
Chabangcham 

Chabangcham 1 

Damkhaibo Racham 
1Paphibangga, Tingwang niu ting-kadih damsubo tingga, 

2Kadih hai palun thiumakjiu khatdi wadi hajiu bamniu-e. Kasuakjiu bambo 
duinai khuan siniu wahinatu gomnam lujiu tamiuting bamniu-e, siga Tingwang 
pumtan siniu tadui rigase tadmariu bamniu-e. 

3Siga Tingwang niu chamtan pikhaide, “Kabenbo padmilo” sichiugap kabenbose 
padmide. 

4Sise Tingwang paniu ngaoluboga pachun wimide, Sichiujiu paniu tamiubo gasu 
kabenbo situ kamtam khai bide. 

5Sichiu paniu kabenbo situ “N-nien” khatdi tamiubo situ, “Nchun” kukhaide. 
Nchun loijiu nsuan padlanbo situ raithubo tingmik kumide. 

6-7 Sibosai Tingwang niu chamtan pikhaide, “Tadui situ pabam nia thiujiu njan 
padmira tingpuk padmilo” siga sichiu padmide. Sichiujiu Tingwang niu tingpuk 
damkhai lujiu, sibo hangga khatdi sibo lungga taduitu njantam khai mide. 

8Paniu tingpuk situ “Tinggen” kukhaide. Nchun loijiu nsuan padlanbo situ 
paniabo tingmik kumide. 

9Sibosai Tingwang niu chamtan pikhaide, “Tingpuk hangga bambo dui hai 
pabam khatga wang aruang milo, chiujiu rampumgen padmilo” siga sise 
padmide. 

10Paniu rampumgen situ “Kadih” khatdi tadui wang aruangbo situ “Duipui” 
kukhaide. Khatdi Tingwang paniu ngaoboga palung kimde. 

11Sibosai paniu chamtan pikhaide, “Kadihpiriga singbang, chapiubuan hina 
padmilo khatdi sise pabuan bonjiu pasy masi milo,” siga sise padmide. 

12Sijengniu kadihpiri gahai singbang, chapiubuan hina padmide, sise Tingwang 
paniu ngaoboga palung kim mide. 

13Nchun loijiu nsuan padmide, sise pasumbo tingmik mide. 

14Sibosai Tingwang niu chamtan pikhaide, “Tingpuk ga kabenbo hai padmilo, 
sichiujiu nchun nai n-nien situ njantam padlujiu tingmikdung, tingkumdung 
maksai pating pawan silura pawan lenkhailo, 

15sichiujiu paliu siniu tingpuk gasu kadihpiriga pabiuse pikhai milo,” siga sise 
padmide. 

16Haichiujiu Tingwang niu di-nkiubo kabenbo nia damkhaijiu naimik siniu n-
nientu khatdi chahiu siniu nchuntu mawangra damkhaide; paniu chagandung 
tudi damkhai bide. 

17Paniu kadihpiriga kabenbodung siniu pabiu thaokhai raleng tingpukga pibam 
khaide. 

18Sichiujiu nchun n-nien saomakjiu mawang bamra, tamiubo gasu kabenbo situ 
kamtam khaide. Khatdi Tingwang niu ngaoboga palung kimde. 

19Nchun loijiu nsuan padlande, haise pamadaibo tingmik mide. 

20Sibosai Tingwang niu chamtan pikhaide, “Taduiga pijiu karingbo 
khaoringdung siniu phuimilo, khatdi pijiu tingkai gase thingnadungniu 
phuimilo”. 

21Sichiujiu Tingwang niu duipui gu kadibo khaoringdung khatdi tadui jiuga 
lungbo khaoring pajat hina khatdi thingna pajat hinatu damkhaide. Khatdi 
Tingwang paniu sise ngaoboga palung kim mide. 

22Paniu paliu mathiutu thoikhaide, sichiujiu tadui jiuga lungbo khaoringdung 
hinatu king-kajiu duipui gase lungphui mira thoikhai bide, paniu thingnadung 
hinatudi king-kajiu lungra thoikhai bide. 

23Nchun loijiu nsuan padmide, sise pamangiubo tingmik mide. 

24Sibosai Tingwang niu chamtan pikhaide, “Kadihpiriga khaoring-khaona jat 
hina, chaky-khaorui tadi, nkan khaoring tadi, katidi, kadidi pijiu padmilo” siga 
sise padmide. 

25Sichiujiu Tingwang niu wahinatu damkhai lujiu, sise paniu ngaoboga palung 
kimde. 

26 Sigasu Tingwang niu dinsude, “Tuhoira aliuniu chamainatu damsune; paliura 
aliu kumrabo-e khatdi aliu lun luirabo-e, Paliuniu chakha riga, thingna riga 
khatdi chaky-khaorui tadi nkan khaoring tadi kati kadi pakhiangna riga pumtan 
bamrabo-e”. 

27 Sichiujiu Tingwang niu chamainatu pakum gapjiu damkhaide. Paniu npiumai 
khatdi npuimaitu damkhaide. 

28Panaitu thoikhaijiu din-e, “Nanai kai-kik kengjiu lunglo, sichiujiu nanai kai-
kikdung siniu kadihpiri thinjiu lungrabo-e. Iniu nanaitu wakhao hina riga, 
thingnadung riga khatdi khaoring-khaona hina riga pumtan bamra pikhaibo-e. 

29Iniu nanaileng alin-tara hina khatdi charasy hina tiura pikhaibo-e. 

30Chiudi khaoring khaona khatdi thingna hina lengra chapiubuan chaganniwse 
paliu tatek leng pikhaibo-e” siga sise padmide. 

31Tingwang paniu damkhaibo hinatu ngaolujiu palung kimchang kim mide, 
Nchun loijiu nsuan padlande--sise pacharukbo tingmik mide. 

Chabangcham 2 

1Sichiujiu ting-kadih pakhiangna damloi mide. 

2 Pachinniabo tingmik gase Tingwang niu kamrabo hina kamloi lujiu mathak 
mide. 

3Paniu chinniabo tingmik situ thoikhaijiu nkiubo tingmik leng kamtam khaide, 
palamra paniu sibo tingmik gase pagu gandam hina loilujiu mathak mide. 

4Haichiujiu ting-kadih haitu damkhaide. 

Eden gu Kareng 

Sichiujiu RAPIU Tingwang niu ting-kadih haitu damboga, 

5kadihpiriga chapiubuan wadi lungmak bamniu-e, khatdi alin tara wadi 
bammak niu-e, palamra paniu pijiu tingriu khai makge, khatdi kadih ga tatien 
tenra maidi lungmak niu-e. 

6Chiudi tadui siniu kadih hanglamsu pinpadjiu rampumgen situ pitim khaijiu 
bamniu-e. 

7  RAPIU Tingwang niu kadih gasu taniang khoilujiu chamainatu palun damsude; 
chiujiu paniuki gase paniu karingbo siu mudkhai bijiu karingbo mai thiu mide. 

8Sigasu RAPIU Tingwang niu Tingbang lam, Eden ga kareng khat kamkhai lujiu, 
paniu damlubo chamaina situ siga pibam khaide. 

9Paniu ngao wibo singbang jat hina damlujiu pasy pimasi khaide. Kareng n-gang 
gase ringting pikhaibo singbang khat, khatdi ningting kawi kasa sibo singbang 
khaide. 

10Eden lungga kareng situ tadui kajin khaira singgiu khat piluang khai-e, Eden 
lenlam sise singgiu madai thiujiu luongra padle. 

11Karaibo singgiu siniu Pishon giu-e, haisiniu Havilah kadihtu luong magui 
bamme. 

12(Masanbo kachia khatdi kakungbo parim wibo wasa, khatdi paman kungbo 
tudung siga dao-e). 

13Niabo singgiu siniu Gihon giu-e; Haise Kush kadihtu luong magui bamme. 

14Pasumbo singgiu siniu Tigris giu-e, haise Assyria gu tingbanglam luong 
bamme, khatdi pamadaibo singgiu siniu Euphrate giuki-e. 



6 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

15Sichiujiu RAPIU Tingwang niu chamaina situ tatien tenjiu khatdi khuanjiu 
lungra Eden kareng lunggase khai mide. 

16Paniu pakhuga din-e, “Kareng lungga bambo singbang rasy hina nang tiubo 
sui-e. 

17Chiudi ningting kawi kasa sibo, singbang sira tiubo suimakge. Nangniu sibo 
rasy tiugapbo nai nang shai rabo-e. 

18Sichiujiu RAPIU Tingwang niu din-e, “Npiumai hai paronna lungbose wimakge. 
Patu nkha khaira leng Iniu kabuibo kah khat damkhaine”. 

19Sichiujiu paniu kadih gasu taniang khoilujiu chakhao hina khatdi thingna hina 
damkhaide, sibosai paniu chamaina siniu pazan mathak khaira puiwang khai 
bide. Sichiujiu paliu mathiu zanse mathak khaide. 

20Sijengniu thingna hina khatdi chakhao hina zanse chamaina siniu mathak 
khaide; chiudi paliu ruangga khatniudi paka leng kabuibo daomakge. 

21Sigasu RAPIU Tingwang niu npiumai situ pi jipting khaide, sichiujiu paniu 
jibamboga, paniu chamaina tupekra khat lupad lujiu patiase khoi mathuk khai 
lanmide. 

22Paniu sibo tupekra gasu npuimai khat damlujiu pakhuga patu maluang wang 
khai bide. 

23Siga chamaina siniu din-e, “Kanamboga, haiga ajat khat bamme, charahse 
arahga su-e, khatdi tatiase atia gasu-e. pazanse “Npuimai” chiujiu kurabo-e, 
palamra pahai npiumai khugasu padbo-e.” 

24 Sijengniu npiumai siniu papui nai papiutu phutlujiu panaotu lung aruang 
rabo-e, sichiujiu panaise khat thiumi rabo-e. 

25Maipui nai maipiuse panai pumruang bamniu-e, chiudi panaise mangambo 
thiumak bamniu-e. 

Chabangcham 3 

Chamainagu Kadinpiu Makbo 
1  RAPIU Tingwang niu dambo khaoring ruang gasu tuhoira kaniu haise pason 
sathubo-e. Kaniu siniu maipui khuga maniu-e, “Kareng lungga bambo singbang 
rasy ruangga khatra tiumakra Tingwang niu nanai khuga pachangjiu dinkhai 
makma?” 

2Maipui siniu paokakge, “N-gangga bambo singbang rasyse makjiu, kareng 
lungga bambo singbang rasy hina anainiu tiubo sui-e. 

3Sibo singbang rasy tiumakra, maksai niadi nia makra, Tingwang niu anai khuga 
dinkhai-e; sichiu maksai anai shairabo-e chiu-e.” 

4Kaniu siniu paokakge, “Sise maji makge, nanai shai lakge. 

5Tingwang niu sise dinbo rambara, nanainiu uibo rasy tiugap khaisai, nanaidi 
Tingwang kum mirabo-e, khatdi kawi kasa simi rabo-e, chiubo pah sibo jengniu 
tiutulo chiubo-e”. 

6Maipui siniu singbangse dejiukha ngao wilo, parasydi dejiukha tiuwi ralo 
khatdi ningting misai dejiukha maisuang haralo chiubo maning sude. Sijengniu 
paniu charasyse railujiu tiusude, khatdi paniu pakina leng kasia pikhaide, 
sichiujiu padi tiulude. 

7Panainiu sise tiukhai kaji-kari, panai chun thiupad mide, sichiujiu panaise panai 
pumruang-e chiubo simide, siga panainiu ndutniw charui lujiu panaitu topman 
sude. 

8Sibonai chawanse RAPIU Tingwang niu kareng lungga tadwangbo panai 
chiusude, sichiujiu panaise pakhu gasu singbang hiuga nbai sude. 

9Chiudi RAPIU Tingwang niu npiumai situ kujiu dinsude, “Nang delam bamlo?” 

10Paniu paokakge, “Kareng lungga nang wangkinbo khuan chiuboga, natu 
pingjiu nbai bambo-e, palamra I hai apumruang bamniu-e.” 

11Tingwang niu maniu-e, “Nang hai napumruang-e chiubo saoniu nakhuga 
dinjiulo? Iniu natu tiutulo chiubo rasyse nang tiumi jiuma?” 

12Maipiu siniu paokakge, “Nangniu akhuga pikhaibo maipui siniu atu pijiu I 
tiumide.” 

13  RAPIU Tingwang niu maipui khuga maniu-e, “Haise nangniu dekamjiu kam 
gulo?” Paniu paokakge, “Kaniu siniu atu tiura sonjiu-e.” 

Tingwang niu Ladzan Thiubo 
14Sigasu RAPIU Tingwang niu kaniu khuga din-e, “Haijeng gasu nangtu sajai 
pirabo-e: khaoring hina ruang gasu nang naronna haibo siang phungrabo-e. 
Tuhoi gasu nang naganiu tonrabo-e, khatdi naringtingga tabui tiujiu nang lung 
rabo-e. 

15Iniu maipui nanai kakga marengbo pikhai rabo-e; pakai-pakik nai nakai-nakik 
hai tingtheng mikrejiu lung rabo-e. Pakai pakik siniu napi kampang rabo-e, 
khatdi nangniu paliu phimik machao rabo-e.” 

16Sichiujiu paniu maipui khuga din-e, “Nangniu nawon phungbo tingga khatdi 
manabo tingga, magenthiu nkiura Iniu khaisan mide, Sichiujiu bamdi, naluni 
hina nakina khuga bamrabo-e, khatdi pahangga nang lungrabo-e.” 

17 Khatdi paniu maipiu khuga din-e, “Nangniu nanao kadin piulujiu, Iniu natu 
tiutulo chiubo rasy nang tiumide. Sichiujiu nangniu haise kammibo jengniu 
kadih-hai tasiang hangga wang mide. Nangniu karingthen nalai khaijiu nawon 
leng matanjiu lungra mide. 

18Iniu chapiuniw nai tathu-kara pilung khaine, sichiujiu nkan piubuan nang 
tiurabo-e. 

19Nangniu wahina kampad raleng nakasuangdui padjiu, natu damkhaibo 
taniang gase malanwang makthen matan rabo-e, Natu taniang gasu damkhaibo-
e, siniu nang taniang mawilan rabo-e.” 

20Adam niu panaotu Eve chiujiu ku-e, palamra pahai chamaina hina pui-e. 

21Sichiujiu RAPIU Tingwang niu Adam nai pakhenpui leng chakhaogiu siniu 
chafai kamlujiu panaitu benkhai bide. 

Adam nai Eve tu Kareng gasu Hathon Mibo 
22 Sichiujiu RAPIU Tingwang niu din-e, “Tuhoira chamaina hai aliu kum mide, 
khatdi pakhuga kawi-kasa sibo ningting bam mide. Patu pijiu karingbo singbang 
gasu charasyse raitiujiu tingtheng pilung khaimak rabo-e.” 

23Sichiujiu RAPIU Tingwang niu patu Eden reng gasu hathon padlujiu patu 
damkhaibo taniang gase tatien tenjiu lungra kamkhaide. 

24Sigasu paniu karenggu tingbanglamse pake machang marijiu bambo 
taobambo heng thin bambo karingbo wakhao khat situ khai mide. Sichiu kambo 
sira, sibo ringting pikhaibo singbang mungga mai khattudi pijiu wang manamak 
raleng-e. 

Chabangcham 4 

Cain nai Abel 
1Sichiujiu Adam niu panao Eve tu nphiuji khaide, siga pah pawon phung mide. 
Paniu panah npiumai khat manalujiu din-e, “RAPIU niu nkha khaibo gasu Iniu 
npiumai nah khat daolude.” Sichiujiu paniu pazanse Cain mathak khaide. 

2Pasai paniu npiumai nah khat, Abel tu lunglan-e. Abel niu mily khuanmai khat 
thiukhang-e, khatdi Cain niu chalu tien thiumai khat thiukhang-e. 

3Wathengkha sai Cain niu palu atiat lubo gasu miusy phungwang RAPIU khuga 
kadkhai-e. 

4Sigasu Abel niu pagu piangraithubo mily khattu kamshat lujiu withubo damse 
kadkhai-e. RAPIU niu Abel tu khatdi pagu kadkhaiboga pachun kimde. 

5Chiudi Cain tu khatdi pagu kadkhaibo situ lukhai makge. Siga Cain palung 
pomchang pom mide, chiujiu palung pomboniu pazu mangtik mide. 

6Siga RAPIU niu Cain khuga din-e, “Nang dekamjiu nalung pomjiulo? Dekamjiu 
nalung pombo siniu nazu mangtik bamjiulo?” 

7Nangniu majibose kamkhai bamsai, nang nuibam rabo-e, chiudi kasabose 
nangniu kamkhai mide, nuan haise nagu kamun mungga maju bam-e. Haisiniu 
natu mawangnijiu bam-e, chiudi haisitu nangniu ngamsiak rabo-e. 

8 Sigasu Cain niu pasaikariupiu khuga din-e, “Anai chalulam mengkhe,” Panai 
chalulam tadbo gasu Cain niu pasaikariupiu Abel tu kamshat mide. 

9 RAPIU niu Cain khuga maniu-e, “Nasaikariupiu Abel delam bamlo?” Paniu 
paokakge, “I simakge, Iniu asaikariupiutu alukin jiuma?” 

10 Siga RAPIU niu din-e, “Dekamjiu nangniu haikumbo kasabo ngamse kamjiulo? 
Nasaikariupiu zai siniu kadih gasu chakhum lukhaira dinbo khuan siniu atu 
kujiu bam-e. 

11Nang tasiang hangga bam mide, nang wadaodi tatien tentiu silak mide. 
Nangniu nasai kariupiutu kamshat mibo jengniu, haise pazainiu chungkham 
mide. 

12Nangniu alin-tara lingkhai bamdi kadih-tam siniu wadi lungpad ngamlak 
mide, kadihpiriga naky hajiu rontadjiu lungra mide.” 

13Siga Cain niu RAPIU khuga din-e, “Haibo sajaise aleng kungju-e, I phungtad 
lakge. 

14Nangniu atu nakhu gasu khatdi haibo kadih gasu hathon mide. Kadihpiriga aky 
hajiu Iniu rontad kinsai, atu kadaomai siniu kamshat mirabo-e.” 

15Chiudi RAPIU niu paokakge, “Sichiu lakge, mai khat kumboniu natu kamshat 
misai, Iniu chakhum ruilon chinnia khai rabo-e,” Sichiujiu mai khatniudi 
kamshat makra Cain khuga kam tasi khai bide. 

16Sichiujiu Cain niu RAPIU khugasu tadmide, khatdi Eden gu tingbanglam 
“Rontadbo” chiu kubo kadih gase lung mide. 

Cain Kaikikdung 
17Cain nai panaoniu panai nah npiumai khat lung-e, pazanniu Enoch chiu ku-e. 
Siga Cain niu namdi khat thiukhang lujiu, sise panah zan champonjiu mathak 
khai-e. 

18Enoch niu piumai nah khat lung-e, pazanniu Irad chiujiu mathak khai-e, pahai 
Mahujael piu-e, khatdi Mahujael niu piumai nah khat lung-e, pazanniu 
Mathushael chiujiu mathak khai-e, pahai Lamech piu-e, 

19Lamech niu panao nia thiu-e,, panai zan siniu Adah nai Zillah chiu-e. 

20Adah niu Jabal tu mana-e, pahai chakhao maruijiu mathenkyga lungmai 
paopeh si-e. 

21Pasaikariupiu Jubal hainiu chalui kathiumai khatdi nthiam nai tara thinmai 
paopeh si-e. 

22Zillah niu Tubal Cain tu mana-e, pahai chagi khatdi tanaagi gasu wa mania hina 
kampadbo piu-e. Tubal Cain tanpui khat bam-e, pazanniu Naamah chiu ku-e 

23Lamech niu panao kania khuga din-e, Adah nai Zillah yo, alad nkinglo, Iniu 
akhangmai khattu kamshat mide, palamra paniu atu dapbo gasu-e. 

24Cain tu kamshatboga khang chinniatu kamshatne chiusai, atu kamshat 
maitura khang riakchinnia-je-chinniakiu kamshat rabo-e,. 

Seth nai Enosh 
25Adam nai panao siniu npiumai nah khat lung lan-e. Siga paniu din-e, “Cain niu 
kamshat mibo sung Tingwang niu aleng npiumai nah khat pikhai lande.” 
Sichiujiu paniu patu Seth chiujiu kukhaide. 

26Seth niu npiumai nah khat lung-e, paniu pazan Enosh chiu mathak khai-e. 
Haichiujiu chamaina hainiu RAPIU zan masanbo hai kahumjiu thin sude. 

Chabangcham 5 

Adam Kaikikdung 
(1 Char 1.1-4) 

1 Haise Adam kaikikdunggu pariak si-e. (Tingwang niu chamainatu damboga, 
paniu panaitu palun kum gapjiu damkhai-e. 

2Paniu npiumai khatdi npuimaitu damkhai-e, sichiujiu panaitu thoikhaijiu 
“Chamaina” chiujiu kukhaide). 

3Adam niu tingkum 130 tangmiboga, pakumbo npiumai nah khat lung-e, paniu 
Seth chiujiu pazan mathak khai-e. 

4Sibosai, Adam hai tingkum 800 lung lan-e. Panah kakibodungdi lungkhai-e. 

5Sichiujiu pah tingkum 930 ga shai mide. 

6Sichiujiu Seth niu tingkum 105 miboga, piumai nah khat, Enosh tu lung-e. 

7Sibosai pah tingkum 807 lungkhai-e. Panah kakibodungdi lungkhai lan-e, 

8sichiujiu pah tingkum 912 ga shai mide. 

9Enosh niu tingkum 90 miboga, piumai nah khat, Kenan tu lung-e, 

10sibosai pah tingkum 815 lungkhai-e, panah kakibodungdi lungkhai lan-e, 

11sichiujiu pah tingkum 905 ga shai mide. 

12Kenan niu tingkum 70 miboga, piumai nah khat, Mahalalel tu lung-e, 

13sibosai pah tingkum 840 lungkhai-e, panah kakibodungdi lungkhai lan-e, 

14sichiujiu pah tingkum 910 ga shai mide. 

15Mahalalel niu tingkum 65 miboga, piumai nah khat Jared tu lung-e, 

16sibosai pah tingkum 830 lungkhai-e, panah kakibodungdi lungkhai lan-e, 

17sichiujiu pah tingkum 895 ga shai mide. 

18Jared niu tingkum 162 miboga, piumai nah khat, Enoch tu lung-e, 

19sibosai pah tingkum 800 lungkhai-e, panah kakibodungdi lungkhai lan-e, 

20sichiujiu pah tingkum 962 ga shai mide. 

21Enoch niu tingkum 65 miboga, piumai nah khat, Methuselah tu lung-e, 

22Sibosai, Enoch niu Tingwang tu maluang akadjiu tingkum 300 lungkhai-e, 
panah kakibodungdi lungkhai-e. 

23Pah tingkum 365 lungkhai-e. 

24Paniu Tingwang tu maluang akadjiu lung-e, sichiujiu patu ngaota mide, 
palamra Tingwang niu patu lutad mide. 

25Methuselah niu tingkum 187 miboga, piumai nah khat, Lamech tu lung-e, 

26sibosai pah tingkum 782 lungkhai-e, panah kakibodungdi lungkhai lan-e, 

27sichiujiu pah tingkum 969 ga shai mide. 

28Lamech niu tingkum 182 miboga, piumai nah khat lung-e, 

29sichiujiu paniu din-e, “RAPIU niu siangkhai mibo kadih haigasu, haibo ngena 
hainiu aliugu magenthiubo ngamkam gasu mathak khaira phungwang rabo-e,” 
sichiujiu paniu pazan Noah chiujiu mathak khaide. 

30Sibosai, Lamech niu tingkum 595 lungkhai-e, panah kakibodungdi lungkhai 
lan-e, 

31sichiujiu pah tingkum 777 ga shai mide. 

32Noah niu tingkum 500 mibo saiga, panah piumai khang sum, Shem, Ham, 
khatdi Japheth tu lung-e. 

Chabangcham 6 

Chamaina gu Kasabo 
1 Chamaina hainiu kadihpiri pabam hina lungpadjiu, npuimai nahdung kengjiu 
lungpad suboga, 

2chara nahdung siniu npuimai nahdung zuwatse ngaolujiu, paliu luni saisuijiu 
lusude. 

3Siga RAPIU niu din-e, “Iniu chamaina haitu pijiu tingtheng lungkhai lakge, paliu 
hai shaisuibo pum-e. Tuhoi gasu paliutu pijiu tingkum kaikhat-je-makai riga 
lungkhai lakde.” 

4Sibo tingga khatdi sibo saiga, kadihpiriga lungkamai thiujiu maipuidung nai 
chara nahdung maluang lungkhaibo nahdung kengjiu lungpadde. Paliu hai nda 
katan-kahumai khatdi pazan katadmai thiujiu lungkhai mibo-e. 

5 Kadihpiriga lungmai hina hai dejiukha salo khatdi paliu lungchun haidi pawan 
machang sajiu bambo hai RAPIU niu ngaoboga, 

6paniu paliutu damkhai lujiu kadihpiriga pilung khaibo jengniu palungmak 
mide. Palung makju mibo jengniu, 

7paniu din-e, “Iniu damkhai mibo chamaina khatdi chakhao thingna hinatu kam 
maha mine, palamra Iniu paliutu damkhaibo jengniu alung chariu mide.” 

8Chiudi RAPIU niu Noah khuga palung kimbo bamme. 

Noah 
9-10 Haise Noah rachamme, panah khang sum bamme, paliu zanniu, Shem, Ham, 
khatdi Japheth ku-e. Noah khuimao wadi ha-e, khatdi paken-ga paronna kawibo 
mai thiubam niu-e. Paniu Tingwang tu akadjiu lungbam niu-e, 

11chiudi mai hina Tingwang masuangga sakam bamniu-e, khatdi pabam hinaga 
kasabo siniu phuibam niu-e. 

12Tingwang niu kadihpiri haitu phuikiuboga kasabo haitu ngaode, palamra 
chamaina hina kasabo lunlungga lungkam mide. 

13Tingwang niu Noah khuga din-e, “Iniu chamaina haitu kam mahamira alung 
chap mide. Iniu paliu mathiutu kam mahakam mine, palamra paliugu n-gi-
athaobo ngamkam siniu kadihpiri pakhiangna phuimide. 

14Tasing kawibo gasu naleng malee khat ruisulo; sibo lungga pachen-chen kam 
khailo, sichiujiu palung lamdi, palen lamdi kaliangtamniu taimilo. 

15Sise pathenniu gaphek 133, padetniu gaphek 22, khatdi pakodniu gaphek 13 
kamlo. 

16Malee lung gase paliap khat kamlujiu singgen kak lengse tachao khat 
kamkhailo. Pasat sum kamkhailo, sichiujiu kalunglam kamun khat kam khailo. 

17Iniu duidet langwangjiu kadihpiriga bambo hinatu kam maha mine. 
Kadihpiriga bambo hina shaikam mine, 

18chiudi Iniu nakhuga ladriat thiukhai bine. Nanao, nanahmai khatdi paliu 
naodungtu puilujiu malee lung gase ngut milo. 

19-20Sichiujiu malee lung gase thingna, chakhao hinagu papui, pareng khat khat 
jam khailulo. 

21Naleng khatdi paliuleng katiu-kasak hina khailulo.” 

22Tingwang niu dinbo kumjiu Noah niu wahina kam khaide. 

Chabangcham 7 

Duidet 

1 RAPIU niu Noah khuga din-e, “Nakikhunmai mathiutu maluang lujiu malee lung 
gase ngut milo; kadihpiriga kamaji kambo Iniu daolubo sira naronna-e: 

2Chara-chengga masanbo khaoring hina ndah chinnia, chiudi masan makbo 
khaoringra ndah khat khailulo. 

3Thingna hinadi ndah chinnia khailulo. Kadihpiriga pi lungpad lanra jengniu 
khaoring hina khatdi thingnatu haichiu kam lulo. 

4Tuhoi gasu jeng chinnia sailam, Iniu nchun n-nien saomakjiu jeng atai tingriu 
langwang khaine, sichiujiu Iniu damkhai mibo khaoring-khaona hinatu kam 
maha mine.” 

5Sichiujiu RAPIU niu chamtan pikhaibo hinase Noah niu kam khaide. 

6Kadihpiriga tadui diwangbo tingga Noah hai tingkum kai charuk tangmide. 

7Panao panai, khatdi panahmaidung nai pamumaidung paliu duidet situ marira 
malee lungga ngut mide. 

8Khaoring hina khatdi thingna hina, chara-chengga masanbodi, masan makbodi 
tammakjiu, 

9malee lung gase Tingwang niu chamtan pikhaibo kumjiu Noah saisui ngut mide. 

10Jeng chinnia saiga duidetse wangsude. 

11 Noah niu takum kai charuk tangmiboga, niabo hiugu jeng kariu-je-
chinniakiubo nai kadihpiriga bambo aladky hina lepadjiu, khatdi tingpukgu 
tingriuki hina lepadjiu, 

12nchun n-nien saomakjiu jeng atai kadihpiriga tingriu kiu sude. 

13Sibo nai siak Noah niu panao khatdi panahmai khang sum, Shem, Ham khatdi 
Japheth khatdi paliu naodungtu majang lujiu malee lungga ngut mide. 

14Sichiujiu chaky-khaodi, nkan-khaodi, kati kadi tammakjiu, khatdi thingna 
hinatu paliuniu majang ngut mide. 

15Tingwang niu chamtan pikhaibo saisuijiu malee lung gase karingbo khaoring 
hina, papui pareng khat khat Noah saisui lujiu ngut mide. 

16Sibosai RAPIU niu Noah sailam akham mide. 

17Tadui naibo hai jeng atai khangmide, sichiujiu maleese maten khangra tadui 
hai kusui mide. 

18Tadui hai kubi-bi khangjiu malee hai malam khangsude. 

19Tadui hai kengkhangjiu kuthubo maluong sidi naimide; 

20haise kukhangjiu maluongton riga tachao kariu-je-mangiukiu tangbo kukhang 
mide. 

21Kadihpiriga bambo khaoring hina—thingna, chakhao khatdi chamaina hina 
shai mide. 

22Kadihpiriga bambo pasiu kathi hina shai mide. 

23RAPIU niu kadihpiriga bambo khaoring-khaona—chakhao, chamai khatdi 
thingna hinatu kam maha kammide. Masiak khaibo sira Noah khatdi pasai 
suilujiu malee lungga ngutmai ronna-e. 

24Naimikpui kai khat-je-ringiu lungga tadui hai npikiu makge. 

Chabangcham 8 

Duidetse Loibo 
1Malee lungga bambo Noah khatdi pasai suikinbo khaoringdungtu Tingwang niu 
mangai makge; Paniu tingkai tu hunra kamkhaijiu tadui hai npikiu sude. 

2Kadihpiriga bambo aladky khatdi tingpukga bambo duidet tingriuki hina kham 
mide. Siga tingriu tamide, 

3sichiujiu tadui hai naimikpui kai khat-je-ringiu lungga npibi-bi mide. 

4Chahiu chinniabogu tingmik kariu-je-chiniakiubo nai maleese Ararat Luongga 
kiujiu nbeng khai mide. 

5Tadui hai npikiujiu chahiu kariubogu raithubo naise maluanggen ngaopad 
sude. 

6Jeng atai sai Noah niu kiranki khat lepadde khatdi n-gek khattu langkhaide. 

7Haise wanglan makge, chiudi tadui hai npikiu makthen len maguijiu bammide. 

8Sibo lungga, Noah niu tadui npikiu mima chiubo phuira, makhao khattu 
langkhai-e, 

9chiudi tadui hainiu phuiting bamkhabo jengniu, makhaose taokhaira hajiu, 
malee gase lenwang lanne. Sichiujiu Noah niu paben henpadjiu minkhai lan-e. 

10Paniu jeng chinnia saiga, makhao situ langkhai lan-e. 

11Haisiniu chawan pamun-juangga takiniu karingbo khat ponlujiu pakhuga 
wang lan-e. Sijengniu tadui hai npikiu mide chiubo Noah niu silude. 

12Sibosai jeng chinnia saiga paniu makhao situ langkhai lan-e; sigara makhaose 
malan wang tamide. 

13Noah niu tingkum 601 tangmiboga, raithubo hiugu raithubo naise, taduise 
npikiu mide. Noah niu malee gomse lepadjiu phuiboga, kadih hai sangkiu mibose 
ngaode. 

14Chahiu niabogu tingmik makai-je-chiniakiubo naise kadih hai sangkang mide. 

15Tingwang niu Noah khuga din-e, 

16“Malee lung gasu nanao, nanahpiudung khatdi paliu naodungtu maluang lujiu 
npad sulo. 

17Chakhao thingna hinatudi puilujiu npad sulo, sichiujiu kadihpiri pakhiangnaga 
pijiu lungkingpad karen sulo.” 

18Sijengniu panao, panahmai khatdi pamupuidungtu Noah niu malee gasu 
maluang npad mide. 

19Sichiujiu chakhao thingna hina pajat-jat, paphom-phom thiujiu malee gasu 
npad kam mide. 

Noah niu Charathiubo 
20Noah niu RAPIU leng rathakbam khat thiukhaide; sichiujiu paniu rathakbam 
gase, charachengga masanbo thingna chakhao hina maring kadkhai-e. 

21Rathakga rukhaibo rimse RAPIU chun kimde, siniu pah paronna din-e, 
“Chamaina tienkam jengniu wadaodi Iniu kadihpiri haitu kam mahalan lakde; 
pah nating gasu pamaning hai sa-e, chiubo Iniu si-e. Iniu thainai kammibo 
kumjiu wadaodi khaoring hinatu kam mahalan lakde. 

22Kadihpiriniu bamthen, lingbo wan khatdi atiatbo wan bamrabo-e. Siga ka-
agibo nai kathiubo, tathe nai kariak, khatdi nchun nai n-nien chiujiu bamrabo-
e.” 

Chabangcham 9 

Tingwang niu Noah khuga Ladriat thiukhaibo 
1 Tingwang niu Noah nai panahmaidungtu thoikhaijiu din-e, “King-kajiu lunglo, 
sichiujiu naliu kaikikdung siniu kadihpiri pakhiangna lungchia milo. 

2Chakhao thingna hinaniu natu pingjiu lungrabo-e. Paliu mathiutu nahangga 
pikhaibo-e. 

3Tuhoira nangniu paliutu tiura leng; khatdi chapiubuan chaganniwdi tiura leng; 
Iniu naleng pikhai mibo-e. 

4Nangniu tazai kampad makbo misira tiumak rabo-e; Iniu haise suimakge, 
palamra karingriangse tazaiga bambo-e. 

5Mai khatniu chamainagu ringting kam mahasai, patu sajai pirabo-e. Wakhao 
khatniu chamainagu karingting kam mahasai, kashaibo siniu patu sajai pirabo-
e. 

6Chamainatu Tingwang lun kumjiu damkhai mibo-e, siniu mai khat kumboniu 
mai khattu kamshat sai, patudi mai khatniu kamshat rabo-e. 

7 “Nang king-kajiu lungrabo-e, sichiujiu nakai-kikdung siniu kadihpiri 
pakhiangna lungrabo-e.” 

8Tingwang niu Noah nai panahmai khuga din-e, 

9“Tuhoi Iniu nakhuga khatdi nakai-kikdung khuga, 

10khatdi malee lung gasu nasaisui npadbo pasiu kathi hina, chakhao thingna 
pakhiangna khuga ladriat thiukhaibo-e. 

11Iniu haibo ladkeng thinlujiu naliu khuga ladriat thiukhaibo-e: khaoring-
khaona hinatu duidetniu wadaodi Iniu kam maha lanlak mide; wadao khatdi 
duidetniu kadihpiri haitu kam maha lanlak mide. 

12Iniu naliu khuga khatdi khaoring-khaona hina khuga tingtheng leng ladriat 
thiukhaibo situ madan thiujiu. 

13Iniu kamuong jiuga agu tavaipi hai kamkhaibo-e. Haisiniu ting-kadihga agu 
ladriatgu madan thiurabo-e. 

14Iniu tingpukga kamuong nai takimalyse ngaoboga, 

15Iniu naliu khuga khatdi khaoring-khaona hina khuga duidetniu wadao khatdi 
pasiu kathi hinatu kam maha lanlakge chiubo ladriatse maningtao rabo-e. 

16Kamuongjiuga takimaly hai ngaoboga, Iniu kadihpiriga lungbo pasiu kathi 
hina khuga ladriat thiukhai mibose maningtao khairabo-e. 

17Pasiu kathi hina khuga Iniu ladriat thiukhai mibo madanse hainiu thiurabo-e.” 

Noah nai Panahpiudung 
18Malee lung gasu npadbo Noah nahdung sira Shem, Ham khatdi Japheth hai-e. 
(Ham hai Canaan piu-e). 

19Noah nahmai khang sum hainiu kadihpiriga lungmai hina paopeh-e. 

20Noah hai chalu tien thiumai khatle, paniu mumsy hai lingrai thubo piu-e. 

21Paniu jaw poinakha sak khaiboga, maniu mijiu, pagu mathenky gase pafai-pani 
lupad lujiu papumruang jibamme. 

22Canaan piu, Ham hainiu papiu pumruang jibam niubo ngaolujiu, pasingna 
kania khuga wang paokhai-e. 

23Mathenky lung gase Shem nai Japheth niu tadlujiu, papiu pumruang situ 
ngaomakra, panai makhuakga chafai khailujiu,, sailam nkhinwang thaptom khai 
bide. 

24Noah niu pachun marakpad lanboga, panah nathubopiu siniu pakhuga degu 
kam khailo chiubo siluboga, 

25paniu dinsude, “Canaan riga tasiang bam milo! Pahai pasingnamai vang 
thiurabo-e. 

26Shem Rawang, RAPIU tu thuonlo! Canaan hai Shem vang thiurabo-e. 

27Tingwang niu pijiu Japheth tu nkiukhangbo thiu milo! Shem tu pijiu pakai-
pakikdungtu maluang lung milo! Canaan hai Japheth vang thiurabo-e.” 

28Tadui nailubo sai Noah niu takum 350 lungkhai-e, 

29sichiujiu pah takum 950 ga shai mide. 

Chabangcham 10 

Noah Nahpiudung gu Kaikikdung 
(1 Char 1.5-23) 

1Haimaidungse Noah nahpiudung, Shem, Ham, khatdi Japheth kaikikdung-e. 
Panah npiumai khang sum hainiu tadui nailubo sai paliu nahdung lung-e. 

2Japheth nahdung hainiu Gomer, Magog, Madai, Javan, Tubal, Meshech khatdi 
Tiras haisi-e, paliu hai paliu paopeh zan thinjiu lungmai-e. 

3Gomer kaikikdung siniu Ashkenaz, Riphath khatdi Togarmah-e. 

4Javan kaikikdung siniu Elishah, Spain, Cyprus khatdi Rhodes paliu-e; 

5paliu hai singgiu mungga khatdi chapiu kakga lungmaidung-e. Haimaidungse 
Japheth kaikikdung-e. Sichiujiu jat tam-tamboga khatdi kadih tam-tamboga 
lungjiu palad-lad tam mibo-e. 

6Ham nahdung siniu Kush, Egypt, Libya khatdi Canaan paliu-e, paliu hai paliu 
paopeh zan thinjiu lungmai-e. 

7Kush kaikikdung siniu Seba, Havilah, Sabtah, Raamah khatdi Sabteca paliu-e. 
Raamah kaikikdung siniu Sheba nai Dedan maidung si-e. 

8Kush nahpiu Nimrod kubo khat lung-e, pahai kadihpiritu ngamrai thubo 
kadibopiu si-e. 

9RAPIU gu nkha khaibo jengniu pahai tathiu hasipiu khat thiu-e, sijengniu 
maidungniu haichiu dinjiu bambo-e, “RAPIU niu natudi Nimrod kumjiu tathiu 
hasipiu pithiukhai bilo!” 

10Karaigara pagu chawang kadih hai Babylon, Erekh khatdi Accad, haidung 
sumse Babylon ga bamniu-e. 

11Sibo kadih gasu paniu Assyria lam tadlujiu Nineveh, Rehoboth Ir, Kalah, 

12khatdi Resen namdidungse Nineveh nai kadibo namdi Calah kakga thiukhai-e. 

13Egypt kaikikdung siniu Lydia, Anam, Lehab, Naphtuh, 



18 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

14Pathrus, Kasluh khatdi Crete paliu-e, paliu khugasu Philistine maidung lung 
padbo-e. 

15Canaan nah tingthubo siniu Sidon-e, sibosai Heth si-e, paliu hai paliu paopeh 
zan thenjiu lungmai-e. 

16Canaan hainiu Jebus mai, Amor mai, Girgash mai, 

17Hiv mai, Ark mai, Sin mai, 

18Arvad mai, Zemar mai khatdi Hamath mai paopeh-e. Canaan mai jatdung siniu 
lung mara padjiu, 

19Canaan mai ramrai hai dipadjiu, Sidon gasu tingrunlam Gaza mungga bambo 
Gerar, khatdi tingbanglam Sodom, Gomorrah, Admah khatdi Lasha mungga 
bambo Zeboiim tangbo si-e. 

20Haimaidungse Ham kaikik mai-e, paliu hai jat katam-tambo khatdi kadih 
katam-tam lam lungjiu paliu lad tam-tamjiu lungmibo-e. 

21Japheth singna Shem hainiu Hebrew mai mathiu paopeh-e. 

22Shem nahdung siniu Elam, Asshur, Arpachshad, Lud khatdi Aram paliu-e, paliu 
hai paliu paopeh zan thinjiu lungmai-e. 

23Aram kaikikdung siniu Uz, Hul, Gether khatdi Meshek paliu-e. 

24Arpakhshad hai Shelah piu-e, pahai Eber piu-e. 

25Eber nah khang nia lung-e, khang khatbo zanniu Peleg chiu-e, palamra paken-
ga kadihpiri mainahdung hai njanpad mibo-e; khang khatbo zanniu Joktan chiu-
e. 

26Joktan kaikikdung siniu Almodad, Sheleph, Hazarmaveth, Jerah, 

27Hadoram, Uzan, Diklah, 

28Obal, Abimael, Sheba, 

29Ophir, Havilah khatdi Jobab paliu-e. Paliu mathiu hai Joktan khugasu 
lungpadbo-e. 

30Paliuniu lungbo kadih hai Mesha gasu tingbanglam bambo maluanggen 
Sephar tangbo dipadle. 

31Haimaidungse Shem kaikik mai-e, paliu hai jat katam tambo khatdi kadih 
katam-tam lam lungjiu paliu lad tam-tamjiu lungmibo-e. 

32Haibo maidungse Noah kaikikdung-e, paliuniu lungbo saisuijiu katam-tambo 
jat padmibo-e. Duidet saiga, kadihpiriga lungbambo mai hina Noah nahdung 
khugasu lungkiubo kam-e. 

Chabangcham 11 

Babylon ga Ting-rabo 
1Karaigara, kadihpiri pakhiangna hai chakhuan khat ronna thiujiu chalad khat 
ronna thiu bamniu-e. 

2Sichiu paliuniu Tingbanglam lungron tad bambo tingga Babylon ajiangramga 
paliu wanglung sude. 

3Paliu khat-khat khuga dinsude, “Wanglo, aliu chagam-niangtu kamkhe.” 
Sichiujiu paliuniu chaky thiura chagam-niangtu kam sude, khatdi siga taiman 
raleng tatutam kam sude. 

4Paliuniu din-e, “Tuhoira aliuniu namdi khat thiu lujiu tingpuk khangtangra ting-
ra sukhe, sichiujiu aliu zan tadjiu bamra khatdi aliu lung marami makra 
kamkhe.” 

5Siga maidung siniu thiukhang bambo namdi nai ting-rabo situ 
phuira RAPIU kiude, 

6sichiujiu paniu din-e, “Tuhoira haimaidung mathiuse khat thiu bambo-e, khatdi 
paliu khuan khat, lad khat ronna dinbambo-e; haise paliuniu kamrabose 
kamsugap bambo-e. Pasaira paliuniu kam kanibo hinase kamlumi rabo-e! 

7Aliu kiulujiu paliu khuan, paliu lad hai kam tabuat mikhe, sichiusai paliu khat-
khat lad sitami rabo-e. 

8Sichiujiu RAPIU niu paliutu kadihpiri pabam hinaga kam marakhai mide, 
sichiujiu paliu namdise thiuta mide. 

9Namdi situ Babylon chiujiu ku-e, palamra RAPIU niu maidung hina ladse kam 
tabuat khai mibo-e. Sigasu paniu paliutu kadihpiri pabam hinaga kam marakhai 
mibo-e. 

Shem Kaikikdung 
(1 Char 1.24-27) 

10Haimaidungse Shem kaikikdung-e. Tadui nailubo sai tingkum niaga, Shem niu 
tingkum 100 miboga, piumai nah khat, Arpachshad tu lung-e. 

11Sibosai pah takum 500 lung lanjiu kakibo nahdung lung lan-e. 

12Arpakhshad niu takum 35 miboga, piumai nah khat, Shelah tu lung-e; 

13sibosai pah takum 403 lung lanjiu kakibo nahdung lung lan-e. 

14Shelah niu takum 30 miboga, piumai nah khat, Eber tu lung-e; 

15sibosai pah takum 403 lung lanjiu kakibo nahdung lung lan-e. 

16Eber niu takum 34 miboga, piumai nah khat, Peleg tu lung-e; 

17sibosai pah takum 430 lung lanjiu, kakibo nahdung lung lan-e. 

18Peleg niu takum 30 miboga, piumai nah khat, Reu tu lung-e; 

19sibosai pah takum 209 lung lanjiu, kakibo nahdung lung lan-e. 

20Reu niu takum 32 miboga, piumai nah khat, Serug tu lung-e; 

21sibosai pah takum 207 lung lanjiu, kakibo nahdung lung lan-e. 

22Serug niu takum 30 miboga, piumai nah khat, Nahor tu lung-e; 

23sibosai pah takum 200 lung lanjiu, kakibo nahdung lung lan-e. 

24Nahor niu takum 29 miboga, piumai nah khat, Terah tu lung-e; 

25sibosai pah takum 119 lung lanjiu, kakibo nahdung lung lan-e. 

26Terah niu takum 70 khangtang miboga, pahai Abram, Nahor khatdi Haran piu 
thiu-e. 

Terah Kaikikdung 
27Haibo maidungse Abram, Nahor khatdi Haran piu, Terah kaikikdung-e. Haran 
hai Lot piu-e, 

28chiudi Haran hai pakiluang Babylon gu Ur gasu papiu ringbam khaga shai 
mide. 

29Abram niu Sarai tu panao leng lu-e, khatdi Nahor niu Haran nahpui Milkah tu 
panao leng lu-e, pahai Iskah piu-e. 

30Sarai hai panah lungmakbo nahkampui-e. 

31Terah niu panah Abram, Haran nahpiu, patah Lot, khatdi Abram nao, pamupui 
Sarai tu puilujiu Babylon gu Ur namdi gasu Canaan kadih lam tadsude. Paliuniu 
Haran kadihga wangtang lujiu siga lungsude. 

32Siga Terah niu tingkum 205 tangmiboga shai mide. 

Chabangcham 12 

Tingwang Niu Abram tu Kubo 
1  RAPIU niu Abram khuga din-e, “Nagu kadih, nasingna khatdi napiuky phutlujiu 
Iniu natu lenkhairabo lamse tadsulo. 

2Iniu nakai-kik kengkha pikhai bine, sichiujiu paliuniu kadibo jat khat thiurabo-
e. Iniu natu thoikhai bine khatdi nazanse pidikhai bine, sichiujiu nang hai 
thoidam thiurabo-e. 

3 Natu thoikhai mai hinatu Iniu thoikhai bine. Chiudi natu siangbo mai hinatu 
Iniu siangkhai bine. Sichiujiu napen gasu Iniu jat hinatu thoikhai bine. 

4Abram tingkum riakchinnia-mangiukiu tangmiboga, RAPIU niu pakhuga 
dinkhaibo jengniu Haran gasu tadpad sude; siga Lot di pasai suitadle. 

5Abram niu panao Sarai, pasai kariupiu nah Lot, khatdi Haran gasu daolubo 
pakhiu-palan nai pavangdungtu puilujiu Canaan kadihlam jontad sude. 

6Paliuniu Canaan ga wangtangboga, Shechem ga bambo masanbo bam, Moreh 
gu masanbo singbang wangtang makthen tadjiu bamme. (Sibo wan gase Canaan 
maidungse siga lungjiu bamniu-e). 

7RAPIU niu Abram khuga ngaolen khaijiu din-e, “Haibo kadihse Iniu nakai-
kikdung leng pikhai rabo si-e.” Siga Abram niu RAPIU leng rathakbam khat 
thiukhai-e. 

8Sibosai, maluangpoi khat bambo Bethel namdi gu tingrun lam, paniu pagu 
rijikyse tingnu lamniu Bethel, tingbang lamniu Ai kakga thiukhai-e. Sigadi paniu 
rathakbam khat thiukhaijiu RAPIU tu kahumde. 

9Sigasu paniu pabam khat gasu khatga tadjiu Canaan gu tingrun lam tadkhai 
sude. 

Abram niu Egypt ga 
10Chiudi Canaan ga charakhum kadibo khat wangjiu Abram niu Egypt gu tingrun 
lam tadkiujiu siga pakak khat lungkhai-e. 

11Paniu Egypt ramrai wangtang suboga panao Sarai khuga din-e, “Nang-hai nazu 
nalun wibo pui-e. 

12Egypt maidung siniu natu ngaoboga, paliuniu natu anao-e chiusai, atu kamshat 
misune khatdi natura piring khai sune. 

13Siniu nang-hai atanpui-e chiulo; sichiusai najeng gasu paliuniu atu akhi 
mawikhaijiu pi lungkhai sune.” 

14Paniu Egypt ramrai ken-ngutboga, Egypt maidung siniu panao hai pazu-palun 
wi-e chiubo ngaolude. 

15Chakampaodung khangsianiu patu ngaoboga, pahai pazu-palun dejiukha wilo 
chiubo chawang khuga paokhai-e, sichiujiu patuse chawangky lam puiwang 
mide. 

16Pajeng gasu chawang siniu Abram tu akhi mawi khaijiu, milydung, kamidung, 
matom-kabuidung, qonniamdung, qontraodung khatdi kavangdung pikhai sude. 

17Chiudi chawang siniu Sarai tu lulubo jengniu chararen kasabo pariga khatdi 
chawangkiningga bammai mathiu khuga RAPIU niu langkhaide. 

18Siga chawang siniu Abram tu kuwang maniu sude, “Nangniu degu akhuga 
kamkhai jiulo? Pahai nanao-e chiujiu dekamjiu akhuga nang dinmak jiulo? 

19Dekamjiu nangniu patu hai natanpui-e chiujiu pi atu anao leng lujiulo? Nanao 
haiga bam-e; patu puilujiu tadmilo.” 

20Chawangniu pamaidung khuga chamtan pikhaijiu, paliuniu Abram tu khatdi 
panao nai pagu hina pikhaijiu paliu kadih gasu hathon mide. 

Chabangcham 13 

Abram nai Lot Tampadbo 
1Abram niu panaotu khatdi pagu kabambo hina phunglujiu Egypt dih tingpi 
lamsu kensujiu Canaan dih tingrun lamse tadsude, siga Lot di pasai suitadle. 

2Abram hai kalek wichang wi-e, pagu milydung, kamidung, matom-kabuidung 
khatdi kachia rangkanggi kengkha bam-e. 

3Sichiujiu paniu sibo bamse phutlujiu pabam khat gasu khatga tadjiu Bethel 
lamse tadkhai-e. Paniu karaiga rijiky thiukhai mibo bam Bethel nai Ai gase 
wangtangde, 

4siga paniu rathakbam khat thiukhaide. Sichiujiu siga pah RAPIU tu kahum-e. 

5Lot gudi milydung, kamidung, matom-kabuidung khatdi pavangdung kengkha 
bamme. 

6Panai khangniagu khaorui-khaona kengju mibo jengniu panaileng piubuanse 
buita mide. 

7Sijengniu Abram gu khaorui-khaona khuanmai nai Lot gu khaorui khaona 
khuanmai n-gi sude. (Sibo wan-gase Canaan mai nai Periz mai sibo kadihga 
lungbam kha-e). 

8Siga Abram niu Lot khuga din-e, Ania hai singna-e, siniu namai nai amai n-gi 
athao makrabo-e. 

9Sijengniu ania kalek tam mikhe. Nangniu lunibo kadih kada lulo. Nangniu npui 
khatlam, Iniu khatlam tadrabo-e. 

10 Lot niu ajangjiu phuiboga Jordan Ramjeng pakhiangna Zoar npui luongriang 
hina, tadui kengbambo, RAPIU gu kareng kumbo maksai Egypt dih kumbo hai 
ngaode. (Haise RAPIU niu Sodom nai Gomorrah namditu kam maha makhabo 
suang-e). 

11Sijengniu, Lot niu Jordan Ramjeng pakhiangna hai paleng kadalujiu naimikpad 
lam tadmide. Sichiujiu panai khangniase ramna mibo-e. 

12Abram niu Canaan dihga bammide, khatdi Lot niu namdigu ramjeng gase 
lungjiu Sodom mungga rijiky thiukhaide, 

13haiga lungmaidungra kasa mai-e khatdi RAPIU khuga kamao kammaidung-e. 

Abram niu Hebron lam Tadbo 

14Lot niu tadmibo sai, RAPIU niu Abram khuga din-e, “Nangniu chap bambo gasu 
pabam hina ajangjiu phuilo. 

15Iniu haise naleng khatdi nakai-kikleng pikhai bine, sichiujiu haise tingtheng 
nagu thiurabo-e. 

16Iniu nakai-kik leng, mainiu pariak singamlakbo pikhai bine; haise mai khatniu 
kadihga nbuiniang situ singam lakbo kumrabo-e! 

17Tuhoira tadlujiu kadih pakhiangnase phuisulo, palamra Iniu haise naleng 
pikhai rabo-e.” 

18Sijengniu Abram niu pagu rijibam kali lujiu Hebron ga bambo Mamre gu 
masanbo singbang mungga wang lungde, siga paniu RAPIU leng rathakbam khat 
thiukhai-e. 

Chabangcham 14 

Abram niu Lot tu Ranpadbo 
1Chawang khang madai Babylon mai wang Amraphel, Ellasar mai wang Arioch, 
Elam mai wang Chedorlaomer khatdi Goiim mai wang Tidal paliuniu, 

2chawang khang mangiu, Sodom mai wang Bera, Gomorrah mai wang Birsha, 
Admah mai wang Shinah, Zeboiim mai wang Shemeber, khatdi Bela (maksai 
Zoar) mai wang paliutu chari thiusude. 

3Chawang khang mangiu hainiu khat thiulujiu tuhoi Duipui Kashaibo chiu 
kubambo Siddim Ramjengga wang madui-e. 

4Paliu hai Chedorlaomer hangga tingkum kariu-je-niakiu bamkhai mibo-e, 
chiudi kariu-je-sumkiubo kumga paliu patu atungsu mibo-e. 

5Kariu-je-madaikiubo kumga Chedorlaomer niu pamaluangmai dungtu 
maluangwang Ashteroth Karnaim ga bambo Rephaim, Ham ga bambo Zuzim, 
Kiriathaim ajengningga bambo Emim, 

6khatdi Edom luongga bambo Hor maitu paliuniu ngamlude, sichiujiu ramjing 
taiga bambo Elparan tangbo paliuniu hameng sude. 

7Sigasu paliuniu Kadesh (sibo tingga Enmishpat chiu kubo) katang malan 
wangde. Paliuniu Amalek maidung kadih pakhiangna lulude, sichiujiu Hazazon 
Tamar ga bambo Amor maidung tudi ngam lude. 

8Sigasu Sodom, Gomorrah, Admah, Zeboiim khatdi Bela wangdung khang 
mangiuniu paliu riphendungtu khomwang Siddim gu Ramjengga, 

9Elam, Goiim, Babylon khatdi Ellasar wangdung khang madaitu, chari thiu subo-
e. 

10Sibo ramjengse chakhomky kengchang keng-e, siga Sodom nai Gomorrah 
wangpiuse pakkhaiboga, chakhomky gase nkhuang khai mide. Chiudi kakibo 
wangdung sumra maluonggen lam pak nbai mide. 

11Chawang khang madai siniu Sodom nai Gomorrah ga bambo hina, katiu-
kasakdi suttad kam mide. 

12Abram chi-nah Lot se Sodom ga lungbam-e, siga paliuniu patudi pagu 
kabambo hinadi sutlu tad mide. 

13Chiudi siga mai khangkhat marilujiu wang Amor mai, Mamre gu masanbo 
singbang mungga lungbambo Hebrew maipiu, Abram khuga chakhum 
paokhaide. Mamre khatdi pasingna kania Eshcol nai Aner hai Abram lam 
liangmai-e. 

14Abram niu pachi nahpiutu minlude chiubo khuan chiuluboga, pagu rijiky gasu 
paniu chari thiura chamai 318 tu ku-madui lujiu chawang madai situ Dan tangbo 
hatad sude. 

15Siga paniu pamaidungtu paphom-phomleng njan tamlujiu mikremaidung situ 
nchunniu chari thiujiu ngamlude. Paniu paliutu Damascus gu tingpilam Hobah 
katang hatadle. 

16Sichiujiu lutadmibo hinase daolan kamlude. Paniu pachi-nahpiu Lot tudi, pagu 
mania hina khatdi maipui-maina nai kaki-kibo kavangdung tudi kalan lude. 

Melchizedek Niu Abram Tu Thoikhaibo 
17Abram niu Chedorlaomer khatdi kakibo wangdungtu chari ngamlujiu 
wangboga, Sodom gu wangpiuniu patu Shaveh Ramjeng (Chawang Ramjeng 
chiujiudi kubo) ga adaora padle. 

18Siga Salem gu chawang khatdi Kuthubo Rawang gu singkudi thiujiu bambo 
Melchizedek niu taruak nai jaw phungwangde, 

19sichiujiu paniu patu thoikhaijiu din-e, “Ting-kadih dambo Kuthubo Rawang 
siniu Abram tu thoikhai bilo! 

20Nagu mikremaidung riga chari ngamkhaibo Kuthubo Rawang situ thuonlo!” 
Sichiujiu chari gasu sutlubo hinagu dam-kariugu damse Melchizedek leng 
Abram niu pikhaide. 

21Sodom gu chawang siniu Abram khuga din-e, “Sutlubo hinase naleng lululo, 
chiudi amai hinatu pikhai kalanlo.” 

22Abram niu paokakge, “Tingkadih Dampao Kuthubo Rawang RAPIU masuangga 
Iniu siangjiu dinbo-e, 

23chiubora Iniu nagu wakhatdi, chalangkeng maksai chaphitop-riang tangbo 
lulakge. Palamra nangniu wadaodi haichiu dinmakra leng-e, “Iniu Abram tu pi 
lungwi khaibo-e.” 

24Aleng wakhatdi Iniu lulakge. Amaidungniu thinmibo situ ronna Iniu lukhaine. 
Chiudi alam liangmaidung Aner, Eshcol khatdi Mamre paliu damra pikhai bilo.” 

Chabangcham 15 

Abram Khuga Tingwang Niu Ladriat Thiubo 
1Haibosai, Abram madungao khat ngaojiu, RAPIU niu pakhuga dinbo chiu-e, 
“Abram yo, pingtulo. Kapingbo gasu Iniu natu jukhaijiu chaphijeng kadibo 
naleng pikhai bine.” 

2Chiudi Abram niu paokakjiu din-e, “Kuthubo RAPIU yo, Iniu anah hasai, nangniu 
pikhaibo phijengse aleng degu pageng bamralo? Alek lurabo sira Damascus 
maipiu Eliezer hai ronna-e. 

3Aleng nangniu nahmai pikhai makbo jengniu avangmainiu agu kalek lumi rabo-
e.” 

4Siga RAPIU niu pakhuga dinlanbo pah chiu-e: “Haibo vang Eliezer siniu nalek 
lulakge; nanah siakniu nalek lurabo-e.” 

5RAPIU niu patu lenlam puipad lujiu din-e, “Tingpuk lam phuikhanglo, khatdi 
chagandung situ pariak chak matailo; sikum gapjiu nakai-kikdung lungrabo-e.” 

6 Abram niu RAPIU tu malum-e, sijengniu RAPIU niu pamalum kumjiu patu 
lukhaide. 

7Siga RAPIU niu pakhuga din-e, “I hai RAPIU si-e, Babylon ga bambo Ur gasu natu 
puipad lujiu haibo kadihse naleng pikhai bine.” 

8Chiudi Abram niu maniu-e, “Kuthubo RAPIU yo, haise agurabo-e chiubo Iniu 
dechiu singamlu ralo?” 

9Paniu paokakge, “Takum sum sum tangmibo matom khat, kami khat khatdi 
milychi khat sigasu makhao khat nai kaphina khat akhuga phungwanglo.” 

10Abram niu khaoringdungse Tingwang khuga phungwangjiu paphan-phan 
rekhaide, sichiujiu paphan-phanse thom nia thiujiu thomkhaide, chiudi paniu 
thingnase rekhai makge. 

11Wakhaodung rigase chamitiuleng lenwang taokhai-e, chiudi Abram niu 
paliutu hathon mide. 

12 Naimik kiusuboga, Abram jipting tad mide, siga kapingbo khatdi charenbo 
pakhuga wang-e. 

13RAPIU niu pakhuga din-e, “Nakai-kikdungse sangdiumai ramga pazu simakmai 
thiujiu lungne; siga paliu kavang thiujiu lungne, khatdi paliutu tingkum kai 
madai mathad khairabo-e. 

14Chiudi paliutu bangkhaibo jat-dung situ Iniu sajai pikhai rabo-e, sichiujiu 
paliuniu sibo sangdiumai dih phutpadboga, chakhiu-chalan kengjiu phungtad 
rabo-e. 

15Nangra ring mathengne khatdi agi-manaijiu shaine, sichiujiu natu nphum 
mawi khaine. 

16Haise nakai nakikdung siniu haiga malanwang makhaga chaken madai-ga 
padrabo-e, palamra Amor maidungniu wajiukha sajiu paliutu sajai pikhaitang 
makthen Iniu hathon lakge.” 

17Naimik kiumiboga khatdi tamiu miboga mikha padbo chali khat nai tao-
bansatbo kahiupuang khat ngao-e khatdi sise wakhaodung-jan kakga tadmariu 
sude. 

18Siga RAPIU niu Abram khuga ladriat thiu khaide. Paniu din-e, “Iniu nakai-
nakikdung leng haibo Egypt lamrai gasu Euphrate Giuki tangbo dih hai pikhai 
bine, 

19sironna makjiu Keni, Kenizz, Kadmoni, 

20Hitt, Periz, Rephaim, 

21Amor, Canaan, Girash, khatdi Jebus maidung kadih hai khaisan bine.” 

Chabangcham 16 

Hagar Nai Ishmael 
1Abram nao Sarai siniu panah wadi lung makge. Chiudi pakhuga Egypt mai 
liupui khat kavang pazanniu Hagar kubo khat bam-e. 

2Sijengniu Abram khuga paniu din-e. “RAPIU niu anah lungra kham mide. Siniu 
nang dekamjiu avangpuitu maluangji mak ralo? Saoniu sila paniu aleng ngena 
khat kumbo lung suma?” Sarai niu dinbose Abram suikhaide. 

3Sijengniu Hagar tu Abram naoleng paniu pikhai bide. (Haise Abram niu Canaan 
ga tingkum kariu lungkhang mibo saiga-e). 

4Abram niu Hagar tu nphiuji khaiboga pawon phung mide. Paniu pawon phung 
mide, chiubo siluboga chaliang sude khatdi Sarai tu wajeng sita mide. 

5Siga Sarai niu Abram khuga din-e, “Hagar niu atu wajeng sitamibo hai nadon-e. 
Iniu patu naleng pikhaijiu paniu pawon phungmiboga atu wajeng chakta mide. 
Nangniu majima, Iniu majima, saoniu majilo chiubo RAPIU niu ladjan thiumi 
sulo!” 

6Abram niu paokakge, “Wichang wide, pahai navang-e, siniu nahangga bamme; 
nangniu patu kamnibo hina kambo sui-e.” Sigasu Sarai niu Hagar tu 
mathadchang mathad sude—sijengniu pah paktad mide. 

7Shur lam tadbo puidi ramjingga bambo ajai khatga RAPIU gu maza khatniu 
Hagar tu ngaolen khai-e, 

8khatdi din-e, “Sarai vangpui Hagar, nang delamsu wangkin jiulo khatdi delam 
tadkhai ralo?” Paniu paokakge, “Awangpui khugasu I pak kinbo-e.” 

9Paniu din-e, “Pakhulam malanwang sulo khatdi pavang thiujiu bamlo.” 

10Paniu dinlan-e, “Mai khatniudi pariak singam lakbo kai-kikdungse Iniu naleng 
pikhai bine. 

11Nangniu nangnah piumai khat lung sune khatdi nangniu pazan Ishmael chiu 
kurabo-e, palamra nangniu chariujiu kapbo khuanse RAPIU niu chiukhai bide. 

12Chiudi nangnah hai chahung kumjiu lungrabo-e; paniu mai hinatu atung rabo-
e khatdi mai hinaniu patu atung rabo-e. Pasingnadung khugasu para tamsinjiu 
lungrabo-e.” 

13Hagar paronna haichiu dinsude, “Pachang siakjiu Iniu Tingwang tu ngaolubo 
ma, ngaolubo saidi ringlu buima?” Sijengniu patu npao khaibo RAPIU tu paniu 
“Ngaobambo Rawang” chiujiu kukhaide. 

14Sichiujiu maidungniu Kadesh nai Bered kakga bambo ajai situ “Ringbambo 
Khat Siniu Atu Ngaolen-khaibo Ajai” chiujiu ku-e. 

15 Hagar niu Abram nahleng piumai khat mana khai-e, sichiujiu paniu patuse 
Ishmael kukhaide. 

16Sibo wan-ga Abram hai tingkum riaktachat-je-charukkiu tang mide. 

Chabangcham 17 

Ladriatgu Madan, Chagirombo 
1Abram niu tingkum riakchakiu-je-chakiukiu tangmiboga, RAPIU niu patu 
ngaolenjiu pakhuga din-e, “I hai Ngamkambo Rawang si-e. Acham majai lulo, 
khatdi majibo ronna kamlo. 

2Iniu natu ladriat thiu khaijiu, nakai-kik leng kengkha pikhai bine.” 

3Abram niu kadihga makhumkiu kahum-e, siga Tingwang niu din-e, 

4“Iniu haibo ladriat nakhuga thiu khai-e: nangniu jatdung kakeng paopeh 
thiurabo-e. 

5 Nazanse Abram kulak mide, chiudi Abraham chiujiu kumine, palamra Iniu natu 
jatdung kakeng paopeh pithiu khai bine. 

6Iniu nakai-kik leng kengkha pikhai bine, khangsia mainiu chawang thiune. 
Nakai-kikdung hai kingpadjiu paliuniu jatdungse thiurabo-e. 

7 Iniu nakhuga ladriat khaibo hai natah-nanah ken tangbo tingtheng leng majai 
khai bine. Iniu na-Rawang khatdi nakai-kik Rawang thiune. 

8Tuhoi nang sangmai thiujiu bambo dihai naleng khatdi nakaikik leng pikhai 
bine. Canaan dih pakhiangna hai tingthengjiu nakai-kik gu thiurabo-e, khatdi 
Iniu paliu Rawang thiu rabo-e.” 

9Tingwang niu Abraham khuga din-e, “Nangdi akhuga ladriat thiu khaibo hai 
pasai wanglan rabo chaken-ga nakai-kikdungdi tingthengjiu majai rabo-e. 

10Nangdi, nakai-kikdungdi npiumai hina chagirom rabo-e. 

11-12Tuhoi gasu npiumai nah hina jeng tachat tangmibo hina, nakyga kavang tadi, 
sangmai khugasu kavang leng liumai tadi, chagi romrabo-e. 

13Mai hina chagi-rom rabo-e, sichiujiu chapumga lenkhaibo madan hainiu agu 
ladriatse tingtheng leng-e chiubo lenrabo-e. 

14Mai khat kumboniu pagi rom maksai, patu amai-e chiubo chakkhai silakge, 
palamra akhuga ladriat khaibo haitu paniu majai makge.” 

15Tingwang niu Abraham khuga din-e, “Nangniu nanaotu Sarai chiujiu kuta milo, 
tuhoi gasu pazan Sarah kumibo-e. 

16Iniu patu thoikhai bine, sichiujiu paniu naleng npiumai khat lungne, Iniu patu 
thoikhaijiu, pahai jatdung pui thiurabo-e, sichiujiu pakai-kikdung khugasu 
chawangdung lungpad rabo-e.” 

17Abraham pazu kadihga makhum kiujiu kahum-e, chiudi “Mai khatniu tingkum 
kai tangmiboga panah lunglu buima? Sarah tingkum riakchakiu tangmiboga 
panah lunglu buima?” chiubo paniu maning lujiu nuisude. 

18Paniu Tingwang khuga maniu-e, “Dekamjiu Ishmael niu alek lumak ralo?” 

19Chiudi Tingwang niu din-e, “Chiumakge. Nanao Sarah siniu panah piumai khat 
lungne, siga nangniu pazan Isaackurabo-e. Iniu pakhuga khatdi pakai-kikdung 
khuga tingtheng majaikhai rabo ladriat si-e. Haise tingthenggu ladriat si-e. 

20Nangniu Ishmael lamga khengbose Iniu chiukhaide, sichiujiu Iniu patu 
thoikhai bine khatdi pakai-kik kengkha Iniu pikhai bine. Pahai chawang 
nahdung khang kariu-je-niakiu piuse thiurabo-e, khatdi Iniu pakai-pakikdung 
situ kadibo jat khat pithiu khai bine. 

21Chiudi haikumbo ting makumga Sarah niu lungrabo panah Isaac khuga Iniu 
aladriat hai majaikhai rabo-e.” 

22Tingwang niu Abraham tu npao lubo sai, patu saodiak lujiu tadmide. 

23Abraham niu Tingwang kadin piujiu, sibonai chawan panah Ishmael tu khatdi 
paky lungga bambo npiumai hina, pavangdungdi, paniu liuwangbo mai hina tudi 
paliu-gi rom khaide. 

24Abraham hai tingkum riakchakiu-je-chakiubo kum tangmiboga pagi rom-e, 

25siga panah Ishmael se tingkum kariu-je-sumkiu tangmide. 

26Panai khang nia situ naikhat gasu panai-gi rom-e, 

27sibo nai Abraham vangmai mathiu situ sibo paliu-gi rom kam-e. 

Chabangcham 18 

Abraham Leng Npiumainah Khat Pikhaira Ladriat Khaibo 
1Mamre ga bambo masanbo singbang gase RAPIU niu Abraham tu ngaolen khai-
e. N-nien tingphu lan-ga Abraham niu paky-mathenky kamun mungga ntao 
bambo tingga, 

2paniu ngangkhang gapboga, maipiu khangsum chapbam niubo ngao-e. Paniu 
paliutu ngaogapboga paliutu adaora pakpadle. Pazu kadihga makhum kiujiu, 

3paniu din-e, “Paohubodung yo, akyga mathak khai makjiu tadtaron khai tulo; 
naliutu akhi khaira haiga I bam-e. 

4Naliu haibo singbang hangga bamniulo, naliu ngen n-khiura I tadui thuaklu 
wangne. 

5Naliu tabin tadwira katiu poinakhadi I ponwangne, Naliu akyga wangkhaibo 
hainiu atu chakhuang thiukhaibo-e, siniu I naliutu akhi khaine.” Paliuniu 
paokakge, “Thuonkiu-e, aliu sui-e.” 

6Abraham niu kalunglam pakwang, Sarah khuga din-e. “Kalangjiu, nagu withubo 
takhui khoilujiu taruak tamnakha khuak sulo.” 

7Sibosai paniu kabuiky gase pakwang, pamai wibo khatdi palun wibo matompoi 
khat jupad lujiu, mathan kalangjiu khaira pavang khat khuga pikhaide. 

8Paniu wasa, matom ndui khatdi chamise ponlujiu paliu khuga wang pikhaide. 
Sibo singbang hangga pah papumsiakniu paliutu akhi khaijiu paliu tiukhaide. 

9Siga paliuniu pakhuga maniu-e. “Nanao Sarah dega bamlo.” Paniu paokakge, 
“Pah kalungga bamme.” 

10 Paliu ruanggasu khangkhatniu din-e. “Tuhoi gasu chahiu chakiu sailam I 
malan wangne siga nanao Sarah panah piumai khat lungne.” Sarah se pasailam 
akham hiu gasu nking bam-e. 

11Abraham nai Sarah hai thenthui mide, sichiujiu Sarah hai npuimaigu chahiu-
zai tadbo tadta mibo-e. 

12Sijengniu Sarah paronna nuijiu din-e, “Tuhoira I hai tanpejiu thenwang mide, 
Iniu npui-npiu thiungam lura khama? Sironna makjiu akinadi tanpao mide.” 

13Siga RAPIU niu Abraham khuga maniu-e, “Dekamjiu Sarah niu nuijiu, I haichiu 
tanpeh miboga anah lunglu buima chiu dinjiulo? 

14RAPIU leng kungjubo wa bamjiuma? Iniu dinmibo kumjiu, tuhoi gasu chahiu 
chakiu bamsai I malan wangne, siga Sarah panah npiumai khat lungne.” 

15Sarah niu pingbo jengniu suimakjiu din-e, “I nuimakge.” “Yo, nang nui-e.” 
chiujiu paniu paokakge. “Nang nuisiak mibo-e.” 

Abraham Niu Sodom Leng Khengbo 
16Sichiu paliuniu phutkhai lujiu Sodom tu phuikiu ngaobo bam khatga tadmide, 
siga Abraham niu paliutu kapao padle. 

17RAPIU niu paronna maning sude, “Iniu kamrabo hai Abraham khuga mahin 
lakge. 

18Pakai-kikdung hai kadibo khatdi kangambo jatdung thiurabo-e, sichiujiu Iniu 
pakhu gasu jat hinatu thoikhai birabo-e. 

19Paniu panahdungtu khatdi pakai-kikdungtu acham majaijiu majibo khatdi 
kawibose kamraleng Iniu patu kadakhai mibo-e. Sichiujiu paliuniu kamsai, Iniu 
ladriat thiukhaibo kumjiu wahinase paleng kamkhai birabo-e.” 

20Sichiujiu RAPIU niu Abraham khuga din-e, “Sodom nai Gomorrah gu nuan hai 
dichang-di mide, sichiujiu paliutu din masasui bam-e. 

21Iniu paliu lamga chiubambo hai majibo majimakbo phuira I tadrabo mide.” 

22Sichiujiu khangniase phutlujiu Sodom lam tadkhai mide, chiudi RAPIU sira 
Abraham khuga bambo-e. 

23Abraham niu RAPIU khuga wanglujiu maniu-e, “Pachangjiu nangniu pamao 
hamaidung situ pakhui-pamao bammaidung nai nchamjiu kam mahami rama? 

24Sibo namdiga pakhui-pamao hamai khang ringiu bamniusai, sibo namdi 
pakhiangnatu nangniu kam mahami rama? Khang ringiu situ kalanlura jengniu 
nang masiak khai lakma? 

25Pachangsiakjiu nangra wadi pamao hamai situ, pamao bammai nai kamshatmi 
lakge. Sise wadaodi suimakge! Sichiu khai tulo. Nangniu sichiusai pamao hamai 
situdi pamao bammai panai nchamjiu sajai pibo-e. Sise wadaodi suimakge. 
Kadihpiri pakhiangnatu ladzanpaora majijiu ladzan thiurabo-e.” 

26 RAPIU niu paokakge, “Iniu Sodom gasu pamao hamai khang ringiutu daosai, 
paliu jengniu namdi pakhiangnatu masiak khai bine.” 

27Abraham niu dinlan-e, “RAPIU yo, Iniu nakhuga hujiu dinlanbo jengniu amao 
kuak khailo. Ira chamaina-e, wadi dinra amaji ha-e. 

28Chiudi siga chamai ringiu sung khang atai-je-mangiukiu ronna bamniusai 
dechiu ralo? Khang mangiu tangmakbo jengniu namdi pakhiangna situ nangniu 

kam mahami rama?” RAPIU niu paokakge, “Iniu pamao hamai atai-je-mangiukiu 
daosai, namdi situ kam maha lakge.” 

29Abraham niu dinlan-e, “Siga khang atai ronna bamniusai dechiu ralo?” Paniu 
paokakge, “Siga chamai atai bamniusai, Iniu sisetu kam maha lakge.” 

30Abraham niu din-e, “RAPIU yo, nalung pomkhai tulo, chiudi Iniu dinlanne, siga 
khang samriu ronna bamniusai dechiu ralo?” Paniu paokakge, “Iniu khang 
samriutu daosai, sise kam maha lakge.” 

31Abraham niu din-e, “RAPIU yo, Iniu nakhuga hujiu dinlan lanbo jengniu nalung 
pomkhai tulo, siga khang makai ronna bamniusai dechiu ralo?” Paniu din-e, “Iniu 
khang makaitu daosai, namdi situ kam maha lakge.” 

32Abraham niu din-e, “RAPIU yo, I din-gui nakha tane, nalung pomkhai tulo. Siga 
khang kariu ronna daosai dechiu ralo?” Paniu din-e, “Siga khang kariutu daosai 
Iniu namdi situ kam maha lakge.” 

33Haichiu paniu Abraham tu npao lubosai, RAPIU se tadmide. Abraham di 
pakylam malanwang mide. 

Chabangcham 19 

Nuan Phungbo Sodom gu Lunlung 
1Sibonai chawan maza kania siniu Sodom ga wangbo tingga Lot se namdigu 
rengmun-ga ntao bamniu-e. Paniu panaitu ngaogapboga suchap lujiu panaitu 
adaora padle. Panai suangga pah makhumkiu lujiu din-e, “Paohubodung yo, 
naliutu akhi-khaira I haiga bam-e. 

2Chalungsajiu akyga wangkhailo. Naliu ngen n-khiu khailo, khatdi thaichun 
mathak khailo, Nsuannai nsuan buangsu majilujiu nanai tabin tadlanbo sui-e.” 
Chiudi panainiu paokakge, “Daolakge, anaira namdi pake khatga wang mathak 
khai mitane.” 

3Paniu panai khuga dinlan-lan bambo jengniu panaise pakyga suiwang khaide. 
Taruak khuaklu katiu-kasak kam mawikhaira Lot niu pavangmaitu chamtan 
pikhaide, sise kaden khaijiu panai tiukhai-e. 

4Sangmaidungse jimakhaga, Sodom maidung siniu pakyse taomagui mide. Sibo 
namdiga lungbammai kating-kana pakhiangna siga wangsude. 

5Paliuniu Lot tu kulujiu maniu-e, “Thaichun nakyga riukhaira wangbo 
maidungse dega bamlo? Panaitu aliu khuga pilo!” Sodom maidung siniu panaitu 
majang npui-npiu thiunibo jengniu-e. 

6Lot niu kamah-lam padlujiu paky akhamse khamten mide. 

7Paniu paliu khuga din-e, “Akahmaidung yo, sikumbo kasabo ngam kamkhai 
makra Iniu naliu khuga khengbo-e! 

8Phuilo, anahpui liuchangpui kania bam-e. Panai khuga naliuniu kamnibose 
kamlo. Chiudi hainapiu kania tura wa kamkhai tulo; palamra panai akyga 
agiangmai thiujiu bambo-e. Siniu panaitu Iniu gukhai rabo-e.” 

9Chiudi paliuniu din-e, “Nang sangmaipiu, aliutu khamtulo, tadmilo! Aliutu hai 
kamlo, hai kamtulo chiujiu katikhaira nang saolo? Aliu npui gasu tadmilo, 
chiumaksai paliu sung, natu kam masadiang rabo-e.” 

10Siga kalunglam bambo khangnia siniu padlujiu Lot tu kalunglam jukhai lujiu 
akham mide. 

11Sichiujiu lenlam bammai mathiu mikse kamtiat kam mide. Siniu paliu akhamse 
phiu silak mide. 

Lot Niu Sodom Tu Phutkhai Mibo 
12Maipiu khangnia siniu Lot khuga din-e. “Namdi lungga natah-nanahmai 
maksai nasingna kakimai bamsai paliutu haigasu majang npad milo, 

13palamra anainiu namdi haitu kam maha mine. Haibo maidunggu haijiukha 
kasabo haitu RAPIU niu chiulujiu Sodom haitu kam maha mira anaitu 
langwangbo-e.” 

14Siga panahpuidungtu luraleng kambammai khuga Lot niu tadlujiu din-e. 
“Kalang sulo, haigasu tadpad milo; palamra haibo namdi haitu RAPIU niu kam 
maha mirabo-e.” Chiudi paliura pah charuangthiu bam-e chiujiu maning-e. 

15Nsuankhuan maza siniu Lot tu majadra din-e, “Kalang sulo, nanao nai 
nanahpui kania situ puilujiu tadsulo, sichiusai namdi haitu kam mahabo gasu 
naliugu karingtingse marilu bui-e.” 

16Lot hai palung mangebi-e. Chiudi RAPIU niu patu lungsa-e; sijengniu, khangnia 
siniu patu, panaotu khatdi panahpui kania situ paliu ben julujiu namdi lenlam 
jupad khaide. 

17Sichiujiu maza khat siniu din-e, “Naliu ringlura paksulo! Sailam mariphui tulo 
khatdi ramjeng gase mathak tulo. Maluong lamse pakhai sulo, sichiusai naliu 
shailakge.” 

18Chiudi Lot niu paokakge, “Paohubo yo, aliutu sichiu khai tulo. 

19Nangniu atu haijiukha lungsajiu agu ringting rankhai bide. Maluongse diusui 
bamkha-e. I siga pakwang tang makhaga chariu-magenthiubose wangjiu I 
shaimi rabo-e. 

20Uibo nampoise nang ngaoma? Haise namide. Uiga I tadkhaimi tane, sise pabam 
siamjiu tadi I nbaikhai tane.” 

21Paniu paokakge, “Wide, sui-e. Iniu uibo nampoise kam maha lakge. 

22Kalanglo! Paksulo! Nang siga mengtang makthen I wadi kamsi lakge.” Lot niu 
sise kasiambo kukhaibo jengniu nampoi situ Zoar chiu kukhaide. 

Sodom Nai Gomorrah Tu Kam Maha Mibo 
23Lot niu Zoar mengtangboga naimik padmide. 

24Simakdakjiu RAPIU niu Sodom nai Gomorrah namdi rigase taobambo 
chaganmipiu riukiu khaide, 

25sichiujiu sibo ramjengga bambo mai hinatu khatdi siga bambo hinatu kam 
maha mide. 

26Lot nao siniu masailam mariphuibo jengniu matai-tiang mawi mide. 

27Pasaibo nai nsuanse Abraham niu RAPIU masuangga chapkhai mibo bamgase 
pakmengde. 

28Sodom nai Gomorrah tu paniu phuikiuboga ramjeng pakhiangnase mikhutniu 
phuiting mide, sise n-mang kadibo khat gasu mikhut khabambo kumjiu ngao-e. 

29Sibo namdigu ramjengse kam mahami tadi, Tingwang niu Abraham tu 
maningtao khaijiu Lot tura piring khai bide. 

Moab Mai Nai Ammon Mai Phibang 
30Lot niu Zoar ga bampingbo jengniu maluanggen lam khanglujiu tulimki khatga 
lungsude. 

31Panah katingpui siniu pasai-kariupui khuga din-e, “Anaipiu tanpao mide haibo 
kadihga anaitu maluang lungjiu—nahmai lungpadra mai khatnadi hamide. 

32Wanglo, apiutu jaw pisak maniukhai lujiu ngena lungra anai pakhuga jisukhe.” 

33Sibonai nchunse panainiu patu jaw pisak khai lujiu katingpui siniu papiutu 
maluang nphiu jikhaide. Chiudi para jaw sak maniuju mibo jengniu sise simakge. 

34Pasaibo naise katingpui siniu pasai-kariupui khuga din-e, “Danai nchun Ira 
patu maluangji lude, thaichunra nang patu maluangji sulo. Sichiusai anai 
khangniase apiu khugasu anah lunglubui-e.” 

35Sijengniu sibonai nchundi panainiu patu jaw pisak maniu khai lujiu nabopui 
siniu papiutu maluang nphiuji khaide. Para jaw sak maniuju mibo jengniu sisedi 
simakge. 

36Haichiujiu Lot nahpui kania siniu panai piu khugasu panai won phungmide. 

37Katingbopui siniu panah piumai khat lungjiu paniu pazan Moab chiu kukhaide. 
Pahai tuhoi ken-ga Moab mai paopeh si-e. 

38Nabopui siniudi panah piumai khat lungjiu paniu pazan leng Benammi chiu 
kukhaide. Pahai tuhoi ken-ga bambo Ammon mai paopeh si-e. 

Chabangcham 20 

Abraham Nai Abimelech 
1Abraham niu Mamre gasu tadlujiu Canaan gu tingrun lam khatdi Kadesh nai 
Shur kakga lungsude. Pasai, paniu Gerar ga lungbambo tingga, 

2panao Sarah situ patanpui-e chiujiu paniu din-e. Sijengniu Gerar gu chawangpiu 
Abimelech niu Sarah tu puiwang mide. 

3Naikhat nchun Tingwang niu pamanglam madukhaijiu pakhuga din-e, “Palamra 
nangniu chamithiu mibopui haitu lubo jengniu nang shairabo mide.” 

4Chiudi Abimelech niu pakhuga wang mana makge, sichiujiu paniu din-e, “Rapiu 
yo, Ira amao ha-e! Nangniu atu khatdi amaidungtu kam mahami rama? 

5Abraham papumsiakniu pahai patanpui-e chiujiu din-e, sise kumgapjiu padi 
dinlan-e. Haise Iniu masansiakbo lungchunniu kambo-e, Ira kamaobo wadi kam 
makge.” 

6Pamang lamsu Tingwang niu paokakge, “Yo, nangniu masansiakjiu kambo 
jengniu, akhuga maomi makra, Iniu natu pijiu patu piditao khai makbo-e. 

7Chiudi tuhoira, hainapuitu pakina khuga pikhailan milo. Pahai phaimiukakung 
khatle, paniu naleng kakheng thiukhai saira nang shai lakge. Chiudi nangniu 
patu pikhailan maksai nang khatdi namai hina shaikam mirabo-e chiubo hai Iniu 
natu kachan khaibo-e.” 

8Pasaibo nai nsuan kalu Abimelech niu pagu chakampaodungtu kulujiu degu 
padmilo chiubo dinkhaide, siga paliu kapingboniu phuimide. 

9Siga Abimelech niu Abraham tu kulujiu maniu-e, “Nangniu aliu khuga degu 
kamgulo? Iniu nariga degu kamaobo kamkhai mibo bamjiu haikumbo chariu 
magenthiubo hai ariga khatdi amaidung riga dekamjiu phungwang gulo? 
Nangniu kamkhaibo kumbo hai mai khatnadi akhuga kamkhai makha-e. 

10Dekamjiu haise nang kamjiulo? 

11Abraham niu paokakge, “Haiga mai khatnadi Tingwang tu kapingbo habo 
jengniu anaotu lura paliuniu atu kamshatmi suma chiujiu I maningbo jengniu-e. 

12Pahai pachangjiu atanpui-e. Pahai apiu nahpui-e, chiudi apuiniu ponbo makge, 
siniu I patu majang lungbo-e. 

13Sijengniu apiu ky gasu Tingwang niu atu sangmai dihga langkhaibo tingga, Iniu 
pakhuga din-e, “I hai napiubo-e chiujiu mai hina khuga dinbo jengniu nang 
akadin wajiukha sui-e chiubo lenra-e.” 

14Siga Abimelech niu Abraham khuga Sarah tu pikhailan mide, sichiujiu paniu 
paleng milydung, matom-kabuidung, khatdi kavangdungdi pikhaide. 

15Paniu Abraham khuga din-e, “Haiga agu kadih pakhiangna bam-e, nangniu 
lungnibo bamga lunglo.” 

16Paniu Sarah khugadi din-e, “Namao wakhatdi ha-e chiubo lenra, Iniu nachileng 
rangkang sang khat pikhaibo-e, nang kamaobo kammakge chiubo hai mai 
hinaniu sirabo-e.” 

17-18Abraham nao Sarah jengniu Abimelech gu chawangkiningga bambo maipui 
hinatu pijiu tanah lungmakra Tingwang niu kham mibo-e. Sijengniu Abimelech 
leng Abraham niu kakheng thiukhaiboga Tingwang niu patu wikhai bide. Paniu 
panaotudi, pavangpuidung tudi wikhai bide, sichiujiu paliu mathiu tanah 
lunglan lura wikhai bide. 

Chabangcham 21 

Isaac Tu Manabo 
1Paniu ladriat khaibo kumjiu, RAPIU niu Sarah tu thoikhai bide, 

2sichiujiu Abraham niu tanpao miboga, panao papum ripjiu panah piumai khat 
manade. Npiumai nah situ RAPIU niu dinkhaibo wan-gase manade. 

3Abraham niu patu Isaac chiujiu pazan mathak khai-e, 

4sichiujiu Isaac niu jeng tachat changmiboga, Tingwang niu chamtan pikhaibo 
saisuijiu Abraham niu pagi romkhai-e. 

5Isaac tu manabo tingga Abraham tingkum kai khat tangmide. 

6Sarah niu din-e, “Tingwang niu aleng ringabo nai nuibo pikhai bide. Alamga 
chiumai hinaniu atu nui ncham rabo-e.” 

7Sichiujiu paniu dinlan-e, “Abraham leng Sarah niu ngena lungkhai bamme 
chiujiu saoniu dinralo? Chiudi paniu tanpao mibo wan-ga Iniu paleng piumainah 
khat lung khai bamme.” 

8Ngenase dikhangjiu, patu alaobonai, Abraham niu changee kadibo khat 
kamkhai-e. 

Hagar Nai Ishmael Tu Hathon Mibo 
9Naikhatra, Egypt maipui Hagar niu Abraham leng lungkhaibo Ishmael niu Sarah 
nah Isaac tu mathen sude. 

10Sarah niu panaitu ngaolujiu Abraham khuga dinsude, “Kavangpui nai panah 
haitu hathon milo. Anah Isaac niu lurabo nagu kalekse, hainapui nahniu 
wakhatdi daobo suilakge.” 

11Sichiu dinbo jengniu Abraham palung magenthiu-chang magenthiu sude, 
palamra Ishmael di panah-e. 

12Chiudi Tingwang niu Abraham khuga din-e, “Ngena nai papui Hagar jengniu 
nalung chariu tulo. Sarah niu dinbo saisuijiu kamlo, palamra Iniu nakhuga 
ladriat khaimibo kai-kikdungse Isaac khugasu padrabo-e. 

13Kavangpui niu lungbo nah tudi Iniu paleng nahmai kengkha pikhai bine, 
sichiujiu paliu jat khat thiurabo-e. Palamra padi nanah-e.” 

14Pasaibo nai nsuan kalu, Abraham niu Hagar tu tek-dom nai tadui-hen khat 
pikhai lujiu, ngena situ papui ting riga thonkhai lujiu hathon mide. Siga paniu 
tadpadjiu Beersheba ramjing gase tadmariu sude. 

15Taduise hamiboga, paniu ngena situ chaphejiuga khaidiak lujiu, chakhet ringiu 
kumbo tadpad lujiu ntaokiu lujiu, 

16paronna dinsude, “Anah shaikiubo situ I phui ngam lakge.” Sichiujiu pah 
ntaojiu bamboga ngenase kapsude. 

17Ngena siniu kapbose Tingwang niu chiuluboga, tinggen lamsu Tingwang gu 
maza khatniu Hagar khuga din-e, “Hagar yo, nang dekamjiu nalung chariubam 
jiulo? Pingtulo. Ngena siniu kapbo khuanse Tingwang niu chiukhai bide. 

18Sulujiu tadsulo, khatdi ngena situ ponlujiu hiam milo. Iniu pakai-pakik gasu 
kadibo jat khat pithiu khai bine.” 

19Sichiujiu Tingwang niu pamik pi rakpad khai bijiu, paniu ajai khat ngaode. 
Paniu tadlujiu chamigi-lah gasu tadui thuaklu wangjiu ngena situ pikhaide. 

20Sichiujiu ngena lungkhangboga, Tingwang niu majang khai bi-e; paniu sibo 
Paran ramjing ga lungjiu tathiu hasipiu khat thiukhang-e. 

21Papuiniu panao leng Egypt mai liupui khattu phiukhai bi-e. 

Abraham Nai Abimelech Niu Suikhaibo 
22 Sibo wan-ga Abimelech niu pagu riphen-pao, Phicol tu majang lujiu wang, 
Abraham khuga din-e, “Nangniu kambo hinaga Tingwang niu natu majang 
bamme. 

23Sijengniu tuhoi Tingwang masuangga nangniu akhuga, anahmaidung khuga 
khatdi akai-kikdung khuga arat lakge chiubo ladriat thiukhailo. Iniu natu 
chakhuang thiujiu lungbambo kum, nangdi atu khatdi nangniu lungbambo kadih 
haitu chakhuang thiujiu lungne, chiubo ladriat thiukhailo.” 

24Abraham niu din-e, “Yo, Iniu ladriat thiukhai-e.” 

25Abimelech vangdungniu sutlubo akhun khat jengniu Abimelech khuga 
Abraham niu din-e. 

26Siga Abimelech niu din-e, “Sise saoniu kamjiulo I simakge. Haibo lamga nang 
akhuga dintao makge, haise Ira chiurai thubo-e.” 

27Sichiujiu Abraham niu Abimelech leng milydung nai matom kasia pikhaijiu 
panai chamsiang lude. 

28Abraham niu pagu milydung ruanggasu milypoi chinniatu jupad tam khaide, 

29siga Abimelech niu pakhuga maniu-e, “Sise nangniu dekam ralo?” 

30Abraham niu paokakge, “Haibo milypoi chinnia hai nang lukhailo. Haisiniu 
akhunse Iniu chukhaibo-e chiubo nangniu suikhaibo-e.” 

31Sijengniu sibo bam situ Beersheba chiujiu kukhaide, palamra panai 
khangnianiu ladriat thiukhaibo gasu-e. 

32Beersheba ga panainiu ladriat thiukhai lubosai, Abimelech nai Phicol se 
Philistia lam malanwang mide. 

33Beersheba ga Abraham niu khiangpi bang khat lingkhai lujiu, 
paniu RAPIU Tingtheng Ringbo Rawang tu kahumde. 

34Philistia ga Abraham niu pating kathengkha lung khai-e. 

Chabangcham 22 

Isaac Tu Kadkhaira Abraham Khuga Tingwang Niu Chamtan Pibo 
1 Pakak khat saiga Tingwang niu Abraham tu madiujiu, pakhuga din-e, 
“Abraham yo!” Siga Abraham niu paokakge, ‘Yo, haiga I bam-e!” 

2 Tingwang niu din-e, “Na-nah khatnakha bambo, nangniu wajiukha lungsajiu 
bambo nah situ puilujiu Moriah kadih lam tadsulo. Siga Iniu natu lenkhai rabo 
maluang gase nangniu patu aleng charathiujiu kadkhailo.” 

3Pasaibo nai nsuan kalu, Abraham niu charathiu raleng tasing kamlujiu pagu 
qonniam bang thiulu, Isaac nai pavang khangniatu majang lujiu tadsude. 
Tingwang niu pakhuga dinkhaibo bam lamse jontad sude. 

4Pasumbo naise, Abraham niu pabamse phuimeng ngao mide. 

5Siga paniu pavang kania khuga din-e, “Konniam hai phui bamniulo. Ngena anai 
uiga tadlujiu chara kahum lujiu wangne.” 

6Abraham niu Isaac tu pijiu charathiurabo singse ponkhai lujiu, paniu chaheng 
nai chami thiuraleng chamise thinlujiu tadsude. 

7Panai sichiujiu tadbamga, Isaac niu maniu sude, “Apiu yo!” Paniu paokakge, 
“Hao, anah yo?” Isaac niu maniu-e, “Nakhuga chami nai tasing sira I ngao-e, 
chiudi kadkhai rabo milypoi sira dega bamlo?” 

8Abraham niu paokakge, “Tingwang niu pikhai rabo-e.” Sichiujiu panai 
khangniase tadpad sude. 

9 Tingwang niu dinkhaibo bamgase panai mengtangboga, Abraham niu 
rathakbamse thiulujiu sibo riga tasingse ponkhai sude. Paniu panahtu ratlujiu 
tasing rigase ponkhai sude. 

10Sichiujiu paniu panahtu gikhai raleng pahengse khengmalen khang sude. 

11Siga RAPIU gu maza siniu patu tinggen lamsu kusude, “Abraham, Abraham!” 
Paniu paokakge, “Yo, haiga I bam-e.” 

12Paniu din-e, “Ngena situ wadi kam mathiutulo, wakhatdi kamtulo. Nangniu 
Tingwang tu pingbo jengniu nangnah khatnakha bambo situ masiak makge, 
chiubo tuhoira I silude.” 

13Abraham niu mariwang phuiboga, chaphejiuga kamichi khattu pake gasu 
kabet manlujiu bambo ngaolude. Sise paniu tadlujiu ponwang, panah sung 
maring rukhaibo rathakse kadkhaide. 

14Abraham niu sibo bamtu “Jehovah-Jireh” chiu kukhaide. Sichiujiu thainai 
tangbo maidungniu din-e, “RAPIU gu maluang gase paniu pikhai-e.” 

15 RAPIU gu maza siniu tinggen lamsu lonniabo thiujiu kujiu din-e, 

16“Iniu chamtan gasu ladriat katanbo khat thiukhai-e, chiujiu RAPIU niu din-e; 
sisera Iniu natu nkiujiu thoikhai bine. Palamra nangniu aleng nangnah pumlibo 
situdi masiak khai makge. 

17Tingpukga chagandung kumjiu maksai duipui taphuga nbuiniangse kumjiu 
Iniu nakai-kik leng pikhai bine. Nakai-kikdung siniu paliu mikremaidungtu 
ngamjiu lungrabo-e. 

18Nangniu acham majaibo jengniu nakai-kikdungtu Iniu thoikhaibo kumjiu 
thoikhaira jat hinaniu khengrabo-e.” 

19Abraham niu pavang kania khuga malanwang, panaitu puilujiu Beersheba 
lamse wanglan mide. 

Nahor Kaikikdung 
20Pakak khat saiga, Milkah niu pasai kariupiu Nahor leng nahmai khang tachat 
lungkhai-e chiu Abraham niu silude. 

21Paliu sira tingthubo Uz, pasai kariupiu Buz, Aram piu Kemuel, 

22Chesed, Hazo, Pildash, Jidlaph khatdi Rebecca piu Bethuel paliu hai-e. 

23Haichiujiu Milkah niu Abraham saikariupiu Nahor leng nahmai khang tachat 
lungkhai-e. 

24Nahor rammai-liupui, Reumah niu Tebah, Gaham, Tahash khatdi Maakah tu 
lungkhai-e. 

Chabangcham 23 

Sarah Shaibo Khatdi Abraham Niu Charawleng Kadih Liubo 
1Sarah tingkum kai-khatje-makai chinniakiu lungkhai-e. 

2Pah Canaan kadih Hebron ga shaikhai mide, siga Abraham niu Pah shaibo tu 
achung khaide. 

3Panao shaikhaibo bam gase paniu khaidiak lujiu, tadmeng Hitt maidung khuga 
din-e. 

4“Ira naliu ruangga sangmai khangkhat thiujiu lung bambo-e, siniu anaotu 
baikhaira aleng kadih jonkhailo.” 

5Paliuniu paokakge, “Paohubo yo, aliu lad nking khailo. 

6Aliuniu natu kangambo jupao khat leng lukhaibo-e, siniu aliugu bambo lungga 
withubo rawga nanaotu baikhailo.” 

7Siga Abraham niu paliu masuangga makhumkiu din-e, 

8“Naliuniu anaotu baikhaira sui-e sai, Zohar nahpiu Ephron khuga, palu mungga 
bambo Machpelah Tulimkise aleng jonkhaira dinkhai janlo. 

9Sichiujiu Iniu sibo bamse agu charawbam thiura, naliu mathiu masuangga 
paman kabuibo pijiu liuraleng, naliu npao khai janlo.” 

10Namdigu rengmun maduibam gase Ephron papumsiak ntao bam-e, paniu 
mathiu masuangga paokakjiu din-e, 

11“Paohubo yo, nking khailo, Iniu siga bambo alu khatdi sibo tulimkiga bambo 
hina naleng pine. Haise Iniu arammai mathiu masuangga naleng pikhai mibo-e, 
sijengniu siga nangniu nanaotu baikhai sulo.” 

12Chiudi Abraham niu Hitt maidung masuangga makhumkiu lujiu, 

13Ephron khuga, mai mathiu chiulura din-e, “Alad nking khaira Iniu naliu mathiu 
khuga kheng-e. Iniu chalu pakhiangna haise liura mide. Iniu paman pibo hai 
lukhailo, sichiusai Iniu anaotu haiga baikhaine.” 

14Ephron niu paokakge, 

15“Paohubo yo, kadih haise rangkang kai madai leng sui-e, chiudi sikumbotu anai 
kakga degu bamjiulo? Haiga nanaotu baikhai sulo.” 

16Abraham niu suijiu, alimaidungniu tadkinbo saisuijiu, mathiu masuangga, 
Ephron niu dinbo rangkang kai madai-gise madatpad khai bide. 

17Sichiujiu Mamre gu tingbang lam bambo Ephron gu kadih Machpelah se 
Abraham gu thiu mibo-e. Siga chaludi, tulimki sidi khatdi sibo lungga bambo 
singbang hinadi jaomibo-e. 

18Haise Abraham gu mide chiubo, sibo madui ruangga bambo Hitt maidung 
mathiuniu simibo-e. 

19Sichiujiu Abraham niu panao Sarah tu Canaan kadihga sibo tulimki gase 
baikhai mibo-e. 

20Sijengniu Hitt maidunggu thiubam niubo luzam khatdi sibo lungga bambo 
tulimkise Abraham gu charao-bam thiumibo-e. 

Chabangcham 24 

Isaac Nao Thiubo 
1Abraham hai tanpao suimide, sichiujiu paniu kambo hinaga RAPIU niu thoikhai 
bide. 

2Paniu pavang ruanggasu tingthubo khatdi pagu bambo mania hina thinbambo 
piutu kulujiu din-e, “Ahingpom kania kakga naben kariokhai lujiu ladriat 
katanbo khat kamlo. 

3Haibo Canaan mai ruanggasu nangniu anah naoleng kadakhai lakge chiubo 
ting-kadih Rawang zan-ga nangniu tasiang siangra Iniu luni-e. 

4Nangniu atu manakhaibo kadih lam tadlujiu anah Isaac naoleng asingnamai 
khugasu lurabo-e.” 

5Chiudi pavangpiu siniu paokakge, “Sibo aliupui siniu paky phutlujiu haibo 
kadihga asai suiwangni maksai dechiu ralo? Sichiusai nangniu wangbo 
bamlamse nanah haitu Iniu pijiu wang lunglan khai rama?” 

6Abraham niu paokakge, “Nangniu siga wakamdi langkhai lan makra kamrabo-
e! 

7Tinggen Rawang, RAPIU, aky gasu, apiuky gasu khatdi asingnamai kadih gasu 
atu maluang wangbo paniu haibo kadihse akai-kikdung leng pikhai bine chiujiu 
ladriat kakungbo thiukhai mibo-e. Paniu pagu mazase namasuang langkhaijiu 
nangniu anah naoleng daolu rabo-e. 

8Aliupui siniu nasai suiwang nimak misai, haibo siangse nariga wanglakge. 
Chiudi nangniu wakam-kamdi anahtu siga pui malan wangbo suimakge.” 

9Sichiujiu pavangpiu siniu, pawangpiu Abraham hingpom kakga paben 
kariokhai lujiu Abraham niu dinbose kamra tasiang katanbo thiukhaide. 

10Abraham vangpiu, mania hina thinbambo paniu, pawangpiugu qontrao kariu 
halujiu Nahor niu lungbambo namdi Mesopotamia gu tingpi lamse tadsude. 

11Paniu mengtangboga, qontraodung situ namdi lenlam, akhun mungga pi 
mathak khai-e. Haise chawan ramliang wangmibo ting, maipuidungniu tadui 
thuakbo wan-e. 

12Paniu kakheng thiujiu dinsude, “Awangpiu, Abraham Rawang RAPIU yo, 
nangniu awangpiu khuga ladriat khaibose majai khaijiu, thainai angam hai pi 
luitathui khailo. 

13Tuhoi namdigu aliumaidungniu tadui thuakbo wan-ga akhun mungga hai I 
bamme. 

14Iniu paliu ruangga khangkhat khuga haichiu dinsu ra-e, ‘Naduikhiu gasu I tadui 
sakkhaine.’ Siga paniu ‘saklulo, Iniu nagu qontraodung lengdi thuakkhai bine,’ 
chiujiu dinsai, pase navangpiu Isaac naoleng nangniu kada khaibo puise thiulo. 
Haise padgapsai, nangniu awangpiu khuga ladriat khaibose majai khai-e chiubo 
Iniu sirabo-e.” 

15Paniu kakheng kamloi makhaga, Rebecca se paduikhiu pamakhuakga ponlujiu 
mengtang sude. Pahai Abraham singnapiu Nahor nahpiu Bethuel nahpui-e, 
panao siniu Milkah-e. 

16Pahai liuchangpui khatdi aliu-chahuna palun wisuibo pui-e. Paniu akhun gase 
tadlujiu paduikhiu thuaklujiu npad sude. 

17Kavangpiu siniu pakhuga pakwang manalujiu din-e, “Chalungsajiu naduikhiu 
gasu tadui sakkhaira aleng pikhailo,” 

18Paniu din-e, “Paohubo sakkhailo chiujiu paduikhiuse pamakhuak gasu ponkiu 
lujiu patu pi sakkhai-e. 

19Sichiu paniu saklubo sai, paniu din-e, “Iniu nagu qontraodung lengdi 
thuakkhai bine, paliu tudi pijiu tadui thikhai lulo.” 

20Paniu paduikhiuse kalangjiu chakhao sakbo kuang gase runkhaijiu pagu 
qontrao hinatu pi tadui thikhai bide. 

21Siga maipiu siniu pangamse RAPIU niu pi luitathui khaibo ma chiujiu maliuna 
phuijiu bamme. 

22Rebecca niu sichiu kamloi miboga, maipiu siniu paman kungbo kachia khap 
khoilujiu paniuga khatdi kachia tah kadibo nia pa-npomga khai bide. 

23Paniu din-e, “Napiuse saolo, dinkhailo. Thaichun amaidung nai I bamkhaira 
pakyga pabam daolu suma?” 

24Paniu paokakge, “Apiura Nahor nah Bethuel si-e, khatdi apui siniu Milkah-e. 

25Akyga magao nai chakhao tatek kengga bam-e,, khatdi naliu bamkhaira 
pabamdi bam-e.” 

26Siga maipiuse khudungkiu lujiu RAPIU tu kahum sude. 

27Paniu din-e, “Awangpiu Abraham Rawang, RAPIU tu thuonlo. Paniu awangpiu 
khuga ladriat khaibose majaikhai bide. RAPIU niu atu awangpiu singna khuga 
majijiu puimeng khai bide.” 

28Aliupui siniu papui khulam pakwang lujiu, padmibo hinase paokhai sude. 

29Rebecca piubo pazanniu Laban kubo bam-e, paniu Abraham vangpiu bambo 
akhun gase pakmeng mide. 

30Laban niu patanpui leng pikhaibo paniu-khap nai patahdungse ngaolude 
khatdi sibopiu lamga paniu dinbose chiulude. Akhun mungga, pagu 
qontraodung khuga chapbam niubo Abraham vangpiu khuga menglujiu paniu 
din-e, 

31“Asai suilujiu chakylam wangkhe. Nangra RAPIU niu thoikhaibo mai-e. 
Dekamjiu haiga chapbam jiulo? Akyga naleng pabam kadenkhai bam-e, khatdi 
nagu qontraodung lengdi pabam bam-e.” 

32Sijengniu sibo piuse pakyga tadsude, sichiujiu Laban niu qontraodung bangse 
khikhai lujiu magao nai piubuanse pikhaide. Sigasu paniu Abraham vangpiu nai 
pamaidung lengse paliu phi khiura tadui ponwang khaide. 

33Katiu tiura ponwangboga, maipiu siniu din-e, “Iniu dinrabo ladse din makthen 
Ira katiu tiu lakge.” Laban niu din-e, “Dinkhai sulo.” 

34Paniu haichiu dinsude, “I hai Abraham vangpiu-e. 

35RAPIU niu awangpiutu dijiu thoikhaibide, sichiujiu patu pi lungwi khai bide. 
Paniu paleng milydung, kamidung, matom--kabuidung, kachia, rangkang, 
kavangpuidung, kavangpiudung, qontraodung khatdi qonniamdung kengjiu 
pikhai bide. 

36Awangpiu nao Sarah niu tanpeh miboga panah npiumai khat lungkhai bide, 
sichiujiu awangpiuniu pagu kabambo hina paleng pikhaibide. 

37Awangpiu niu pagu chamtanse majaira katanbo ladriat khat akhuga pikhaide, 
Sisera paniu din-e, ‘Canaan kadih gasu anah naoleng aliumai kadabo suilakge. 

38Sibosung, apiu kadihlam tadlujiu asingnamai khulamsu panaoleng kada khai 
rabo-e.’ 

39Siga Iniu awangpiu khuga maniu-e, ‘Aliumai siniu asai suiwang raosai, dechiu 
ralo?’ 

40Paniu paokakge, ‘Iniu pawan machang majaijiu bambo RAPIU siniu pagu maza 
langkhaijiu natu pijiu tathui khai bine. Nangniu amuleng apiu kiriang gasu, 
amaidung ruang gasu pidao khai rabo-e. 

41Nagu ladriat gasu nangniu duaklu rabo khatnakha bamme; sisera nangniu 
asingnamaidung khuga tadbo tingga paliuniu suimak misai, sigasu nang duaklu 
rabo-e.’ 

42“Thainai Iniu akhun gase wangboga, haichiu kakheng thiumibo-e, ‘RAPIU, 
awangpiu Abraham Rawang, atu lungsajiu Iniu kambo gahai pijiu tathui khai 
khelo. 

43Akhun haiga I bamme, siga liuchang khatniu tadui thuakra wang dasai 
pakhuga, Iniu paduikhiu gasu tadui sakra khengne. 

44Paniu suikhaijiu khatdi agu qontraodung leng tadui pikhaira kamsai, sibopui 
situ pijiu awangpiu nah naoleng nangniu kada khaibo-e.’ 

45Iniu arathoise loisui makhaga Rebecca hai pamakhuakga paduikhiu ponlujiu 
nthuakra meng kinniu-e. Siga Iniu pakhuga din-e, ‘I tadui sak khaine.’ 

46Paniu paduikhiuse ponkiu nuanglujiu din-e, ‘Sakkhailo, Iniu nagu 
qontraodung lengdi thuakkhai bine.’ Sichiujiu I saklude, khatdi paniu 
qontraodung lengdi thuakkhai bibo-e. 

47Siga Iniu pakhuga maniu-e. “Nang sao nahlo?” Siga paniu paokakge, Apiura 
Nahor nai Milkah nahpiu Bethuel si-e.” Sigasu Iniu paniu-khap nai patahse 
khaibi mibo-e. 

48Iniu khudungkiu lujiu RAPIU tu kahumde. Iniu awangpiu Abraham 
Rawang, RAPIU tu thuonde, palamra paniu atu awangpiu singnamai khugasu 
awangpiu nah naoleng lura majijiu maluang khaibide. 

49Tuhoira, naliuniu awangpiutu lungsa khaijiu naliuniu kamrabo ngamse 
kamkhaine sai, lungsajiu dinkhailo, sichiu makge sai, dinkhailo, Iniu kamrabose 
makum sura mide.” 

50Laban nai Bethuel niu paokakge, “Haise RAPIU khugasu wangbo jengniu, aliu 
wa dinra ha-e. 

51Haiga Rebecca bamme; patu puilujiu tadsulo. RAPIU papumsiakniu dinmibo 
kumjiu patu pijiu nawangpiu nah nao pithiu sulo.” 

52Haise Abraham vangpiu siniu chiuluboga makhumkiu RAPIU tu kahum sude. 

53Sigasu paniu chafai-tani, kachia, rangkang khatdi tatiu-tatah khoipad lujiu 
Rebecca tu pikhai sude. Paniu papiubo nai papui lengdi paman kungbo 
kalendung pikhaide. 

54Sichiujiu Abraham vangpiu khatdi pamaidungse tiu-sak lujiu, nchunse siga 
bamkhaide, Paliu nsuan buangsu miboga, paniu din-e, “Awangpiu khulam I 
malanwang mine.” 

55Chiudi Rebecca piubo nai papuiniu din-e, “Aliupui haitu pijiu n-nid kak khat-
nia kumbo aliu khuga pibam khailujiu, pasainiu patu pitad khailo.” 

56Chiudi paniu din-e, “Aliutu pi manaikhai tulo. RAPIU niu agu tabin hai pijiu 
tathui khaibibo jengniu awangpiu khulam atu pimalan khailo.” 

57Paliuniu paokakge, “Aliupui situ kulujiu paniu degu dinralo aliu nking 
mataikhe.” 

58Sijengniu Rebecca tu paliuniu kulujiu wang maniu-e, “Nang hainapiu saisui 
tadra suima?” Paniu paokakge, “Yo,” 

59Sijengniu Rebecca tu paliuniu paky vangpui khattu maluang lujiu Abraham 
vangpiu nai pamaidung sai pisui lujiu tadkhai mide. 

60Sichiujiu paliuniu haibo lad dinjiu thoikhai bide: “Awangpui yo, nang hai 
chamai sang-sang pui thiulo! Nakai-nakikdung siniu paliu mikremai 
namdidungtu kangambo pi thiulo! 

61Sichiujiu Rebecca nai pavangpuise kaden lujiu khatdi qontraose tuanglujiu 
Abraham vangpiu paliu tadsude. 

62Isaac se Canaan gu tingrun lam, “Ringbambo Khat Siniu atu Ngaolen khaibo 
Akhun” gu ramjing gase wang lung bambo-e. 

63Paniu chaluga, chawan jawthi-tingga nkimeng bamboga, pagu qontraodungse 
wangkinbo ngaode. 

64Rebecca niu Isaac tu ngaoboga, pagu qontrao gasu buang nkum mide, 

65khatdi Abraham vangpiu khuga maniu-e, “Ui chalu lamsu aliu khulam tadwang 
kinbose saolo?” “Pahai awangpiu si-e,” chiujiu kavangpiu siniu din-e. Sijengniu 
papee takumfai khoilujiu pazu takum mide. 

66Kavangpiu siniu Isaac khuga paniu kammibo hina dinkhai sude. 

67Sichiujiu Isaac niu Rebecca tu puiwang papui Sarah niu lungbo mathenky gase 
panao thiujiu lungde. Isaac niu Rebecca tu lungsa-e, sichiujiu papui hamibo 
gasudi palung kiu lu-e. 

Chabangcham 25 

Abraham Kaikik Kakimai 
(1 Char 1.32,33) 

1Abraham niu katambo puitu maluang lunglan-e, pazan niu Keturah ku-e. 

2Paniu Zimran, Jokshan, Medan, Midian, Ishbak khatdi Shuah tu paleng lungkhai-
e. 

3Jokshan hai Sheba nai Dedan piu-e, khatdi Dedan kaikikdungniu Asshurim, 
Letushim khatdi Leummim paliu-e. 

4Midia nahdungniu Ephah, Epher, Honokh, Abida khatdi Eldaah-e. Paliu mathiu 
hai Keturah kaikikdung-e. 

5Abraham niu pagu hinase Isaac leng pikhai diakge; 

6chiudi panao katam maidungniu lungbo nahdung lengra paniu ringbam khaga 
kalen pikhai-e. Sichiujiu haibo nahdungtu paniu panah Isaac khugasu 
Tingbanglam langkhai mibo-e. 

Abraham shaibo khatdi baikhaibo 
7-8Abraham hai tanpao suijiu, takum kai khat-je-riakchinnia-je-mangiukiu ga 
shai mide. 

9Panah Isaac nai Ishmael niu patu Hitt maipiu Zohar nah Ephron gu luzam, 
Mamre gu tingbanglam bambo Machpelah Tulimki gase baikhaide. 

10Haise Abraham niu Hitt maipiu khugasu liulubo luzam si-e, siga Abraham nai 
panao Sarah tu baikhai mibo-e. 

11Abraham shai mibo saiga, “Ringbambo Khatniu Atu Ngaobambo Ajai” mungga 
lungbambo tingga panah Isaac tu Tingwang niu thoikhai bide. 

Ishmael Kaikikdung 
(1 Char 1.28-31) 

12Sarah vangpui, Egypt mai liupui Hagar siniu Ishmael nahdung lungbo riak 
tingthubo gasu: 

13Nebaioth, Kedar, Adbeel, Mibsam. 

14Mishma, Dumah, Massa. 

15Hadad, Tema, Jetur, Naphish khatdi Kedemah paliu-e. 

16Paliu hai chaphiu kariu-je-niakiu gu paopeh maidung-e, sichiujiu paliu zanthen 
hai paliu namdungga khatdi paliu mathak khai bamga pikhai-e. 

17Ishmael hai shaibo tingga, tingkum kai khat-je-samriu chinniakiu mide. 

18Ishmael kaikikdung hainiu Egypt gu tingbanglam. Assyria npuikiga, Havilah 
nai Shur kadih kakga lung-e. Paliu hai Abraham kaikikdung kakimai khugasu 
lungtam mibo-e. 

Esau Nai Jacob Tu Manabo 
19Haise Abraham nahpiu Isaac racham-e. 

20Paniu (Mesopotamia ga bambo Aramea maipiu) Bethuel nahpui khatdi Laban 
tanpui Rebecca tu maluang lungbo tingga Isaac hai tingkum atai tangmide. 

21Rebecca niu panah lungmakbo jengniu RAPIU khuga Isaac niu paleng kakheng 
thiukhaide. Paniu khengbo rathoise RAPIU niu paokak khaijiu Rebecca pawon 
phungmide. 

22Pah ngena taphin manarabo jengniu pawon lung gasu panaise khat-khattu n-
gi sude. Siga paniu din-e, “Dekamjiu haikumbo akhuga padjiulo?” 
Sichiujiu RAPIU khuga maniura pah tadsude. 

23  RAPIU niu pakhuga din-e, “Nalung gahai chamai jat nia bamme; akad silakbo 
khangniatu nangniu lungne. Khangkhatniu khangkhat suang tan nkiune; 
katingbopiu siniu nabopiutu macha rabo-e.” 

24Pawanse wangtang miboga, paniu khangniatu taphin manade. 

25Katingpiuse hengmaren-e, khatdi pagi hai pagiu thiubo chariang kum-e, 
sijengniu pazan hai Esau chiu kukhaide. 

26Niabopiu siniu Esau phimik jammanting lujiu mana kiu-e, sijengniu pazan hai 
Jacob chiu kukhaide. Panaitu lungbo tingga Isaac hai tingkum riak-charuk 
tangmide. 

Esau Niu Pagu Nahraibo Kalekdam Jonbo 
27Ngena kaniase dikhang sude, siga Esau hai tathiu hasibo, nkanlam lungbotu 
masenbo mai-e, chiudi Jacob ra chakyga maliu makjiu bambo mai-e. 

28Isaac niu Esau tu lungsa-e, palamra paniu kamwangbo wakhao janse pah tiuni-
e, chiudi Rebecca ra Jacob tu lungsa-e. 

29Naikhat Jacob niu chara gandui langbamga, Esau hai tathiu habo gasu wangde. 
Pahai mariu mide. 

30Sichiujiu Jacob khuga din-e, “I kami mira kum mide, sibo kahengbo ganduise 
aleng janno.” (Sijengniu patu Edom chiujiu ku-e). 

31Jacob niu paokakge, “Nangniu nagu naraibo kalekdamse aleng pine chiusai, 
Iniu haise naleng pine.” 

32Esau niu din-e, “Wide, I shailaje bamme, sichiusai agu kalekdam siniu aleng 
degu pageng bamralo?” 

33 Jacob niu paokakge, “Nangniu nagu kalekdamse pine chiubogu tasiang siang 
railo.” Esau niu pagu kalekdamse Jacob leng pine chiubogu tasiangse siangkhai 
mide. 

34Siga Jacob niu paleng taruak nai chaganduise tam-tamna pikhaide. Paniu 
tiulujiu khatdi saklujiu tadmide. Esau niu naraibo thiujiu manangbo sira 
pawonleng ronna-e. 

Chabangcham 26 

Isaac Niu Gerar Ga Lungbo 
1Abraham ken-ga padmibo makjiu kakibo charakhum khat padle. Siga Isaac niu 
Gerar ga bambo Philistine mai wangpiu Abimelech khuga tadle. 

2RAPIU niu Isaac khuga ngaolenjiu din-e, “Egypt lam tadtulo, Iniu nakhu dinbo 
kadih haiga bamlo. 

3Haiga lunglo, sichiusai Iniu natu thoikhai bine khatdi maluangkhai bine. Iniu 
haibo kadih pakhiangna naleng khatdi nakai-kikdung leng pikhai bine. Iniu 
napiu Abraham khuga ladriat thiukhaibose majaikhai bine. 

4Iniu nakaikik leng tingpukga chagandung-jiukha pikhai bine, khatdi haibo 
kadih pakhiangna hai paliuleng pikhai bine. Iniu nakaikik-dungtu thoikhaibo 
kumjiu jat hinaniu thoikhaira akhuga khengrabo-e. 

5Iniu natu thoikhai bine, palamra Abraham niu agu tacheng-tajai hina khatdi 
chamtan hina majai khai mibo-e.” 

6Sijengniu Gerar ga Isaac lungmide. 

7Siga lungmaidung siniu panao lamga maniuboga pahai patanpui-e chiujiu paniu 
din-e. Paniu patu panao-e chiujiu wadaodi suimakge, palamra palun wichang 
wibo Rebecca jengniu patu kamshat mira pah ping-e. 

8Isaac niu siga pakak khat lungkhangbo tingga, naikhatra Isaac nai Rebecca 
marai thiubam niubo chawang Abimelech niu pagu kiranki gasu phuimeng 
ngaolude. 

9Abimelech niu Isaac tu kulujiu din-e, “Pahai nanao-e, dekamjiu nangniu patu 
natanpui-e chiujiu dinjiulo?” Paniu paokakge, “Iniu anao-e chiu dinsai atu 
kamshat mira pingbo jengniu-e.” 

10Abimelech niu din-e, “Nangniu aliu khuga degu kamkhai jiulo? Aliu ruangga 
mai khatniu nanaotu maluangji misai aliu mao pikhaira nang kambo-e.” 

11Abimelech niu pamaidung mathiutu kachanjiu din-e, “Haibo piutu maksai 
panaotu mai khat kumboniu kam masakhai sai patu kamshatmi rabo-e.” 

12Isaac niu sibo kadihga alin lingkhai-e, siga paniu maruk khaibo dam kai thiujiu 
dao-e, palamra RAPIU niu patu thoikhai bibo-e 

13Sichiujiu pah lungwi jut-jut khangjiu kalek wichang wikhang-e. 

14Pagu milydung, matom-kabuidung khatdi kavangdung kengkhang mibo 
jengniu Philistine maidungniu patu manma sude. 

15Sijengniu nda papiu Abraham niu ringbambo tingga chukhaibo akhundungse 
paliuniu taniang chula kam mide. 

16Sichiujiu Abimelech niu Isaac khuga din-e, “Aliu kadih gasu tadmilo. Nang hai 
aliusuang tan nkiukhang mide.” 

17Sijengniu Isaac sulujiu Gerar ramjeng lam pagu rijiky thiukhai lujiu, siga pakak 
khat lungkhai-e. 

18Papiu Abraham ken-ga chukhaibo, Philistine maidungniu chula mibo 
akhundungse paniu phelan lujiu papiuniu mathak khaibo zandungse kukhai lan-
e. 

19Isaac vangdungniu ramjeng gase akhun chujiu tadui dao-e. 

20Gerar maigu mily khuanmaidung nai Isaac gu mily khuanmaidung haichiu 
dinjiu n-gi sude, “Haibo duise aliu gu-e.” Sijengniu akhun zanse Isaac niu “N-gibo 
Akhun” chiujiu mathak khaide. 

21Isaac vangdungniu katambo akhun khat chulande, sibo lamgadi paliu n-gi 
lande, siniu sibo akhuntu “Mikrebo Akhun” chiujiu paniu kukhaide. 

22Sibo bam gasu paniu tadlujiu akhun khat chukhai lande. Siga ari-arabo 
padmakge, sijengniu sibo akhun zanse “Khenrang thiubo Akhun” chiujiu paniu 
kukhaide. Paniu din-e, “Tuhoira RAPIU niu haibo kadihga khenrang thiujiu 
lungra pikhai bide, siniu haigara aliu lungwikhang rabo-e.” 

23Isaac niu sibo bam phutlujiu Beersheba lam tadle. 

24Sibonai nchunse RAPIU niu patu ngaolenjiu din-e, “I hai napiu Abraham 
Rawang si-e. Pingtulo; Iniu natu maluang bamne. Iniu natu thoikhai bine, khatdi 
nakai-nakik kengjiu pikhai bine palamra Iniu avang Abraham khuga ladriat khai 
mibo-e.” 

25Siga Isaac niu rathakbam khat thiukhai lujiu RAPIU tu kahum-e. Sichiujiu siga 
pagu rijiky thiukhai-e, khatdi pavangmainiu akhun khat chukhai lande. 

Isaac Nai Abimelech kakga Chamsiang Khaibo 
26 Gerar lamsu Abimelech niu pagu ladpipiu Ahuzzath nai riphenpao Phicol tu 
maluanglu Isaac tu ngao adaora wang-e. 

27Siga Isaac niu maniu-e, “Dekamra tuhoi naliu atu adaora wangkin jiulo, ndara 
naliu atu chaka thiuni makjiu naliu kadih gasu atu hathon mibo makma?” 

28Paliuniu paokakge, “Tuhoira RAPIU niu natu maluang bamme chiubo aliu 
silude, siniu aliu kakga suikhaibo katanbo chamsiang thiukhaira aliuniu 
maningbo-e. 

29Aliutu wakasa kamlakge chiubo ladriat thiukhai nibo-e. Aliu natu lungsajiu 
agi-manaijiu pilungkhai mibo-e. Tuhoira RAPIU niu natu thoikhai bide chiubo 
aliuniu simasan lude.” 

30Isaac niu paliuleng katiu-kasak akhi mawi khai bijiu paliu tiu khaide khatdi sak 
khaide. 

31Nsuan-kalu paliu khat-khat khuga ladriat thiujiu tasiangniu madan 
diangkhaide, sichiujiu Isaac niu paliutu kanui mawi khaijiu paliu chakadung 
kumjiu ramna mide. 

32Sibonai Isaac vangdungniu wangjiu paliuniu chukhaibo akhun lamga pakhuga 
paokhai-e. Paliuniu din-e, “Aliuniu tadui daolude.” 

33Paniu sibo akhun situ “Ladriat khaibo Akhun” chiujiu kukhaide. Sichiujiu 
Beersheba namdi zanse daolubo-e. 

Esau Niu Sangdiumai Liutu Lubo 
34Esau niu tingkum atai tangmiboga, paniu Hitt mai liupui khangnia, Beeri 
nahpui Judith nai Elon nahpui Basemath tu panaoleng kujiu lungde. 

35Paliuniu Isaac nai Rebecca ringting tu kengkha kam magenthiu khaide. 

Chabangcham 27 

Isaac Niu Jacob Tu Thoikhaibo 
1Isaac hai tuhoira tanpao mibo donniu pamik ngaota mide, Paniu panah 
katingpiu Esau tu kujiu din-e, “Anah yo!” Paniu paokakge, “Hao, Apiu yo.” 

2Isaac niu din-e, “I hai tanpao mide, siniu I shaiji mine chiubo nang si-e. 

3Nagu tavaipi nai pathu thin lujiu, nkan-ga meng aleng wakhao khat kamwanglo. 

4Iniu tiunibo tatekse langlujiu aleng ponwanglo. Sise Iniu tiulujiu, I shai makbo 
suangga agu kanambo thoidamse naleng pikhai diakne.” 

5Isaac niu Esau tu npao bambo gase Rebecca nking bam-e. Sichiujiu Esau tathiu 
hara tadmibo tingga, 

6paniu Jacob khuga din-e “Napiuniu Esau khuga haichiu dinbambo I chiu-e, 

7‘Aleng tathiu kamlu wang langkhailo. Sise I tiulujiu, I shai makbo 
suangga, RAPIU suangga Iniu natu thoikhai bine.’ 

8Rebecca niu dinlan-e, “Alad hai nking lujiu Iniu dinbo haise kamsulo. 

9Kamidung ruangga tadlujiu pamai kawibo poinia kadalujiu wanglo, sichiusai 
napiuniu tiunithubo jaiga Iniu langkhai bine. 

10Sise nangniu napiutu pitiu khailo, sichiujiu pah shai makbo suangga natu 
thoikhaibi rabo-e.” 

11Chiudi Jacob niu papui khuga din-e, “Esau ra pagiu lung-e, chiudi Ira agiu 
lungmakge, chiubo nang si-e. 

12Apiuniu atu kamedjiu, Iniu patu sonbo-e chiubo silusai, thoidam daobo sung 
tasiang hai ariga wangrabo-e.” 

13Papuiniu paokakge, “Anah yo, nariga wangrabo siangse ariga wangbo 
thiumilo; Iniu dinbo kumjiu tadlujiu kamise akhuga juwanglo.” 

14Sijengniu kamise juwang papui khuga pikhaide, sichiujiu papiuniu tiunithubo 
tatekse paniu langkhai bide. 

15Sigasu paniu chakyga khaibambo Esau faini withubose khoilujiu Jacob tu 
piukhai bide. 

16Paniu pawongchengga pagiu habo gase kami giuse guak khai bide. 

17Paniu tiuwibo katiuse nai khuaklubo taruakse pakhuga pikhai bide. 

18Sichiujiu Jacob niu papiu khulam tadlujiu dinsude, “Apiu yo!” Paniu paokakge, 
“Yo, anah ruanggasu nang saolo?” 

19Jacob niu paokakge, “I hai nanah katingpiu Esau si-e; nangniu dinbose I 
kamlude. Lungsajiu buangsu ntaolujiu Iniu phungwangbo mijan hai tiukhai sulo, 
sichiujiu nagu thoidamse aleng pikhai sulo.” 

20Isaac niu din-e, “Anah yo, dechiujiu nangniu haijiukha jijiu daolu gulo?” Jacob 
niu paokakge, “RAPIU na-Rawang niu atu nkha khaibo jengniu-e.” 

21Isaac niu Jacob khuga din-e, “Lungsajiu akhulam wangmana khailo, I natu 
kamed mataine. Pachangjiu nang hai Esau ma?” 

22Jacob niu papiu khulam ngutmana khaiboga, paniu patu kamedtao lujiu din-e, 
‘Nakhuan sira Jacob khuan kum, chiudi namakhuak sira Esau makhuak kumme.” 

23Paniu Jacob tuse silu makge, palamra pamakhuak hai Esau makhuak kumjiu 
pagiu thiu-e. Siniu pagu thoidamse pikhaira kamsude, 

24chiudi maniulan-e, “Pachangsiak nang hai Esau ma? Paniu paokakge, “Yo, I-ye.” 

25Isaac niu din-e, “Chamijanse tamnakha ponwanglo. Iniu tiulujiu agu thoidamse 
naleng pikhaine.” Sichiujiu Jacob niu sise ponwang pikhaide, khatdi sak khaira 
jawdi tamnakha ponwang pikhaide. 

26Sibosai papiuniu pakhuga din-e, “Anah yo, akhulam wangmana lujiu atu kapup 
khailo.” 

27Sichiu paniu wangjiu patu kupupboga, Isaac niu pafai pani-rai kasiu lujiu pagu 
thoidamse pikhai sude. Paniu din-e, “Anah rim haira RAPIU niu thoikhaibo luzam 
rimse kumme. 

28Tingwang niu tingpuk lamsu naleng kajikdui pikiujiu nagu luzamse patam 
kawibo pithiu khailo! Paniu naleng miusy nai jaw kengjiu pikhaibo thiulo! 

29Jatdungse navang thiulo, khatdi maidung siniu namasuangga makhum kiujiu 
lunglo. Nasingna maidung riga nangniu mawanglo, khatdi napuiniu lungbo 
kaikik hina namasuangga makhum kiujiu lunglo. Natu siangbo mai hina tasiang 
daolo, khatdi natu thoikhaibo mai hina sanwibo thiulo.” 

Esau Niu Isaac Gu Thoidam Khengbo 
30Isaac niu pagu thoidam piloigap, khatdi Jacob niu tadpadmi gapboga, pachi 
Esau hai tathiu habo gasu malan wangde. 

31Paniudi tiu kawibo katiuse langlujiu papiu khuga ponwangjiu din-e, “Apiu yo, 
lungsajiu buangsu ntaolujiu, Iniu naleng ponwangbo tatek hai tiulujiu nagu 
thoidamse aleng pikhai sulo.” 

32Isaac niu maniu-e, “Nang saolo?” Paniu paokakge, “Nanah katingpiu Esau si-e.” 

33Siga Isaac pagiu kasamjiu khatdi papum pakhiang masandi-dijiu dinsude, 
“Sichiusai, chakhao khat gilujiu akhuga ponwangbose saolo? Namasuang 

siaknaga I tiulude. Iniu agu kanambo thoidamse paleng pikhai mide, sise 
tingthengjiu pagu thiumi rabo-e.” 

34Haise Esau niu chiuluboga, palaipadjiu kap-marungjiu din-e, “Apiu yo, nagu 
thoidamse alengdi pikhailo!” 

35Isaac niu paokakge, “Nasai kariupiu siniu wangjiu atu sonlude. Paniu agu 
thoidamse lutad mide.” 

36 Esau niu din-e, “Paniu atu sonlubo hai lonnia mide. Pazan hai Jacob chiu kubo 
hai asuang habogu makge. Agu naraibo kalek damse paniu lumide, khatdi tuhoi 
paniu aleng daorabo thoidamse lumide. Nangniu aleng thoidam khatnadi 
masiak khai makma?” 

37Isaac niu paokakge, “Iniu patu nagu mawangpao thiura khatdi pasingna mai 
hina siniu pavang thiura thoikhai loimide. Iniu paleng tek, jaw pikhai mide. 
Tuhoira Iniu naleng wakhatdi kamkhai sonra hamide, anah yo!” 

38 Esau niu papiu khuga khengjiu bam-e, “Apiu yo, thoidam khatnadi hami 
jiuma? Apiu yo, atudi thoikhai janlo!” Haichiu dinjiu pah kapsude. 

39 Siga Isaac niu pakhuga din-e, “Tingpuk gu kajikduise naleng hamide, 
Kadihtam kawibo luzamse naleng hamide. 

40 Naheng-nangiu gasu nangra lungrabo-e, chiudi nasai kariupiu vang thiulo. 
Chiudi nangniu suini makjiu atungbo gasu, pagu chamtan gasu nang mari lubui-
e.” 

41Esau niu Jacob tu mareng-e, palamra papiuniu Jacob tu thoidamse pikhai mibo 
jengniu-e. Haichiujiu paniu maning-e, “Apiu shaijiu kiu-huirabo tingse nawang 
mide, haise loigap dasai, Iniu patu kamshat mirabo-e.” 

42Chiudi, Esau niu rangbambo hai Rebecca niu siluboga, paniu Jacob tu kulujiu 
din-e, “Kinglo, nachi Esau niu natu kam maha mira rangbam-e. 

43Tuhoira Iniu dinbo hai kamlo, anah yo. Kalangjiu Haran lam, asingnapiu 
khulam tadsulo, 

44siga nasingnapiu lungpom agikiu makthen pakak khat bammilo, 

45sichiujiu nangniu pakhuga degu kamkhai milo chiubo paniu mangaimak 
thenna bammilo. Sichiujiu Iniu natu puiwang lanra mai khattu langkhai sune. 
Dekamjiu naikhat gasu Iniu anah kaniatu kam mahami ralo?” 

Isaac Niu Jacob Tu Laban Khulam Langkhaibo 
46Rebecca niu Isaac khuga din-e, “Esau niu sangdiumai liudungtu lubo jengniu I 
asang mide, khenglulak mide. Jacob niudi haibo Hitt mai liu khattu lulansai, I 
shairabo mide.” 

Chabangcham 28 

1Isaac niu Jacob tu kuwang, kanui khaijiu din-e, “Canaan mai liutu nanao leng 
lumane. 

2Sibosung, Mesopotamia lam, napao Bethuel kyga tadlujiu, siga aliumai khattu, 
napao Laban nahpui khattu lulo. 

3Ngamkambo Rawang siniu nagu magiangbo situ thoikhaijiu, nanah kengkha 
lunglo, sichiujiu nang jatdung kengkha piu thiulo! 

4Paniu natu khatdi nakai-kikdungtu, paniu Abraham tu thoikhaibo kumjiu 
thoikhai bilo, khatdi Tingwang niu Abraham leng pikhaibo, tuhoi nangniu 
bambo kadih hai nagu thiulo!” 

5Isaac niu Jacob tu Mesopotamia lam, Aramea maipiu Bethuel nahpiu, Laban, 
Jacob nai Esau pui Rebecca piubo khulam langkhai mide. 

Esau Niu Panao Khat Thiulanbo 
6Isaac niu Jacob tu thoikhai lujiu Mesopotamia lam panao thiura langkhai mide 
chiubo hai Esau niu silude. Isaac niu patu thoikhaijiu, khatdi Canaan mai liutu 
panao thiumakra chamtan pikhai-e chiubodi pah silude. 

7Jacob niu papui nai papiu kadin suijiu Mesopotamia lam tadmide chiubo silude. 

8Sigasu Canaan mai puitu lubo haidi papiu Isaac niu suini makge chiubodi pah 
silude. 

9Sijengniu, Abraham nahpiu Ishmael khulam tadlujiu, panahpui Mahalath tu 
panao thiulan-e, pahai Nebaioth tanpui-e. 

Bethel Ga Jacob Niu Pamang Manbo 
10Jacob niu Beersheba tu phutlujiu Haran lam tadsude. 

11Naimik ngutmiboga, paniu pabam khatga wangjiu siga pah riji thiukhaide. 
Paniu tatukang khattu makhum lujiu jikiu mide. 

12Sichiujiu jikiuboga, kadih gasu tinggen tangbo tasuan khat rakhaibo khatdi 
sibo riga mazadung siniu kiu-kiu, khang-khangbo pah mansude. 

13Khatdi sibo riga RAPIU chapbambo ngao-e, sichiu pakhuga din-e, “I 
hai RAPIU Abraham nai Isaac Rawang si-e, tuhoi nangniu jibambo kadih hai Iniu 
naleng khatdi nakai-kikdung leng pikhai bine. 

14Paliu hainiu kadihga nbuiniang kumjiu kengpad rabo-e. Paliuniu paliu kadih 
hai pake machang disan padrabo-e. Sichiujiu napen gasu khatdi nakai-kikdung 
pen gasu Iniu jat hinatu thoikhai bine. 

15Iniu natu maluang khai bine khatdi nangniu tadkhaibo bam machang gukhaijiu 
haibo kadihga natu puiwanglan khai bine. Iniu nakhuga ladriat khaibo hina 
kamtang makthen Iniu natu phutkhai lakge.” 

16Jacob niu buangsu lujiu dinsude, “Haiga RAPIU bam-e! Pah haibo bamga 
bambo-e, Iniu patu simakbo gu-e!” 

17Pah pingjiu haichiu dinsude, “Haise Tingwang ky siak bamrabo-e; haise 
tinggen rengmun lekhaibo bamsiak rabo-e.” 

18Jacob niu pasaibonai nsuan kalu buangsu lujiu, paniu makhumbo tukangse 
ponlujiu mangaimakbo n-niutu leng somkhaide. Sigasu paniu sibo riga 
Tingwang leng kadpadbo thiujiu takisy-sa runkhaide. 

19Paniu sibo bam situ Bethel chiujiu kukhaide. (Sibo namdi situ karaigara Luz 
chiujiu sibamniu-e). 

20Sigasu Jacob niu RAPIU khuga tasiang khat thiu khaide: “Iniu tadrabo tabin 
gahai nangniu atu maluang khaijiu khatdi gukhaijiu atiu-asak leng khatdi afai-
ani leng pikhai-e sai, 

21khatdi Iniu apiu kyga wijiu malanwang lusai, nang hai a-Rawang thiurabo-e. 

22Iniu somkhaibo n-niutu bam haise natu kahumbo bam thiurabo-e, khatdi Iniu 
siga naleng pikhaibo agu kabambo hinagu dam kariugu dam khatse Iniu naleng 
pikhai rabo-e.” 

Chabangcham 29 

Jacob Niu Laban Kyga Mengtangbo 
1Jacob niu pagu tabin tadjut jutjiu Tingbanglam tadkhai sude. 

2Simakdakjiu paniu luzamga, akhun khat bamboga mengtangde milydung 
dungdi sum jimagui bamniubo daode. Milydung situ tadui pikhaira tatu kadibo 
khatniu gomkhai bambo akhunse lepad lujiu pi tadui sakkhai rabo-e. 

3Milydung hinase siga wang aruangboga, mily khuanmaidung siniu tatuse 
lepadlujiu tadui pisak khai rabo-e. Sichiujiu paliuniu tatuse gomkhai lanmi rabo-
e. 

4Jacob niu mily khuanmaidung khuga maniu-e, “Akahmaidung yo, naliu delam 
sulo?” Paliuniu paokakge, “Aliu Haran gasu-e.” 

5Paniu maniu-e, “Naliu Nahor tahpiu Laban tu sima?” “Yo, aliu si-e,” chiujiu 
paliuniu paokakge. 

6“Pah wibamma?” chiujiu paniu maniu-e. “Yo, pah wibamme,” chiujiu paliuniu 
paokakge. “Phuilo, haiga panahpui Rachel niu pagu milydungtu khomlu 
wangkinne.” 

7Jacob niu din-e, “Haise n-nien bamkha-e,, siniu milydung situ hawangra pawan 
makha-e, dekamjiu paliutu tadui pisak khai lujiu tagira pitadkhai lanmak jiulo?” 



54 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

8Paliuniu paokakge, “Milydung hinase wangkam makthen sise aliuniu kamdao 
lakge, paliu wang aruang lubo sainiu tatuse aliuniu lepadlujiu milydung situ 
tadui pisak khai rabo-e.” 

9Jacob niu paliutu npao bamkhaga Rachel niu pagu milydungtu khomlujiu 
wangtang mide. 

10Jacob niu papao Laban gu milydung nai Rachel tu ngaoboga, akhun gase paniu 
tadlujiu tatuse lepad khaijiu milydung situ tadui pisak khai bide. 

11Sichiujiu paniu patu biangpup khaijiu pachun wibo lad dinjiu kapsude. 

12Paniu pakhuga din-e,, “I hai napiu gu singnapiu-e, Rebecca nahpiu-e.” Siga 
paniu papiu khulam paoraleng pakwang mide; 

13sichiujiu paniu patahpiu Jacob lamga chiuluboga pakmeng patu kiaplujiu patu 
biang-hiu khailujiu pakylam puiwang mide. Padmibo hina lamga Jacob niu 
Laban khuga dinkhai biboga, 

14Laban niu din-e, “Yo, pachangsiakjiu nangra atia nai azai-e.” Siga Jacob niu 
hiupum khat bamkhangde. 

Jacob Niu Rachel Nai Leah Jengniu Laban Ngam Kambo 
15Laban niu Jacob khuga din-e, “Nang hai asingna-e chiujiu matha aleng 
changam kambo suilakge. Naphijeng kabuibo dejiu nang lunilo?” 

16Laban nahpui khangnia bamme, katingpui zanniu Leah chiujiu ku-e, khatdi 
napui zanniu Rachel chiujiu ku-e. 

17Leah mikphui manonbi-e, chiudi Rachel ra pazu-palun wi-e. 

18Jacob niu Rachel tu marai-e, sijengniu paniu din-e, “Nangniu Rachel tu aleng 
pine chiusai, I takum chinnia naleng changam kamne.” 

19Laban niu paokakge, “Mai katam maitu pirabo suang Iniu patu naleng pirabo-
e, akhuga bamlo.” 

20Jacob niu Rachel tu luraleng takum chinnia changam kam khang-e, chiudi 
paniu Rachel tu maraibo jengniu naimikpui watheng makbo leng chakkhai-e. 

21Sichiujiu Jacob niu Laban khuga din-e,, “Pawanse tangmide, nanah situ aleng 
pikhai sulo.” 

22Sijengniu mai hinatu Laban niu tanao magiangbo ngee leng katiu kisude. 

23Chiudi sibonai nchunse paniu Rachel sung Leah tu Jacob leng pikhaide, siga 
Jacob niu patu nphiuji mide. 

24(Laban niu pavangpui Zilpah tu panahpui Leah vangleng pikhai bide). 

25Pasaibo nai nsuan padmakha gara sise Leah-e chiubo Jacob niu silu makge, 
chiudi paniu siluboga Laban khuga tadlujiu din-e, “Dekamjiu nangniu haikumbo 

akhuga kamjiulo, Rachel tu lura Iniu changam kambo-e, dekamjiu nangniu atu 
haichiu sonjiulo?” 

26Laban niu paokakge, “Haiga aliu chengra katingpui mimakbo suangga 
nabopuitu chami thiubo pajai makge. 

27Magiangbo ngeeleng haibo n-nidkak khuankhailo, sichiujiu nangniu tingkum 
chinnia aleng changam kamne chiusai, Iniu Rachel tudi naleng pine.” 

28Jacob niu suikhaide, sichiujiu tanao magiangbo ngeese n-nidkak loilubo sai, 
Laban niu panahpui Rachel tu panao leng pikhaide. 

29(Laban niu pavangpui Bilhah tu panahpui Rachel vangleng pikhaide). 

30Jacob niu Rachel tudi maluang nphiuji khaide, khatdi paniu Leah tusuang patu 
lungsa nkiu-e. Sichiujiu paniu Laban leng tingkum chinnia changam kamkhai-e. 

Jacob Nahdung Lungbo 
31Rachel tusuang Leah tu lungsamak bibose RAPIU niu sibo jengniu, patu pijiu 
panah lungkhai-e, chiudi Rachel tura pijiu panah lungkhai makge. 

32Leah pawon phungjiu panah piumai khat lung-e. Siga paniu din-e, 
“Amagenthak hai RAPIU niu phuikhai bibo jengniu, tuhoira akinaniu atu lungsa 
mine.” Sijengniu paniu patu Reuben chiujiu kukhaide. 

33Paniu pawon phunglanjiu piumai nah khat lunglande. Siga paniu din-e, 
“RAPIU niu haibo nahdi aleng pikhaide, palamra atu lungsa makge chiubo paniu 
chiukhai bibo-e.” Sijengniu paniu patu Simeon chiujiu kukhaide. 

34Paniu pawon phunglanjiu piumai nah khat lunglan-e. Siga paniu din-e, 
“Tuhoira akinaniu atu lungsa matip nkiu mirabo-e, palamra Iniu paleng npiumai 
nah khangsum lungkhai bide.” Sichiujiu pazanse Levi kukhaide. 

35Sibo saidi pawon phunglanjiu panah piumai khat lung-e. Siga paniu din-e, 
“Tuhoira Iniu RAPIU tu thuonrabo-e.” Sichiujiu paniu pazan leng Judah kukhaide. 
Sichiu panah lungta mide. 

Chabangcham 30 

1Chiudi Rachel niura Jacob leng nahmai khatdi lungmakge, sijengniu pah 
pachipuitu manma sude khatdi Jacob khuga din-e, “Aleng ngena pilo, maksai I 
shai mine.” 

2Siga Jacob niu palung pomjiu din-e, “Iniu Tingwang sung malin silakge. Paniu 
natu ngena lungmakra kham mibo-e.” 

3Paniu din-e, “Haiga avangpui Bilhah bam-e, patu maluangji khailo, chiusai 
paniu aleng ngena lungkhaibo sui-e. Sichiujiu papen gasu maipui khat I thiulu 
bui-e.” 



56 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

4Sichiujiu paniu pavangpui Bilhah tu pakina leng pikhaijiu paniu patu maluang 
nphiuji khaide. 

5Siga Bilhah pawon phungjiu Jacob leng piumai nah khat lungkhaide. 

6Rachel niu din-e, “Tingwang niu alam liangjiu ladjan thiu khaide. Paniu arathoi 
chiukhaijiu aleng piumainah khat pikhai bide.” Sichiujiu paniu pazan leng 
Dan kukhaide. 

7Bilhah niu pawon phunglanjiu Jacob leng piumainah khat lungkhai lande. 

8Siga Rachel niu din-e, “Iniu achitu alai khaijiu chari thiuboga Iniu ngamlude.” 
Siniu pazanse Naphtali chiu kukhaide. 

9Leah niu pah ngena lungta mide chiubo siluboga, paniu pavangpui Zilpah tu 
Jacob naoleng pikhai-e. 

10Siga Zilpah niu Jacob leng piumainah khat lungkhai-e. 

11Leah niu din-e, “I hai asan wibo pui-e.” Sichiujiu paniu patu Gad chiujiu 
kukhaide. 

12Zilpah niu Jacob leng piumainah khat lungkhai lan-e. 

13Siga Leah niu din-e, “I hai dejiukha chunwilo! Tuhoira maidungniu atu 
chunwiliu chiu kura mide.” Sichiujiu paniu pazan Asher chiu kukhaide. 

14Atiat tingga Reuben niu chalu mengboga chagaa daolujiu papui Leah khuga 
khoiwang-e. Rachel niu Leah khuga din-e, “Lungsajiu nanahgu chagaase aleng 
poinakha janno.” 

15Leah niu paokakge, “Nangniu akinatu sutlubose naleng bui makha jiuma? 
Tuhoidi nangniu anahgu chagaa hai sutlanra kamjiu ma?” Rachel niu din-e, 
“Nangniu nanahgu chagaase aleng pisai thaichun nang Jacob tu maluang jibo sui-
e.” 

16Jacob niu chalulam menglu chawan malan wangboga, Leah niu paddao lujiu 
din-e, “Thaichunra nang akhuga jirabo-e, palamra Iniu sibo manleng anahgu 
chagaase pimibo-e.” Sijengniu sibonai nchun paniu patu maluang nphiuji khaide. 

17Tingwang niu Leah rathoi chiukhai bijiu, pawon phunglanjiu Jacob leng 
pamangiubo nah khat lung lande. 

18Siga Leah niu din-e, “Tingwang niu aleng tathuon pikhaide, palamra Iniu akina 
leng avangpuitu pikhai-e.” Sichiujiu paniu pazanse Issachar kukhaide. 

19Leah niu pawon phunglanjiu Jacob leng piumainah khat lunglan-e. 

20Siga paniu din-e, “Tingwang niu aleng kawibo kalen pikhai bide.” Tuhoira 
akinaniu atu lukhai mine, palamra Iniu paleng piumainah khang charuk 
lungkhai bide.” Sichiujiu paniu pazan Zebulun kukhaide. 

21Pasaidi paniu panah puimai khat lung-e, paniu pazan leng Dinah chiu mathak 
khaide. 

22Sibosai Tingwang niu Rachel tu maningtao khai bide, paniu parathoi paokak 
khaijiu patu ngena lungra suikhai bide. 

23Paniu pawon phungjiu piumainah khat lungde. Siga paniu din-e. “Tingwang 
niu agu mangam luthon khaijiu anah piumai khat pikhai bide. 

24Tingwang niu kakibo nahdi pikhai sanbo thiulo.” Sichiujiu paniu pazanse 
Joseph chiu kukhaide. 

Jacob Niu Laban Khuga Chali Thiubo 
25Joseph tu manalubo sai, Jacob niu Laban khuga din-e, “Iniu akylam malan 
wangra atu suikhai sulo. 

26Iniu naleng changam kamkhai mibo phijeng anao anahmaidungtu pikhai sulo, 
I tadmine. Iniu naleng tatien thiu mawikhai mibose nang sibamme.” 

27Laban niu pakhuga din-e, “Haise Iniu dinkhaine, najeng gasu RAPIU niu atu 
thoikhaibide, chiubo Iniu taden mataibo gasu silude. 

28Naphijeng riamsulo, Iniu pikhai bine.” 

29Jacob niu paokakge, “Iniu naleng dejiukha kamkhailo, khatdi Iniu akhibo 
milydungse dejiukha kingpadlo chiubo nangniu sibam-e. 

30I wangmakhabo tingga poinakha bamniubose, tuhoira kengchang keng mide, 
sichiujiu Iniu tadkhaibo bam hinaga RAPIU niu thoikhai bide. Tuhoira aronna 
amaning kam mataine.” 

31Laban niu maniu-e, “Iniu naleng degu pikhai ralo?” Jacob niu paokakge, “I 
aphijeng wakhatdi lunimakge. Iniu kadinbo hai nang suisai, Iniu nagu 
milydungtu phuikhai lanne: 

32Thainai Iniu nagu milydung ruangga tadronjiu mily katikbo hina khatdi 
katrukbo mi hina Iniu lune. Sise Iniu aphijeng thiujiu lunibo-e. 

33Sichiujiu I hai nchang-e chiubo pasai nang silu sune. Nangniu aphijeng phuira 
wangbo tingga tarukbo mi maksai katikbo mily makbo bamniusai, sise Iniu 
agabo-e chiubo nang silubui-e.” 

34Laban niu paokakge, “I sui-e, nangniu kadinbo kumjiu anai kamkhe.” 

35Chiudi pasaibo nai Laban niu pachi katrikbo, daoru-rubo mi hina khatdi kaka 
daobo papui nai tarukbo hina kada lujiu lupad mide. Khatdi katikbo milydung 
hina jutam mide. Sichiujiu sibo hinase paniu panahdungtu phuira pikhai mide. 

36Sichiujiu paniu Jacob khugasu ngamdiuthen jengsum lungga sibo milydungtu 
halujiu chabin tadmide. Laban gu kamalibo milydung situ Jacob niu khuanbam-
e. 

37Jacob niu muksing-ke, kamiusing-ke khatdi nkuangsing-ke tamlujiu paliu gi 
gaolujiu kamtrik khai sude. 

38Paniu sibo kedungse thinlujiu milydung nai kamidungniu tadui sakbo 
kuangdung suangga khai-e. Paniu siga khaibo sira, paliuniu tadui sakra wangbo 
tingga chakhaodungse wan-wan-e. 

39Sichiujiu kamidungse singkedung suangga piangbo tingga papoidungse daoru-
rubo, katrikbo khatdi daoru-rubo piangpad sude. 

40Jacob niu milydung situ kamidung khugasu khaitam lujiu katrikbo leng maksai 
katikbo lengse papao Laban gu khaoruidung khugasu paleng genglura haichiu 
kam-e. 

41Papum kawibo khatdi pamai wibo khaodung siniu tadui sakra wangbo tingga 
khatdi wonbo tingga paniu singkedungse paliu suanggase ponkhai bide, 
sichiujiu paliuniu piangbo tingga trikbose piangde. 

42Chiudi pamai sabo maksai papum kasabo khaodung suanggara paniu 
singkedungse khai makge. Sichiujiu, wathengkha makjiu Laban khaodungse 
kasa-kason maliang mide, chiudi Jacob gura kawi maliang mide. 

43Haichiujiu Jacob lungwichang lungwi mide. Pagu kamidung, milydung, 
kavangdung, qontraodung khatdi qonniamdung hai kingpadjiu keng mide. 

Chabangcham 31 

Jacob Niu Laban Khugasu Pakmibo 
1Laban nahdungniu haichiu dinbo Jacob niu chiulude, “Aliu piugu bambo hina 
Jacob niu lulude. Pagu chakhiu-chalan hinase aliu piu khugasu paniu daolubo-
e.” 

2Laban tadi karaiga kumjiu majang atuk tamide chiubo pah ngao-e. 

3Siga RAPIU niu pakhuga din-e, “Napao-napeh kadih khatdi nasingnamai khulam 
malanwang sulo. Iniu natu maluang khai bine.” 

4Sijengniu, pagu khaoruidungtu khuanbambo gasu Rachel nai Leah niu patu 
luzamga adaora Jacob niu chalad din kalen khaide. 

5Paniu panai khuga din-e, “Nanai piuniu karaiga kumjiu atu atuk mawi tamide, 
chiudi apiu Rawang niu atu maluang bamme. 

6Iniu alai khaijiu apaoleng maran khai mibose nanainiu sibamme, 

7Chiudi paniu atu sontiujiu, aphijeng kalilon kariu mide. Chiudi atu kam masa 
raleng Tingwang niu patu suikhai makge. 

8Laban niu katrikbo mi hina naphijeng-e chiuboga, kami hinase katrikbo 
maliang piangpadle. Paniu daoru-rubo mi hina naphijeng-e chiuboga sikumbo 
maliang piangpadle. 

9Tingwang niu khaoruidungse napiu khugasu lupad lujiu aleng pikhaibi-e. 

10“Kapiangbo ken-gase kawonbo michidungse katrikbo, daoru-rubo khatdi 
trukphukbo maliang siniu wonbo amang lamsu ngao-e. 

11Amang lamsu Tingwang gu mazaniu atu kujiu akhuga din-e, “Jacob.” Siga Iniu 
paokakjiu din-e, “Yo, haiga I bamme.” 

12Paniu din-e, “Phuilo, kawonbo michidungse katrikbo, daoru-rubo khatdi 
trukphukbo maliang-e, haise Iniu kambo lamra Laban niu nakhuga 
kambambose Iniu ngaobo jengniu-e. 

13I hai natu Bethel ga ngaolen khaimibo Rawang si-e, siga nangniu maningtaobo 
tusom somkhaijiu takysa liangkhaijiu akhuga ladriat thiukhai mibo-e. Tuhoira 
natu mana khaibo kadihlam malanwangra kaden sulo.” 

14Rachel nai Leah niu Jacob tu paokakge, “Anai piu khugasu anainiu daora 
wakhatdi ha-e. 

15Paniu anaitu sangmai kumjiu lukhai-e. Paniu anaitu jon mibo-e, sichiujiu patu 
pimibo rangkangse tuhoira pah thinloi mide. 

16Tingwang niu apiu khugasu luthon mibo senlan hina haira aliugu-e, khatdi 
anahmai gu-e. Tingwang niu nakhuga kadinbo saisuijiu kamsulo.” 

17-18Sijengniu papiu kadih Canaan lamse tadra Jacob niu kaden mide. Paniu 
panaodung, panahmaidungtu qontrao pi tongkhai khai lujiu, pagu khaorui 
hinatu halujiu khatdi paniu Mesopotamia ga daolubo hina phunglujiu tadsude. 

19Laban ra sibo tingga pagu mily giu kakipra tadmibo-e, siga Rachel niu papiu 
ky ramengse agalude. 

20Jacob niu pah tadmide chiubo dinkhai makjiu Laban tu sonlujiu tadmide. 

21Paniu pagu kabambo hina phunglujiu kalangjiu tadsude. Paniu Euphrate Giuki 
kenlujiu Gilead luongriang lam tadsude. 

Laban Niu Jacob Tu Hatadbo 
22Jengsum sailamniu Jacob pakmide chiubo Laban khuga dinkhai bide. 

23Siniu pamaidungtu puilujiu jeng chinnia hakhangjiu Gilead luongriang gasu 
paniu Jacob tu hatang lude. 

24Sibonai nchun, pamang lamsu Tingwang niu Laban khuga wangjiu din-e, 
“Wakamdi nangniu Jacob tu kam kapin wimakge.” 

25Jacob niu maluang gase pagu rijiky thiukhai lujiu bamme, siga Laban di 
pasingnamaitu maluang lujiu Gilead luongriang gase pagu rijiky thiukhai lujiu 
bamme. 

26Laban niu Jacob khuga din-e, “Dekamjiu nangniu anahpuidungtu chari gasu 
sutlubo puidung kumjiu atu sonlujiu mahin puitad mijiulo? 

27Dekamjiu nangniu akhuga dinmakjiu mahin paktad mijiulo? Nangniu akhuga 
dinsai Iniu chalui thiujiu nthiam-tara khuanniu chunwijiu natu kapaokhai lubui-
e. 

28Nangniu anahmai nai atahmaitu pijiu atu biang-hiu khai makge. Sise kapangbo 
ngamkam-e. 

29Iniu natu kam masalura pumtan bamme, chiudi kalu-nchun amang lamsu 
napiu Rawang niu natu wakamdi kam kapin makra dinkhaibo donniu-e. 

30Nakylam wangni nsang mibo jengniu-e chiubo I si-e, chiudi dekamjiu nangniu 
aky rameng agalu jiulo?” 

31Jacob niu paokakge, “Nangniu nanahmaitu sutlu suma chiu maningbo jengniu 
I pingbo-e. 

32Chiudi nangniu nagu charamengse mai khat khuga daosai, patu kamshat midi 
sui-e, haiga amaidung mathiu siniu lamchap thiubo-e, nagu hina phiulujiu 
khoilulo.” Rachel niu Laban ramengse agalude chiubora Jacob niu simakge. 

33Laban niu Jacob gu mathenkyga phiusude, sichiujiu paniu Leah gu mathenky 
khatdi kavangpui kaniagu mathenky gadi phiude, chiudi paniu parameng situ 
daomakge. Sichiujiu paniu Rachel gu mathenkyga ngut sude. 

34Rachel niu pagu charameng situ khoilujiu qontrao tongbo bam hangga 
khailujiu ntaoman mide. Laban niu mathenky lung pakhiangna phiusude chiudi 
daomakge. 

35Rachel niu papiu khuga din-e, “Paohubo yo, atu nalung pomkhai tulo, palamra 
I chahiugu tazai tadbamjiu nasuangga chapkhang ngamlakjiu-e.” Laban niu 
phiusude, chiudi paniu pagu charameng situ daolu makge. 

36Siga Jacob niu palung pomjiu din-e, “Iniu degu kamaobo kamkhai mijiulo? 
Nang degu kamkhaini jiulo? Nagu majise dekumkha bam jiulo? 

37Tuhoira nangniu agu mania kabambo hina phiuboga nagu mania degu daolo? 
Namaidung nai amaidung masuangga khailujiu anai saoniu majilo chiubo pijiu 
chap khailo. 

38Iniu nakhuga bambo hai tuhoira tingkum makai khang mide. Siga nagu mily 
maksai kami wakhatnadi kingpad makbo thiu makge, khatdi Iniu kamichi khat 
tudi tiulubo ha-e. 

39Mily khattu nkan khaoruiniu kamshat misai, sise Iniu majon-e. Sise I amao 
makge chiujiu nakhuga khengbo ha-e. Nchun ma, n-nien ma, hamibose nangniu 
akhuga paman kheng-e. 

40N-nien tingphuga khatdi nchun ka-agiboga magenthiujiu khengkhai kamigu-e. 
I jikiu khai makjiu tamibo-e. 

41Iniu natu maluang bamkhai mibo tingkum makai lungga sichiu wangmibo-e. 
Tingkum kariu-je-madaikiu siniu nanahpui kania jengniu, tingkum charuk siniu 
nagu khaorui jengniu I naleng tatien thiukhai mibo-e. Sichiu bamdi nangniu 
aphijeng hai kalilon kariu khai mibo-e. 

42Apiu Abraham nai Isaac Rawang siniu atu maluang khai maksai nangniu atu 
abenruang langkhai lubui-e. Chiudi Iniu kamkhai mibo, amagenthak hai 
Tingwang niu ngaobambo jengniu kalu nchundi pagu ladzanse paniu pikhaibo-
e.” 

Jacob Nai Laban Niu Ladriat Thiubo 
43Laban niu Jacob tu paokakge, “Haibo puidungse anahdung-e, paliu nahdungdi 
agu-e, khatdi haibo khaoruidungdi agu-e. Pachangsiakjiu, nangniu ngaobambo 
pakhiangna hai agu-e. Chiudi Iniu anahpuidung tudi paliu nahdung tudi khai-
nbam ngamlakbo jengniu, 

44nakhuga ladriat thiura I kaden lude. Anainiu ladriat thiu khaibo haitu 
maningtaojiu bamra tubow khat khonsu khaikhe.” 

45Sijengniu Jacob niu mangaimak raleng chiujiu tatukang khat ponlujiu 
somkhaide. 

46Khatdi paniu pamaidungtu tubowse khonsura chamtan pikhaide. Sichiujiu 
paliuniu tubow munggase katiu-tiu aruang khaide. 

47Laban niu haisitu Jegar Sahadutha chiujiu kukhaide, khatdi Jacob niu 
Galeed chiujiu kukhaide. 

48Laban niu Jacob khuga din-e, “Haibo tubow hainiu ania khangniatu pijiu 
maningtao khaijiu bamrabo-e.” Sijengniu sibo bam situ Galeed chiujiu mathak 
khaide. 

49Laban niu dinlan-e, “Ania ramnajiu bamliudi RAPIU niu ania riga phuikhaijiu 
bamlo.” Sijengniu sibo bam situ Mizpah chiujiudi kukhaide. 

50Laban niu dinlan-e, “Nangniu anah puidungtu na-nkhai sajiu bamdi, maksai 
nangniu katambo puidungtu nanao thiujiu bamdi, Iniu sibo lamga simak bamdi 
Tingwang niu aniatu phuijiu bamme chiubo maningtaolo. 

51Haiga Iniu khonkhaibo tubow hai ania kakga bamme, haisiniu maningtaobo n-
niutu thiurabo-e. 

52Haibo tubow nai n-niutu hainiu pi maningtao khaijiu bamrabo-e. Iniu natu 
chari thiura wadaodi haibo tubow kenjiu hameng lakge, sichiujiu nangdi haibo 
n-niutu kenjiu atu chari thiura hamengbo suilakge. 

53Abraham nai Nahor Rawang niu ania kakga ladzan thiusulo.” Sichiujiu papiu 
Isaac niu kahumbo Rawang zan gasu Jacob niu pagu ladriat hai majaira tasiang 
siang khaide. 

54Paniu maluang rigase charathiu khaijiu khaoring khat gikhai-e, khatdi 
pamaidungtu siga katiu maluang tiu khaide. Paliuniu tiulujiu, nchunse maluong 
rigase jikhaide. 

55Pasaibo nai nsuan kalu buangsu lujiu Laban niu patahdung nai 
panahpuidungtu biang-hiu khaijiu ramna khaide, sichiujiu pakylam malanwang 
mide. 

Chabangcham 32 

Jacob Niu Esau Tu Adaora Kadenbo 
1Jacob niu sichiu tadsubo ga mazadung khangsianiu patu npuiga adao-e. 

2Paniu paliutu adaoboga paniu din-e, “Haise Tingwang gu rijiky-e.” Sibo bam situ 
paniu Mahanaim chiujiu kukhaide. 

3Jacob niu Edom kadihlam pachi Esau tu adaora leng chakhumpao maitu 
pamasuangga langkhai-e. 

4Paniu paliutu haichiu dinra ladti khai-e: “Nacham phungbo navangpiu, Jacob, 
Iniu awangpiu Esau khuga tacham pisikhai-e, Iniu Laban khuga bammijiu tuhoi 
tangbo malanwang makjiu-e. 

5Iniu matom-kabuidung, qonniamdung, milydung, kamidung khatdi 
kavangdung maruibam-e. Paohubo yo, Iniu nagu lungsiat daolura nakhuga 
tacham hai paowang kinbo-e.” 

6Chakhumpao mai siniu malan wangjiu Jacob khuga dinsude, “Aliuniu nachi 
Esau tu adao-e, sichiujiu pah natu adaora kaden bamme. Paniu chamai kai 
madaitu puilujiu kin-e.” 

7Siga Jacob se pingsude khatdi manang sude. Paniu pamaidungtu khatdi pagu 
milydung, kamidung, matom-kabuidungtu khatdi qontraodungtu thom nia 
thiujiu njanpad sude. 

8Paniu maning-e, “Wagaje, Esau niu karaibo thom situ hameng chari thiudi, 
kanabo thom sira marilu bui-e.” 

9Sichiujiu Jacob niu chara kahum sude, “Apao Abraham Rawang yo, khatdi apiu 
Isaac Rawang yo, akhuan nking khailo! RAPIU yo, nangniu atu aramlam khatdi 

asingnamai khulam malan wangra, sichiujiu nangniu aleng wahina wira kaden 
khaine chiujiu akhuga dinkhaibo-e. 

10Nangniu navangpiu atu lungsa khaibo khatdi malum khaibo haise Ira wakhatdi 
buimakge. Iniu wadimakbo thun hai thinlujiu Jordan se kenlude, sichiujiu 
tuhoira Iniu haibo thom kania haitu puilujiu malanwang kin-e. 

11Achi Esau khugasu atu gukhailo, chiujiu Iniu kheng-e, I ping-e, paniu wangjiu 
aliu mathiutu chari thiura, khatdi npui, n-nah pakhiangnatu kamshat mira I 
ping-e. 

12Nangniu atu kawi pikhaijiu, akai-akikleng pikhaijiu mainiu pariak singam 
lakbo, duipui mungga bambo nbuiniang kum pilung khai bine chiujiu ladriat 
khaibo situ maningtao khailo.” 

13-15Siga nchunse manaikhai lubo sai, Jacob niu pagu khaoruidung gasu pachi 
Esau leng kalenra chiujiu: kamiliu kai nia khatdi pachi makai, milyliu kai nia 
khatdi pachi makai, pa-ndui tiubo qontrao papoi jaojiu samriu, matomchi kariu, 
matompui atai, qonniamliu makai khatdi pachi kariu kadapad khaide. 

16Paniu chakhaodung saisuijiu pavangdungdi kadapad lujiu khaitam-tam 
khaide. Paniu paliu khuga din-e, “Amasuang tadrai sulo, sichiujiu chakhaodung 
jat saisuijiu pakak-kak saojiu tadlo. 

17Paniu raithubo vangpiu khuga chamtan pikhaijiu din-e, “Nangniu achi Esau tu 
adaoboga khatdi paniu haichiu maniuboga, ‘Nawangpiuse saolo? Nang delam 
tadralo? Nasuangga bambo khaoruidung hai saogulo?’ 

18Siga nangniu haichiu paokak rabo-e, ‘Paliu hai navangpiu Jacob gu-e. Paniu 
haise pawangpiu Esau leng kalen thiujiu pikhaibo-e. Jacob papumsiak sailam 
tadkinne.” 

19Paniu niabo, sumbo khatdi khaoruidungtu phuikinmai hinatu nchamjiu 
chamtanse pikhaide: “Naliuniu Esau tu adaoboga haikum gapjiu dinrabo-e. 

20Naliuniu dinrabo-e, ‘Yo, Jacob se aliu sainaga tadkinne.’” Jacob niu haichiu 
maning-e, “Haibo kalendung siniu patu I hiamlu sune, sichiujiu paniu atu kuak 
khai sune.” 

21Paniu pagu kalendungse pamasuangga langkhai lujiu, sibo nai nchunse pagu 
mathenkyga bamkhai mide. 

Peniel Ga Jacob Niu Manubo 
22Sibonai nchunse Jacob niu sulujiu panao kania, pavangpui kania khatdi 
panahmai khang kariu-je-khatkiu situ puilujiu Jabbok Giuki kenmide. 

23Paniu paliutu singgiu hugen lamse langkhai lubo sai, pagu kabambo hina tudi 
langkhai mide. 

24Chiudi sailam paronna bammide. Siga mai khat wangjiu patu nsuan 
tingbenpad makthen manu sude. 

25Maipiu siniu panai manubose ngamlak mide chiubo siluboga, paniu Jacob khen 
kakhiu khaide, siga pa-nkhuangra thuak mide. 

26Maipiu siniu din-e, “Tingben pad kinne, atu phut khailo.” Jacob niu paokakge, 
“Nangniu atu thoikhai makthen I natu phut khai lakge.” 

27Maipiu siniu maniu-e, “Nazan saolo?” Paniu paokakge, “Jacob.” 

28 Maipiu siniu din-e, “Nazanse Jacob chiu kulanlak mide. Nangniu Charatu 
khatdi chamaitu nthiboga nangniu ngamlude; sijengniu nazan hai Israel kumi 
rabo-e.” 

29 Jacob niu din-e, “Tuhoira nazan akhuga dinkhailo.” Chiudi paniu paokakge, 
“Nangniu dekamra chamtan sini jiulo.” Sichiujiu paniu Jacob tu thoikhai bide. 

30Jacob niu din-e, “Iniu Tingwang tu zudao-siak lude, chiudi I ringbam kha-e,” 
sijengniu sibo bam situ paniu Peniel chiujiu kukhaide. 

31Peniel gasu Jacob niu tadsubo tingga naimik padmide, khatdi pa-nkhuang 
thiubo jengniu tutheng-tutheng tadsude. 

32Thainai tangbo Israel maidungniu pa-nkhuangraga bambo patiase tiumakge, 
palamra Jacob tu kakhiu khaibose sibo tia ga-e. 

Chabangcham 33 

Jacob Niu Esau Tu Daobo 
1Esau niu pamai kai madaitu puilujiu wangkinbose Jacob niu ngaoluboga, paniu 
panahmaidungtu Leah, Rachel, khatdi pavangpui kania khuga njantam-tam khai 
sude. 

2Paniu pavangpui kania nai panai nahdungtu raithuboga, sibo sai Leah nai 
panahmaidungtu khatdi kanamthuboga Rachel nai Joseph tu khaide. 

3Jacob niu paliu mathiu suangga tadrai lujiu pachitu adao suraga kadihga 
makhumkiu lon chinnia sude. 

4Chiudi Esau niu patu adaora pakpad, pamakhuak kiapman lujiu, patu biang-hiu 
khai sude. Panai khangniase kapsude. 

5Esau niu ngangsu, maipuidung nai mainahdungtu ngaolujiu maniu-e, “Nasai 
suikinbo maidung hai sao-saolo?” Jacob niu paokakge, “Paohubo yo, paliu haitu 
Tingwang niu lungsajiu aleng pikhaibo nahdung-e.” 

6Sichiujiu pavangpui kania siniu panai nahdungtu puilu wang kahum sude; 

7Sigasu Leah nai panahdung, sichiujiu kanamthuboga Joseph nai Rachel wangjiu 
kahum sude. 

8Esau niu maniu-e, “Iniu kalu daomibo maidung sira dekam mailo? Sise degu 
rambalo?” Jacob niu paokakge, “Sisera nalungsiat daolura leng-e.” 

9Chiudi Esau niu din-e, “Singnapiu yo, alengra keng bamme, nagu bambose 
nakhuga pijiu bammilo.” 

10Jacob niu din-e, “Sichiu makge, Iniu nagu lungsiat daolude chiusai, agu kalen 
hai lungsajiu lukhailo. Nazu ngaolubo hai alengra Tingwang zu ngaolubo kum-e, 
tuhoira nangniu atu haijiukha kungjiu lukhai bide. 

11Iniu phungwangbo kalen hai lungsajiu lukhailo; Tingwang niu atu lungsa 
khaijiu, aleng pageng bambo hina pikhai bide.” Haichiujiu paniu lukhai makthen 
Jacob niu kheng sude. 

12Esau niu din-e, Tadra aliu kaden sukhe. Iniu namasuang tadraine.” 

13Jacob niu paokakge, “Nahmaidung tad ngamlakge chiubo nang sibam-e, sigasu 
milydung khatdi khaorui-khaonadungtu phuira jengniu I bammine. Paliutu 
naikhat tadi hamatan khaisai, pakhiangna shaimi rabo-e. 

14Chalungsajiu tadrai khai sulo, sichiujiu Iniu ngamdiuthen nahmaidung nai 
khaorui-khaonadungtu puilujiu koina suitadne, sichiujiu Edom gasu natu 
adaone.” 

15Esau niu din-e, “Sichiusai amai khangsiatu nakhuga khaidiak bine.” Chiudi 
Jacob niu paokakge, “Sichiu makdi wide, Iniu nalungsiattu ronna lunibo-e. 

16Sichiujiu sibonai Esau niu Edom lam malanwang mide. 

17Chiudi Jacob niu Sukkoth lam tadkhaijiu, siga pakyleng khatdi pagu khaorui-
khaonaleng nbaiky thiu khaijiu lungkhaide. Sijengniu pabam situ 
Sukkoth chiujiu kumibo-e. 

18Mesopotamia lamsu malan wangboga, Jacob niu Canaan kadihga bambo 
Shechem namdiga wijiu tanglu khatdi sibo namdi mungga bambo luzam khatga 
pagu rijiky thiu khaide. 

19Paniu Hamor kaikik, Shechem piu khugasu sibo luzamse rangkang kai 
khatleng liukhaide. 

20Paniu siga rathakbam khat thiu khaijiu Israel mai Rawang, El zan kukhaide. 

Chabangcham 34 

Dinah Tu Manomjiu Nimbo 
1Naikhat Jacob nai Leah nahpui Dinah niu Canaan maipuidungtu phuira tadle. 

2Sibo kyga chawang thiubambo Hiv mai Hamor nahpiu Shechem niu patu 
ngaolujiu, patu manomjiu nimkhai bide. 

3Chiudi paniu sibo aliumai situ ngao mawikhai lujiu patu marai mide, sichiujiu 
paniu patu hiamsude. 

4Paniu papiu khuga din-e, “Nangniu haibo aliumaina haitu anao leng lukhai 
rabo-e.” 

5Jacob niu panah puitu kam mangam khai bide chiubo silude, chiudi 
panahmaidungse luzam lam pagu khaoruidungtu phuira tadmijiu, paliu 
wangmak then wadi kam makge. 

6Shechem piu, Hamor siniu Jacob tu npaora tadsude, siga Jacob nahmaidungse 
luzam lamsu wang karen sude. 

7Paliuniu sibo chamse chiuluboga paliu suang hamide, palamra Shechem niu 
Jacob nahpuitu nimjiu Israel maidung khuga kamangambo kamkhaibo jengniu 
paliu lung pomchang-pom mide. 

8Hamor niu pakhuga din-e, “Anah Shechem siniu nanahpui situ marai mide, 
chalungsajiu patu pi magiang khailo. 

9Naliu mai nai aliu mai tanao-tanah thiu akinrabo-e chiubo ladriandi aliu 
kamkhe. 

10Sichiusai naliuniu aliu kadihga lungbo sui-e, naliuniu lungnibo bamga lungjiu, 
khenrang thiujiu chali-chala thiubo khatdi naliugu mania bambo sui-e.” 

11Sichiujiu Shechem niu Dinah piu nai pasingnamai khuga din-e, “Haise aleng 
suikhailo, chiusai Iniudi naliuniu lunibo hina pikhaine. 

12Naliuniu lunibo kalense akhuga dinlo, chamipui man lengdi naliuniu din 
kanithen dinlo; naliuniu atu pijiu patu magiang khaisai, naliuniu kakhengbose 
pine. 

13Shechem niu paliu tanpui Dinah tu kam mangam mibo jengniu Jacob nahdung 
siniu Shechem nai papiu Hamor tu sonjiu paokak khai bide. 

14Paliuniu pakhuga din-e, “Aliuniu aliu tanpui haitu pagi rommakmai khuga pimi 
khai silakge, sise aliuleng kamangambo gu-e. 

15Nangniu namaidung npiumai hinatu pijiu paliu gi romjiu aliu kum lubui-e, sai 
aliu suirabo-e. 

16Sichiusai aliuniu khat-khattu magiangbo sui-e. Sichiujiu aliuniu naliu khuga 
lungjiu naliu nai khat thiu rabo-e. 

17Chiudi aliuniu kadinbo hai nangniu suimakjiu, chagi rom maksai, aliuniu patu 
puilujiu tadmine.” 

18Haise Hamor nai panah Shechem leng kawibo thak kumjiu ngaokhai-e. 

19Sichiujiu akhangmaina siniu dinkhaibose kalangjiu kamsude, palamra paniu 
Jacob nahpui situ marai-e, pahai pakikhun-gu kungthubo si-e. 

20Hamor nai panah Shechem siniu namdigu rengmun gase tadlujiu, namdigu 
madui gase dinsude: 

21“Haibo maidung hai chaka thiusuibo mai-e, pijiu paliutu haiga lungjiu paliuniu 
tadnibo bamga tadjiu pilung khai sulo. Kadih hai paliu lengdi disui bam-e. 
Aliuniu paliu nahpuidungtu lukhe, khatdi paliu lengdi aliu nahpuidungtu pijiu 
magiang khaikhe. 

22Chiudi haibo maidung hainiu, aliudi paliu kumgapjiu aliu-gi romsai suirabo 
sangnu wakhatdi suilakge. 

23Sichiusai paliugu kabambo khaorui hina khatdi mania hinase aliugu lakma? 
Sijengniu paliuniu aliu khuga lungra suikhai bikhe.” 

24Sibo namdiga bammai hina siniu Hamor nai Shechem niu dinbose suijiu, 
npiumai hina paliu-gi rom sude. 

25Jengsum sailam, mai hinase paliu-gi rombo jamthiu bamboga Jacob nah kania, 
Dinah piubo Simeon nai Levi siniu mai khattudi pijiu maning masakhai makjiu, 
panai heng thinlujiu namdiga bambo npiumai hinatu, Hamor nai panah Shechem 
tu tangna kamshat mide. 

26Sichiujiu panainiu Dinah tu Shechem ky gasu puilujiu tadmide. 

27Sichiu kamshat mibo sai, Jacob nahdung kakimaidung siniu paliu tanpuitu kam 
mangam khaibogu chakhum ruibo thiujiu namdigu mania sutra tadlande. 

28Paliuniu namdiga khatdi luzamga bambo matom-kabui, khaorui khaona, 
qonniam khatdi wahina lutad mide. 

29Paliuniu maipui-maina hina khatdi paman kungbo mania hina lutad mide. 

30Jacob niu Simeon nai Levi khuga din-e; “Nanainiu atu kam chariu khaide, 
palamra tuhoi gasu Canaan maidung, Periz maidung khatdi haibo kadihga 
lungbambo mai hinaniu atu mareng mine. Ira amai kengmakge, paliu mathiu 
khat thiulujiu atu charithiu susai, akinamai mathiu harabo mide.” 

31Chiudi panainiu paokakge, “Aliuniu aliu tanpuitu papum kajonpuitu kumjiu 
kambo hai khengngam lakjiu-e.” 

Chabangcham 35 

Bethel Ga Tingwang Niu Jacob Tu Thoikhaibo 
1 Tingwang niu Jacob khuga din-e, “Bethel lam kalangjiu tadsulo, khatdi siga 
lunglo. Siga nangniu nachi Esau khugasu pakkinbo lon natu ngaolen khaibo 
Tingwang aleng rathakbam khat thiukhailo.” 

2Sijengniu pakikhunmai khatdi pasai suikinmai mathiu khuga Jacob niu din-e, 
“Naliu khuga bambo sangdiumai radung hina phutlujiu naliu ronna kam masan 
lulo, khatdi masanbo faini piululo. 

3Aliuniu haibo bam phutlujiu Bethel lam tadmine, siga Iniu chariu magenthiubo 
tingga atu nkha khaibo khatdi Iniu tadkhaibo bam hinaga maluang khaibo 
Rawang leng rathakbam khat thiukhai rabo-e.” 

4Sijengniu, paliuniu sangdiumai radung hina khatdi paliuniu malan bambo 
chalandungse Jacob khuga pikhai-e. Sise paniu Shechem mungga bambo 
nfubang hanggase baikhai mide. 

5Sichiujiu Jacob niu khatdi panahmaidungniu tadsuboga, pamungga lungbambo 
namdidungga kapingbo wakhat padjiu, paliutu mai khatniudi hatad makge. 

6Jacob niu pamaidung hinatu puilujiu Luz, tuhoira Bethel kubo bam, Canaan dih 
gase wangde. 

7Siga paniu rathakbam khat thiukhai lujiu, sibo bam situ Bethel Rawang chiujiu 
kukhaide, palamra paniu pachi khugasu pakkinbo tingga Tingwang 
papumsiakniu patu ngaolen khaibo-e. 

8Siga Rebecca vangpui Deborah shaimijiu, Bethel gu tingrun lam bambo nfubang 
hangga baikhai mide. Sijengniu haisitu “Kapbo Nfubang” chiujiu kukhaide. 

9Jacob niu Mesopotamia gasu malanwangboga, Tingwang niu patu ngaolen 
daijiu thoikhaibi-e. 

10Tingwang niu pakhuga din-e, “Nazan hai Jacob kubo-e, chiudi tuhoi gasu Israel 
kumi rabo-e.” Sichiujiu Tingwang niu pazan Israel chiu kukhai bide. 

11Khatdi Tingwang niu pakhuga din-e, “I hai Ngamkambo Tingwang si-e. 
Kingkajiu lunglo. Jatdungse nakhugasu lung padrabo-e, sichiujiu nang hai 
chawangdung paopeh thiurabo-e. 

12Iniu Abraham nai Isaac leng pikhai mibo kadihse naleng khatdi nakai-kikdung 
leng pikhai rabo-e.” 

13Sigasu Tingwang niu patu saokhai diak mide. 

14Tingwang niu patu npao khaibo bamgase, Jacob niu n-niutu khat somkhai-e, 
khatdi siga paniu jaw nai takisysa liangkhaijiu kadkhaide. 

15Paniu sibo bamtu Bethel chiujiu pazan mathak khaide. 

Rachel Shaibo 
16Jacob khatdi pakikhun mainiu Bethel tu saokhai lujiu tadpadboga, paliuniu 
Ephrath gasu tad madiu makhaga, Rachel panah lungra pating wangtangjiu siga 
ngena manathad gasu pasang mide. 

17Sichiujiu pagense thiu matan suboga, patu ponmanabo pui siniu pakhuga din-
e, “Rachel yo, pingtulo, haisidi npiumainah ye.” 

18Chiudi paniu shaikhang suboga, paniu pazan hai Benoni chiujiu mathak khai-
e, chiudi papiuniu patu Benjamin chiujiu mathak khai-e. 

19Sichiujiu Rachel niu shai miboga patu hai Ephrath puidi mungga baikhai-e, 
haise tuhoira Bethlehem chiujiu kubambo bam haisi-e. 

20Jacob niu siga n-niutu khat somkhai-e, sise tuhoi tangbo Rachel rawbam-e 
chiujiu sibam-e. 

21Jacob niu tadjut khangjiu Eder kyton jaikhat lam pagu riziky thiukhaide. 

Jacob Nahdung 
(1 Char 2.1-2) 

22 Jacob niu sibo dihga lungbam khaga, Reuben niu papiu rammaliupui, Bilhah 
tu nphiuji-e; haise Jacob niu chiuluboga palung pomchang pom khaide. Jacob 
nah khang kariu-je-niakiu lung-e. 

23Leah niu lungbo nahdung hai Reuben (Jacob nah nahraibo,) Simeon, Levi, 
Judah, Issachar khatdi Zebulun paliu-e. 

24Rachel niu lungbo nahdung hai Joseph nai Benjamin-e. 

25Rachel vangpui Bilhah niu Dan nai Naphtali tu lung-e. 

26Leah vangpui Zilpah niu Gad nai Asher tu lung-e. Haidungse Mesopotamia gasu 
lungbo nahdung-e. 

Isaac Shaibo 
27 Jacob niu papiu Isaac khulam, nda Abraham nai Isaac niu lungkhaibo Hebron 
mung, Mamre lam tadkhaide. 

28Isaac niu tingkum kai khat-je-riak tachat lungkhaijiu, 

29tanpao suilujiu shai mide; siga panah kania Esau nai Jacob niu patu baikhai 
mide. 

Chabangcham 36 

Esau Kaikikdung 
(1 Char 1.34-37) 

1Haidungse Edom chiujiudi kubo, Esau kaikik maidung-e. 

2Esau niu Canaan maipuidung: Hitt mai Elon nahpui Adah, Hiv mai Zebeon tah 
Anah nah Oholibamah; 

3Ishmael nahpui Neboioth tanpui Basemath tu majang lung-e. 

4Adah niu Eliphaz tu lung-e, Basemath niu Reuel tu lung-e, 

5khatdi Oholibamah niu Jeush, Jalam khatdi Korah paliutu lung-e. Haibo 
nahpiudungse Esau niu Canaan kadihga lungbambo tingga lungbo-e. 

6Sigasu Esau niu panaodung, panahpiudung, panahpuidung khatdi pakyga 
lungmai mathiu, paniu Canaan kadih gasu daolubo khaorui-khaonadung khatdi 
pagu kabam hina phunglujiu pasai kariubo Jacob khugasu katambo kadih lam 
tadmide. 

7Paniu sibo kadih phutmibo rambara Jacob panai lungbambo kadihse panaileng 
buita mibo jengniu-e; panaigu khaorui-khaonadung kengju mibo jengniu panai 
lung aruang ngamlak mibo-e. 

8Sijengniu Esau niu Edom gu maluanggen lam lungmibo-e. 

9Haidungse Edom mai paopeh Esau kaikikdung-e. 

10-13Esau nao Adah niu Eliphaz tu lung-e, sichiujiu Eliphaz niu piumainah khang 
mangiu: Teman, Omar, Zepho, Gatam khatdi Kenaz tu lung-e. Khatdi panao 
katampui Timna niu piumainah khat Amalek tu lung-e. Esau nao Basemath niu 
Reuel tu lung-e, sichiujiu Reuel niu piumainah khang madai: Nahath, Zerah, 
Shammah khatdi Mizzah tu lung-e. 

14Esau nao Zebeon tah, Anah nahpui Oholibamah niu piumainah khangsum: 
Jeush, Jalam khatdi Korah tu lung-e. 

15Haibo phiudungse Esau khugasu lungwangbo maliang-e. Esau nah naraibo 
Eliphaz niu pahangga raokhai maidung paopeh-e. Teman, Omar, Zepho, Kenaz, 

16Korah, Gatam khatdi Amalek. Paliu mathiuse Esau nao Adah niu lungbo 
kaikikdung-e. 

17Esau nah Reuel niu pahangga raokhai maidung paopeh-e: Nahath, Zerah, 
Shammah khatdi Mizzah. Paliu mathiu hai Esau nao Basemath niu lungbo 
kaikikdung-e. 

18Pahangga raokhai maidungse Esau nao Anah nahpui Oholibamah khugasu 
lungbo kaikikdung-e: Jeush, Jalam khatdi Korah. 

19Haibo phiudung hinase Esau khugasu lungkiubo-e. 

Seir Kaikikdung 
(1 Char 1.38-42) 

20-21Edom ga lungmai haitu chaphiu tam-tamjiu njan padle, sibo pao-pehdungse 
pahangga raokhaibo Hor mai, Seir kaikikdung-e: Lotan, Shobal, Zebeon, Anah, 
Dishon, Ezer khatdi Dishan. 

22Lotan hai Hori nai Heman phiugu paopeh-e. (Lotan tanpui Timna kubo khat 
lung-e). 

23Shobal hai Alvan, Manahath, Ebal, Shepho khatdi Onam paopeh-e. 

24Zebeon nah piumai khangnia bam-e, sisera Aiah nai Anah si-e. (Anah hainiu 
ramjingga papiugu qonniamdung khuankinbo tingga duilum-ruak daolubo piu-
e). 

25-26Anah hai Dishon piu-e, pahai Hemdan, Eshban, Ithran khatdi Cheran paliugu 
pao-pehmai-e. Anah nahpui khat bam-e, pazan Oholibamah ku-e. 

27Ezer hai Bilhan, Zaavan khatdi Akan paliu paopeh-e. 

28Dishan niu Uz nai Aran kiphiugu paopeh-e. 

29-30Edom kadihga lungbo Hor mai kiphiu siniu: Lotan, Shobal, Zibeon, Anah, 
Dishon, Ezer khatdi Dishan paliu-e. 

Edom Maigu Chawangdung 
(1 Char 1.43-54) 

31-39Israel maidungniu chawang thiu makhaga, pahangga raokhaibo 
wangdungniu Edom kadihga mawangjiu bamniu-e: Dinhabah gasu Beor nahpiu 
Bela Bozrah gasu Zerah nahpiu Jobab Teman luongriang gasu Husham Avith 
gasu Bedad nahpiu Hadad (paniu Midian maitu Moab kadih gasu ngamlubo piu-
e). Masrekah gasu Samlah Rehoboth Giuki gasu Shaul Akhbor nahpiu Baal Hanan 
Pau gasu Hadad (panao hai Mezahab tah khatdi Matred nahpui Mehetabel si-e). 

40-43Esau hai pahangga raokhaibo: Timna, Alvah, Jetheth, Oholibamah, Elah, 
Pinon, Kenaz, Teman, Mibzar, Magdiel khatdi Iram paliugu paopeh-e. Paliuniu 
lungbo luongriang situ paliu kiphiu zan gasu kumibo-e. 

Chabangcham 37 

Joseph Nai Pasingna Maidung 
1Papiuniu lungkhai bamniubo Canaan kadih gahai Jacob lungjiu bam-e. 

2Haise Jacob kykhun racham-e. Takum kariu-je-chinniakiu mibo akhang 
chabonmai Joseph hainiu papiu vangpui Bilhah nai Zilpah nahdungtu maluang 
lujiu mily nai kamidungtu khuanjiu bamme. Pasingna maidungniu kasa kambo 
thak hinase paniu papiu khuga paowang-wang-e. 

3Jacob niu panahmai ruanggasu Joseph tu lungsa nkiu-e, palamra pah tanpao 
miboga patu manabo-e. Paniu paleng ntiang taronbo khatdi paben kathengbo 
khat charuikhai bi-e. 

4Paliu piuniu Joseph haitu lungsa diangbo hai ngaoluboga, pasingna maidung 
hainiu patu mareng sude khatdi patu munruijiu koina npaota mide. 

5Joseph niu naikhat pamang manjiu, sise paniu pasingna maidung khuga 
dinkhaiboga, paliuniu patu mareng matan sude. 

6Paniu paliu khuga din-e, “Iniu manbo mang nking matailo. 

7Aliu mathiu chaluga chamiu makhum rat kaduijiu bamboga, agu miukhumse 
suchap mide. Siga naliugu miukhum siniu agu miukhum mungga wang chap 
madui lujiu makhumkiu karen bamniu-e.” 

8Pasingna maidung siniu din-e, “Nangniu aliu riga chawang thiujiu mawangne 
chiu maning jiuma?” Sichiujiu pamang nai palad jengniu paliuniu patu ngaosabi-
bi sude. 

9Joseph niu pamang katam khat manlanjiu, sisedi paniu pasingna maidung 
khuga din-e, “Chahiu, naimik khatdi chagan kariu-je-khatkiuniu akhuga 
makhumkiu bamniubo I man-e.” 

10Paniu pamangse papiu khuga dinboga, papiuniu patu kasanjiu din-e, “Sikumbo 
mangse dekumbo gulo? Napui, khatdi nasinggnamai aliu mathiu wang natu 
kahumne chiu maning jiuma?” 

11Pasingna maidung siniu patu ngaopun karen mide, chiudi papiura sibo lam 
pakhiangna makumjiu bam-e. 

Joseph Tu Jonmibo Khatdi Egypt Dihlam Puitad Mibo 
12Naikhatra Joseph singna maidungse paliu piugu khaorui khuanra Shechem 
lam tadmide. 

13Jacob niu Joseph khuga din-e, “Nasingna maidungniu khaorui khuanra 
tadmibo Shechem lam nang meng matailo.” Joseph niu paokakge, “Yo, I tadne.” 

14Papiuniu pakhuga din-e, “Tadlujiu nasingna maidung nai khaoruidung 
wibamma phuilujiu akhuga paowanglo.” Sichiujiu paniu patu Hebron Ramjeng 
gasu langkhai mide. Sichiujiu Joseph se Shechem ga mengtang mide, 

15sichiu paniu siga mengtang lujiu pasuang hajiu ajanjiu phui bamboga maipiu 
khatniu patu ngaolujiu pakhuga maniu-e, “Nang detu phuibam jiulo?” 

16Paniu paokakge, “Asingna maidungniu paliugu khaorui khonkinbotu Iniu 
phiukinbo-e. Paliu dega bamlo nang sima?” 

17Maipiu siniu din-e, “Paliu tadmide. Paliu Dothan lam tadmine chiu dinbo I chiu-
e.” Sijengniu Dothan lam Joseph suitad sude, siga pasingna maidungtu daode. 

18Paliuniu patu kadiu lamsu ngaolujiu paliu khuga wangtang makhaga patu 
kamshatra paliu makhiam lujiu limsude. 

19Paliuniu khat-khat khuga dinsude, “Pamang manbo piuse haiga mengkin-e. 

20Tuhoira wanglo, patu kamshat lujiu paphaw hai kasangbo chakhom khatga 
khoi taliang khai mikhe. Patu hai nkan khaoniu kamshat mibo-e chiujiu aliuniu 
dinlubui-e. Sichiusai pamangse degu pad ralo chiubo aliu ngao sune.” 

21Paliuniu dinbambo hai Reuben niu chiuluboga, Joseph tu gukhaira matanjiu 
din-e. 



73 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

22Paniu din-e, “Patu hai kamshat tukhe, chiudi haibo ramjeng gu chakhom 
khatga patu jukhaimi takhe; patura kam mathiu tukhe.” Paniu haichiu dinbora, 
patu hai paliu khugasu gukhai lujiu papiu khulam langkhai mira maningbo-e. 

23Joseph niu pasingna maidung khuga mengtang gapda, paliuniu pa-ntiang 
taronbo khatdi paben kathengbose ntiangse gaothon mide. 

24Sichiujiu paliuniu patu kasangbo wakhunki khatga taliang khai mide. 

25Paliuniu wa tiubamga, simakdakjiu Ishmael maidung Gilead lamsu Egypt lam 
nbintad kin maitu ngaode. Paliugu qontraodungse parim wibo wamud nai wasa 
phung lujiu kin-e. 

26Judah niu pasingna maidung khuga din-e, “Aliu singnapiu haitu matha 
kamshat mibo siniu degu aliuleng pageng bamlo? 

27Khe, haibo Ishmael maidung khuga jonkhaimi takhe. Sichiusai aliuniu patudi 
kam masa lakge; palamra pahaidi aliu singna-e, aliu tia-e khatdi aliu zai-e.” Sise 
pasingna maidungniu suikhaide. 

28Sichiujiu Midian maidung khangsiase wangboga, pasingna maidung siniu 
Joseph tu chakhomky gasu jupad lujiu, rangkang makai leng Ishmael maidung 
khugase jonkhai mide, sichiujiu paliuniu patu Egypt dihlam puitad mide. 

29Reuben siniu chakhomky gase malan wangboga, Joseph haniu-e, siga palung 
magen thiubo siniu phuilujiu pafai-pani phetjiu kapsude. 

30Paniu pasingna maidung khuga malan wangjiu din-e, “Ngenase hamide! Iniu 
degu kamralo?” 

31Sichiujiu paliuniu kami khat gilujiu sibo zai siniu Joseph ntiangse kalui khaide. 

32Paliuniu sibo ntiangse khoilujiu paliu piu khulam langkhaijiu haichiu din-e, 
“Aliuniu haise daobo-e. Haise nanahgu ntiang makma?” 

33Papiuniu sise silujiu din-e, “Yo, haise pagu-e! Nkan khaoniu patu kamshat 
mibo-e. Anah Joseph tuhai phettap-tap mibam talakge!” 

34Jacob palung magen thiuboniu phuilujiu pafai-pani phet tap-tap lujiu, maliufai 
bensude. Panah jengniu pating kathengkha kapjiu huikhang-e. 

35Panahmaidung siniu patu hiamra wang-e, chiudi paniu suimakjiu din-e, “Anah 
jengniu Ira achun sajiu charuidih lam tadkiura mide.” Sichiujiu paniu panah 
Joseph jengniu palung magenthiujiu pating thengkha huikhang-e. 

36Sibo lungga, Midian maidung siniu Egypt dihga, Joseph situ chawanggu 
chakampao khatdi chawangkiningtu akhemaigu charipi, Potiphar khuga jonkhai 
mide. 

Chabangcham 38 

Judah Nai Tamar 
1Sibo tingga, Judah niu pasingna maidungtu phutlujiu, Adullam namdi gasu 
wangbopiu, pazanniu Hirah khulam lungra tadmide. 

2Siga Judah niu Canaan mailiu khat, Shua nahpuitu adaojiu paniu patu majang 
lungde. 

3Sichiujiu paniu panah piumai khat lung-e, paniu pazanse Er chiujiu mathak 
khaide. 

4Paniu pawon phunglanjiu npiumai nah khat lunglande, pazanse Onan chiu 
mathak khaide. 

5Paniu panah piumai khat lunglan-e, pazan leng Shelah chiu mathak khai-e. Sibo 
ngenatu lungbo tingga, Judah hai Achzib ga lung bambo-e. 

6Judah niu panah katingpiu Er leng Tamar kubo puitu panao thiukhai bide. 

7Er gu nkhai-rili hai wimakge, haise RAPIU chunning makge, sijengniu 
patu RAPIU niu kamshat mide. 

8Siga Judah niu Er saikariupiu Onan khuga din-e, “Tadlujiu nachipiugu kamipui 
khuga jikhailo. Sichiujiu nachi nao khuga nangniu kamrabo thiakse kamkhai 
bilo, sichiusai nachipiu kaikikse bamlubui-e.” 

9Chiudi ngenase panah lakge chiubo Onan niu sibo jengniu, paniu pachi naotu 
nphiujibo wan-ga ngena lungmakra pagu kazitduise kadihga kamkhai mide. 

10Paniu kambo hai RAPIU chunning makge, siniu RAPIU niu patudi kamshat mide. 

11Siga Judah niu pamupui Tamar khuga din-e, “Anah Shelah niu akhang makhaga 
tadlujiu nakyga kamipui thiujiu bamniulo.” Paniu haise dinbo rambara, pachipiu 
kaniatu kumjiu Shelah tudi kamshat mi suma chiujiu pingbo donniu-e. Sijengniu 
Tamar pakylam malanwang mide. 

12Pakak khat saiga Judah nao shai mide. Paniu panaotu huikhai lubosai, Adullam 
gu pakapiu Hirah tu maluang lujiu pagu mily giu kakipra Timnah lam tadsude. 

13Tamar khuga mai khatniu papao hai Timnah lam pagu mily giu kakipra 
tadmide chiubo dinkhaide. 

14Siga paniu kamipui ponse khai kali lujiu, pazuse takum lujiu Timnah namdi 
lam tadkhaibo puidi Enaim rengmun gase ntao bamde. Haise paniu Judah nah 
nathubo piu Shelah se akhang mide, chiudi patu maluang lungra pikhai makge 
chiubo simasan kalu gasu-e. 

15Judah niu patu ngaoboga pahai papum kajonpui bam sune chiu maning-e, 
palamra paniu pazuse takum mide. 

16Paniu puidi mung gase tadpad lujiu pakhuga maniu-e, “Wide, nang dejiu 
luralo?” (Pahai pamupui-e chiubo pah simakbo donniu-e). Paniu din-e, “Nang 
degu piralo?” 

17Paniu paokakge, “Iniu agu khaorui gasu kamipoi khat langkhai bine.” Paniu 
din-e, “Wide, nangniu kamise langwang makhaga ladriat thiubogu aleng pikhai 
sai sui-e.” 

18Paniu maniu-e, “Ladriat thiubogu Iniu naleng degu piralo?” Paniu paokakge, 
“Nagu madan diangbo nai nangniu mathun kinbo thunse khaidiaklo.” Sise paniu 
pakhuga pikhaide. Sichiujiu panai nphiuji khaide, siga pah pawon phungmide. 

19Tamar niu pakylam malanwang lujiu papee takum faise lupad mide khatdi 
kamipui ponse khailan mide. 

20Judah niu pakahbo Hirah tu maipui khugase tadlujiu paniu pikhai mibo 
maniase nkhiak lanra kami khat ponlujiu mengra langkhaide, chiudi Hirah niu 
patu daolu makge. 

21Paniu Enaim ga bammai khangsia khuga maniu-e, “Puidi mungga bambo 
papum kajonpuise dega bamlo?” Paliuniu paokakge, “Haiga wadao khatdi 
papum kajonpui bam makge.” 

22Paniu Judah khuga malan wangjiu din-e, “Ira daomakge. Sibo bamga 
lungmaidung siniudi, siga wadaodi papum kajonpui lungmakge chiujiu din-e.” 

23Judah niu din-e, “Sibo mania sira patu pi khoilu sulo. Maidungniu aliutu nuibo 
aliuniu luni makge. Iniu patu pikhaira kambo-e, chiudi nangniu patu daomak 
tamibo-e.” 

24Chahiu sum kumbo saiga, mai khatniu Judah khuga din-e, “Namupui Tamar hai 
chakhapui kumjiu kambam-e, phuilo, tuhoi pah pawon phungmide.” Judah niu 
chamtan pijiu din-e, “Patuse lenlam puipad lujiu maring rushat milo.” 

25Sichiujiu patuse lenlam puitad suboga, paniu papao khuga haichiu chalad din 
kalen khai-e: “Haibo maniadunggu papao khugasu I awon phungmibo-e. Haise 
phuilo, saogu madan diangbo gulo khatdi sao thunlo.” 

26Judah niu sise silujiu din-e, “Pahai maji-e, Iniu pakhuga kamkhai rabo ngamse 
kamkhai makbo jengniu-e. Iniu anah Shelah tu pijiu patu majang lungra pikhai 
rabo gu-e.” Sichiujiu Judah niu patu wadaodi nphiuji tamide. 

27Paniu mana surabo ting wangboga, pahai naphin manane chiubo simide. 

28Paniu tanah manarabo thad thiusubo tingga, ngena khatse paben kariopad 
sude, siga patu pon mana bambopui siniu pad thinman lujiu chalangriang 
kahengbo kabetkhai lujiu din-e, “Haise narai-e.” 

29Chiudi paniu pabense thadlan lujiu, pasingna piuse mana rai mide. Sijengniu 
patu pon manabopui siniu din-e, “Haichiujiu nangniu na-npuise kampang 
padrabo-e!” Sichiujiu patu hai Perez chiujiu kukhaide. 

30Sibosai pasingnapiu situ paben-ga chalangriang kahengbo kabetkhai lujiu 
manapad sude, sichiujiu pazanse Zerah chiujiu kukhaide. 

Chabangcham 39 

Joseph Nai Potiphar Nao 
1Tuhoira Ishmael maidung siniu Joseph tu Egypt dihlam puitad lujiu chawanggu 
chakampao khat, chawangkining khuanbo charipi, Potiphar khuga jonkhai mide. 

2RAPIU niu Joseph tu maluang khai-e, siniu paniu kambo hina tathui kam-e. 

3Pahai Egypt mai mawangpao kyga lungbam-e, sichiujiu patu hai RAPIU niu 
maluang khaibo jengniu pangamkam hina tathui kamme chiubo ngao-e. 

4Potiphar niu pakhuga palung kim-e, sichiujiu pahangsiakga paniu patu 
khailujiu, paky lunggu khatdi pagu bambo mania hina npao pithiu khai-e. 

5Sigasu Joseph bambo jengniu Egypt maipiugu bambo paky-palu hina RAPIU niu 
thoikhai bide. 

6Sichiujiu Potiphar niu wahina hai Joseph riga pikhai kam lujiu paniu tiubo katiu 
ronna sangnu wakhatdi manangta mide. Joseph hai papumdi wi, pazu-palundi 
wi-e. 

7Sichiujiu pawangpiu nao siniu Joseph tu maraijiu maluangji radi pakhuga 
dinsude. 

8Paniu suimakjiu din-e, “Phuilo, I haiga bambo jengniu awangpiuniu kalungga 
bambo wakhat jengniudi palung manang makge. Pagu kabambo hina riga atu 
piphui khaira pikhai bi-e. 

9Pakhuga pumtan kabambo hina akhugasu natu makjiu kakira masiak makge. 
Sichiusai Iniu dechiujiu haikumbo kasabo ngamse kamjiu Tingwang tu atungjiu 
kamaobose kamsu ralo?” 

10Naimachang paniu Joseph tu maluangji khaira dinjiu bamdi, paniu suikhai 
makge. 

11Chiudi naikhatra Joseph niu chaky ngam kamra kalungga ngutbo tingga 
kavangmai khatdi ha-e. 

12Paniu pa-ntiang jamman lujiu din-e, “Akhuga wang jilo.” Chiudi paniu pa-
ntiangse paben-ga phutkhai diak lujiu lenlam pakpad mide. 

13Paniu pa-ntiangse phutkhai diaklujiu kalung gasu pak mide chiubo siluboga, 

14paniu chakyga bammai kavangdungtu kulujiu sensude, “Haise phuilo! Haibo 
Hebrew maipiu, akinaniu puiwangbo piu hainiu aliutu kam mangam khaira kam 
bamme. Paniu agu kichen lungga ngutlujiu atu nimra kamsubo-e, chiudi Iniu alai 
khaijiu akhuan senpadbo-e. 

15Iniu marapadbo hai paniu chiuluboga, pa-ntiangse amungga thonkhai 
diaklujiu kamalam paktad mibo-e.” 

16Joseph wangpiuse chakyga wangmak then, paniu pa-ntiangse pakhuga khai 
nbam-e. 

17Sichiujiu paniu pakina khugadi ndanai lad kumgapjiu paokhai sude: “Nangniu 
puiwangbo Hebrew mai kavang piu siniu agu kichen-ga ngut lujiu atu kam 
mangamra kambo-e. 

18Chiudi Iniu marasuboga, pa-ntiang akhuga thondiak lujiu lenlam pah paktad 
mibo-e.” 

19Joseph wangpiuse palung pomchang-pom mide, 

20sichiujiu Joseph tu minlujiu chawanggu kavangkyga khai mide, siga pah 
lungsude. 

21Chiudi RAPIU niu Joseph tu maluang bamme, khatdi thoikhaijiu bamme, 
sijengniu kavangky thinpao siniu patu lungsa khaide. 

22Kavangkyga bammai hinatu kamrabo ngam hina paniu Joseph khuga pikhaijiu, 
kavangky gase papao thiu bamme. 

23Kavangky thinpao siniu, Joseph ngamkam hinaga wakhatdi phuira pageng 
bamson makge, palamra RAPIU niu Joseph tu maluang bambo jengniu pangam 
kam hina luitathui kamme. 

Chabangcham 40 

Joseph Niu Kavangkyga Bammai Mang Ramba Dinbo 
1Pakak khat saiga, Egypt mai wangpiugu jaw thinpao nai pagu taruak 
khuakpaose chawang khuga kamao kam mide. 

2Paniu sibo chakampao kania situ palung pommide. 

3Sichiujiu Joseph tu khai bambo chawangtu khuanbo charipigu kavangky gase 
panai tudi khai mide. 

4Paliu hai pating thengjiu kavangky gase bam khangde, siga charipi siniu Joseph 
tu paliu vangleng kumjiu kamkhaide. 

5Naikhat nchun kavangky gase jaw thinpao nai taruak khuakpaose panai mang 
mansude, paramba hai tam-tamme. 

6Joseph niu nsuanse panai khuga wangbo tingga, panai khangnia lung 
magenthiu bambo paniu ngaode. 

7Paniu panai khuga maniu-e, “Thainai dekamjiu nanai lung haijiukha chariu 
jiulo?” 

8Panainiu paokakge, “Anai khangniase chamang man-e, sichiujiu parambase mai 
khatniudi dinkhaira haiga hajiu-e.” Joseph niu din-e. “Chamang ramba 
chalipadbo hai Tingwang niu pikhaibo-e. Nanai mangse akhuga dinkhailo.” 

9Sijengniu jaw thinpao siniu dinsude, “Amang lamsu mumsiken khattu ngao-e. 

10Sichiujiu pake sum gase paniuse padgapboga, papense padmide khatdi 
mumsyse minnuang mide. 

11Siga Iniu chawang piangse thinlujiu mumsyse thunkhai lujiu chawang leng 
pikhaijiu bamniu-e.” 

12Joseph niu din-e, “Sibo ramba sira, pake sumse jeng sum leng-e. 

13Pasumbo naise chawangniu natu kuak khaijiu natu phut khai mine, khatdi 
nabamse pikhai lanne. Nangniu karaiga jaw thinpao thiujiu bambo tingga 
kumjiu, nangniu papiangse patu pilan rabo-e. 

14Chiudi wahina naleng suimibo tingga, lungsajiu atu maningtao khaijiu 
chawang khuga atu dintao khailo sichiujiu kavangky haigasu atu lupadra nkha 
khailo. 

15Atu hai Hebrew mai dih gasu minwangbo-e, Egypt dih haigadi kavangky gahai 
ngutrabo leng I wakhatdi kamaobo kam makge.” 

16Taruak khuakpao siniu, jaw thinpao mang ramba chalipadbo hai maji-e chiubo 
siluboga, paniu Joseph khuga din-e, “I di amang khat manbo-e. Iniu taruak takam 
sum apeeriga singlujiu ponkinniu-e. 

17Takam nribo gase chawang leng khuak lubo pajat tam-tambo taruak bamme, 
sise nthingnadungniu wang tiubam niu-e.” 

18Joseph niu paokakge, “Sibo ramba sira haichiu-e: takam sumse jeng sum leng-
e. 

19Pasumbo naise chawangniu natu phutpadjiu, napi dang mine! Sichiujiu paniu 
naphawse buitungga maseng khaine, siga thingnadung siniu najanse wang tiu 
sune.” 

20Sichiujiu jeng sum saiga, chawanggu manabo tingmik naise, chawangniu pagu 
chakampaodung hinatu maluang katiu tiu-e; siga paniu pagu jaw thinpao nai 
taruak khuakpao situ phut khaijiu, panaitu mathiu suangga puiwang-e. 

21Paniu jaw thinpao situ karaiga pangamse pikhai lande, 

22Chiudi paniu taruak khuakpao situra kamshat mide. Joseph niu dinkhai mibo 
kumgapjiu haise padmide. 

23Chiudi jaw thinpao siniu Joseph tu mangai-jing mide, paniu palamga 
maningtaota mide. 

Chabangcham 41 

Joseph Niu Chawang Mang Ramba Din Chalipadbo 
1Tingkum nia saiga, Egypt mai wangpiuse pamang lamsu Nile Giuki mungga pah 
chapbamboga, 

2pamai kawibo khatdi lan-lanbo matompui chinnia padlujiu piubuan tagi bambo 
ngao-e. 

3Sigasu pamai kasabo khatdi paraku ronna bambo tompui chinnia padlan-e. 
Paliuniu padlujiu karaibo tompuidung munggase chapbam-e. 

4Sichiujiu pamai kasabo tompuidung siniu pamai kawibo tompuidung situ 
tiulude. Siga chawangse rakkhang mide. 

5Paniu jipkiu lande, siga katambo mang khat manlan-e. Chamiubui kawibo min-
majin bambo kuon chinnia tang khatga ngao-e. 

6Khatdi chamiubui kasabo, kajaitao mibo kuon chinnia ngao-e, 

7sichiujiu paniu phuibamga, chamiubui kasabo kuon chinnia siniu kawibo kuon 
chinnia situ kajong lude. Chawangniu buangsu lujiu paniu manbo mang situ 
makum sude. 

8Nsuanse chawang palung magenthiubo siniu phuilujiu, Egypt dihga lungbo 
ningting maidung nai chamik thao-kadad maidung situ kusude. Pamangse paniu 
paliu khuga dinkhaide chiudi paliu mai khatniudi parambase pakhuga dinkhai 
ngam makge. 

9Siga jaw thinpao siniu chawang khuga din-e, “I maosiak mide chiubo thainai I 
din madu rabo-e. 

10Nalung pomjiu nangniu taruak khuakpao anaitu chawangky khuanbo 
charipigu kavangkyga anaitu khai mibo-e. 

11Naikhat nchunra anai khangniase chamang mande, sichiujiu paramba hai tam-
tamme. 

12Siga charipigu vangpiu, Hebrew mai nah khangkhat bamme. Anai mangse 
pakhuga dinkhaiboga paniu parambase anai khuga dinkhai bide. 

13Paniu dinkhaibo kumgapjiu padmide, nangniu abamse pikhai lan-e, chiudi 
taruak khuakpao situra kamshat mide.” 

14Chawangniu Joseph tu kuraleng langkhai sude, sichiujiu patuse kavangky gasu 
kalangjiu puiwangde. Paniu pamun-giu gotlu, khatdi pafai-pani kali lujiu 
chawang khuga wangde. 

15Chawangniu pakhuga din-e, “I amang khat man-e, sise mai khatniudi paramba 
dinngam makge. Nangra chamangdung ramba dinpad ngam-e chiujiu mainiu 
akhuga din-e.” 

16Joseph niu paokakge, “Ira ngam lakge, Pakendibo piu yo. Chiudi Tingwang niu 
kabuibo rambase pikhai sune.” 

17Chawangniu dinsude, “Iniu Nile Giuki mungga chap bambo man-e, 

18sichiujiu matompui pamai kawibo khatdi lang-langbo chinnia padlujiu singgiu 
hugen gase tagi bam-e. 

19Sigasu katambo matompui pamai kasabo khatdi parakuruang ronna bambo 
chinnia padle. Sikumbo tompuidung maisiat kasase Iniu Egypt dihga ngao matai 
makge. 

20Pamai kasabo tompuidung siniu pamai kawibo tompuidung situ tiulude. 

21Chiudi sise mai khatniudi simakge, palamra paliuse kalu kumgapjiu paliu-mai 
sa-palun-e. Sibo sai I buangsu mide. 

22Sibo sai, Iniu chamiubui kawibo min majin bambo kuon chinnia patang khatga 
masi bambo mang mandai-e. 

23Sigasu chamiubui kasabo, kajaitao mibo khatdi pareng ronna bambo kuon 
chinnia ngao-e. 

24Sichiujiu chamiubui kasabo chinnia siniu kawibo kuon chinnia situ kajong 
lude. Iniu haise chamik thao-kadad maidung khuga dinbo-e, chiudi paliu mai 
khatniudi paramba din ngam makge.” 

25Joseph niu chawang khuga dinsude, “Mang nia haise khatnakha-e; Tingwang 
paniu kamrabose nakhuga dinkhai bibo-e. 

26Pamai wibo tompui chinnia hai tingkum chinnia-e, khatdi chamiubui kawibo 
kuon chinnia sidi tingkum chinnia-e, niase paramba macham kamme. 

27Pamai sabo tompui chinnia nai ruangmibo miubui chinniase charakhum 
wangrabo tingkum chinnia si-e. 

28Haise Iniu nakhuga dinkhai mibo kumjiu, Tingwang niu kamrabose nakhuga 
lenkhaibo-e. 

29Egypt dih pakhiangna tingkum chinnia hai katiu-kasak kengchang kengrabo-
e. 

30Sibo sai, tingkum chinnia hai charakhum kadibo wangrabo-e, sichiujiu kawibo 
tingkum situ mangaimi rabo-e, palamra charakhum hainiu kadih haitu kam 
mahami rabo-e. 

31Sichiujiu katiu kengbo wan haitu mangaijing mirabo-e, palamra charakhum 
kadibo wangrabo-e, sichiujiu chariuchang chariusu rabo-e. 

32Nangniu manlon niabo sira Tingwang niu riatkhai mibo-e, sichiujiu haise padji 
surabo donniu-e. 

33“Tuhoira nangniu ningtingmai khatdi wa-kasimai khattu kada lujiu haibo 
kadih haitu phuira kamlulo. 

34Chakampaodung tudi khangsiatu kada lujiu katiu kengbo tingkum chinnia 
lunggase padam mangiugu dam khatse khom maduira lengdi nangniu kada khai 
rabo-e. 

35Sichiujiu wangkinbo kawibo tingkum lunggase katiu hai khom madui lujiu sise 
namdi hinaga baikhai lujiu, sise khuanra paliutu chamtan pikhai bilo. 

36Sichiujiu tingkum chinnia sai, Egypt dihga wangrabo charakhum lunggase 
katiuse njankhai lubui-e. Haichiusai maidungse kami mijiu shai lakge.” 

Joseph Tu Egypt Dihgu Dihthinpao Pithiu Khaibo 
37Chawang nai pagu chakampaodung siniu haibo chamse suijiu lukhaide, 

38khatdi paniu paliu khuga din-e, “Tingwang hiupuina bambo Joseph suang 
kawibo kakimaitu aliuniu daolakge.” 

39Sichiujiu chawangniu Joseph khuga din-e, “Tingwang niu pakhiangna hai 
nakhuga lenkhaibo-e, sijengniu nang hai mai hina suang ningting bamme khatdi 
mai hina suang khaoti-e. 

40Iniu natu agu kadihgu papao pithiu khai bine, sichiujiu amai hina siniu nagu 
chamtan majai rabo-e. Nagu pumtan hai ahangnaga bamgap rabo-e. 

41Tuhoi gasu Iniu natu Egypt dih pakhiangnagu dihthinpao pithiukhai mibo-e.” 

42Sichiujiu chawangniu pagu madan diangbo njungkhapse paben gasu khoipad 
lujiu Joseph njungga khai bide. Paniu fainoi ntiang kawibo khat pi-ntiang khai 
lujiu, pawong gadi kachia tiuriang khat matiukhai bide. 

43Paniu chawanggu niabo chaqon-karise tongra patu pikhaide, sichiujiu patu 
chakhuang thiubo maluangtad kam khaijiu, haichiu senjiu pitad khai-e, “Npui 
marelo!” Npui marelo!” Sichiujiu Joseph haitu Egypt dih pakhiangnagu 
dihthinpao pithiu khaide. 

44Sichiujiu chawang siniu pakhuga din-e, “I hai chawang si-e, chiudi nangniu 
suikhaibo makjiu Egypt dihga mai khatniudi paben maksai pangen 
khengkhangbo suimakge.” 

45-46Paniu Joseph tu Egypt mai zan mathak khaijiu, Zaphenath Paneah chiujiu 
kukhaide. Khatdi panaoleng Heliopolis namdigu phaimiupiu, Potiphera nahpui 
Asenath tu pikhaide. Egypt mai wangpiu ngam paniu kamsubo gahai Joseph 
tingkum samriu tang mide. Sichiujiu paniu chawanggu ladzanky saokhai lujiu, 
kadih pakhiangna rontad sude. 

47Katiu kengbo tingkum chinnia lunggase Joseph niu katiuse khalujiu 
namdidung gase khai makhuan sude. 

48Sichiujiu namdi hina gase pamungga bambo luzam gasu lulujiu baikhai karen 
sude. 

49Miusy hai kengju mibo jengniu, Joseph niu wa madatson makge, haise 
duipuigu nbuiniang kum mibo-e. 

50Charakhum hai wangmakbo suangga Asenath khugasu Joseph nah khangnia 
lungkhaide. 

51Paniu din-e, “Tingwang niu, amagenthak hina khatdi apiu kykhun mai hinatu 
pimangai khai bide,” sichiujiu paniu panah katingpiu zan Manasseh chiujiu 
mathak khaide. 

52Paniu haichiu dinlan-e, “Iniu chariu magenthiubo kadih gahai Tingwang niu 
aleng nahmaidung pikhai bide,” sichiujiu paniu panah niabo piu zanse 
Ephraim chiujiu mathak khaide. 

53Egypt dih gahai katiu kengbo tingkum chinniase loilujiu charakhum wangbo 
tingkum chinnia hai wangsude. 

54Joseph niu dinmibo kumjiu Katam tambo kadih hina gadi charakhum hai 
wangsude, chiudi Egypt dih gara katiu hai bamme. 

55Egypt maidung siniu katiu hajiu makim subo tingga chawang khuga katiu 
kheng sude. Siga chawangniu paliutu Joseph khulam tadra khatdi paniu dinbose 
kamra chamtan pikhaide. 

56Charakhum hai sabi-bi khangjiu kadih pakhiangna magenthiu sude, siga 
Joseph niu chabowky hina lekhaijiu, miusy hai Egypt maidung khuga jonkhai 
sude. 

57Kadihpiri pakhiangna gasu katiu liura Joseph khuga wang sude, palamra 
pabam hinaga charakhum hai sachang sajiu wang sude. 

Chabangcham 42 

Joseph Singna maidungniu Egypt Dihga Katiu Malura Tadbo 
1Egypt dihga katiu bam-e chiubo Jacob niu chiuluboga, paniu panah maidung 
khuga din-e, “Dekamjiu naliu wakhatdi kammak jiulo? 



83 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

2Egypt dih gara katiu bamme chiubo khuan I chiu-e; aliu kami mijiu shaimi 
makra tadlujiu tamnakha liulu wanglo.” 

3Sichiujiu Joseph singnamai khang kariuse Egypt dihga katiu malura tadsude, 

4chiudi Jacob niu Joseph tu pon macham siakbo singna Benjamin tura langkhai 
makge, palamra pakhu gadi wakhat padlan suma chiubo paniu manang-e. 

5Canaan kadih gadi charakhum hai wangmibo donniu, Jacob nahdungdi 
maidung saisui lujiu katiu malura wangde. 

6Egypt gu dihthinpao, Joseph siniu kadihpiri pabam hina gasu wangmaidung 
leng katiu jonkhaijiu bamme. Siga Joseph singna maidung siniu wanglujiu, paliu 
zu kadihga makhum kiujiu kahum sude. 

7Joseph niu pasingna maidungtu ngaoluboga paliutu silude, chiudi paniu paliutu 
simakbo kumgapjiu kamsude. Pakhuan-palad sajiu paniu paliu khuga maniu-e, 
“Naliu hai delamsu wangmailo?” Paliuniu paokakge, “Aliu hai Canaan kadih gasu 
katiu liura wangbo-e.” 

8Joseph niura paliutu sibam tadi, paliura patu simakge. 

9Paniu pamang manmibo situ maningtao lujiu paliu khuga din-e, “Naliu hai 
chakhumpao maidung-e, aliugu kadih hai dekumboga sabamlo chiubo phuira 
wangbo-e.” 

10Paliuniu paokakge, “Chiumakge, Paohubo yo! Aliu hai navangmai kumjiu katiu 
liura wangbo-e. 

11Aliu hai pachi-pana mai-e. Aliura chakhumpao mai makge, paohubo yo, aliura 
aliu lung masan mai-e.” 

12Joseph niu paliu khuga din-e, “Chiumakge; Naliu hai aliugu kadih kasuanbo 
jam situ matadra wangbo-e.” 

13Paliuniu din-e, “Paohubo yo, aliu pachi-panamai khang kariu-je-niakiu-e, 
Canaan kadihga lungbambo maipiu khangkhat nahdung-e. Khang khatra 
shaimide, tuhoi nathubo piuse aliu piu khuga bamme.” 

14“Iniu dinmibo kumgap rabo-e,” chiujiu Joseph niu paokakge, “Naliu hai 
chakhumpao maidung-e. 

15Naliutu haichiujiu madiura mide: naliu saikariubo nathubo piuse haiga 
wangmak then, naliutu phutsilak mide, chiubo hai Iniu chawang zan gasu 
siangjiu dinbo-e. 

16Naliu khangkhat tadlujiu patu maluangwang rabo-e. Sichiujiu kakimaidung 
sira, naliuniu dinbo hai maji-e chiubo silu makthen bangkhai mirabo-e. Sichiu 
maksai, naliu chakhumpao maidung-e chiubo hai chawang zan gasu dinbo-e.” 

17Sichiujiu paniu paliutu kavangkyga jengsum khai mide. 



84 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

18Pasumbo naise Joseph niu paliu khuga din-e, “I hai Charatu pingbo mai-e, siniu 
pathak khat gasu naliutu rankhai bine. 

19Naliu hai naliu lung masanbo mai-e chiubo madura, naliu ruangga 
khangkhattu pijiu naliu bambo kavangky gahai khaidiak lujiu, naliu 
kakimaidungra naliu kykhun-ga katiu makim bambo maidungleng naliuniu 
liulubo katiu hai phunglu wangsulo. 

20Sichiujiu naliu singna nathubopiu situ haiga maomakjiu puimeng rabo-e. 
Sichiusai naliuniu dinbambo hai maji-e chiubo lura-e, khatdi Iniu naliutu 
kamshat lakge.” Haise paliuniu suikhaide, 

21sichiujiu paliuniu khat-khat khuga dinsude, “Yo, tuhoira aliuniu aliu singnapiu 
khuga kamkhai mibo jengniu chariubo hai daobambo-e; paniu patu nkha khaira 
khengboga, pakhuga magenthiu chariubose aliuniu ngaobo-e, chiudi aliuniu 
paladse nkingkhai makge. Sijengniu, tuhoira aliu khuga magenthiu chariubo hai 
wangbambo-e.” 

22 Reuben niu din-e, “Ngena situ kam masa makra I naliu khuga dinbo-e, Chiudi 
naliuniu alad lukhai makbo-e. Sichiujiu tuhoira paniu shaimibo manse aliuniu 
daobambo-e.” 

23Paliuniu dinbambo hai Joseph ra sibam-e, chiudi paliura sise simakge, palamra 
chalad din chalimaitu khailujiu paliu npao bambo-e. 

24Joseph niu paliutu phutlujiu wang mahin kapsude. Paniu npaolan ngam lurabo 
wan ga, paniu malanwang, Simeon tu jupad lujiu paliu masuangga patu ratman 
mide. 

Joseph Singnamaidung Canaan Dihlam Malan Wangbo 
25Joseph niu pasingna maidung bangse pithiu mawikhai lujiu, paliugu 
rangkangse paliu khaoga malankhai bira khatdi npuikiga tiura katiu khai bilo 
chiubo chamtan pikhai bide. Sise kumgapjiu kamkhai mide. 

26Pasingna maidungse paliuniu liulubo tasiuse paliugu qonniam bang thiulujiu 
tadsu mide. 

27Paliuniu nchun wang mathak khaibo bamga, paliu ruangga khangkhat bang 
lepad lujiu qonniam leng katiu pira pabang lepadboga, pagu rangkangse pabang 
maga bamniubo ngaode. 

28Siga paniu pasingna maidungtu kulujiu din-e, “Phuilo, agu rangkang hai 
kalankhai nbamme, haiga abang lungga bamniu-e!” Siga paliu lung manangbo 
nai pingboniu phuilujiu khat-khat khuga dinsude, “Tingwang niu aliu khuga 
dechiubogu kamkhai jiulo?” 

29Paliuniu Canaan wangtangboga, paliu khuga padmibo pakhiangnase paliu piu 
Jacob khuga dinkhaide: 

30“Egypt maigu dihthinpao siniu palad sajiu aliutu npao-e, khatdi aliutu 
chakhumpao maidung-e chiujiu madamsui khaide. 

31Aliuniu paokakge, ‘Aliu chakhumpao maidung makge, aliu ka-nchang 
maidung-e. 

32Aliu piu khat nahdung-e, aliu khang kariu-je-niakiu-e. Aliu singna khatra shai 
mide, nathubo piu sira Canaan dihga aliu piu khuga bamme.’ 

33Siga sibo piu siniu paokakge, ‘Naliu hai ka-nchangbo maidung-e chiubo silura 
madiura mide. Naliu khangkhat akhuga bamrabo-e, kakimaidung siniu naliu 
kylam katiu makim bammaidung leng katiu phunglu wangsulo. 

34Sichiujiu naliu saikariu piu nathubo situ haiga puimenglo, Sichiusai naliu hai 
chakhumpao maidung makge chiubo I sirabo-e, sichiusai Iniu naliu singna haitu 
pikhai lanne, sichiujiu naliuniu haiga bamjiu chali-chala thiubo sui-e.” 

35Sichiu lujiu paliuniu paliu bangdungse kam maruangpad suboga, paliu 
mathiugu rangkang hinase bamniu-e; sibo rangkangse paliuniu ngaoluboga, 
paliu mathiuse khatdi paliu piudi ping mide. 

36Paliu piuniu paliu khuga din-e, “Naliuniu anahmai hinatu kam mahakam 
khaini jiuma? Joseph hamide. Simeon hamide; sichiujiu tuhoidi naliuniu 
Benjamin tu lutad lanni jiuma? Chariu magenthiubo sira aronna-e!” 

37Reuben niu papiu khuga din-e, “Iniu Benjamin tu nakhuga puiwanglan maksai, 
nangniu anah kania situ kamshat milo. Patu akhuga pikhailo, Iniu patu nakhuga 
puiwanglan rabo-e.” 

38Chiudi Jacob niu din-e, “Anahra naliu sai suitad silakge, pachipiu shai mide, 
sichiujiu paronna bammibo-e. Npuikiga wakhat pakhuga padbo sui-e. Ira tanpao 
mide, sichiujiu alung magenthiubo siniu atu kamshatmi rabo-e.” 

Chabangcham 43 

Joseph Singna maidungniu Benjamin Tu Puilujiu Egypt Dihga Menglanbo 
1Canaan dihga charakhum wangbo hai sa-nkiu khangsude, 

2sichiujiu Egypt dih lamsu phungwangbo katiuse Jacob kykhun maidungniu 
tiuloi miboga, Jacob niu panahmaidung khuga din-e, “Tadlujiu aliuleng katiu 
tamnakhadi liuwang lanlo.” 

3Judah niu pakhuga din-e, “Aliuniu aliu saikariu piutu puimeng maksai, aliutu 
pijiu pakhu gadi wanglakge chiujiu sinapiu siniu palad tanjiu dinkhai mibo-e. 

4Nangniu aliu saikariu piutu pijiu aliu sai suitadne chiusai, aliu tadlujiu naleng 
katiu liuwangne. 

5Chiudi nangniu suimaksai, aliudi tadlakge, palamra aliuniu aliu singnapiutu 
puimengmak tasai, pakhu gadi aliutu piwang lakge chiujiu dinkhaibo-e. 

6Jacob niu din-e, “Naliuniu dekamjiu naliu saikariu-piu bamme chiujiu sinapiu 
khuga dinkhaijiu, atu haichiu kam chariubam jiulo?” 

7Paliuniu paokakge, “Aliutu khatdi aliu kykhun lamga ronna sinapiu siniu maniu 
bammibo-e. Naliu piu ringbam khama? Naliu saikariubo bam khama?” Siga 
aliuniu patu paokakra mibo-e. Dechiujiu aliu saikariu piutu pakhuga puimenglo 
chiubo paniu dinsune chiubo silu ralo?” 

8Judah niu papiu khuga din-e, “Ngena situ akhuga pikhailo, sichiusai aliu 
tadnuang mine. Sichiusai aliu mai khatdi kami mijiu shai lakge. 

9Iniu agu ringting pondeng lujiu siangbo-e, pasung nangniu atu kam kanibose 
kamlo. Iniu patu nakhuga wijiu puiwang lan maksai tingthengjiu Iniu 
kamaobose phungrabo-e. 

10Aliuniu haithengkha khuan khangmi maksai, tuhoira aliu siga tadlujiu 
malanwang lonnia lubui mide.” 

11Siga paliu piu siniu paliu khuga din-e, “Sichiusai, haibo kadih gasu padbo 
withubose dihthinpao leng naliu bangga: parim wibo wasa, makhuidui, maruta, 
nsiusy khatdi tathan-takisy kumbo hinase khailujiu phungmeng bilo. 

12Rangkangdi phung nkiu lulo, palamra danai naliu bangga bamniubo 
rangkangse phungmeng lanrabo-e. Sise kammao mibo bamdi sui-e. 

13Naliu saikariu piutu maluang lujiu tadsulo, sichiujiu malanwang majilo. 

14Sinapiu siniu naliutu lungsa khaira Ngamkambo Tingwang siniu kamkhaibo 
thiu milo; sichiujiu paniu “Benjamin haitu khatdi naliu singnapiu khat situ naliu 
khuga pimalan khaibo thiulo. Alengra, anahmai hami tadi harabo mide.” 

15Sichiujiu paliuniu kalendungse khatdi rangkangse damnia phung lujiu khatdi 
Benjamin tu maluang lujiu Egypt dih lamse tadsude. Sichiujiu paliu ronna Joseph 
khuga mengsude. 

16Joseph niu paliu ruangga Benjamin tu ngaoboga, paky khuanbo kavangpiu 
khuga din-e, “Haimaidungtu akyga puiwang milo. N-nien-sai Iniu paliutu 
maluang katiu tiune, siniu wakhao khat kamshat lujiu kaden khailo.” 

17Kavangpiu siniu patu chamtan pikhaibo kumgapjiu kamkhaide khatdi paliutu 
Joseph kyga maluangwang khaide. 

18Sichiujiu paliutu Joseph kyga maluang wangboga, paliu pingmide khatdi 
maning sude. “Danai meng karaibo men aliu bang lungga bamniubo rangkang 
jengniu aliutu siga maluang wangbo-e. Paliuniu aliutu minlujiu dapsune, khatdi 
aliugu qonniamdung sutlujiu aliutu pavang pi thiumi sune.” 

19Sijengniu kamun mung gasu paliuniu kavangpiu khuga dinsude. 

20“Paohubo yo, nangniu suikhaijiu aliu haiga katiu liura danai wangkhai mibo-e. 

21Aliuniu chakyga wangjiu, aliu bang lepadboga, mai hinagu rangkangse wadi 
machang makbo thiu makjiu dao-e. Haise aliuniu nakhuga phungmenglan kinbo-
e. 

22Aliuniu katiu hai liulanra chiujiu rangkang kasiadi phunglu mengkin-e. Aliu 
bangga saoniu rangkangse khaidiak jiulo chiubo silu makge.” 

23Kavangpiu siniu din-e, “Manang tulo. Ping tulo. Naliu Rawang, naliu piu 
Rawang siniu naliuleng rangkangse khaibibo bamsune. Iniu naliugu rangkangse 
daolubo-e.” Sichiujiu paniu Simeon tu paliu khuga puiwang khai bide. 

24Kavang siniu paliutu kalung gase puingut khaide. Paliu phi khiura khatdi paliu 
qonniamdungtu pisak khaira paniu tadui pikhai bide. 

25N-niense Joseph niu wangboga, paliuniu paliugu kalense paleng pikhaira 
kaden lude, palamra paniu paliutu katiu maluang tiune chiubo paliu khuga 
dinkhai mibo-e. 

26Joseph niu chakyga wangboga, paliuniu kalense ponlujiu wang patu kahumjiu 
pikhaide. 

27Paniu paliu dechiu meng kinlo chiubo maniujiu khatdi haichiu maniu sude, 
“Naliuniu akhuga naliu piu tanpao racham dinkhai-e, pah dechiu bamlo? Pah 
ringbam khama khatdi wijiu bamma?” 

28Paliuniu paokakge, “Yo, navangpiu, aliu piuse ringbam kha-e, khatdi wijiu 
bamme.” Sichiujiu pamasuangga paliuse makhumkiu sude. 

29Joseph niu pasai kariupiu Benjamin tu ngaoboga, paniu din-e, “Haise naliuniu 
akhuga dinbo naliu singna nathubopiu bamme chiubo sima? Anah yo, Tingwang 
niu natu thoikhai bibo thiulo.” 

30Sichiujiu Joseph niu buangsu lujiu tadnuang mide, palamra pasai kariupiu 
jengniu palung kheng ngamlak mide. Pakhuan padjiu kap padra kam mide, siniu 
kalunglam pakwang lujiu mahin kap sude. 

31Pazu nphiu lujiu khatdi paronna patu khamlujiu pah padlande khatdi katiuse 
kaden khaira chamtan pikhaide. 

32Joseph leng kuangkai khatga, pasingnamaidung leng katambo khatga chiujiu 
kaden khaide. Siga tiubammai. Egypt maidung lengse pabam katam khatga 
kamkhai-e, palamra paliuniu Hebrew maidungtu paliu suang kasiammai leng 
chakkhaijiu maluang katiu tiuni makge. 

33Singnamaidungse Joseph masuangga ntao muntong lujiu, khatdi paliugu 
tingkum saisuijiu tingthubo gasu nathubo chiujiu ntaogap bam-e. Paliu 
ntaobamse sichiu ntao bambo paliuniu ngao luboga, paliu suang hajiu khat-
khattu phui sude. 

34Katiuse Joseph kuangkai gasu njan sude, sichiujiu Benjamin lengse kakimai 
leng suang khailon mangiu-ngiu khai-e. Sichiujiu paliuniu tiu magiu makthen 
khatdi sak mangiu makthen Joseph tu maluang tiu-e. 

Chabangcham 44 

Chapiang Hamibo 
1Joseph niu paky khuanpao khuga chamtan pijiu din-e, “Maidung situ paliuniu 
phungtad lubuibo saisuijiu paliu bangse thiukhai bilo, khatdi paliugu rangkang 
sidi paliu bang maga khai bilo. 

2Sichiujiu agu rangkanggi-piangse nathubo singnapiu bang maga pagu rangkang 
nai khai taman bilo.” Pakhuga dinkhaibo kumgapjiu paniu kamkhaide. 

3Nsuan kalu sibo singnamaidung nai paliugu qonniamdung situ langkhai mide. 

4Paliuniu namdi gasu watheng makbo kak tadmibo saiga, Joseph niu paky 
khuanpiu khuga din-e, “Uimaidung situ hatad sulo. Nangniu paliutu hatang 
luboga, paliu khuga haichiujiu maniulo, ‘Naliuniu dekamjiu kawibo sung 
kasaboniu malan khai jiulo? 

5Naliuniu dechiujiu awangpiugu rangkanggi-piangse agalu jiulo? Haise paniu 
ponsakbo piang-e, khatdi haisiniu pah taden thonjiu bambo-e. Naliuniu chamao 
maodi kam mide.’” 

6Kavang siniu paliutu hatang lujiu, sibo ladse dinsude. 

7Paliuniu patu paokakge, “Nangniu sichiu dinbo ramba hai degulo, paohubo? 
Aliuniu tasiang siangjiu dinbo-e, sikumbo ngamse aliuniu wadaodi kam makge. 

8Aliuniu Canaan dihga aliu bang maga daolubo rangkang sidi nakhuga 
phungmengbo hai nang sibam-e, Sichiusai, aliuniu dechiujiu nawangpiuky gasu 
kachia maksai rangkang agasu ralo? 

9Paohubo yo, aliu mai khangkhat khugasu sise daosai patu kamshatmi rabo-e 
khatdi aliu kakimai hina navang thiu rabo-e.” 

10Paniu din-e, “Sui-e, chiudi chapiang khoilubo piu ronna avang thiurabo-e, 
kakimai hinara naliu khenrang thiujiu tadbo sui-e.” 

11Sichiujiu paliuniu paliu bangse kadihga khikiu lujiu mai hina siniu pabang-
bang lepad sude. 

12Joseph vangpiu siniu phiu mawijiu, tingthubopiu khugasu nathubopiu khuga 
katang phiu sude, sichiujiu chapiangse Benjamin bang lungga daolude. 

13Singnamaidungse paliu chun saboniu phuilujiu paliu fai-ni phet sude, sichiujiu 
paliugu qonniam bangse phunglujiu namdi gase malan wangde. 

14Judah khatdi pasingna maidung siniu Joseph kyga wangboga, siga pah bamniu-
e. Paliuniu pamasuangga makhum kiujiu kahum sude, 

15siga Joseph niu din-e, “Naliuniu degu kamjiulo? Akumbo kadimai khat siniu 
taden gasu naliutu minlu bui-e chiubo naliu simak jiuma?” 

16Judah niu haichiujiu paokak sude, “Paohubo yo, aliuniu nakhuga degu dinralo? 
Aliuniu dechiu ari-ngamlu ralo? Aliuniu dechiujiu aliu lamga din masanlu ralo? 
Tingwang niu aliu maomeng hai lepad mibo gu-e. Tuhoira aliu mathiu hai 
navang thiurabo mide, chapiang bamniubo piu ronna thiu lakge.” 

17Joseph niu din-e, “Oh, sichiu makge! Iniu sikumbose wadaodi kamlakge! 
Pabangga chapiang bamniubo piuse ronna avang thiurabo-e, Kakimai hinara 
malan wangjiu naliu piu chun kam mawi khailo.” 

Judah niu Benjamin Lamga Khengbo 
18Judah niu Joseph khuga khanglujiu din-e, “Paohubo, chalungsajiu Iniu nakhuga 
wa dinkhaira suikhailo. Atu nalung pomkhai tulo, nangra chawang papumsiak 
kumbo-e. 

19Paohubo yo, nangniu aliu khuga maniu-e, ‘Naliu piu bamma, khatdi naliu 
saikariu bam khama?’ 

20Siga aliuniu paokakge, ‘Tanpao mibo aliu piu bamme, khatdi paniu tanpao 
mibo sai lungbo singna khat bam-e. Sibo nah chipiuse shai mide, sichiujiu papui 
nah ruangga paronna ringbambo-e; papiuniu patu lungsachang lungsa-e.’ 

21Paohubo, nangniu patu phui mataira haiga puimenglo chiujiu aliu khuga 
dinkhaibo-e, 

22Siga aliuniu din-e, ‘Sibo nah sira papiutu phutsi lakge, paniu papiutu 
phutmisai, papiu shaibo sui-e.’ 

23Siga nangniu din-e, ‘Naliuniu naliu saikariu nathubopiu situ puimeng maksai 
akhuga wangbo suilakge.’ 

24“Aliuniu aliu piu khuga malanwangboga, nangniu dinbo hinase aliuniu 
pakhuga paokhaibo-e. 

25Sichiujiu pasai, aliuniu malanmeng katiuse malu lanra paniu aliu khuga din-e. 

26Siga aliuniu paokakge, ‘Aliu tadsi lakge, aliu saikariubo nathubo piu situ 
aliuniu puimeng maksai, maipiu khugase aliutu pi-ngut khai lakge. Aliu 
saikariubo nathubo piu siniu tadsai, aliudi tadne.’ 

27Siga aliu piuniu aliu khuga din-e, ‘Anao Rachel siniu aleng ngena khangnia 
ronna lungkhai-e chiubo naliuniu sibamme. 

28Khangkhat piura atu phutlujiu tadmide. Patura nkan-khaoniu tatap-tap 
mibam sune, palamra paniu tadmibo nai gasu Iniu patu ngaota mibo-e. 

29Tuhoi naliuniu haina piutu akhugasu puilujiu tadboga, pakhuga wakhat 
padsai, I tanpao mibo ronna makjiu, naliuniu akhuga chariubo kamkhaibo 
jengniu I shaimi rabo-e.’ 

30Judah niu dinkiu lan-e, “Siniu paohubo yo, Iniu ngena haitu maluang makjiu, 
apiu khuga malan wangsai, paniu ngena haitu ngaomak gapsai, pase siunangjiu 
shainuangmi rabo-e. 

31Paringting hai ngena ringting hainiu ratman bambo-e, sichiujiu pah tanpaosui 
kamibo jengniu, palung chariubo siniu pah siunangjiu shainong mirabo-e. 

32Sijengniu, agu ringting hai thinlujiu ngena leng Iniu apiu khuga tasiang siang 
mibo-e. Iniu pakhuga dinmibo-e, chiubora Iniu ngena haitu pakhuga puiwanglan 
maksai, aringtingga kamaobose Iniu phungrabo-e. 

33Sijengniu, paohubo yo, ngena sung haiga Iniu navang thiujiu bamne; patura 
pijiu pasingna maidung sai suilujiu wang sulo. 

34Ngena haitu puimakjiu, dechiu Iniu apiu khuga malanwang ngam ralo? Apiu 
khuga wangrabo mathadse Iniu phui ngam lakge.” 

Chabangcham 45 

Joseph Niu Pah Saolo Chiubo Pagu Singnamaidung Khuga Dinbo 
1 Joseph niu pavangmaidung masuangga palung-parai kheng ngamlak mide, 
sijengniu paliutu sibo bam gasu tadmira chamtan pikhaide. Pahai saolo chiujiu 
Joseph niu pasingna maidung khuga dinbo lon, mai khatdi siga ha-e. 

2Paniu pakhuan padjiu nkiu marungjiu kapsude, sise Egypt maidung chiulujiu 
sibo chamse chawangkiningga paowang sude. 

3Joseph niu pasingna maidung khuga din-e, “I hai Joseph si-e. Apiu ringbam 
khama?” Haise chiuluboga, pasingna maidungse pingchang-ping mide, sichiujiu 
npaokak ngamlak mide. 

4Siga Joseph niu paliu khuga din-e, “Lungsajiu hailam wang aruang khailo.” 
Sichiujiu paliu wangboga paniu din-e, “I hai naliuniu Egypt dihga jonkhai mibo, 
naliu saikariu piu Joseph si-e. 

5Tuhoira naliu lung chariu talo, maksai naliuniu atu haiga jonkhai mibo lamga 
naliu mao mide chiubo dintulo. Haise pachangsiakjiu Tingwang niu naliu 
masuangga atu langkhai lujiu maidungtu gukhaira kamkhaibo-e. 

6Tuhoi charakhum wangbo hai tingkum nia ronna kha-e, tatien tensi lakbo 
khatdi atiat silakbo tingkum mangiu bamkha-e. 

7Tingwang niu atu naliu masuangga langkhai lujiu, haichiu maisuang habo 
jaigasu naliutu gukhaira khatdi naliu kai-kikdungtu piring khaira kamkhaibo-e. 

8Sijengniu atu haiga langkhaibo hai naliuniu makge, chiudi Tingwang niu-e. 
Sichiujiu paniu atu chawanggu dithubo chakampaose pithiu khaibo-e; Iniu pagu 
kadih pakhiangnagu papao thiu bambo-e. I hai Egypt maidung mathiugu 
mawangpao si-e. 

9 “Tuhoira apiu khulam kalangjiu wangsulo, khatdi panah, Joseph niu dinbo hai 
pakhuga paokhai bilo: ‘Tingwang niu atu Egypt maidung mathiugu mawangpao 
pithiu khai bamme, akhuga mengra rita sulo. 

10Naliuniu Goshen luongriangga amungga lungjiu, naliu tah, naliu nahdung, 
naliugu khaorui-khaonadung, naliu tom-buidung khatdi naliugu kabambo hina 
lunglu bui-e. 

11Naliuniu Goshen ga lungsai, Iniu naliutu phuilu bui-e. Charakhum wangrabo 
hai tingkum mangiu bamkha-e; sijengniu naliu khatdi naliu kykhunmaitu khatdi 
naliugu khaorui-khaonadungtu pijiu makim khaini makge.’” 

12Joseph niu dinlan-e, “Tuhoira naliu mathiuniu, Benjamin nangdi, I hai Joseph 
siakge chiubo ngao lude. 

13Iniu Egypt dih haiga dejiukha pumtan bamlo chiubo, khatdi naliuniu ngaolubo 
hina hai apiu khuga paokhai bilo. Sichiujiu kalangjiu patu haiga puiwanglo.” 

14Paniu pasai kariupiu Benjamin tu kiapman lujiu kapsude, Benjamin di patu 
kiapman lujiu kapsude. 

15Sichiu kap-kapjiu, pachimai mathiutu kiaplujiu biang-hiu khai sude. Sichiu 
khaibo sainiu, pasingna maidungse patu npaopad sude. 

16Joseph singnamaidung chawangkiningga mengbam-e, chiubo cham hai 
chiuluboga, chawang khatdi pagu chakampaodung hina paliu chun wisude. 

17Chawangniu Joseph khuga din-e, “Nasingna maidungtu pijiu paliu khaodung 
bang thiulujiu Canaan kadih lam malanwang paliu piu khatdi paliu kykhunmaitu 
puilujiu haiga wangra dinkhai bilo. 

18Egypt dihga withubo kadihse Iniu paliuleng pikhai bine, sichiujiu paliuniu 
mali-malanjiu lunglu bui-e. 

19Egypt dih gasu talai ponlu wang, paliu nao-nahdung khatdi paliu piutu 
ponwang raleng dinkhai bilo. 

20Paliugu maniadung phutkhai mira majatulo, palamra Egypt dihga withubo 
kadihse paliugu thiumi rabo-e.” 

21Jacob nahdung siniu, paliu khuga dinkhaibo kumjiu kamsude. Chawangniu 
chamtan pikhaibo kumjiu, talaidung khatdi npuikiga tiuraleng Joseph niu 
paliuleng pikhai bide. 

22Paniu paliu mathiu leng chafai-tani kalira khat-khat pikhai bide, chiudi paniu 
Benjamin lengra rangkang kai sum nai chafai-tani kalira mangiu pikhai bide. 

23Paniu papiu leng Egypt dihgu withubo waniadung qonniam kariu bang, khatdi 
katiu-kasak, alin-taradung, npuikiga tiuraleng qonniam bang kariu pi khai bide. 

24Paniu pasingnamaidung situ maluangpad kanui khaijiu paliu khuga din-e, 
“Npuikiga ari-ara tulo.” 

25Paliuniu Egypt saodiak lujiu paliu ky Canaan lam, paliu piu khulam malanwang 
mide. 

26Paliuniu paliu piu khuga din-e, “Joseph hai ringbam kha-e. Pahai Egypt mai 
mathiugu mawangpao thiu bamme!” Siga Jacob palad padsilak mide khatdi 
paliutu malum ngam lulak mide. 

27Chiudi paliuniu pakhuga Joseph niu dinkhaibo hina dinsude, khatdi patu Egypt 
dihlam ponwangra Joseph niu pikhaibo talaise ngaoboga, pah charenbo gasu 
wilan wide. 

28Sichiujiu paniu din-e, “Anah Joseph hai ringbam kha-e! Iniu lunijiu khengbo 
sira haisitu-e! Iniu shai makhaga tadlujiu patu phuirabo-e!” 

Chabangcham 46 

Jacob Nai Pakikhunmai Egypt Dihlam Tadbo 
1Jacob niu pagu bambo hina kaden lujiu, papiu Isaac Rawang tu kahumra, 
Beersheba lam tadsude. 

2Nchunse Tingwang niu patu ngaolen khaijiu kusude, “Jacob, Jacob!” “Yo, haiga I 
bam-e,” chiujiu paniu paokakge. 

3Paniu din-e, “I hai napiu Rawang, khatdi Tingwang si-e. Egypt dihlam tadra 
manang tulo. Iniu siga nakai-kikdung situ kadibo jat pithiu khai bine. 

4Iniu Egypt dihlam natu maluang tadne, khatdi nakai-kikdungtu haibo kadihga 
maluangwang khai lanbine. Nang shaibo nai Joseph niu natu maluang bamne.” 

5Jacob niu Beersheba gasu tadpad sude. Panahmaidung siniu patu khatdi paliu 
nao-nahdungtu Egypt mai wangpiuniu pikhaibo talai gasu ponlujiu tadsude. 

6Paliuniu Canaan dih gasu daolubo khaorui-khaonadung hina khatdi mania hina 
phung lujiu tadpad sude. 

7Jacob niu patah-panahdung khatdi pakaikikdung hinatu maluang lujiu tadpad 
sude. 

8Jacob kykhunmai, patu Egypt dihlam maluangtad maidung sira panah 
tingthubopiu Reuben, 

9khatdi Reuben nahdung: Hanokh, Pallu, Hezron khatdi Carmi. 

10Simeon nai panahdung: Jemuel, Jamin, Ohad, Jachin, Zohar khatdi Canaan 
maipui nah Shaul. 

11Levi nai panahdung: Gershon, Kohath khatdi Merari. 

12Judah nai panahdung: Shelah, Perez khatdi Zerah (Judah nahdung kakibo 
siniu, Er nai Onan hai Canaan gasu shaimibo-e) Perez nahdung siniu Hezron nai 
Hamul. 

13Issachar nai panahdung: Tola, Puah, Jashub khatdi Shimron. 

14Zebulun nai panahdung: Sered, Elon, khatdi Jahleel paliu-e. 

15Haibo nahdungse panahpui Dinah jaojiu Leah niu Mesopotamia ga Jacob leng 
lungkhaibo-e. Leah niu lungbo kaikikdung hai pakhiangna samriuje-sumkiu-e. 

16Gad nai panahdung: Zephon, Haggi, Shuni, Ezbon, Eri, Arod khatdi Areli. 

17Asher nai panahdung: Imnah, Ishvah, Ishvi, Beriah khatdi paliu tanpui Serah. 
Beriah nahdung siniu Heber nai Malchiel. 

18Haibo khang kariu-je-charukkiu haise Laban niu panahpui Leah leng pikhaibo 
kavangpui Zilpah niu Jacob leng lungkhaibo-e. 

19Jacob nao Rachel niu npiumainah khangnia Joseph nai Benjamin tu 
lungkhaibo-e. 

20Egypt dihga, Heliopolis maigu phaimiu Potiphera nahpui Asenath niu Joseph 
leng Manasseh nai Ephraim tu lungkhai-e. 

21Benamin nahdung siniu Bela, Bekher, Ashbel, Gera, Naaman, Ehi, Rosh, 
Muppim, Huppim, khatdi Ard paliu-e. 

22Haibo khang kariu-je-madaikiu hai Rachel niu Jacob leng lungkhaibo-e. 

23Dan nai panah Hushim. 

24Naphtali nai panahdung: Jahzeel, Guni, Jezer khatdi Shillem. 

25Haibo khang chinniase Laban niu panahpui Rachel leng pikhaibo kavangpui 
Bilhah niu Jacob leng lungkhaibo-e. 

26Jacob niu Egypt dihlam tadboga puitadbo pakaikikdung siniu, panahmai 
naodung jaomakjiu riakcharuk-je-charuk kiu-e. 

27Sichiujiu Joseph niu lungbo nah khangniatu sikhaijiu, Jacob kykhunmai Egypt 
dihga wangbo haise riakchinnia-e. 

Egypt Dihga Jacob Nai Pakikhunmai 
28Jacob niu Joseph tu Goshen gasu adao raleng chiujiu Judah tu langmeng rai-e. 

29Joseph niu papiutu adaora pagu chaqon-kari tuanglujiu Goshen lamse tadsude. 
Panai adaoboga, papiu wongcheng kiapman lujiu kapsui khaide. 

30Jacob niu Joseph khuga din-e, “Tuhoira I shaidi sui mide, palamra Iniu natu 
ngaolude, haichiujiu nang ringbam kha-e.” 

31Sigasu Joseph niu pasingnamaidung khatdi papiu kykhunmai mathiu khuga 
din-e, “Canaan kadihga lung bambo asingnamaidung khatdi apiu kykhunmai 
mathiu akhuga wang bamme chiubo hai Iniu tadlujiu chawang khuga paokhai 
rabo-e. 

32Sichiujiu naliu haira mily khuanmaidung-e, khatdi naliugu khaorui-khaona 
khatdi naliugu bambo hina phung lujiu wang bamme chiubo hai Iniu pakhuga 
paokhai rabo-e. 

33Sichiujiu chawangniu naliutu kulujiu maniubo tingga, naliu pao-pehdungniu 
kambo kumjiu naliu haidi khaorui-khaonadung maruijiu lungbo maidung-e 
chiubo pakhuga dinlo. 

34Sichiusai, paniu naliutu Goshen luongriang gahai pijiu lungkhai bine.” Joseph 
niu haise dinbora Egypt maidungniu mily khuanmaidungtu wadi kamra habo 
jengniu-e. 

Chabangcham 47 

1Sichiujiu Joseph niu pasingnamai khang mangiutu Chawang khuga puiwang 
lujiu din-e, “Apiu khatdi asingnamaidung Canaan kadih gasu, paliugu matom-
kabui, khaorui-khaona khatdi paliugu kabambo hina puilujiu wangbam-e. Tuhoi 
paliu Goshen luongriangga bamme.” 

2Sichiujiu paniu pasingnamai situ chawang khuga puiwang khaide. 

3Chawangniu paliu khuga maniu-e, “Naliu nde kamjiu lungmailo?” Paliuniu 
paokakge, “Aliu paopehdung kumjiu aliudi mily khuanjiu lungmai-e, paohubo 
yo. 

4Canaan kadihga charakhum wangbo hai saju mibo jengniu, aliugu khaorui-
khaona leng piubuan hamide, siniu aliu haiga lungra wangbo-e. Aliutu lungsajiu 
Goshen luongriangga lungra suikhai khelo.” 

5Chawangniu Joseph khuga din-e, “Tuhoira, napiu nai nasingna maidung 
wangbam-e, 

6Egypt kadih hai paliu gu-e. Withubo kadih Goshen luongriang gase paliutu 
pilung sulo. Sichiujiu paliu rong gasu kabuimai bamsai, agu khaoruitu 
phuikhaira paliutu pikhailo.” 

7Sichiujiu Joseph niu papiutu chawang khuga puiwangde. Siga Jacob niu 
chawangtu thoikhai bide, 

8siga chawangniu pakhuga maniu-e, “Nagu tingkum dejiukha milo?” 

9Jacob niu paokakge, “Iniu haichiujiu lungron kinbo hai tingkum kaikhat-je-
samriu tang mide. Chiudi agu ringting haira nda apao-apehmai kummakjiu, 
chariu magenthiu sui khai mibo-e. 

10Jacob niu chawangtu kanambo thoidam pikhai lujiu tadmide, 

11Sichiujiu chawangniu dinkhaibo kumjiu, Joseph niu papiutu, pasingna 
maidungtu khatdi paliu kykhunmai mathiutu withubo kadih Rameses namdi 
mungga pijiu lungkhai bide. 

12Joseph niu papiu khatdi pasingnamaidung leng khatdi ngenadung leng tangbo 
katiu pikhai bide. 

Charakhum Wangbo 
13Charakhum wangbo hai sabi-bi mide. Siniu Egypt maidi, Canaan maidi paliu 
pum suankiu kam mide. 

14Paliuniu katiu liubo gasu rangkang hinase Joseph niu chawangkiningga khai 
madui kam mide. 

15Egypt kadihgu khatdi Canaan kadihgu rangkangse thinkam mibo sai, paliuniu 
Joseph khuga wanglujiu din-e, “Aliu leng katiu pikhailo! Aliutu pishai khai tulo. 
Wakhatra kam khailo! Aliugu rangkang hamide.” 

16Joseph niu paokakge, “Naliugu rangkang hamisai, naliu gu khaorui-khaona 
phungwanglo. Iniu naliuleng katiu nkhiak khai bine. 

17Sijengniu Joseph khuga paliuniu paliugu khaorui-khaonadung: chaqondung, 
milydung, kamidung, matom-kabuidung khatdi qonniamdung phungwangjiu 
katiu nkhiak sude. Sibo kumse, sichiujiu paniu paliugu khaorui-khaonadung nai 
katiuse nkhiak khai bide. 

18Pasaibo kumse paliuniu pakhuga wangjiu din-e, “Aliuniu wakhatdi nakhuga 
mahinra hamide, aliugu rangkang hamide. Aliugu khaorui-khaonadi hamide. 
Tuhoira aliu pum nai aliu ram makbo wakhatdi hamide. 

19Aliutu pijiu shai khai tulo. Wakhatra kamkhailo! Aliugu luzam haitu pijiu mariu 
kiumibo ram thiu khaimi tulo. Aliu pum nai aliu ram haitu katiu leng nkhiak khai 
sulo. Aliu chawang vang thiune, khatdi aliu kadihga pijiu alin lingkhailo.” 

20Joseph niu haichiujiu chawang leng Egypt kadih pakhiang liulude. Egypt mai 
hinaniu katiu leng paliugu kadih charam hai jonkam mide. Sichiujiu charam hina 
chawanggu kam mide, palamra charakhum wangbo hai sachang-sa mide. 

21Joseph niu Egypt dih pakeh machang mai hinatu chawang vang pithiu khai 
kam mide. 

22Paniu liumakbo sira singkumaidungu kadih ronna mide. Chawangniu 
paliuleng katiu hai pikhaijiu bambo jengniu paliuniu paliugu kadihse jonmakbo-
e. 

23Joseph niu maidung khuga din-e, “Phuilo, Iniu naliutu khatdi naliu ram haitu 
chawang leng liulude. Siniu haiga naliu luzamga lingkhaira alin-tara bamme. 

24Sichiujiu atiat tingga naliugu dam mangiu-gu dam khatse naliuniu chawang 
leng pirabo-e. Masiakbo siniu naliuleng khatdi naliu kykhun maileng thiurabo-
e.” 

25Paliuniu paokakge, “Nangniu aliu ringting haitu gukhai bide. Nangniu aliuleng 
kawibo kamkhai bide, chaibo, siniu aliu chawang vang thiu rabo-e.” 

26Sichiujiu Joseph niu Egypt dihga atiatpatbo dam mangiu-gu dam khatse 
chawang leng pirabo cheng hai kamkhai bide. Haise thainai tangbo tadbambo-e. 
Singkumaidung gu kadih ronna chawanggu makbo-e. 

Jacob Gu Kanambo Kheng 
27Israel maidungniu Egypt dih, Goshen luongriangga lungjiu kalekwi khang 
mide khatdi nahmaidung kingpad sude. 

28Jacob niu Egypt dihga tingkum kariu-je-chinniakiu lung khangjiu, pah tingkum 
kai khat atai-je-chinniakiu mide. 

29Paniu shaisu raga, panah Joseph tu kulujiu pakhuga din-e, ‘Nabense ahingpom 
kania kakga kariokhai lujiu, atu Egypt dihga baikhai lakge chiubo tasiang siang 
khailo. 

30Nangniu atu Egypt dih gasu ponpad lujiu apao-apeh mainiu lungbo kadih gase 
atu baikhai rabo-e.” Joseph niu paokakge, “Nangniu kadinbose I kamrabo-e.” 

31Jacob niu din-e, “Nangniu kamrabo-e chiubogu tasiang sianglulo.” Joseph niu 
tasiangse siangkhaide, sichiujiu Jacob niu pazi gasu Tingwang tu thuonde. 

Chabangcham 48 

Jacob Niu Ephraim Nai Manasseh Tu Thoikhaibo 
1Pakak khat sai, papiu marajiu bamme chiubo cham hai Joseph khuga 
paowangde. Sijengniu paniu panah kania, Manasseh nai Ephraim tu puilujiu 
papiu Jacob tu adaora wangde. 

2Jacob khuga panah Joseph niu patu adaora wangbamme chiujiu paokhaiboga, 
palaisangjiu paziga buangsu ntaode. 

3Jacob niu Joseph khuga din-e, “Ngamkambo Rawang siniu atu Canaan kadih Luz 
ga ngaolen khaijiu thoikhai bibo-e. 

4Paniu akhuga din-e, “Iniu naleng nahmai kengjiu pikhai bine, sichiujiu nakai-
kikdung siniu kadibo jatdung thiurabo-e; Iniu haibo kadihse nakai-kikdung leng 
pikhaijiu, haise tingtheng paliugu thiurabo-e.” 

5Jacob niu dinkiu lan-e, “Joseph yo, Iniu haiga wangmakhaga, nangniu nahmai 
khangnia Egypt dihga lungbose agu-e, Ephraim nai Manasseh hai, anah kania 
Reuben nai Simeon kumbo-e. 

6Na-nah kakimai bamdi, paliura agu-e chiubo dinsi lakge; paliuniu daorabo 
kalekdam sira Ephraim nai Manasseh khugasu wangrabo-e. 

7Haise Iniu kambo lamra napui Rachel jengniu-e. Iniu magenthiu palanbo tingga, 
Iniu Mesopotamia gasu malanwangbo tingga, Canaan kadihga, Ephrath gasu 
diumakbo bamga pah shai mibo-e. Sichiujiu Iniu patu Ephrath npuiki mungga 
baikhai mibo-e.” (Tuhoira Ephrath haitu Bethlehem chiujiu kumibo-e). 

8Jacob niu Joseph nah kaniatu ngaoboga, paniu maniu-e, “Haise sao-saolo?” 

9Joseph niu paokakge, “Haise Egypt dihga Tingwang niu aleng pikhai bibo nah 
kania si-e.” Jacob niu din-e, “I niu paliutu thoikhaira akhuga puiwanglo.” 

10Jacob hai tanpaoju mibo jengniu pamik ngaota mibo-e, siniu pah wa ngao 
masan ngamlak mibo-e. Joseph niu ngena kania situ pakhuga puiwangboga, 
paniu panaitu kiaplujiu biang-hiu khai-e. 

11Jacob niu Joseph khuga din-e, “Iniu natu ngaodao lanra wadaodi maningta 
mibo-e, chiudi tuhoira Tingwang niu nanahdungtu tangbo pi-ngao khaide.” 

12Sichiujiu Joseph niu panaitu Jacob hingpom gasu jupad lujiu kadihga 
makhumkiu kahum sude. 

13Joseph niu Ephraim tu Jacob ben mawilam, Manasseh tu majadlam jukhai bide. 

14Chiudi Jacob niu paben khoi aki lujiu majadlamse nabopiu Ephraim piriga, 
paben mawilam siniu katingpiu Manasseh piriga kabakhai sude. 

15Sichiujiu paniu Joseph tu thoikhai sude: “Apiu Abraham nai Isaac Rawang siniu 
haibo ngena kaniatu thoikhai bilo! Atu thainai tangbo maluang khaibo Rawang 
siniu panaitu thoikhai bilo! 

16Chariu magenthiubo hina gasu atu gukhaibo maza siniu panaitu thoikhai bilo! 
Apiu Abraham nai Isaac khatdi chamtan hai ngena kania riga bammilo! Panai 
kai-kik kengkha lungbo thiumilo.” 

17Papiuniu paben majadlamse Ephraim piriga kaba khaibose Joseph niu 
ngaoboga palung mak mide, siniu papiu bense Ephraim khugasu khoilujiu 
Manasseh piriga khai sude. 

18Paniu papiu khuga din-e, “Sichiu makge, apiu yo haise katingpiu-e, naben 
majatlamniu pariga kaba khailo.” 

19Chiudi papiuniu suimakjiu din-e, “I si-e, anah yo. Manasseh kai-kikdungdi 
kadibo mai thiu rabo-e, chiudi pasai kariupiu hainiu khatdi pakai-kikdung siniu 
di-nkiubo mai thiu rabo-e.” 

20 Sichiujiu paniu sibo nai haichiu dinjiu panaitu thoikhai bide: “Israel 
maidungniu thoidam piboga, nanai zan hai thinrabo-e. Paliuniu haichiu dinrabo-
e, ‘Tingwang niu natudi Ephraim nai Manasseh tu kumjiu thoikhai bilo.’” 
Haichiujiu Jacob niu Ephraim tu Manasseh masuangga khai bide. 

21Sichiujiu Jacob niu Joseph khuga din-e, “Nangniu ngaobo kumjiu Ira shaira 
pating namide, chiudi Tingwang niu natu maluang khai bine khatdi napao-napeh 
kadihlam natu puiwanglan khai bine. 

22Iniu Amor maidung khugasu chari thiujiu ngamlubo kadihtam withubo 
Shechem hai naleng pikhaibo-e, haise nasingnamaidung leng makge.” 

Chabangcham 49 

Jacob Gu Kanambo Ladkeng 
1Jacob niu panahmaidungtu kulujiu din-e “Wang maduilo, naliu khuga pasai 
degu padralo chiubo I dinkhai bine: 

2“Jacob nahmai yo, wangmadui lujiu nking lulo. Naliu piu Israel niu dinbo hai 
nking lulo. 

3“Anah naraibo Reuben yo, nangra agu pumtan-e. Nang-hai I chabon thiubogu 
nahraibo si-e. Anahmai rong gasu Iniu najeng gasu asao thiu-e. 

4Nang hai duiliu tanbo duidetse kumbo-e. Chiudi nangniu parathiubo sira lakge. 
Palamra nangniu arammailiupui tu nphiuji mide. Sichiujiu napiu zitu 
chakhuangthiu khai makge. 

5“Simeon nai Levi hai pachi-pana-e. Panainiu kasa kamra panai heng-ngiu thin-
e. 

6Panaigu mahin ladga I jaolakge, Panainiu maduiboga I wang lakge. Palamra 
panai lungpom gasu maitu kamshat mibo-e. Khatdi panai chunning gasu 
kabuichi ngen kamtang mibo-e. 

7Panai lungpom riga tasiang bamme, palamra panai lungpomse sachang sa-e. 
Iniu panaitu Israel mai kadihga kam mara khaine. Iniu panaitu paliu ruanggasu 
hathon mine. 

8“Judah yo, nasingna maidungniu natu thuonne. Nagu mikremai situ nangniu 
ngamlu rabo-e Nasingna maidung siniu natu kahumjiu lungne. 

9 Judah hai ndongqui kumbo-e. Pa tatekleng wakhao situ kamlujiu wang pareng 
lungga mathakjiu ji kala bamme. Mai khatniudi patu kam kabuak humakge. 

10Judah niu chawang thunse thinrabo-e. Pakai-kikdung siniu pawan machang 
mawang rabo-e. Jatdung siniu ramkha pakhuga phungwang rabo-e. Khatdi 
pacham majaijiu pasuangga makhumkiu rabo-e. 

11Paniu pagu qonniampoi situ withubo mumsy rengga piubuanse pitiu khaine. 
Tazai kum hengmarenbo mumsy jaw gasu pafai-pani katha rabo-e. 

12Jaw sakbo gasu pamik tazai kum hengrabo-e. Ndui sakbo gasu pahiuse 
kapuang rabo-e. 

13“Zebulun niu duipui mungga lungrabo-e. Pagu chaphuse malee-bam thiurabo-
e. Pagu kadih siniu Sidon tangrabo-e. 

14“Issachar haira qonniam suang wimakge. Chabam kakga patu kabinman 
bamme. 

15Chiudi paniu lungbo bamse wi-e chiubo si-e. Sichiujiu pagu kadihse kawibo 
khatle. Sijengniu kavang kumjiu changam kamra khatdi pabang phungra 
pangum marung kiu-e. 

16“Dan niu pamaidung wang thiurabo-e. Paliudi Israel mai kakibo phiu kumjiu 
lungrabo-e. 

17Dan hai npui mungga kaniu si-e. Patai karabo phungbo kaniu kumbo-e. 
Sichiujiu chaqon phimikse paniu machao rabo-e. Chaqon-tongbo piu situ sailam 
saothon mirabo-e. 

18“RAPIU yo, nangniu gukhairatu I khuan bam-e. 

19“Gad tu humtiumai siniu limsune, Chiudi paniu mariwang paliutu hathonlu 
rabo-e. 

20“Asher gu kadih gasu kawibo miusy masine. Chawangleng kabuibo tatekse 
paniu pikhai rabo-e. 

21“Naphtali hai khenrang thiujiu pakkinbo tathan si-e. Palun wibo khatdi matai 
wibo tathanpoi si-e. 

22“Joseph haise singgiu mungga lungbo chahung kumbo-e. Pahai singgiu mungga 
lungbo pasy kengjiu masibo singbang kumbo-e. 

23Pagu mikremaidung siniu paliu heng-ngiu thinlujiu patu harabo-e. 

24Chiudi Israel maigu Khonpao khatdi Gukhaipao, Jacob Rawang pumtan pen-
gasu paheng-pangiuse palun bamne. 

25Napiu Rawang siniu natu nkha khaine. Ngamkambo Tingwang siniu natu 
thoikhai bine. Kaku lamsu kiubo tingriugu thoidam siniu, khatdi kasukbo 
kadihgu tadui siniu, nagu khaorui nai nakai-kikdung riga thoikhai bine. 

26Nagu alin-tara hinatu thoikhai bine. Napao-napeh ramluong pakhiangnatu 
thoikhai bine. Tingtheng ringbambo luong gasu kawibose pikhai bine. 
Pasingnamai khugasu tampadbo Joseph rigase. thoidam hina hai pibam milo. 

27“Benjamin hai pason kasabo tany kumbo-e. Nsuan chawan paniu kamlujiu tiu 
bamme.” 

28Haidungse Israel mai kiphiu kariu-je-niakiu si-e, paliu piuniu paliutu kanui 
khaijiu dinkhaibo ladkeng si-e. 

Jacob Shaibo Khatdi Baikhaibo 
29Jacob niu panahmaidung khuga chamtan pijiu din-e, “Tuhoira charuidihlam, 
amaidung khulam I tadmine, 

30sichiudi Canaan dihga bambo, Hitt mai Ephron gu luzam, Mamre gu 
tingbanglam bambo Machpelah tulimki gase atu baikhailo. 

31Haibo kadihse Abraham niu Ephron khugasu charao leng liulubo-e. Siga 
paliuniu Abraham nai panao Sarah tu baikhai mide, khatdi Isaac nai panao 
Rebecca tu baikhai mide, khatdi siga Iniu Leah tu baikhai mide. 

32Sibo luzam nai tulimkise Hitt mai khugasu liulubo-e, atudi siga baikhailo.” 

33Jacob niu panahmaidung khuga ladpi khailujiu jikiu shai mide. 

Chabangcham 50 

1Joseph niu papiutu kiapman lujiu papiu zu kapupjiu kapsude. 

2Sichiujiu papiu phawse wasa manuk khaira Joseph niu chamtan pikhaide. 

3Wasa manuk khaibo hai jeng atai ngutle. Sichiujiu Egypt maidung siniu patu 
jeng riakchinnia huikhang-e. 

4Huikhaibo tingse loimiboga, Joseph niu chawang gu chakampaodung khuga 
din-e, “Chawang khuga chalungsajiu haichiu paokhailo, 

5‘Apiuniu shai suraga, paniu Canaan kadihga kadenkhai bambo raw gase patu 
baikhaira ladriat thiukhai diakge.’ Siniu I tadlujiu apiutu baikhai lujiu wanglanne 
suikhailo.” 

6Chawangniu paokakge, “Tadsulo, nangniu ladriat khaibo kumjiu napiutu 
baikhai sulo.” 

7Sichiujiu Joseph niu papiutu baikhai raleng tadsude. Siga chawanggu 
chakampaodung, ladzankygu apaimai khatdi Egypt dihga jupaodung hina 
Joseph tu maluang tadde. 

8Pakikhunmai, pasingnamai khatdi papiu kykhunmai hinadi tadle. Nahmaidung 
nai khaoruidung ronna Goshen luongriangga bammibo-e. 

9Chaqon-kari tongmaidung khatdi chaqon tongmaidung hinadi pasai suitadle. 
Haise chamai mendi khatle. 

10Paliuniu Jordan Giuki gu tingbang lam bambo Atad gu asaiphung khatga 
wangboga pating thengkha nkiu-marungjiu kapsude, khatdi Joseph niu jeng 
chinnia tadiak khang-e. 

11Paliuniu Atad ga tadiakbo tien thiubo haitu Canaan dihga lung bammai siniu 
ngaolujiu haichiu din-e, “Egypt maidungse dejiukha chunsabo changee hai 
changi bam jiulo?” Sijengniu pabam situ “Abel Mizraim chiujiu mathak khaide. 

12Jacob nahdung siniu paliu khuga dinkhaibo kumjiu kamkhaide. 

13Paliuniu paphawse ponlujiu Abraham niu Hitt maipiu Ephron khugasu 
liukhaibo Canaan kadihga bambo, Mamre gu tingbang lam bambo luzam khatdi 
Machpelah gu tulimki raw gase baikhai mide. 

14Papiutu baikhai lubo sai, Joseph niu pasingna maidung nai pasai suitad 
maidung hinatu puilujiu Egypt dihga malan wang mide. 

Joseph Niu Pasingna maidungtu Din Katin Khaibo 
15Paliu piu shaimibo sai, Joseph singnamaidung siniu din-e, “Aliuniu Joseph tu 
kam masa khai mibo jengniu, thainaira paniu aliutu chakhum ruira kamsai 
dechiu ralo?” 

16Sichiujiu paliuniu Joseph khuga haichiu tacham din-kalen khai sude: 

17“Aliu piu shai makhaga, aliuniu nakhuga kamaobo kamkhai mibo jengniu 
nakhuga aliu mao khenglulo chiujiu dinkhai diakge. Sijengniu tuhoira aliuniu 
nakhuga kamaobo kamkhai mibose lungsajiu kuak khailo.” Haibo chamse Joseph 
niu daoluboga, kapchang kapsude. 

18Siga pasingnamaidung siniu paliu ronna wanglujiu pamasuangga makhumkiu 
lujiu din-e, “Navang maidung aliu haiga bamme.” 

19Chiudi Joseph niu paliu khuga din-e, “Ping tulo, Iniu Tingwang sung thiusi 
lakge. 

20Naliura kasa maningbo-e, chiudi Tingwang niu kawi kamkhai bibo-e, palamra 
thainai tangbo ringbam maidungtu gukhaira haise kamkhai mibo-e. 

21Naliuniu pingra wadi ha-e. Iniu naliutu khatdi naliu nahdungtu phuikhai bine.” 
Paniu haibo lad dinjiu paliu lung pikim khai bide. 

Joseph Shaibo 
22Joseph niu papiu kykhun maidungtu Egypt dihga maluang lujiu lungkhaide, 
sichiujiu pah tingkum kai khat kariu tangmiboga shai mide. 

23Paniu Ephraim nahdung nai patahmaitu ngaolu-e, khatdi Manasseh leng 
Makhir niu lungkhaibo nahdungtu ngaolu-e. 

24Paniu pasingnamaidung khuga din-e, “Ira shai mine, chiudi Tingwang niu 
naliutu haibo kadih gasu nda Abraham, Isaac, khatdi Jacob paliu khuga ladriat 
khaibo kadih gase maluang khaibi rabo-e.” 

25Sigasu Joseph niu pasingnamaidung khuga ladriat thiu khaira din-e, 
“Tingwang niu naliutu sibo kadih lam puitadbo nai aphaw hai pontadne chiujiu 
ladriat khailo.” 

26Sichiujiu pah tingkum kai khat-je-kariu lungkhaijiu, Egypt kadihga shai mide. 
Paliuniu paphaw gase wasa manukkhai lujiu tating lungga khai mide. 

Tadpadbo 

Tadpadbo 1 

Israel Maidungtu Egypt Dihga Kam Chariubo 
1 Jacob nahdung, Egypt dihlam pasai suilujiu paliu kikhuntu puilujiu tadmaise, 

2Reuben, Simeon, Levi, Judah, 

3Issachar, Zebulun, Benjamin, 

4Dan, Naphtali, Gad khatdi Asher paliu-e. 

5Jacob kaikik siakniu chamai riakchinnia-e. Panah Joseph sira Egypt dihga 
lungrai kamigu-e. 

6Pawan saisuijiu Joseph khatdi pasingnamaidung sigasu sibo ken-ga lungmai 
hina shaikam mide, 

7chiudi Israel mai kaikikdung hai lung king-ka khangjiu khatdi tan-hujiu, Egypt 
dih pakhiangna paliu riak hai kengkhang mide. 

8 Sichiujiu, Joseph lamga wakhatdi simakbo chawang kasan khat hainiu Egypt 
dihga chawang thiu sude. 

9Paniu pamaidung khuga din-e, “Haibo Israel maidungse kengju mide khatdi 
paliu hai tandi tan-e, siniu paliutu aliu pingrabo bam mide. 

10Wakhat gasu tathiu-chari padjiu aphen susai, paliuniu aliu mikremai khulam 
lianglujiu, haibo kadih gasu paliu pakmi sune Paliu haisuang king-ka 
khangmakra aliu wathak khat kammak daolak mide.” 

11Sijengniu paliutu thinmanra, Egypt mainiu palung kasamai katanmaitu paliu 
riga khai sude. Chawanggu katiu-kasak makhuan rabo bamdung thiura pijiu 
Israel maidungtu Pithom nai Rameses namdidung pithiu khaide. 

12Chiudi Egypt maidungniu Israel maitu kam chariu, kam mathad khangbo 
suang paliu riak nkiujiu kengkhang bi-bijiu paliu kadih pakhiangna phuimide. 
Sichiujiu Egypt maidungse Israel maitu pingsude, 

13-14siniu paliutu pijiu kavang ngam kamjiu mathad sude. Paliu-ky, paliu-lu 
kamboga, paliutu thin piujiu wadi lungsakhai makjiu kamsude. 

15Sigasu Egypt mai wangpiuniu, Hebrew mai puidungtu tanah lungbo tingga pon 
mana khaibo pui kania, Shiphrah nai Puah khuga dinsude. 

16Paniu panai khuga haichiu din-e, “Nanainiu Hebrew mai puidungniu ngena 
lungbo tingga ngenase piumai nahsai kamshat milo, chiudi puimai nahsai piring 
khailo.” 

17Chiudi tanah pon manabo puidungse Charatu pingbo jengniu, panainiu 
chawang kadin piumakge, sichiujiu piumai nahdung tudi pijiu ring khaide. 

18Sijeng-niu chawang siniu tanah pon manabo puidung situ kulujiu maniu sude, 
“Naliuniu kambo hai degulo? Dekamjiu piumainahdung haitu naliuniu 
piringkhai jiulo?” 

19Paliuniu paokakge, “Hebrew mai puidungra Egypt mai puidung kum makge, 
paliura mana malapa-e, aliu mai khatdi wangtang makhaga, paliura manalulu-
e.” 

20-21Tanah pon manabo puidungse Charatu pingbo jengniu, paliu tudi Tingwang 
niu paliu kikhun pithiu khai bide. Sichiujiu Israel maidung hai pariak kengbi-bi 
khang sude khatdi tankhang sude. 

22Kanambo gara chawangniu pamaidung mathiu khuga chamtan pikhai sude: 
“Hebrew mainiu lungbo piumainah hinatu ponlujiu Nile giukiga thonkhai milo, 
chiudi puimainahdung situra piring khailo.” 

Tadpadbo 2 

Mose Tu Manabo 
1Haichiubo ken-ga, Levi kiphiu gasu mai khatniu paky phiu gasu maipui khattu 
majang lungde, 

2paniu panah piumai khat manade. Paniu lungbo ngena hai ngaoboga wiju mibo 
jengniu paniu patu chahiu sum baikhang sude. 

3Chiudi paniu patu bai ngamlak miboga, chalimniu thiubo khatdi tatamniu tadui 
ngutmakra tailubo takuk khat khoilujiu, siga ngena situ majikhai lujiu, 
chapiubang kubibo bam singgiu mungga khai mide. 

4Ngena chipui siniu degu padralo chiubo pabam khatga chaplujiu phui bamme. 

5Chawang nahpui siniu tadui nkhiu raleng, pavang puidungtu maluang lujiu sibo 
singgiu mung gase tadkiu sude. Paniu chapiujiuga takukse ngaoboga, sise lura 
pavang khattu langkhaide. 

6Chawang nahpui siniu lepad phuiboga ngena situ ngaolude. Ngena siniu 
kapsuboga, palung kheng ngamlak mide. Sichiu paniu din-e, “Haise Hebrew mai 
nah bam talakge.” 

7Siga pachipui siniu pakhuga maniu-e, “Iniu tadlujiu ngena haitu naleng alu 
khaira Hebrew maipui khattu kukhai bima?” 

8Paniu paokakge, “Yo, chalungsajiu kam khailo.” Siga aliumaina siniu tadlujiu 
ngena puisiak situ puiwang bide. 

9Chawang nahpui siniu maipui khugase din-e, “Haibo ngena haitu lulujiu aleng 
alu khailo, Iniu naphijeng pine.” Sichiujiu paniu ngena situ ponlujiu patu makuat 
sude. 

10Pasai, ngenase mawikhangjiu dikhang miboga, paniu patu chawang nahpui 
khuga puiwang mide, sichiujiu paniu ngena situ panahsiak kumjiu makuat sude. 
Paniu paronna haichiu din-e, “Iniu patu taduijiu gasu jupadbo-e, siniu pazan hai 
Iniu Mose chiu kurabo-e. 

Mose Niu Midia Lam Paktadbo 
11  Mose niu tingkhang suboga, pamai Hebrew maidungtu phuira tadpad sude, 
siga paliutu dejiukha kam mathad bamlo chiubo paniu ngaode. Egypt mai 
khatniu Mose maisiak, Hebrew mai khattu kamshat bambo katang paniu 
ngaode. 

12Mose niu awajiu phuiboga, mai khat niudi patu ngaomakge chiubo silujiu, 
paniu Egypt maipiu tuse kamshat lujiu paphawse nbuijiuga baikhai mide. 

13Pasaibo naise paniu tadpad lanboga Hebrew mai khangnia n-gi bamniubo 
ngaode. Paniu kamaobo piu khuga din-e, “Nangniu dekamjiu nasingna Hebrew 
maitu adapbam jiulo?” 

14Sibo piu siniu paokakge, “Natu saoniu aliugu mawangpao maksai ladjanpao 
leng kamkhai jiulo? Nangniu danai Egypt maipiutu kamshat mibo kumjiu, atudi 
kamshat mira chiujiu ma?” Siga Mose pingmide khatdi paronna haichiu dinsude, 
“Iniu kam mibose maidungniu simide.” 

15-16Degu padmilo chiubo chawangniu siluboga, Mose tu kamshat mira 
kamsude, siga Mose niu Midia lam paktad lujiu siga ga lungmide. Naikhat, Mose 
niu akhun khat mungga ntao bamboga, Midia maidunggu singku Jethro nahpui 
khang chinnia kiulujiu paliu piugu kamidung nai milydung leng tadui thuakra 
wangde. 

17Chiudi mily khuanmai khangsianiu wanglujiu Jethro nahpuidung situ hathon 
sude. Siga Mose niu tadlujiu paliutu nkha khaijiu paliu khaoruidungtu tadui pi 
thikhai bide. 

18Paliuniu paliu piu khuga malan wangboga, paniu paliu khuga maniu-e, 
“Dekamjiu thainai naliu wang maji kin jiulo?” 

19Paliuniu paokakge, “Egypt maipiu khatniu aliutu mily khuanmaidung khugasu 
nkha khai bijiu, khatdi paniu aliuleng tadui thuak khaijiu, aliu khaoruidungdi 
tadui thilubo gasu-e.” 

20Paniu panahpuidung khuga maniu-e, “Pah dega bamlo? Dekamjiu naliuniu 
patu siga pibam diakmi jiulo? Tadlujiu patu kuwang katiu pitiu khailo.” 

21Sichiujiu Mose niu siga lungra palung chap mide, siga Jethro niu panahpui 
Zipporah tu panao leng pikhaide, 

22paniu panah piumai khat lungkhai-e. Siga Mose niu paronna haichiu din-e, 
“Haibo kadihga I sangdiumai khatle, siniu pazan leng Gershon chiu kune. 

23Tingkum wajiukha sailam Egypt mai wangpiuse shai mide, chiudi Israel 
maidungra kavang lunlungga lungjiu kap-kiambose palun bamme, sichiujiu 
nkha khaira khengsude, Paliuniu kapbo khuanse Tingwang niu chiukhaide. 

24Sichiu paliugu magenthiu chariubo khuanse Tingwang niu chiuluboga paniu 
Abraham, Isaac khatdi Jacob paliu khuga ladriat khaibose maningtao khaide. 

25Paniu Israel maidunggu kavang thiubo lunlungse ngaolujiu paliuleng manang 
khai bide. 

Tadpadbo 3 

Tingwang Niu Mose Tu Kubo 
1Mose niu naikhat papao Jethro, Midia mai singkugu kamidung nai milydung 
khuanjiu ramjingga tadpadboga, masanbo luang, Sinai ga wangde. 

2Siga RAPIU gu mazaniu chaphe khat jiugasu chami taobo kumjiu lenkhaide. 
Mose niu chaphese taobambo ngao-e, chiudi tao kuikiu makbose ngao-e. 

3Paniu haichiu makum sude, “Haise maisuang ha-e. Dekamjiu chaphepiu hai tao 
kuikiu makjiulo? I tadpad mana lujiu phui mataine.” 

4Mose niu wangmana kinbose RAPIU niu ngaolujiu, Chaphejiu n-gang gasu paniu 
kupad sude, “Mose! Mose!” Paniu paokakge, “Yo, I haiga bamme.” 

5Tingwang niu din-e, “Wang mana mane. Naphitop lupad milo, palamra nangniu 
masanbo bamga chap bamme. 

6I hai napao-napehdung Rawang-e. Abraham, Isaac khatdi Jacob paliu Rawang-
e.” Sijengniu Mose pazu kabaman mide, palamra paniu Tingwang tu phuiping-e. 

7Siga RAPIU niu din-e, “Amaidungtu Egypt dihga dejiukha kam mathad bamlo 
chiubo I ngaode; paliutu thinman bambo kavang lunlung gasu paliutu gukhaira 
paliuniu kapjiu kheng bambose I chiude. Paliuniu chariu-magenthiu bambo hina 
I side, 

8sijengniu, paliutu Egypt dih gasu Iniu puipad lujiu, kawibo kadih, kadih-tam 
wibo, Canaan maidung, Hitt maidung, Amor maidung, Periz maidung, Hiv 
maidung, khatdi Jebus maidungniu tuhoi lungbambo kadih gase paliutu 
puipadra wangkinbo-e. 

9Egypt maidungniu paliutu kam mathad bambo khatdi amaidungniu kapbambo 
khuanse Iniu chiulude. 

10Tuhoira Iniu natu Egypt mai wangpiu khuga tadlujiu amaidungtu sibo kadih 
gasu puipadra langkhaibo-e.” 

11Chiudi Mose niu Tingwang khuga din-e, “Ira wadi makbo mai-e. Iniu dechiu 
chawang khuga tadlujiu Israel maidungtu Egypt dih gasu puipad ngamlu ralo?” 

12Tingwang niu paokakge, “Nangniu paliutu maluang padboga Iniu natu 
maluangjiu bamrabo-e, sichiujiu nangniu haibo luong gasu atu kahum rabo-e, 
Iniu natu langkhaibo madanse hainiu thiurabo-e.” 

13 Chiudi Mose niu paokakge, “Iniu Israel maidung khuga tadlujiu, ‘Naliu pao-
pehmai Rawang niu atu naliu khuga langkhaibo-e,’ chiujiu dinsai paliuniu 
akhuga ‘Pazanse dechiulo,’ chiujiu maniu sune. Sichiusai Iniu dechiujiu paokak 
ralo?” 

14 Tingwang niu din-e, “I HAI I YE. Nangniu paliutu haichiujiu paokak rabo-e: ‘I 
YE chiubo siniu natu paliu khuga langkhaibo-e.’ 

15RAPIU, I hai paliu pao-pehmai Rawang, Abraham, Isaac khatdi Jacob paliu 
Rawang siniu langkhaibo-e chiujiu Israel maidung khuga dinkhai bilo. 
Tingthengjiu haise chamtan rabo-e; lungkiu rabo chaken hinaniu atu haichiujiu 
kurabo-e. 

16Tadlujiu Israel maidunggu kating maidungtu kumadui lujiu, RAPIU, I, paliu pao-
pehmai, Abraham, Isaac khatdi Jacob paliu Rawang niu natu madulen khaibo-e 
chiujiu dinkhai bilo. Egypt maidungniu paliu khuga kambambo hinase Iniu paliu 
khuga wangjiu ngaolude chiubo paokhai bilo. 

17Paliutu kam chariujiu mathad bambo Egypt dih gasu puipad lujiu, lungwiram, 
kadih-tam kawibo, Canaan mai, Hitt mai, Amor mai, Periz mai, Hiv mai khatdi 
Jebus mai kadih gase puiwangra alung chap mide. 

18“Nangniu paliu khuga dinbose amaidungniu lukhai rabo-e. Siga nangniu Israel 
maigu jupaodungtu maluang lujiu Egypt mai wangpiu khuga tadlujiu pakhuga 
haichiu dinrabo-e, ‘RAPIU, Hebrew mai Rawang papumsiakniu aliu khuga 
madulen khai mibo-e. Tuhoira aliuniu ramjingga jengsum tadpad lujiu RAPIU, 
aliu Rawang khuga charathiu khaira suikhailo.’ 

19Egypt mai wangpiutu manomjiu kamkhai makthen naliutu paniu pi tadpad 
khai lakge chiubo I si-e. 

20Chiudi Iniu agu pumtan thinlujiu Egypt maidung khuga kapingbo ngam kamjiu 
sajai pikhai rabo-e. Sibo sainiu naliutu pitad padra paniu suikhaibi rabo-e. 

21 “Egypt maidungniu naliutu pijiu chakhuang thiura Iniu kamkhai bine, 
sichiujiu paliuniu tadpadboga paliu benrong matha tadpad lakge. 

22Israel maipuidung hinaniu, Egypt mai kiningmai hina puidung khuga tadlujiu 
chafai-tani, kachia-rangkang kheng sune. Israel maidungniu sibodung hinase 
paliu nahpuidung khatdi nahpiudung pon thiukhai lujiu khatdi Egypt maigu 
chakhiu-chalan hina phungtad mirabo-e.” 

Tadpadbo 4 

Tingwang Niu Mose Khuga Maisuang Habo Pumtan Pikhaibo 
1Siga Mose niu RAPIU tu paokakge, “Chiudi Israel maidungniu atu malum makjiu 
Iniu kadin piumaksai dechiu ralo? Nangniu akhuga ngaolen khai makge chiujiu 
dinsai, Iniu degu kamralo?” 

2Siga RAPIU niu pakhuga maniu-e, “Nang degu thinbam gulo?” Paniu paokakge, 
“Tathun thin bamme.” 

3 RAPIU niu pakhuga din-e, “Sise kadihga taliang kiulo.” Mose niu sise taliang 
khaiboga, sise kaniu mawi mide, siga pah paksude. 

4Siga RAPIU niu Mose khuga din-e, “Kinkiu lujiu sise pami lamsu khoisulo.” 
Sichiujiu Mose niu kinkiu sise khoi suboga, sise tathun mawilan mide. 

5RAPIU niu din-e, “Haise kamjiu Israel maidung khuga RAPIU, paliu pao-pehmai 
Rawang, Abraham, Isaac khatdi Jacob Rawang niu nakhuga ngaolen khaibo-e 
chiubo kamlenlo.” 

6 RAPIU niu Mose khuga dinlan-e, “Nabense na-ntiang lungga kario khailo.” Mose 
niu kadinbose suijiu, pabense kario khai lujiu khoipad lanboga, pabense nphen 
mide, kabun kumjiu kapuang mide. 

7Siga RAPIU niu din-e, “Nabense na-ntiang lungga kario khai lanlo.” Paniu sichiu 
kariokhai lujiu thadpad phui lanboga pabense wilan mide. 

8RAPIU niu din-e, “Karaibo tasibo ngamkam siniu paliuniu natu malum maksai, 
khatdi paliu lung kim maksai, haisiniu paliu lungchun kimkhai lubui-e. 

9Haibo tasibo tienkam nia hainiudi paliuniu natu malum maksai khatdi nalad 
piumaksai, Nile Giuki gasu tadui thuaklujiu sise kadihga runkiu khai bilo. 
Taduise tazai mawimi rabo-e.” 

10Chiudi Mose niu din-e, “Chiumakge, RAPIU yo, atu langkhai mane. Ira chalad 
dinsi kamak mai-e. Wadaodi chalad dinsi makge, khatdi nangniu atu langkhaijiu 
bamdi. Ira aladdi mani, aladdi ladlao-e.” 

11 RAPIU niu pakhuga din-e, “Saoniu chamainatu pamun pikhailo? Saoniu patu 
pakuon pitid khailo maksai palee pirat khailo? Saoniu patu pi-ngaokhai maksai 
pamik pitiad khailo? Haise RAPIU, Iniu-e. 

12Tuhoira tadsulo! Iniu natu nkha khaijiu, nangniu degu dinralo chiubo katikhai 
bine.” 

13Chiudi Mose niu din-e, “Chiumakge, RAPIU yo, mai kakimaitu langkhailo.” 

14Siga RAPIU niu palung pomjiu Mose khuga din-e, “Levi maipiu, nachi Aaron sira 
dechiulo? Pachangjiu pah tuhoi natu adaora khangkinne, paniu natu adaosai 
pachun wirabo-e. 

15Nangniu degu dinralo chiubo pakhuga dinkhaibo sui-e. Iniu nanai khangniatu 
degu kamralo maksai dinralo chiubo katikhai bine. 

16Maidung khuga degu dinralo chiubo paniu nasung dinkhai ngamme. Sichiujiu 
nangniu Tingwang kumjiu degu dinralo chiubo pakhuga dinkhai ngamme. 

17Haibo thunse khoilujiu tadsulo, palamra haisiniu maisuang habo ngamse 
nangniu kamrabo-e.” 

Mose Niu Egypt Dihga Malan Wangbo 
18Sigasu Mose niu papao Jethro khuga wanglujiu din-e, “Iniu Egypt dihga 
wanglujiu asingna maidung ringbam khama chiubo phui mataine.” Jethro niu 
suikhaijiu kanui khai bide. 

19Mose niu Midia ga bamkhaga, RAPIU niu pakhuga din-e, “Egypt dihga tadlan 
sulo, palamra natu kamshat raleng kambambo maidungse shai mide.” 

20Sijengniu Mose niu panao panah maitu pi qonniam tongkhai lujiu, khatdi 
Tingwang niu pikhaibo thunse thinlujiu Egypt dihlam tadsude. 

21 RAPIU niu Mose khuga dinlan-e, “Tuhoira nangniu Egypt dihga wanglan dasai, 
Iniu naleng pikhai bibo pumtan siniu chawang masuangga maisuang habo ngam 
hinase kamlen khai bilo. Chiudi chawangse palung tanra Iniu kamkhai mide, 
sichiujiu paniu amaidungtu pitad khai lakge. 

22Siga nangniu pakhuga haichiu dinbilo, RAPIU Iniu din-e, ‘Israel mai hai anah 
naraibo-e. 

23Anahtu pi tadpad lujiu atu pijiu kahum khailo chiujiu Iniu nakhuga dinbo-e, 
chiudi nangniu suikhai makge. Sijengniu, tuhoira Iniu nanah naraitu kamshat 
mine.” 

24Egypt lam wangbo rijikyga RAPIU niu Mose tu adao lujiu kamshat mira 
kamsude. 

25-26Sigasu panao Zipporah niu pamun liangbo tu khoilujiu panahpiu-gi 
romkhaide khatdi siseniu Mose phi nia-khaide. Chagi-rombo saisuijiu paniu 
Mose khuga din-e, “Nang hai tazai gasu wangbo akina-e.” Sichiujiu Tingwang niu 
Mose tu kalan khai bide. 

27Sibo wan-ga RAPIU niu Aaron khuga din-e, “Ramjingga tadlujiu Mose tu adao 
lulo.” Siga Aaron niu masanbo luong gase tadlujiu Mose tu adaode, khatdi biang-
hiu khaide. 

28Siga Mose niu Aaron khuga Egypt dihlam malan wangrabo cham, 
khatdi RAPIU niu maisuang habo ngam kamkhaibo hinase paokhaide. 

29Sichiujiu Mose nai Aaron niu Egypt dihlam malanwang lujiu Israel maigu 
jupaodungtu kumadui sude. 

30RAPIU niu Mose khuga dinkhaibo hinase, Aaron niu paliu khuga dinkhai bide 
khatdi Mose niu maidung suangga maisuang habo ngam hinase kamlen khaide. 

31Siga paliu malum mide, sichiujiu paliutu kam mathad bambo paliu 
magenthakse RAPIU niu silujiu paliu khuga wangbamme chiubo chiuluboga 
kinkiu kahum sude. 

Tadpadbo 5 

Mose Nai Aaron Niu Egypt Mai Wangpiu Khuga Tadbo 
1Sichiujiu Mose nai Aaron niu Egypt mai wangpiu khuga tadlujiu dinsude, 
“RAPIU, Israel mai Rawang niu din-e, ‘Pijiu amaidungtu tadpad lujiu, atu 
chakhuang thiubogu changee hai ramjingga pikam khailo.’” 

2Siga chawang siniu din-e, “RAPIU se saolo? Iniu dekamjiu palad phungjiu Israel 
maitu pi tadpad khai ralo? Iniu sibo RAPIU situ simakge, Iniu wakamdi Israel 
maitu pi tadpad raleng suilakge.” 

3Mose nai Aaron niu paokakge, “Hebrew mai Rawang papumsiakniu aliu khuga 
madulen khaibo-e. Aliuniu ramjingga tadpad lujiu, RAPIU, aliu Rawang khuga 
charathiu khai lura suikhailo. Aliuniu sise kamkhai maksai, paniu aliutu 
chararenniu maksai chariniu kamshatmi rabo-e.” 

4Chawang siniu Mose nai Aaron khuga din-e, “Nanainiu dekamjiu haimaidungtu 
paliu tienkam ga pi make khaira kam bamjiulo? Sibo vangdung situ pijiu paliu 
ngam kammi sulo! 

5Naliu hai Egypt maidung suang pariak keng mide, Sijengniu tuhoira naliu 
changam kamra makemi jiuma!” 

6-7Sibonai gasu chawangniu Israel maidung haitu magaodi pimakjiu chagamtuse 
kamra chamtanse pikhai sude: “Paliu ronna wahina piphiu lujiu kamlo. 

8Chiudi nda kumjiu chagamtuse pariak nkhin makra paliu khuga dinlo, kang 
khatnadi nkhinbo suimakge. Paliu ngam kaha jengniu, paliuniu tadlujiu paliu 
Rawang khuga charathiu raleng kheng bambo-e! 

9Paliutu changam hai pitan khaijiu, pi pukhaijiu bamlo, sichiusai paliuniu ka-
aratbo cham hai nkingra pawan harabo-e.” 

10Kavangdungtu akhijiu paliu masuang pak mariu kinmai siniu wanglujiu Israel 
mai khuga din-e, “Naliuleng magao pikhai lakde, chiujiu chawang siniu din-e. 

11Naliu ronna tadlujiu magaose phiulo, chiudi pariak machambo chagamtuse 
naliuniu kamrabo-e, chiujiu paniu chamtan pi-e.” 

12Sijengniu Egypt dih pakhiangna tadjiu paliuniu magaose phiu sude. 

13Sichiujiu karaiga magao pikhaijiu kambambo chagamtu riak nai machamjiu 
kampadra kavang maitu akhi-taliumai siniu manomjiu kamsude. 

14Changam kamra pikhaibo, Israel maidung tadrai mai situ, Egypt maigu kavang 
akhimai siniu dapsude. Paliuniu haichiu din-e, “Naliuniu karaiga kampadbo 
chagamtu riak panai dekamjiu macham tami jiulo?” 

15Tadraimai siniu chawang khuga tadlujiu haichiu din-e, “Dekamjiu nangniu 
haikumbo thak aliutu kamkhai jiulo, Pakendibopiu yo? 

16Aliutu magao pikhai makge, chiudi chagamtuse kamra aliutu chamtan pikhai-
e; Siniu tuhoira aliutu dap masa mide, haise namaidung mao-e.” 

17Chawang siniu paokakge, “Naliu hai make-e, khatdi tatien thiuni makge; 
sijengniu naliuniu tadlujiu RAPIU khuga charathiu khaira khengbo-e. 

18Tuhoira malanwang tatien thiu sulo! Naliutu magao wadi pilakge, chiudi 
karaiga kambo pariak machambo chagamtuse kampad rabo-e.” 

19Karaiga paliuniu kampadbo riak panai machamjiu kampadlo chiu dinboga, 
paliu hai magenthiu rabo mide chiubo tadraimai siniu simide. 

20Paliuniu sichiu tadpadboga, paliutu khuanbambo Mose nai Aaron tu adaode. 

21Paliuniu Mose nai Aaron khuga din-e, “Nanainiu aliu khuga pathak makbo 
kamkhaibo jengniu chawang nai pagu chakampaodung siniu aliutu miktun 
mide, haijengniu, nanaitu RAPIU niu sajai pikhai milo. Aliutu kamshat mira 
nanainiu kamaobose kamkhai mibo-e.” 

Mose Niu Rapiu Khuga Suini Makbo 
22Siga Mose niu RAPIU khuga mariwang lanjiu din-e, “RAPIU yo, dekamjiu 
nangniu namaidungtu haichiu jumao khai jiulo? Dekamra nangniu haiga atu 
langwang jiulo? 

23Iniu chawang khuga tadlujiu naleng dinkhai gapbo ga, paniu paliutu kam 
mathad sumibo-e. Sichiujiu nangniu paliutu nkha khaira wadi kamkhai makge!” 

Tadpadbo 6 

1Siga RAPIU niu Mose khuga din-e, “Chawang khuga Iniu degu kamkhai ralo 
chiubo hai tuhoira nang ngaosune. Amaidungtu pijiu tadpad mira Iniu patu 
manomjiu kam sune. Pachangjiu, pagu kadih gasu paniu paliutu hathon mira 
Iniu patu manomjiu kamkhai rabo-e.” 

Tingwang Niu Mose Tu Kubo 
2 Tingwang niu Mose khuga din-e, “I hai RAPIU si-e. 

3Iniu Abraham, Isaac khatdi Jacob khuga Ngamkambo Rawang thiujiu ngaolen 
khai mibo-e, chiudi Iniu agu masanbo zan, RAPIU chiubo gasu paliu khuga 
pisikhai makbo-e. 

4Paliuniu sangdiumai thiujiu lungbambo ram. Canaan kadih hai paliuleng 
pikhaira ladriandi Iniu thiukhai mibo-e. 

5Tuhoira paliutu Egypt maidungniu kavang pithiu khaijiu bambo, Israel mainiu 
kap-kiamjiu bambo khuan hai Iniu chiulude, sichiujiu Iniu ladriat thiukhai 
mibose maningtao mide. 

6Sijengniu Israel mai khuga Iniu dinbo-e chiu dinkhai bilo, ‘I hai RAPIU si-e; Iniu 
naliutu Egypt mai vang thiujiu bambo gasu pi khenrang thiukhaijiu gukhai bine. 
Iniu aben katanbose khengkhangjiu paliu riga kapingbo mathad phungwang 
khaine, sichiujiu naliutu rankhai bine. 

7Iniu naliutu amaisiak pithiu khai bine, sichiujiu Iniu naliu Rawang thiu rabo-e. 
Egypt dih gasu Iniu naliutu khenrang pithiu khaisai, I hai naliu Rawang, RAPIU si-
e, chiubo naliuniu sisune. 

8Iniu Abraham, Isaac khatdi Jacob khuga ladriat thiu khaibo kadih hai naliugu 
pithiu khai bine. I hai RAPIU si-e.” 

9Mose niu haise Israel mai khuga dinkhai-e, chiudi paliuniu lukhai makge, 
palamra paliugu magenthak sa jubo kavang lunlung siniu paliu lungchun 
kampang mide. 

10Sibosai RAPIU niu Mose khuga din-e, 

11“Egypt mai wangpiu khuga tadlujiu paniu amai, Israel maitu pagu kadih gasu 
maomakjiu piphut khai rabo-e chiujiu pakhuga dinkhai bilo.” 

12Chiudi Mose niu paokakge, “Israel mainiu tangbo alad piumaksai, dechiujiu 
chawang siniu suikhai ralo? I haijiukha chalad dinsi makbo mai-e.” 

13 RAPIU niu Mose nai Aaron khuga chamtan pikhai-e: “Nanainiu Israel 
maidungtu Egypt dih gasu maluang padra Iniu chamtan pikhaibo-e, chiujiu 
Israel maidung nai Egypt mai wangpiu khuga dinlo.” 

Mose Nai Aaron Kiriangmai Racham 
14Jacob nah narai Reuben nahpiu khang madai lung-e: Hanokh, Pallu, Hezron 
khatdi Carmi paliu-e. Paliu kiriang hai paliu pao-pehmai zan phungmai-e. 

15Simeon nahpiu khang charuk lung-e: sisera Jemuel, Jamin, Ohad, Jachin, Zohar 
khatdi Canaan maipuiniu lungbo nahpiu Shaul paliu-e. Paliu kiriang hai paliu 
pao-pehmai zan phungmai-e. 

16Levi nahpiu khang sum lung-e: sisera Gershon, Kohath khatdi Merari paliu-e. 
Paliu kiriang hai paliu pao-pehmai zan phungmai-e. Levi niu takum 137 lungkhai-
e. 

17Gershon nahpiu khang nia lung-e: sisera Libni nai Shimei ye, panai kaikik 
kengjiu lung-e. 

18Kohath nahpiu khang madai lung-e: sisera Amram, Izhar, Hebron khatdi Uzziel 
paliu-e. Kohath niu takum 133 lungkhai-e. 

19Merari nahpiu khang nia lung-e: sisera Mahli nai Mushi-e. Haidungse Levi 
kiphiu khatdi paliu kai-kik maidung-e. 

20Amram niu panai Jokhebed tu maluang lung-e, paniu Aaron nai Mose tu mana-
e. Amram takum 137 lungkhai-e. 

21Izhar nahpiu khang sum lung-e: sisera Korah, Nepheg khatdi Zichri paliu-e. 

22Uzziel di panahpiu khang sum lung-e: Sisera Mishael, Elzaphan khatdi Sithri 
paliu ye. 

23Aaron niu Amminadab nahpui, khatdi Nahshon tanpui Elisheba tu maluang 
lung-e; paniu paleng Nadab, Abihu, Eleazar khatdi Ithamar paliutu lungkhai-e. 

24Korah nahpiu khang sum lung-e: sisera Assir, Elkanah khatdi Abiasaph paliu-
e; paliu hai Korah kiphiu njan tammibo pao-pehdung-e. 

25Aaron nahpiu Eleazar niu Putiel nahpui khang khattu maluang lungjiu, paniu 
Phinehas tu lung-e. Paliu haise Levi kiphiu khatdi kirianggu papee maidung-e. 

26“Israel mai jattu Egypt dih gasu maluangpad khailo.” chiujiu Aaron nai Mose 
khuga RAPIU niu dinkhaibo-e. 

27Israel maitu khenrang pithiu khaira Egypt mai wangpiu khuga chalad dinbo 
maise panai si-e. 

RAPIU Niu Mose Nai Aaron Khuga Chamtan Pikhaibo 
28Egypt kadihga bambo tingga RAPIU niu Mose khuga din-e, 

29“I hai RAPIU si-e. Iniu nakhuga dinbo hina Egypt mai wangpiu khuga dinbilo.” 

30Chiudi Mose niu paokakge, “I haijiukha chalad dinsi makbo mai-e chiubo nang 
sibamme, dechiujiu Iniu dinbo lad haitu chawangniu suikhai ralo?” 

Tadpadbo 7 

1 RAPIU niu din-e, “Chawang khugase, Iniu natu Chara kum pithiu khaine, khatdi 
nasingna Aaron situ nagu phaimiukakung pithiu khaijiu, paniu chawang khuga 
chalad dinrabo-e. 

2Iniu nakhuga chamtan pikhaibo hinase Aaron khuga dinkhai bilo, sichiujiu 
paniu chawang khuga Israel maitu pijiu pagu kadih gasu phutkhaira dinrabo-e. 

3Chiudi Iniu chawang situ pijiu palung tankhaine, sichiujiu Iniu Egypt dihga 
wajiukha kapingbo kamkhai bamdi, paniu nanai kadin suilakge. 

4Sichiujiu Egypt maidung riga wajiukha kapingbo sajai phungwang khai lubo 
sainiu, amaidungtu pijiu paliu kadih gasu jupad khai bine. 

5Iniu aben khengsujiu paliutu atungjiu Israel maidungtu paliu kadih gasu puitad 
khai dasai, Egypt maidungniu I hai RAPIU si-e chiubo sisune.” 

6RAPIU niu chamtan pikhaibo kum Mose nai Aaron niu kam sude. 

7Panainiu chawangtu npao subo tingga hai Mose niu takum riaktachat, khatdi 
Aaron niu riaktachat-je-sumkiu mide. 

Aaron Thun 
8 RAPIU niu Mose nai Aaron khuga din-e, 

9“Maisuang habo ngam kamjiu nanai hai maji-e chiubo kamlenno chiujiu, 
chawangniu dinsai, Aaron niu mathun kinbo thunse chawang suangga taliang 
khailo, sichiusai sise kaniu mawi mine.” 

10Sijengniu Mose nai Aaron niu chawang khuga tadlujiu, RAPIU niu chamtan 
pikhaibo kumjiu kamsude. Aaron niu chawang nai pagu chakampaodung 
suangga pathunse taliang khaiboga, sise kaniu mawi mide. 

11Siga chawangniu pagu ningtingmai nai chamik thao kadad maitu kulujiu, 
paliugu chamik thao kadad khaibo siam siniu machamjiu kamsude. 

12Paliuniu paliugu singtangse taliang khaiboga, sise kaniu mawi mide. Chiudi 
Aaron thun siniu paliu singtang situ kajong lude. 

13RAPIU niu Mose nai Aaron khuga chawang siniu panai ladtu lukhai lakge chiu 
dinmibo kum, chawangse palung tan palun bamme. 

Egypt Dihga Wangbo Sansiat 
Tazai 

14Sigasu RAPIU niu Mose khuga din-e, “Chawang hai palung tanchang tan-e, 
sichiujiu amaidungtu tadpad khaira suikhai makge. 

15Siniu nsuan paniu Nile giukiga tadbo lon tadlujiu patu adaolo. Kaniu mawi 
khaibo thunse thinlujiu chagiu chaphu gase patu khuanbam niulo. 

16Siga chawang khuga dinlo, ‘RAPIU, Hebrew mai Rawang siniu pamaidungtu 
ramjing gase pitad lujiu, paliuniu RAPIU, patu kahumra suikhailo chiujiu nakhuga 
dinra atu langwangbo-e, chiudi tuhoi tangbo nangniu alad hai lukhai makge. 

17Tuhoira, paniu kambo ngamkam gasu, RAPIU hai saolo chiubo nangniu sisune. 
Phuilo, Iniu singgiu gahai tathun hainiu kakhiu khaine, sichiusai taduise tazai 
mawimi rabo-e. 

18Chakhase shaijiu, taduise ten manam mine, sichiujiu Egypt maidungniu haise 
sakdao lulak mine.’” 

19 RAPIU niu Mose khuga din-e, “Pathunse thinlujiu Egypt dihga bambo singgiu 
hina, ajai hina khatdi akhun hina riga khengkhang khai bira Aaron khuga dinbilo. 
Siga taduise tazai mawi mine, kadih pakhiangnase tazai mawijiu, tasing-bung, 
tatu-bungga bambo hinadi tazai mawikam mine. 

20Siga Mose nai Aaron niu RAPIU gu chamtan saisuijiu kamsude, Chawang nai 
pagu chakampaodung masuangga, Aaron niu pathunse thinlujiu singgiu gase 
kakhiu khaide, siga tadui hinase tazai mawikam mide. 

21Tadui jiuga bambo chakhase shai sude, siga katenbo raisiniu Egypt maidungse 
tadui sak lulak mide. Egypt dih pakhiangna tazainiu phuimide. 

22Siga chawanggu chamik thao kadad maidung siniudi paliugu chamik thao 
kadad khaibo siam siniu, sise kumjiu kamluboga, chawangse palung tanbose 
palunjut-jutle. Haise RAPIU niu Mose nai Aaron khuga dinkhai mibo kumjiu, 
chawangniu panai ladtu lukhai makbo-e. 

23Sichiujiu haisitu wajeng chakkhai makjiu pawangkining lam wang mide. 

24Egypt maidung siniu singgiu gasu tadui sak lulak mibo jengniu, chagiu taphu 
gase akhun chu-karen sude. 

25Singgiuse RAPIU niu kakhiu khaibo sai jeng chinnia chang mide. 

Tadpadbo 8 

Chagaodung 
1Sibosai RAPIU niu Mose khuga din-e, “Chawang khuga tadlujiu RAPIU niu haichiu 
din-e chiujiu pakhuga dinbilo, ‘Atu kahumra, amaidungtu pijiu tadpad khailo. 

2Nangniu suimaksai, Iniu nagu kadih pakhiangna chagaodungniu piphui khai 
bine. 

3Sichiujiu Nile giuky hai chagaoniu phuimi rabo-e, siga paliuniu nawangkyga, 
naziga, nagu chakampaodung nai namaidung kyga khatdi nagu n-mang nai 
taruak khuakbo khangli katang phuimi rabo-e. 

4Paliuniu nariga, namaidung riga khatdi nagu chakampaodung hina riga machak 
khangsu rabo-e.’” 

5 RAPIU niu Mose khuga din-e, “Pathunse singgiu riga, ajai riga khatdi akhun hina 
riga khengkhang khaijiu Egypt dih pakhiangna pijiu chagaoniu phuimira Aaron 
khuga dinkhai bilo.” 

6Sichiu Aaron niu pathunse tadui hina riga khengkhang khaiboga, chagao siniu 
kadih pakhiangna phui mide. 

7Chiudi chamik thao kadadmai siniudi paliu siam kumjiu, chagaose kampad 
khaide. 

8Siga chawang siniu Mose nai Aaron tu kulujiu din-e, “RAPIU khuga kakheng 
kamkhaijiu haibo gaodung haitu pitadmi khailo, sichiusai, Iniu namaidungtu pi 
tadpad lujiu RAPIU khuga charathiu khai bine.” 

9Mose niu paokakge, “Naleng kakheng thiu khaira I achun wi-e. Sichiujiu Iniu 
naleng, nagu chakampaodung leng khatdi namaidung leng kakheng thiurabo 
wanse aleng pilo. Sichiusai chagaodungse naliu khugasu tadmine, Nile giukiga 
ronna bammi rabo-e.” 

10Chawang niu paokakge, “Nsuannai aleng kakheng thiu khailo.” Mose niu 
paokakge, “Nangniu dinbo kumjiu Iniu kamne, siga aliu Rawang, RAPIU kumbo 
katambo ra kaki ha-e chiubo nangniu sisune. 

11Sichiujiu Nile giukiga makjiu, nakhugasu, nagu chakampaodung khugasu 
khatdi namaidung khugasu chagaodung hai tadmi rabo-e.” 

12Sigasu Mose nai Aaron niu chawangtu phut lujiu tadmide, sichiujiu Mose niu 
chagaodungse chawang khugasu luthon khaira RAPIU khuga kakheng thiusude. 

13Mose niu khengbo saisuijiu RAPIU niu kamkhai bide, sichiujiu chakyga, 
chakamkyga khatdi luzamga bambo gao hina shai mide. 

14Egypt maidungniu sise pon kabao khaijiu paliu tenrai siniu manam phuimide, 

15Chagaodungse shai mibo chawangniu ngaoluboga, RAPIU niu Mose nai Aaron 
khuga dinkhai mibo kumjiu, panai lad lukhai makjiu, palung tan palun mide. 

Kaphaodung 
16 RAPIU niu Mose khuga din-e, “Pathunse khoilujiu kadihga kakhiu khailo chiujiu 
Aaron khuga dinbilo, sichiusai tabui siniu kaphaodung mawi lujiu Egypt dih 
pakhiangna phuimi rabo-e,” 

17Sigasu Aaron niu pathunse khoilujiu kadihga kakhiu khaiboga tabuise 
kaphaodung mawi mide, sichiujiu Egypt dihga bambo chakhao chamai hina riga 
kaphao siniu phuimide. 

18Chamik thao kadadmai siniu paliu siam khoilujiu kaphaose kampadra kam 
sude, chiudi paliuniu kam ngamlu makge. 

19Pabam hinaga kaphaodung siniu phui mide, siga paliuniu chawang khuga din-
e, “Haise Tingwang niu kamkhaibo gu-e.” Chiudi RAPIU niu Mose nai Aaron 
khuga dinkhai mibo kumjiu chawangse palung tan palun-e. 

Tamangdung 
20 RAPIU niu Mose khuga din-e, “Nsuannai nsuan kalu chawangniu singgiu lam 
tadbo tingga tadlujiu, RAPIU niu haichiu din-e chiujiu dinlo, ‘Atu kahumra 
amaidungtu pijiu tadpad khailo. 

21Nangniu suikhai maksai, Iniu nagu chakampaodung nai namaidung riga 
tamangdung langkhaijiu naliutu sajai pikhai rabo-e. Egypt mai ky hina chalainiu 
piphui khaijiu kadih pakhiangna gomphui mirabo-e. 

22Chiudi Iniu Goshen luongriang, amaidungniu lungbambo gara chalai situ 
piwang khai lakge. Iniu haichiu kambora, haibo kadihga RAPIU, Iniu tatien thiujiu 
bambo-e chiubo nangniu silura leng-e. 

23Iniu amaidung nai namaidung kakga tamsinbo kamkhai rabo-e. Tasibo haise 
nsuannai padrabo-e.’” 

24RAPIU niu chalai dungdi hai chawangkining khatdi pagu chakampaodung kyga 
langkhai sude. Egypt dih pakhiangna tamangdung hainiu kam masa mide. 

25Siga chawangniu Mose nai Aaron tu kulujiu din-e, “Haibo kadih gasu tadlujiu 
naliu Rawang khuga charathiu khai sulo.” 

26Mose niu paokakge, “Sichiubora maji lakge, palamra aliuniu RAPIU, aliu 
Rawang khuga charathiu khai rabo khaoring siniu Egypt maitu kam masami 
rabo-e. Egypt maitu kam masa rabo khaoringse aliuniu thin lujiu, paliuniu 
ngaoboga charathiu khaisai, paliuniu aliutu tatuniu rotshatmi rabo-e. 

27Paniu aliutu chamtan pikhaibo kumjiu, aliuniu jeng sum ramjing lam 
tadlujiu, RAPIU, aliu Rawang khuga charathiu khairabo-e.” 

28Chawang niu din-e, “Naliuniu tad madiu makjiu ramjing gasu RAPIU, naliu 
Rawang khuga charathiu khai rabo-e sai, Iniu suikhaine. Alengdi kakheng thiu 
khailo.” 

29Mose niu paokakge, “Iniu tadpad kaji-kari RAPIU khuga khengkhai rabo-e, 
sichiujiu nsuannai tamangdungse nakhugasu, nagu chakampaodung khugasu 
khatdi namaidung khugasu tadmi rabo-e. Chiudi nangniu aliutu kalik 
lanjiu RAPIU khuga charathiu khai rabo gasu, pijiu maidungtu khambo suilakge.” 

30Mose niu chawangtu saokhai lujiu tadpad RAPIU khuga kakheng thiu sude. 

31Siga Mose niu khengbo saisuijiu kamkhai bide. Tamangdungse chawang 
khugasu, pagu chakampaodung khugasu khatdi pamaidung khugasu wakhatdi 
masiak makjiu tadmide. 

32Chiudi siga chawangse palung tanlan mijiu, maidung situ paniu pitad khai 
makge. 

Tadpadbo 9 

Khaorui-Khaonadung Riambo 
1 RAPIU niu Mose khuga din-e, “Chawang khuga tadlujiu, Hebrew mai 
Rawang, RAPIU niu haichiu din-e chiujiu pakhuga dinbilo, ‘Atu kahum raleng 
amaidungtu pijiu tadpad khailo. 

2Nangniu paliutu pi tadpadra suimak lansai, 

3Iniu nagu khaorui-khaonadung hina riga--chaqondung riga, qonniamdung riga, 
qontraodung riga, matom-kabui riga, milydung riga khatdi kamidung riga, 
chararen kasabo langwangjiu, natu sajai pirabo-e. 

4Iniu Israel maigu khaoruidung nai Egypt maigu khaorui-dung kakga kam 
tamsin khaijiu, Israel maigu khaorui-dungra wakhatdi shailakge. 

5RAPIU, Iniu haise nsuannai kamra pating dakkhai mibo-e.’” 

6Pasaibonai paniu dinkhaibo kumjiu, RAPIU niu kamkhaide, Egypt maigu 
khaorui-khaona hina shai mide, chiudi Israel maigu khaorui-khaonara wakhatdi 
shai makge. 

7Degu padlo chiujiu chawangniu maniuboga, Israel maigu khaorui-khaonara 
wakhatdi shai makge chiujiu dinkhaide. Chiudi palung tanbo jengniu maidungtu 
pitadra suikhai makge. 

Athiu Padbo 
8Sigasu RAPIU niu Mose nai Aaron khuga din-e, “N-mangbui benjum khat katup 
lulo: Chawang masuangga haise Mose niu marakhai rabo-e. 

9Sise Egypt kadihga nbuimud kumjiu marakhai dasai, chakhao-chamai riga athiu 
padmi rabo-e. 

10Sijengniu panainiu tabui katup lujiu khatdi chawang masuangga chaplujiu, 
Mose niu sise tingkaiga marakhaiboga, chakhao-chamai riga athiu chungpad 
mide, 

11Chamik thao kadad maidungse athiu padmibo jengniu kakibo Egypt maidung 
kumjiu, Mose masuangga wang chaplu makge. 

12Chiudi RAPIU niu dinmibo kumjiu, chawang siniu Mose nai Aaron kadin 
suimakjiu palung tanjut palun-e. 

Kachak Rodbo 
13Sichiujiu RAPIU niu Mose khuga din-e, “Nsuannai nsuan kalu meng chawangtu 
adaolujiu, Hebrew mai Rawang, RAPIU niu haichiu din-e chiu dinbilo, ‘Pijiu 
amaidungniu atu kahumra pitad khailo. 

14Thainaira Iniu nagu chakampaodung nai namaidungtu ronna makjiu natu 
tangbo sajai pirabo-e, sichiu dasai kadihpiri pakhiang-naga akumbo mai khatdi 
ha-e chiubo nang sisune. 

15Iniu aben khengkhangjiu natu khatdi namaidungtu kakhiu khaisai, naliu 
mathiu chararenniu shai kammi rabo-e. 

16Chiudi apumtan hai kadihpiri pakhiang-naga maken dibamra Iniu natu piring 
khai bine. 

17Amaidungtu pi tadpad khaira suini makjiu nang chaliangjiu bamkha-e. 

18Nsuannai tuhoi kumbo wan-ga Iniu katanbo kachak pirod khaine, haise Egypt 
maidungniu wadaodi simatai makbo khat thiurabo-e. 

19Tuhoi nagu khaorui-khaona khatdi nagu kabambo pijiu kama lenlam 
bammakjiu bangkhai kam mira chamtan pikhai milo. Nbai makjiu bambo 
chakhao-chamai hina riga kachak rodkiu rabo-e, siga paliu shai rabo-e.’” 

20RAPIU niu dinbo haise chawanggu chakampaodung khangsiara pingbo jengniu 
paliu bangdung nai paliu khaorui-khaonadungtu hawang bai mide. 

21Chiudi khangsia maira Rapiu niu kachan khaibotu wajeng simakjiu paliu 
vangdung nai khaoruidungtu lenlam khai nbamme. 

22Siga RAPIU niu Mose khuga din-e, “Tingpuk lam naben khengsu khailo, 
sichiusai Egypt ramlung pakhiangnaga chakhao chamai khatdi alin-tarabang 
hina riga kachak rodkiu rabo-e. 

23Sijengniu Mose niu pathunse tingpuk lam khengsu khaiboga, RAPIU niu tingsim 
nai chagan wonjiu kachak rodkiu sude. 

24RAPIU niu hengri kalikbo nai kachakse tanjiu langkiu khai sude. Haise Egypt 
mainiu kasibo ruangga sathubo tingthung si-e. 

25Egypt dihga bambo chakhao chamai tammakjiu lenlam kabambo hina riga 
kachak rod sude. Haisiniu luzamga bambo singbang, chapiubuan hina kam 
masakam mide. 

26Israel mainiu lungbambo, Goshen luongriangga ronna kachakse rodkiu khai 
makge. 

27Chawang siniu Mose nai Aaron tu kulujiu din-e, “Tuhoira I nuan kam 
mide, RAPIU hai maji-e, Idi amaidungdi mao mide. 

28RAPIU khuga kheng khailo! Haibo tingsim nai kachakse aliuleng bui mide! Naliu 
tadra Iniu ladriat thiu-e naliu haiga bamta sulo.” 

29Mose niu pakhuga din-e, “Iniu haibo namdi gasu tadpad kaji-kari, RAPIU khuga 
aben khengsujiu kakheng thiu khai rabo-e. Siga tingsim nai kachak kiuta mine, 
sichiusai kadihpiri hai RAPIU gu-e chiubo nangniu sisune. 

30Chiudi nangniu khatdi nagu chakampaodungniu RAPIU, Tingwang tu ping 
lakge chiubo I si-e.” 

31Chalang nai tathiupen sira samide, palamra tathiu pense min bamme, khatdi 
chalangse pongbamme. 

32Chiudi chabanmiu sira wakhatnadi samakge, palamra haise minpad makha-e. 

33Mose niu chawangtu saokhai lujiu namdi lenlam tadpad mide, khatdi paben 
khengsujiu RAPIU khuga kakheng thiu khaide. Siga tingsim, tingriu khatdi kachak 
kiubose sao mide. 

34Degu padmilo chiubo chawang siniu ngaoboga, nuan kamlan mide. Pah khatdi 
pagu chakampaodungse paliu lung tanjut-jut palun-e. 

35RAPIU niu Mose khuga masuang dinkhai mibo kumjiu chawang siniu Israel 
maitu pi tadpad khaira suikhai makge. 

Tadpadbo 10 

Takaodung 
1Sigasu RAPIU niu Mose khuga din-e, “Tadlujiu chawangtu adao sulo. Iniu paliu 
ruangga haibo maisuang habo ngamdungse kamkhaira pijiu pagu 
chakampaodung nai palungse pitankhai lanbo-e. 

2Iniu Egypt maidungtu haichiu kammeng khai lujiu maisuang habo ngamdung 
kamkhaibo haise, naliuniu naliu tah, naliu nahmai khuga dinbam raleng-e. I 
hai RAPIU si-e chiubo naliu mathiu sirabo-e.” 

3Sijengniu Mose nai Aaron niu chawang khuga tadlujiu pakhuga din-e, “Hebrew 
mai Rawang, RAPIU niu din-e, ‘Nangniu dethengkha akhuga suimakjiu bamralo? 
Amaidungtu pijiu tadpad khailo, sichiujiu paliuniu atu kahum rabo-e. 

4Nangniu suimakjiu bamsai, nsuannai gasu Iniu nagu kadihga takaodung 
phungwang khaine. 

5Sibo takaodungse kengchang kengne, sichiujiu paliuniu kadih pakhiangna 
gomphui mirabo-e. Kachakniu rod masiakbo hinase, singbangdung tudi paliuniu 
tiulu rabo-e. 

6Paliuniu nawangkining, nagu chakampaodung ky hina khatdi namaidung ky 
hina phuiting mirabo-e. Paliu hai nda naliu pao-peh maidungniu ngao matai 
makbo siat sarabo-e.’” Sichiu dinkhai lujiu Mose tadmide. 

7Siga pagu chakampaodung siniu chawang khuga din-e, “Haibopiu hainiu aliutu 
dethengkha kam chariu khai ralo? Israel maidungtu pijiu tadmilo, sichiujiu 
paliuniu paliu Rawang, RAPIU situ pijiu kahummi sulo. Egypt dihai hamide 
chiubo nang simak jiuma?” 

8Sijengniu Mose nai Aaron tu chawang khuga puiwang lujiu paniu panai khuga 
din-e, “Naliuniu naliu Rawang, RAPIU tu kahumra tadbo sui-e, chiudi siga sao-sao 
tadralo?” 

9Mose niu paokakge, “Aliu mathiu, maipui-mainah pakhiang tadrabo-e. Aliuniu 
aliu nahpuidung nai nahpiudung, aliugu milydung nai kamidung, khatdi aliu 
tom-bui pakhiangna puitad rabo-e, palamra aliuniu RAPIU tu chakhuangthiubo 
ngeese changi rabo-e.” 

10Chawangniu din-e, “Iniu RAPIU zan-ga siangjiu dinbo-e, chiubora Iniu wakamdi 
naliu nao-nahdung tura pijiu puitadbo suilakge! Sisera naliuniu chari thiura 
kambo-e chiubo masanjiu si-e. 

11Sichiu makge. Maipiudung ronna tadlujiu RAPIU tu kahum nisai kahumbo sui-
e.” Haibo cham dinkhai lujiu Mose nai Aaron tu chawang khugasu hathon mide. 

12Siga RAPIU niu Mose khuga din-e, “Egypt dihga takaodung phungwang khaira 
naben khengsu khailo. Paliuniu wanglujiu puak bambo hina, kachakniu rod 
masa kabangbo hinase tiulu rabo-e.” 

13Siga Mose niu pathunse khengsu khaide, siga RAPIU niu tingbang lamsu nchun-
n-nien saomakjiu tingkaitu hunkhaira kamkhaide. Pasaibo nai nsuanse 
takaodung situ phungwang sude. 

14Paliuniu pabao-bao thiujiu wang, kadih pakhiangna khop phuiting mide. Haise 
wadao khatdi ngao matai makbo khatdi wadao khatdi ngaolan lakbo takaodung 
si-e. 

15Paliu hainiu wang, kadih pakhiangna khop tiklik-lik mide, sichiujiu kachakniu 
rod masiakbo singbang, chapiubuan khatdi parasy hinase tiukam mide. Egypt 
dihga singbang, chapiubuan kamadiakbo wakhatdi ngaota mide. 

16Siga chawangniu kalangjiu Mose nai Aaron tu kulujiu dinsude, “Iniu naliu 
Rawang RAPIU khuga khatdi nanai khuga mao mide. 

17Tuhoira haibo nuan hai kuak khailo, sichiujiu haibo kashaibo ladjan gasu 
luthon khaira RAPIU, Tingwang khuga aleng kheng khailo.” 

18Mose niu chawangtu saokhai lujiu RAPIU khuga khengkhai sude. 

19Siga RAPIU niu tingbang lamgu tingkai situ tingnu lamgu tingkai katanbo hun 
kali khaijiu takaodung situ Suez Zaibek lam hunthon khai mide. Siga 
takaodungse wakhatdi Egypt dihga masiakbo thiumakjiu hamide. 

20Chiudi RAPIU niu chawang lungse pitan khai lanjiu, paniu Israel maitu pitad 
khai makge. 

Tamiubo 
21Sigasu RAPIU niu Mose khuga din-e, “Tingpuk lam naben khengsu khailo, 
sichiusai Egypt dihtu tamiubo siniu gomnam mirabo-e.” 

22Mose niu tingpuk lam paben khengsu khaiboga, Egypt dih pakhiangna jeng 
sum tamiuting mide. 

23Egypt maidungse khat-khattu ngaota mide, sichiujiu sibo kak lungga mai 
khatdi paky-ky gasu tadpad lumakge. Chiudi Israel mainiu lungbambo gara 
kabenbose bamme. 

24Siga chawangniu Mose tu kulujiu din-e, “Naliuniu RAPIU tu kahumra tadbo sui-
e; siga naliu nao naliu nahdungdi tadbo sui-e, chiudi naliugu milydung, 
kamidung khatdi matom-kabuidung tura khaidiak rabo-e.” 

25Mose niu paokakge, “Sichiusai aliu Rawang, RAPIU khuga kadkhaira khatdi 
maring rukhaijiu charathiu raleng nangniu khaoruidungse pirabo-e. 

26Sichiu makge, aliuniu aliugu khaoruidung tudi puitad rabo-e; wakhatnadi 
masiakbo suilakge. Aliu Rawang, RAPIU leng kadkhaira khaoruidungse aliuniu 
kada rabo-e. Sichiujiu pabamga mengtang makthen dekumbo khaorui pakhuga 
kadkhai ralo chiubo aliuniu simakge.” 

27 RAPIU niu chawang lungse pitan khai palunjiu, paniu paliutu pitad khaira 
suimakge. 

28Paniu Mose khuga din-e. “Akhu gasu tadmilo! Wadaodi nang atu adao lanbo 
suimakge! Iniu natu adaobo naira, nang shai rabo-e!” 

29Mose niu paokakge, “Yo, nang maji-e. Nangniu wadaodi atu adao lulak mide.” 

Tadpadbo 11 

Nahrai Hina Shaira Mose Niu Pisikhaibo 
1Siga RAPIU niu Mose khuga din-e, “Iniu Egypt mai wang nai pamaidung khuga 
sajai khat nakha ronna pikhaine. Sibosai paniu naliutu phutkhai sune. 
Pachangjiu paniu haigasu naliu mathiutu hathon mirabo-e. 

2Tuhoira Israel maidung khuga paliu kining-ningmai khuga kachia-rangkang, 
khatdi tatiu-tataa khengra dinkhai bilo.” 

3RAPIU niu Israel maitu Egypt mainiu chakhuang thiura kamkhai bide. 
Chakampaodung khatdi mai hinaniu Mose tu kadi mai-e chiujiu lukhai kamna-e. 

4Siga Mose niu chawang khuga din-e, “RAPIU niu haichiu din-e, ‘Chunding wan-
ga, Iniu Egypt dih tadronne, 

5siga Egypt dihga lungmai, chawang bam malinra, chawang nah gasu, tasiu thao-
phibo kavang puinah tangbo shai rabo-e. Khaorui-khaonagu piangraibo hinadi 
shai rabo-e. 

6Siga Egypt dihga wadao khatdi pad matai makbo. khatdi wadao khatdi padlan 
lakbo chakiu khuanse chiusu rabo-e. 

7Chiudi Israel maidung maksai paliugu khaorui khaonadung tura tathiniudi 
kangin lakge. Siga RAPIU, Iniu Israel mai nai Egypt maitu kam tamsin khai-e 
chiubo naliuniu sisune.’” 

8Mose niu munkomjiu din-e, “Siga nagu chakampaodung hinaniu akhuga 
wangjiu makhumkiu, amaidungtu pitad khai mira kheng sune. Sibo sainiu I 

tadrabo-e.” Sichiu Mose palung pomchang pomjiu chawangtu saokhai lujiu tad 
mide. 

9 RAPIU niu Mose khuga din-e, “Iniu Egypt dihga maisuang habo ngam kamkhai 
makeng lura jengniu, chawang siniu nalad lukhai makbo-e.” 

10Mose nai Aaron niu maisuang habo ngam hai chawang suangga kamkhai-e, 
chiudi RAPIU niu chawang lungchunse pitan khaijiu Israel maitu pagu kadih gasu 
phut khaira suimakbo-e. 

Tadpadbo 12 

Kenpadbo Ngee 
1 Egypt dihga RAPIU niu Mose nai Aaron khuga din-e, 

2“Haibo hiu hainiu naliu lengra takumgu raithubo hiuse thiurabo-e. 

3Katikhaibo cham hai Israel mai mathiu khuga dinkhai bilo: Haibo hiugu jeng 
riubo naise mai hinaniu milypoi khat maksai kamipoi khat paky-kyleng kada 
rabo-e. 

4Pakikhunmai siniu chakhao khat tiukam laksai, pakining maipiu panainiu 
tiubuibo chakhao khat kada rabo-e. 

5Naliuniu milypoi khat maksai kamipoi khat kadabo sui-e, chiudi sise pajam-
para thiumakbo, takum khat tangmibo pachipoi rabo-e. 

6Sichiujiu sibo hiugu jeng kariu-je-madaikiubo naise Israel mai hinaniu sibo 
khaodungse girabo-e. 

7Maidung siniu gitiubo wakhao zai kasiase thinlujiu akham piga khatdi kamun-
dengga manuk khai rabo-e. 

8Sibo nai nchunse chamise rulujiu kakhabo piuniu nai chakhi jaomakbo taruakse 
tiurabo-e. 

9Sise wadaodi magi tiubo maksai suangtiubo suimakge, chiudi pakhiangnase 
papeedi, pa-ngendi, palung jandi rutiu rabo-e. 

10Naliuniu sise nsuan tangbo khai-nbambo suimakge, sise masiaksai rumi rabo-
e. 

11Naliuniu sise kalangjiu tiurabo-e, palamra naliuniu tadrabo tabin leng naliu 
phitop khairabo-e khatdi tathun mathun rabo-e. Haise RAPIU, atu chakhuang 
thiubo Kenpadbo Ngee si-e. 

12“Sibonai nchunse Iniu Egypt dih pakhiangna rontadjiu npiu mainah nahrai 
hina, khaorui-khaona piangrai thubo pachi hina kamshatjiu, Egypt mai radungtu 
sajai pirabo-e. I hai RAPIU si-e. 

13Kamun piga tazai siniu naliu lungbo kydungtu madan thiurabo-e. Iniu tazaise 
ngaoboga, Iniu Egypt maitu sajai piboga naliutu kenpad khai rabo-e. 

14Naliuniu haibo tingmik situ RAPIU, Iniu degu kam khailo chiubo maningtaojiu 
changi rabo-e. Wangrabo chaken hinaga haise naliuniu mania rabo-e.” 

Chakhi Khaimakbo Taruak Ngee 
15 RAPIU niu din-e, “Jeng chinnia lungga naliuniu chakhi khaibo taruak tiumak 
rabo-e--chakhi khaimakbo taruak ronna naliu tiurabo-e. Raithubo naise naliu 
mai hina ky gasu chakhi hina kam masan mirabo-e, mai khat kumboniu sibo jeng 
chinnia lunggase chakhi khaibo taruak tiusai, patuse amai-e chiubo lukhai lakge. 

16Raithubo naise khatdi chinniabo naise naliuniu kahumra wang madui rabo-e. 
Sibo tingmik gase naliuniu changam khatdi kammak rabo-e, chiudi katiu-kasak 
leng macha rabo-e. 

17Haibo ngeese kamjiu bamrabo-e, palamra haibo naise Iniu naliutu Egypt dih 
gasu puitad khaibo-e. Wangrabo chaken hinaniu haibo tingmik situ mania rabo-
e. 

18Raithubo hiugu jeng kariu-je-madaikiubo nai chawan gasu jeng makai-je-
khatkiubo nai chawan tangbo, naliuniu chakhi khaibo taruak tiubo suimakge. 

19-20Jeng chinnia lunggase chakhi naliu ky lungga khai nbambo suimakge, 
palamra padih-khun nah tadi, sangdiumai tadi chakhi khaibo taruak tiusai, 
patuse amai ruangga chakkhai lakge.” 

Raithubo Kenpadbo Ngee 
21Mose niu Israel maigu jupaodung hinatu kulujiu din-e, “Naliu mai hina milypoi 
khat maksai kamipoi khat-khat kada lujiu, sise kamshat lujiu naliu kikhunmai 
Kenpadbo Ngee hai kamsulo. 

22Chahutang kamlujiu sise wakhao zai gase sumlujiu naliu ky kamundeng khatdi 
kamunpi hinaga manuk khai sulo. Sichiujiu mai khatdi nsuan tangbo kamalam 
tadpad mane. 

23RAPIU niu Egypt dihga rontadjiu Egypt maitu kamshatboga, paniu tazaise 
akham piga khatdi kamun-dengga ngaosai, pijiu Kashaibo maza situ naliu kyga 
ngutjiu kamshat khai lakge. 

24Naliuniu khatdi naliu tah-nah mainiu haibo chengtu tingthengjiu majai rabo-
e. 

25RAPIU niu naliuleng pikhaine chiujiu riatkhaibo kadih gase naliuniu ngutbo 
tingga haibo rachengse majai rabo-e. 

26Naliu nahmaidung siniu naliu khuga, ‘Haibo racheng rambase degulo?’ chiu 
maniubo tingga, 

27naliuniu haichiu paokak rabo-e, ‘Haise RAPIU tu chakhuang thiubogu 
Kenpadbo Ngee si-e, palamra paniu Egypt dihga Israel mai ky dungtu kenpad 
khai-e. Paniu Egypt maitu kamshat mibo-e, chiudi aliu tura masiak khai-e.’” Siga 
Israel maidung khudung kiujiu kahum sude. 

28Sichiujiu RAPIU niu Mose nai Aaron khuga chamtan pikhaibo kumjiu paliuniu 
tadlujiu kamsude. 

Nahrai Hina Shaibo 
29  Chunding gase RAPIU niu Egypt dihga lungbo, chawang bam malin rabo 
chawang nah gasu, kavangkyga bambo npiumai nah tangbo kamshat sude; 
khatdi khaorui-khaonagu piangraibo pachi hinadi kamshat mide. 

30Sibonai nchunse chawangdi pagu chakampaodungdi, khatdi Egypt mai 
mathiuse rakpad sude. Egypt dih pakhiangna kap marung sude, palamra mai 
khat kygadi shai makbo nah hamide. 

31Sibonai nchun siak chawangniu Mose nai Aaron tu kulujiu dinsude, “Nanai 
khatdi Israel mai naliu mathiu tadmilo! Agu kadih phut milo, naliuniu khengbo 
kumjiu RAPIU tu kahumra tadsulo. 

32Naliugu mily, kami khatdi khaorui-khaona hina puilujiu tadsulo. Alengdi 
thoidam wangra kheng khailo.” 

33Egypt mainiu paliu kadih situ kalangjiu phutlu tadmi raleng khengjiu haichiu 
din-e, “Naliu tadmi maksai, aliu mathiu shaikam mirabo-e.” 

34Sijengniu, Israel mainiu paliugu khanglise, chakhi khaimakbo takhui khailujiu 
khatdi paliu fainidung domlujiu phunglu tadsude. 

35Mose niu dinkhaibo kumjiu paliuniu Egypt maigu kachia-rangkang khatdi 
tatiu-tatah kheng sude. 

36RAPIU niu Egypt maitu pijiu Israel maitu chakhuang thiu khaijiu paliuniu 
khengbo hina pikhai bide. Haichiujiu Israel mainiu Egypt maigu chakhiu-chalan 
phungtad mibo-e. 

Israel Mainiu Egypt Dih Phutbo 
37Israel mainiu Rameses gasu Sukkoth lam paliu phi kenpad sude. Siga maipui-
mainahtu simakjiu, chamai 600,000 tadpadle. 

38Chamai mendi khatdi milydung, kamidung khatdi khaorui-khaonadung 
kengjiu paliu saisui tadle. 

39Paliutu Egypt dih gasu bungjiu hapad mibo jengniu, paliuniu kadenra maksai 
chakhi khaibo takhui kamra nanglak mijiu paliuniu Egypt dih gasu phungpadbo 
takhui gasu chakhi khaimakbo taruak khuak sude. 

40 Israel mainiu Egypt dihga takum 430 lungkhai-e. 

41Takum 430 loigapbo nai RAPIU maidung siniu Egypt dih phut mide. 

42Sibonai nchunse Egypt dih gasu paliutu puipadra RAPIU niu phui bambo-e; 
sibonai nchun siakse Israel maidi RAPIU leng kadpadbo nai nchun chiujiu 
wangkinbo wan hina gadi phuijiu bam rabo-e. 

Kenpadbo Ngee gu chengriak 
43 RAPIU niu Mose nai Aaron khuga din-e, “Kenpadbo Ngee gu chengjai sira 
haichiu-e: Sangdiumai khatniu Kenpadbo Ngeegu katiu tiubo suilakge, 

44chiudi naliu vang thiujiu bammai, naliuniu raijiu pagirom mibo mai sai, pah 
tiubo sui-e. 

45Chabinmai maksai chaphi phimai siniu tiubo suilakge. 

46Langlubo katiuse, kalangbo kilung gasu tiuloi rabo-e, lenlam ponpadbo 
suimakge. Khatdi khaoring gu parase wakhatdi kamtang mane. 

47Israel mai hinaniu haibo ngeese kamsiak rabo-e. 

48Chiudi pagi rommakbo mai khatniudi tiubo suilakge. Naliu ruangga 
sangdiumai wanglung lujiu, paniu RAPIU tu chakhuang thiubo Kenpadbo Ngee 
hai kamnisai, raijiu naliuniu pakikhunmai npiumai mathiutu chagi romkhai 
rabo-e. Sichiusai patudi Israel mai dih-khun mai khat kumjiu lukhaibo sui-e, 
khatdi changiboga jaobo sui-e. 

49Haibo thiak-riak hai Israel mai dih-khunmai nai naliu ruangga wanglung mibo 
sangdiumai khuga machambo-e.” 

50Sichiujiu RAPIU niu Mose nai Aaron khuga chamtan pikhaibose Israel mainiu 
majaijiu kamme. 

51Sibo naise RAPIU niu Israel mai kiphiudung situ Egypt dih gasu maluangpad 
khai bide. 

Tadpadbo 13 

Nah-raitu Kadkhaibo 
1 RAPIU niu Mose khuga din-e, 

2“Nah-raibo npiumai nah hinase akhuga kadkhai rabo-e, palamra Israel mai 
nahrai hina khatdi piangrai thubo pachi hinase agu-e.” 

Chakhi Khaimakbo Taruak Ngee 
3Mose niu maidung khuga din-e, “Haibo tingmiktu maningtaojiu bamlo--
naliuniu kavang thiujiu bambo bam, Egypt dihtu naliuniu phut mibo-e. Haibo 
tingmik hai RAPIU niu pagu kadibo pumtan gasu naliutu maluangpad khaibo-e. 
Chakhi khaibo taruakse naliu tiumak rabo-e. 

4Naliuniu rai thubo hiu, Abib hiu gasu Egypt dihtu phut mibo-e. 



127 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

5RAPIU niu pachang-palingjiu naliuleng, Canaan mai, Hitt mai, Amor mai, Hiv mai 
khatdi Jebus mai kadih hai pikhaine chiujiu naliu pao-pehmai khuga ladriat 
thiukhai mibo-e. Paniu naliutu lungwibo khatdi kadih-tam kawibo dihga, naliutu 
maluangwang khaiboga, naliuniu haibo ngee hai takum machang raithubo hiuga 
changi rabo-e. 

6Jeng chinnia hai naliuniu chakhi khaimakbo taruak tiurabo-e, sichiujiu 
chinniabo nai hai RAPIU tu chakhuang thiubogu changi rabo-e. 

7Jeng chinnia lungga hai chakhi khaibo taruak naliuniu tiumak rabo-e; khatdi 
naliu ram lungga chakhi, maksai pajui khaibo taruak hai pibam mak rabo-e. 

8Haibo ngee kamsuboga, naliuniu naliu nahdung khuga, naliuniu Egypt dih 
phutbo tingga RAPIU niu degu kamkhailo chiubo hai katikhai rabo-e. 

9Haibogu maningtaobo haise naliu ben-ga, maksai naliu san-ga wakhat 
raokhaibo kumjiu bamrabo-e; haisiniu RAPIU gu Tacheng-tajai katikhaibo nai 
alikhaibo situ naliuniu maningtao bamrabo-e, palamra RAPIU niu pagu kendibo 
pumtan siniu naliutu Egypt dih gasu maluang padkhai bibo-e. 

10Haibo ngee hai naliuniu takum machang riatkhaibo tingga changi rabo-e. 

Nahrai Hina 
11“RAPIU niu naliu khuga khatdi naliu pao-pehmai khuga pachang paling ladriat 
khaibo Canaan kadihga naliutu maluangwang khai bine. 

12Paniu naliuleng pikhaiboga, naliuniu npiumai nahrai hinatu RAPIU khuga 
kadkhai rabo-e. Naliugu khaorui khaonaniu piangrai thubo hinadi RAPIU gu-e. 

13Chiudi naliuniu piangrai thubo qonniam hina tura sibosung milypoi kadkhaijiu 
liulan rabo-e. Naliuniu sibo qonniamse liulanni maksai, pawongcheng kamtang 
milo. Naliuniu naliu nahpiu nahrai hina tura liulan siak rabo-e. 

14Pasai, naliu nahniu haibo ramba maniusai, naliuniu haichiu paokak rabo-e, 
‘RAPIU niu pagu kendibo pumtan siniu, aliu Egypt dihga kavang thiujiu bambo 
gasu puipad khai bibo-e. 

15Egypt mai wangpiu siniu palung tanjiu, aliutu pitad khai makboga, RAPIU niu 
Egypt dihga chakhao-chamai pakhiangnagu nahrai hina kamshat mibo-e. 
Sijengniu piangraibo khaorui-khaona hina aliuniu RAPIU khuga kadkhaibo-e, 
chiudi aliuniu aliu nahpiu nahrai hina tura liulanbo-e. 

16Haichiu maningtaobo hai, aliu ben-ga maksai aliu san-ga ratman khaibo 
kumbo-e, RAPIU niu pagu kendibo pumtan siniu Egypt dih gasu aliutu puipad 
khai bibo-e’”. 

Kamuang Tiang Nai Chami Tiang 
17Egypt mai wangniu, Israel maitu pitad khaiboga, Philistia kadih lam tadkhaibo 
npuise dunthubo thiubamdi, Tingwang niu sibo npui makjiu kaki lamsu puitad 

khai-e. Tingwang niu haichiu maning-e, “Israel maidungniu chari thiura ngaobo 
tingga paliu lung lilanjiu Egypt dihlam malanwang mira Iniu suini makge”. 

18Sibosung, paniu paliutu tadkoibo ramjing npui, Hengbo Duipui lamsu majang 
khai-e. Siga Israel mainiu chari thiura kaden sude. 

19 Israel mai khuga Joseph niu ladriatsui khaibo saisuijiu, Mose niu Joseph 
phawse ponlu tadsude. Joseph niu dinkhai-e, “Tingwang niu naliutu kalan 
khaibo naira, naliuniu haibo bam gasu aphaw hai pontad rabo-e”. 

20Israel mainiu Sukkoth tu phut lujiu ramjing mung, Etham ga riji thiukhaide. 

21RAPIU niu n-nien sai, kamuang tiang thiujiu, nchun sai, chami tiang thiujiu paliu 
masuangga tadraijiu npui jukhaibi-e, sichiujiu nchun, n-nien saomakjiu paliu 
tabin tadlu-e. 

22N-nien sai kamuang tiang siniu, nchun sai chami tiang siniu paliu masuangga 
tadrai tan-tan khaibi-e. 

Tadpadbo 14 

Hengbo Duipui Kenbo 
1Sibosai RAPIU niu Mose khuga din-e, 

2“Israel maitu mariwangjiu Baal Zephon mungga bambo, Migdol nai Hengbo 
Duipui kakga bambo, Pi Hahiroth suangga pijiu riji thiu khaira dinbilo. 

3Israel maidung ramjing ninggase tadron bamme chiujiu chawang siniu maning 
sune. 

4Iniu patu palung pitan khaijiu, paniu naliutu hatad surabo-e, sichiujiu agu 
maken dibo siniu chari ngamjiu chakhuang thiubose chamtan-ga phungwang 
khaine. Sigasu I hai RAPIU si-e chiubo Egypt mainiu sirabo-e”. Paliu khuga 
dinkhaibo kumjiu Israel mainiu kamde. 

5Maidungse pakmide chiubose chawang khuga paokhaiboga, pagu 
chakampaodung nai palung chunse kali mide siniu haichiu dinsude, “Aliuniu 
degu kammi jiulo? Aliuniu Israel maitu pipak mide, sichiujiu aliuniu aliu 
vangdungtu kam maha mide!” 

6Chawang siniu pagu chaqon-kari khatdi pagu riphendungse kaden sude. 

7Paniu pagu chaqon-kari hina khatdi withubo kai charuk sidi pagu 
chakampaodungniu thin lujiu hatad sude. 

8RAPIU niu chawang lungchunse pitan khaijiu, chari ngamjiu tadmi mai, Israel 
maitu hatad sude. 

9Egypt maigu riphendung siniu paliugu chaqon hina, chaqon-kari hina thin lujiu 
paliutu hatadjiu, paliuniu riji thiu bambo Pi Hahiroth nai Baal Zephon kakga 
bambo, Hengbo Duipui mung gase hatang mide. 

10Chawang nai pagu riphendung siniu paliutu hatad kinbose Israel mainiu 
ngaoboga pingchang pingjiu RAPIU khuga kheng sude. 

11Paliuniu Mose khuga din-e, “Egypt kadihga charawbam hami jiuma? Haibo 
ramjingga aliutu pishai khaira nangniu puitadkin jiuma? Phuilo, nangniu aliutu 
Egypt dih gasu puitadbo ganiu degu padmilo! 

12Haise pad makhaga, aliuniu nakhuga haichiu padrabo-e chiu dinmi makma? 
Aliuniu Egypt mai vang thiujiu bamdiak mira nakhuga dinmibo-e. Aliuniu haibo 
ramjingga shairabo suang, siga kavang thiujiu bammibo siniu wi-nkiu-e”. 

13Mose niu paokakge, “Ping mane! Chaplujiu phuilo, thainai RAPIU niu naliutu 
gukhaira degu kam ralo; naliuniu haibo Egypt maidungtu wadaodi ngaolan lak 
mide. 

14RAPIU niu naliuleng chari aphen khaibine, naliura mathingjiu bamrabo-e”. 

15 RAPIU niu Mose khuga din-e, “Dekamjiu naliuniu nkha khaira leng kapbam 
jiulo? Maidung situ suanglam pitad padra dinkhai bilo. 

16Nathunse duipui riga khengsu khai bilo. Siga taduise njanpad mine, sichiujiu 
Israel maidungse kasangbo kadih gasu tadngam lubui-e. 

17Iniu Egypt maidung lungchun pitan khaijiu paliuniu paliutu hangut sune, siga 
Iniu chawang khatdi pagu riphen maidung, chaqon-kari nai sise tongkin 
maidung situ chari ngamjiu agu chakhuangthiubose daorabo-e. 

18Iniu paliutu ngam luboga, Egypt mainiu I hai RAPIU si-e chiubo sirabo-e”. 

19Israel mai riphen suangga tadkinbo Tingwang gu maza siniu sailam wangjiu 
tadsude. Kamuang tiangse Egypt mai nai Israel mai kakga wangtang makthen 
tadwang sude. 

20Kamuang siniu Egypt maileng kam tamiu khai-e, chiudi Israel mailengra pabiu 
pikhai-e, sichiujiu riphendungse khat-khat khuga, nchunse wang manalu makge. 

21Mose niu duipui riga paben kheng khangboga, RAPIU niu tingbang lamgu 
katanbo tingkaise duipui riga pi hunwang khaide. Haise nchun hunsangjiu 
duipuise kasangbo kadih thiu mide. 

22Siga taduise njanpad mide, sichiujiu taduise jai-nialam kakhakdak padmijiu, 
Israel maidungse kasangbo kadih gasu duipuise ken taron mide. 

23Egypt mainiu paliugu chaqondung khatdi chaqon-karidung hina thinlujiu 
duipui lunggase paliutu hangut sude. 

24Tingben padsu raga, RAPIU niu kamuang tiang nai chami tiang gasu Egypt 
maigu riphendung riga phuikiuboga, paliu kapingboniu phui mide. 

25Paniu paliugu chaqon-kari phise nphum khaijiu, paliu malai silak mide. Egypt 
mainiu din-e, “RAPIU niu Israel mai lam ponjiu aliutu chari thiu bamme. Haigasu 
aliu pakmikhe!” 

26 RAPIU niu Mose khuga din-e, “Duipui riga naben khengsu khailan bilo, 
sichiusai taduise malanwangjiu Egypt mai riga khatdi paliugu chaqon-kari nai 
sise tong kinmai mathiu situ taduiniu naimi rabo-e”. 

27Sichiujiu Mose niu duipui riga paben khengsu khaiboga, nsuan padgapda 
taduise kalu lun gase kalanwang mide. Egypt maidungse tadui gasu marira 
kamsude, chiudi RAPIU niu paliutu duipuiga thonkhai mide. 

28Taduise malan wangjiu chaqon-kari khatdi sise tong kinmai, khatdi duipui 
lungga Israel maitu hangut mai hinatu khatna khatdi masiak makjiu taduiniu 
naimide. 

29Chiudi Israel maidung sira duipui lunggasu kadih kasangga tadjiu, tadui siniu 
jai-nialam singbengniu dangkhaibo kumjiu tadpad mide. 

30Sibo naise RAPIU niu Israel maitu, Egypt mai khugasu gukhaibi-e, sichiujiu 
duipui chaphuga paliu kashaibose Israel mainiu ngao-e. 

31RAPIU niu pagu kendibo pumtanse thinlujiu Egypt maitu ngamkhaibo ngao 
luboga, Israel mainiu RAPIU tu pingboniu phuimide; sichiujiu RAPIU tudi, 
pavangpiu Mose tudi paliuniu malum mide. 

Tadpadbo 15 

Mose Lui 
1 Siga Mose nai Israel mainiu RAPIU khuga haibo lui thiu sude: “Iniu RAPIU khuga 
chalui thiu-e, palamra paniu paken dibo charise ngam khaide; paniu 
chaqondung nai paliutu tuangmaitu duipui lungga thonkhai mide. 

2  RAPIU hai agu katanbo gukhaipiu-e; paniu atu gukhai bide. Pa haise a-Rawang-
e, Iniu patu thuonne, apiu Rawang kendise Iniu thuonne. 

3 RAPIU hai riphenmai khatle; RAPIU chiubo hai pazan-e. 

4“Paniu Egypt mai riphentu khatdi pagu chaqon-karitu duipuiga thonkhai mide; 
pagu withubo chakampaodungse Hengbo Duipuiga kahakshat mide. 

5Paliutu kasukbo duipui siniu gomnam mide; tatukang kumjiu paliu pasinglam 
malimkiu mide. 

6“RAPIU yo, naben majat lamse kapingbo pumtan siniu phui-e, haisiniu 
mikremaitu kamtap-tap mide. 

7Katanbo pumtan siniu nagu mikremaitu ngam lude; nagu lungpom siniu paliutu 
magaorengtu kumjiu ruthon mide. 

8Nangniu duipuitu mudkhaiboga duiliuse kujiu kadun khang mide; haise 
singbeng kumjiu kukhang mide; sukthubo duipui bam sidi pakang mawi mide. 

9Mikremai siniu din-e, ‘Iniu paliutu hatadjiu minlu rabo-e; Iniu paliugu senlanse 
sutlujiu njanlu rabo-e, sichiujiu Iniu lunibo hina daolu rabo-e; Iniu aheng jusujiu 
paliugu kabam hina sutlu rabo-e.’ 

10Chiudi RAPIU yo, nasiu siniu Egypt maitu pijiu tadui kahak khai mide; siga 
paliuse duipuiga chagikang kumjiu malimkiu mide. 

11“RAPIU yo, chara ruangga nakumbo sao bamlo? Nakumjiu masanboga 
maisuang habo sao bamlo? Nagu kadibo tienkam khatdi maisuang habose 
saoniu kam ngam ralo? 

12Nangniu naben majatlam khengkhangbo ga kadih siniu aliu mikremaitu 
kajong lude. 

13Nagu ladriatse nangniu chamchang khaijiu nangniu ranlumai situ jupad khai 
bide; Nagu pumtan siniu paliutu masanbo kadih gase maluang khai bide. 

14Jatdung siniu haise chiulujiu pingjiu kaphikdi-di bamme; Philistia maidungse 
pingboniu phui mide. 

15Edom maigu jupaodungse charen mide; Moab gu katan-kahu maidungse 
kaphikrai-rai mide; Canaan maidungse paliu hot hamide. 

16Pingbo nai manangbo siniu phui mide. Hey RAPIU yo, paliuniu nagu pumtanse 
ngaoboga pingboniu paliu-jeng hamide; kavangthiu bambo namaidungtu 
khenrang thiukhaijiu pi tadpad khaibo situ paliu suang hajiu phui bamme. 

17Nangniu paliutu puiwang nagu maluong gase lingkhai-e, RAPIU yo, naky leng 
kadakhaibo Raky, napumsiakniu thiu khaibo gase puiwang khai bide. 

18 RAPIU, nang hai tingtheng tingthengjiu chawang thiu bamrabo-e”. 

Miriam Lui 
19Israel mainiu duipui gase kasangbo kadihga tadpadle. Chiudi Egypt mai 
paliugu chaqon-kari nai chaqon tongmai siniu duipui lungga 
hangutboga, RAPIU niu taduise kumalan wangjiu paliutu naimide. 

20Aaron tanpui, phaimiukakungpui, Miriam siniu pagu tarabung thinlujiu khatdi 
maipuidung siniu pasai suilujiu chalen len sude. 

21Siga Miriam siniu paliuleng haichiu chalui thiu sude: “RAPIU khuga chalui 
thiulo, palamra paniu chari kadibose ngam khaide; paniu chaqondung nai sibo 
riga tongmai situ duipuiga thonkhai mide”. 

Kakhabo Dui 

22Sichiujiu Mose niu Israel maitu Hengbo Duipui gasu Shur ramjing lam jupad 
khaide. Ramjing gase paliu jeng sum tadkhang sude, chiudi tadui daomakge. 

23Sibo sai paliuniu Marah kubo bamga wangde, chiudi siga taduise khajubo 
jengniu sise paliu sak daolak mide. Sijengniu sibo bam situ Marah chiujiu 
kukhaide. 

24Maidung siniu suini makjiu Mose khuga haichiu maniu sude, “Aliuniu degu 
sakralo?” 

25Mose niu RAPIU khuga palai padjiu kakheng thiu sude, siga RAPIU niu tasing lip 
khat patu pi ngao khaide, sise paniu tadui lungga taliang khaiboga taduise saksui 
mide. Paliuniu thin lungra RAPIU niu tacheng-tajaidung pikhaide, sichiujiu siga 
paniu paliutu madiu khai-e. 

26Paniu din-e, “Naliuniu agu chamtan hai majaijiu alad piusai, Iniu Egypt mai riga 
pikhaibo raret siniu naliutu sajai pikhai lakge, I hai naliutu wikhai bibo RAPIU si-
e”. 

27Sibosai, paliu tadui-ruak kariu-je-niakiu khatdi kadanbang riak-chinnia 
bambo Elim ga paliu wangjiu tadui mungga rijiky thiukhaide. 

Tadpadbo 16 

Manna Nai Akhoidung 
1Israel mai hinase Elim gasu kensujiu, paliuniu Egypt dih phutbo chahiu niabogu 
jeng kariu-je-mangiubo naise Elim nai Sinai kakga bambo Sin ramjingga 
wangtangde. 

2Sibo ramjingga paliu mathiuse Mose nai Aaron khuga suini makbo lad dinsude. 

3Paliuniu haichiu din-e, “RAPIU niu aliutu Egypt dihga kamshat misai wirabo-e, 
Aliuniu siga bamsai, aliuniu tiu kani hina, chami-chakhadi ntao lujiu tiubam 
rabo-e. Chiudi nanainiu aliutu haibo ramjingga pijiu katiu makim shatra 
puipadbo-e”. 

4  RAPIU niu Mose khuga din-e, “Tuhoira Iniu naliu mathiu leng katiuse tingpuk 
lamsu runkiu khai bine. Maidung siniu naimachang tadlujiu naikhat leng tiu 
kabuibo khoi rabo-e. Sichiujiu paliuniu aladse dejiukha piubamlo chiubo Iniu 
paliutu madiu lubui-e. 

5Pacharukbo naise paliuniu dam nia thiujiu khoi kadenbo sui-e”. 

6Sijengniu Mose nai Aaron niu Israel mai mathiu khuga din-e, “Thainai chawan 
wangsai RAPIU niu naliutu Egypt dih gasu maluang padbo-e chiubo naliu sisu 
rabo-e. 

7Nsuan padsai, RAPIU gu kabenbo nbiuse naliu ngao sune. Naliuniu patu suini 
makjiu atung bambose paniu silude, yo, anaira paniu kadinbo ronna kamjiu 
bambo-e”. 

8Mose niu dinlan-e, “Nsuan susai naliuniu tiu kanithen tiura taruak, chawan 
wangsai chami tiura naliuleng RAPIU niu pikhai sune, palamra naliuniu dejiukha 
patu suini makbo lad din bamlo chiubo pah silude. Naliuniu anaitu suini makbo 
hai pachangjiu RAPIU tu suini makbo-e”. 

9Mose niu Aaron khuga din-e, “Maidung situ RAPIU masuangga wang chapra 
dinkhai bilo, palamra paliuniu suini makbose paniu chiulude”. 

10Aaron niu maidung khuga dinkhai gapboga, paliuniu ramjing lam mariwang 
phuiboga RAPIU gu kabenbo nbiuse kamuangjiu gase ngaomide. 

11RAPIU niu Mose khuga din-e, 

12“Israel mainiu suini makbo khuanse Iniu chiulude. Tamiu-ham wangsai 
paliuniu tiura chami, khatdi nsuan padsai paliuniu tiu kanithen tiura taruakse 
paliuniu daorabo-e chiujiu paliu khuga dinkhai bilo. Sigasu I hai, RAPIU, paliu 
Rawang-e chiubo paliuniu sisune”. 

13Chawanse paliu rijining kaphui akhoidung lenwang sude, khatdi nsuanse 
kajikdui phuijiu kiu sude. 

14Kajikduise luangpad suboga, kadihma gase wakhatra ka-apiubo khuang 
padsude. Haise kajikdui khuang kumjiu manon-e. 

15Israel mai haise ngaoboga degulo chiubo simakjiu khat-khat khuga maniu 
sude, “Haise degulo?” Mose niu paliu khuga din-e, “Haise RAPIU niu naliuleng 
pikhaibo katiu si-e. 

16Mai khatniu tiubui buibo ronna khoira RAPIU niu naliutu chamtan pibo-e, 
kikhun khat leng madadkad nia ronna khoi rabo-e”. 

17Israel mainiu haise kam sude, khangsia mainiu khoi makeng-e, khangsianiu 
khoi matamme. 

18Sichiujiu paliuniu sise madadboga, khoi makengmai nai khoi matammai guse 
wason makge, macham kamna-e. Paniu khoi lubose paleng buigapbo-e. 

19Mose niu paliu khuga din-e, “Mai khatniudi nsuannai leng masiak khai mane.” 

20Chiudi khangsia mainiu Mose kadin suimakjiu kasia masiak khai-e. Pasaibo nai 
nsuan sise tenjiu pakhaopui padmi-e, siga Mose niu paliutu palung pomme. 

21Nsuan machang mai hinaniu paniu paniu kabuibo ronna khoi madui-e, n-nien 
tingphu khangboga kamasiakbo hinase kadihga tunmi-mi-e. 

22Pacharukbo naise paliuniu maluad nialeng thiujiu, khang khat leng kad madai 
khoi-e. Israel maigu jupaodung siniu wanglujiu haibo lamga Mose khuga 
paokhai sude, 

23siga paniu paliu khuga din-e, “Nsuannai hai masanbo mathakbo nai-e, siniu 
pakhuga kadkhailo chiujiu RAPIU niu chamtan pikhai-e. Naliuniu khuaknibo 
khatdi suangnibo hinase thainai kamlulo. Kamalibo hinase nsuannai leng 
khaidiak milo.” 

24Mose niu chamtan pibo kumjiu kamalibose paliuniu pasaibonai leng masiak 
khai-e, chiudi sise samakge maksai tenmi makge. 

25Mose niu din-e, “Haise thainai tiulo, palamra thainai hai Tabamnai-
e, RAPIU leng kadkhaibo mathakbo tingmik si-e, sichiujiu naliuniu lenlam katiu 
wakhatdi daolakge. 

26Naliuniu jeng charuk leng katiu phiu rabo-e, chiudi pachinniabo tingmik 
mathakbo naise wakhatdi daolakge,” 

27Pachinniabo naise khangsia mainiu tadlujiu katiu phiu tadle, chiudi paliuniu 
wakhatdi daolu makge. 

28Siga RAPIU niu Mose khuga din-e, “Dethengkha naliuniu agu chamtan hai suini 
makjiu bamralo? 

29RAPIU, Iniu mathakbo tingmik hai naliuleng pikhaibo-e, sichiujiu charukbo nai 
hai Iniu jeng nia tiubui leng pikhai rabo-e chiubo hai maningtaolo. Chinniabo 
naira mai hina paky-kytu phutmakjiu bamrabo-e.” 

30Sijengniu chinniabo nai hai maidungniu wakhat ngamdi kam makge. 

31 Israel mainiu katiu situ manna chiujiu ku-e. Haise wasipoina kakabo kumme, 
makhuiduiniu khuakbo taruak kum tiuwi-e. 

32Mose niu din-e, “Egypt dih gasu paniu aliutu puipadbo tingga paniu aliuleng 
pikhaibo katiu, manna kasia, aliu tah-nah mainiu ngaotang luraleng baikhailo 
chiujiu RAPIU niu chamtan pikhai-e.” 

33Mose niu Aaron khuga din-e, “Wabung khat thinlujiu, manna dad-nia 
khailujiu RAPIU bambo bam gase, aliu tah-nah maidung leng baikhai milo.” 

34RAPIU niu Mose khuga chamtan pikhaibo kumjiu Aaron niu sise khoilujiu 
Ladrian Bung suanggase baikhai mide. 

35Israel mainiu Canaan kadih wangtangjiu lungmak then takum atai manna hai 
tiukhang-e. 

36(Sibo tingga wa kasangbo tu madadbose wadad makai kumboniu tadkinniu-
e). 

Tadpadbo 17 

Tudi Gasu Tadui Padbo 
(Par 20.1-13) 

1 Israel maidung siniu RAPIU gu chamtan saisuijiu Sin ramjing phutlujiu pabam 
khat gasu pabam khatga rontadjiu bamme. Paliuniu Rephidim ga wangjiu riji 
thiu khai-e, chiudi siga sakraleng tadui daomakge. 

2Paliuniu suini makjiu Mose khuga din-e, “Aliuniu sakra tadui pilo.” Mose niu 
paokakge, “Dekamjiu suini makbo ladse naliu dinbam jiulo? Dekamjiu RAPIU tu 
naliu madiujiulo?” 

3Chiudi maidungse charichang charijiu bambo jengniu Mose khuga suini makjiu 
bamme. Paliuniu din-e, “Dekamra nangniu aliutu Egypt dih gasu puipad jiulo? 
Charibo hainiu aliu nao-nahtu khatdi aliugu khaorui-khaonatu kamshatra 
lengma?” 

4Mose niu matanjiu RAPIU khuga kakheng thiu sude khatdi din-e, “Haibo 
maidungtu Iniu degu kamralo? Paliuniu atu tatu rotshat miradi rang mide.” 

5 RAPIU niu Mose khuga din-e, “Israel maigu jupaodung khangsiatu maluang lujiu 
maidung masuangga tadsulo. Nangniu Nile giuky kakhiu khaibo thunse thin lulo. 

6Sinai Luong gase, Iniu nasuangga chapbam niune, sibo tudise kakhiu khailo, 
sichiusai maidungniu sakra taduise luangpad rabo-e.” Israel maigu jupaodung 
suangga sise Mose niu kamkhai bide. 

7Sibo bam situ Massah khatdi Meribah chiujiu kukhai-e, palamra Israel 
maidungniu RAPIU tu madiu-e khatdi suini makjiu haichiu din-e, “RAPIU niu 
aliutu maluang bamma, maksai maluang makma?” 

Amalek Maitu Chari Thiubo 
8Amalek mainiu wanglujiu Israel maitu Rephidim ga chari thiu-e. 

9Mose niu Joshua khuga din-e, “Khangsiatu kadapad lujiu nsuannai Amalek 
maitu chari thiura tadsulo. Tingwang niu akhuga pikhaibo thunse Iniu thin lujiu 
meng maluang rigase chapbam niune.” 

10Mose niu chamtan pikhaibo kumjiu Joshua niu tadlujiu Amalek maitu charithiu 
sude, siga Mose, Aaron khatdi Hur paliuse maluang riga meng chap bamme. 

11Mose niu paben khengkhang bamthen Israel mainiu chari ngamme, chiudi 
paniu paben khaikiu misai Amalek mainiu ngammi-e. 

12Mose niu paben khengkhang ngamlak miboga, Aaron nai Hur niu pijiu patu 
tatukang riga ntao khai lujiu panainiu pabense jukhang khai-e, sichiujiu naimik 
kiumak then kamme. 

13Haichiujiu Amalek maitu Joshua niu ngamduak lude. 

14 Siga RAPIU niu Mose khuga din-e, “Haibo ringamtu maningtaojiu bamra haise 
raokhai lulo. Iniu Amalek maitu ngam kadio khai mide chiujiu Joshua khuga 
dinkhai bilo. 

15Mose niu rathakbam khat thiukhai lujiu pazanleng, “RAPIU hai agu Judengfai-
e,” chiujiu mathak khai-e. 

16Paniu din-e, “RAPIU gu judengfaise ponkulo! RAPIU niu tingthengjiu Amalek 
maitu chari thiuboga nkha khai bine!” 

Tadpadbo 18 

Jethro Niu Mose Tu Meng Phuibo 
1Mose niu Israel maitu Egypt dih gasu maluang padboga Tingwang niu paliuleng 
kamkhaibo hina lamga Midian maigu phaimiu, papao Jethro niu chiulude. 

2Siniu sailam khaidiak mibo, Mose nao Zipporah tu maluang lujiu paniu Mose 
khuga meng-e, 

3khatdi panah kania Gershom nai Eliezer tudi maluang meng-e. (Mose niu 
dinkhaibo bamme, “Ira sangmai dihga lungbo sangdiumai-e,” sichiujiu paniu 
panah khangkhatbo zanse Gershom chiujiu kukhai-e. 

4Paniu dinlan-e, “Egypt mai wangniu atu kamshat mirabo gasu, apiu Rawang niu 
atu nkha khai bi-e,” sichiujiu paniu panah khangkhat zanse Eliezer chiujiu 
kukhai-e). 

5Mose niu masanbo luongga riji thiu bambolon, Jethro niu Mose nao nai panah 
kaniatu maluang lujiu ramjing gase meng-e. 

6Paliu mengkinne chiubo paniu Mose khuga champao langmeng-e. 

7Siga Mose niu tadpad lujiu, pamasuangga makhumkiu-e khatdi patu biang hiu 
khai-e. Paliuniu khat-khat khuga dechiu lungkinlo chiubo maniu karen lujiu, 
Mose niu bambo mathenky lungga ngut mide. 

8Israel maitu rankhaira jengniu RAPIU niu Egypt maidung khatdi chawang khuga 
kamkhaibo hinase Mose niu papao khuga dinkhaide. RAPIU niu paliutu 
gukhaiboga paliudi dejiukha magenthiubo daolo chiubodi paniu dinkhaide. 

9Jethro niu pakhiangna lamga chiuluboga pachunwi mide. 

10Sichiujiu paniu din-e, “Egypt maidung khatdi chawang khugasu naliutu gukhai 
bibo RAPIU tu thuonlo! Kavang thiujiu bambo gasu pamaidungtu 
gukhaibo RAPIU tu thuonlo! 

11Tuhoira RAPIU hai kakibo radung suang tan-e chiubo Iniu silude, palamra 
Egypt mainiu Israel maitu haijiukha kam chariujiu bambo gasu paniu haichiu 
kamkhai bibo-e.” 

12Sichiujiu maring rukhaira khatdi Tingwang khuga wa kadkhaira katam-tambo 
rathak maniadi Jethro niu phungwang-e, sichiujiu Aaron nai Israel maigu 
jupaodungniu patu maluang lujiu masanbo tatek tiura tadle sise kahumbo dam 
lubo kumbo-e. 

Ladjanpaodung Kadabo 
(Taj 1.9-18) 

13Pasaibo naise paliu ruangga tathu-chara padbose Mose niu nsuan gasu chawan 
tangbo ladjan thiujiu pujing-e. 

14Mose niu kambambo hinase Jethro niu ngaoboga, paniu din-e, “Maidung leng 
nangniu kambambo hai degulo? Nangniu nsuan gasu chawan tangbo haiga 
chaplujiu dekamjiu naronna haichiu kambam jiulo?” 

15Mose niu paokakge, “Iniu haise kamsiak rabo-e, palamra maidungniu 
Tingwang maningse katira akhuga wangjiu bambo-e. 

16Mai khangnia n-giboga panaise saoniu majilo chiu maniura akhuga wang-e, 
siga Iniu panai ruangga saose majilo chiubo dinkhai-e, siga Iniu Tingwang gu 
chamtan nai tacheng-tajaise paliu khuga katikhai-e.” 

17Siga Jethro niu din-e, “Nangniu haichiu kambambose maji makge. 

18Nang nsang-nrang mine, khatdi maidungdi magenthiujiu chiami rabo-e. 
Haichiu naronna kambo sira kungju-e. 

19Iniu natu ladpi khaine, sichiujiu Tingwang niu natu majang bambo thiulo. 
Nangniu maidung mathiu sung thiujiu Tingwang suangga paliugu tathu-chara 
pakhuga phungwangbo hai maji-e. 

20Tingwang gu chamtanse nangniu paliutu katikhaijiu paliuniu dechiu lungralo 
chiubo katikhai rabo-e. 

21Chiudi sibo riga kabuibo maidung khangsiatu kadakhai lujiu maidunggu jupao 
pithiu khailo, khangsianiu sanggu, khangsianiu kaigu, khangsianiu ringiugu, 
khatdi khangsianiu kariugu jupao pithiu khai rabo-e. Paliu hai Tingwang tu 
pingbo mai, malum suibo khatdi tanim tiumak mai thiurabo-e. 

22Pijiu paliutu tingthengjiu maidunggu ladjanpao pithiu khai rabo-e. Paliuniu 
kakungbose nakhuga phungwangjiu, kasiam-siambo hina sira paliu ronna 
ladjan thiu lubui-e. Sichiujiu paliuniu nabangrit kasia phungkhai sai, naleng 
njiubi rabo-e. 

23Nangniu haichiu kamsai, Tingwang niu chamtan pikhaibo kumjiu nangdi 
chialakge, maidungdi paliugu tathu-charase loilujiu paliu ky lam wanglu bui-e.” 

24Mose niu Jethro gu ladpibose lukhaide. 

25Sichiujiu Israel mai ruanggasu kabuibo maidungtu kada sude. Paniu paliu 
khangsiatu sanggu, khangsiatu kaigu, khangsiatu ringiugu khatdi khangsiatu 
kariugu ladjanpao leng kadakhai sude. 

26Paliuniu tingthengjiu maidunggu ladjanpao thiujiu, kakungbo ronna Mose 
khuga phungwangjiu, kasiam-siambo hinara paliu ronna ladjan thiu khaide. 

27Sichiujiu Mose niu Jethro tu kanui khailujiu, Jethro pakylam wanglan mide. 

Tadpadbo 19 

Israel Mai Sinai Luongga Bambo 
1-2Israel mainiu Egypt dih phutlubo sai, pasumbo hiugu raithubo naise Rephidim 
phutlujiu, Sinai ramjingga wangde. Siga paliuniu Sinai Luong phiga rijiky thiu 
khaide. 

3Sichiujiu Mose niu Tingwang tu adaora maluang lamse khangde. RAPIU niu patu 
maluang lamsu kulujiu, Jacob kaikikdung, Israel maidung khuga dinkhaira 
haichiu dinkhai-e: 

4“Egypt mai khuga RAPIU, Iniu kamkhai mibo khatdi lengrengniu papoinatu 
pakanniu phungbo kumjiu, dechiujiu Iniu naliutu haiga, akhuga puiwanglo 
chiubo naliu ngaolude. 

5 Tuhoira, naliuniu agu ladriat majaijiu alad piusai, naliu hai amaisiak thiu rabo-
e. Kadihpiri pakhiangna agu-e, chiudi naliu haira Iniu kadalu mai thiu rabo-e. 

6Akhuga kadkhaibo mai khatdi agu singku thiujiu lung rabo-e.” 

7Sichiujiu Mose niu Israel maigu jupaodungtu kumadui lujiu RAPIU niu pakhuga 
dinkhaibo hina paliu khuga dinkhai bide. 

8Siga maidung siniu chakhuan khat thiujiu paokakge, “RAPIU niu dinbo hinase 
aliuniu kamrabo-e.” Haise Mose niu RAPIU khuga paokhai-e. 

9 RAPIU niu Mose khuga din-e, “Iniu kamuangjiu gasu nakhuga kiune, sichiujiu 
Iniu natu npaobo khuanse maidungtu pichiu khaine, sichiusai paliuniu natu 
malummi rabo-e.” Maidungniu paokakbose Mose niu RAPIU khuga dinkhaide, 

10siga RAPIU niu pakhuga din-e, “Maidung khuga tadlujiu thainai khatdi sonnai 
hai kahum raleng, paliu ronna kam masan bamra dinkhai bilo. Paliuniu paliugu 
fai-nidung katha masan lujiu, nanaileng kaden rabo-e. 

11Sibo naise mai hinaniu atu ngaolura Iniu Sinai Luongga kiurabo-e. 

12Maidungniu kenpad makra retmagui milo, sichiujiu mai khat niudi maluong 
lamse khangmakra khatdi wangmana makra dinbilo. Mai khat kumboniu siga 
paphi kakhaisai patu kamshat mirabo-e. 

13Patuse mai khat niudi dinmakjiu tatuniu rotshat maksai tavaipiniu ketshat 
rabo-e. Haise chakhaodi, chamaidi sonmakge, paliutu kamshat mirabo-e. Chiudi 
makese mudkhaisai, maidungse maluang lamse khangrabo-e.” 

14Sichiujiu Mose niu maluang lamsu kiulujiu kahum raleng maidung khuga 
dinkhai bide. Siga maidung siniu paliu fai-nidungse katha lude, 

15Siga Mose niu paliu khuga din-e, “kaden sulo, sichiujiu haibo lungga mai khatdi 
nphiujibo suimakge.” 

16  Pasumbo nai nsuanse tingsim sude khatdi hengri kalik sude, sichiujiu 
maluang rigase kamuang ken tamiu sude khatdi make khuan kadibo mudbo 
chiusude. Rijiga bambo mai hina pingboniu kaphik-rai-rai mide. 

17Tingwang tu adaora Mose niu maidungtu rijiky gasu maluang phiga 
maluangpad sude. 

18Sinai Luong pakhiangna mikhutniu phuiting mide, palamra chamijiu 
gasu RAPIU wang-e. Mikhutse n-mang kadibo khat gasu khapadbo kumme, 
sichiujiu mai hinase pingboniu kaphik-rai-rai mide. 

19Make khuanse tanbi-bikhang sude. Mose niu npao sude, khatdi Tingwang niu 
tingsim gasu paokakge. 

20RAPIU niu Sinai Luongga kiulujiu Mose tu maluong ton-gase kukhang mide. 

21Mose niu khangboga RAPIU niu pakhuga din-e, “Kiulujiu maidungniu retkhaibo 
arai gasu kenpad makra khatdi atu phui makra rukhai bilo; paliuniu suimaksai, 
paliu kengkha shai rabo-e. 

22Akhuga wangmanabo singkumai tangbo paliu ronna kam masan rabo-e, 
chiumaksai Iniu paliu tudi sajai pirabo-e.” 

23Mose niu RAPIU khuga din-e, “Maidungse khang ngam lakge, palamra nangniu 
arai retkhai mira khatdi masanbo maluang-e chiujiu chamtan pikhai mibo-e.” 

24 RAPIU niu paokakge, “Kiulujiu Aaron tu puilujiu khanglo. Chiudi singku 
maidung nai maidung sira arai retkhaibo lenlam kenpadbo suimakge, sichiu 
maksai Iniu paliutu sajai pirabo-e.” 

25Siga Mose niu kiulujiu RAPIU niu dinbose maidung khuga dinkhaide. 

Tadpadbo 20 

Chamtan Kariu 
(Taj 5.1-21) 

1Tingwang niu din-e, khatdi haise pagu ladkengsi-e: 

2“Naliuniu kavang thiujiu bambo Egypt dih gasu maluang padbo naliu 
Rawang, RAPIU se I-e. 



140 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

3“Atu makbo kaki ratu kahum mane. 

4 “Tinggen gadi, kadihpiri gadi, tadui lungga tadi naliuniu charameng dam mane. 

5Charameng khat tudi kahum mane, palamra naliu Rawang RAPIU Ira mai 
khattudi akad silakge. Atu marengmai rigara Iniu paliu kaikik chaken sumbo nai 
madaibo gadi sajai pikhai rabo-e. 

6Chiudi atu lungsamai rigara khatdi agu tacheng tajaitu majaimai rigara Iniu 
chaken sang-sang tangbo lungsa khai rabo-e. 

7 “Azan hai kasabo leng thinpiu mane, palamra naliu Rawang, RAPIU Ira azan 
thinmao mai hinatu sajai pirabo-e. 

8 “Tabamnai haitu rimawijiu khatdi masanjiu thinpiulo. 

9Naliuniu tatien thiura jeng charuk bamme. 

10Chiudi chinniabo nai haira aleng kadkhaibo mathakbo nai-e. Sibo nai sira mai 
khatdi, nangdi, nanahmaidi, nagu khaorui-khaonadi maksai nagu kadihga 
lungbo sangdiumaidi tatien thiubo suimakge. 

11Jeng charuk lungga, RAPIU Iniu ting-kadih, duipui khatdi sibo lungga bambo 
hina damlujiu, chinniabo nai hai mathak mibo-e. Sijengniu RAPIU, Iniu Tabamnai 
haitu thoikhaijiu kam masan khai mibo-e. 

12 “Napui-napiutu chakhuang thiulo, sichiusai Iniu naliuleng pikhaibo kadihga 
naliu ringtheng rabo-e. 

13 “Maitu kamshat mane. 

14 “Makha mane. 

15 “Aga mane. 

16 “Mai khat tudi aratjiu kammao mane. 

17 “Maiky masia mane; mainaotu masen mane; maivangtu, maigu khaorui-
khaonatu, maigu qonniamtu maksai maigu chiubo hinatu masia mane.” 

Maidungniu Pingbo 
(Taj 5.22-33) 

18 Maidungniu tingsim khuan khatdi make mudbo khuan chiuboga hengri 
kalikbo nai mikhut khapumbo maluongse ngaoboga, pingboniu kaphik-rai-rai 
mide khatdi chap npen mide. 

19Paliuniu Mose khuga din-e, “Nangniu aliu khuga dinsai, aliu nking lune, chiudi 
Tingwang niu aliu khuga dinsai, aliu shai mira ping-e.” 

20Mose niu paokakge, “Pingmane, Tingwang niu naliutu madiura khatdi naliuniu 
palad piujiu bamra, khatdi naliuniu nuan kam makra leng-e.” 

21Chiudi maidungse chap npenjiu chapbam mide, sichiujiu Tingwang bambo 
kamuangjiu gase Mose ronna wang mana-e. 

Rathakbam Lamga Tacheng-Tajai 
22Israel mai khuga dinkhaira RAPIU niu Mose khuga chamtan pikhai-e: “Tinggen 
lamsu, RAPIU, Iniu naliutu dechiu npaolo chiubo naliu ngao lude. 

23Atu makbo naliuniu kahumra naliu ronna kachianiu maksai rangkangginiu 
charameng dambo suimakge. 

24Taniangniu rathakbam kamlujiu, sibo rigasu mily khatdi khaoruidung maring 
rukhaibo maksai kakibo rathak hina akhuga kadkhailo. Naliuniu atu kahumra 
Iniu naliuleng pikhaibo bam hinaga, Iniu wangjiu naliutu thoikhai bine. 

25Naliuniu tatu thinlujiu rathakbam thiusai sibo tuse ruimane, palamra naliuniu 
tatu rigase mikhutki kam khaibose aleng buimakge. 

26Naliuniu aleng rathakbam kamboga buangkhang raleng tason donkhai mane; 
naliuniu sise kamsai, siga naliu buangkhangbo tingga wasao thiumi rabo-e. 

Tadpadbo 21 

Kavangtu Thin Piurabo Lam 
(Taj 15.12-18) 

1“Tacheng-tajaidung hai Israel mai khuga pikhai bilo: 

2Naliuniu Hebrew mai kavang khattu liusai, paniu naliuleng takum charuk tatien 
thiu rabo-e. Chinniabo kumse patu wadi lumakjiu matha phutkhai rabo-e. 

3Paniu naliu vang thiuwangbo tingga panao thiumak bamniu sai, patu 
phutkhaibo tingga panaotu maluang tadmak rabo-e; chiudi paniu naliu vang 
thiuwangbo tingga panao thiubamniu sai, paniu panaotu maluang tadbo sui-e. 

4Pawangpiu siniu panaoleng pikhaijiu panahpuidung, panahpiudung lungsai, 
panao-panahmai hinase pawangpiu gu-e, pah papumruang tadpad rabo-e. 

5Chiudi kavang siniu pawangpiutu, panao-panahmaitu lungsa-e chiujiu dinsai, 
khatdi npadni maksai, 

6pawangpiu siniu kahumbo bamga patu puitad rabo-e. Siga paniu patu kamun-
ga maksai kamun hiuga pichap lujiu pakuon butkhai rabo-e. Sichiusai, pase pagu 
ringting pavang thiumi rabo-e. 

7“Mai khatniu panahpuitu kavang leng jonkhai sai, patuse npiumai kavangtu 
kumjiu phutkhai mak rabo-e. 

8Mai khatniu patu liulujiu panao thiunisai, chiudi paniu luraolan misai, patuse 
papiu khuga jonkhai lanrabo-e; pawangpiu siniu patu sangdiumai khulam 
jonkhaibo suimakge, palamra paniu patu kam masa mibo-e. 

9Mai khatniu kavangpuitu liulujiu panahpiu leng pikhaisai, paniu patu 
panahpuitu kumjiu kamrabo-e. 

10Mai khatniu panao-napui thiusai, paniu panao karaipui situ karaiga pibambo 
katiu-kasak khatdi fai-nidung kumgapjiu pibam rabo-e. 

11Paniu haikumbose pakhuga kamkhai ngam laksai, paniu patu matha phutkhai 
rabo-e, sichiujiu paman-pagi lumak rabo-e. 

Nkhai Kasabo Lamga Tajai 
12 “Mai khatniu mai khattu dapshat misai, patudi kamshat mirabo-e. 

13Chiudi sise paniu kamnijiu kambo makjiu kammao misai, naliuleng Iniu 
kadakhaibo bam gase paniu tadlujiu mari lubui-e, siga pah ring lubui-e. 

14Chiudi mai khatniu palungpom gasu mai khattu kamshat siakra kamjiu 
kamshat misai, paniu agu rathakbamga pakwang nbai bamdi patu kamshat 
mirabo-e. 

15“Mai khatniu papuitu maksai papiutu dapsai, patu kamshat mirabo-e. 

16 “Mai khatniu mai khattu minlujiu, jonra maksai pavang pithiura kamsai, patu 
kamshat mirabo-e. 

17 “Mai khatniu papuitu maksai papiutu tasiang siangsai, patu kamshat mirabo-
e. 

18“Mai khatniu n-gijiu mai khattu tatuniu rotjiu, maksai pa-njumniu jumjiu, 
patuse dapshat maksai, patu sajai pimak rabo-e. 

19Chiudi paniu dapkhaibo piuse taziga jibam mijiu, pasainiu tathun thinlu 
tadpad ngamlan lusai, pajeng hamibo kak lungga chaphijengse paniu majonra 
rabo-e, khatdi pah wimak then paniu akhirabo-e. 

20“Mai khatniu tasing thinlujiu pavangpuitu maksai pavangpiutu pabam gasu 
dapshat misai, patuse sajai pirabo-e. 

21Chiudi kavang siniu naikhat jengnia lungga shaimak misai, pawangpiu situ 
sajai pira ha-e. Pagu mania nchum mibo siniu buimide. 

22“Maidung khangsianiu adapjiu pawon phungbo puitu kam ajamjiu panah 
kiumi sai, chiudi patura kam ajam mathiu maksai, pakinaniu kakhengbo khatdi 
ladjanpaoniu suikhaibose patu kam-ajambo piuniu majon rabo-e. 

23Chiudi maipui situ kam-ajam misai, sibo sajai sira ringting sung ringting, 

24chamik sung chamik, chahiu sung chahiu, chaben sung chaben, chaphi sung 
chaphi, 

25chami rubo sung chami rubo, tajam sung tajam thiu rabo-e. 



143 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

26“Mai khatniu pavangpuitu maksai pavangpiutu pamikga dapjiu, pamik 
tiatmisai, pamik tiatmibo sung patu phutkhai mirabo-e. 

27Paniu pahiu kakhiutang misai, pahiu sung patu phutkhai mirabo-e. 

Papaopiudunggu Ngiudon 
28“Kabuichiniu mai khattu mathaoshat misai, kabuichi situ tatuniu rotshatmi 
rabo-e, khatdi pazanse tiumak rabo-e; chiudi papaopiu situra sajai pimak rabo-
e. 

29Chiudi kabuichi siniu maitu mathaora kamkinjiu papaopiutu sibo lamga 
pisikhaijiu kachankhai misai, chiudi paniu wajeng simakjiu, paniu raolu 
nbangmi maksai haisitu tatuniu rotshat mirabo-e, khatdi papaopiu tudi kamshat 
mirabo-e. 

30Chiudi papaopiu siniu majon pira suisai, pagu ringtingtu ranlubui majon rabo-
e. 

31Kabuichi siniu npuimai nahtu tadi, npiumai nahtu tadi kamshat misai sikum 
gapjiu kamrabo-e. 

32Kabuichi siniu maivangpui khattu maksai maivangpiu khattu kamshat misai, 
kavang npaopiu situ rangkang samriu majon rabo-e, khatdi kabuichi situ tatuniu 
rotshat mirabo-e. 

33“Mai khatniu chakhomky mahgom lupad lujiu, maksai chakhomky khat 
chulujiu sise gomkhai makjiu, kabuichi maksai qonniam nkhuang khai misai, 

34paniu wakhao shaimibo manse majon rabo-e. Paniu wakhao manse majon 
lujiu paphaw sira paniu lubo sui-e. 

35Mai khat gu buichiniu mai khat buichitu mathaoshat misai, panai khangnia 
siniu karingbo situ jonlujiu pamanse njan rabo-e, kashaibo zan sidi njan tiu 
rabo-e. 

36Chiudi mai khat buichise mathao tanbo lunlung bamjiu papaopiutu pisikhaijiu 
kachankhai misai, chiudi paniu wajeng simakjiu paniu raolu nbangmi maksai, 
hamibo situ paniu karingbo buichi siniu majon rabo-e, chiudi kashaibo khao sira 
paniu lubo sui-e. 

Tadpadbo 22 

Chapaw Ruilan Rabo Lamga Tajai 
1Mai khatniu matom khat maksai mily khat agalujiu maksai kamshat lujiu jonmi 
sai, paniu matom khatsung matom mangiu, khatdi mily khatsung mily madai 
majon rabo-e. 

2-4Paniu agalubose paniu majon rabo-e. Paniu wakhatdi marui maksai, paniu 
agabo sung patu kavang leng jonrabo-e, paniu matomma, qonniamma maksai 
milyma agalubo wakhaose ringjiu pagu maniajiuga bamniu sai, paniu khatsung 

nia thiujiu majon rabo-e. “Agatiumai khatniu nchun maiky kampang lujiu 
ngutboga patu kamshat misai, patu kamshatbo maise pamao ha-e. Chiudi haise 
n-nien tingga tasai, patu kamshatbo maise, kamshatbogu chamao bam mide. 

5“Mai khatniu paluga maksai parengga, pagu khaoruitu pi tagi khai nbambo 
gasu, pakmeng mai luga chamiu maksai alin-tamra tiu maha misai, maigu kam 
maha mibo miusyse, paniu majon rabo-e. 

6“Mai khatniu paluga maksai parengga chami thonkhaijiu, mai luga puakbambo 
maksai gekhai nbambo taomi sai, chami thonkhaibo piu siniu majon rabo-e. 

7“Mai khatniu maigu rangkang maksai paman kungbo mania pakyga khai 
nbambo gasu, mai khatniu aga misai, agabopiu situ minlusai, paniu damnia 
majon rabo-e. 

8Chiudi agalubo piutu daolu maksai, mania kakung baibopiu situ kahumbokyga 
puiwang lujiu, paniu khangkhat piugu maniase aga makge chiubogu tasiang 
siang rabo-e. 

9“Wa maniagu habo lamga hai, matom-kabui tadi, qonniam tadi mily tadi maksai 
chafai-tani tadi, papao kania situ kahumbokyga puiwang rabo-e. Siga mao-e 
chiujiu Tingwang niu dinpadbo piu paniu khangkhatbo piutu damnia majon 
rabo-e. 

10“Mai khatniu, mai khatgu qonniam, matom, mily maksai wakhao khat paleng 
marui khai bine chiulujiu, wakhaose shai misai, maksai ajam misai maksai chari 
gasu sutlusai, chiudi siga lamchap mai hasai, 

11paniu kahumbokyga tadlujiu-maigu wakhaose paniu aga makge chiujiu 
tasiang siang rabo-e. Sichiujiu paniu wakhaose agamak misai, paniu patu wadi 
majon lakge, hamibose papaopiu siniu suikhai rabo-e; 

12chiudi wakhao situ paniu agalu bamniu sai paniu papaopiu situ majon rabo-e. 

13Nkan khaoniu sisetu kamshat misai, para-parumse paniu khoiwang lenrabo-e, 
sichiusai paniu siga majonra ha-e. 

14“Mai khatniu wakhaose mathiu lujiu thinbamboga sise ajam misai, maksai sise 
shai misai, sise majon rabo-e. 

15Chiudi papaoniu kabambo tingga sise shai misai, paniu majon lakge. Wakhaose 
paman pijiu mathiubo gusai, kamathiubo man siniu suimibo-e. 

Tacheng-Tajai Nai Nkhai-Rili 
16 “Mai khatniu maidi khammakbo liuchang khattu mao misai, paniu paman 
majon lujiu panao leng lurabo-e. 

17Chiudi papiuniu patu maluang lungra suimaksai, paniu liuchang khat man 
kabuibose papiutu majon rabo-e. 

18 “Maipui khatniu chamik thao kadabo tien kamsai, patu kamshat mirabo-e. 

19 “Mai khatniu chakhaotu wonsai, patu kamshatmi rabo-e. 

20 “RAPIU atu makjiu kakibo khuga charathiu khaibo maitu kashaibo ladjan thiu 
rabo-e. 

21 “Sangdiumaitu majom-mala mane maksai kam mathad mane; naliudi Egypt 
dihga sangdiumai thiukhai mibotu maningtaolo. 

22Kamipui-kaminahtu kam masa mane. 

23Naliuniu paliutu kam masajiu, paliu kapjiu khengsai, RAPIU Iniu paliutu paokak 
khai rabo-e, 

24sichiusai Iniu alung pomjiu naliutu chariga kamshat mirabo-e. Sichiujiu naliu 
naodungse kamipui thiumi rabo-e khatdi naliu nahdungse magennah thiumi 
rabo-e. 

25“Naliuniu amai lungkalak maitu rangkang apuk khaisai, rangkang apuk suimai 
kumjiu, paton-pana pakhuga lubo suimakge. 

26Mai khatniu pikhaira dindeng khaibo faise naliuniu khoilusai, sise naimik ngut 
makhaga patu pilan milo, 

27palamra patu pilum khaira sise ronna pakhuga bambo-e. Sichiu maksai pah 
degu benji ralo? Nkha khaira paniu akhuga kapjiu khengsai, Iniu patu paokak 
khai bine, delosai Ira lungsa sibo-e. 

28 “Tingwang tu maksai naliugu jupaotu siang mane. 

29“Pawan saisuijiu naliugu miusy, naliu jaw khatdi naliugu takisase akhuga 
kadkhailo. “Naliu nah naraise akhuga pikhailo. 

30Naliugu matom-kabui khatdi mily piangraibo hina akhuga kadkhailo. 
Piangraibo pachi hina, jeng chinnia papui khuga pi bamkhai lujiu tachadbo naise 
akhuga kadkhai rabo-e. 

31 “Naliura amai-e, sijengniu nkan-khaoniu kamshat mibo wakhao jan naliu 
tiumak rabo-e, sise tathitu pirabo-e. 

Tadpadbo 23 

Majibo Nai Kawibo 
1 “Ka-aratbo chakhumpao lad naliu ruangga padmak rabo-e. Khatdi pamao 
kabambo piutu kamaobo lamchap pijiu nkha mane. 

2Kamajibotu kam kadad lujiu lamchap thiuboga maksai mai kakeng lam suinijiu, 
kamao kamboga suikhai mane. 

3Kaleksa maitu ladjan thiuboga chamiu-mareng thiumi mane. 

4 “Naliuniu mikremai tom, maksai qonniam pariang nkhijiu pakmibo daosai sise 
pakhuga juwang khai bilo. 

5Pagu qonniam siniu pabang phungtad lulakjiu nkhuangkiu misai, sibo 
qonniamtu jumasu khai lanbilo, tad taronmi mane. 

6 “Kalek samainiu ladjankyga wangboga kamajibo situ mangaimi mane. 

7Kamaobo ladjan thiujiu, pamao kahamaitu kamshat mane, palamra sikumbo 
wa kasa kam maitu Iniu ladjan thiurabo-e. 

8Tanim lumane, palamra tanim lubo siniu kamajiboga maimik kamtiatjiu pamao 
kahamaitu kam maha mibo-e. 

9 “Sangdiumaitu majom-mala mane, sangdiumainiu maningbose nang si-e, 
palamra naliudi Egypt dihga sangdiumai thiukhai mibo-e. 

Chinniabo Kum Nai Chinniabo Tingmik 
10 “Takum charuk lungga naliu luga alin lingjiu, siga kapadbose khom madui lulo. 

11Chiudi pachinniabo kumse mathak milo, siga padbo wakhatdi atiat mane. 
Kalek samaitu pijiu sise tiulo khatdi kamasiakbose pijiu nkan-khaotu tiulo. 
Naliugu mumsireng nai takisy bangdi sikumgap rabo-e. 

12 “Jeng charuk lungga tatien thiulo, chiudi pachinniabo tingmik gase wadi kam 
mane, sichiujiu naliu vangdung khatdi naliuleng tatien thiujiu bambo 
sangdiumaidung khatdi naliu khaoruidungdi mathak rabo-e. 

13“RAPIU, Iniu naliu khuga dinbo hai nking lulo. Katambo radung khuga 
khengmane, paliu zan tangbo dinmane. 

Changee Kadibo Sum 
(Tad 34.18-26; Taj 16.1-17) 

14“Atu chakhuang thiubo leng takum khatga changee lonsum rabo-e. 

15Naliuniu Egypt dih phutkhaibo hiu Abib hiuga, Chakhi jaomakbo Taruak Ngee 
hai Iniu naliu khuga chamtan pikhaibo kumjiu changi rabo-e. Haibo ngee jeng 
chinnia lungga chakhi khaibo taruak tiutulo. Atu kahumra wangboga, wadi 
phungmakjiu wangmane. 

16 “Naliugu miusy atiat suraga Atiat Ngee hai kamlo. “Naliugu mumsireng nai 
charapen-reng atiat suraga chaken tingga Kapuang Ngee hai kamlo. 

17Takum machangna naliu maipiu hinaniu changee lonsum gahai naliu 
Rawang, RAPIU akhuga wangjiu kahum rabo-e. 

18“Naliuniu wakhao ponlujiu charathiuboga chakhi khaibo taruak akhuga 
kadkhai mane. Haibo ngee ga aleng kadkhaibo wakhao sase pasaibo nai tangbo 
khai nbam mak rabo-e. 

19 “Takum machang naliu Rawang, RAPIU kyga naliugu atiat raithubo miusy se 
phungwanglo. Milypoitu maksai kamipoitu papui nduiga lang taman mane. 

Ladriat Khaibo Nai Katikhaibo 
20“Iniu naliuleng kaden khaibo bam gase naliutu puiwangra khatdi naliu chabin 
tadkinboga gukhaira Iniu maza khattu naliu masuangga langkhai bine. 

21Paniu kadinbo nkingjiu palad majailo. Patu atung mane, palamra Iniu patu 
langkhaibo-e, siniu pah naliutu kuak khai silakge. 

22Chiudi naliuniu pacham phungjiu, Iniu chamtan pikhaibo hina majaisai, Iniu 
naliu mikremai hinatu aphen khai bine. 

23Agu maza siniu naliu masuang tadraijiu, naliutu Amor mai, Hitt mai, Periz mai, 
Canaan mai, Hiv mai khatdi Jebus mai kadihga naliutu majangjiu, Iniu paliutu 
kam mahakhai bine. 

24Paliu radung khuga makhumkiu mane maksai paliutu kahum mane, khatdi 
paliu racheng majai mane. Paliu radungtu kam mahajiu, paliugu masanbo 
tusomtu kampang milo. 

25Naliuniu naliu Rawang, RAPIU atu kahumjiu bamsai, Iniu naliutu katiu-kasak 
pikhaijiu thoikhai bine, khatdi naliugu thiuniubo hina luthon khai bine. 

26Sichiusai naliu kadihga maipui khatnadi panah kiulakge, maksai panah 
lungmakbo thiu lakge. Iniu naliu ringthengra pikhai bine. 

27“Naliutu atungmaitu pijiu atu pingkhai bine; naliutu charithiu mai khuga Iniu 
kabuakbo phungwang khai bine, khatdi naliutu mikremai hinatu Iniu naliu 
khugasu marijiu pakmira kamkhai bine. 

28Iniu naliu mikremai khuga kapingbo nai manangbo pikhai bine; naliuniu 
haichiu tadpadboga, Iniu Hiv maitu, Canaan maitu khatdi Hitt maitu hathon khai 
bine. 

29Takum khat lunggasu Iniu paliutu hathon khai lakge, Iniu hathon pad kammi 
sai, sibo kadihse ramjing thiujiu, nkan-khaodungse kengjumi rabo-e. 

30Sibosung, Iniu paliutu tam-tamna hapad khaijiu kadihse naliukhang 
kengpadbo saisui pikhai bine. 

31Iniu naliu kadihse Aqaba Zaibek gasu Euphrate Giuki tangbo khatdi 
Mediterranean Duipui gasu ramjing tangbo pikhai bine. Sibo kadihga lungmai 
hina riga Iniu pumtan pikhai bine, khatdi naliuniu sichiu tadkhangboga Iniu 
paliutu hathon khaibi rabo-e. 

32Paliutu maksai paliu radungtu akadbo thak kamtulo. 

33Paliutu pijiu naliu kadihga lung mane; naliuniu paliutu pilung khaisai, paliuniu 
naliutu pijiu akhuga kamaobo kamkhai rabo-e. Naliuniu paliu radungtu kahum 
khaisai, siseniu naliuleng maomakjiu kashaibo thak thiurabo-e.” 

Tadpadbo 24 

Ladriat Situ Madan Diangkhaibo 
1 RAPIU niu Mose khuga din-e, “Maluong gase Aaron, Nadab, Abihu khatdi Israel 
maigu jupao riakchinnia naliu akhuga khanglo; sichiujiu diusui bamkhabo 
bamga naliu atu makhumkiu kahumlo. 

2Naronna makjiu, mai khatnadi akhuga wang mana mane. Maidung sira 
maluanggen tangbo khangbo suimakge.” 

3Mose niu tadlujiu RAPIU gu chamtan hina khatdi racheng hina maidung khugase 
dinkhaide, siga mai hinaniu khat thiujiu paokakge, “RAPIU niu dinbo hinase 
aliuniu kamne.” 

4Mose niu RAPIU gu chamtan hina raokhaide. Pasaibonai nsuan kalu paniu 
maluang phigase rathakbam khat thiukhaide, khatdi Israel mai kiphiu kariu-je-
niakiu tin tatu kariu-je-niakiu somkhaide. 

5Sichiujiu paniu chabonmai khangsiatu langkhaijiu, paliuniu RAPIU khuga 
maring rukhaibo rathak thiukhaide, khatdi khaoring kasiadi akadbo rathak 
thiukhaide. 

6Mose niu wakhao zai paphan lamse chakuang lungga khailujiu paphan lamse 
thinlujiu rathakbam gase kajin khaide. 

7Sichiujiu RAPIU gu chamtan raokhaibo ariakkhuangse paniu thinlujiu maidung 
khuga pakhuan tanjiu kenpad sude. Siga paliuniu din-e, “Aliuniu RAPIU kadin 
piune, khatdi paniu chamtan pibo hina majaine.” 

8 Sichiu lujiu Mose niu chakuangga khai nbambo zaise thinlujiu maidung riga 
kajin khaide. Paniu din-e, “RAPIU niu haibo chamtan hina naliuleng pikhaiboga, 
paniu haibo zai thinlujiu madanse diangkhaibo-e.” 

9Mose, Aaron, Nadab, Abihu khatdi Israel maigu jupao khang riakchinnia siniu 
maluang gase khangde, siga Israel mai Rawang tu paliu ngaolude. 

10Paphipa hanggase tingpuk kumgapjiu majaibo paman kungbo tukang khat 
bamme. 

11Tingwang niu Israel maigu jupaodung haitu kam masa khai makge; paliuniu 
Tingwang tu ngaolude, khatdi siga paliu majang watiu-wasak aruang khaide. 

Mose Niu Sinai Luongga Khangbo 

12 RAPIU niu Mose khuga din-e, “Maluonggen akhuga khanglo, sichiujiu nangniu 
haiga bambo tingga, maidungtu katikhaira Iniu raokhai mibo tacheng-tajai hina 
jaobo tatupek niase Iniu nakhuga pikhai bine.” 

13Siga Mose nai patu nkhapiu, Joshua niu kaden lujiu masanbo maluang gase 
Mose khang mide. 

14Mose niu maidung khuga din-e, “Anainiu wang makthen, haibo rijikyga anaitu 
khuanbam niulo. Aaron nai Hur naliu ruangga bamme, siniu mai khat kumboniu 
n-gi-athaobo bamsai, panai khuga tadlujiu kam manai lulo.” 

15Mose niu Sinai Luonglam khang mide, siga kamuang siniu kenphuiting mide. 

16-17RAPIU gu ran-ranbo nbiu siniu maluong situ gomnam mide. Sibo nbiuse 
Israel mai lengra maluong rigase chami taobo kumjiu ngao-e. Kamuang siniu 
maluong situ jeng charuk gomkhang-e, sichiujiu pachinniabo naise RAPIU niu 
kamuangjiu gasu Mose tu kupad sude. 

18Mose niu maluong lamse kamuangjiu gasu khang mide. Sichiujiu paniu siga 
nchun atai, n-nien atai bamkhaide. 

Tadpadbo 25 

Masanbo Bamga Kadkhai Rabo 
(Tad 35.4-9) 

1 RAPIU niu Mose khuga din-e, 

2“Israel mainiu aleng wa kadkhaira dinbilo. Mai hinaniu pikhaibo maniakad hina 
lukhailo. 

3Siga kadkhai rabo sira: kachia, rangkang, tanaagi; 

4fainoi, kamaobo, kamajaibo, heng-marenbo, chakhao giuniu dakbo fai; 

5milychi giuniu sumlubo kahengbo, chamigi kawibo, singbom, 

6chamibung leng wasa, manuk khaira wasa khatdi parim wibo wamud; 

7tasipum khatdi Singku Dibo fairi nai paga topra wania haisi-e. 

8Iniu paliu ruangga bamra, maidungniu aleng masanbo Mathenky khat thiu 
rabo-e. 

9Iniu natu lenkhaibo thak kumjiu pakhiangnase kam rabo-e, khatdi karukhai 
rabo-e. 

Ladriat Bung 
(Tad 37.1-9) 

10“Singbom singniu ncheng 45 thengbo, ncheng 27 dibo khatdi ncheng 27 kubo 
Bung khat kamlo. 

11-12Palungse kachianiu thiu gomlujiu pamung lenlamdi, pakhu madai khatdi 
pangen madai chiujiu pajai khatlam pariu nia-nia kamkhailo. 

13Juraleng patiangdi singbom singniu kamlujiu kachianiu makom khailo, 

14sichiujiu Wabung mung gase pariu khai maguilo. 

15Pariuse patiang gasu lupad makjiu khai aruang rabo-e. 

16Sichiujiu Iniu natu pikhai rabo ladriat raokhaibo tukang kaniase sibo Wabung 
lungga khairabo-e. 

17 “Pagom leng masanbo kachianiu ncheng 45 thengbo khatdi ncheng 27 dibo 
kamkhailo. 

18Pakan phungbo wakhao nia kachiabaniu kamkhailo, 

19pagomke machang khat-khat kamkhailo. Sichiujiu pagom panai khatnakha 
thiura kamkhai rabo-e. 

20Pakan phungbo wakhao mengse pagom riga khat-khat khulam zudaojiu panai 
kan siniu pagom situ gomnam khairabo-e. 

21Tatukang kaniase Wabung lunggase khailujiu pagomse gommilo. 

22Sigasu Iniu natu adao rabo-e, sichiujiu pakan phungbo wakhao kania kak, sibo 
gom rigasu Israel maileng agu tacheng-tajaise Iniu nakhuga pikhai bine. 

Tingwang Leng Taruak Kadkhairabo Wakai 
(Tad 37.10-16) 

23“Singbom singniu ncheng 36 thengbo, ncheng 18 dibo khatdi ncheng 27 kubo 
wakai khat kam khailo. 

24Sise masanbo kachianiu thiugom lujiu, pamungse kachianiu thiukhu khailo. 

25Pamung kamaguibo pakhuse ncheng 3 kamkhai rabo-e, sichiujiu sibo khutu 
kachianiu thiukhu milo. 

26Juraleng kachia-riu madai kamkhai lujiu paphi bambo pake madai gase 
khairabo-e. 

27Wakaise juraleng patiang riuse pakhu mungga khairabo-e. 

28Patiangse singbom singniu kamlujiu kachianiu thiu makom khailo. 

29Mumjaw kadkhai raleng chakuang, chapiang, tadui dungbo-piang khatdi tatam 
chagan kuang kamkhai rabo-e. Pakhiangna haise kachianiu kam-rabo-e. 

30Wakaise Ladriat Bung masuangga khairabo-e, sichiujiu sibo wakai rigase 
akhuga kadkhai rabo masanbo taruakse khai nbam tan-tan rabo-e. 

Chamibung Khaibam 
(Tad 37.17-24) 

31“Chamibung khaibam leng masanbo kachianiu kamlo. Patang nai pabungse 
kachia-baniu kamlo; pagu karukhaibo rapense paku nai pamumse khatnakha 
thiurabo-e. 

32Pake charuk padjiu khatlam sum-sum padrabo-e. 

33Pake charuk pakhiangnase karukhaibo charapen sum bamrabo-e, sise tathan-
takisy parui nai pamum pen taman bambo rapen kumgap rabo-e. 

34Chamibung khaibam tangse tathan-takisy parui nai pamum pen taman bambo 
rapen kumbo madainiu karukhai rabo-e. 

35Pake sumbo ndah hang machangga pamum khat-khat bamrabo-e. 

36Pamumdung, pakedung khatdi chamibung khaibam hinase kachia pek khatniu 
kamrabo-e. 

37Chamibung khaibam lengse chamibung chinnia kamkhaijiu pasuanglam 
sanbiu padra kam khai rabo-e. 

38Haibogu takap nai pakuangse masanbo kachianiu kamrabo-e. 

39Chamibung khaibam nai ngutrabo mania hinase kamra masanbo kachia taju 
35 thinrabo-e. 

40Iniu natu maluang riga lenkhai mibo kumjiu wahina hai kam mawijiu kamlo. 

Tadpadbo 26 

Rapiu Bambo Mathenky 
(Tad 36.8-38) 

1“Iniu bamrabo Mathenky, masanbo Mathenky lungse majaibo, tarikbo khatdi 
hengbo chakhaogiu fainiu dakbo fainoi lep kariuniu kamlo. Siga pakan phungbo 
wakhao mengdungse charui khailo. 

2Palep hinase macham rabo-e, siniu pathense tachao 24, khatdi padetniu tachao 
4 rabo-e. 

3Sise lep mangiu-ngiuniu charui khat thiu rabo-e. 

4Sibo lep faihan rigase majaibo langniu pacharui-raa kamkhai rabo-e. 

5Karaibo han-gu karaibo lep gase paraa ringiu, khatdi kanabo han-gadi paraa 
ringiu kamkhai rabo-e. 

6Sibo han niase pi-aruang khaira kachianiu paguak ringiu kamkhailo. 

7“Mathenky situ tomra chakhaogiuniu dakbo fai lep kariu-je-khatkiuniu 
kamrabo-e. 

8Pakhiangnase macham kamrabo-e, siniu pathen leng tachao 26, khatdi padet 
leng tachao 4 rabo-e. 

9Han khat siniu fai mangiu leng, han khat siniu fai charuk leng charuilo. 
Charukbo faise kadip nia thiulujiu Mathenky masuang gase khairabo-e. 

10Han khatgu kanamthubo fairi gase paraa ringiu, khatdi khatbogu fai hanri gase 
paraa ringiu kamkhailo. 

11Han nia situ khat thiu khaira paraa gase tanaaginiu paguak ringiu kamkhailo. 

12Mathenky sailamse katambo fai khatniu julen khailo. 

13Mathenky situ topmanra tachao khat thengbo fainiu julen khailo. 

14“Lenlam thaptom khaira, kamichi-giu kahengboga sumlubo faitop nai 
chakhaogiu fai kawibo faitop chiujiu patom nia kamkhailo. 

15“Mathenky kajense singbom singniu kamlo. 

16Pakanse tachao 8, thengbo khatdi ncheng 27 chiujiu dirabo-e. 

17Sichiujiu kajense mathukra duk macham nia thiulo. Kajen hinase mathukra 
kariopad macham kam rabo-e. 

18Tingrunlam leng kajen makai kamlujiu, 

19kajen hinatu mathuk manrabo duk kaniakak gase parun nia-nia thiujiu 
rangkang giniu paham atai kam khailo. 

20Mathenky gu tingpi lamse kajen makai, 

21chiujiu kajen run hinase rangkang giniu pahamse kam khailo. 

22Mathenky gu kasai tingnu lamse kajen charuk, 

23chiujiu pakamik hinase kajen nia-nia khailo. 

24Pakamikga khaibo kajendung sira parun lamsu mathukjiu papee tangbo 
khangrabo-e. Pakamik niaga khaibo kajen sira haichiu kamrabo-e. 

25Sichiujiu kajen tachat run gase rangkang giniu kambo pahamse kariu-je-
charukkiu bamrabo-e. 

26Mathenky jaisum gase singbom singniu tachailon kariu-je-mangiukiu khailo, 

27pajai khatlamniu kajen mangiu, kasailam tingnu lamse kajen mangiu chiujiu 
khailo. 

28Mathenky n-gangga khaibo kajense n-gang gasu tachai khai rabo-e. 

29Kajendungse kachianiu makom khailo, khatdi tachai khaibose thinmanra 
kachianiu pakhapse kamkhailo. 

30Maluong riga Iniu natu lenkhaibo thak kumjiu Mathenky hai thiurabo-e. 

31“Jusungfaise majaibo, tarikbo khatdi chakhaogiu fai kahengboniu dakbo fainoi 
kawiniu kamlo. 

32Sise singbom singniu kambo tiang madai, khatdi rangkang giniu kambo paham 
gase guak khailo. 

33Jusungfai lenkhai nbambo Mathenky singgen gase Ladriat Bung bambo 
tatupek kaniase khai milo. Jusungfai siniu Masan thubo Bam gasu Masanbo 
bamse kamtam milo. 

34Ladriat Bung rigase pagom khailo. 

35Masanthubo Bam lenlamse, Mathenky nai chamibung khaibam khuga tingpi 
lamdi, tingrun lamdi wakaise kam khai rabo-e. 

36Mathenky kamun lengse majaibo, tarikbo khatdi hengbo chakhaogiuniu dakbo 
fainoi khatdi karukhaibo fai siniu jusungfai kam khailo, 

37Jusungfai tiang hai singbom singniu kamjiu sisetu kachianiu thiu makom 
khailo khatdi siga paguak mangiu kamkhai lujiu sisetu tanaaginiu parunham 
kam khailo. 

Tadpadbo 27 

Rathakbam 
(Tad 38.1-7) 

1“Singbom singniu rathakbam khat kam khailo. Haise pake madai rabo-e, 
pathenniu tachao mangiu, padetniu tachao mangiu, khatdi pakodniu tachao sum 
rabo-e. 

2Pake madai rigase paton kariopadra kam khailo. Sise rathakbam panai macham 
rabo-e, sichiujiu tanaaginiu sisetu thiu makom rabo-e. 

3Buina khairabo khangli, chakuang, tatam-chagan kuang, paguak khatdi khangli 
kam khailo. Mania pakhiangna hai tanaaginiu kam khailo. 

4Pake machang juraleng tanaaginiu pakhap kam khailo. 

5Rathakbam kanse pakhap hangga khaijiu paphan siniu rathakbam khangtang 
rabo-e. 

6Juraleng patiangse singbom singniu kamlujiu tanaaginiu thiugom milo, 

7sichiujiu haise ponboga rathakbamke hina khap hangga khailo. 

8Maluong riga Iniu natu lenkhai mibo thak kumjiu rathakbamse kapiupekniu 
kamjiu paki kam khailo. 

Rapiu Bamrabo Mathenky Ga Ngutrabo Maniadung 
(Tad 38.9-20) 

9“Iniu bamrabo Mathenky hai fainoi kawiboniu kam khailo. Tingrun lamgu 
jusungfaise tachao 100, thengrabo-e, 

10sise tanaagi tiang makai, pahamdi tanaaginiu kam rabo-e. 

11Tingpi lamdi sise machamjiu kamrabo-e. 

12Tingnu lam sira tachao ringiu, thengrabo-e, siga katiang kariu, pahamdi kariu 
bamrabo-e. 

13Tingbang lam ngutrabo akham sidi tachao ringiu, dirabo-e. 

14-15Kamun mung hinagase tachao kariu-je-mangiu, gu jusungfai nai katiang 
sum khatdi paham sum bamrabo-e. 

16Kamun se chakhet madai-paphan thengrabo-e, sise majaibo, tarikbo khatdi 
hengbo chakhaogiuniu dakbo fainoi gase tathuak khaibo fai siniu karukhai rabo-
e. 

17Siga jaorabo katiang hinase rangkang giniu kambo paguak nai tanaaginiu 
kambo paham siniu ju-aruang khai rabo-e. 

18Pakhiangna haise pathenniu tachao kai khat, padetniu tachao ringiu, khatdi 
pakodniu tachao mangiu rabo-e. Jusungfai haise fainoi kawiboniu kamrabo-e, 
khatdi tanaaginiu pahamse kamrabo-e. 

19Mathenky lungga ngutrabo mania hinase tanaaginiu kamrabo-e. 

Chamibungtu Akhibo 
(Lev 24.1-4) 

20“Israel mainiu withubo takisysa nakhuga phungwangjiu, chawan machang sise 
mataora chamtan pikhailo. 

21Iniu bambo Mathenky, Ladriat Bung bambo lenlam jusungfai, suanggase 
chamibung mataora Aaron nai panahmaitu khaitam milo. Iniu bambo gase 
nchun gasu nsuan tangbo matao rabo-e. Haibo chamtanse Israel mainiu 
tingthengjiu paliu kai-kik hinaniu kamrabo-e. 

Tadpadbo 28 

Singku Leng Chafai-Tani 
(Tad 39.1-7) 

1“Nasingna Aaron tu khatdi panahmai, Nadab, Abihu, Eleazer khatdi Ithamar 
paliutu kululo. Paliutu Israel mai khugasu kadpad tam milo. Sichiujiu paliuniu 
agu singkumai thiurabo-e. 

2Nasingna Aaron leng singkugu fai-nise kamkhaijiu patu pijiu chakhuang thiubo 
nai ngaowibose thiulo. 

3Iniu pumtan pikhai mibo langsiam kasimai situ kulujiu Aaron fai-ni leng pikam 
khaijiu, patu pijiu pagu singku tienkamga kadkhai lulo. 

4Paliutu pijiu paga khekriang, ntiang-taronbo tathuak khaibo ntiang, papee 
khek, khatdi papee-top leng kam khaira dinbilo. Paliuniu nasingna Aaron leng 
khatdi panahmaileng singku fai-nise kamkhaijiu, paliuniu agu singku tiense 
thiurabo-e. 

5Langsiam kasimai siniu majaibo, tarikbo, chakhaogiu-fai kahengbo, kachia-
riang khatdi fainoi kawibo thinrabo-e. 

6“Paliuniu majaibo, tarikbo, chakhaogiu-fai kahengbo, kachia-riang khatdi fainoi 
kawibo khatdi tathuak khikhaijiu karukhaibo thinlujiu ntiang-taronbo ntiangse 
charui khai rabo-e. 

7Pamakhuak kaniaga kabet khaira chafaipoi niadi charuirabo-e. 

8Dak mawi lubo khen-gak siniu pa-ntiang taronbo ntiang gase khinkhai rabo-e. 

9Tabaipum nia thinlujiu Jacob nahmaidung khang kariu-je-niakiu zan raokhailo. 

10sichiujiu khatlam khang charuk, khatlam khang charuk chiujiu kating-kana 
thiujiu raokiu khailo. 

11Kachia, rangkang akiat simaitu pijiu tatupek nia gase Jacob nahmaidung zan 
raokhailo, sichiujiu tatuse pijiu kachia khaibo saisuijiu khairabo-e. 

12Ntiang taronbo riangsitu pijiu Israel mai kiphiu kariu-je-niakiu sung thiura 
pijiu pamakhuak kega phunglo. Haichiujiu Aaron niu paliu jandungse 
pamakhuakga phungrabo-e, sichiujiu RAPIU, Iniu amaidungtu pawan machang 
maning taojiu bamrabo-e. 

13Kachia-riang nia kamkhailo, 

14khatdi chalangriang kaphenbo kumjiu masanbo kachia-riang nia sidi 
kamkhailo. 

Chagakhek 
(Tad 39.8-21) 

15“Tingwang maning phuira Singku dibo leng pagakhek kamkhailo. Haise 
ntiang-taronbo gi nai pagiak nchambo siniu kamrabo-e. 

16Haise nialeng kadip wangboga ncheng chakiu, thengbo khatdi ncheng chakiu 
dirabo-e. 

17Sibo riga paman kungbo tuniu lim madai kamkhailo; karaibo ren siniu 
hengmumbo-tu, majinbo-tu, khatdi hengria-riabo-tu khairabo-e; 

18paniabo ren siniu kamaobo-tu, majaibo-tu khatdi kapuangbo-tu; 

19pasumbo ren siniu kapubo-tu, ababo-tu khatdi katikbo-tu; 

20madaibo ren siniu ngaotaron-tu, tabaipum khatdi tala-tu chiujiu kamkhai 
rabo-e. 

21Tatu kariu-je-niakiu gahai Jacob nahmai khang kariu-je-niakiu zan hai 
raokhaijiu, chaphiu kariu-je-niakiu haitu pisikhai rabo-e. 

22Chagakhek jengniu masanbo kachia-riang hai chalang phenbo kumjiu kamlo. 

23Kachia-riang nia kamlujiu gakhek nribo kelamse pijiu aruang khailo, 

24sichiujiu pakhap nia gase kachianiu phenbo riang niase khin aruang khailo. 

25Paren kania ton-gase khin aruang lujiu makhuak suanglam bambo ntiang-
taronbo gase khin aruang khailo. 

26Sichiujiu kachia khap nia kamlujiu, gakhek nhanglam ntiang-taronbo lunglam 
patai gase khai aruanglo. 

27Kachia khap nia kamlan lujiu, sise ntiang-taronbo pamasuanggu makhuakke 
kaniaga khatdi pacharui mungga nai khen-gak kawibo rigase mathuk khailo. 

28Gakhek khapse ntiang-taronbo khapga chalangriang majaiboniu khinkhai 
lujiu, sisetu khen-gak riga pijiu aluakpad makra kam khailo. 

29“Aaron niu Masanbo Bamga ngutbo tingga paniu sibo gakhek gase Israel mai 
kiphiu jan raokhai lujiu ngutrabo-e, sichiujiu RAPIU, Iniu amaidungtu 
tingthengjiu maningtao bamrabo-e. 

30Urim nai Thummim hai gakhek lungga khailujiu Aaron niu Masanbo abam 
gase ngutrabo-e. Sibo wan-ga paniu gakhek khailujiu ngut Israel maileng 
amaning taden phungrabo-e. 

Singku Kakimai Fai-nidung 
(Tad 39.22-31) 

31“Ntiang-taronbo riga khairabo ntiang sira chakhaogiu-fai majaiboniu 
kamrabo-e. 

32Papi kario khairaleng paki kamput khairabo-e, sise kekmakra pamung 
chaliammi rabo-e. 

33-34Pakhen n-hanglamse majaibo, tarikbo, khatdi kahengbo chakhaogiuniu 
dakbo gase majongsy meng kamkhai lujiu siga kachia nsiuna kamkhailo. 

35Aaron niu singku tien thiuboga paniu sibo ntiangse khairabo-e. Paniu agu 
Masanbo Bamga ngutboga maksai padboga nsiuna khuanse chiusai, patuse 
kamshat lakge. 

36“Masanbo kachianiu mania khat kamlujiu sibo riga, ‘RAPIU khuga kadkhaibo’ 
chiujiu raokhailo. 

37Haise chapikhek pasuanglam chalangriang majaiboniu khin khailo. 

38Aaron niu haise pasan-ga topkhai rabo-e, sichiujiu Israel mainiu akhuga wa 
kadkhaiboga paliuniu kamaobo kammi bamliu tadi, kadkhaibo hinase RAPIU Iniu 
lukhai bine. 

39“Aaron leng fainoi kawiboniu pa-ntiang leng dakkhailo, Khatdi papeesuang 
lengse fainoi kawiboniu kamkhai lujiu, siga kheklanra pariang tadi wameng 
charui khaijiu karu khailo. 

40“Aaron nahmaileng ntiang, pikhek-riang khatdi pirun kamkhailo, sichiujiu 
paliutu pi-ngaowi khailo khatdi chakhuang thiu khailo. 

41Haibo fai-nidungse nasingna Aaron khatdi panahmai khuga pikhai bilo. 
Sichiujiu paliutu takisy-sa taikhaijiu, paliuniu agu singku tien thiura leng 
kadkhailo. 

42Paliuniu wasaothiu mimakra, paliu nileng, paliu khen gasu pahingpom tangbo 
kamkhailo. 

43Aaron nai panahmainiu Mathenky lungga ngutjiu Iniu bambo Masanbo Bamga 
ngutbo tingga haibo fai-nidungse khairabo-e, sichiujiu paliuniu wasao thiuboga, 
paliutu kamshat mimak raleng-e. Haise Aaron nai pakai-kik maidungniu 
tingthengjiu majai rabo-e. 

Tadpadbo 29 

Aaron Nai Panahmaitu Singku Tien Pikhaibo 
(Lev 8.1-36) 

1“Naliuniu Aaron nai panahmaitu atien thiura haichiujiu singku leng paliutu 
kadkhai rabo-e. Kabuichipoi khat nai kamichi nia, wadi pajam-para habo 
thinrabo-e. 

2Takhui withubo chiudi chakhi jaomakbo thinlujiu, kasianiu takisysa jaobo, 
kasianiu jaomakbo sichiujiu ka-apiubo taruak khuangse, wasa siniu khuaklo. 

3Naliuniu aleng kabuichi nai kamichise kadkhaiboga sise takam lungga khailujiu 
kadlo. 

4“Aaron nai panahmaitu Iniu bambo Mathenky kamun-ga puiwang lujiu 
charachengga pijiu nkhiu khai rabo-e. 

5Sichiu lujiu Aaron tu singku ponse pipiu khailo, ntiang-taronbo riga gakhek nai 
khen-gakse khai bilo. 

6Papikhekse khekhai lujiu masanbogu madan, ‘RAPIU khuga kadkhaibo’ chiubo 
pekse khinkhai bilo. 

7Sichiulujiu wasase thinlujiu papeega runkhaijiu patu manuk khai bilo. 

8“Panahmaitu puiwang lujiu, paliu ntiang khai bilo; 

9paliu khen-ga khatdi paliu piga chapikhekse khekhai bilo. Haichiujiu naliuniu 
Aaron nai panahmaitu tatien pikhai rabo-e. Paliudi paliu kaikikdungdi 
tingthengjiu agu singku thiurabo-e. 

10“Iniu bambo Mathenky masuang gase kabuichi juwanglujiu Aaron nai 
panahmaitu pijiu paliu ben kaba khaira dinbilo. 

11Iniu bambo Masanbo Mathenky kamun gase kabuichi situ gikhailo. 

12Kabuichi zai kasiase na-njung sumlujiu rathakbam kegase kajin khailo, khatdi 
kamasiakbo zaise rathakbam hangga runkhailo. 

13Sibosai, palungga bambo pasa hina, pasin withubo jam, pamaki kaniase 
pasaren jaojiu aleng rathakbam gase rukhaijiu kadkhailo. 

14Chiudi kabuichi jan, pagi khatdi palung-niase rijiky lenlam rukhailo. Haise 
singku maigu nuan luthonra kadkhaibo si-e. 

15“Kabuichi khatbose julujiu, Aaron nai panahmaitu paliu ben sibo piga kaba 
khaira dinbilo. 

16Sise gilujiu, pazaise thinlujiu rathakbam pake madai gase kajin khailo. 

17Kamichise dangtap-tap lujiu, palungjan nai sailam ngense khoilujiu nkhiu milo 
khatdi sidungse papee nai kakibo chamikang riga khaimilo. 

18Kamichi pum pakhiangnase rathakbamga katiubo rathakleng thiujiu rukhailo. 
Haichiujiu kadkhaibo rimse achun kimme. 

19“Katambo michi kadkhaira thinbo michise ponlujiu Aaron nai panahmaitu 
paliu ben kaba khaira dinbilo. 

20Sise gilujiu, pajai kasia thinlujiu Aaron nai panahmai kuonnam majatlam, 
paphi-paben majatlam jungpui kania riga manuk khailo. Kamalibo zai hina 
thinlujiu rathakbam pake madai gase kajin khailo. 

21Rathakbamga bambo tazaise khatdi manuk khairabo wasase thinlujiu Aaron 
nai panahmai riga khatdi paliu faini riga kajin khailo. Sichiusai, paliu khatdi paliu 
fainise akhuga kadkhai mibo-e. 

22“Kamichi sa, palung-jantu makop khaibo pasaren pasin withubo-jam pamaki 
kaniase pasaren jaojiu khatdi paphi majatlamse gepad milo. 

23Aleng kadkhai mibo taruak takam gasu, taruak jat hina: takisy-sa jaobo khuang 
khat, jaomakbo khuang khat khatdi ka-apiubo taruak khuang khat thinlulo. 

24Pakhiangnase thinlujiu Aaron nai panahmai ben-ga pikhailujiu, paliutu pijiu 
aleng nkiubo kalense kadkhailo. 

25Sibosai, paliu khugasu khoilan lujiu, rathakbam rigase aleng katiu maniakad 
thiujiu rukhaijiu kadkhailo. Haichiu kadkhaibo rimse alung kimme. 

26Haibo michi gahse khoilujiu aleng nkiubo kalen thiujiu kadkhailo. Sibo dam 
haise naleng lurabo-e. 

27“Singkutu tatien pikhaiboga kamichi gah nai paphise khoilujiu aleng nkiubo 
kalen thiujiu kadkhaibose singkumai leng-e. 

28Amaidungniu akadbogu maniakadga, wakhao gah nai paphise singkumai leng-
e chiubo hai agu kalimakbo maning-e. Haise RAPIU aleng maidungniu pikhaibo 
kalen si-e. 

29“Aaron gu singku fainise paniu shai miboga, panahmaitu tatien pikhaiboga 
piukhai rabo gu-e. 

30Aaron nah patu malinjiu agu Mathenkiga ngutjiu Masanbo Bamga tatien 
thiurabo paniu sibo fainidungse jeng chinnia khairabo-e. 

31“Aaron nai panahmaitu tatien pikhaiboga thinbo michi janse khoilujiu 
masanbo bamga suanglo. 

32Iniu bambo Mathenky kamun gase takamga masiakbo taruakse nai haise 
paliuniu tiurabo-e. 

33Paliutu tatien pikhaiboga thinbo, nuan kuak khaira charathiubo gase tiurabo-
e. Haise singkumai ronna tiurabo-e, palamra haise masanbo-e. 

34Chami tadi, taruak tadi nsuan tiubangbo hinase ruthon mirabo-e, palamra 
haise masanbo-e. 

35“Iniu nakhuga chamtan pikhaibo kumgapjiu tatien pikhaibo tiense, Aaron nai 
panahmaileng jeng chinnia kamkhailo. 

36Naimachang naliuniu kabuichi khat-khat charathiu khailo, sichiusai nuanse 
kuak khai bine. Haisiniu rathakbam tudi kam masan khai rabo-e. Sichiujiu haise 
kam masan khaira takisy-sa taikhailo. 

37Haise jeng chinnia lungga naimachangna kamlo. Sichiusai rathakbamse 
masansiak mirabo-e, khatdi mai khat kumboniu sise dikhaisai, masanbo pumtan 
siniu patu kam masakhai rabo-e. 

Naimachang Wakadbo 
(Par 28.1-8) 

38“Wanglanrabo tingga, naimachangna rathakbam gase, milypoi tingkum khat 
tangmibo nia-nia rathak thiujiu kadkhailo. 

39Milypoi khat siniu nsuan, khat siniu chawan chiujiu kadkhailo. 

40Karaibo milypoi gu rathak gase takhui kawibo madad khatga takisy-sa 
masanbo taju khat khai taman lujiu kadkhailo. Mumsy jawdi taju khat runkhaijiu 
kadkhailo. 

41Niabo milypoi sidi nsuan kadkhai mibo kumgapjiu, takhuidi, takisadi, jawdi 
liakjiu kadkhailo. Haise RAPIU akhuga katiu kadkhaibo-e, haibo rimse alung 
kimme. 

42Wanglanrabo chaken hinaga haichiu rukhaibo rathak hai akhuga, Iniu bambo 
Mathenky kamun gase kadkhai rabo-e. Sise Iniu wangjiu amaidungtu adaojiu, 
naliutu npao rabo bamsi-e. 

43Siga Iniu amai Israel maitu adaojiu agu ran-ranbo nbiu siniu, sibo bamtu kam 
masan khai rabo-e. 

44Iniu Mathenky situ khatdi rathakbam situ kam masan khaine khatdi Aaron nai 
panahmaitu pijiu agu singkudung thiura kamtam khaine. 

45Iniu Israel maidung ruangga lungjiu, Iniu paliu Rawang thiurabo-e. 

46Egypt dih gasu paliutu maluang padbo paliu Rawang, RAPIU se I-e, chiubo 
khatdi paliu khuga I lungrabo-e chiubo paliuniu sirabo-e. I hai paliu 
Rawang, RAPIU si-e. 

Tadpadbo 30 

Parim Wibo Mud Rukhairabo Rathakbam 
(Tad 37.25-28) 

1“Parim wibo wamud rukhairabo rathakbam khat singbom singniu kamkhailo. 

2Haise pake madai thiu rabo-e, pathenniu ncheng kariu-je-tachatkiu, padetniu 
ncheng kariu-je-tachatkiu, khatdi pakodniu ncheng samriu-je-sumkiu, kurabo-
e. Haiga kariopadbo tonse pake madaise khat thiu rabo-e. 

3Pake madaise gomrabo-e, khatdi paton kariopadbose masanbo kachia khatdi 
pakhu kamaguise kachianiu kamrabo-e. 

4Haisitu patien tenjiu ponra pake nialamse kachianiu pakhap nia kamkhailo. 

5Patense singbom singniu kamlujiu kachianiu topman khailo. 

6Ladrian Bung suangga majukiubo jusungfaise haibo rathakbam lenlam khailo. 
Haibo bam gasu Iniu naliutu adaorabo-e. 

7Aaron niu nsuan machang wamudse rukhai rabo-e. 

8Paniu chawan chamibung mataobo tinggadi machamjiu kamkhai rabo-e. Parim 
wibo wamud rathak hai wanglan rabo chaken-ga saomakjiu kamrabo-e. 

9Haibo rathakbam riga, wadao khatdi suimakbo wamud, wakhao rathak, maksai 
katiubo rathak thiukhai mane, khatdi haibo riga jawdi runkhai mane. 

10Takum khat lungga Aaron niu rathakbam gase kariopadbo ton madai gase 
wakhao zai kajin khaijiu nuan leng rathak thiukhaijiu kam masan khai rabo-e. 

Wanglanrabo chaken hinaga haise takum machang kamrabo-e. Rathakbam 
haise masansiakjiu kamrabo-e, haise RAPIU aleng kadkhai rabo-e.” 

Rapiu Niu Bamrabo Mathenky Gu Ramkha 
11 RAPIU niu Mose khuga din-e, 

12“Nangniu Israel mai riak raoboga, mai hinaniu pagu ringting jengniu paman 
pirabo-e, sichiusai chamairiak raobo tingga, pariga wakasa wanglakge. 

13Pariakga chakkhaibo mai hinaniu, mathiuniu suikhaibo riatgu rangkang tajuse 
pirabo-e. Mai hinaniu sise akhuga kadkhai rabo-e. 

14Pariakga chakkhai mibo mai hina, chiubora takum makai tangmibo maksai 
sibo riga bammai hinaniu sibo manse akhuga pirabo-e. 

15Kalek wimaidi pimakeng sonmak rabo-e, kaleksa maidi pi matam sonmak 
rabo-e, paliuniu paliu ringting man pirabo-e. 

16Haibo rangkangse Israel mai khugasu khom madui lujiu Iniu bambo Mathenky 
akhiraboga thinpiu rabo-e, sichiusai Iniu paliutu gukhaira maningtao khairabo-
e.” 

Tataagigu Tathikuang 
17 RAPIU niu Mose khuga din-e, 

18“Tataaginiu kambo tataagi tathikuang kadibo khat kamlo. Haise Mathenky nai 
rathakbam kakga tadui masunkhai lujiu khairabo-e. 

19Haise Aaron nai panahmainiu paliu phi, paliu ben nkhiura leng-e. 

20Paliuniu Mathenky lungga ngutlujiu rathakbamga katiugu rathak thiu 
makhaga kamrabo-e, sichiusai paliutu kamshat lakge. 

21Paliuniu shai makra, paliu phi, paliu ben nkhiu rabo-e. Haise paliuniu khatdi 
paliu tah-nahdungniu majairabo cheng-e.” 

Manukkhai Rabo Wasa 
22  RAPIU niu Mose khuga din-e, 

23“Parim withubo maruta taju charuk, takigee kawibo taju sum, chakhatjiu 
parim kawibo taju sum, 

24khatdi khasaniu taju charuk thinlujiu, takisy-sa taju madaiga khai aruang 
khailo (pakhiangnase mathiuniu tadbo taju gasu kamrabo-e). 

25Sichiusai parim wibo wasa kumjiu masanbo manuk khaibo tiense kamlo. 

26Haise thinlujiu Iniu bambo mathenky, Ladrian Bung, 

27wakai nai sibo maniadung, chamibung khaibam nai sibo maniadung, parim 
wibo kadkhaibo rathakbam, 

28maring rukhaibo rathakbam nai sibo maniadung khatdi wakhaibo kuangse 
manuk khaijiu taikhai rabo-e. 

29Haidungse haichiujiu kadkhailo, sichiusai paliuse masansiak mirabo-e, 
sichiujiu haidungtu dikhaibo mai hinatu pagu masanbo pumtan siniu kam 
masakhai rabo-e. 

30Sichiujiu Aaron nai panahmaitu atien thiura singkudung leng tatien pikhailo. 

31Israel maikhuga haichiu dinlo, ‘Masanbo wasa manuk khaijiu taikhaibo hainiu 
wanglan rabo chaken hinaga atien thiura leng-e. 

32Haise maidiu-maida maikhuga wadaodi kammak rabo-e, khatdi haikumbo 
thak hai naliuniu kakibo thakga kamjiu thinbo suimakge. Haise masanbo-e, siniu 
naliuniu haisitu masanbo leng thinrabo-e. 

33Singku makjiu haikumbo thak kammai, maksai haikumbo thak thinpiumai 
situ, wadao khatdi amaileng chakkhai tami rabo-e.’” 

Parim Wibo 
34 RAPIU niu Mose khuga din-e, “Pahangga raokhaibo parim wibo: stacte, onycha, 
galbanum khatdi masanbo parim wibo wasa machamjiu thinlulo. 

35Paliutu khai aruang lujiu parim wibose kamkhailo. Haisitu kam masan khaira 
mataidi kasia khailo. 

36Kasiase pamud kamlujiu, Iniu bambo Mathenky, Ladrian Bung masuangga 
mara khailo. Haibo wamudse masansiakbo leng kamrabo-e. 

37Haibo parim wibo thakse naliu lengra kambo suimakge. Haise masan siakjiu 
aleng kadkhaibogu thiurabo-e. 

38Mai khatniu haikumbo parim wibo thinsai, patuse amaileng chakkhai lakge.” 

Tadpadbo 31 

Rapiu Bamrabo Mathenky Thiura Tasiam Simai 
(Tad 35.30; 36.1) 

1 RAPIU niu Mose khuga din-e, 

2“Iniu Judah kiphiu gasu Hur tah, Uri nahpiu, Bezalel tu kada khaimide. 

3Iniu patu bensiam hina kamsira ningting, tasi khatdi pumtan hina niu phuikhai 
mide. 

4Paniu kachiadi, rangkang gidi, tataagidi thinsijiu palun kamlura; 

5khatdi tatiu-tatah kamsira, tasingdi marim sira, sichiujiu bensiam hina kamsira 
pikhai mide. 

6Patu maluang tatien thiura, Iniu Dan kiphiu gasu Ahisamach nahpiu, Oholiab tu 
kadakhai mide. Iniu patudi bensiam hina kamsira pumtan pikhai mibo-e, 
sichiujiu Iniu kamlo chiujiu chamtan pimibo hina panainiu kamlubui-e; 

7siniu I bambo Mathenky, Ladrian Bung nai pagom, Mathenkiga karukhaibo 
hina, 

8wakai nai sibo maniadung, masanbo kachiagu chamibung khaibam nai sibo 
maniadung, parim wibo maruta rurabo rathakbam, 

9maring rukhaibo rathakbam nai sibo maniadung, tathikuang nai padung, 

10Aaron nai panahmainiu piurabo singkugu nkiubo chapuan-tania hina, 

11manuk khaijiu taikhai rabo wasa, Masanbo Bam leng parim wibo maruta hina, 
Iniu nakhuga chamtan pikhai mibo kumgapjiu panainiu kamrabo-e.” 

Mathakbo Tingmik, Tabamnai 
12 RAPIU niu Mose khu chamtan pijiu 

13Israel mai khuga dinkhaira din-e, “Agu mathakbo tingmik, Tabamnai hai majai 
rabo-e, palamra wangkinbo chaken hinaga, I hai RAPIU si-e, khatdi naliu hai 
amai-e chiubo lenra leng-e. 

14Naliuniu mathakbo tingmik hai majaisiak rabo-e, palamra haise masanbo-e. 
Mai khatniu haisitu majai makjiu, tatien thiusai, patu kamshatmi rabo-e. 

15Naliuniu naliu tien thiura jeng charuk bamme, chiudi chinniabo tingmik haise 
aleng kadpadbo tingmik thiurabo-e. Mai khatniu sibo tingmikga tatien thiusai 
patu kamshat mirabo-e. 

16Israel maidungniu haibo tingmikse ladriat gu madan thiujiu majai rabo-e. 

17Haise Israel mai nai akakga tingthenggu madan thiurabo-e, palamra RAPIU, 
Iniu jeng charuk lungga tinggen nai kadihtu damlujiu, pachinniabo nai hai tatien 
hina gasu mathakjiu manid mibo-e.” 

18Sinai Luong gasu Tingwang niu Mose tu npaolubo saiga, Tingwang papum 
siakniu chamtan raokhaibo tatupek niase, paniu pakhuga pikhai bide. 

Tadpadbo 32 

Kachia Tomchi 
(Taj 9.6-29) 

1 Mose niu maluang lamsu kiuta miboga, paniu siga pating thengjiu bamkhang 
miboga, maidungniu Aaron khuga wanglujiu din-e, “Aliutu Egypt dih gasu 
maluang padbopiu, Mose khuga degu padmibo gulo aliu sitangta mide; siniu 
aliutu maluang khaira chara khat damkhai sulo.” 

2Aaron niu paliu khuga din-e, “Naliu nao-nahdungniu malan bambo kachia-
landungse lupad lujiu akhuga khoiwanglo.” 

3Siga mai hinaniu paliugu kachia-landungse lupad lujiu pakhuga wang pikhaide. 

4Paniu chalandungse khoilujiu, langpad lujiu kachia tomchi khat meng kampad 
khai bide. Maidung siniu din-e, “Israel mai yo, haise Egypt dih gasu aliutu 
maluang padbo aliu ra si-e!” 

5Sichiujiu matomchi meng suangga rathakbam khat thiukhai lujiu, haichiu 
pisikhai sude, “Nsuannai RAPIU tu chakhuang thiubo ngee khat kamrabo-e.” 

6Pasaibonai nsuan kalu, paliuniu maring rukhaira khatdi akadbo rathak thiu 
khaira, wakhaodung juwang karen sude. Maidung siniu maluadse tiura wangjiu, 
jaw sak maniu lujiu npui-npiu thiu sude. 

7 RAPIU niu Mose khuga din-e, “Kalangjiu kiusulo, palamra nangniu Egypt dih 
gasu maluang padbo maidungse nuan kam mide, khatdi atu suita mide. 

8Paliuniu majaira Iniu pikhaibo chamtanse paliu phutmide; sichiujiu paliuniu 
kachia tomchi meng khat kamlujiu, sisetu kahumjiu siga charathiu bamde, Sibo 
ra siniu paliutu Egypt dih gasu maluang padbo-e chiujiu paliu din bamme. 

9Paliu hai dejiukha paliu lung tanlo chiubo I si-e. 

10Tuhoira atu khamra kamtalo. Paliutu alung pommide, sichiujiu Iniu paliutu 
kam maha mine. Sibosai Iniu natu khatdi nakai-kiktu kadibo jat pithiu khai 
bine.” 

11 Chiudi Mose niu RAPIU pagu Tingwang khuga khengjiu dinsude, “RAPIU yo, 
nagu kadi-kathengbo pumtan siniu Egypt dih gasu nangniu gupad khaibo 
maidung haitu dekamjiu nalung haibo pom-pom ralo? 

12Dekamjiu nangniu Egypt dih gasu namaidungtu puipad lujiu paliutu maluang 
gasu kamshatjiu kam mahakam mibo-e chiujiu pi Egypt maitu dinkhai ralo? 
Nalung pomkhai talo, nalung likhaijiu namaidung riga kasabo phungwang khai 
mane. 

13Navangmai, Abraham, Isaac khatdi Jacob paliutu maningtao khailo. Nangniu 
paliu khuga ladriat thiuting khaijiu paliu kaikikdung tingpukga chagandung 
jiukha pikhaine khatdi kadih pakhiangna hai tingthengjiu paliugu thiune 
chiubose maningtao khailo.” 

14Sijengniu RAPIU niu palung likhaijiu, pamaidung riga wa kasabo piwangne 
chiujiu kapin khaibose piwang khai makge. 

15Jai nialam ladriat raokhaibo tatupek niase ponlujiu maluang gasu Mose nkum 
sude. 

16Tingwang papum siakniu ladriatse tatupek gase raokhaibo-e. 

17Maidungniu marajiu senbambo khuanse Joshua niu chiulujiu Mose khuga din-
e, “Rijiky gase chari thiubo khuan kumbo I chiu-e.” 

18Mose niu din-e, “Sibo khuanse chari ngambo khuandi makge, maksai ngam 
makjiu kapbo khuandi makge; haise chalui thiubo khuan-e.” 

19Mose niu rijiky gase wang matomchi mengse ngaoboga, palung pomchang-
pom sude. Paniu ponkinbo tatupekse maluang phiga paniu taliangkiu 
npuakpang mide. 

20Matomchi mengse paniu khoilujiu pamud thaonoi-noi lujiu khatdi langlujiu 
taduiga kariu-aja khailujiu Israel maitu pisak khai sude. 

21Paniu Aaron khuga din-e, “Maidungniu nakhuga degu kamjiu, nangniu paliutu 
haijiukha kasabo nuanse pi kamkhai jiulo?” 

22Aaron niu paokakge, “Atu nalung pommane, haimaidung siniu dejiukha kasa 
kamnilo chiubo nang sibamme. 

23Paliuniu akhuga din-e ‘Aliutu Egypt dih gasu maluang padbopiu, Mose khuga 
degu padmi gulo chiubo aliu sitangta mide, siniu aliutu majang khaira chara khat 
aliuleng damkhailo.’ 

24Sichiujiu paliu khuga kachia tiu-taa bambose akhuga khoiwanglo chiu Iniu 
dinboga, paliuniu akhuga khoiwang-e. Iniu sibo tiu-taadungse khoilu chamijiuga 
thonkhaiboga haibo tomchi mengse padmibo-e!” 

25Maidung situ Aaron niu thinman ngamlak mibo khatdi paliugu mikremai 
suanga kapangbo ngam kammibose Mose niu ngaolude. 

26Sijengniu rijiky rengmun-ga paniu chaplujiu sensude, “RAPIU khulam chapmai 
hina hailam padlo! Siga Levi mai hina pamungga wang chap magui sude, 

27siga paniu paliu khuga din-e, “Israel mai Rawang, RAPIU niu naliu mathiu 
khuga chamtan pi-e, sisera naliu heng thinlujiu haibo rengmun gasu rijiky 
pakhiangna tadronjiu naliu singnadung, naliu kahdung, khatdi naliu kiningmai 
hinatu kamshat milo.” 

28Levi maidungniu palad piujiu, sibonai chamai sang sum kumbotu kamshat 
mide. 

29Mose niu Levi mai khuga din-e, “Thainai naliuniu RAPIU tien thiuboga naliu 
pumsiakniu singku thiura chiujiu naliu nahdung khatdi naliu singnadungtu 
kamshatjiu kadpad mibo-e, siniu RAPIU niu pagu thoidamse naliu riga pikhai 
mide.” 

30Pasaibonai Mose niu maidung khuga din-e, “Naliuniu kapingbo nuan kam 
mide. Chiudi tuhoi Iniu maluangga RAPIU khuga khanglan mataine; siga naliu 
nuan kuak khaira Iniu kheng lanne.” 

31Sichiu Mose niu RAPIU khuga malanwang haichiu dinsude, “Maidung hainiu 
kapingbo nuan kam mide, Paliuniu kachia khoilu chara khat damlujiu haisitu 
kahum mide. 

32Lungsajiu paliu nuan kuak khailo, chiudi nangniu kuak khai lakge chiusai, 
nangniu namaidung zan raokhai bambo ariakkhuang gasu azanse nunthon 
milo.” 

33 RAPIU niu paokakge, “Akhuga nuan kam mimai zandung ronna agu 
ariakkhuang gasu nunthon rabo-e. 

34Tuhoira tadlujiu Iniu nakhuga dinkhai mibo bamgase maidung haitu puilu 
tadsulo. Agu maza siniu natu maluang khaine chiubose maningtao bamlo, chiudi 
paliu nuan jengniu, Iniu paliutu sajai pirabo tingse wangkinne.” 

35Sichiujiu RAPIU niu maidung riga chararen langwang khai-e, palamra paliuniu 
Aaron tu manomjiu kachia tomchi-meng macha padra kambo donniu-e. 

Tadpadbo 33 

Sinai Luong Phutmira Rapiu Niu Israel Maitu Chamtan Pikhaibo 
1  RAPIU niu Mose khuga din-e, “Nang khatdi nangniu Egypt dih gasu majang 
padmai, haibo bamtu phutlujiu, Iniu Abraham, Isaac khatdi Jacob khatdi paliu 
kai-kikdungtu pikhaine chiujiu ladriat thiukhaibo kadih lamse tadsulo. 

2Naliutu majang khaira Iniu agu mazatu langkhaine, khatdi Iniu Canaan mai, 
Amor mai, Hitt mai, Periz mai, Hiv mai khatdi Jebus maitu hathon khai bine. 

3Naliuniu kadih kawibo patam bambo lam tadrabo-e. Chiudi I apumsiakniu 
naliutu maluang tad lakge, palamra naliu hai naliu lung tanbo mai-e, siniu Iniu 
naliutu npuikiga kam mahami sune.” 

4Maidungniu haise chiuluboga, paliu lung chariujiu tatiu-tatah khaita mide. 

5Paliu khuga dinra RAPIU niu Mose khuga chamtan pikhai-e, “Naliu hai chalung 
tanbo maidung-e. Pawan khatnakha Iniu naliutu maluang taddi, Iniu naliutu 
kam mahami rabo-e. Tuhoira naliugu tatiu-tataadung lupad milo, sichiusai naliu 
khuga degu kamkhai ralo chiubo Iniu maning rabo-e.” 

6Sijengniu Sinai Luong phutlubo sai, Israel mainiu tatiu-tataa khaita mide. 

RAPIU Bambo Mathenky 
7Israel mainiu mathenky len machang Mose niu masanbo Mathenky se rijiky 
gasu diubi jat-jatjiu kamkhai khai-e. Haisitu RAPIU bambo Mathenky chiujiu ku-
e, sichiu mai khatniu RAPIU khuga wa maniu kanibo bamsai, paniu sibo bamga 
tadrabo-e. 

8Mose niu siga tad machang, maidungniu paliugu mathenky kamun-ga chaplujiu, 
Mose niu palungga ngut makthen phui bambo-e. 

9Mose niu ngutmiboga, kamuang tiangse kiujiu, Mathenky kamun gase 
bamjiu, RAPIU niu Mose tu kamuangjiu gasu npao-e. 

10Mathenky kamun gase kamuang tiangse maidungniu ngaogap sai kinkiu 
kahumme. 

11RAPIU niu Mose tu mai khatniu pakamaitu npaobo kumjiu zudaojiu npao-e. 
Sichiujiu Mose niu paliu rijiky gase malanwang mide. Chiudi patu nkhabo 
akhangmaina, Nun nahpiu Joshua sira Mathenkiga bam mibo-e. 

Pamaidungtu Majang Bamra RAPIU Niu Ladriat Thiukhaibo 
12Mose niu RAPIU khuga din-e, “Maidung haitu uibo kadihga atu maluangtad 
khailo chiujiu dinbo haira pachang-e, chiudi saotu nangniu atu majangtad 
khaira, langkhailo chiubo akhuga dinkhai makge. Nangniu atu simasan bamme 
khatdi nachun kim-e chiujiu dinkhai-e. 

13Sichiusai tuhoira, nangniu karangbose akhuga dinkhailo sichiusai Iniu natu 
machajiu achun kimjiu bamrabo-e. Haibo jattu nangniu nagu thiura kadakhai 
mide chiubodi maningtao khailo.” 

14 RAPIU niu din-e, “Iniu natu majang tadne, khatdi pijiu chari ngamkhaine.” 

15Mose niu paokakge, “Nangniu aliutu majangtad lakge chiusai, aliutu haibo bam 
piphut khai mane. 

16Nangniu aliutu majangtad khai maksai, dechiujiu nangniu akhuga khatdi 
namaidung khuga nalung kim bamme chiubo maidungniu silu ralo? Nangniu 
aliutu maluang bambo siniu, kadihpiriga lungbammai kakimai khugasu aliutu 
sitamsin lubui-e.” 

17 RAPIU niu Mose khuga din-e, “Nangniu khengbo kumgapjiu Iniu kamkhai bine, 
palamra Iniu natu simasan siak bambo-e khatdi nakhuga Iniu achun kimme.” 

18Siga Mose niu kheng-e, “Lungsajiu, nangniu bambo nagu ran-ranbo nbiuse atu 
lenkhailo.” 

19  RAPIU niu paokakge, “Iniu namasuangga agu kendibose madukhai bine, 
khatdi chamtan masanbose Iniu kukhai bine. I hai RAPIU si-e, sichiujiu Iniu 
kadalumai situ lungsa khai bine. 

20Iniu natu azu lenlakge, palamra mai khatniu azu ngaolujiu ringbam silakge, 

21chiudi haiga pabam khat, amungga tatukang rigase nang chapraleng bamme. 

22Iniu agu kendibo ran-ranbo nbiuse tadwangboga, Iniu naleng lekhai nbambo 
tukang gase khai lujiu, Iniu tadwang loimakthen natu abenniu kabakhai bine. 

23Sichiu Iniu aben khoipad misai, nangniu azulam ngaomakjiu, aduklam ngao 
sune.” 

Tadpadbo 34 

Lon Niabo Gu Tupek 
(Taj 10.1-5) 

1 RAPIU niu Mose khuga din-e, “Karaibo tupek kania nangniu kampang mibo 
tupek kumbo nia ruipadlo, sichiusai Iniu karaiga raokhaibo lad kumgapjiu 
raokhai bine. 

2Nsuannai nsuan kaden lujiu Sinai Luongga atu adaora khanglo. 

3Mai khatdi nasai suikhangbo suimakge, mai khatdi sibo maluanggen jam 
khatnadi ngaobo suimakge, khatdi sibo maluang phiga mily maksai khaorui 
khatniudi piubuan tagibo suimakge.” 

4RAPIU niu chamtan pikhaibo kumjiu, Mose niu tatupek nia ruilujiu pasaibonai 
nsuan kalu sise ponlujiu Sinai Luonglam khang mide. 

5 RAPIU niu kamuang gasu kiulujiu, siga patu maluang chapde, 
khatdi RAPIU zan masanbose dinkhaide, 

6RAPIU niu pamasuangga chaplujiu haichiu dinsude, “RAPIU, Ira chalungsaboniu 
phuibo, chalung pomnuang makbo chiudi lungsiat kadibo siniu phuijiu bambo 
chamchangbo piu-e. 

7Agu ladriattu Iniu chaken sang-sang majai khaijiu, kasabo nai nuantu kuak 
khaibo piu-e; chiudi nuan tenbo puipiu jengniu chaken pasumbo khatdi 
pamadaibo katang paliu tah-nahtu sajai pikhai rabo-e.” 

8Mose niu kalangjiu kadihga makhumkiu kahumde, 

9Paniu din-e, “RAPIU yo, nangniu aliu khuga pachangjiu nalung kimme sai, aliu 
sai suitad khaira Iniu khengbo-e. Haibo maidungse paliu lung tan-e, chiudi 
aliugu kasabo nai aliu nuanse kuak khailo, khatdi aliutu namaileng lukhailo.” 

Ladriatse Kamsan Lanbo 
(Tad 23.14-19; Taj 7.1-5; 16.1-17) 

10 RAPIU niu Mose khuga din-e, “Tuhoi Iniu Israel mai khuga ladriat thiu-e. 
Kadihpiriga lungbo mai jat khat khugadi kamkhai matai makbo kadibose Iniu 
paliu khuga kamkhai bine. RAPIU Iniu kadibose kamkhaiboga mai hinaniu 
ngaosune palamra mai pingbo ngamse naliuleng Iniu kamkhai bine. 

11Iniu thainai naliu khuga pikhaibo tacheng-tajaidungse majai lulo. Iniu Amor 
maitu, Canaan maitu, Hitt maitu, Periz maitu, Hiv maitu khatdi Jebus maitu naliu 
tadngutboga hathon khai bine. 

12Naliuniu tadngut rabo kadihga lungmaidungtu khat thiura kammane, palamra 
siseniu naliu shairabo thak thiulu bui-e. 

13Sibosung, paliugu rathakbamse rathon milo, paliugu masanbo tusomdi kam 
maha milo, khatdi paliu rapui Asherah mengtu kam maha milo. 

14“Kakibo ratu kahum mane, palamra RAPIU, Ira ka-angatbo situ wakhatdi 
suimakge. 

15Sibo dihga lungmai situ khat thiura kam mane, palamra paliuniu paliu ratu 
kahumjiu, charathiubo gase naliutu kukhaisai paliu radung khuga kadkhaibo 
katiu-kasakse tiura naliutu hiam sune. 

16Naliu nahmai siniu sibo sangdiumai puidungtu maluang lungjiu, paliu 
radungtu kahumboga jukhaijiu atu malumsui makboga jukhai sune. 

17 Chaginiu dambo rameng situ kahum mane. 

18 Chakhi jaomakbo Taruak Ngeese changi rabo-e. Iniu naliutu chamtan pimibo 
kumjiu, Abib hiuga jeng chinnia hai pajui khaimakbo taruak tiulo, palamra 
naliuniu sibo hiuga Egypt dihtu phutmibo-e. 

19 “Naliu nah narai hina khatdi khaorui piangrai thubo hinase agu-e 

20Chiudi piangrai thubo qonniam sira sibo sung milypoi kadkhaijiu naliuniu 
liulan rabo-e. Naliuniu liulan maksai pawongcheng kamtang milo. Npiumai nah 
narai hina tudi liulan rabo-e. “Mai khatniudi wa kadkhaira jaomakjiu akhuga 
wangbo suimakge. 

21 “Naliu ngam kamra jeng charuk bamme, chiudi pachinniabo naise wakam 
mane, chalu phubo tingga tadi, atiat tingga tadi kambo suimakge. 

22 “Naliugu miusy atiat raithubo tingga Atiat Ngeese changi rabo-e, khatdi 
chaken tingga naliugu charasyse atiat lubo tingga Kapuang Ngeese kamrabo-e. 

23“Takum khat lungga, Israel mai Rawang, RAPIU atu kahumra naliu maipiu hina 
wanglon sum rabo-e. 

24Iniu naliu masuangga jatdungtu hathon padmibo saiga, khatdi naliu kadihse 
pidikhai bidasai, mai khat tudi pijiu changee lonsum lungga hai naliutu ngambo 
suimakge. 

25 “Naliuniu akhuga wakhao gikhaijiu charathiubo tingga, chakhi khaibo taruak 
kadkhai mane. Kenpadbo Ngeega langtiubo mizanse pasaibo nai nsuan tangbo 
khai nbambo suimakge. 

26 “Takum machang naliuniu atiat raithubo miusyse RAPIU kyga phungwanglo. 
“Milypoitu maksai kamipoitu papui nduiga langmane. 

27 RAPIU niu Mose khuga din-e, “Haibo chamkengse raokhai lulo, palamra Iniu 
nakhuga khatdi Israel mai khuga ladriat thiukhaibose haibo chamkengdung 
gasu sirabo-e.” 

28Mose niu siga RAPIU tu nchun, n-nien atai wadi tiumak-sakmakjiu maluang 
bamkhang-e. Paniu ladriatgu tatupek rigase Ladrian Kariuse raokhaibi-e. 

Mose Niu Sinai Luong Gasu Nkumbo 

29 Mose niu Sinai Luong gasu Ladrian Kariuse, ponlu nkumboga pazuse bensatjiu 
nkumme, palamra paniu RAPIU tu npaolujiu nkumbo-e, chiudi sise para silu 
makge. 

30Aaron khatdi mai hinaniu Mose tu phui sude, sichiujiu pazu bensat bambose 
ngaolujiu paliu ping mide. 

31Chiudi Mose niu Aaron tu khatdi Israel maigu jupao mathiutu kujiu, paliu 
mathiu patu npao sude. 

32Sibosai Israel mai hina pakhuga wangboga, RAPIU niu Sinai Luong gasu 
pikhaibo chamtan hina Mose niu paliu khuga pikhai bide. 

33Mose niu paliutu npaolubo sai, paniu pazuse takum mide. 

34RAPIU niu bambo Mathenky gase Mose niu tadbo wan machang pazuse lepadle. 
Sichiujiu paniu npad lanboga, pakhuga chamtan pikhaibo hinase, paniu Israel 
mai khuga dinkhaibi-e. 

35Sichiujiu pazu benbo biuse paliuniu ngao-ngao-e. Sichiujiu paniu pasaibo 
nai RAPIU tu npaolan makthen pazu gommi-mi-e. 

Tadpadbo 35 

Tabamnai Majairabo Cheng 
1Mose niu Israel mai hinatu kumadui lujiu paliu khuga din-e, 
“Haichiujiu RAPIU niu aliutu chamtan pikhai-e: 

2Naliuniu naliu tien thiura jeng charuk bamme, chiudi pachinniabo 
naisira, RAPIU akhuga masansiakbo thiujiu mathak rabo-e. Sibonai tatien 
thiumaitu kamshatmi rabo-e. 

3Tabamnaise naliu kygadi chami thiu mane.” 

Masanbo Mathenkiga Wa Kadkhaira 
(Tad 25.1-9) 

4Mose niu Israel mai mathiu khuga din-e, “RAPIU niu haichiujiu naliutu chamtan 
pikhai-e: 

5RAPIU khuga wa kadkhailo. Mai hinaniu kachia, rangkang maksai tanaagi; 

6fainoi kawibo, majaibo, hengtarikbo khatdi kahengbo wakhaogiu fai, 
kamigiuniu dakbo fai; 

7kamichi giuniu padui sumlubo fai, chamigi kawibo, singbom-sing; 

8chamibung leng wasadui, manuk khaira wasa khatdi parim wibo maruta; 

9tabaipum khatdi singku diboniu piurabo tatiu-tatah kumbo pachun-chunbo 
saisuijiu kadkhaira phungwangbo sui-e. 

RAPIU Bambo Mathenky Gu Maniadung 

(Tad 39.32-43) 

10“Naliu ruanggasu wakam sibo mai hina wanglujiu, RAPIU niu chamtan pikhaibo 
hina kamrabo-e: 

11Mathenky, sibo gom khatdi pagomtu malui khaibo pakan nai patang; 

12Ladrian Bung, patiang, pagom khatdi sisetu gomkhaira jusungfai; 

13wakai nai patiang, siga ngutrabo mania hina, khatdi Tingwang khuga 
kadkhairabo taruak; 

14chamibung khaibam khatdi siga ngutrabo maniadung, chamibung nai padui; 

15parim wibo maruta rukhaira nai patiang, manuk khaira wasa, Mathenky 
kamun gombo jusungfai; 

16wa kadkhairabo rathakbam nai sibo tiangga jaobo tataagi khatdi siga ngutrabo 
maniadung, wakhiurabo chakuang khatdi padung; 

17ngutrabogu jusungfai, patiang nai padung, kalungga ngutrabo kamun-ga 
khaibo jusungfai; 

18pamathuk-kan nai Mathenky leng chariang khatdi siga ngutrabo maniadung; 

19Masanbo bamga paliu ngutbo tingga khairabo fainidung khatdi Aaron nai 
panahmainiu piurabo masanbo fainidungse kamrabo-e. 

Maidungniu Wa Kadkhaira Phungwangbo 
20Israel mai hina tadmide, 

21sichiujiu RAPIU bambo Mathenky thiura mai hinaniu pachun-chun saisuijiu 
paliugu maniakad phungwang sude. Kahumboga ngutrabo khatdi singkumai 
faini hina, pageng bambo hina paliuniu phungwang-e. 

22Maipuidi, maipiudi paniu machun chunbo saisuijiu karukhaira npin, chalan, 
njung-khap, tatiu-tataa khatdi kachiagu mania jat hina RAPIU leng kadkhai-e. 

23Fainoi kawibo, hengtarikbo maksai chakhaogiu fai kahengbo, kamigiu fai, 
kamichi giuduiniu sumlubo fai, maksai chakhaogiu fai kawibo hina phungwang-
e. 

24Rangkang nai tataagi kabammai hinadi RAPIU leng kadkhaijiu phungwang-e. 

25Pabensiam kawibo puidung niudi chalang kawibo, majaibo, hengtarikbo 
khatdi hengmarenbo paliuniu kamlubo hina phungwang-e. 

26Paliuniu kamigiu langdi kamwang-e. 

27Jupaodung siniu tabaipum khatdi singku fai-niga khaira khatdi gatop leng 
waniadung, 

28khatdi parim wibo wamud nai chamibung leng wasadui, manuk khaira wasa 
khatdi parim wibo wasadung phung wang-e. 

29Mose khuga chamtan pikhaibo hina Israel mai hinaniu RAPIU leng pachun-
chun saisuijiu wa kadkhaira phungwang-e. 

RAPIU Bambo Mathenky Thiurabo Maidung 
(Tad 31.1-11) 

30Mose niu Israel mai khuga din-e, “RAPIU niu Judah kiphiu gasu, Hur kiphiu 
khatdi Uri nahpiu Bezalel tu kadakhai mide. 

31Tingwang niu patu pagu pumtan niu piphui khai lujiu, wa kamrabo tasi, 
ningting khatdi pumtan hina pikhai mide, 

32sichiujiu paniu kachia, rangkang khatdi tanaagi gasu wathak kamra, 

33paniu tatiu-tatah kamra, tasing bungra khatdi bensiam hina kamrabo-e. 

34RAPIU niu paleng, Dan kiphiu gasu, Ahisamach nahpiu Oholiab tu pikhaijiu 
paniu kakimaitu katikhai rabo-e. 

35Paniu paliutu wa bungra, pagiak raokhaira khatdi chafai kawibo dakra; 
majaibo, hengtarikbo khatdi heng marenbo khatdi katam-tambo fai dakraleng 
ningting pikhai mibo-e. Paliuniu wahina khatdi pagiak kawi-wibo hina 
raokhaira kamlubui-e. 

Tadpadbo 36 

1Bezalel, Oholiab khatdi RAPIU niu ningting tasi pikhai mibo maidung siniu 
masanbo Mathenky se nde chiujiu kamkhai ralo chiubo paliuniu pakhiangna 
sijiu RAPIU niu chamtan pikhaibo kumjiu thiurabo-e.” 

Maidungniu Kalen Kengjiu Phungwangbo 
2Mose niu Bezalel, Oholiab khatdi RAPIU niu wakam sibo ningting pikhai mimai 
khatdi nkhakhai nimai mathiutu kulujiu changamse kamra paliu khuga 
dinkhaide. 

3Masanbo Mathenky thiura Israel mainiu kadwangbo mania hinase paliuniu 
pakhu gasu daolude. Chiudi Israel mainiu nsuan machang paliugu 
maniakaddungse phungwang saomakge. 

4Sichiujiu wakam kasimaidung siniu Mose khuga tadle khatdi, 

5sise paokhai-e, “RAPIU niu chamtan pikhaibo suang nkiujiu maidung siniu wa 
phungwang bamme.” 

6Sijengniu rijiky tadronjiu Mose niu Masanbo Mathenky jengniu wa pisanta mira 
chamtan khailan sude; sigasu maidungniu wa phungwangta mide. 

7Phungwang khai mibo siniu changamse mali-malanjiu loikhai mide. 

RAPIU Bambo Mathenky Thiubo 

(Tad 26.1-37) 

8 RAPIU bambo Mathenkyse wakamsi thumai siniu thiu-e. Paliuniu haise fainoi 
kawibo, majaibo, hengtarikbo khatdi heng marenbo faitap kariu khoilujiu pakan 
phungbo wakhaomeng sidi charui khai-e. 

9Chafai-tap hinase pathen padet machamme, pathenniu chakhet charuk-e, 
padetniu chakhet nia-e. 

10Paliuniu pathom khatga failep mangiu-ngiu charui aruang khai-e. 

11Paliuniu pathom hinagu pataigase majaibo fainiu pari kamkhai-e. 

12Paliuniu karaibo thomgu raithubo failep gase pari ringiu kamkhai-e. 

13Paliuniu pathom nia situ pijiu aruang khaira, kachianiu pari ringiu kamkhai-e. 

14Paliuniu Mathenky topse, kami giuniu daklubo failep kariu-je-khatkiuniu 
kamme. 

15Paliugu pathen padetse machamme, pathenniu chakhet kariu sumkiu, 
padetniu chakhet nia-e. 

16Paliuniu thom khatga failep charuk, khatdi khatganiu failep mangiu chiujiu 
charui khai-e. 

17Paliuniu kanabo thomgu kanambo failep gase pari ringiu, khatdi khatbo 
thomgu failep gadi pari ringiu kamkhai-e. 

18Paliuniu pathom nia situ pi-aruang khaira patopse tataaginiu pariu ringiu 
kamkhai-e. 

19Paliuniu patop nia kamkhai lanjiu, khatniu kamichi giuniu sumlubo kahengbo, 
khatniu chamigi kawiboniu lenlam topleng kamkhai-e. 

20Paliuniu Mathenky kamun pise singbom singniu kamkhai-e. 

21Pakan hinase chakhet madai ku-e khatdi ncheng riak charuk-je-charuk di-e, 
sichiujiu machambo kenia padle, sisera pakanse khai-aruang lura leng-e. 

22Pakan hinase pake pad kamme. 

23Paliuniu tingrun lamleng pakan makai kamkhai-e, 

24khatdi pahang lamse rangkang giniu parun hamleng atai kamkhaijiu pake nia 
situ dungmanra parunham nia-nia kamkhai-e. 

25Paliuniu Mathenky gu tingpi lamse pakan makai kamkhai-e, 

26khatdi pakan hina leng parunham nia-nia kamjiu rangkang giniu parunham 
atai kamkhai-e. 

27Mathenky kasailam tingnulamse paliuniu pakan charuk kamkhai-e, 

28sichiujiu pakamik leng pakan nia kamkhai-e. 

29Pakamik kandungse parun gasu mathuk khaijiu paton tangbo mathuk khai-e. 
Pakamik niase khatdi pakan niase haichiu kamkhai-e. 

30Sichiujiu pakan tachat nai rangkang giniu kambo parunham kariu-je-
charukkiuse kan khat khat hangga nia-nia bamme. 

31Paliuniu Mathenky rigase singbom singkan kariu-je-mangiukiuniu kam tachai 
khai-e, kan mangiuniu Mathenky jai khatlam, 

32kan mangiuniu pajai khatlam khatdi kan mangiuniu kasaigu tingrunlam 
chiujiu kamkhai-e. 

33N-gangga tachai khaibo kan siniu Mathenky paton khatlamsu pajai khatlam 
tangbo padle. 

34Sibo kan situ kachianiu makom khai-e. Sichiujiu tachai khaibo situ thinmanra 
kachia khapdi kamkhai-e, sise kachianiu makom khai-e. 

35Paliuniu majaibo, hengtarikbo khatdi hengmarenbo chakhaogiuniu daklubo 
fainoi khatdi siga pakan phungbo wameng raokhaibo khoilu jusungfai kamkhai-
e. 

36Sibo jusungfaise khinkhaira singbom singniu patiang madai kamkhai lujiu 
kachianiu paniuki kamkhai-e. Sichiujiu patiangse dungra rangkang giniu 
parunham kamkhai-e. 

37Mathenky kamun gadi paliuniu majaibo, hengtarikbo khatdi hengmarenbo 
fainoi wameng kamkhaijiu tathuak khaibo fai khoilu jusungfai kamkhai-e. 

38Haibo jusungfai leng paliuniu paniuki jaobo katiang mangiu kamkhailu, paliu 
rigase kachia-tang kamkhai-e khatdi patiangse dungra tataaginiu parunham 
mangiu kamkhai-e. 

Tadpadbo 37 

Ladriat Bung Kambo 
(Tad 25.10-22) 

1Bezalel niu Ladriat Bungse singbom singniu ncheng 45 thengbo, ncheng 27 dibo 
khatdi ncheng 27 kubo khoilu kamkhaide. 

2Paniu palungse kachia masanboniu khatdi pamung kamagui pakhiangnase 
kachianiu kamkhai-e. 

3Sise ponraleng paniu kachia-khap madai khatdi paphi madai, khatlam nia-nia 
chiujiu kamkhai-e. 

4Pontad raleng paniu singbom singniu kamlu, sise kachianiu makom khai-e, 

5khatdi sibo Bung ke machang pakhap kamkhai-e. 

6Paniu kachia kamasanbo ncheng 45 thengbo khatdi ncheng 27 dibo khuang 
khoilu pagom kamkhai-e. 

7Paniu kachia-ba khoilujiu pakan phungbo wakhao meng nia kamkhai-e, 

8pagom ton-ga wakhao khat-khat kamkhai-e. Paniu paliu situ pagom panai 
khatnakha thiura kamkhai-e. 

9Pakan phungbo wakhaose pagom riga khat-khat khulam ntao zudao lujiu, 
pakan siniu pakhiangnatu gomnam khai-e. 

Tingwang Khuga Kadkhai Rabo Taruak Leng Wakuang Kai 
(Tad 25.23-30) 

10Paniu singbom sing ncheng 36 thengbo, ncheng 18 dibo khatdi ncheng 27 kubo 
khoilujiu wakaise kamkhaide. 

11Paniu sise kachia kamasanbo khoilujiu gomkhai-e khatdi pamungse kachianiu 
raomagui khai-e. 

12Paniu ncheng 3 dibo khoilujiu pakan kamkhai-e khatdi pakan kamagui gase 
kachiadui rimkhai-e. 

13Sise ponraleng paniu paphi bambo pake madai gase kachia niu pakhap madai 
kamkhai-e. 

14Wakaise ponraleng pakan munggase patiangtu thinmanra pakhap kamkhai-e. 

15Paniu singbom sing khoilujiu patiangse kamkhai-e khatdi sise kachianiu 
makom khai-e. 

16Wakuangkai lengse paniu kachia kamasanbo khoilujiu, chakuang, chapiang, 
taduidung-piang khatdi jaw kadkhaira chakuangdungse kamkhai-e. 

Chamibung Khaibam Kamkhaibo 
(Tad 25.31-40) 

17Chamibung khaibamse paniu kachia kamasanbo khoilujiu kamkhai-e. Paniu 
padung nai pagomse kachia-ba khoilu kamkhai-e; haisitu karukhaira chiujiu 
papen, pamum khatdi patangse khatnakha thiura kamkhai-e. 

18Haise pake charuk padle, khatlam sum, khatlam sum padle. 

19Pake charuk machang majongsy niu pamum nai paku jaojiu penbambo kum 
karukhaibo papen sum-sum bamme. 

20Chamibung khaibam gom gase majongsy niu pamum nai patang jaojiu 
penbambo kum karukhaibo papen madai bamme. 

21Pake charuk hang hinaga pamum khat-khat bamme. 

22Pamum, pake, khatdi chamibung khaibamse kachia-ba pek khatle. 

23Chamibung khaibamse paniu chamibung chinnia kamkhai-e, khatdi pariang 
nai pakuang lengse kachia kamasanbo khoilu kamkhai-e. 

24Paniu kachia kamasanbo taju 35 khoilujiu chamibung khaibam nai pamaniase 
kamkhai-e. 

Parim Wibo Rukhairabo Rathakbam Kambo 
(Tad 30.1-5) 

25Parim wibo rukhaira paniu singbom sing khoilu rathakbam khat kamkhai-e. 
Haise pake madai thiubo-e, ncheng 18 theng-e, ncheng 18 di-e, khatdi ncheng 36 
ku-e. Pake madaiga kariopadbose pek khat thiu-e. 

26Sibo riga, pake madai gadi, pamun kariopadbo gadi paniu kachia kamasanbo 
khoilujiu kamkhai-e, khatdi pamung kamagui sidi kachiaduiniu rimkhai-e. 

27Haisitu ponmanra jainia lamse paniu kachia khap kamkhai lujiu patiangdi 
kamkhai-e. 

28Singbom sing khoilujiu paniu patiangse kamkhai-e, khatdi kachianiu makom 
khai-e. 

Parim Wibo Nai Wasa Manuk Khaira Taliubo 
(Tad 30.22-38) 

29 Paniu masanbo manuk khairabo wasa nai masanbo parim wibo wamudse 
parai manamwibo wasadui sidi kamkhai-e. 

Tadpadbo 38 

Rukhaibo Rathakbam Kambo 
(Tad 27.1-8) 

1Rukhaibo rathakbam leng paniu singbom sing thinlujiu kamkhai-e. Haise pake 
madai-e, pathen siniu tachao mangiu, padet siniu tachao mangiu, khatdi pakod 
siniu tachao sum-e. 

2Pake madai magase kariopadbo patang leng paniu kamkhai-e, siseniu 
rathakbam situ khat thiujiu ngaokhai-e. Pakhiangna situ paniu tanaagi khoilu 
makom khai-e. 

3Paniu rathakbamgu mania hina: chali, karathuak, chakuang, chagi-takap, khatdi 
khanglise kamkhai-e. Mania hinase tataagi khoilu kamme. 

4Paniu tataagi rendi rathakbam kan hanggase khai-e, sichiujiu sise rathakbam 
paphan tangbo padle. 

5Paniu pake madai gase ponraleng pakhap madai kamkhai-e. 

6Ponrabo katiangse paniu singbom sing khoilu kamme, khatdi sisetu tataaginiu 
makom khai-e; 

7sichiulujiu rathakbam ke hinaga pakhapse kamkhai-e. Rathakbamse 
kapiupekniu kamjiu paki kamput khai-e. 

Tataagi Kuang Kambo 
(Tad 30.18) 

8  RAPIU bambo Mathenky kamun-ga machajiu bambo maipui-dung leng paniu 
tataagi kuang khatdi sibo kuangse dungra chahiubung gasu kamkhai-e. 

RAPIU Bambo Mathenky Ga Ngutrabo Maniadung 
(Tad 27.9-19) 

9 RAPIU bambo Mathenky leng paniu fainoi kawibo khoilujiu jusungfai kamkhai-
e. Jusungfaigu tingrun lamse chakhet makai-je-niakiu theng-e, 

10sise tanaagi tiang makaigu tanaagi-ham makainiu rangkanggi tang nai takap 
siniu tungman khai-e. 

11Tingpi lamdi sise panai machamme. 

12Tingnu lamra jusungfaise chakhet kariu-je-khatkiu theng-e, sise katiang kariu 
nai padung kariu chiujiu rangkanggi tang nai takapniu tungman khai-e. 

13Kamun bambo tingbang lamsidi chakhet kariu-je-khatkiu di-e. 

14-15Kamun hinagase chakhet sum thengbo situ katiang sum nai padung sum 
kamkhai-e. 

16Pamung kamagui hina fainoi kawibo khoilujiu jusungfai kamkhai-e. 

17Katiang khaibamse tataaginiu kamme, khatdi takap, patang khatdi katiang 
makom khaibo sira rangkanggi khoilu kamme. Katiang hina kamaguibose 
rangkangginiu pi mathuk khai-e. 

18Kalunglam ngutrabo kamun-ga khaibo jusungfaise majaibo, hengtarikbo 
khatdi hengmarenbo wameng charuikhaibo fainoi kawiniu kamkhai-e. Haise 
chakhet madai-paphan theng-e, khatdi chakhet khat ku-e, haise palungga khai 
nbambo jusungfai panai machamme. 

19Haisitu tataagi khaibam madaiga bambo katiang madai siniu tungman bamme. 
Sibogu takap, pamaga makom khaibo khatdi patangse rangkang giniu kamme. 

20Mathenky mania hinase khatdi pamung kamagui hinase tataaginiu kamme. 

RAPIU Bambo Mathenkiga Thinbo Chagi 
21Ladriat Kariu raokhai lujiu khai nbambo tatupek nia bambo, RAPIU, bambo 
Mathenky thiuboga ngutrabo chagidungse haiga bamme. Chamtan haise Mose 
niu pikhaiboga Levi mainiu, singku Aaron nahpiu Ithamar hangga tatien 
thiurabo-e. 

22 RAPIU niu chamtan pikhaibo hinase, Judah kiphiu gasu Hur tah khatdi Uri 
nahpiu Bezalel niu kamkhai-e. 

23Patu nkha khaibo, Dan kiphiu gasu Ahisamach nahpiu Oholiab niu tatuse bung-
e, wamengdi raokhai-e khatdi majaibo hengtarikbo khatdi hengmarenbo faidi 
dakge. 

24Masanbo Mathenkyse thiura maidungniu RAPIU khuga kadkhaibo kachiase, 
mathiuniu tadbambo taju sang khat padle. 

25Maidung riak chakbo saisuijiu rangkang siniu mathiuniu tadbambo taju 3,430 
padle. 

26Haise chamairiak chakbo saisuijiu raokhaibo gasu wangbo mathiuniu 
tadbambo taju gasu madiubo-e. Haise takum makai tangmibo maksai sisuang 
tingmibo gasu chamairiak chakbo gase chamai 603,550 gu-e. 

27Siga rangkang taju 3,400 siniu Masanbo Mathenky rundung leng nai jusungfai 
leng, khatdi taju 34 siniu paliu rundung khat khat kamra leng-e. 

28Kamalibo rangkanggi taju samriuse khoilujiu. Bezalel niu patang, katianggu 
takap khatdi pamaga patop kamkhai-e. 

29RAPIU leng kadkhaibo tanaagi siniu taju 2,425 padle. 

30Haise khoilujiu paniu RAPIU bambo Mathenky kamun, tataagigu rathakbam 
khatdi siga ngutrabo mania hina kamkhai-e. 

31Mathenkiga ngutbo mania hina khatdi sibo mungga kamaguibo hinase paniu 
kamkhai-e. 

Tadpadbo 39 

Singkudung Leng Chafai-Tanidung 
(Tad 28.1-14) 

1Masanbo Bam gase singkudungniu machara ngutbo tingga piurabo fai-
nidungse paliuniu majaibo, hengtarikbo khatdi hengmarenbo lang khoilu 
dakkhai-e. RAPIU niu Mose khuga chamtan pikhaibo kumjiu paliuniu Aaron 
lengdi singku fai-nise kamkhai-e. 

2Paliuniu majaibo, hengtarikbo khatdi hengmarenbo kachia langse khoilujiu 
fainoigu ntiang-taronbose kamkhai-e. 

3Paliuniu kachia-pek situ kadi-apiu lujiu sigasu majaibo, hengtarikbo khatdi 
heng marenbo fainoise kampadbo-e. 

4Paliuniu ntiang-taronbo gase pamakhuak gasu majukiubo failep niadi kamkhai-
e, sise khinkhaibo sui-e. 

5RAPIU niu Mose khuga chamtan pikhaibo kumjiu, paliuniu sibo-gi panai 
machambo gasu khen-gakdi kamkhai-e. 

6Paliuniu tabaipumdi kadenkhai-e, sichiujiu siga kachiadi dakkhai nbamme, sise 
paliuniu Jacob nahmai khang kariu-je-niakiu zanse raokhai bamme. 

7RAPIU niu Mose khuga chamtan pikhaibo kumjiu paliuniu sise pamakhuakga 
khaibo failep gase Israel mai kiphiu kariu-je-niakiu situ maningtaora kamkhai-
e. 

Gakhekfai Kambo 
(Tad 28.15-30) 

8Paliuniu gakhek faise ntiang-taronbo fai-gi nai wameng raokhaibo kumjiu 
kamkhai-e. 

9Haise pake madai thiujiu kadip lonnia khai-e, sise ncheng 9 theng-e, khatdi 
ncheng 9 di-e. 

10Paliuniu sibo riga paman kungbo tuniu ren madai thiujiu kamkhai-e; raibo ren 
gase heng marenbo tu, majinbo tu khatdi hengria-riabo tu kam khai-e; 

11niabo ren gase kamaobotu, majaibotu, khatdi kapuangbotu chiujiu khai-e, 

12sumbo ren gase kapubotu, ababotu khatdi katikbotu chiujiu khai-e; 

13madaibo ren gase ngaotarontu, tabaipum khatdi talatu chiujiu khai-e. Haise 
kachianiu khinman khai-e. 

14Tatu kariu-je-niakiu rigase Israel mai kiphiu kariu-je-niakiu situ maningtaora 
Jacob nahdung zanse raokhai-e. 

15Sibo gakhek fai gase paliuniu kachia masanbo riang kamkhai-e, sise 
chalangpui kumjiu kabet khai-e. 

16Paliuniu kachia ren nia khatdi kachia khap nia kamkhai lujiu pakhap niase 
thinlujiu gakhek ton gase mathuk khai-e. 

17Paliuniu sibo kachia-langpui kaniase pakhap kania gase khin aruang khai-e, 

18chalangpui kania ton nai paren nia tonse, ntiang-taronbo makhuakke 
masuangga khin aruang khai-e. 

19Paliuniu kachia khap nia kamlujiu gakhek fairi n-hanglamse, ntiang-taronbogu 
patai gase khinkhai-e. 

20Paliuniu kachia khap nia kamlan lujiu ntiang-taronbo makhuakke jainia lamgu 
suanglam pacharui mungga, kawibo khen-gak rigase khin khai-e. 

21RAPIU niu Mose khuga chamtan pikhaibo kumjiu, gakhek fai khap nai ntiang-
taronbo khapse majaibo langniu khin aruang khai-e, sichiujiu gakhek faise khen-
gak riga bamjiu nkhipad makge. 

Singku Kakimai Leng Chafai-Tanidung 
(Tad 28.31-43) 

22Ntiang-taronbo riga khailanbo faise majaibo chakhaogiu fai khoilu kamme. 

23Sise kekmi makra pacharui riangse dak taman khai-e. 

24-26RAPIU niu Mose khuga chamtan pikhaibo kumjiu, paliuniu pakhen 
nhanglamse majongsy mengse majaibo, hengtarikbo khatdi hengmarenbo 
fainoiniu daklujiu kachia masanbo nsiuna khin khai-e. 

27Paliuniu Aaron nai panahmai ntiang kamkhai-e, 

28chapi kabetfai, pirun, fainoiniu dakbo tani-kadunbo, 

29khatdi RAPIU niu Mose khuga chamtan pikhaibo kumjiu, pamun domraleng 
majaibo, hengtarikbo khatdi hengmarenbo wameng charui khaijiu karukhaibo 
fainiu kamkhai-e. 

30Kamasanbo kachia khuang khoilujiu paliuniu papek gase, “RAPIU leng 
kadkhaibo” chiujiu raokhai-e. 

31RAPIU niu Mose khuga chamtan pikhaibo kumjiu, paliuniu sise chalangriang 
majaibo khoilujiu pasuanglamse khin khai-e. 

Changam Loikhaibo 
(Tad 35.10-19) 

32Tuhoira RAPIU bambo Mathenky gu changam hina loimide. RAPIU niu Mose 
khuga chamtan pikhaibo kumjiu, Israel mainiu wahinase kamkhaide. 

33Paliuniu Mathenky khatdi siga ngutrabo mania hina, takap, pakan, tachai 
khaibo kan, patiang, sibo khaibam, 

34kamichi giuniu daklujiu sumlubo fai kahengbo, chamigi kawibo top, jusungfai; 

35Ladriat Bung, tatupek jaobo, patiang nai pagom, 

36wakai nai siga ngutbo maniadung, khatdi Tingwang khuga kadkhaibo taruak; 

37kachia masanboniu kambo chamibung leng wasadui; 

38kachianiu kambo rathakbam, manukra wasa, parim wibo wamud, Mathenky 
kamun-ga lenkhaibo jusungfai; 

39tanaaginiu kambo rathakbam, sibo tiang, siga ngutbo maniadung, tathikuang 
nai padung; 

40jusungfaiga, katiangga khatdi padungga ngut rabo maniadung, Mathenkytu 
jumanbo ntuang, sichiujiu Mathenkiga ngutrabo maniadung; 

41Masanbo Bamga ngutbo tingga singku Aaron nai panahmainiu piurabo kawibo 
fainidung hinase phungwangde. 

42RAPIU niu Mose khuga chamtan pikhaibo kumjiu Israel mainiu wahina 
kamkhaide. 

43Mose niu RAPIU gu chamtan saisuijiu paliuniu phungwangbo hinase, madiujiu 
phuikhai kamde. Sichiujiu Mose niu paliutu thoikhai bide. 

Tadpadbo 40 

RAPIU Bambo Mathenky Thiubo Khatdi Kadkhaibo 
1 RAPIU niu Mose khuga din-e, 

2“Raithubo hiugu raithubo naise RAPIU bambo Mathenky se thiusulo. 

3Ladriat Kariu jaobo Ladrian Bungse sibo Mathenky lungga khailujiu jusungfaise 
lenkhailo. 

4Wakai sidi khoingut lujiu, siga ngutrabo mania hinadi siga khairabo-e. 
Chamibung khaibam sidi khoingut lujiu chamibungse sibo riga khailo. 

5Ladrian Bung masuang gase kachiagu rathakbamse khoilujiu parim wibose 
matao khailo khatdi jusungfaise kamun-ga lenkhailo. 

6Mathenky kamagase rukhaibo rathakbamse kamkhailo. 

7Mathenky nai rathakbam kakgase tadui masun lujiu tathikuangse dungkhailo. 

8Sichiujiu sibo mung kamaguise khatdi kamun gase jusungfai lenkhailo. 

9“Sichiujiu Mathenkyse khatdi siga ngutbo mania hinase masanbo wasa manuk 
khailujiu kadkhailo, sichiusai haise masan mirabo-e. 

10Sibosai, rathakbam nai siga ngutbo mania hinase wasa manuk khailujiu 
kadkhailo, sichiusai haise masansiak mirabo-e. 

11Sichiujiu tathikuang nai sibo khaibam sidi sikumjiu kadkhailo. 

12“Aaron nai panahmaitu Mathenky kamun gase puiwang lujiu tachenggu 
nkhiuse pijiu nkhiu milo. 

13Sichiujiu Aaron riga wasase manuk khai lujiu, singku fai-nise piukhai lujiu agu 
singku tien thiura patu kadkhailo. 

14Panahmaitu puiwang lujiu paliu ntiang khaibilo. 

15Sichiujiu naliuniu paliu piutu wasa manuk khaibo kumjiu paliu tudi wasa 
manuk khailo, sichiujiu paliuniu agu singku tiense kamrabo-e. Sichiu wasa 
manuk khaibo siniu tingtheng paliu agu singku tien thiulu bui-e.” 

16 RAPIU niu chamtan pikhaibo kumjiu Mose niu wahina kamkhaide. 

17Sijengniu paliuniu Egypt dih phutlubo sai, niabo kumgu raithubo hiugu, 
raithubo naise RAPIU niu bambo Mathenky se thiusude. 

18Mose niu pakan nai tachai khaibo kanse khoilujiu padung gase patiangse 
somsude. 

19RAPIU niu chamtan pikhaibo kumjiu paniu patopse Mathenky riga thaptom 
khai-e. 

20Sichiujiu paniu tatupek niase khoilujiu Ladrian Bung lung gase khaimide. 
Paniu katiangse Wabunggu pakhap gase khailujiu pagomse gommide. 

21Sigasu paniu Mathenky lung gase wabungse khailujiu jusungfaise lenkhai 
mide. Haichiujiu RAPIU niu chamtan pikhaibo kumjiu, paniu Ladrian Bung situ 
judengkhai mide. 

22Paniu Mathenky lungga wakaise tingpilam, jusungfai lenlam dungkhai-e, 

23khatdi RAPIU niu chamtan pikhaibo kumjiu taruakse RAPIU leng kadkhai-e. 

24Paniu Mathenky lungga, tingrun lam wakai khaimakbo jailamse chamibung 
khaibamse kamkhai-e. 

25Sichiujiu RAPIU niu dinkhaibo kumjiu, RAPIU bambo gase paniu chamibungse 
matao khai-e. 

26Mathenky lungga jusungfai suanggase paniu kachiagu rathakbamse kamkhai-
e, 

27khatdi RAPIU niu chamtan pikhaibo kumjiu paniu siga parim wibo marutase 
matao khai-e. 

28Mathenky kamun gase paniu jusungfaise lenkhai-e, 

29sichiujiu jusungfai masuang gase rukhaibo rathakbamse kamkhai-e. Sibo 
rigase RAPIU niu chamtan pikhaibo kumjiu paniu rukhaibo nai alin-tara 
kadkhaibo tiense kamkhai-e. 

30Paniu Mathenky nai rathakbam kak gase tadui masunkhai lujiu tathikuangse 
dungkhai-e. 

31-32RAPIU niu chamtan pikhaibo kumjiu, Mose, Aaron khatdi panahmainiu 
Mathenky lunglam maksai rathakbamga tad machang paliu phi-ben siga nkhiu-
khiu-e. 

33Mose niu Mathenky mung gase khatdi rathakbam mung gase rengmagui lujiu, 
jusungfaise kamun-ga lenkhai-e. Sichiujiu paniu changam hina kamloi khaide. 

RAPIU Bambo Mathenky Riga Kamuang Kenkhambo 
(Par 9.15-23) 

34 Sichiujiu Mathenky situ kamuangniu kenkhamjiu RAPIU gu ran-ranbo nbiu 
siniu sibo lungse phuimide. 

35Haijengniu Mathenky lung gase Mose ngutsilak mide. 

36Mathenky gasu kamuangse kentami sai, Israel mai paliugu rijikyse pabam 
katamlam kalikhai-e. 

37Siga kamuangse kenbamthen paliugu rijikyse kali makge. 

38Sichiujiu paliuniu tadbam thenna Mathenky rigase n-nien sai RAPIU bambo 
kamuang siniu, nchun sai chamipuang siniu majang bambo paliuniu ngao-e. 

Levikicheng 

Levikicheng 1 

Rukhaibo Rathak 
1 RAPIU bambo Mathenky gasu RAPIU niu Mose tu kulujiu pahangga bambo 
tajaidungse, 

2Israel mainiu rathak mania kadkhaiboga majaira pikhai-e. 

3Mai khatniu khaoring kadpadbo rathak kambo wan-ga pagu khaoring ruangga 
kami maksai mily maksai matom kabuidi sui-e. Rukhaijiu kadpadra paniu pagu 
matom khat kadpadsai, paniu wadi pajam-para habo kadpad rabo-e. RAPIU niu 
patu lukhaibi raleng RAPIU niu bambo Mathenky tadngutbo bamga pikhai rabo-
e. 

4Chakhao piga papao siniu paben kabakhai rabo-e, sichiusai pagu nuan luthonra 
charathiubo guse lukhai rabo-e. 

5Paniu siga matomchise gikhai rabo-e, khatdi Aaron kirianggu singku 
siniu RAPIU khuga tazaise kadkhai rabo-e, Mathenky kamun mungga bambo 
rathakbam pake madai gase kajinkhai rabo-e. 

6Sigasu paniu chakhao gise gaopad lujiu pajanse dimrabo-e, 

7sigasu singku siniu chamise rathakbamga thiura kaden lujiu chami matao 
khairabo-e. 

8Chami dimpadbo pakangdungse paliuniu chami riga khairabo-e, papeedi, 
pasadi jaojiu khairabo-e. 

9Kadkhaibo mai siniu palungjan nai pasailam phi nkhiu rabo-e, khatdi changam 
kambambo singku siniu rathak bamga rathak mania pakhiangnase rukhai rabo-
e. Haibo tatek kadkhaibo rimse RAPIU khuga kimbo-e 

10Mai khatniu pagu mily maksai kami khat kadkhai sai, sise pajam-para habo 
pachi khat rabo-e, 

11Paniu sise rathakbamgu tingpilam gikhai rabo-e, khatdi singku siniu sibo zaise 
rathakbam pake madai gase kajinkhai rabo-e. 

12Paniu sise dimlubo saiga, changam kambo singku siniu papum pakhiangna, 
papee khatdi pasa jaojiu chamiga khairabo-e. 

13Paniu palungjan khatdi pasai ngense khiurabo-e, singku siniu sise RAPIU khuga 
kadkhaijiu charathiu khai rabo-e khatdi pakhiangnase rathakbamga rukhai 
rabo-e. Haichiu kadkhaibo tiutek rimse RAPIU khuga kimme. 

14Mai khatniu nthingna khat rukhaibo rathak leng pipadsai, sise makhao maksai 
kaphina rabo-e. 

15Sise singkuniu rathakbamga pikhai rabo-e, pawongse romtap lujiu papeese 
rathakbamga rukhai rabo-e. Sibo zaise rathakbam mung kamaguiboga 
majaokhai rabo-e. 

16Paniu masiak khaibo papumse khoilujiu tabui ponkhaibo bam rathakbam gu 
tingbang lamse taliang khai mirabo-e. 

17Paniu pakan thinman lujiu chiudi pakan siakpad mimakjiu papum phetpang 
padrabo-e, pagiu pakhiangna rathakbamga rukhai rabo-e. Haichiu kadpadbo 
tiutek rimse RAPIU khuga kimbo-e. 

Levikicheng 2 

Alin-tara Kadpadbo 
1Mai khatniu RAPIU khuga alin-tamra kadkhaibo wan-ga, paniu raijiu pamoi 
thiujiu thaopad mirabo-e. Paniu siga takysa khatdi parim wibo wasase runkhai 
rabo-e. 

2Sise Aaron kiriangmai singku khuga phungwang rabo-e, changam kambambo 
singku siniu takhui kani khat nai wasa khatdi parim wibo mania hina 
khoilujiu RAPIU khuga kadkhai mide chiubogu madan thiujiu rathakbamga 
rukhai rabo-e, sibogu tatek kadkhaibo rimse RAPIU khuga kimbo-e. 

3Masiak bambo alin-tara kadkhaibose singkugu thiurabo-e; RAPIU tu pikhai 
mibo jengniu sise masansiak mibo-e. 

4Kadkhaibo taruakse n-mang gasu khuakbo gusai sise chakhi khaimakjiu 
kamrabo-e. Sise takysa jaojiu takhuimoi tabotlujiu kamlubo kasiubo taruak 
maksai takysa manuk khaibo taruak manuanbodi sui-e. 

5Chagikuang ga thalubo taruakpek kadkhai sai, chakhi jaomakbo takhui nai 
takysa khai tabotlujiu kamrabo-e. 

6Sise nangniu kadkhaibo ga rotmoi lujiu sibo riga wasa liangkhai rabo-e. 

7Khangliga langlubo taruak pekse, takhuimoi nai takysa thinlujiu kamrabo-e. 

8RAPIU khuga kadkhaibo thiujiu phungwang rabose singku khuga pikhai rabo-e. 
Paniu sise rathakbamga thin ngutrabo-e. 

9RAPIU khuga kadkhai mibo hinase madan thiujiu singkuniu thinrabo-e, khatdi 
paniu sise rathakbamga rukhai rabo-e. Tatek kadkhai mibo rimse RAPIU khuga 
kimbo-e. 

10Kadkhai kabangbose singku leng-e, RAPIU khuga kadkhai mibo jengniu, sise 
masansiak mibo-e. 

11 RAPIU khuga kadkhai rabo alin-taragu kadpad haira chakhi jaojiu wadaodi 
kadkhai mak rabo-e. 

12Takum machangnaga nangniu atiat lubogu alin-tara raithubose RAPIU khuga 
kadkhai rabo-e, chiudi sise rathakbamga rukhaimak rabo-e. 

13Alin-tara kadpadbo hinaga matai khailo, palamra matai siniu RAPIU nanai 
kakga chamriat khaibogu malin thiurabo-e. (Nagu pipadbo hinaga matai 
khairabo-e). 

14Nangniu atiat raithubogu miusy RAPIU khuga kadpadbo wan-ga thalubogu 
alin-tara maksai thaolubogu tiutek kadlo. 

15Sibo riga takysa nai parim wibo wamudse khailo. 

16Singku siniu sibo tatekse rukhai rabo-e khatdi siga machakhaibo wasa siniu 
maningtaobogu thiujiu khatdi parim wibo siniu, RAPIU ga katiu kadkhaibo tiense 
kamrabo-e. 

Levikicheng 3 

Chakin Thiubogu Kadpadbo 
1Mai khatniu pagu khaorui thinlujiu chakin thiubogu kadpad thiujiu pipadsai, 
sise matomchi maksai matomliu tadi sise pajam para habose thinrabo-e. 

2Kadpadbo papao siniu chakhao pigase paben kaba khairabo-e, 
khatdi RAPIU bambo Mathenky kamun gase gikhai rabo-e. Aaron kiriang singku 
siniu rathakbam pake madaiga tazaise kajin khai rabo-e. 

3Khatdi pahangga raokhai bambo papumjan pasa hina, palungjan hina, 

4pamaki khatdi siga bambo hina, RAPIU khuga katiu kadpadboga jaorabo-e. 

5Singku siniu pakhiangna haise rukhaibo rathak bamga rukhai rabo-e. Katiu 
kadkhaibo rim haise RAPIU khuga kimbose thiurabo-e. 

6Mily maksai kaminiu chakin thiubogu rathak thiujiu kadpadsai, sise pachi 
maksai paliudi sui-e, chiudi sise pajam para kahabo thinrabo-e. 

7Mai khatniu mily kadpad sai, 

8paniu mily piga paben kabakhai rabo-e, khatdi Mathenky maga gikhai rabo-e. 
Singku siniu sibo zaise rathakbam pake madaiga majaokhai rabo-e. 

9Kadkhai rabodung sira: pasa, pamidang gasu dangpadbo, pasa pakhiangna, 
palungga bambo pasa hina 

10pamaki khatdi siga bambo paraidung khatdi pasin ga withubo jamse RAPIU ga 
katiu kadpadbo thiurabo-e. 

11Changam kambo singku siniu RAPIU ga katiu kadpadbo thiujiu rathakbamga 
pakhiangnase rukhairabo-e. 

12Mai khatniu kami kadpad sai, 

13paniu kami riga paben kabakhai lujiu Mathenky maga kamshat khairabo-e. 

14Sichiujiu palungjan pasa hinase, 

15pamaki khatdi siga bambo pasa, pasin gu kawibo hina RAPIU ga katiu 
kadkhaibo thiujiu pikhai rabo-e. 

16Singku siniu haidung pakhiangnase rathakbamga RAPIU tu kimbo thiujiu 
rukhai rabo-e. Pasa hinase RAPIU gu-e. 

17Israel mai khatnadi pasa khatdi pajai tiumak rabo-e; haibo cheng-hai Israel 
mai hinaniu paliuniu kalungbo bam hinaga majai rabo-e. 

Levikicheng 4 

Simakjiu Nuan Kammiboga Kadpadbo 
1 RAPIU niu Mose khuga mai khatniu kamnijiu kammakbo gasu 

2RAPIU gu chamtan kampang misai haibogu tajai dungse piuraleng dinbilo 
chiujiu chamtan pikhai-e. 

3Dibo Singku siniu nuan tenmisai, maidung khuga kamaobose phungwangbo-e, 
sichiusai paniu matomchi poi pajam para habo thinwang rabo-e khatdi sise 
panuan jengniu RAPIU ga charathiu khai rabo-e. 

4Paniu matomchise Mathenky kamun gase ju-ngutjiu, papee kabakhai lujiu 
sise RAPIU masuangga gikhai rabo-e. 

5Sigasu Dibo Singku siniu matomchigu tazai kasiase thinlujiu sise Mathenkiga 
ngut rabo-e. 

6Paniu tazai gase pah n-jung sumlujiu masanbo jusungfai maga kajin khailon 
chinnia rabo-e. 

7Sigasu paniu parim wibo rathakbam Mathenky gu kariopadbo pake gase tazai 
kasia khairabo-e. Malipadbo hina paniu rathakbam phibangga khailujiu 
rukhaibo rathak kamkhai rabo-e, sise Mathenky ngutbo bamga kamrabo-e. 

8Sibo matomchi gasu paniu pasa hinase, khatdi palung niaga bambo hina, 

9pamaki khatdi siga bambo pasa, khatdi pasin ga withubo jamse khairabo-e. 

10Singku siniu sise khoilujiu rukhaibo rathak thiujiu rathak bamga rukhai rabo-
e, chakin thiubogu khaoring kadpadbo kumgapjiu kamrabo-e. 

11Chiudi sibogu pagi, patia hina, papee, paphi, palungjan, parai jaojiu paniu 
khoirabo-e, 

12tachengga masanbo bam rijiky lenlam tabui ponthon khaibo bamga thinwang 
rabo-e. Siga paniu tasingniu chami thiukhaibo riga rukhai rabo-e. 

13Israel mai mathiu nuan thiujiu paliuniu kamnijiu kammakbo RAPIU gu ladriat 
khat kampangjiu kamaobo kam misai, 

14siga nuan hai padgap dasai, lung aruang bambo maidungniu matomchi poi, 
nuan gu kadpadbo thiujiu hawang rabo-e. Paliuniu RAPIU bambo Mathenky gase 
hawang rabo-e; 

15namgu jupaodungniu sibo piriga paliu ben kaba khailujiu sise kamshat 
khairabo-e. 

16Dibo Singku siniu matom zaise kasia Mathenky lungga thinngut rabo-e, 

17tazaiga pa njung sumlujiu, sise jusungfai masuangga kajinkhai lon chinnia 
rabo-e. 

18Paniu Mathenky lunglam tazai poinaga parim wibo khaibo rathakbamgu pake 
kariopadbo gase khairabo-e khatdi mali padbo hinase rukhaibo rathak thiujiu 
rathakbam phibangga rukhai rabo-e, sise Mathenky tadngutbo bamga rukhai 
rabo-e. 

19Siga paniu pasa hina khoilujiu rathak bamga rukhai rabo-e. 

20Paniu nuan leng kadpadbo matomchitu kakambo kumgapjiu paniu haisidi 
kamrabo-e, sichiujiu maidunggu nuan jengniu chara thiubose kamrabo-e, 
sichiusai paliutu kuak khaibi rabo-e. 

21Sichiujiu paniu matomchi situ rijiky lenlamse ponpad lujiu rurabo-e, paniu 
panuan donniu padbo matomchitu kumjiu rurabo-e. Haise nammaigu nuan 
luthonra kadpadbo ngamkam si-e. 

22Mawangpao khatniu paniu kamnijiu kammakbo gasu RAPIU gu ladriat khat 
kamkenjiu kamaobo kam misai, 

23sigasu paniu nuan tenmide chiubo sigapboga, paniu pajam-para habo kamichi 
khat hawang rabo-e. 

24Paniu kamichi pigase paben kaba khairabo-e khatdi rathakbamgu tingpi lamse 
kamichi situ kamshat khai rabo-e, sigase rukhaibo rathakgu khaoring kamshat 
khaibo bamme. Haise nuan luthonbogu kadpadbo-e. 

25Singku siniu chakhao zaiga pa-njung sumlujiu rathakbamgu pake kariopadbo 
gase majao khairabo-e, sigasu masiabo hina rathakbam phiga majao khairabo-
e. 

26Sibosai paniu chakin thiubogu khaoringse gilujiu pasa rubo kumjiu haisidi 
rathakbamga rukhai rabo-e. Singku siniu haichiujiu mawangpaogu nuan jengniu 
rathak mania kadboga, panuanse kuak khai rabo-e. 

27 Sise maidamai khatniu kamnijiu kammakbo gasu RAPIU gu chamtan 
kampangjiu kamaobo tenmi sai, 

28pagu kamaobose sipadgapboga paniu wadi jamra makbo kamipui khat 
hawang kadkhai rabo-e. 

29Paniu sibo piga paben khailujiu rathakbam nrilam chiubora rukhaijiu 
kadkhaibo khaoring gikhaibo bamga gikhai rabo-e. 

30Singku siniu chakhao zaiga pa-njung sumlujiu rathakbamgu pake kariopadbo 
gase kajinkhai rabo-e khatdi kamalibo hinase thinlujiu rathakbam situ majao 
magui khairabo-e. 

31Sibosai paniu chakin thiubogu chakhao gilujiu pasa lupadbo sa hinase 
khoilujiu rukhai rabo-e, siniu RAPIU tu kimkhai rabo-e. Sichiujiu sibopiu nuanse 
singku siniu charathiujiu patuse kuakkhai rabo-e. 

32Mai khatniu nuan gu maniakad jengniu mily phungwangsai, sise wadi jamra 
makbo papui rabo-e. 

33Paniu sibo khao piga paben khailujiu rathakbamga tingpilam chiubora 
khaoring gikhaibo bam gase kadkhai rabo-e. 

34Singku siniu chakhao zaiga pa-njung sumlujiu rathakbamgu pake kariopadbo 
gase kajinkhai rabo-e, khatdi kamalibo hinase thinlujiu rathakbam situ majao 
magui khairabo-e. 

35Sibosai paniu chakin thiubogu mily gikhaijiu pasa hina lupadbo kum 
khatdi RAPIU leng katiu maniakad pibo kum rathakbamga rukhai rabo-e. 
Sichiujiu singku siniu charathiu khaijiu mai khat nuanse kuakkhai rabo-e. 

Levikicheng 5 

Nuan Jengniu Kadpadbo Rathak 
1Pahangga pikhai bambodungse nuan jengniu pipadbo rathak thiurabo-e. Sisera 
mai khattu ladjankyga kuwangboga paniu ngaolubo maksai chiulubo lamga 
paniu wangjiu dinlen maksai, paniu sibo lamga chariubo dao rabo-e. 

2Mai khatniu maningmak jingjiu charachengga masan makbo chiubora kashaibo 
wakhaotu dimisai, paniu sise maningtao gap pase maomibo-e khatdi masan 
tamibo-e. 

3Mai khatniu maningmak jingjiu chamaipum niabui makbo niamisai sise 
masanmak mide, sichiujiu paniu kam mibose silu gapboga pase kasabo kam 
mide chiujiu lurabo-e. 

4Mai khatniu chamriat malajiu thiusai, sibo lamse wakhat khat bamtadi paniu 
kamkhai mibose maningwang gapboga pahai mao mibo-e. 

5Mai khatniu kamaobo kam misai paniu pamaose din madurabo-e, 

6khatdi panuan jengniu patu kam chariurabo sung paniu milyliu khat maksai 
kamiliu khat RAPIU khuga juwang rabo-e. Singku siniu sibopiu nuan jengniu 
charathiu khairabo-e. 

7Maipiu siniu mily maksai kamise pipad ngam maksai paniu makhao chararui 
nia maksai kaphina nia panuan jengniu RAPIU khuga phungwang rabo-e, khat 
siniu nuan gu kadpadbo khatdi khat siniu rujiu kadpadbo leng-e. 

8Paniu singku khuga sise ponwangboga singku siniu thingnase nuanleng thiujiu 
kadpad rairabo-e. Siga paniu papeese dangtap makjiu pawongse romlujiu, 

9khatdi rathak bamga sibo zaise kajinkhai rabo-e siga malibo zaise rathakbam 
riga runkhai rabo-e. Haise nuan luthonbogu rathak maniakad si-e. 

10Sise paniu tajai saisuijiu rukhaibo maniakad thiujiu paniabo thingnase 
kadrabo-e. Haichiujiu singku siniu mai khat nuan jengniu charathiu rabo-e, 
sichiujiu patu kuak khairabo-e. 

11Mai khatniu makhao chararui maksai kaphina nia phungpad ngamlaksai, 
paniu nuan gu maniakad thiujiu takhui taju khat phungwang rabo-e. Siga paniu 
takisa maksai parim wibo wadi siga khaimak rabo-e, palamra haise nuan gu 
maniakadle, alin-taragu maniakad makge. 

12Siga maningtaojiu bamrabogu thiujiu RAPIU ga tajum khat kadkhai rabo singku 
khuga paniu phungwang rabo-e, sichiujiu paniu sise katiu maniakad thiujiu 
rathakbamga rukhai rabo-e. Haise luthon rabogu rathak khatle. 

13Mai khatgu nuan jengniu singku siniu haichiu chara thiujiu kadkhai rabo-e. 
Siga patuse kuakkhai rabo-e. Siga alin-taragu maniakad kumjiu kamalibo takhui 
hinase singkupiu leng rabo-e. 

Chapaw Ruibo Potkad 
14Pahangga raokhai bambo tajaidungse RAPIU niu Mose khuga pikhaibo-e: 

15Mai khatniu RAPIU khuga masanbo mania kalankhai makbo gasu kamaobo 
bamniusai, sibo mania sung paniu wadi pajam-para habo milychi maksai 
kamichi khat RAPIU khuga pikhai rabo-e. Sibo manse pawan-wan saisuijiu 
chapkhai rabo-e. 

16Paniu pirabose ruira ngamlak mibo saisuijiu dam mangiuga damkhat khaisan 
lujiu pirabo-e. Sise paniu singkupiu khuga pikhai rabo-e, khatdi singkupiu siniu 
sibopiu nuan jengniu kadkhaibo khaoring rathak thiurabo-e, siga panuanse 
kuak khai rabo-e. 

17Mai khatniu simakjiu RAPIU gu chamtan kammaojiu nuan tenmisai, patu 
pamao jengniu majon pirabo-e. 

18Paniu chapaw ruibo maniakad thiujiu wadi pajam-para habo milychi maksai 
kamichi khat phungwang singku khuga pikhai rabo-e. Sichiujiu sibo nuanse 
pawan-wan saisuijiu chakkhai rabo-e. Siga maojiu nuan kam mibopiu jengniu 

singku siniu rathak mania thiujiu kadpad rabo-e, siga panuanse kuakkhai rabo-
e. 

19Haise RAPIU niu suimakboga, nuan kammibo jengniu chapaw ruibo maniakad 
si-e. 

Levikicheng 6 

1 Pahangga raokhai bambo tajaidungse Mose khuga RAPIU niu pikhai-e. 

2Israel mai karai wakhat jengniu mania pikhai diakbose malanra suimaksai 
agalujiu pilanmak misai, 

3khatdi mai khatgu wakhat sonlujiu pilanmak misai khatdi wakhat hamibo 
lamga aratjiu daomakge chiujiu dinsai, paniu RAPIU khuga panuan jengniu 
wakhat kadpatbo thiujiu pipad rabo-e. 

4-5Sikumbo thakga nuan tenmai pah palung masan makbo jengniu paniu aratjiu 
khoilubo mania hina malanrabo-e, di sajai pibo thiujiu siga dam mangiugu 
damkhat khaisanjiu majon rabo-e. 

6Paniu RAPIU ga chapaw ruibo maniakad thiujiu wadi pajam-para habo milychi 
maksai kamichi khat singku khuga phungwang pikhai rabo-e, sibo manse pawan 
wan saisuijiu chapkhai rabo-e. 

7Sibopiu nuan jengniu singku siniu rathak thiujiu kadkhai rabo-e, siga panuanse 
kuakkhai rabo-e. 

Pakhiangna Rujiu Kadkhaibo 
8 RAPIU niu Mose khuga chamtan pi-e, 

9pahangga lenkhaibo tajaidungse Aaron khatdi panahpiu dungniu rujiu 
kadkhaiboga tenrabo-e. Rathakbamga rujiu kadkhai bambo mise nchun rusang 
khairabo-e, sichiujiu chamise pi taojiu bamrabo-e. 

10Sibo singku siniu pagu fainoi ntiang nai fainoi ni kadunbose khailujiu 
rathakbamga mirui kabambose biaklu rathakbam mungga khaimi rabo-e. 

11Sibosai pagu fainise lilujiu tacheng saisuijiu kam masanbo bamga mirui 
dungse rijiky lenlam lupad khairabo-e. 

12Rathakbamga chamise wadaodi midmak rabo-e. Siga nsuan machang singku 
siniu tasing dikkhai rabo-e, siga rujiu kadbo tienleng kadenkhai rabo-e khatdi 
chakin thiubogu kadpadbo sase siga rukhai rabo-e. 

13Rathakbamse chami kammid makjiu pi taobam rabo-e. 

Alin-tara Kadkhaibo 

14Pahangga raokhai bambo tajaidungse alin-tara kadboga tadraleng-e. Alin-tara 
kadwangbose Aaron kaikikgu singku mainiu rathakbam suangga thinwang 
rabo-e. 

15Sibosai singku siniu takhui nai wasa paben katup khat thinlujiu maningtaojiu 
bamrabogu thiujiu sise pakhiangna RAPIU ga kadkhai rabo-e. Sichiujiu 
kadkhaibo rim siniu RAPIU tu kimkhai-e. 

16-17Siga kamalibo hinase singku mainiu tiurabo-e, sise chakhi khaimakjiu 
taruak khuaklu RAPIU suangga bambo Mathenky kamaga chiubora masanbo 
bamga tiurabo-e. Sise singku damleng katiu maniakadse RAPIU niu pibo-e. Sise 
nuan gu maniakad nai chapaw ruibo maniakad kumjiu masan rabo-e. 

18RAPIU leng kadpadbo tatek dungse Aaron kaikik ganiu lungwangbo 
singkumainiu tiurabo-e. Kadpad mibo tatekse kakimaira niatao misai, masanbo 
pumtan ganiu patuse kam masa khai rabo-e. 

19Pahangga lenkhai bambo tajaidungse RAPIU niu Mose khuga 

20Aaron kai-kikgu singku maitu ngam piraleng pikhai-e. Patu ngam pikhaibo nai, 
paniu takhui taju khat (naimachanggu alin-tara kadbo nai nchambo), nsuan 
paphan khatdi chawan paphan kadkhai rabo-e. 

21Sise wasa jalujiu khangliga langrabo-e, sichiujiu alin-taragu maniakad kumjiu 
parim siniu RAPIU tu kimkhaira pikhai rabo-e. 

22Dibo Singku thiujiu bambo Aaron kaikikmai siniu haise tingtheng kamjiu 
bamrabo-e. Pakhiangna haise RAPIU khuga rukhaiju charathiu rabo-e 

23Singku maileng thiujiu kadpadbo alin-taragu maniakadse tiumak rabo-e, sise 
pakhiangna rukhairabo-e. 

Nuan Jengniu Pipadbo 
24 RAPIU niu Mose khuga chamtan pikhai-e, 

25Aaron nai panahpiudungniu nuan gu maniakad jengniu tadkiuboga majaira 
pahangga raokhaibo tajaidungse pikhai-e. Nuan jengniu pipadbo khaoringse 
rathakbamgu tingpilamse kamshat rabo-e. Haise masanchang masanbo 
maniakadle. 

26Khaoringse thinjiu rathak thiubo singku siniu RAPIU suangga bambo Mathenky 
kama chiubora masanbo bamga sise tiurabo-e. 

27Mai khatniu maksai wakhatniu chakhao janse niamisai masanbo pumtan siniu 
patuse kam masa rabo-e. Chakhao zaise chafai-taniga wang kaniang misai, sibo 
faise masanbo bamga katha rabo-e. 

28Chagam liga chamise langmisai sibo lise kampang mirabo-e, khatdi chagi liga 
langsai sibo lise taduiniu khiu mawi mirabo-e. 

29Singku kikhun piumainiu haibo maniakadgu mise tiubo sui-e, sise masanbo-e. 

30Chiudi nuan kuak mirabo saisuijiu Mathenkiga phungwangbo zai sira tiumak 
rabo-e, sise rumirabo-e. 

Levikicheng 7 

Chapaw Ruibogu Potkad 
1Pahangga lenkhai bambodungse chapaw ruibogu masanbo tajaidung-e. 

2Rujiu kadpadbo khaoring kamshatbo bam chiubora rathakbamgu tingpilam 
kadkhaibo khaoringse kamshat rabo-e. Khatdi tazaise rathakbam pake madaiga 
kajin khairabo-e. 

3Pasa hina pasap palungjantu majiubo sadung, 

4pamaki khatdi siga khopbo-sa hina, khatdi pasin ga withubo chiujiu lupadlu 
rathakbamga kadkhai rabo-e. 

5Singkupiu siniu pasa hinase tatek maniakad thiujiu RAPIU ga pikhai rabo-e. 
Haise chapaw ruibogu maniakadle. 

6Singku kiriang piumai hina tiubo sui-e, chiudi masanbo bamgasu tiurabo-e. 
Palamra sise masanchang masanbo-e. 

7Nuan gu maniakad nai chapaw ruibogu maniakad thiura tajai khat bamme: 
chamise rathak thiubo singku leng rabo-e. 

8Rujiu kadkhaibo chakhaogi sidi rathak thiubo singkupiu leng-e. 

9Alin-taragu maniakad chiubora n-mangga maksai khangliga maksai tatupek 
gasu thabo hinase Tingwang khuga kadkhaibose rathakguse singku lengrabo-e. 

10Chiudi langmakbo wasa ajamibo tadi ajamakbo tadi alin-tara maniakad hina 
sira Aaron ky singkumai leng rabo-e, khatdi sise paliuniu njan nchamjiu lurabo-
e. 

Chakin Thiubogu Potkad 
11Pahangga bambose chakin thiubogu maniakad thiujiu RAPIU khuga pikhai 
rabogu tajaidung-e. 

12Mai khatniu haise chunwigu kadpadbo thiujiu Tingwang leng pikhai sai, paniu 
charathiu rabo wakhao nai chakhi khaimakbo taruak kadpadbo aruangjiu pikhai 
rabo-e: kasiubo taruak takhuimoi nai takisa tabotlujiu kambo taruak maksai 
takisaniu kambo taruak maksai takhuiga takisa jalujiu kambo taruak thin rabo-
e. 

13Siga khaisanjiu chakhi jaobo taruak kasiubo kadpad rabo-e. 

14Paniu taruak jat hina jaojiu RAPIU khuga nkiubo maniakad thiujiu pipad rabo-
e; sise rathak bamga chakhao zai khoilujiu runkhaibo singku lengrabo-e. 

15Chakhao janse chara thiubo naise tiukammi rabo-e; wakhat nadi pasaibo nai 
katang khaibam mak rabo-e. 

16Mai khatniu chamriat khaibotu wangtang khaibo thiujiu chakin thiubogu 
kadpadbo maksai pagu maninggu thiujiu kadpadbo phungwang sai, sise 
wakhatdi kadpadbo tingmikga tiukam makrabo-e, chiudi malibose pasaibo nai 
tiubo sui-e. 

17Pasaibo nai katang khaibambo chami sira ruthon mirabo-e. 

18Pasumbo nai mai khatniu tiusai, sibo maigu kadpadse RAPIU niu lukhai lakge. 
Sibogu kadpadse patu malum kabuiboga chakkhai silakge, chiujiu masan 
kamakbo leng chakmi rabo-e, khatdi mai khatkumboniu sise tiu-e sai kasabose 
paronna parip phungrabo-e. 

19Chamise charachengga masan makboga niamisai, sise tiumak rabo-e, sise 
ruthonmi rabo-e. Charachengga masan mainiu tiubo sui-e, 

20chiudi masan kamak mainiu tiumisai, patuse Tingwang mai ruangga lukhai 
tami rabo-e. 

21Mai khatniu, chamaitu maksai wakhaotu niakhai lujiu charachengga tania 
mibo saiga rathak mise tiusai, patuse Tingwang maileng chakkhai tami rabo-e. 

22Mose khuga RAPIU niu haibogu tajaidungse Israel maidungleng pikhaibo-e, 

23Mai khatdi matom-sa, mily-sa maksai kami-sase tiumak rabo-e. 

24Chakhao paronna shaibogu pasa khatdi nkankhaoniu kamshatbo khaojan 
tiumak rabo-e, chiudi wakaki lengra thinpiubo sui-e. 

25Sikumbo jan tiubo mai tura Tingwang mai-e chiubo lukhai tamirabo-e. 

26Israel maidungniu pabam katam-tamboga lungdi, paliuniu nthingna maksai 
khaoring zai lujiu tatek thiujiu thinpiu makrabo-e. 

27Mai khatniu tajai haise kampang misai patu Tingwang maileng chakkhai tami 
rabo-e. 

28Pahangga bambo tajaidungse RAPIU niu Mose khuga, Israel maidungleng 
pikhai-e. 

29Mai khatniu chakin thiubogu maniakad pipadsai sibogu damga kawibo kalen 
thiujiu RAPIU leng phungwang rabo-e. 

30Sise paben siakniu tatek kadpadbogu thiujiu pasa nai pagase phungwang rabo-
e. Paniu sibo wakhao janse RAPIU leng withubo kalen thiujiu thinwang rabo-e. 

31Singkuniu rathakbam riga pasase rukhai rabo-e, pagajanse singkupiu gu rabo-
e. 

32Chakhao phi majadlamse nkiubo ramkha thiujiu pirabo-e, 

33sichiujiu chakin thiubogu kadpadbogu pasa nai pajai kadpadbose singkutu 
pirabo-e. 

34Chakhaogu pagajan haira kalen kawibo-e, pasaigu paphijan haira Israel 
maidung khugasu RAPIU niu lulubo gasu singkutu njankhai lanbo-e. Haise Israel 
maidungniu pawan machang singkutu pikhai rabo-e. 

35Haise RAPIU gu katiu kadkhaibo damse paliutu singku ngam pikhaibo naise 
Aaron nai panahpiudung leng pirabo-e. 

36Haiga kadpadbogu janse paliutu piraleng Israel maidung khuga RAPIU niu 
chamtan pikhai-e. Haibo tajaise Israel maidungniu pawan machang majai rabo-
e. 

37Sichiujiu haidungse, rujiu kadpadbo, alin-tara kadpadbo, nuan gu kadpadbo, 
chapaw ruibogu kadpadbo, changam pibogu kadpad, khatdi chakin thiubogu 
kadpadbogu tajaidung si-e. 

38Sinai Luong Ramjingga bamboga, Israel mainiu paliugu kadpadbo lamga 
katikhaira chamtan hai Mose khuga RAPIU niu pikhaibo-e. 

Levikicheng 8 

Aaron Nai Panahmaitu Tania-Tien Thiura Pikhaibo 
(Tad 29.1-37) 

1 RAPIU niu Mose khuga din-e, 

2“Aaron nai panahpiu dungtu, singku-faini pikhaira, wasa manuk khaira, 
matomchipoi khat, khatdi nuan leng kadkhaira kamichi nia, khatdi chakhi 
khaimakbo taruak takam nia phungwang rabo-e. 

3Siga nammai mathiutu siga kuwang maduilo.” 

4 RAPIU niu chamtan pikhaibo kumjiu Mose niu kamde, khatdi maidungniu 
aruangbo wan-ga, 

5paniu paliu khuga din-e, “Iniu tuhoi kamsu rabo ngam haise RAPIU niu chamtan 
pikhaibo si-e.” 

6Mose niu Aaron khatdi panahpiudungtu pasuanglam majangpad lujiu 
characheng saisuijiu nkhiu raleng dinkhaide. 

7Paniu ntiang nai taronbo-ntiang Aaron tu khaibide khatdi pakhuga khen-gak 
khaibide. Paniu Ephod pakhuga pikhaide khatdi fainoi kawiboniu kambo 
pakhen-ga khekkhai bide. 

8Paniu patu pagatop khaibide sibo lungga Urim nai Thummim se khairabo-e. 

9Paniu chapikhek papeega khaibi-e, pamasuangga paniu kachia ponse khai-e, 
sise masanbo kadpadbogu madan si-e, haise RAPIU niu patu chamtan pibo 
kumjiu kambo-e. 

10Sigasu Mose niu manuk khairabo wasase thin lujiu RAPIU niu bambo Mathenky 
gase wahina kamkhai-e, paniu haichiujiu wahina RAPIU ga kadkhaide. 

11Paniu wasa kasia khoilujiu rathakbamga kajinlon chinnia khaide, khatdi siga 
pageng bambo tathikuang sibogu parunham chiujiu RAPIU khuga kadkhai raleng 
kam khaide. 

12Paniu Aaron piga wasa runkhaijiu tania-tien thiura pikhaide. 

13Pasaibonai, Mose niu Aaron nahmaitu RAPIU niu dinkhaibo kumgapjiu paliu pi 
takum khailu, paliu khen ga khen-gak riang khailu khatdi paliutu ntiang 
khailujiu pasuanglam majangwang khaide. 

14Sigasu Mose niu nuan gu kadpadleng thiujiu matomchi poi juwangde, khatdi 
Aaron nai panahpiu dungniu sibo khao riga paliu ben kaba khaide. 

15Mose niu sise kamshat lujiu tazai kasia khoilude, khatdi pah njungniu tazaiga 
sumlujiu rathak bamgu pake kariopadbo kadpadbo thiujiu tazaise majao khaide. 
Sigasu mali bambo pajai hinase rathakbam phibangga runkhaide. Haichiubo 
thakga sise kadpad khailujiu kam masan khaide. 

16Mose niu palungjan gu pasa hina pasin jaojiu wibo hina khatdi pamakiga 
bambo pasa hina khoilujiu rathakbam gase rukhaide. 

17Paniu matomchi jan kamalibo hinase, pagi, patia khatdi palungjan hina 
jaojiu, RAPIU niu chamtan pikhaibo kumjiu riziky lenlam rukhaide. 

18Sibo saiga, Mose niu rukhaibo rathak leng kamichi ponwang-e, siga Aaron nai 
panahpiudungse sibo khaoriga paliu ben kaba khaide. 

19Mose niu sise kamshat lujiu rathakbam pake madaiga tazaise kajin khaide. 

20-21Paniu kamichi janse dimlujiu, palungjan nai pasailam phise taduiniu 
khiukhaide, khatdi RAPIU niu dinkhaibo saisuijiu papee, pasa khatdi kakibo hina 
rathakbamga rukhaide. Haibogu rukhaibo pipadse tiutek pipadbogu thiubo-e, 
khatdi parimse RAPIU tu pikim khaibo-e. 

22Sigasu Mose niu niabo mise thinwang-e, sise tania thiura pikhai mibo singku 
leng-e, sichiujiu Aaron nai panahpiu dungniu sibo khao piriga paliu ben kaba 
khai-e. 

23Mose niu sise kamshat lujiu pajai kasia khoilujiu Aaron gu kuonnam majadlam, 
paben majad jungpui, khatdi paphi jungpui majadlamse kani khaide. 

24Sigasu paniu Aaron nahpiu dungtu pasuanglam majangpad lujiu paliu kuon 
majat lam, paliu ben majadgu jungpuiga, khatdi paliu phigu jungpui gase tazai 

kani khaide. Sigasu malibo tazai hinase Mose niu rathakbam pake madaiga 
runkhaide. 

25Paniu pasa, pamisa, palungjantu makom khaibo pasaren hina, pasin-ga 
withubo jam, pamaki nai pasaren khatdi pasaiphi majadlamse khoilude. 

26Sigasu chakhi khaimakbo taruak takam gasu taruak khat khoilujiu RAPIU khu 
kadkhaide; thaolujiu kambo taruak manuanbo khat, khatdi taruakpek khat 
chiujiu pasa nai paphi majadlam rigase khaide. 

27Haibo tiutek hinase paniu Aaron ben ga khatdi panahpiudung ben ga khaide 
khatdi paliuniu kawibo kalen thiujiu sise RAPIU ga kadkhaide. 

28Sigasu tiutekse Mose niu paliu khugasu khoilujiu rathakbamga rukhaibo 
kadpad bamga tania-tien thiubogu thiujiu kadkhaide. Tiutek kadkhaibo 
hai RAPIU khuga kimbo-e 

29Sigasu Mose niu paga-tiase khoilujiu RAPIU khuga nkiubo kalen thiujiu 
kadkhaide. Haise Mose niu maidungtu tania-tien pikhaibogu paleng pikhaibo 
damsi-e. RAPIU niu chamtan pikhaibo kumgapjiu wahina Mose niu kam khaide. 

30Mose niu manukrabo wasa tamnakha khatdi tazai kasia thinlujiu Aaron gen ga 
khatdi Aaron nahpiudung nai paliu fairiga kajin khaide. Haichiu kambo gasu 
paliutu khatdi paliugu fainise RAPIU khuga kadpadjiu kam masan khai-e. 

31Mose niu Aaron nai panahpiudung khuga din-e, “Chamise khoilujiu RAPIU niu 
bambo Mathenkiga thinwangjiu, sise suanglo, khatdi RAPIU niu chamtan 
pikhaibo kum tania-tien thiura pikhaijiu kadpadbo takamga bambo taruak panai 
khai tamanlujiu tiulo. 

32Taruak maksai chami tiukabangbo hinase ruthon milo. 

33Naliutu ngam pikhaibo characheng kam tathuitang makthen naliuniu 
Mathenky haitu jeng chinnia phutmakjiu bamrabo-e. 

34Naliu nuan luthon raleng jengniu thainai aliu khuga kamkhai mibo kumjiu, 
kamraleng RAPIU niu aliutu chamtan pikhaibo-e. 

35RAPIU niu naliutu chamtan pikhaibo kumjiu, nchun, n-nien saomakjiu jeng 
chinnia hai Mathenky tu phutmakjiu bamrabo-e. Naliuniu sise kam maksai naliu 
shairabo-e. Haise RAPIU niu atu chamtan pikhaibo-e.” 

36Sichiujiu RAPIU niu Mose khuga pikhaibo chamtan kumgapjiu Aaron nai panah 
piudung niu wahinase kamde. 

Levikicheng 9 

Aaron Niu Charathiubo 
1Tania thiura thiuloi mibo saibo nai, Mose niu Aaron khatdi panahpiudung 
khatdi Israel maidunggu jupaodungtu kude. 

2Paniu Aaron khuga din-e, “Matomchipoi khatdi kamichi khat jamra makbo 
thinlulo, khatdi sise RAPIU khuga matomchiniu nuan gu kadpad khatdi kamichi 
siniu rukhaibo rathak thiujiu kadpadlo. 

3Sigasu Israel maidungtu nuan gu kadpadleng kamichi khat takum khat 
tangmibo matompoi khat, sigasu, takum khat tangmibo milypoi khat pajam para 
habo rukhaibo rathakleng, 

4khatdi matomchi khat chakin thiubogu kadpadbo leng thinlulo chiujiu dinbilo. 
Sise RAPIU khuga alin-tara kadpadbo nai mathiugu thiujiu wasa khai ajalujiu 
kadpad rabo-e. Paliuniu haise kamrabo-e, palamra nthainai RAPIU niu paliutu 
ngao lenkhai rabo-e.” 

5Mose niu chamtan pikhaibo kumjiu Mathenky masuangga wahina paliuniu 
thinwang khaide. Khatdi nammai mathiu RAPIU tu kahumra wang maduide. 

6Mose niu din-e, “Haise kamraleng naliutu RAPIU niu chamtan pikhaibo-e, 
sichiusai pagu ran-ranbo nbiuse naliu khuga madulen ngamlu rabo-e.” 

7Sigasu paniu Aaron khuga din-e, “Rathakbamga tadlo, nuan gu maniakad khatdi 
rukhaibo maniakad haise maidunggu nuan luthonra kadkhailo. Haibo kalen 
pipadbo guse RAPIU niu dinkhaibo kumgapjiu, maidunggu nuan luthonra 
pikhailo.” 

8Aaron niu rathakbamga tadlujiu pagu nuan jengniu kadpadbo thiujiu matomchi 
kamshat khaide. 

9Panahpiudungniu pazaise thinwangde, khatdi paniu pazai gase pah njung 
sumlujiu, rathakbamgu pake kario padbo bamga kasia kajin khailujiu malipadbo 
hina rathakbam phibang hang gase runkhaide. 

10Sigasu paniu rathakbamga pasa, pa-maki khatdi pasin gu withubo 
jam RAPIU niu Mose khuga chamtan pikhaibo kumjiu rukhaide. 

11Chiudi pajan nai pagi sira paniu rijiky lenlam rukhaide. 

12Pagu rukhaibo rathakleng paniu khaoring kamshat khaide, panahpiudungniu 
tazai khoiwangbose, paniu rathakbam pake madaiga runkhaide. 

13Paliuniu patu chakhaopi khatdi kakibo pajandung pikhaide, paniu 
rathakbamga sise rukhaide. 

14Sigasu paniu palungjan nai pasailam phi nkhiulujiu rukhaibo rathak 
maniadung riga rukhaide. 

15Sibo saiga, maidunggu kadpadse paniu pikhaide, maidunggu nuan jengniu 
kadpadbo mise paniu khoijiu, sise kamshat lujiu paniu papumleng kadpadbo 
kumjiu kadpad khaide. 

16Rukhaibo rathakleng thiujiu paniu chakhao thinwang lujiu sise tacheng 
saisuijiu kadkhaide. 

17Paniu alin-tara kadpadbo guse pikhaide khatdi takhuimoi kani khat khailujiu 
rathakbamga rukhaide. (Haise naimachang rukhaibo rathakga khaisanbo thiujiu 
kambo-e). 

18Maidung jengniu chakin thiubogu kadpad thiujiu paniu matomchi nai 
kamichise kamshat khaide. Panah piudungniu pazaise pakhu khoiwang-e khatdi 
paniu sise rathakbam pake madaiga kajin khaide. 

19Aaron niu matom nai kamichi sase chakhao gariga khailujiu, 

20rathakbamga phungmeng khaide. Pasase paniu rathak bamga rukhaide. 

21Mose niu chamtan pikhaibo kumjiu, singkudung leng withubo kalen thiujiu 
paga jannai pasai phise RAPIU khuga kadkhaide. 

22 Aaron niu charathiubo hai loiluboga, paniu maidung riga paben khengsu lujiu 
paliutu thoikhaide, sigasu pah nkum mide. 

23Mose nai Aaron se RAPIU niu bambo Mathenkiga ngutmide, khatdi panainiu 
npad lanbo wan-ga, panainiu maidungtu thoidam pikhaide, khatdi RAPIU niu 
maluang bambogu ran-ranbo nbiu siniu mai hina khuga lenkhaide. 

24Simak dakjiu bambo wan-ga RAPIU niu chami langkhaijiu rathakbamga bambo 
chamise khatdi rukhaibo rathak hinase rumide. Maidungniu sise ngaoboga, 
paliu mathiu khudungkiu kahumjiu senpadle. 

Levikicheng 10 

Nadab nai Abihu Gu Nuan 
1Aaron nahpiu Nadab nai Abihu niu chami ponbo kuang khoilujiu sibo kuang 
lungga mitikang, nai parim wibose siga khailujiu sise RAPIU khuga kadkhaide. 
Chiudi sibogu mise masan makge, palamra RAPIU niu sise kamraleng panai 
khuga chamtan pikhai makge. 

2Simak bungjiu RAPIU niu chami langkhaijiu, panaitu RAPIU masuangga rushat 
mide. 

3Siga Mose niu Aaron khuga din-e, “Haise RAPIU niu dinkhai mibose padraleng-
e, ‘Atu machabo mai hina siniu agu masanbo haitu chakhuang thiurabo-e; agu 
maken kadibose Iniu maidung khuga lenkhai rabo-e.’” Chiudi Aaron maliu 
makjiu bammide. 

4Mose niu Aaron pao, Uzziel nahpiu kania, Mishael nai Elzaphan tu kulujiu panai 
khuga din-e, “Wanglujiu nanai singnapiu phaw haise masanbo Mathenky gasu 
ponpad milo khatdi rijibam lenlam khaimilo.” 

5Sichiujiu Mose niu chamtan pikhaibo kumjiu, panainiu wanglujiu kashai 
phawse chafainiu majiu lujiu rijiky lenlam ponpad mide. 

6Sigasu Mose niu Aaron khatdi panahpiu kania Elezer nai Ithamar khuga din-e, 
“Naliuniu achungbogu lenjiu naliu pi tamai makbo maksai naliu fai phetbo 
kamtulo. Sichiu naliuniu kamsai naliu shairabo-e, khatdi RAPIU niu mai mathiutu 
palung pomrabo-e. Chiudi RAPIU niu chami langkhaijiu rushat mibo naliu singna 
jengniu Israel mainiura achungra sui-e. 

7Mathenky tadngutbo kamunse phutmi tulo, maksai naliu shairabo-e, palamra 
naliutu RAPIU gu wasa manuk khaijiu kam masan mibo-e.” Sichiujiu Mose niu 
dinkhaibo kumjiu paliuniu kamde. 

Singkudung Leng Tajai 
8 RAPIU niu Aaron khuga din-e, 

9“Nang khatdi nanahpiu dungniu jaw maksai pakai tanbo saklujiu Iniu bambo 
Mathenkiga ngutbo suimakge, naliu ngutsai naliu shairabo-e. Haibo tajaise 
nakai-nakik mainiu piujiu lungrabo-e. 

10Tingwang nai maidung tamsin rabo-e khatdi charachengga masanbo nai 
masan kamakbose tamsin rabo-e. 

11Mose khuga Iniu natu chamtan pikhai mibo hinase Israel maidung khuga 
dinkhai rabo-e.” 

12 Mose niu Aaron khatdi masiak bambo panah kania, Eleazer nai Ithamar khuga 
din-e, “RAPIU khuga katiu kadpadbogu mali bambo alin-tarase khoilujiu, chakhi 
khaimakbo taruak kamlujiu rathakbam gasu tiulo, palamra sibogu rathakse 
masanbo-e. 

13Masanbo bamgase tiulo, sise RAPIU ga katiu kadkhaibo ruanggasu naleng 
khatdi nanahpiudung leng si-e. Haise RAPIU niu atu chamtan pikhaibo-e. 

14Singkuleng RAPIU ga nkiubo pikhaibo khatdi kalen thiujiu pibo pasai ngendi 
pagajan hinase nang khatdi nakikhun maidung tiubo sui-e. Sise nangniu 
characheng ga kam masan kamibo pabam katam-tamboga tiubo sui-e. Israel 
maidunggu aruanggu kadpadbose nadam thiujiu khatdi nanahmaileng thiujiu 
haise pikhai mibo-e. 

15RAPIU tu katiu pipadbo rathakga paliuniu pasa, pagajan nai pasai phise 
paliuniu thinwang rabo-e. RAPIU niu chamtan pikhai mibo kumjiu, sise nang 
khatdi nanah maidung leng-e” 

16Mose niu kami thinlujiu nuan gu kadpadbo rathak lamga maniuboga sise 
masuangjiu rumi bamniu-e. Siniu Eleazer nai Ithamar tu palungpom mide, 
khatdi paniu dinsude, 

17“Nanainiu dekamjiu masanbo bamga nuan leng kadpad mibose tiumak jiulo? 
Sise masanchang masanbo-e, sichiujiu RAPIU niu sise nammaigu nuan phung 
maha raleng nanai khuga pikhai mibo-e. 

18Sibo zaise masanbo bamga phungwang makbo jengniu, Iniu chamtan pikhai 
mibo kumjiu charathiukhai mibose siga tiurabo-e.” 

19Aaron niu paokakge, “Iniu thainai nuan leng kadpad mibo guse 
tiulusai, RAPIU niu sise suikhaibi rama? Maidungniu nuan gu 
rathakse RAPIU khuga thainai pikhaide, khatdi paliuniu rukhaibo rathak mania 
phungwangde, chiudi haibogu chariubo hai akhuga padbamme.” 

20Mose niu haise chiuboga palung kiumide. 

Levikicheng 11 

Tiusuibo Khaoringdung 
(Taj 14.3-21) 

1Pahangga raokhaibo tajaidung hai RAPIU niu Mose nai Aaron khuga, Israel 
maileng pikhaibo-e. 

2Naliuniu kadihga kalungbo khaoringdung hina 

3chiubora patin-karabo khatdi kataladbo hina tiubo sui-e, 

4-6chiudi naliuniu qontrao, tachu maksai tazawang tiumak rabo-e. Paliu haitu 
masan makbo leng lukhai rabo-e, paliu hai taladbo wakhao-e chiudi patin nia 
ramakge. 

7Kavakjan tiutulo. Paliu haitu masan makbo leng lukhai rabo-e, paliu ntin ra-e, 
chiudi talad makge. 

8Haibo khaodung jan tiutulo, maksai paliugu kashai pumdi niatulo, palamra 
paliu hai masan makge. 

9Chakha pamirangbo nai palip bambo jat hina tiubo sui-e, 

10chiudi tadui lungga lungbo pamirang habo palip kahabo hinase tiubo 
suimakge. 

11Sikumbo khao hinatu masan makbo leng lukhai rabo-e. Naliuniu paliutu 
tiumak rabo-e, khatdi paliugu kashai pum sidi niamak rabo-e. 

12Tadui lungga lungbambo khao pamirang habo khatdi palip habo hina tiumak 
rabo-e. 

13-19Pahangga raokhai bambo thingnadung haitu naliuniu tiumak rabo-e: 
kaleng, abeng, takaoleng, kaleng-woimana, maluipui, chararui, n-gek, ruidi, 
taduileng, taduirui, khuptariupui, lawai, aluak, chapungrui khatdi chalen. 

20Pakan bambo wakhaopoi hina masan makbo-e, 

21machak makjiu machaobo wakhaopoi hina masan makbo-e. 

22Naliuniu takao, kaobina maksai kaogum tiubo sui-e. 

23Chiudi kakibo wakhaopoi pakan kabambo chiudi pawonniu tonbo wakhaopui 
hina masan kamakbo leng lukhai rabo-e. 

24-28Pahangga pikhaibo khaodung: patin kabambo khao hina, talad bamdi patin 
ramakbo khao, khatdi pangen madai karabo khaobamdi pa-tin kathiubo khao 
hina, kashaibo pum kania maira chawan katangbo masanmak rabo-e: Mai 
khatniu paliugu kashaibo pum khoisai pafai-pani kathami rabo-e, sichiu bamdi 
chawan katang pahai masan makjiu bamrabo-e. 

29-30Tanam, zasiang, taza, tachu khatdi masuipuitu masan kamakbo leng lukhai 
rabo-e. 

31Mai khatniu haidungtu khatdi paliugu kashaibo phaw niasai pase chawan 
katang masanmak rabo-e. 

32Khatdi kashaibo phawse wakhatga nkai khaisai, sise masanta mirabo-e. Haise 
tasingniu kambo wania, chafai-tani, chamigi khatdi takhao, thinpiubo mania 
hinatu niakhai misai sise masanta mibo-e. Sise taduiga sumrabo-e chiudi 
chawan katangbo masanmak rabo-e. 

33Khatdi paliu pum taniang liga nkaikhai misai, palungga kabambo hina masanta 
mirabo-e, khatdi taniang lise kampangmi rabo-e. 

34Tiusuibo tatek bamtadi haikumbo li gasu runkiujiu nialubose tania mirabo-e, 
khatdi siga bambo saksuibo hina masanta mirabo-e. 

35Kashaibo pum nkaikhai mibo mania hina masan tamibo-e; taniangniu kambo 
chamibung nai n-mang kampang mirabo-e, 

36chiudi kashai pumtu niakhai mibo mania hinase taniami tadi tadui akhun 
maksai karung sira masanjiu bamrabo-e. 

37Sikumbo khatniu alinpum lingrabo khattu niakhai mibam tadi alin pumse 
masanbam rabo-e, 

38chiudi alinpumse taduiga npung rabo-e, khatdi siga alinpum khatniu ntiakkhai 
misai, masanta mirabo-e. 

39Langtiu suibo wakhao shai mijiu, sise niatao lubo maise chawan tangbo 
masanmak rabo-e. 

40Khatdi mai khatniu haise tiumisai paniu pafai-pani katha rabo-e, chiudi pase 
chawan katangbo masanmak rabo-e; mai khatniu kashaibo pum ponsai pafai-
pani kathami rabo-e, chiudi chawan katangbo masanta mirabo-e. 

41Naliuniu kadihga buangbo kasiambo khao hina, 

42paganiu katonbo khao tadi, paphi madainiu tadbo tadi maksai pangen kengbo 
khao tadi tiumak rabo-e. 

43Haikumbo khaodung hina tiubo gasu naliu ronna kam taniami tulo. 

44I hai naliu RAPIU Tingwang-e, khatdi naliu ronna masanjiu bam rabo-e. 
Palamra I hai masanbo-e. 

45Iniu naliu Rawang thiuraleng Egypt gasu naliutu majang npadbo-e. Naliu 
masanlo, palamra I hai masanbo-e. 

46Haise khaoringdung nai thingnadung, ramluongga lungbo khao hina khatdi 
tadui lungga lungbo khao hina lamga tajai si-e. 

47Naliuniu mathing sijiu deguse charachengga masanlo maksai deguse masan 
maklo chiubo sitam rabo-e, tiusuibo, tiusui makbo khaoringse sitam rabo-e. 

Levikicheng 12 

Npuimai Tanah Lunglubo Saiga Kam Masanbo 
1 RAPIU niu Mose khuga haibo tajai dungse, 

2Israel maidung leng pikhai-e. Npuimai khatniu panah npiumai lunglubosai jeng 
chinnia lungga, pase khaophun phungbo kumgapjiu charachengga pahai masan 
makbo-e. 

3Patachadbo naise, ngena situ pagi romrabo-e. 

4Sigasu naimikpui samriu sumkiu suang kengjiu pajai hamibo gasu kam masan 
lanlu makbo masuang; paniu masanbo mania wadi niamak rabo-e maksai patu 
kam masan kalubo wan wangtang makthen masanbo Mathenkiga ngutmak 
rabo-e. 

5Npuimai khatniu panah npuimai lunglubo sai jeng kariu-je-madaikiu lungga, 
pase khaophun kaphungbo wan kumjiu charachengga masan makbo-e. Sigasu 
pajai hamibogu characheng gasu masan makbo hai naimikpui riak-charuk-
charuk suang kengjiu bamkhang rabo-e. 

6Patu kam masanbo ngam kamloi lubo wan-ga, npuimainah bamdi npiumainah 
bamdi, paniu nuan gu kadpad raleng takum khat tangmibo milypoi 
khat RAPIU bambo Mathenky ngutbo bamgase rukhaibo maniakad leng thiujiu 
khatdi chakygu makhao maksai kaphina khat nuanleng kadpadbo thiujiu 
phungwang rabo-e. 

7Singku siniu pagu pipadse RAPIU khuga pikhai rabo-e khatdi pagu masan 
kamakbose charachengga luthon raleng kamrabo-e, sichiusai pase 
charachengga masan mirabo-e. Sichiujiu, haise npuimai khatniu tanah lunglubo 
saiga kamrabogu tajai si-e. 

8 Npuimai siniu milypoi thinwang ngam laksai, paniu makhao nia maksai 
kaphina nia thinwangbo sui-e, khat siniu rukhaibo kadpad khatdi khat siniu 
nuan gu kadpad thiurabo-e, khatdi singku siniu pagu masan kamakbo luthon 
raleng characheng tiense kamrabo-e sichiujiu pase charachengga masanmi 
rabo-e. 

Levikicheng 13 

Nphenbo Lamga Tajai 
1 RAPIU niu Mose nai Aaron khuga haibo tajaidungse pikhai-e. 

2Mai khatniu pagen masak padjiu maksai pajam thiubose chungpadjiu nphenbo 
ra padsuibo bammi sai, patuse Aaron kiriangmai singku khuga puiwang rabo-e. 

3Singku siniu pajam matadjiu phuirabo-e, siga kathiubo jamse pagi gasu sukjiu 
thiu ngut misai, khatdi pagiuse purgu wang misai, haise nphenbo rapotle, 
sichiusai singku siniu sibo piuse masanta mide chiujiu dinpad rabo-e. 

4Chiudi pazamse kapuang lujiu sibo mungga kasukbo ngaopad maksai khatdi 
kathiubo jamse purgu wangmak sai, singku siniu sibo piutu jeng chinnia pijiu 
bamtam khai rabo-e. 

5Singku siniu jeng chinniabo naise patu phuilan rabo-e, khatdi pazamse kali 
maksai patu pi tadmariu khai makjiu kakibo jeng chinnia pi bamtam khailan 
rabo-e. 

6Jeng chinniabo naise singkuniu patu phuilan rabo-e, siga thiuton padmakjiu 
pajam wiwangbi misai, pahai charachengga masan mide chiujiu paniu dinpad 
rabo-e; haise masakbo ronna-e. Kathiubo paose pafai-pani katharabo-e, 
sichiubo sainiu charachengga masan mirabo-e. 

7Chiudi singku siniu patu phuilujiu patu charachengga masan mide chiujiu 
dinpad lubo saiga pajam thiuton padsai sise singku khuga wanglan rabo-e. 

8Singku siniu patu phuilan rabo-e, khatdi pajam thiumadi padmisai, masanta 
mide chiujiu paniu patu dinpad rabo-e, haise ka-nphenbo rapot si-e. 

9Mai khatniu nphenbo ra mara misai, patuse singku khuga majang wangrabo-e. 

10Singku siniu patu phuirabo-e. Kathiubo jamse thiupad sanjiu purgu wangjiu 
kana maliang bammisai, 

11sise wikung mibo nphenbo rapot mide. Singku siniu patu masanta mine chiujiu 
dinpad rabo-e, patu pi bamtam mira suimide, palamra patuse masan siakjiu 
tania mide chiubo simibo-e. 

12Kamasakbo rapotse papee gasu pangen tangbo thiuwang misai, 

13singku siniu patu phuilan rabo-e. Sise pachangjiu papum pakhiangna thiumak 
misai paniu patu tachengga masan bamme chiujiu dinpad rabo-e. Pagi 
pakhiangna benwang misai, pase tachengga masan bambo-e. 

14Chiudi pazamse thiuhoi-hoi lan misai, pase masanta mibo-e. 

15Singku siniu patu phuilan rabo-e, khatdi paniu pazamse suk mibo ngaosai, 
paniu patu masanta mine chiubo dinpad rabo-e. Pajam sukkiu mibo chiubo 
rambara nphen mibo situ dinbo-e, sichiujiu pase masanta mibo-e. 

16Chiudi pajamse wibi mijiu puwang misai, paniu singku khuga mengjiu, 

17patuse phuilan rabo-e. Pajamse benwang misai, pase charachengga masan 
mibo-e, khatdi singku siniu patu masan mide chiujiu dinpad rabo-e. 

18Mai khatniu pagen athiu padlujiu wimibo sai, 

19athiu kapadbo jamga min maren padbo ngao misai, pase singku khuga 
mengrabo-e. 

20Singku siniu patu phuirabo-e, khatdi pazamse pamungga bambo suang thiu 
masuk kiumi sai, khatdi pajam lungga bambo pagiuse purgu wang misai, singku 
siniu patuse masanta mide chiujiu dinpad rabo-e. Haise athiu padbo gasu nphen 
mibo-e. 

21Chiudi singku siniu kathiubo jamse phuiboga palungga bambo pagiuse kapad 
maksai, khatdi pamung gasu thiu masuk ngutbo hasai, chiudi pazamse ababi 
misai, singkuniu patu jeng chinnia pi bamtam khai rabo-e. 

22Pajamse thiumadi padmi sai, singku siniu patu masanta mide chiujiu dinpad 
rabo-e, pase mara mibo-e. 

23Chiudi sise kalimakjiu thiu padsan makjiu bamsai, sise athiu padbogu jam 
kalaili padbo thiujiu bammi sai, singku siniu patu charachengga masan mide 
chiujiu dinpad rabo-e. 

24Wakhat gasu mai khattu chami rumisai, pagise hengwang mibo maksai 
puwang misai, 

25singku siniu patu phuirabo-e chiujiu rumibo jamse kapuang misai khatdi pagi 
gasu sukngut mibo bammi sai, sise karubo jam gasu sujiu nphenbo rapotse 
padmibo-e, singku siniu patu charachengga masanta mide chiujiu dinpad rabo-
e. 

26Chiudi pajam lungga bambo pagiuse puwang misai pajam gasu thiungut 
masuk mak misai, chiudi pazamse abawang misai, singku siniu patu jeng chinnia 
pi bamtam khai rabo-e. 

27Jeng chinniabo nai singku siniu patu phuilan rabo-e, sise thiusan padsai, sise 
nphenbo rapot mirabo-e; chiujiu singku siniu patu masanta mide chiujiu dinpad 
rabo-e. 

28Chiudi pajam kalimakjiu, thiuton padbo hajiu abawang misai, sise nphenbo 
rapot makge. Singku siniu patu charachengga masan bamme chiujiu dinpad 
rabo-e, palamra sise karubo bamga ronna kalaili padbo-e. 

29Npiumai maksai npuimai khatniu papeega maksai pa-ntangga thiupad sai, 

30singku siniu sise phuirabo-e. Sise pagi magui bambo lunglam thiungut mira 
kumsai, khatdi kathiubo jam lungga bambo pagiuse majinwang misai khatdi 
apiu wangmisai, sise nphenbo rapotle, sichiujiu patu masanta mide chiujiu 
dinpad rabo-e. 

31Singku siniu pazamse pagi magui bambo gasu thiungut masuk maksai, pajam 
lungga bambo pagiuse palun wikhang makmi sai, paniu patu jeng chinnia pi 
bamtam khai rabo-e. 

32Jeng chinniabo naise singkuniu patu phuilan rabo-e, sise pajam thiuton 
padmak khatdi pazamse ababo hasai, khatdi pajam maguibo gasu thiungut 
masuk makra kumsai, 

33sibo piuniu kathiubo jam mungga bambo pagiuse gotmi rabo-e. Singku siniu 
patu jeng chinnia nai pi bamtam khai lanrabo-e. 

34Jeng chinniabo naise singku siniu pazamse phuilan rabo-e, khatdi thiungut 
masukbo hajiu thiu madi padmak sai, paniu patu charachengga masan bamme 
chiujiu dinpad rabo-e. Sibopiu siniu pafai-pani kathami rabo-e, chiusai pahai 
masan mirabo-e. 

35Chiudi patu masan mide chiujiu dinlubo sai pajam thiuton padsai, 

36singku siniu patu phuilan rabo-e. Pajamse thiusan padmi sai, paniu pagiu 
majin wangbotu phuisonra ha-e, sibo piuse masanta kamibo-e. 

37Sichiudi singku siniu pajam thiumadi san tamide, pajam mase wiwang kinne, 
chiubo maningsai, sichiujiu pazamse wimisai, singku siniu patu charachengga 
wimide chiujiu dinmadu padrabo-e. 

38Npiumai maksai npuimai khat gen ga pajam kakabo maksai kapubo padbo 
tingga, 

39sikumbo mai situ singkuniu phuirabo-e. Pajamse kajiu madawang misai, sise 
pagi gasu thiupadbo chakhan-chara ronna-e; sichiujiu kathiubo paose 
charachengga masan bamme. 

40-41Npiumai khatniu paduk-giu maksai pasan-giu hamidi haisiniu patu 
kamtania makge. 



207 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

42Chiudi pasan talabo bamga pazamse padsai, sise nphenbo rapotle. 

43Singku siniu patu phuirabo-e, khatdi pajam heng-kabo padbo bamsai, 

44singku siniu patu masanta mide chiujiu dinpad rabo-e; palamra papeega 
nphenbo ra bammibo-e. 

45Nphenbo rapot phungbo maise pafai-pani kakekbo piurabo-e, papeese 
tamaimak rabo-e, pamun domlujiu, “Masan makbo, masan kamakbo!” chiujiu 
senpad rabo-e! 

46Mai khatniu sikumbo rapot phungbam then pahai masan makbo-e, khatdi 
maitu majang aruang makjiu rijiky lenlam pah lungrabo-e. 

Kamee-Mangbogu Lamga Tajai 
47Chafai-tani, chakhaogiu faidi, fainoiga tadi kamee-mangbo padmi sai, 

48maksai fainoi kata kadaoga, maksai chakhao giufaiga, maksai chamigiga, 
maksai chamiginiu kakambo mania gadi, 

49madiak-ring wangbo maksai hengmaren padmibo bamsai, kamee-mangbo-ra 
ngutmibo-e, sise singku khuga lenkhai rabo-e. 

50Singkuniu sise phuirabo-e khatdi sibo maniase jeng chinnia leng khaitam 
mirabo-e. 

51Jeng chinniabo nai paniu sise phuilan rabo-e, khatdi kamee-mangbose padton 
misai, chapot maniase masanta mibo-e. 

52Sise singkuniu rumi rabo-e, palamra sise lenlanbo kamee-mang jengniu chami 
gasu ruthon mirabo-e. 

53Chiudi paniu sise phuibo wan-ga, singku siniu kamee-mangse mania gase 
lensuan padmakbo ngao misai, 

54sise katha raleng paniu pirabo-e, khatdi jeng chinnia leng khaitam lanrabo-e. 

55Siga paniu phuilan rabo-e, khatdi kamee-mangbose pagiak kalimak misai, 
haise len madipad sonmak tadi, sise masanta mibo-e; sibo maniase pasai lam 
tadi pasuanglam tadi ten misai nangniu ruthon mirabo-e. 

56Chiubamdi, singku siniu sise phuilanbo wan-ga, kamee-mangse pagiak nkhin 
misai chamigi gasu tadi chafai-tani gasu tadi phet taliang mirabo-e. 

57Sigasu, kamee-mangse ngaopad lansai khatdi pajam dipadsan lansai, papaoniu 
sibo maniase ruthon mirabo-e. 

58Paniu kathaboga pajam hamisai, paniu sise katha lanrabo-e. Sichiujiu sise 
charachengga masan mibo-e. 

59Haichiujiu, haise chafai-taniga fainoi tadi, chakhaogiu-fai tadi, chamigi gasu 
kambo mania tadi kamee-mangbo maksai kamee-mang makbo lamga haise 
charachengga masan-e, maksai masan makge chiubo chaprabo-e. 

Levikicheng 14 

Ka-Nphenbora Maralubo Gasu Kam Masanbo 
1 RAPIU niu Mose khuga 

2nphenbo ra maralubo gasu charachengga kam masan raleng tadrabo tajai haise 
pikhai-e. Patu masan mide chiujiu dinpad rabo naise singku khuga majang 
wangrabo-e, 

3khatdi singku siniu patu rijiky lenlam majang meng lujiu patu phuirabo-e. 
Parase wimide chiusai, 

4charachengga masanbo thingna nia khatdi singbom singpek, chalangriang 
kahengbo khatdi maram tangdi jaojiu thinwangra singkuniu chamtan khai rabo-
e. 

5Sigasu singgiu gasu thuaklubo tadui bambo taniang kuangga thingna situ 
kamshat khaira singkuniu chamtan pikhai rabo-e. 

6Paniu thingna khatse khoilujiu singbom singpek, chalangriang kahengbo, 
khatdi maram tang jaojiu thingna kamshat khaimibo tadui gase sum khairabo-
e. 

7Ka-nphenbo ra marabo gasu kam masan rabo papao riga tazaise khoilujiu 
kajinkhai lon chinnia khai rabo-e, sigasu patu masan mide chiujiu paniu dinpad 
rabo-e. Paniu ringbambo thingna situ malin khaijiu luzamga majong khai 
mirabo-e. 

8Sibo piuse pafai-pani katha masanjiu papee thamdi gotmi rabo-e, khatdi nkhiu 
mirabo-e. Sichiujiu charachengga pah masan mirabo-e. Pah rijikyga ngutsui 
mide, chiudi paniu pagu Mathenky lenlam jeng chinnia bamrabo-e. 

9Jeng chinniabo naise papeetham pa-ntanggiu, pamik tunggiu khatdi papumga 
bambo pagiu hina paniu gotlan rabo-e; pafai-pani kathami rabo-e, khatdi 
nkhiumi rabo-e, sigasu charachengga pah masanmi rabo-e. 

10Jeng tachadbo naise milychipoi nia, milyliu poi takum khat tangmibo pajam-
para habo khat, khatdi takisa jaobo takhuimoi taju sum, khatdi takisa madatlah 
jansumgu damkhat jaojiu paniu phungwang rabo-e. 

11Singku siniu sibo maitu majang lujiu RAPIU niu bambo Mathenkiga sibogu 
kadpatse phungwang rabo-e. 

12Sigasu singku siniu milychipoi khat nai takisa madatlah njan sumgu damkhat 
khoilujiu pipad lanbogu kadpat rabo-e. Singku leng RAPIU ga kawibo kalen 
thiujiu paniu pikhai rabo-e. 

13Paniu milychipoi halujiu rukhaibo kadpat khatdi nuan gu kadpatbo khaoringtu 
kamshat khaibo masanbo bamga kamshat khairabo-e, paniu haise kamsiak 
rabo-e. Palamra chapaw ruilanbogu kadpat haise, nuan jengniu kadpatbo panai 
nchambo-e, sise singkugu rabo-e, palamra haise masanchang masanbo-e. 

14Singku siniu milypoi zai kasia khoilujiu patu masan mide chiujiu dinpad rabo 
piugu kuonnam majadlam, paben jungpui majadlam, khatdi patu masan mide 
chiujiu dinpad rabo piugu majad phigu jungpuiga manuk khairabo-e. 

15Singku siniu takisa bung thinlujiu, tamnakha pabendi mawilam runkhai lujiu, 

16paben majadlam jungtonniu sum lujiu, RAPIU niu bambo bamga kajinkhai lon 
chinnia rabo-e. 

17Paniu pabendiga bambo wasa kasia, khatdi mily zai kasia khoilujiu patu masan 
mide chiujiu dinpad rabo piugu kuonnam majadlam, khatdi majadlam ben 
jungpui ga, khatdi paphi jungpuiga manukkhai rabo-e. 

18Paniu paben ga masiabo wasase sibo piu piga runkhai rabo-e. Haichiubo thak 
gasu charachengga kam masan lanbo tiense kamrabo-e. 

19Sigasu singku siniu characheng gasu kam masanbo tien thiujiu nuan gu 
kadpatbose kadpat rabo-e. Sichiulubo saiga, paniu chakhaose rukhaibo 
kadpatleng kam rabo-e. 

20khatdi rathakbamga alin-tara kadpatbo jaojiu kadpat rabo-e. Haichiubo 
thakga singku siniu charachengga kam masanbo tien kadpad rabo-e, khatdi sibo 
maise charachengga masan mirabo-e. 

21Sibo piuse kalek sajiu haikumbo kadngam laksai, paniu patu kam masan raleng 
pipad lanbogu kadpatbo thiujiu milypoi khat ronna, singku leng RAPIU khuga 
kawibo kalen thiujiu phungwang rabo-e. Paniu alin-taragu kadpat leng takisa 
jalubo takhuimoi taju khat jaojiu thinwang rabo-e. 

22Paniu makhao nia maksai kaphina nia chiujiu khatniu nuan gu kadpatleng 
khatniu rukhaibo kadpatleng phungwang rabo-e. 

23Patu kam masanbo naigu jeng tachadbo nai paniu haise singku khuga 
Mathenky ngutbo bamga phungmeng rabo-e. 

24Singku siniu mily nai takisa khoilujiu singkuleng RAPIU ga kawibo kalen thiujiu 
sise pikhai rabo-e. 

25Paniu milyse kamshat lujiu tazai kasia khoilujiu sibo piugu kuonnam 
majadlam, paben majadgu jungpuiga, paphi jungpuiga gadi manukkhai rabo-e. 

26Singku siniu paben mawi bendiga wasa runkhai lujiu, 

27RAPIU niu bambo bamga paben majadgu njungniu sumlujiu kajinlon chinnia 
khairabo-e. 

28Paniu tazaise kambo kumjiu wasa siniu: sibo piugu kuonnam majadlam, paben 
majadlam jungpuiga, khatdi paphi majadlam jungpuiga khairabo-e. 

29Paben ndiga masiak bambo wasase paniu sibopiu piriga khairabo-e khatdi 
haichiujiu kam masanbo ngamse kamrabo-e. 

30Sigasu paniu makhao maksai kaphina khat khoilujiu nuan gu 

31kadpat thiujiu kadpat rabo-e khatdi kakilam sira alin-tara kadpatbo jaojiu 
rukhaibo kadpat kammi rabo-e. Haichiubo thakga singku siniu kam masanbo 
guse kamrabo-e. 

32Haibo cheng-jaise ka-nphenbo ra mara mainiu kam masan lurabo leng-e, 
haichiujiu mai khatniu panuan jengniu kam masan rabo-e. 

Chaky Ga Kamee-mang Patbo 
33 RAPIU niu Mose khatdi Aaron khuga 

34-35chakyga kamee-mang padsai tadrabo tajaidung pikhaide. (Haise Israel 
maidungniu paliugu thiuraleng RAPIU niu pikhaibo Canaan kadih wangtangbo 
wan-ga maidungniu piurabo-e). Mai khatniu chakyga RAPIU niu kamee-mang 
wonbo ngaopad misai, siga paniu tadlujiu sibo lamga singku khuga dinrabo-e. 

36Singku siniu kamee-mang wonbotu phuisu raga chakyga bambo mania hina 
lupadmi raleng chamtan pirabo-e; sichiu maksai chakyga kabambo wania 
hinase masan makge chiujiu dinpad mirabo-e. Sigasu paniu chakyga tadlujiu 

37kamee-mang wonbotu phuirabo-e. Siga pazamse padjiu singbengga madiakbo 
maksai kahengbo padbam niusai, 

38paniu chakyga npadlujiu jeng chinnia nai khamten manmi rabo-e. 

39Jeng chinniabo nai paniu malan wangjiu phuilan rabo-e. Kamee-mang 
wonbose pajam dipad misai, 

40kamee-mang wonbo tudungse luthonmi raleng chamtan pirabo-e, khatdi 
namdi lenlam taniabo bamga thonkhai mirabo-e. 

41Sibosai paniu singbeng makad khaibo khatdi manuk khai nbambo hinase 
luthon padjiu namdi lenlam taniabo bamga thonkhai mirabo-e. 

42Sigasu khoipad mibo tatukang gase kasanbo tudung siniu khai malin rabo-e, 
khatdi kasanbo thinlujiu singbengse manuksin lanmi rabo-e. 

43Tatu kaladthon kamibo sai sibo kyga kamee-mang padlan sai chakyse got 
masan lujiu kasan manuk khai lan rabo-e, 

44singku siniu tadlujiu sise phuirabo-e. Sise pajam dipad lansai, chakyse 
masanta mibo-e. 

45Sise rathonmi rabo-e, sibogu tatu, tasing, manuk khai nbambo hinase namdi 
lenlam ponpadjiu masan makbo bamga thon khai mirabo-e. 

46Sikumbo ky khamten khaijiu bambo wan-ga mai khatniu ngutsai pase chawan 
katangbo masanmak rabo-e. 

47Sikumbo kyga mai khatniu jikhai maksai katiu tiukhai sai pafai-pani katha 
mirabo-e. 

48Chiudi singku siniu phuira wangbo wan-ga, chaky manuk kasan lanlubo sai 
kamee-mang padlan maksai, chakyse charachengga masan mide chiujiu paniu 
dinpad rabo-e, palamra kamee-mangse pakhiangna hakam mibo-e. 

49Chaky kam masan raleng, paniu nthingna nia, singbom singpek, chalangriang 
kahengbo, khatdi maramtang thinrabo-e. 

50Masanbo singgiudui khaibo taniang kuangga nthingna khatse kamshat 
khairabo-e. 

51Sigasu, paniu singbom singpek, maramtang, chalangriang kahengbo khatdi 
ringbambo nthingnase thinlujiu tadui kam masanbogu thiujiu kamshat khaibo 
nthingna zaiga sumrabo-e. Khatdi paniu chakyga kajinkhai lon chinnia khai 
rabo-e. 

52Haichiubo thakga paniu chakyse nthingna zai, tadui kam masanbo, karingbo 
thingna, singbom singpek, maramtang khatdi chalangriang kahengbo thinjiu 
kam masan rabo-e. 

53Sigasu paniu karingbo nthingnase namdi lenlam khoipad lujiu luzamga 
majong khaijiu lentaron khaimi rabo-e. Haichiubo thakga paniu chakyse 
characheng gasu kam masan khai rabo-e, sichiujiu chakyse charachengga masan 
mirabo-e. 

54Haibo guse ka-nphenbo ra marabo, 

55-56masakbo, athiu padbo, maksai chami ruchopbo khatdi chafai-tani ga kamee-
mang wonbo maksai chakyga kamimang wonbo lamgu tacheng-tajai si-e. 

57Haibogu tajaise wania khat masan tamiboga khatdi sise masan miboga 
thinrabo-e. 

Levikicheng 15 

Chapum Gasu Masan Kamakbo Padbo 
1 RAPIU niu Mose nai Aaron khuga haibo tadrabo jaidung 

2Israel maidung leng pikhai-e. Npiumai khatniu pakajitdui padbo wan-ga, 

3pakajitdui pad bamdi, maksai sise khammi bamtadi masanta mibo-e. 

4Paniu jikhai mibo maksai ntao khai mibo zise masanta mibo-e. 

5Mai khatniu sibo zise niakhai misai 

6makdi sibo piuniu ntao khaibo bamga ntaokhai misai, pafai-pani kathami rabo-
e khatdi nkhiumi rabo-e, sigasu chawan katang pase masanta mibo-e. 

7Mai khatniu luangpad bambo piutu niakhai misai pafai-pani kathami rabo-e 
khatdi nkhiurabo-e, pase chawan katangbo masan makjiu bamrabo-e. 

8Sikumbo mainiu mai khat gen ga tatai masiupad niakhai misai charachengga 
pase masan bamme. chiudi sibo piuse pafai-pani kathami rabo-e, khatdi nkhiumi 
rabo-e, sichiujiu pahai chawan katangbo masan makjiu bamrabo-e. 

9Padui padbo mainiu chabamga maksai wakhat riga ntao khai misai masanta 
mibo-e. 

10Sibopiu siniu niakhai kamibo hinase chawan katangbo masan makrabo-e. 
Sinapiuniu ntao khai mibo mania kaphungmai sira pafai-pani kathajiu taduidi 
nkhiumi rabo-e, pase chawan katangbo masan makjiu bamrabo-e. 

11Mai khatniu padui pad lujiu paben khiumi makjiu mai khattu niakhai misai, 
sibo maise pafai-pani kathajiu nkhiu siakmi rabo-e, khatdi pase chawan 
katangbo masan makjiu bamrabo-e. 

12Paniu niakhai mibo taniang lise kampang mirabo-e, khatdi tasing kuong paniu 
niakhai kamibose khiumi rabo-e. 

13Mai khatse luangpad mibo gasu masan lubo sai, pah jeng chinnia nai 
khuanrabo-e, khatdi sigasu pafai-pani kathajiu tadui kawibo siniu papum 
khiumi rabo-e. Sichiujiu pase charachengga masanmi rabo-e. 

14Patachadbo nai paniu makhao nia maksai kaphina nia thinjiu RAPIU niu bambo 
Mathenky tadngutbo bamga phungwang rabo-e. 

15Singku siniu khatse ponlujiu nuan gu kadpat, khat siniu rukhaibo kadpat 
thiujiu kadpat rabo-e. Haichiu kambo gasu patuse characheng gasu kam 
masanbogu kamkhai rabo-e. 

16Maipiu khatniu pakajitdui padbo wan-ga, paniu papum pakhiangna nkhiu 
rabo-e, chiudi pase chawan katangbo masanmak rabo-e. 

17Pakajitduise chafai-taniga, maksai chamiginiu kambo maniaga jaokhai misai 
sise kathami rabo-e, khatdi chawan katangbo sise masan makjiu bamrabo-e. 

18Npiumai nai npuimai siniu nphiu jilubo saiga panai khangnia tadui nkhiumi 
rabo-e, khatdi panai khangniase chawan katang masan makjiu bamrabo-e. 

19Npuimainiu khaophun phungbo wan-ga, pase jeng chinnia leng masan makjiu 
bamrabo-e. Mai khatniu patu niamisai pase chawan katang masanmak rabo-e. 

20Paniu khaophun phungbo tingga ntaokhai mibo maksai jikhai mibo maniase 
masanta mirabo-e. 

21-23Mai khatniu pazi maksai paniu ntao khaibo bam niakhai misai pase pafai-
pani kathajiu tadui nkhiumi rabo-e, khatdi chawan katangbo pase masan makjiu 
bamrabo-e. 

24Khaophun phungbo puitu npiumai khatniu pumkhat thiujiu nphiuji misai, 
npuimai masan makbo jengniu npiu mai situ kam tania mibo-e. Siniu pase jeng 
chinnia nai masan makjiu bamrabo-e, khatdi paniu kajibo zi sidi masanta mibo-
e. 

25Npuimai khatniu chahiugu tadbo kenjiu tazai tadmisai paniu masuang 
tadkinbo suang nkiujiu tadmisai, chahiugu tazai tadbo kumjiu, tazai tadbam 
then pahai masanta mibo-e. 

26Haibo wan-ga paniu jibo tazi khatdi ntaobo bam hinase masanta mibo-e. 

27Mai khatniu sise niakhai misai pase masan tamibo-e, khatdi pafai-pani 
kathajiu tadui nkhiu mirabo-e; pase chawan katang masan makjiu bamrabo-e. 

28Pagu luangpadbose saomibo sai, pah jeng chinnia khonkhang rabo-e, sigasu 
pase charachengga masanmi rabo-e. 

29Patachadbo naise paniu makhao nia maksai kaphina nia thinlujiu RAPIU niu 
bambo Mathenky tadngutbo bam singku khuga phungwang rabo-e. 

30Singku siniu khatse nuan gu kadpat leng, khat siniu rukhaibo kadpatleng 
chiujiu kadpat khai rabo-e, haichiubo thakga patu charachengga kam masan 
rabo-e. 

31 RAPIU niu Mose khuga Israel maidungtu masan makbo lamga kachan khaibo 
hai dinkhaijiu, paliu rijiky n-gangbo, paniu bambo bam Mathenky se kam 
taniamak raleng dinkhaide. Paliuniu kadin piumakjiu kamsai, paliutu 
kamshatmi rabo-e. 

32Haise npiumai khatniu pakajitdui padbo maksai padui luangpadbo, khatdi, 

33npuimai khatniu khaophun phungbo lamga maksai npiumai khatniu 
charachengga papum masan makbo puitu nphiujibo lamgu tajaisi-e. 

Levikicheng 16 

Nchuk Thoibo Tingmik 
1Aaron nah npiumai khangnianiu masan makbo mi RAPIU khuga kadkhaibo gasu 
panaitu kamshat mibo sai, RAPIU niu Mose khuga haise dinkhai-e. 

2Paniu din-e, “Nasingnapiu Aaron niu pawan kabuiboga Masan Thubo Bam 
jusungfai saiga pah ngutra dinbilo, palamra Ladriat Bung gom riga bambo 
kamuang jiuga I bambo-e. Paniu kadin piumaksai, patu kamshat mirabo-e. 

3Paniu rukhaibo kadpat leng midangchi khatdi nuan gu kadpat leng matomchi 
hawang lubo saiga Masan Thubo Bamga ngutbo sui-e.” 

4Sigasu RAPIU niu haibo katikhaidung pikhai-e. Aaron niu Masan Thubo Bamga 
ngutsu rabo masuangga paniu tadui nkhiulu, singku pon, fainoi, khatdi kadunbo 
faini, khen gak, khatdi chapikhek khailujiu ngutrabo-e. 

5Israel mainiu rukhaibo kadpat leng midangchi khat, khatdi nuan gu kadpat leng 
kamichi nia, Aaron khuga pikhai rabo-e. 

6Paniu pakigu khatdi pagu nuan luthonra matomchi khat charathiujiu kadpat 
rabo-e. 

7Sigasu RAPIU niu bambo Mathenky tadngutbo bamga paniu kamichi nia juwang 
khai rabo-e. 

8Siga tatukang nia, khatniu “RAPIU leng” khatdi kakibo siniu “Azazel” leng, 
chiujiu kam tasikhai rabo-e 

9RAPIU leng taden thonboga kadalubo mise Aaron niu charathiu khai rabo-e 
khatdi nuan gu kadpat thiujiu kadpat rabo-e. 

10Azazel leng kadalubo mi sira maringjiu RAPIU leng pikhai rabo-e khatdi 
chamaigu nuan luthon raleng kathaidih Azazel khulam phungkhai rabo-e. 

11Aaron niu pakileng khatdi pa-nuan gu kadpatbo thiujiu matomchi thinlujiu 
charathiubo wan-ga. 

12paniu mitikang tao bansatbo khanglise rathakbam gasu khoilujiu khatdi parim 
wibo wamudse tajum nia khailujiu Masan Thubo Bamga sise thinngut rabo-e. 

13RAPIU niu bambo gase paniu parim wibo guse chamiga rukhairabo-e, sichiujiu 
paniu kawibogu mikha siniu Ladriat Bung situ baikhai rabo-e sichiusai paniu 
sise ngaolakge khatdi shailakge. 

14Paniu matomchi zaise khoilujiu pah njung sumlujiu Ladriat Bungga kajinkhai 
lon chinnia khatdi sibo pagom masuang gadi kajinkhai rabo-e. 

15 Sichiulubo sai, kami se maidunggu nuan leng kadpatbo guse paniu kamshat 
rabo-e, sibo zaise Masan Thubo Bamga thinwang rabo-e, khatdi matomchi zai 
thinlujiu paniu kamkhai mibo kumjiu Ladriat Bung masuangga khatdi pagomga 
kajinkhai rabo-e. 

16Haichiubo thakga paliu mathiu nuan khatdi Israel maidung masan makbo gasu 
Masan Thubo Bamtu characheng gasu kam masanbo guse kamkhai rabo-e. 

Paniu haise Mathenky gase kamrabo-e, palamra sise rijibam n-gangga bambo-e, 
sise charachengga masanta mibo-e. 

17Aaron niu characheng gasu kam masanbogu kamra Masan Thubo Bamga 
ngutbo wan-gasu npadlan makthen, mai khat nadi Mathenkiga bambo 
suimakge. Paniu pakileng, paleng khatdi mathiuleng charachengga kamkhai 
lubo saiga, 

18paniu rukhaibo kadpatleng rathak bamlam tadpatjiu sise kam masan rabo-e. 
Paniu matomzai kasia khatdi kami-zai tamnakha khoilujiu rathakbam gu 
kariopadbo pake hinaga kajin khairabo-e. 

19Pah njung siniu tazai sumlujiu rathak bamga kajin khai lon chinnia rabo-e. 
Haichiu kamkhaibo gasu Israel maigu nuan khiu masanjiu sise kam masan 
khairabo-e. 

Kami Majongpadbo 
20Masan Thubo Bamga RAPIU niu bambo Mathenkiga bambo hina khatdi 
rathakbam Aaron niu characheng gasu kam masan lubo saiga, paniu Azazel leng 
kadpat mibo ringbambo mise RAPIU ga pikhai rabo-e. 

21Paniu paben niase kamipee kaba lujiu kasabo nuan hina khatdi Israel maigu n-
gi-athaobo nuan hinase siga din madupad khai rabo-e, sichiujiu sibo hina kami 
peega thonpad khairabo-e. Sigasu kami situ mai khatniu kathaidihga hapadjiu 
majong khaimi rabo-e. 

22Kami siniu paliugu nuan hina phunglujiu mai khatdi lungmakbo dihga tadmi 
rabo-e. 

23 Sichiujiu Aaron se Mathenky lungga tadngut lujiu, paniu Masan Thubo Bamga 
ngutsu raga khailubo singku ponse, siga lupad khaidiak mirabo-e. 

24Paniu masanbo bamga nkhiu lujiu pagu, faini khailan rabo-e. Sichiu lubo saiga, 
paniu tadpat lujiu pagu nuan khatdi maidunggu nuan luthonra rukhaibo 
rathakse kadpat rabo-e. 

25Nuan gu kadpat leng chakhao sase rathakbam riga rukhai rabo-e. 

26Kami situ kathaidih lam Azazel leng majong khai mibo piu sidi paniu rijibam 
lam malanwang makbo masuangga pafai-pani katha lujiu tadui nkhiumi rabo-e. 

27Nuan leng kadpatbo matomchi khatdi kami zaise luthonra Masan Thubo 
Bamga thinwang rabo-e, sichiujiu rijibam lenlam thinmeng lujiu rumi rabo-e. 
Pagi, pajan, khatdi palungjan hina rumi rabo-e. 

28Sise karubo paose rijibam malanwang lan makbo masuangga pafai-pani 
kathajiu tadui nkhiumi rabo-e. 

Nchuk Thoibo Tingmiktu Maniabo 

29 Haichiu tadrabo jaise wangrabo pawan hinaga mania rabo-e. Chahiu 
chinniabogu jengriu naise Israel mai khatdi sangdiumai paliu ruangga 
lungbambo mathiu changam kammakjiu kalum rirabo-e. 

30Sibo naise characheng kamjiu paliutu paliugu nuan hina gasu kam masan rabo-
e, sichiujiu paliuse charachengga masan mirabo-e. 

31Sibo naise masanchang-masanbo tingmik rabo-e, sibo naise mai khat nadi 
changam kammakjiu kalum rirabo-e. Haibogu tadrabo jaise wangrabo pawan 
hinaga mania rabo-e. 

32Singku Kadibo, charangam kamraleng changam pimasan kamibo khatdi 
papiutu malinra kadpadjiu kam masan mibo mainiu charachengga kam 
masanbogu tiense kamrabo-e. Paniu singku pon khailujiu, 

33Masan Thubo Bam, RAPIU niu bambo Mathenkiga bambo hina khatdi 
rathakbam, singku, khatdi maidung mathiutu kam masanbogu tien thiurabo-e. 

34Haichiu tadrabo jaise wangrabo chaken hinaga mania rabo-e. Haibogu 
charachengse Israel maidungtu paliugu nuan hinaga kam masan raleng takum 
khatga kamgui rabo-e. Sichiujiu RAPIU niu dinkhaibo kumgapjiu Mose niu 
kamkhaide. 

Levikicheng 17 

Tazai Gu Masanbo 
1 RAPIU niu haibo tadrabo tajaidungse 

2Israel maidung, Aaron khatdi panahpiudungtu pikhai raleng Mose khuga 
chamtan pikhai-e. 

3-4Israel mai khatniu RAPIU bambo Mathenky tadngutbo bamga makjiu 
kadpatbo thiujiu matompui maksai mily maksai kami kamshat khai misai 
tacheng-tajai kampang mide. Paniu tazai kampad mibo gasu patu Tingwang 
maileng lukhai tami rabo-e. 

5Haibo chamtan gu ramba sira Israel maidungniu nkan hangga chakhao kamshat 
kinbose tuhoira RAPIU khuga thinwang rabo-e. Paliuniu tuhoira chakhaose 
Mathenky tadngutbo bam singku khuga thinwang rabo-e, khatdi chakhaose 
chakin thiubogu thiujiu kamshat rabo-e. (Haise aliu Liangmai chengga phuisai 
thiuhu kamlusai ‘riman’ pibo situ-e). 

6Singku siniu Mathenky tadngutbo bam rathakbam pake machang tazaise 
kajinkhai rabo-e khatdi pasase rujiu parim siniu RAPIU khuga pi kimkhai rabo-e. 

7Israel maidungniu luzamga chara singmeng khuga chara thiujiu chakhao 
kamshatjiu, RAPIU tu malum kamakbo thiuta mirabo-e. Israel mai hinase 
haibogu tadrabo jaise wangrabo chaken hinaga majai rabo-e. 

8Israel mai maksai sangdiumai namlungga lungbambo mainiu rukhaibo kadpat 
maksai kakibo charathiubo kadpatbose 

9RAPIU leng chiujiu Mathenky tadngutbo bamga makjiu kakibo bamga kadkhai 
misai Tingwang mai ruangga patu chakkhai tami rabo-e. 

10 Israel mai maksai sangdiumai namga lungbammai khatniu tazai bambo chami 
tiusai, RAPIU niu patu atung rabo-e khatdi patu pamaileng lukhai tami rabo-e. 

11Khaoring hinagu ringtingse tazaiga bambo-e, haichiubo jengniu rathakbamga 
tazai majao khaibo gasu maidunggu nuan luthon rabo-e chiujiu RAPIU niu 
chamtan pikhaibo-e. Tazai, haise ringting si-e, hainiu nuan luthonbo-e. 

12Haijengniu Israel mai maksai paliu ruangga lung bammai sangdiumai khatnadi 
chamiga tazai bamjiu tiumak raleng paliu khuga dinkhaibo-e. 

13Israel mai maksai namga lungbambo sangdiumai khatniu charachengga 
masanbo wakhao maksai nthingna kamlu sai, paniu pazaise kadihga majaokhai 
rabo-e, khatdi sise taniang phesim mirabo-e. 

14Karingbo khao hina ringtingse pazaiga bambo-e, haijeng gasu Israel 
maidungtu chamiga tazai bamthen tiumak raleng dinkhaibo-e, khatdi mai 
khatniu sikumbo kamsai pamaileng lukhai tami rabo-e. 

15Mai khatniu Israel mai maksai sangdiumai, paniu wakhao paronna kashaibo 
maksai kakibo wakhaoniu kamshat mibo jan tiumi sai pafai-pani kathajiu tadui 
nkhiumi rabo-e, sichiujiu pah charachengga masan raleng chawan katangbo 
khuanrabo-e. 

16Paniu sichiujiu kammak sai, sibo sung pah chariusiak rabo-e. 

Levikicheng 18 

Nphiuji Suimakbo Lunlung 
1 RAPIU niu Mose khuga, Israel maidungtu dinkhai bira dinkhai bide, 

2“I hai naliu RAPIU Tingwang si-e. 

3Naliuniu pawan khat lungkhai mibo Egypt maidungniu, maksai Iniu tuhoi 
naliutu puiwang kinbo Canaan ramga bambo maidungniu kambo situ majai 
makrabo-e. 

4Agu tacheng-tajaidung khatdi Iniu chamtan khaibose majai rabo-e. I hai 
naliu RAPIU Tingwang si-e. 

5Iniu pikhaibo lunlung nai tacheng-tajaidung saisuilo; haichiu kambo pen gasu 
naliu ringtingse ranlune. I hai RAPIU si-e.” 

6Pahangga bambo tajaidungse RAPIU niu pikhai bide. Nagu singnamai mai khat 
tudi nphiuji mane, 

7Napuitu nphiujibo gasu napiutu kam mangam khai tulo. Nangniu napui siaktu 
pijiu, kam mangam khai makrabo-e. 

8Napiugu kakibo naodung khat tudi nphiujibo gasu napiutu kam mangam mane. 

9Natanpui maksai napuinabo nahpuidungtu, nangnai kikhun khat gasu lung 
macham khangma lungcham khangmakma nphiuji tulo. 

10Natah puitu nphiuji tulo, siseniu nakhuga mangambo wangrabo-e. 

11Nasingna maksai napuitingna nahpuitu nphiuji tulo; padi natanpui-e. 

12-13Nanaitu nphiuji tulo, pahai napiu singna bamdi sui, maksai napui singna 
bamdi sui-e. 

14Napao naotu nphiuji tulo; pah haidi, nanai-e. 

15Namupuitu nphiuji tulo; 

16maksai nasingna naotu nphiuji tulo. 

17Nangniu nphiuji mibo nahpuitu maksai patahpuitu nphiuji tulo; paliu hai 
nakiriang thiubamdi sui-e, sichiujiu siseniu nariang-naruigu kamaobo thiurabo-
e. 

18Nanao ringbam then, pasingnapuitu nanao leng thiujiu lutulo. 

19 Maipuiniu khaophun phungbo tingga nphiuji tulo, palamra pahai characheng 
saisuijiu tania bambo-e. 

20Mai naotu nphiuji tulo; siseniu natu charachengga kam taniami rabo-e. 

21Molech ratu kahumboga thinpiura nanah khattudi pikhai tulo, palamra 
siseniu RAPIU, Tingwang zan kam masami rabo-e. 

22Npiumai khatniu npiumai khattu majang nphiuji makrabo-e; Tingwang niu 
sisetu mareng-e. 

23Npiumai khatniu maksai npuimai khatniu khaoruitu maluang nphiuji 
makrabo-e; sichiu kam kadad khaibo siniu characheng saisuijiu naliutu kam 
tania mibo-e. 

24Haikumbo tienkam gasu pijiu naliutu kam taniami tulo, palamra haichiujiu 
charatu simak mai, naliu masuangga lungkhai mibo charameng kahum maidung 
situ RAPIU niu hathon lujiu naliutu lungra pikhai mibo-e. 

25Paliugu tienkam jengniu paliu ramtu kam tania mibo-e, khatdi 
haijengniu RAPIU niu paliu ramtu sajai pikhaibo-e khatdi siga lungbo maidungtu 
paniu lukhai makbo-e. 

26-27Paliuniu haikumbo matai marengbo ngamse kamme sichiujiu paliu dihtu 
kam tania mi-e, siniu naliura sikumbose kammak rabo-e. Naliu mathiu, Israel 

mai maksai naliuniu lung aruangjiu bambo sangdiu maidung bamdi, RAPIU gu 
tacheng-tajaidung khatdi chamtandungse majai rabo-e, 

28sichiusai naliu masuangga lungkhai mibo charatu simak maidungtu paliugu 
kadihniu luthon mibo kumjiu, naliu kadihniu naliutu luthon lakge. 

29Haichiujiu mangambo ngam kambo maitu, RAPIU maidung-e chiubo chakkhai 
lakge chiubo naliuniu si-e. 

30 RAPIU niu din-e, Iniu pibo chamtandungse majai lulo khatdi naliu masuangga 
lungkhai mibo maidungniu kambose alimi tulo, sichiu kambo gasu pijiu naliutu 
kam tania mitulo, I hai naliu RAPIU, Tingwang si-e. 

Levikicheng 19 

Masanbo Nai Majibogu Tajaidung 
1Israel mai khuga dinkhai bira RAPIU niu Mose khuga din-e, 

2“Masan lulo, palamra naliu Rawang, RAPIU I hai masanbo-e. 

3Naliu mai hina papui papiutu chakhuang thiulo, khatdi Iniu chamtan pikhaibo 
kumjiu, Tabamnaise majai rabo-e. I hai naliu Rawang, RAPIU si-e. 

4 “Atu phutlujiu charamengtu kahummi tulo khatdi charameng kamlujiu paliutu 
kahummi tulo. I hai naliu Rawang RAPIU si-e. 

5“Chakin thiubogu pipad leng naliuniu khaorui kamshatbo tingga, Iniu naliu 
khuga pikhai mibo tajaidungse piulo, sichiusai Iniu sibo pipadse lukhaine. 

6Chakhao kamshatbo nai maksai pasaibo nai sibo mise tiukammi rabo-e. 

7Malibo mi hinase pasumbo nai rumi rabo-e, palamra sise characheng saisuijiu 
tania mibo-e, khatdi mai khatniu sise tiusai, kadpatbo maniase Iniu lukhai lakge. 

8Aleng kadpat mibo maniase pangtiu tiumaise kamaobo kam mibo-e siniu 
patuse amaidung ruangga chakkhai tami rabo-e. 

9 “Naliuniu naliulu atiatbo tingga, naliulu pake tangbo miusyse gemimak rabo-e, 
khatdi gemasiak mibo miubuise menglan lujiu gelanmak rabo-e. 

10Naliuniu kam mangai mibo mumsyse maksai kaomibo mumsyse khom 
maduira naliugu mumsy rengga menglan mane; sise kaleksamai nai 
sangdiumaileng khaidiak milo. I hai naliu RAPIU Tingwang si-e. 

11 “Aga mane maksai sontiu mane maksai arat mane. 

12Nangniu nagu ladriat majaira machun maksai, chamtan gasu ladriat thiulu 
mane; siseniu chamtan ga kasabo phungwang-e. I hai naliu RAPIU Tingwang si-e. 

13 “Maima rup mane maksai suttiu mane. Nangniu lankhai maigu jengphise 
naikhat nchundi pimakbo thiu mane. 

14Pakuon tidmaitu siang mane maksai pamik tiat maitu paphi masuijiu 
nkhuangra pamasuangga wakhat khai mane. Atu pinglo; I hai naliu RAPIU, 
Tingwang si-e. 

15 “Palingbo tathu tiaboga nachap leng phiuboga nalung masanlo khatdi 
majibose kamlo; kaleksa maitu chamiu mareng thiubo maksai kalekwi maitu 
pingbo lentulo. 

16Mai khat lamgadi aratjiu dinron mane, khatdi mai khatniu paringting leng 
ladjan bamga, wangboga nagu jengdin siniu patu nkhalura bamsai dinkhai bilo. 
I hai RAPIU si-e. 

17 “Mai khattu suimakjiu nalung kasabo phungtulo, nangnai chun ncham 
makbose kam masan milo, chiusai padon jengniu nang nuan ga kaokhai lakge. 

18Chakhum ruitulo maksai patu marengjut mitulo, chiudi nangniu naronna natu 
lungsabo kumjiu nakiningmaitu lungsalo. I hai RAPIU si-e. 

19 “Agu chamtandungse majai lulo. Chakygu khaorui khaona pajat ncham 
makbotu pijiu wontulo. Lujam khatga chalin pajat nia khai tulo. Pagi nianiu 
dakbo fainise khai mane. 

20“Kavangpuise mai khat gu parammai liupui-e chiubo simisai khatdi pamanse 
pimi makjiu patuse kavang thiubo gasu phutmi makboga, kakibo mai khatniu 
patu majanglujiu nphiuji sai, panaitu sajai pirabo-e chiudi kamshat makrabo-e, 
palamra pahai kavang khatle. 

21Sibopiu siniu midangchi khat pagu majonlanbo pipad thiujiu Iniu bambo 
Mathenky rengmun gase phungwang rabo-e, 

22khatdi singku siniu sise thinlujiu sibo piugu nuan luthonbo charachenggu 
masanbo tiense thiukhai rabo-e, sichiusai Tingwang niu patuse kuakkhai rabo-
e. 

23“Naliuniu Canaan dihga wangbo tingga khatdi charasy bang khat somkhaibo 
tingga, raithubo takum sum haise characheng saisuijiu taniabo-e chiujiu lurabo-
e. Sibo kak lungga naliuniu charasyse tiumak rabo-e. 

24Pamadaibo kumga charasy pakhiangnase RAPIU agu lungsiattu chakbo leng 
thiujiu kadpat rabo-e. 

25Chiudi pamangiubo kumra sibo rasyse naliuniu tiubo sui-e. Naliuniu haichiu 
kamsai, naliugu charasibangse pasy kengjiu masirabo-e. I hai 
naliu RAPIU Tingwang si-e. 

26 “Tazai bambo mise tiu mane, Maimik thao-kadad khaibo tiense wadaodi kam 
mane. 

27Napee-juokse kakipthon mimane maksai na-ntanggiuse karup mane, 

28maksai naronna najam-nara kamkhai mane maksai kashai maileng kap 
achungjiu napi got mane. I hai RAPIU si-e. 

29 “Naliu nahpui-dungtu pijiu charakygu chakhapui thiujiu paliutu kam mangam 
khai tulo; naliuniu haichiu kamsai, naliu hai kakibo ra khulam mariwang 
mirabo-e sichiujiu naliu ramse npui-npiu lunlungga lung talami rabo-e. 

30Tabamnai situ manialulo, khatdi atu kahumbo bamsitu chakhuang thiulo. I 
hai RAPIU si-e. 

31 “Shaibo mai hiupuinatu npaobo maidung khuga wa maniu raleng tadmane. 
Naliuniu haichiu kamsai, naliu hai characheng saisuijiu tania mibo-e. I hai naliu 
Rawang, RAPIU si-e. 

32“Katingmaidungtu chakhuang charao thiulo. Pingbo jaojiu agu kadin piulo; I 
hai RAPIU si-e. 

33 “Naliu ramga lungbambo sanglundungtu kam masa mane. 

34Paliutu naliu Israel mai karai khuga kamrabo kumjiu kamlo, khatdi naliu ronna 
naliutu lungsabo kumjiu paliutu lungsalo. Naliudi pawan khatga Egypt dihga 
sangdiumai thiukhai mibo-e chiubo maningtaolo. I hai naliu Rawang, RAPIU si-e. 

35 “Pathen, padet maksai pariak madad maobo gasu mai khattu sontulo. 

36Chalung nchangbo madadbung, masanbo taju, khatdi masanbo madadse 
thinlo. I hai naliu Rawang, RAPIU si-e khatdi Iniu naliutu Egypt gasu puipadbo-e. 

37Agu tacheng-tajaidung khatdi chamtandungse majailo, I hai RAPIU si-e.” 

Levikicheng 20 

Kadinpiu Makbo Leng Sajai 
1Israel maidung khuga dinkhai bira RAPIU niu Mose khuga din-e, 

2“Naliu ruangga mai khatniu maksai naliu ruangga lungjiu bambo sanglun 
khatniu Molech ratu kahumboga thinpiura panahtu pipadsai, patuse nammai 
mathiuniu tatuniu rotshatmi rabo-e. 

3Mai khatniu panah khattu Molech khuga pikhaijiu agu masanbo Mathenky kam 
taniajiu khatdi chamtan masanbotu kam masasai, Iniu patuse atung rabo-e, 
khatdi patu amaileng chakkhai tami rabo-e. 

4Chiudi paniu tenkhai mibo situ nammainiu wajeng simakjiu khatdi patuse 
kamshat mak tasai, 

5I apumsiakniu patu khatdi pakikhun maitu atung rabo-e sichiujiu akhuga 
chamchang makjiu Molech tu kahum mibo pakhiangnatu atung rabo-e. Iniu 
paliutu amaidung leng chakkhai tami rabo-e. 

6“Kashai maigu hiunatu npaobo maidung khuga ladti khairaleng mai khatniu 
tadsai, Iniu patu atung rabo-e khatdi patuse amaileng chakkhai tamine. 

7Naliu ronna masanjiu bamlulo, palamra I hai naliu Rawang RAPIU si-e. 

8Agu tacheng-tajaidungse majai lulo palamra I hai RAPIU si-e, khatdi Iniu naliutu 
kam masan khaibo-e.” 

9 Pahangga bambo tajaidungse RAPIU niu pikhaibo-e. Papui maksai papiutu 
siangbo mai khat situ kamshat mirabo-e; pahai paronna pashitgu paripse 
phungrabo-e. 

10 Mai khatniu pakamai Israel mai naoky kiusai, patudi npuimai situdi khangnia 
situ kamshat mirabo-e. 

11Mai khatniu papiu naodung khattu nphiuji misai papiu zan kam masa mibo-e, 
siniu patudi npuimai tudi khangnia situ kamshat mirabo-e. Panaise panai shitgu 
parip phungrabo-e. 

12Mai khatniu pamupuitu majang nphiuji misai, panai khangnia situ kamshat 
mirabo-e. Panainiu panai riangrui kam maha mibo-e khatdi panainiu panai 
shitgu parip phungrabo-e. 

13Npiumai khatniu katambo npiumai khattu majangjiu nphiuji sai, panainiu 
kamangambo guse kam mibo-e, sichiujiu panai khangnia situ kamshat mirabo-
e. Panainiu panai shitgu parip phungrabo-e. 

14Mai khatniu papui-panahtu panaoleng kusai, paliu khangsumtu rushat 
mirabo-e, palamra paliuniu kamangambo guse kamkhai mibo-e; haikumbose 
naliu ruangga pijiu kammak rabo-e. 

15Mai khatniu khaonatu wonsai, patudi sibo khaonatudi kamshat mirabo-e. 

16Npuimai khatniu wakhao khattu nphiujira kamsai patudi wakhao situdi 
kamshat mirabo-e. Paliu hai paliu shitgu parip phungrabo-e. 

17 Mai khatniu patanpuitu maksai piudanah puitu panaoleng kusai, panaitu 
charuang gasu panai-zu kam masa khai rabo-e, siniu panaitu nam gasu hathon 
mirabo-e. Paniu patanpuitu majangjiu nphiuji khai mibo-e. Siga kasabo padrabo 
paripse paniu phungrabo-e. 

18Mai khatniu npuimai khattu pagu khaophun phungbo tingga nphiuji sai, panai 
khangnia situ nam gasu hathon mirabo-e; palamra panainiu charachengga 
taniabogu tajaise kampang mibo-e. 

19 Mai khatniu panaitu majang nphiuji misai, panai khangniase sibogu kasabo 
sansetse phungrabo-e. 

20Mai khatniu papao naotu majang nphiuji misai, paniu papao zan kam masa 
mibo-e, khatdi panai khangnia siniu kamaobo damse phungrabo-e; panai 
khangniase panai nah-pon thiulakge. 

21Mai khatniu pasai kariupiu naotu panaoleng kusai, panai hai panai nah-pon 
thiumakjiu shairabo-e. Paniu charachenggu taniabo kammide khatdi pasai 
kariupiu zu kam masa mibo-e. 

22 RAPIU niu din-e, “Agu tacheng-tajaidung nai chamtandungse majai lulo, chiusai 
Iniu naliutu puiwang rabo Canaan kadih gasu naliutu luthon lakge. 

23Siga lungbammai cheng majai tulo. Siga lung bambo maidungtu Iniu hathon 
khai bine, chiusai naliuniu sibo kadihga ngutrabo-e. Paliuniu kasabo ngam hina 
kambo jengniu atu sita mibo-e. 

24Chiudi Iniu haibo kawibo nai patam bambo kadihse naliugu thiura ladriat 
thiukhai mibo-e. I hai naliu Rawang RAPIU si-e, khatdi Iniu naliutu kakibo 
jatdung ruanggasu lupad tamsin khai mibo-e. 

25Haichiubo gasu, khaorui nai khaona kakga characheng saisuijiu masanbo nai 
masan makbo npekbose naliuniu madulen rabo-e. Masan makbo khaorui 
khaonase tiumane. Iniu paliutu tania-e chiujiu dinmadu khai mide, khatdi sise 
tiubo gasu naliutu kam tania khairabo-e. 

26Naliuse masan rabo-e khatdi amai ronna thiurabo-e, palamra I hai RAPIU si-e 
khatdi Ira masanbo-e. Naliu amai ronna thiurabo leng Iniu naliutu kakibo 
jatdung ruanggasu lupad tamsin mibo-e. 

27“Shaimi maigu hiunatu npaobo piu maksai npaobo pui tura tatuniu rotshat 
mirabo-e; haise kambo maira paronna pashit gu parip phungrabo-e.” 

Levikicheng 21 

Singkudunggu Masanbo 
1 RAPIU niu Mose khuga Aaron gu singku maidung khuga dinra chamtan 
pikhaide, 

2“Singku khatniu, papui, papiu, panahpiu, panahpui, pasingna, 

3maksai pakyga chami thiumakjiu lungbambo patanpui makjiu, pagu singna 
maidung shaibo tingga, kashai baibo tien ga jaobo gasu paronna patu 
characheng saisuijiu kam tania mak rabo-e. 

4Tanao-tanah thiubo gasu, chariang charui thiubo mai shaibo gasu paronna patu 
kam tania mak rabo-e. 

5 “Singku khatniu kap achungbo lenjiu, papee wadaodi gotmak rabo-e maksai 
pa-ntanggiu karupmak rabo-e maksai pamaigiu kakipmak rabo-e. 

6Pahai masan rabo-e khatdi chamtantu kam masamak rabo-e. Paniu katiu 
kasakdung akhuga pipadbo-e, siniu pahai masansiak rabo-e. 

7Singku khatniu papum jonbo puitu maksai liuchang thiumakbo puitu maksai 
mainiu tamibo puitu panaoleng kumak rabo-e, para masanbo-e. 

8Singku maira masanbo-e chiubo maidungniu lukhai rabo-e, palamra paniu 
katiu kasak aleng kadpatbo-e, I hai RAPIU si-e. Ira masan-e, khatdi Iniu 
amaidungtu kam masan khaibo-e. 

9Singku nahpui khatniu chakhapui thiusai, paniu papiu zu kam masa mibo-e; 
patuse rushatmi rabo-e. 

10“Dibo Singku piga manuk khaibo wasa runkhai mibo-e khatdi singkugu 
chapuan-tania piura kadpat masan khai mibo-e, haijengniu paniu kap nchungbo 
lenjiu papee tamai makjiu, maksai pafai-pani phet mak rabo-e. 

11-12Patu hai kadpat khai mibo-e khatdi paronna patu pijiu characheng saisuijiu 
paniu kashai maiky lungga ngutjiu kashai maise, papui papiu thiubam tadi agu 
masanbo Mathenky situ phutlujiu kam tania mak rabo-e. 

13Paniu liuchang puitu panaoleng lurabo-e. 

14Kamipui tu maksai mainiu tamibo puitu maksai papum jonbo puitu makjiu, 
liuchangpui khattu panaoleng lurabo-e. Pakiriang siak gasu liuchang puitu 
ronna paniu panaoleng kurabo-e. 

15Sichiu maksai, panahdung, masanbuibo maidungse, characheng saisuijiu 
taniami rabo-e. I hai RAPIU si-e, sijeng gasu Iniu patu Singku Dibo thiura 
tamsinjiu kupad mibo-e.” 

16Aaron khuga dinkhaira RAPIU niu Mose tu chamtan khaide, 

17“Nakai-nakik mai khatniudi paphi-paben kasa-kason mainiu aleng katiu-kasak 
kadpatbo suilakge haise wangkinbo chaken hina leng-e. 

18Paphi-paben kasa-kason mai khatniudi wa kadpadmak rabo-e. Pamik tiatbo, 
paphi tangbo, mailun luimakbo maksai machang makbo mai khatniudi; 

19paphi paben kasamai khatniudi 

20maksai pakhao kasamai khatdi mikliang taimai khatniudi, maksai masakbo ra 
taobo mai, khatdi papum kamshat mibo mai khatniudi kambo suilakge. 

21Aaron kaikikmai paphi-paben kasa-kason mai khatniudi aleng katiu-kasak 
pipadbo suimakge. 

22Haikum mai khatniu aleng katiu pipatbo tatek, masanbo tatek pipadbose tiubo 
sui-e, 

23chiudi palam khatniu papumga kasa-kason bambo jengniu paniu masanbo 
jusungfai mungga wang manamak rabo-e maksai rathakbamga wang manamak 
rabo-e. Paniu haibo masanbo maniatu kam taniamak rabo-e, palamra I 
hai RAPIU si-e, khatdi Iniu paliutu kam masan khai mibo-e.” 

24Haise, Aaron nahpiudung khuga khatdi Israel maidung khuga Mose niu 
dinkhai mibo-e. 

Levikicheng 22 

Masanbo Mania Kadpadbo 
1Aaron nai panahpiudung khuga dinkhai bira RAPIU niu Mose khuga chamtan 
pikhai-e, 

2“Naliuniu chamtan masanbo ga kamangambo phungwang mak rabo-e, 
haijengniu Israel maidungniu aleng kadpatbo masanbo maniadungse 
chakhuang thiujiu lurabo-e. I hai RAPIU si-e. 

3Naliu kai-kik ruanggasu mai khatniu characheng saisuijiu masan makjiu bambo 
ga, Israel maidungniu aleng kadpatbo masanbo mania mungga wangsai, paniu 
wadaodi rathak bamga machalan ngamlakge. Haise wangrabo chaken hinaga 
tadjiu bamraleng-e. I hai RAPIU si-e. 

4“Aaron kai-kik khatniu tadi nphenbo-ra taobo maksai pa-kajitdui kapadmai 
siniu tadi patu characheng saisuijiu kam masan makthen masanbo kadpatbo 
maniase tiumak rabo-e. Singku khatniu kashaimai pum khattu adaobo gasu 
maksai mai khatniu pa-kajitdui padbo maitu, 

5maksai taniabo khaorui-khaona maksai chamaitu adao khaisai pase tania mibo-
e. 

6Singku khatniu tania misai chawan tangbo tania bamrabo-e, khatdi tadui 
nkhiulu makthenna masanbo kadpatbo maniase tiumak rabo-e. 

7Naimik ngutmibo sailam pahai masan mibo-e, khatdi sigasu masanbo kadpatbo 
mania, paniu tiurabo tiutekse tiubo sui-e. 

8Charum shaibo khao maksai nkan khaoniu kamshatbo khao janse paniu tiumak 
rabo-e; siseniu patu kam taniami rabo-e. I hai RAPIU si-e. 

9“Iniu pikhai mibo tajaidungse singku hinaniu majai rabo-e. Sichiu maksai, paliu 
hai maojiu shairabo-e, palamra paliuniu masanbo tajaidungse piumakge. I 
hai RAPIU si-e, khatdi Iniu paliutu kam masan khai mibo-e. 

10“Masanbo kadpatbo maniase singku kikhundung ronna tiurabo-e; sise mai 
khat niudi singku khuga lungbambo khatniu tadi maksai paniu lankhaijiu 
bammai tadi tiumak rabo-e. 

11Chiudi singku khatniu pagu rangkangniu liulubo vang maksai paky gasu 
manapadbo maira katiu kasakse tiubo sui-e. 

12Singku nahpui khatniu singku makbo kyga chami thiumisai paniu masanbo 
kadpatbo maniase tiumak rabo-e. 

13Chiudi kamipui maksai mainiu tamibo nahpui panah lungmakbo pui khatdi 
papiu kyga lungra malan wangjiu papiu khuga mangiu khaijiu bambo pui siniu, 
papiu singku khatniu daolubo tiutekse tiubo sui-e. Haikumbo tiutekse singku 
khatgu kikhun maidung ronna tiubo sui-e. 

14“Singku kikhun makbo mai khatniu simakjiu masanbo kadpatbo maniase 
tiumisai, paniu sise macham gapbose khatdi sibo riga sikumbo dam kai khatgu 
dam makai thiujiu singku khuga pilan rabo-e. 

15Singkudungniu masanbo kadpatbo maniase matai kamarengbo thak kam 
khaijiu 

16tiubui makbo maitu pitiu khaibo gasu kamaobo phungwangsai, sikumbo mai 
riga sajai phungwang rabo-e. I hai RAPIU si-e, khatdi kadpatbo maniase Iniu kam 
masan khai mibo-e.” 

17Pahangga raokhaibo tachengdung hai Aaron nai panahpiudung khatdi Israel 
mai mathiu khuga dinkhaira RAPIU niu Mose khuga chamtan pikhaide, 

18Israel mai khatniu maksai Israel mai ruangga lungjiu bambo sanglun khatniu 
ladriat khaibotu pijiu wangtang khaibo, maksai chunwigu thiujiu kadpatbose 
rujiu kadpatbo khaoruise jamra makboniu kam rabo-e. 

19Lukhai rabose, pajam-para habo pachi khatniu thiurabo-e. 

20Naliuniu jamrabo khaorui pipadsai, sise RAPIU niu lukhai lakge. 

21Mai khatniu chakin thiubogu kadpatbo thiujiu RAPIU khuga pikhaibo tingga, 
sise ladriat thiu khaibo situ pijiu wangtang khaibo guma, maksai chunwigu 
thiujiu kadpatbo guma, khaoruise lukhailo chiusai jamra makboniu kam rabo-e. 

22Pamik tiatbo maksai paphi paben tangbo maksai ajam mibo maksai thiu alaijiu 
bambo maksai pagi chopjiu bambo maksai masakbo khaorui-khaona 
hai RAPIU leng pikhai mane. Haikumbo khaorui-khaonase katiu-kasak pipatbo 
thiujiu rathakbamga kadkhai mane. 

23Chunwijiu pipatbo ga, wadaodi thinpiu matai makbo maksai jamra makbo 
khaorui pipadbo sui-e, chiudi haise nangniu ladriat thiu khaibo gura makge. 

24Patakha niakpet mibo, rommibo, maksai kam ajam mibo, kampang kamkek 
mibo wakhao RAPIU khuga pikhai tulo. Haise naliu dihga kamra suikhai makge. 

25Sangdiumai khugasu daolubo khaorui khatnadi katiu kasak kadpatbo thiujiu 
pipat mane. Haikumbo khaoruidung tura chakhan-chara bammibo leng 
chakkhai rabo-e khatdi lukhai makge. 

26-27Matompoi khat maksai milypoi khat maksai kamipoi khat piangbo tingga, 
sise papui khugasu jeng chinnia lungga juphek mimak rabo-e, chiudi sibo 
sailamra katiu kasak kadpatbo thiujiu lukhaibo sui-e. 

28Matompui nai papoi tamanjiu maksai mily nai papoi tamanjiu maksai kamipui 
nai papoi tamanjiu tingmik khatga rathakgu thiujiu kadkhai mane. 

29Naliuniu RAPIU khuga chunwigu rathak mania kadpatbo tingga, tajai haise 
piulo chiusai naliutu lukhai birabo-e, 

30Sibo tingmik siakga katiuse tiukam milo, pasaibo nai nsuan tangbo wakhatdi 
masiak mane. 

31 RAPIU niu din-e, “Agu chamtandung majai lulo; I hai RAPIU si-e. 

32Azan masanbo ga kamangambo phungwang mane. I hai RAPIU si-e khatdi Iniu 
naliutu kam masan khai mibo-e; 

33sichiujiu I naliu Rawang thiura naliutu Egypt gasu puipadbo-e. I hai RAPIU si-
e.” 

Levikicheng 23 

Characheng Gu Chakhuang Changeedung 
1 RAPIU niu pahangga bambo tajaidungse Mose khuga 

2characheng tadbogu khuang-ngee leng thiujiu, Israel maidungniu kahumra 
wang maduibo tingga thinpiura pikhai bide. 

3Naliu ngam kamra, naliuleng jeng charuk bamme, chiudi jeng chinniabo nai 
Tabamnaise, mathakbo tingmik-e. Sibo tingmikga changam kam mane, chiudi 
kahum raleng wang maduilo. Naliuniu wakhat khatga lungbam liudi, Tabamnai 
sira RAPIU gu tingmik-e. 

4Pahangga bambo chakhuang changee-dungse dakkhai mibo wan-e, haise din 
madukhai bilo. 

Kenpadbo Ngee Nai Chakhi Jaomakbo Taruak Ngee 
(Par 28.16-25) 

5 Kenpadbo ngee RAPIU tu chakhuang thiujiu, raithubo hiugu jengriu-je-
madaikiubo nai Naimik ngutmibo gasu changilo. 

6Jengriu-je-mangiukiu naise chakhi jaomakbo taruak ngeese sumilo; khatdi jeng 
chinnia lungga naliuniu chakhi jaobo taruakse tiumak rabo-e. 

7Haibo tingmik-dunggu raithubo naise kahumra naliu wang maduilo khatdi 
naliugu naimachang tenkinbo ngamse wakhatdi kam mane. 

8Jeng chinnia lungga naliu gu katiu kasak kadpatbose RAPIU khuga pipadlo. Jeng 
chinniabo naise kahumra wang aruanglan rabo-e, khatdi naimachang tenkinbo 
ngamse wadi kammak rabo-e. 

9-10RAPIU niu naliuleng pirabo kadihga naliuniu wangbo tingga khatdi naliuniu 
naliugu atiatbo tingga, raithubo miubuise singku khuga pikhailo. 

11Paniu sise RAPIU khuga nkiubo pipad thiujiu pikhai rabo-e, chiusai naliutu 
lukhai rabo-e. Sise singkuniu Tabamnai saibo nai pikhai rabo-e. 

12Miusy kadpatbose naliuniu pikhaibo tingmikga, pajam-parah habo takum khat 
tangmibo milypoi khatdi rukhaijiu kadpatbo thiujiu pipad rabo-e. 

13Sise jaojiu takhui taju nia takisa nai tabotbose tiutek pipadbo thiujiu pikhai 
rabo-e. Haichiu pipadbo rimse RAPIU khuga kimbo-e. Naliuniu siga jawlah khat 
pipadbo leng thiujiu pikhai rabo-e. 

14Miusy kasanbose magi tadi, rumi tadi, maksai taruak thiujiu khuakmi tadi, 
haise naliuniu Tingwang khuga phungwangjiu katpad makthen tiumak rabo-e. 
Haibo tajaidungse wangkinbo wan hinaga naliu kai-kikdungniu majai rabo-e. 

Atiat Ngee 
(Par 28.26-31) 

15 Naliuniu RAPIU khuga naliugu miubui phungwangjiu pikhai mibo Tabamnai 
saibo nai gasu Nidkak chinnia-ling chakrabo-e. 

16Jeng ringiubo nai chiubora nidkak chinniabo Tabamnaise miusy 
kasanbo RAPIU khuga kadkhailo. 

17Kikhun hinaniu taruak khuang nia thinwangjiu nkiubo kalen 
thiujiu RAPIU khuga pikhai rabo-e. Taruak khuang hinase chakhi jaojiu takhui 
taju nianiu khuaklubose jaojiu atiat raithubo miusy RAPIU khuga pipadbo thiujiu 
pikhai rabo-e. 

18Khatdi taruakse jaojiu nammaidungniu takum khat tangmibo milypoi chinnia, 
matomchi khat, sigasu midangchi nia phungwang rabo-e, haidungse wakhatdi 
jamra makbo rabo-e. Haidungse RAPIU khuga rujiu-kadpatbo thiujiu, alin-tara 
nai jaw ladzankygu thiujiu kadkhai rabo-e. Haichiu kadkhaibo 
rimse RAPIU khuga kimme. 

19Nuan gu pipadbo thiujiu midangchi khat sigasu takum nia tangmibo milypoi 
nia, chakin thiubogu thiujiu pipadlo. 

20Singku siniu taruak nai milypoi niase RAPIU khuga nkiubo kalen thiujiu, 
singkudung leng pikhai rabo-e. Haichiu kadpatse masanbo-e. 

21Sibo nai naliugu naimachang ngamse wakhatdi kam mane, chiudi kahumrabo 
leng wang maduilo. Naliu kai-kikdungniu, wangkinbo wan hinaga paliuniu 
kalung lungbo bamga haibo tajaidungse majai rabo-e. 

22 Naliu-lu atiatbo tingga, naliu luzam kamik tangbo miusyse gekammi mane, 
khatdi ge masiakbo miubuise tadlan lujiu gelan mane; sise kaleksa maidung nai 
sangdiu maidung leng khaidiak milo. RAPIU hai naliu Rawang si-e. 

Takum Kasanbo Ngee 
(Par 29.1-6) 

23-24Chahiu chinniabo gu raithubo tingmik gase nkiubo mathak tingmik khat 
thiujiu manialo, khatdi make mudbo tingga kahum raleng wang maduilo. 

25RAPIU leng pipadbose tiutek pikhailo khatdi naliugu naimachang kamkinbo 
ngamse wakhatdi kam mane. 

Nchuk Thoibo Tingmik 
(Par 29.7-11) 

26-27 Chahiu chinnia gu jengriu naise maidunggu nuan luthonra takumgu 
charathiubo ngamse kamrabo-e. Sibo nai wakhatdi tiumane; kahum raleng 
wang maduilo, sigasu RAPIU khuga tiutek kadpatbose pikhailo. 

28Sibo naise changam kam mane, palamra nuan luthonra charathiubo tingmikge. 

29Sibo nai wa katiubo mai khatse Tingwang mai khatle chiubo chakkhai tami 
rabo-e. 

30Khatdi mai khatniu sibo nai changam kamsai, RAPIU papum siakniu patuse 
kamshat mirabo-e. 

31Haibogu tajaidungse naliu kai-kik pakhiangna paliuniu kalung lungbo bamga 
majai rabo-e. 

32Chahiugu jeng chakiubo nai naimik ngutmibo gasu jengriubo nai naimik 
ngutbo tangbo nkiubo mathakbo tingmik thiujiu manialo, haibo kak lungga 
wakhatdi tiumak rabo-e. 

Kapuong Ngee 
(Par 29.12-40) 

33-34 Kapuong Ngee haise chahiu chinniagu jengriu mangiukiubo nai sujiu jeng 
chinnia kamjutja wangrabo-e. 

35Haibo tingmikdunggu raithuboga kahum raleng wang madui rabo-e. Khatdi 
naliuniu naimachang kamkinbo ngamse wakhatdi kammak rabo-e. 

36Jeng chinniase naimachang naliuniu tiutek kadpat rabo-e. patachadbo naise 
kahum raleng wang madui lanlo khatdi tiutek kadpatbose pipadlo. Haibo 
tingmikse kahum rabo nai-e, khatdi naliuniu wakhatdi kammak rabo-e. 

37(Haidungse characheng tadbo khuang ngeedung thiujiu maidungniu kahumra 
wang maduijiu RAPIU tu chakhuang thiura sigasu tiutek kadpatbo, rujiu 

kadpatbo, alin-tara kadpatbo, wakhao gikhaijiu kadpatbo, khatdi jaw 
liangkhaijiu, naikhat khatgu pageng bambo saisuijiu pipadrabo si-e. 

38Haibo khuang-ngeedungse naliugu Tabamnai riga khai sanbo-e, khatdi haibo 
kadpatdungse naliuniu naliugu chunwigu thiujiu RAPIU khuga pipadjiu bambo 
riga khai sanbo-e). 

39Naliuniu naliu-lu atiatbo tingga, chahiu chinniagu jengriu-je-mangiukiubo nai 
gasu sujiu jeng chinnia-ling haibo ngeese changi rabo-e. Raithubo tingmik naise 
mathakbo gu nkiubo tingmik khat thiu rabo-e. 

40Sibo naise naliugu charasibang gasu withubo rasyse railujiu, kadan kedung 
khatdi panui wibo kedungse thinlujiu naliu Rawang, RAPIU tu chakhuang thiubo 
charachenggu khuang-ngeese kamlo. 

41Jeng chinnia changi wanglo. Haibo tajaidungse naliu kai-kikdung siniu 
wangkinbo wan hinaga majai rabo-e. 

42Israel maidung pakhiangnase nbaikyga jeng chinnia nbai rabo-e, 

43chiusai Israel maidungtu RAPIU niu Egypt gasu puitadbo wan-ga kamalabo 
nbaikyga pijiu lungkhai-e chiubo naliu kai-kikdungniu silura leng-e. 

44Haichiubo npui gasu RAPIU tu chakhuang thiurabo-e characheng tadbo 
khuang-ngee mania rabo tajaidungse Mose niu Israel maidung khuga pikhai 
mibo-e. 

Levikicheng 24 

Chamibungtu Akhibo 
(Tad 27.20-21) 

1Pahangga raokhaibo chamtandung haise Israel maidung khuga 
pikhaira, RAPIU niu Mose khuga dinkhai-e, 

2“Mathenkiga bambo chamibung lengse withubo khatdi masanbo takisa 
phungwanglo, sichiujiu chamibungse saomakjiu matao bamlo. 

3Chawan machang Aaron niu chamibung hinase matao khai rabo-e. Khatdi 
pasaibo nai nsuan tangbo, Masan Thubo Bamga, Chamriat Bung masuangga, 
ndanbo jusungfai bambo, RAPIU niu bambo bamgase taojiu bamrabo-e. Haise 
wangkinbo wan hinaga majaijiu bamrabo-e. 

4Masanbo kachiagu chamibung dungriga bambo chamibung hinase Aaron niu 
akhijiu khatdi sibo mibung hinase RAPIU niu bambo bamga taotan tanjiu bamra 
phuikhai rabo-e. 

Tingwang Khuga Kadkhaibo Taruak 
5 Takhui taju kariu-je-niakiu thinlujiu sigasu taruak khuang kariu-je-niakiu 
khuak padlo. 

6RAPIU niu bambo bamga, masanbo kachianiu tomkhaibo chakhuangkai riga, 
taruak khuangse, paren nia thiujiu paren khatga khuang charuk-ruk hamkhailo. 

7Taruak khaibo bamga, RAPIU tu lungsabo tiutek kadpatbo thiujiu, hamkhaibo 
paren hinaga masanbo parim wibose khailo. 

8Wangkinbo wan machangna, Tabamnai machang, RAPIU niu bambo gase taruak 
khai tan-tanrabo-e. Haise tingthengjiu Israel mai ngamme. 

9Taruakse Aaron nai pakai-kikdung gu-e, khatdi sise paliuniu masanbo bamga 
tiurabo-e, palamra haise RAPIU khuga singku maileng pipad mibo masan siakbo 
tiutek si-e. 

Majibo Nai Kawibo Sajai Dinlen Khaibo 
10-11Pawan khatga mai khat, papuiniu Egypt mai, sigasu papiuniu, Dan kiphiu 
gasu, Dibri nahpui, Shelomith kubo, Israel mai-e. Sibo rijiky lungga haibopiu 
siniu Israel mai khattu n-gijiu, paniu Tingwang tu siangbo jengniu, paliuniu 
Mose khuga patuse puiwangjiu, 

12patu pijiu pakmi makra akhemai ben ga khailujiu, patuse dekam ralo 
chiubo RAPIU niu dinkhaira khuanjiu bamme. 

13 RAPIU niu Mose khuga din-e, 

14“Sibo piu situ rijiky gasu puipadlo. Paniu siangbose chiulubo mai hinaniu sibo 
piuse mao-e chiubo jengdin thiujiu, paliu mai hina bense sibo piu piriga 
kabakhai rabo-e, sigasu nammai mathiuniu patuse tatuniu rotshatmi rabo-e. 

15Israel mai khatniu maksai sangdiumai Israel mai ruangga lungjiu bambo 
mainiu tadi RAPIU tu 

16siangbo maitura nammai mathiu aruang lujiu tatuniu rotshatmi rabo-e. 

17 “Maitu gibo maitura kamshatmi rabo-e, 

18khatdi mai khatniu maigu khaorui kamshat misai pasung pimalin rabo-e. 
Palamra ringting khatniu ringting khatsung chiubo si-e. 

19“Mai khatniu mai khattu kam ajam misai, paniu kamkhai mibo hinase pakhuga 
kamkhai rabo-e. 

20Paniu chara khat kamtang misai, para khat kamtang rabo-e; paniu maimik 
kamtiat misai, pamik khatlamse kamtiat mirabo-e; paniu pahiu khat kamtang 
misai, pahiu khat kamtang mirabo-e. Paniu mai khattu kam ajam khaimibo 
hinase, pakhuga kamkhai rabo-e. 

21Mai khatniu khaorui khat kamshat misai pasung majon rabo-e, chiudi maitu 
gibo maitura kamshatmi rabo-e. 

22Haibo tajaise naliu mathiuniu Israel mai tadi sigasu naliu ruangga lungjiu 
bambo sanglunniu tadi thinkam rabo-e, palamra I hai naliu Rawang, RAPIU si-e.” 

23Mose niu haise Israel maidung khuga dinkhaiboga, paliuniu sibo piu situ rijiky 
lenlam puipad lujiu tatuniu rotshat mide. Haichiujiu Israel maidungniu Mose 
khuga RAPIU niu chamtan pikhaibose kamde. 

Levikicheng 25 

Takum Chinnia Lamga 
(Taj 15.1-11) 

1  RAPIU niu Mose tu Sinai Luong riga npaojiu khatdi 

2pahangga bambo tajaidungse Israel maidung khuga pikhaira chamtan 
pikhaide. RAPIU niu naliuleng pikhai rabo kadihga naliuniu ngutbo tingga 
naliuniu takum chinnia machangna charamse tenmakjiu RAPIU tu chakhuang 
thiu rabo-e. 

3Naliuniu naliu lugase chalin khailo, naliugu mumsy rengse mathanlo, sichiujiu 
takum charuk miusy khom maduilo. 

4Chiudi pachinniabo kumra charam mathak khaibo takum, RAPIU khuga kadpat 
khai mibo takumme. Naliugu luzamga chalin khai mane, maksai naliugu mumsy 
rengse mathan mane. 

5Chalin khaimakjiu pakhen thiujiu puakkhangbo miusy atiat mane, sigasu 
naliuniu mathan makbo mumsireng gasu masibo mumsy se khom madui mane; 
haise charam mathak khaibo takumme. 

6Sibo kumga charamse tenmak tadi, naliuleng, naliu vangdung, naliuniu 
lankhaibo maidung khatdi. naliu nai lung aruangjiu bambo sanglundung, 
naliuniu makuatjiu bambo khaorui-khaonadung 

7khatdi naliugu luzamga bambo nkan khaoringdung leng katiu pikhaijiu 
bamrabo-e. Siga puakpad-padbo hinase tiubo sui-e. 

Malan Khaibo Takum 
8Takum chinniase chaklon chinnialo, pakhiangna takum atai-je-chakiu-e. 

9Chiusai, chahiu chinniagu jengriu naise, Nchuk Thoibo Tingmik thiujiu, mai 
khattu langkhaijiu kadih pabam hinaga make mudkhai rabo-e. 

10Haichiubo jaigasu naliuniu haibo ringiubo kumse lupad tamsin rabo khatdi 
sibo ramlungga kalungbo mai hinaga khenrang thiubose dinron rabo-e. Haibo 
takum lungga masuang jonmibo mania pakhiangnase papao khuga maksai pakai 
pakikdung khuga pimalan khai kammi rabo-e, sigasu mai khattu kavangleng 
jonkhai misai pakikhunmai lam pijiu malan wangmi rabo-e. 

11Naliuniu naliu luga chalin khai mak rabo-e, maksai paronna puakkhangbo 
miusy atiat mak rabo-e, maksai naliuniu mathan makbo mumsy reng gasu 
masibo mumsyse khom madui mak rabo-e. 

12Takumling naliuleng masanbo thiurabo-e; naliu luzam gasu paronna padbo 
ronna tiurabo-e. 

13Masuang jonmibo mania pakhiangna haibo takum lungga papao khuga malan 
khaimi rabo-e. 

14Haichiujiu naliuniu naliu kadihse naliu Israel mai karai khuga jonkhaiboga 
maksai pakhu gasu liuboga, masan makbo kam tulo. 

15Sibo manse Kalankhai rabo Takum lungga padrabo miusy saisuijiu chakkhai 
rabo-e. 

16Siga takum keng bamsai, pamanse kengrabo-e, chiudi takumse tammi sai 
pamanse tarabo-e, palamra jonkhai mibo ramgasu pad kangambo miusy saisui 
rabo-e. 

17Israel mai karai sontulo, sichiujiu naliu Rawang RAPIU kadin piulo. 

Takum Chinnia Lungga Padbo 
18 RAPIU gu tacheng-tajai khatdi pagu chamtandung majailo, chiusai naliu 
kadihga amanjiu lung lune. 

19Kadih gasu miusy se padne, khatdi naliuniu tiunibo pakhiangnase bamlune 
sigasu amanjiu lung lune. 

20Chiudi mai khangsianiu luzamga chalin khaimakjiu sigasu miusy khatnadi 
khom madui makbo, takum chinnia lungga degu tiuralo chiujiu maniu sune. 

21Takum pacharukbo gase RAPIU niu naliu ramtu thoikhai birabo-e chiusai 
takum sum leng tiubuibo tatekse padrabo-e. 

22Naliuniu naliugu luzamga tachadbo kumga maruk khaiboga alinse, naliuniu 
takum charuk lungga atiat lubose tiujiu bamrabo-e, khatdi chakiubo kumga 
lingkhaibo miusyse atiatmak then naliuniu tiubuibo bamlu rabo-e. 

Mania Malan Khaibo 
23Naliu kadihse tingthengleng thiujiu jonmak rabo-e, palamra sise naliugu 
makge, sise Tingwang gu-e, khatdi naliu hai sangdiu maidung kumjiu sise 
thinpiura suikhaibo-e. 

24Kadihse jonbo tingga, papaoniu liulan rabo majise sirabo-e. 

25Israel mai khatniu kaleksa mijiu sigasu pagu kadihse jonra padmisai, pagu 
nathubo pasingnaniu sise liu malan rabo-e. 

26Sise liu malan rabo pasingna habo mai khat niura pah pasai kalekwimi tadi sui-
e sichiujiu paronna liulanra pakhuga kabuibo wangdi sui-e. 

27Haikumbo lamgara sibo kadih liulubo piu khuga pasai paniu Malan Khairabo 
Takum wang makhabo kakgu chaklujiu, khat-khat tadi pagu kadihse lulanboga 
rangkangse pirabo-e. 

28Chiudi paniu kadihse liulanra pakhuga kabuibo rangkangse ha-e sai pasai 
Malan khairabo Takum wangtang makthen liulu mibo piu ben-ga bam rabo-e. 

29Mai khatniu kareng bambo namdi khat lungga chaky khat jonsai, jonmibo 
jengtung gasu sibo takum lungga raithubo thiujiu liulan rabo majise bamme. 

30Chiudi paniu sibo kum lungga liulanlu maksai, liulan rabo majise pakhuga 
hami rabo-e. Sigasu chakyse liulubo piu nai pakai-pakikgu tingthengjiu thiumi 
rabo-e; Sise Malan Khaibo Takumga kalan khai lak mide. 

31Chiudi kareng habo nam lung gara chalu kumjiu kamrabo-e; paphibang gasu 
papao thiubo siniu liu malan rabogu majise bamme, khatdi sise Malan Khaibo 
Takumga kalankhai rabo-e. 

32Sichiudi, Levi mailengra paliuleng pikhai mibo namdi lungga paliugu maniase 
paliuniu luni-nibo wan ga liu malan rabogu majise bamme. 

33Levi kimai khatniu namdi lungga chaky khat jonmi sai, khatdi liumalan lumak 
misai, sise Malan Khaibo Takumga malan khai rabo-e, palamra Levi kymainiu 
chakygu papao thiubambose paliugu namdi lungga bamjiu Israel maidung 
ruangga paliugu tingthenggu mania thiujiu bambo-e. 

34Chiudi Levi kiriang maigu namdi wonjengga khaonadungtu pijiu tagi khaibo 
ram sira wadaodi jonmak rabo-e; sise tingthengjiu paliugu mania thiu rabo-e. 

Kaleksa Maitu Apuk Khaibo 
35 Naliu mungga lungjiu bambo Israel mai karai khangkhat kumboniu kalek 
sawangjiu sigasu paronna patu makuat ngamlu lak misai, naliuniu lankhaijiu 
bambo maitu kumjiu patu pikhaibi rabo-e, chiusai paliuniu naliu mungga 
bamjutjiu lungngam lurabo-e. 

36Pakhuga paton pana wakhatdi lura kam mane, chiudi Tingwang kadin piujiu 
sigasu Israel mai nah karaitu pijiu namungga lunglulo, 

37Naliuniu pakhuga apuk khai mibo rangkang leng paton pana pakhuga lutulo 
khatdi naliuniu pakhuga jonkhai mibo katiu kasak leng paton daora kam mane. 

38Haise naliu Rawang thiura khatdi naliutu Canaan kadih pikhai raleng Egypt 
gasu naliutu majang npadbo, naliu RAPIU Tingwang gu chamtan-e. 

Kavangdungtu Phutkhaibo 
39 Naliu mungga lungjiu bambo Israel mai karai khatniu kalek sawangjiu pah 
paronna papumse naliu khuga kavang leng jonsai, naliuniu patu pijiu kavang 
khatgu ngamse kamkhai mak rabo-e. 

40Naliu khuga naliuniu lankhaijiu bambo mai khat kumjiu paniu bamrabo-e, 
sigasu Malan Khaibo Takum wangtang makthen naliutu machajiu bamrabo-e. 

41Sibo wan-ga patu khatdi panahmainiu naliutu phut khailujiu sigasu 
pakikhunmai leng khatdi papao papeh maigu maniaga malan wangmi rabo-e. 

42Israel maidungra RAPIU vangdung-e, sigasu paniu paliutu Egypt gasu 
puipadbo-e; paliutu kavang leng jonkhai mak rabo-e. 

43Paliutu kam masa khai mane, chiudi naliu RAPIU kadin piulo. 

44Naliuleng kavangmai pageng bamsai naliu wonjengga lungjiu bambo jat gasu 
liululo. 

45Naliu ruangga lungjiu bambo sanglun nahdungtu naliuniu liu sui-e. Naliu 
ramga mana khaibo nahdungse naliugu mania thiuwangbo sui-e. 

46Sigasu naliuniu, paliutu naliu nahpiudunggu lekkhoi thiujiu paliuniu ringbam 
thenna machajiu bamra phutkhai bibo sui-e. Chiudi naliu Israel mai karai tura 
kam masa mak rabo-e. 

47Dinchampanjiu, Israel mai khatniu kaleksa kiujiu bamboga naliu ruangga 
lungbambo sangdiumai khatniu kalekwi khangjiu sibopiu khuga maksai 
pakikhunmai khat khuga patu paronna kavang leng jonkhai mide. 

48Patu jonkhai mibo sai, patuse liulanra pamajise bamkha-e. Pagu singnadung 
ruangga mai khatniu, 

49maksai papaoniu maksai patahniu maksai patu manabo pakai pariang khatniu 
patuse liu malanbo sui-e; maksai paniu tasen-chalan kabuibo phiulusai, pah 
paronna pagu khenrangtu liu malanbo sui-e. 

50Patu liulubo mai khuga paniu npao rabo-e, sigasu patu jonmibo wan-gasu 
pasai Malan Khaibo Takum wangtang makthen panainiu takum chak rabo-e 
khatdi patu phutkhai rabo manse chaphijeng leng lankhaibo mai khattu pibo 
phijeng gasu phuilujiu chapkhai rabo-e. 

51-52Bamkhabo takum riak saisuijiu patu liulubo manse paniu pikhai lan rabo-e, 

53patuse takum khatgu thiujiu lankhaibo kumgapjiu, malankhai rabo-e. 
Pawangpiuniu patuse kam masamak rabo-e. 

54Patuse haikumbo jai gasu patudi, panahmai tudi pasai Malan Khaibo Takumga 
phutkhai rabo-e. 

55Israel mai khattu pijiu tingthenggu kavangthiu khaimak rabo-e, palamra Israel 
maidungse RAPIU vangmai-e. Paniu paliutu Egypt gasu puipadbo-e; pahai 
paliu RAPIU, Tingwang si-e. 

Levikicheng 26 

Kadinpiubo leng Thoidam 
(Taj 7.12-24; 28.1-14) 

1  RAPIU niu din-e, “Charameng damtulo maksai wamengdung, tatu tiangdung, 
maksai tatuniu palun kamlubo tudungtu kahumra kam tulo. I hai naliu RAPIU, 
Tingwang si-e. 

2Characheng gu chakhuang-changee hina haise majailo, khatdi Atu kahumbo 
bamtu chakhuang thiulo. I hai RAPIU si-e. 

3 “Naliuniu agu tacheng-tajai saisuijiu lungsai, sigasu agu chamtandungtu 
majaisai, 

4naliu kadihse miusy kengjiu padra khatdi singbang dungse pasy masira, Iniu 
tingdui pawan siakga langkiu khaibi rabo-e. 

5Naliugu miusydungse mali malanjiu wangbo jengniu, mumsy rairabo wan 
wangmiboga miusydungse atiatjiu bamkha rabo-e, sigasu naliuniu mumsy sidi, 
miusy lingbo wan-ga raijiu bamrabo-e. Naliuniu tiunibo pakhiangnase naliu 
khuga bamrabo-e, sichiujiu naliuniu naliu kadihga amanjiu lungrabo-e. 

6Iniu naliu ramga agi-manaibo pikhai bine khatdi naliuniu mai khangkhat tudi 
pingbo thiumakjiu jikiu lune. Iniu naliu kadih gase kasabo tathiu-chakhao 
dungtu hathon khai bine, haichiujiu siga tathiu-chari wakhatdi bamta mirabo-e. 

7Naliuniu naliugu mikre maidungtu chari ngam rabo-e; 

8naliu khang mangiuniu chamai kai khattu ngam lune, sigasu chamai kai khatniu 
chamai sang kariutu ngam lune. 

9Iniu naliutu thoikhaine sigasu naliu nahdung kengkha pikhai bine; Iniu naliu 
khuga ladriat thiukhai mibose Iniu majaikhai rabo-e. 

10Naliugu atiatse kengchang kengbo jengniu takum khat bamwang rabo leng 
buirabo-e, khatdi kasanbo miusy khaira leng kaguangbo miusy masiak bambose 
ponthonmi rabo-e. 

11Iniu naliu ruangga agu masanbo Mathenkiga lungne, naliu khugasu I wadaodi 
tadmi lakge. 

12I naliu khuga bamne; Iniu naliu Rawang thiune, khatdi naliuniu amaidung 
thiune. 

13I hai naliu RAPIU Tingwang si-e, naliuniu kavang thiuta mira Egypt dih gasu 
puipadbo-e. Naliutu kam nkhin khaibo pumtantu Iniu kampang khaibo-e, 
sichiujiu naliutu chakhuang thiujiu tadkhai raleng Iniu kamkhaibo-e.” 

Kadin Piumakbo Leng Sajai 
(Taj 28.15-68) 

14  RAPIU niu din-e, “Naliu niu agu chamtandung majai maksai, naliutu sajai 
pirabo-e. 

15Naliu niu agu tacheng-tajaitu khatdi agu chamtandungtu piuni maksai khatdi 
naliu khuga chamriat thiukhai mibose kampang misai, 

16Iniu naliutu sajai pirabo-e. Iniu naliu riga kapingbo wingam lulakbo rapot 
khatdi kakhunra siniu naliu mik kamtiat khai rabo-e khatdi naliu ringting kam 
maha mira pikhai rabo-e. Naliuniu naliugu chalinse maruk khaine, chiudi sise 

naliuleng wa kawibo thiulakge, palamra naliugu mikre maidungniu naliutu chari 
ngam mine, khatdi naliuniu lingkhai mibose tiulu rabo-e. 

17Iniu naliutu suini makjiu atung rabo-e, chiusai naliutu kamkao khai rabo-e, 
khatdi naliutu marengbo maidungniu naliu riga mawang rabo-e; naliutu 
haichiujiu kam nping khaijiu mai khatniudi hamakbo tingga naliu ronna npingjiu 
pakrabo-e. 

18“Haikumbo hina padbam tadi naliuniu akadin piumak palun jutjiu bamsai, 
naliutu sajai pijiu bambo riga lon chinnia pi nkiukhang rabo-e. 

19Naliu lung tanjiu chaliangbo situ Iniu kampang khai rabo-e; siga tingriu khai 
lakge, sichiujiu naliu kadihse sangmi rabo-e, khatdi sise chagi kumjiu tanmi 
rabo-e. 

20Naliuniu maranjiu kambo pakhiangna siniu naliuleng kawibo wadi thiulakge, 
palamra naliu kadihga miusy padlakge khatdi singbang dungse parasy masi 
lakge. 

21“Naliuniu atu suimak jutjiu, akadin piumak bamsai, naliutu pibo sajaise, Iniu 
lon chinnia thiujiu nkiukhang khai rabo-e. 

22Naliu ruangga kapingbo tathiu-chakhaodung Iniu langkhaine, sigasu paliuniu 
naliu nahmaitu kamshatmi rabo-e, khatdi naliugu matom- kabui dungtu kam 
mahami rabo-e, sichiujiu naliu mai poinakha ronna masiak khaijiu naliugu 
puidise ramjing thiumi rabo-e. 

23“Haikumbo sajai pakhiangna sailamdi naliuniu aladtu nking khailan makjiu, 
chiudi madulangjiu atu suimak jutjiu bamsai, 

24siga Iniu naliu riga karaibo sajai suang tan nkiu lon chinniabo pikhai rabo-e. 

25Aliugu chamriat kampangbo jengniu naliutu sajai pira Iniu naliu riga chari 
piwangne, naliuniu naliugu namdi lungga ringlura wang maduisai, naliu riga 
wingam lulakbo rapotse Iniu langwang rabo-e, sichiujiu naliutu pijiu naliugu 
mikre maidung khuga madunsun raleng kamkhai rabo-e. 

26Naliugu tiutek pikhaijiu bambose Iniu kam mahami rabo-e, chiusai 
maipuidung khang kariuniu paliu khuga bambo taruak pakhiangnase khuak 
raleng n-mangbam khat nakha ronna pageng bammi rabo-e. Paliugu kaden 
khaibo tiutekse hami rabo-e, khatdi naliu khuga bambo pakhiangnase tiuloi 
midi; naliu won mariujiu bamrabo-e. 

27“Haibo hina sailamdi naliuniu atu madulangjiu suimak jutjiu khatdi akadin 
piumak lansai, 

28siga alung pomjiu naliu riga sajaise karaibo suang sa nkiubose Iniu pilon 
chinnia rabo-e. 

29Naliu won mariuju kami jengniu naliu ronna naliu nahmaitu tiusu rabo-e. 

30Luongbut riga bambo naliugu kahumbo bamdungse Iniu kam mahami rabo-e, 
naliugu maruta rukhaibo rathak bamdungse rathonmi rabo-e, khatdi naliugu 
kashaibo phawtu ponlujiu naliugu kaomibo charameng riga thonkhai rabo-e. 

31Iniu alungpom lenjiu, naliugu namdidungse kam nchummi rabo-e, naliugu 
kahumbo bamdungse kam mahami rabo-e khatdi naliuniu charathiu khaibose 
Iniu lukhai lakge. 

32Naliu kadihse haichiujiu kam maha kammi rabo-e chiusai siga lung khamjiu 
bambo naliugu mikre maidungniu naliugu kam maha miboga paliu suang 
harabo-e. 

33Naliu riga Iniu chari phungwang khaine sigasu naliutu sangdiumai dihlam 
pijiu lung marenkhai rabo-e. Naliu ramse pijiu ramjing thiukhaine, sigasu 
naliugu namdidungse nchummi rabo-e. 

34-35Sigasu kadihse mathak bambo takum thiujiu aman bammi rabo-e, sise 
naliuniu pikhaibo makge, saokhai mibo-e khatdi naliugu mikremai dihga 
naliuniu kavang thiu bambo wan-ga sise mathak bammi rabo-e. 

36“Naliutu kavangleng mintad bambo tingga, naliuniu bambo gase Iniu kapingbo 
pikhaijiu tingkai niu hun malaibo singniw khuan katang tu naliu pingjiu 
pakrabo-e. Tathiu-chari bamga naliutu habo kumgapjiu naliu paksu rabo-e. Siga 
naliugu mikremai khatnadi naliu mungga hawang makdi naliu kaokiu rabo-e. 

37Mai khatnadi naliutu hamakbo tingga naliu khatniu khat riga naliu phi masui 
rabo-e, sigasu naliuniu naliugu mikremai khattudi asun ngam lulak rabo-e. 

38Naliu kavang thiujiu bambo lungga shaijiu, naliugu mikre maidunggu kadihniu 
naliutu kajuanglu rabo-e. 

39Naliugu mikre maigu kadihga naliu shaibangbo maidung poinase naliugu nuan 
jengniu khatdi naliu paopeh nuan jengniu lung mahami rabo-e. 

40“Chiudi naliu kaikik dungniu paliu nuan jengniu khatdi paliu pao-peh dungniu 
atu suimakjiu chari thiubo jengniu, 

41haichiujiu Iniu paliutu suimakra kam khaibo khatdi paliugu mikremai kadihga 
kavangleng langkhaibo jengniu paliu paopeh mai nuan madu padne. Sichiujiu 
kanamboga paliutu sajai pikhaibo, paliu nuan jengniu manon kiubo gasu, 

42Iniu Jacob khuga, Isaac khuga, khatdi Abraham khuga, agu ladriat thiukhai 
mibose maningtao khaine, khatdi kadihse amaidung khuga pikhaira Iniu agu 
ladriat kamsan lanrabo-e. 

43Raithuboga, sibo, kadih gasu maidungtu lupad mirabo-e, chiusai sise wijiu 
mathak lune, khatdi paliuniu agu tacheng-tajai nai chamtandung lukhai makbo 
jengniu sajai daosiak rabo-e. 

44Chiudi paliuniu paliu mikre maidunggu kadihga bamkhabo lon, Iniu paliutu 
phutkhai kammi lakge maksai paliutu kam maha kammi lakge. Siseniu paliu 
khuga agu chamriat thiukhaibose kaloibo thiurabo-e, khatdi I hai 
paliu RAPIU Tingwang si-e. 

45Iniu paliu RAPIU Tingwang thiulura, paliutu Egypt gasu puipadbo gasu jat hina 
khuga agu pumtan lenkhai miboga, Iniu paliu paopeh khuga chamriat thiukhai 
mibose kam kasan lanrabo-e.” 

46Haibo tacheng-tajaidung nai chamtandung hinase Israel maileng RAPIU niu 
Mose tu Sinai luang riga pikhaibo-e. 

Levikicheng 27 

RAPIU Khuga Pirabo Kalendung Lamga Tajaidung 
1Israel maidung leng pahangga raokhaibo tajaidung hai RAPIU niu Mose khuga 
pikhai-e. 

2Mai khatniu RAPIU khuga nkiubo chamriat thiujiu sise tathui lubo jengniu, 
pahangga pikhaibo rangkang haise majonjiu khenrang thiubo sui-e 

3-7Chiujiu sibo wan-ga tadbo chakamkygu pariat saisuijiu: 

--Npiumai, takum makai gasu takum riakcharuk lungga: Rangkang 50 

--Npuimai katingmai: Rangkang 30 

--Akhangmai, takum mangiu gasu makai lungga: Rangkang 20 

--Npuimai chabonmai: Rangkang 10 

--Npiumai nahdung, takum mangiu hanglam: Rangkang 5 

--Npuimai nahdung: Rangkang 3 

--Npiumai takum riakcharuk nrilam: Rangkang 15 

--Npuimai takum riakcharuk nrilam: Rangkang 10 

8Ladriat thiulubo maise pibuibo manse pira, pase kalek sachang sasai, paniu sibo 
piutu singku khuga puiwang rabo-e, sigasu singku siniu nkhinbo man ga, sibo 
piuniu pingam lubuibo saisuijiu chapkhai rabo-e. 

9Ladriat siniu khaona lamga dinkhaisai sise RAPIU khuga kadpatra sui-e, 
chiusai RAPIU khuga pipat rabo leng kamkhai mibo hinase masanbo-e, 

10sigasu ladriat thiulubo mai hainiu sibo khaoleng kakibo khaona niu malin 
makdi sui-e. Paniu sise kamsai, khaona niase RAPIU gu-e. 

11Chiudi ladriatse characheng saisuijiu taniabo khaona, RAPIU leng pipat rabo 
leng buimakbo khatle sai, sibo piuniu khaonase singku khuga ponwang rabo-e. 



240 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

12Singku siniu sibo manleng, kawi kasagu pawat saisuijiu dakkhai rabo-e. Khatdi 
sibo manse kaloibo thiurabo-e. 

13Sibo piuniu liumalan ni-e sai, paman rigasu kai khatga makai khaisanjiu 
pirabo-e. 

14Mai khatniu paky hai RAPIU khuga kadpatbo wan-ga, singku siniu kawibo 
maksai kasabo saisuijiu paman chapkhai rabo-e, sibo manse kaloibo thiu rabo-
e. 

15Chaky kadkhaibopiu siniu liu malan nisai, paman rigasu kai khatga makai 
paniu khaisanjiu pirabo-e. 

16Mai khatniu pagu kadih pabam khat RAPIU khuga kadpatsai, pamanse sibo 
luzamga chalin saokhaibogu ngutrabo saisuijiu, tathiu taju makai hinaga 
rangkang kariu pibo liga dak khairabo-e. 

17Paniu kadihse Malan Khaibo Takum saigap kadpatsai, paman pakhiangnase 
lurabo-e. 

18Paniu sibo sailam kadpatsai, pasai Malan Khaibo Takum bamkhaga, takum 
riak saisuijiu singkuniu rangkanggu parip chaklujiu khatdi nkhinbo man-ga 
dakkhai rabo-e. 

19Chalu kadpat mibo mai siniu liu malan nisai, paman rigase kai khatga makai 
khaisanjiu pirabo-e. 

20Paniu chaluse RAPIU khugasu liu malan railu makjiu kakimai khuga jonkhai 
misai, liu malan rabo majise pakhuga hamibo-e. 

21Pasai Malan Khaibo Takum ga chaluse tingtheng RAPIU gu mania thiumi rabo-
e; sise singkudunggu thiumi rabo-e. 

22Mai khatse paniu liulubo luse RAPIU khuga kadpat sai, 

23sibogu kabuibo manse Malan Khaibo Takum wangtang makbo lungga takum 
riak saisuijiu, singkuniu chaklujiu, khatdi sibo manse liurabo piuniu sibo naisiak 
pamanse pimi rabo-e; rangkangse RAPIU gu-e. 

24Malan Khaibo Takumga chaluse papao khuga maksai pakai pakikdung khuga 
malankhai rabo-e. 

25Paman pakhiangnase pawan ga tadbo lunlung saisuijiu dakkhai rabo-e. 

26Piangrai thubo khaona hai RAPIU gu mibo-e, haijengniu mai khat niudi pachun 
wijiu kadpatbo thiujiu pakhuga kadpatbo suilakge. Matompoi tadi, milypoi tadi, 
maksai kamipoi tadi, RAPIU gu-e, 

27chiudi masan makbo khaorui-khaonagu piangrai thubose tadjiu bambo 
kabuibo man pijiu khatdi sibo rigase kai khatga makai khaisanjiu liu malanbo 

sui-e. Sise liu malan lumak misai, sise mai kakimai khuga kabuibo man ga 
jonmibo sui-e. 

28 Mai khatniu RAPIU khuga wakhat kadpat maksai daolu lakbo jengniu sise 
chamai khat, khaona khat, maksai kadih bam kadpat misai, mai khatniudi sise 
jonbo maksai liu malanbo suimakge sise tingthengjiu RAPIU gu thiumi rabo-e. 

29Kadpadmak daolakjiu kadpat mibo chamai khattudi liu malanbo suimakge; 
patuse kamshat siak mirabo-e. 

30 Kadih gasu padbo pakhiangnagu dam kariugu damkhat, alin-tara maksai 
charasy khat-khat bamdi, RAPIU gu-e. 

31Mai khatniu sise liu malan ni-e sai, kabuibo man rigase kai khatga makai 
khaisan lujiu pirabo-e. 

32Chaky gu khaorui kariu hinagu khat khatse RAPIU gu-e. Khaoruidungtu 
chakwangbo tingga, kariu hinagu dam khat-khat haira RAPIU gu-e. 

33Papao niu khaoruidung ruangga kasabo khaonatu kadara suimak rabo-e, 
sigasu paniu khat khatsung malinbose kam mak rabo-e. Paniu khaona khatsung 
kakibo khaona khattu pijiu malinbo kam sai, khaona niase RAPIU gu thiurabo-e 
sigasu liu malan mak rabo-e. 

34Haibo chamtandungse RAPIU niu Israel maileng Mose khuga Sinai Luong gasu 
pikhaibo-e. 

Pariakchakbo 

Pariakchakbo 1 

Israel Mai Riak Chakraithubo 
1 Israel maidungniu Egypt phutmibo saiga takum niabo gu paniabo hiuga 
raithubo nai Sinai gu kathaidih lungga, RAPIU niu bambo Mathenky 
gasu RAPIU niu Mose tu npao-e, paniu din-e. 

2“Aaron nanainiu Israel maidungtu paliugu kiriang nai kikhundung saisuijiu 
npiumai mairiak chaklo. 

3Npiumai hina riak, takum makai maksai sisuang tingmimai charimai tien 
thiubui maitu chaklulo. 

4Chaphiu hinagu kiriang khat-khat gu papee thiubo mai khat-khat pijiu natu 
nkhara dinlulo.” 

5-16Npiumaidung haise, paliugu kiphiudunggu jupaodung, haibo tienleng param 
maidung ruanggasu kadapad mibo maidung-e: 

Chaphiu Chaky Rianggu Papimai 

Reuben Shedeur nahpiu Elizur 

Simeon Zurishaddai nahpiu Shelumiel 

Judah Amminadab nahpiu Nahshon 

Issachar Zuar nahpiu Nethanel 

Zebulun Helon nahpiu Eliab 

Ephraim Ammihud nahpiu Elishama 

Manasseh Pedahzur nahpiu Gamaliel 

Benjamin Gideoni nahpiu Abidan 

Dan Ammishaddai nahpiu Ahiezer 

Asher Okhran nahpiu Pagiel 

Gad Deuel nahpiu Eliashaph 

Naphtali Enan nahpiu Ahira 

17Haibo mai khang kariuje niakiu gu nkha gasu Mose nai Aaron niu, 

18panai maidungtu niabo hiuga raithubo nai kumadui lujiu khatdi chakiriang nai 
kikhun saisuijiu paliu riak raokhaide. Takum makai maksai makai suang 
tingmibo npiumai hina zanse, 

19RAPIU gu chamtan saisuijiu raolude khatdi chaklude. Sinai gu kathaidih lungga 
Mose niu maidung riak raolude. 

20-46Takum makai maksai makaisuang tingmibo npiumai charimai tienleng 
buimi maidungtu paliu zanse chakiriang nai kikhun saisuijiu, Jacob nahpiu 
tingthubo Reuben gasu sujiu raokhaide. Pakhiangna riak siniu: 

Chaphiu Pariak 

Reuben 46,500 

Simeon 59,300 

Gad 45,650 

Judah 74,600 

Issachar 54,400 

Zebulun 57,400 

Ephraim 40,500 

Manasseh 32,200 

Benjamin 35,400 

Dan 62,700 

Asher 41,500 

Naphtali 53,400 

Pakhiangna: 603,550 

47Levi mai tura paliu phiu ruangga raokhai makge, 

48palamra RAPIU niu Mose khu dinkhai-e, 

49“Nangniu charimai tienleng npiu maidung kabuibo maidungtu paliu riak 
chakboga, Levi kiphiu tura jaokhai mane. 

50Sibo sung Levi mai tura Iniu bambo Mathenky nai sibogu mania pakhiangnase 
phuira pikhai bilo. Paliuniu sibo maniadungse ponlujiu, sibo lungga machajiu 
bamrabo-e khatdi paliugu rijikyse sibo wonjengga thiurabo-e. 

51Naliuniu naliu rijiky kalibo tingga, Levi mainiu Mathenkyse rakiu lujiu khatdi 
Mathenky kasan thiurabo bamgase thiukhai lanrabo-e. Mathenky mungga 
wangmai tura kamshat mirabo-e. 

52Kakibo Israel maira paliu rijiky hai paphom-phom saisuijiu, mai hina pagu 
pagu rupmai saisuijiu khatdi parupgu jupao hangga bambo saisuijiu thiurabo-e. 

53Chiudi Levi kiphiu maira paliu rijikyse agu Mathenky situ akhera, sibo 
wonjengga thiurabo-e, chiusai mai khangkhat nadi sibo mungga wang manajiu 
khatdi alungpom kamkhaijiu Israel maitu kam kabuak mak raleng-e. 

54Sichiujiu RAPIU niu Mose khuga chamtan pikhaibo hinase Israel mainiu kamde. 

Pariakchakbo 2 

Chaphiudungniu Rijiky Lungga Bambo Thak 
1 RAPIU niu Mose nai Aaron khuga pahangga bambo ladtidungse pikhai bide. 

2Israel mainiu paliu rijiky thiubo tingga, mai hina pagu-gu njan gu jupao khatdi 
paky rianggu pengfai saisuijiu lungrabo-e. Rijikyse Mathenky wonjeng 
pakhiangna thiu magui rabo-e. 

3-9Judah njan gu jupao hangga bammaidungniu, paliugu rup lungga bambo 
paliugu jupaodung saisuijiu, tingbanglam paliu rijiky thiukhaijiu lungrabo-e: 

Chaphiu Jupao Pariak 

Judah Amminadab nahpiu Nahshon 74,600 

Issachar Zuar nahpiu Nethanel 54,400 

Zebulun Helon nahpiu Eliab 57,400 

 Pakhiangna: 186,400 

Judah njan-gu rup hainiu tadraithu rabo-e. 

10-16Reuben njan gu jupao hangga bammaidung siniu, paliugu rup lungga, 
pahangga bambo paliugu jupaodung saisuijiu, paliu rijiky thiukhaijiu lungrabo-
e: 

Chaphiu Jupao Pariak 

Reuben Sheduer nahpiu Elizur 46,500 

Simeon Zurishaddai nahpiu Shelumiel 59,300 

Gad Deuel nahpiu Eliasaph 45,650 

 Pakhiangna: 151,450 

Reuben njanniu niaboga tadrabo-e. 

17Sigasu, karaibo njan kania kakga khatdi kanambo kania kakga, Levi mainiu 
Mathenkyse ponlujiu tadrabo-e. Pa-njan hinaniu karai kana thiujiu paliuniu 
kalungbo rijiky saisuijiu, mai hina pagu jupao hangga bamlujiu tadrabo-e. 

18-24Ephraim njan gu jupao hangga bammaidung siniu, paliugu rup lungga, 
pahangga bambo paliugu jupaodung saisuijiu, tingnulam, paliu rijiky thiukhaijiu 
lungrabo-e: 

Chaphiu Jupao Pariak 

Ephraim Ammihud nahpiu Elishama 40,500 

Manasseh Pedahzur nahpiu Gamaliel 32,200 

Benjamin Gideoni nahpiu Abidan 35,400 

 Pakhiangna: 108,100 

Ephraim gu njanniu pasumboga tadrabo-e. 

25-31Dan njan gu jupao hangga bammaidungniu paliugu rup lungga, pahangga 
bambo paliugu jupaodung saisuijiu, paliu rijiky thiukhaijiu lungrabo-e: 

Chaphiu Jupao Pariak 

Dan Ammishaddai nahpiu Ahiezer 62,700 

Asher Ochran nahpiu Pagiel 41,500 

Naphtali Enan nahpiu Ahira 53,400 

 Pakhiangna: 157,600 

Dan gu njanniu kanam thuboga tadrabo-e. 

32Israel maidung riakniu paphom-paphomgu pa-njandung saisuijiu pakhiangna 
603,550 ye. 

33RAPIU niu Mose khuga chamtan khaibo saisuijiu Levi mai tura Israel mai riak 
raobo ruangga jaokhai makge. 

34Haichiujiu Israel maidungniu Mose khuga RAPIU niu chamtan khaibo 
pakhiangnase kamde. Paliuniu paliugu jupao saisuijiu paliu rijiky thiukhaijiu 
lung-e, khatdi paliu kiriang saisuijiu tadpatle. 

Pariakchakbo 3 

Aaron Nahpiudung 

1Haise Mose nai Aaron kikhunmai, RAPIU niu Mose tu Sinai Luongga npaobo wan 
ga-e. 

2Aaron nahpiudung khang madai bamme: Tingthubo piuniu Nadab, Abihu, 
Eleazar khatdi Ithamar paliu-e. 

3Paliutu wasa manuk khaide khatdi singkudung thiurabo ngam pikhaide. 

4Chiudi Nadab nai Abihu tura panainiu Sinai gu kathaidih lungga masan 
makbo RAPIU khu kadkhaibo wan ga kamshat mide. Panai-nah lungmakge, 
haijengniu Eleazar nai Ithamar niu Aaron ringbambo wan ga singku thiujiu 
macha khaimibo-e. 

Levi Maitu Singku Tien Thiura Lukhaibo 
5 RAPIU niu Mose khuga din-e, 

6“Levi mai kiphiutu suanglam puipad lujiu khatdi Aaron singkugu kavang 
maidung kumjiu lukhai milo. 

7Iniu bambo agu Mathenky leng pageng bambose paliuniu kamrabo-e khatdi 
singkumai leng khatdi nammai mathiuleng tatien thiurabo-e. 

8Paliuniu Mathenkygu mania pakhiangnatu phuirabo-e khatdi paliuniu kakibo 
Israel maileng thiukhai rabo-e. 

9Levi maigu ngiudonse Aaron nai panahpiudungtu machabo ronna-e. 

10Naliuniu Aaron nai panahpiudungtu paliugu singku tiense kamra lukhai rabo-
e; haibo tiense mai khat kumboniu tenra matansai patuse kamshat mirabo-e.” 

11 RAPIU niu Mose khuga din-e, 

12-13Tuhoira Levi maise amai thiumide, Iniu Egypt maigu nahraipiu 
pakhiangnatu kamshatbo tingga, Iniu Israel maigu kikhun hinagu tingthubo 
nahpiudungtu khatdi piangrai thubo khaoring hinatu agu thiumira kadakhai 
mibo-e. Tuhoira Israel maigu nahraipiudungniu agu thiubo sung, Iniu Levi maitu 
lukhai-e; paliu hai agu thiumide. I hai RAPIU si-e.” 

Levi Mai Riak Chakbo 
14Sinai Ramjingga RAPIU niu 

15Levi maitu chakiriang khatdi kikhundung saisuijiu, chahiu khat maksai 
sisuang tingbo npiumai hinatu, chak raleng Mose khuga chamtan pikhaide. 

16Siga Mose niu sikum gapjiu kamde. 

17-20Levi niu npiumai nah khangsum lung-e: Gershon, Kohath khatdi Merari. 
Paliura paliu kiriang paopeh maidung zan thenmai-e. Gershon niu npiumai nah 
khangnia lung-e: Libni nai Shimei; Kohath niu npiumai nah khang madai lung-e: 
Amram, Izhar, Hebron khatdi Uzziel; sigasu Merari niu npiumai nah khangnia 

lung-e: Mahli nai Mushi. Paliura paliu kikhundunggu paopeh maidung zan 
thenmai-e. 

21Gershon kiriang hai Libni nai Shimei kikhun kanianiu thiubo-e. 

22Chahiu khat maksai sisuang tingmibo npiumai riak chaklubo pakhiangna siniu 
7,500 ye. 

23-24Haibo kiriang hainiu Lael nahpiu Eliasaph haise paliu kirianggu papee 
thiujiu tingnulam Mathenky sailam paliugu rijiky thiukhaibo-e. 

25Paliuniu Mathenkygu, palung lamgu top, lenlam top, ladzankygu ngutrabo 
bamgu jusungfai, 

26Mathenky magui lungga bambo ladjankygu rathakbam gu jusungfai khatdi 
ladjankyga ngutrabogu jusungfai hinagu parid phungrabo-e. Haibo lamga kamra 
thiurabo tien hinase paliuniu paridse phungrabo-e. 

27Kohath kiriangse Amram, Izhar, Hebron, khatdi Uzziel kikhundungniu thiubo-
e. 

28Chahiu khat maksai sisuang tingmibo npiumai riak chaklubo siniu pakhiangna 
8,600 ye. 

29-30Haibo kiriang mai Uzziel nahpiu Elizaphan niu paliu gu papee thiujiu 
Mathenkygu tingrunlam paliugu rijiky thiukhai rabo-e. 

31Paliuniu Chamriat Bung leng wakai, chamibungdung, rathakbam, masanbo 
bamga singkudungniu thin piubo chakuang chapiang khatdi Masan Thubo 
Bamga ngutrabogu jusungfai hinagu paridse phungrabo-e. Haibo lamga tatien 
thiurabo hinaga paliuniu paridse phungrabo-e. 

32Levi maigu papee siniu singku Aaron nahpiu Eliazer hai-e. Paniu Masan Thubo 
Bam lungga tatien thiurabo maidunggu paridse phungrabo-e. 

33Merari kiriang hai Mahli nai Mushi kikhundungniu thiubo-e. 

34Chahiu khat maksai sisuang tingmibo npiumai riak chaklubo siniu pakhiangna 
6,200 ye. 

35Haibo kiriang mainiu Abihail nahpiu Zuriel tu paliu kiriang maigu papee 
thiujiu, Mathenkygu tingpilam paliugu rijiky thiukhai rabo-e. 

36Paliuniu Mathenkygu kibeng, kachum, katiang, kajen khatdi mania 
pakhiangnase khairabogu parid phungrabo-e. Paliuniu haibo tienleng pageng 
bambo hinase kamrabo-e. 

37Paliuniu ladjanky lenlamgu, katiang, kachum, kare khatdi chariang hinaleng 
parid phungrabo-e. 

38Mose nai Aaron khatdi panah piudungniu tingbanglam, Mathenky masuangga 
paliugu rijiky thiukhai rabo-e. Paliuniu Masanbo Bamga Israel maidung leng 

kahumbo ngam hinase kamraleng parid phungrabo-e. Haise kamra madiubo 
maitu kamshat mirabo-e. 

39Mose khuga RAPIU niu chamtan pikhaibo saisuijiu Levi mai chahiu khat maksai 
sisuang tingmibo riak pakhiangna siniu 22,000 ye. 

Levi Mainiu Nahraibo Npiumai Nahdungtu Malinbo 
40-41 RAPIU niu Mose khuga din-e, “Israel maigu naraibo npiumai nahdung 
pakhiangna agu-e. Haijengniu Israel mai naraibo npiumai chahiu khat maksai 
sisuang tingmibo hinatu paliu zan raomilo. Chiudi paliugu malin-ga Iniu Levi mai 
pakhiangnatu agu thiura dinbo-e! I hai RAPIU si-e! Piangrai thubo khaorui 
khaona hina di Levi mai gasu lurabo-e.” 

42Mose niu kadin piujiu naraibo npiumainah 

43chahiu khat maksai sisuang tingmibo mai hinatu raokhaijiu pakhiangna 22,273 
bamniu-e. 

44 RAPIU niu Mose khuga din-e, 

45“Tuhoira Levi maitu Israel maigu naraibo npiumai hinagu malin-ga agu thiujiu 
kadpadlo, sigasu Israel maigu piangrai thubo khaorui-khaona sung, Levi maigu 
khaorui-khaona siniu kadpad milo. 

46Israel maigu naraibo npiumai nahdungse Levi mai suang pariak 273 keng 
nkiubo jengniu, nangniu npiumai nah khangsia luwang nkiusiak rabo-e. 

47Mai khatleng tadjiu bambo lunlung saisuijiu rangkang mangiu-mangiu pirabo-
e. 

48Khatdi haibo rangkangse Aaron nai panah maidung khuga pikhai rabo-e.” 

49Mose niu kadin piude, 

50sichiujiu rangkang 1,365 khoilujiu 

51sise Aaron nai panahdung khuga pikhaide. 

Pariakchakbo 4 

Kohath Gu Levi Kiriang Mainiu Kamrabo Tiendon 
1 RAPIU niu Mose khuga din-e 

2Kohath gu Levi kiriang maitu siambibo kiriang khatdi kikhundung saisuijiu 
paliu riak chakra, 

3khatdi takum samriu nai ringiu kakga bambo npiumai hinatu RAPIU niu bambo 
Mathenky lungga tatien thiubuibo mai riak raora dinkhai-e. 

4Paliugu tienkam haira masanthubo maniadungse kamrabo-e. 

5 RAPIU niu Mose khuga pahangga bambo ladtikhaibo hinase pikhai bide. Rijiky 
lirabo wan wangmiboga, Aaron nai panahpiudungniu Mathenky lunggase 
ngutlujiu Jusungfaise Chamriat Bung masuangga jukiu lujiu, sibo Bung situ 
gommilo. 

6Paliuniu sibo riga chamigi kom kawiboniu sisetu tomkhai rabo-e, sibo piriga 
kamaobo fainiu jujang khailujiu, khatdi sise pontadbo pakedungse genkhai 
rabo-e. 

7 RAPIU leng taruak kadkhaibo kuangkai riga paliuniu kamaobo fainiu jujang 
khailujiu khatdi sibo riga chakuang chapiang, parim wibo bung, wakadbung 
khatdi jaw kadkhai rabo leng karungse khai rabo-e. Wakai rigase pawan 
machangna taruak khai nbam rabo-e. 

8Haibo riga paliuniu kahengbo fai judeng khailujiu khatdi chamigi kom kawibo 
khatniu sibo riga tomkhai rabo-e, khatdi sise pontadbo pakedungse genkhai 
rabo-e. 

9Paliuniu kamaobo fai thinlujiu khatdi chamibung nai padung, takap, chapiang-
dung, khatdi takisa khairabo walah pakhiangna situ tomkhai rabo-e. 

10Paliuniu sise tomkhai lujiu khatdi sibo riga bambo mania pakhiangnatu 
chamigi kom kawiboniu gomkhai lujiu sise pontadbo kan riga dungkhai rabo-e. 

11Pachaliga paliuniu kamaobo fainiu, kachia giniu macha padbo rathakbam riga 
tomkhai lujiu, sibo chamigi tom kawibose tomkhai lujiu, khatdi pontad rabo 
pake dungse genkhai rabo-e. 

12Masanbo bamga thinpiubo chakuang chapiang pakhiangnase paliuniu lulujiu 
sisetu kamaobo fainiu domkhai rabo-e, sigasu chamigi kom kawibo khatniu 
pariga tomkhai lujiu pontad rabo kanriga khairabo-e. 

13Paliuniu rathakbam gasu wasa jaobo tabuise nunthon lujiu kamalikbo fainiu 
sibo riga topkhai rabo-e. 

14Rathak bamga thinpiubo mania: takap, karathuak khatdi tathikuang hinase 
sibo riga khairabo-e. Sigasu paliuniu chamigi kom kawibo khatniu sibo riga 
topkhai lujiu khatdi pontad rabo pakedungse genkhai rabo-e. 

15Rijiky rapad mirabo tinggase Aaron nai panahpiudung siniu, sibo mania hinase 
topkhai mibo masanbo maniase Kohath kiriang mainiu wangjiu sise ponrabo-e. 
Kohath kiriang mainiu masanbo maniase niamak rabo-e maksai paliu shairabo-
e. Haidungse Kohath kiriang mainiu Mathenkyse libo wan hinaga kamrabo 
tiendung si-e. 

16Singku Aaron nahpiu Eliazer niu Mathenky khatdi chamibungdung chamidui, 
maruta, alin tara kadpad rabo leng manuk khairabo wasa, khatdi RAPIU leng 
kadpad mibo Mathenky lungga bambo mania pakhiangnagu paridse phungrabo-
e. 

17 RAPIU niu Mose nai Aaron khuga din-e, 

18“Kohath kiriangtu pijiu masan thubo mania mungga wangjiu pijiu kamshat 
mitulo. 

19Sise haichiu padmak raleng, Aaron nai panahmai siniu palunglam ngutjiu mai 
khat khatgu ngamse pikhai lujiu ndese pontad ralo chiubose katikhai bilo. 

20Chiudi Kohath kiriang mainiu Mathenky lungga ngut lujiu singkudungniu 
masanbo maniadungse machajiu bambo paliuniu ngaosai, paliu shairabo-e.” 

Gershon Gu Levi Kiriang Mainiu Kamrabo Tiendon 
21 RAPIU niu Mose khuga din-e, 

22Gershon gu Levi kiriang maitu siambibo kiriangdung khatdi kikhundung 
saisuijiu chamai riak chakra, 

23khatdi RAPIU niu bambo Mathenky lungga tatien thiubuibo mai npiumai takum 
samriu nai ringiu kakga bambo maidungtu raora dinkhaide. 

24Paliuniu pahangga bambo maniadungse ponra parid phungrabo-e. 

25Mathenky lung lamgu patop, palen lamgu patop, chamigi kom kawibo sibo riga 
bambo, ngutrabo kamun ga khaibogu jusungfai, 

26Mathenky mungga bambo ladjanky nai rathakbamga khai magui bambo 
jusungfai nai chariang, ladjankyga ngutrabo npuiga khaibo jusungfai khatdi 
haibo maniadungtu machakhaibo tien ga thinpiubo mania pakhiangna, pageng 
bambo ngam hinase kamrabo-e. 

27Aaron nai panahpiudungniu Gershon mai khuga tatien hinase kamraleng 
pikhai mibo situ Mose nai Aaron niu phuirabo-e. 

28Pakhiangna haise Gershon kiriangmai siniu Mathenky lungga kamrabo 
ngiudon si-e: Singku Aaron nahpiu Ithamar gu jukhaibo hang gasu paliuniu wa 
hinase kamrabo-e. 

Merari Gu Levi Kiriang Mainiu Tenrabo Tiendon 
29 RAPIU niu Mose khuga Merari Levi kiriang maitu siambibo kiriang khatdi 
kikhundung saisuijiu paliu riak chakra, 

30khatdi RAPIU niu bambo Mathenky lungga tatien thiubuibo npiumai takum 
samriu nai ringiu kakga bambo maidung pakhiangnatu raora dinkhai-e. 

31Paliuniu Mathenky gu kare, kajen, katiang khatdi kachum hinase ponrabo-e, 

32khatdi ladjankygu katiang, kajen tasinggu natri, khatdi Mathenkiga ju magui 
bambo chariangse, khatdi sise thiukhangboga thinpiubo mania ponrabo hinase 
parid phungrabo-e. Mai hinaniu patien-tiense kamrabo-e. 

33Haidungse Merari kiriang mainiu Mathenky lungga paliu tien thiujiu parid 
phungrabo-e: haidungse paliuniu singku Aaron nahpiu Ithamar gu jukhaibo 
hangga kamrabo-e. 

Levi Mai Riak Chakbo 
34-48 RAPIU gu chamtan saisuijiu Mose, Aaron khatdi paliu mathiugu 
jupaodungniu Levi kiriangmai khangsum; Kohath, Gershon khatdi Merari paliu 
riak chakde. Paliuniu haise siambibo kiriangdung nai kikhundung saisuijiu 
kamde khatdi RAPIU niu bambo Mathenky lungga tatien thiubuibo npiumai 
takum samriu nai ringiu kakga bambo maidung pakhiangnatu pahangga bambo 
kumjiu raokhaide: 

Kiriang Pariak 

Kohath 2,750 

Gershon 2,630 

Merari 3,200 

Pakhiangna: 8,580 

49 RAPIU niu Mose khuga chamtan pikhaibo saisuijiu mai hina riakse raode; 
khatdi RAPIU niu Mose khuga pikhaibo chamtan saisuijiu mai hinaniu kabuibo 
khatdi kambuibo tiendonse pikhai bide. 

Pariakchakbo 5 

Masanmakbo Maidung 
1 RAPIU niu Mose khuga din-e, 

2“Ka-nphenmai hina maksai pakazitdui padbo maksai kashaibo phawtu niakhai 
lujiu kam tania mimai hinatu rijiky gasu hathon mira Israel maidung khuga 
chamtan pikhailo. 

3Iniu amaidung ruangga lunglura, paliuniu rijikytu kam tania makra, tacheng-
tajai gasu masan makbo mai hinatu hathon mirabo-e.” 

4Israel maidungniu kadin piujiu paliutu rijiky gasu hathon mide. 

Kamaobo Kambo Jengphi Pibo 
5 Pahangga pikhai bambo ladtidungse 

6Israel maidung leng RAPIU niu Mose khuga pikhaide. Mai khat 
kumboniu RAPIU kadin piumakjiu mai khat khuga kamaobo kamsai, 

7paniu pamao madurabo-e, khatdi pakhiangnase majon rabo-e, haibo riga sanjiu 
paniu maokhai mibo maitu padam mangiugu padam khat khaisan rabo-e. 



252 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

8Chiudi sibo piuse shai misai khatdi pasingna kanamai hasai sise RAPIU leng 
thiujiu singkuleng pikhai rabo-e. Majon sanbo hai kamaobo piuniu pamao kam 
masanbo leng midangchi thin piubo hai kamsanbo-e. 

9Israel maidungniu RAPIU leng thiujiu paliugu nkiubo pipadbo hinadi singkuleng 
pikhai rabo-e. 

10Singku mainiu paliuleng pikhaibo kalen hinase thinpiu rabo-e. 

Mainaotu Katambo Maipiu Khuga Malum Masabo 
11 RAPIU niu Mose khuga pahangga bambo chamtandung haise 

12-14Israel maidung khuga pikhai-e. Mainao khatniu pakina khuga chamchang 
makjiu katambo maipiu khattu maluang pumkhat thiujiu papum kam tania mine 
chiujiu pakinaniu maning masa misai, chiudi pakinaniu panao lamga simasan 
siak makjiu jengdin habo jengniu, mahinjiu bamta lakge khatdi panao situ pagu 
kamaobo tienkam siak minlumak bamta lakge. Maksai maipiu siniu panao 
matun makbo jengniu patu malum masabo padbam talakge. 

15Wakhat khat bambidi pakinaniu panaotu singku khulam puitad rabo-e. Siga 
thinra maipiu siniu tasy takhui taju khat phungwang rabo-e, chiudi paniu siga 
takhui riga takisa wadi runkhai mak rabo-e maksai siga parim wibo wadi 
khaimak rabo-e, palamra sibo mania hai maning masabo maipiu khatniu majibo 
silura madiubo khatle. 

16Singku siniu maipui situ suanglam puikhang lujiu rathakbam masuangga pi 
chapkhai rabo-e. 

17Paniu masanbo dui hai chagamli lungga runkhai lujiu khatdi RAPIU bambo 
Mathenky gasu taniang tamnakha thinlujiu sibo duise pijiu khakhai raleng 
kamkhai rabo-e. 

18Siga paniu maipui pitham khi achuak lujiu kadpadbo maniase paben gase 
khairabo-e. Tasiang bambo khatdi kakhabo dui kuangse singku siniu thinrabo-
e. 

19Siga singkuniu dinpadbo tasiang chamse maipui siniu sui talui rabo-e; 
“Nangniu maipiu khuga lungmao khai makge sai haibo duiniu phungpatbo 
tasiang siniu natu kam masa lakge. 

20Chiudi nangniu maipiu khuga lungmao mibo bamsai, 

21RAPIU niu nazanse namai ruanggasu siangkhaibo thiumilo. Paniu pijiu nagu 
nakeese sangkham milo. Khatdi nawonse pijiu menmi sulo. 

22Haise nawon ga pi ngutjiu menmi sulo, sichiujiu na-nakeese pijiu sang khammi 
sulo.” Maipui siniu “Yo I sui-e, RAPIU niu haichiu kamkhai misulo,” chiujiu paokak 
rabo-e. 

23Sigasu singkuniu tasiangse raokiu lujiu kakhabo dui lungga sumkhai rabo-e. 

24Maipuitu taduise pijiu sakkhai makhaga, 

25singku siniu maipui ben ga taduise khoilujiu khatdi thinlujiu RAPIU khuga 
kadpat lujiu rathak bamga khaimi rabo-e. 

26Sigasu paniu sibo takhuise paben tajum khat, maningtaobo pipad thiujiu 
rathak bamga rukhai rabo-e. Kanamboga, paniu maipui situ taduise pi sakkhai 
rabo-e. 

27Maipui siniu maipiu khuga lungmao misai sibo dui siniu patu kam masami 
rabo-e; pawon menkhangjiu khatdi pagu nakeese sangmi rabo-e. pazanse pijiu 
pamaidung ruanggasu tasiang daobo thiumi rabo-e. 

28Chiudi pahai pamao pameng hasai patuse wadi kam masa makjiu panah-pon 
piujiu lungngam lurabo-e. 

29-30Haise maipiu khatniu panaotu aman makbo lamga maning masajiu 
kamkhaibogu tacheng tajai khatle. Maipui situ pijiu rathakbam suangga pi 
chapkhai lujiu, kam masanbo tiense thiurabo-e. 

31Pakina khuga kamaobo bamlakge, sichiujiu panaose pamao bamsai paniu 
sibogu sansetse daorabo-e. 

Pariakchakbo 6 

Ganrimaidung Leng Tajaidung 
1 RAPIU niu Mose khuga chamtan pijiu 

2pahangga bambo ladtidungse Israel maidung khuga pikhaide. Npiumai khatniu 
maksai npuimai khatniu ganrimai thiura nkiubo chamriat kamsai khatdi papum 
paronna RAPIU khuga pipadsai, 

3paniu jaw maksai pakai bambo chiangna rirabo-e. Paniu mumsy gasu 
thunpadbo jaw maksai ndutsy jaw maksai pakidi tiumak rabo-e. 

4Pahai Ganrimai thiuthen mumsy ken gasu padbo khatnadi maksai mumsy siu 
maksai mumsy-kuong gasu padbo tiumak rabo-e. 

5Paniu Ganrimai khatgu chamriat hangga bamthen, wadaodi papeetham 
kakidmak rabo-e. Paniu papum RAPIU khuga kadpad mibo jengniu, pahai pagu 
chamriat hangga bamrabo-e khatdi paniu papeetham nai pah-ntanggiuse 
majokjiu bamrabo-e. 

6-7Papitham hainiu pahai RAPIU khuga papum kadpat mide chiubo madan 
lenkhaibo-e, khatdi paniu papui, papiu, pasingnapiu maksai pasingnapui shaimi 
bamtadi kashaiphaw mungga wangjiu patu paronna kam taniamak rabo-e. 

8Paniu Ganripiu thiu then, pahai RAPIU khuga kadpad mibo-e. 

9Bungjiu shai mibo mungga bamdibo gasu Ganripiu khatgu kadpat masan mibo 
thamse kamtania misai, paniu jeng chinnia khuanlujiu, sigasu papeetham khatdi 
pa-ntanggiu kakid mirabo-e; sigasu pahai characheng saisuijiu masan mirabo-e. 

10Patachadbo naise paniu makhao nia maksai kaphina nia RAPIU bambo 
Mathenky gase singku khuga phungwang rabo-e. 

11Singkupiu siniu khatse nuan leng kadpadbo khatdi khat siniu rujiu kadpadbo 
pipad thiujiu, shaimibo phaw mungga wang khai mibo patuse characheng 
saisuijiu kam masanbo tiense thiurabo-e. Sibo tingmik siakga Ganripiu siniu 
papeetham kam masanlan rabo-e. 

12Siga RAPIU khuga Ganripiu thiubogu pawanse kadpadlan rabo-e. Pagu 
masuanggu pawanse chakta mibo-e, palamra kadpad masan mibo papeetham 
hai tania mibo-e. Ruilanbo pipad thiujiu takum khat tangmibo milypoi khat 
paniu phungwang rabo-e. 

13 Ganripiu siniu pagu ladriat luitathui lubo tingga, paniu charathiubo tiense 
kamrabo-e. Paniu Mathenky kamun ga tadlujiu 

14wadi jamra makbo khaoring sum: takum khat tangmibo milypoi khat RAPIU ga 
kadkhaijiu chamiga rukhaira khatdi takum khat tangmibo milyliupoi khat nuan 
leng kadpadra khatdi midangchi khat chakin thiubogu kadpad leng pikhai rabo-
e. 

15Chakhi jaomakbo taruak takam khat paniu kadkhai rabo-e; takhui wichang 
wibo gasuniu takisa khailujiu taruak kasiubo khatdi takisa khailujiu khuaklubo 
apiubo taruak hai alin-tara nai jaw kadpatbo riga sanjiu kadkhai rabo-e. 

16Pakhiangna haise singkuniu RAPIU khuga kamaobogu kadpad khatdi rujiu 
kadpadbogu thiujiu pipad rabo-e. 

17Chakin thiubogu pipadbo leng paniu midangchise gikhai rabo-e, khatdi taruak 
jaobo takam sidi kadkhai taman rabo-e; paniu alin-tara nai jaw sidi kadkhai 
rabo-e. 

18Mathenky kamun ga Ganripiu siniu papeetham hai got lujiu chakin thiubogu 
kadpadbo rukhaibo migase thonkhai mirabo-e. 

19Sigasu singku siniu langmin lubo midangchigu pasuang phise rampad lujiu 
kasiubo taruak nai apiubo taruakse takam gasu khat, khat khoipad lujiu 
Ganripiu ben ga khaibi rabo-e. 

20Sibo sai, singku siniu RAPIU khuga nkiubo thiujiu kadkhai rabo-e; haidungse 
singkuleng masanbo thiujiu, kamichi gah nai pangense, tacheng saisuijiu 
singkuleng pirabo dam riga kadrabo si-e. Sibosai Ganripiu niu jaw sakmibo sui-
e. 

21Haidungse Ganripiu leng tajaidung-e; chiudi Ganripiu khatniu pipadrabo 
lamga ladriat thiukhai mibo riga sanjiu kadpadne chiusai, paniu ladriat thiulubo 
saisuijiu kamra mide. 

Singkumai niu thoidam khaibo 
22Pahangga bambo chamdungse 

23Israel maidungtu thoikhaiboga Aaron nai panahpiudungniu thinpiura dinbilo 
chiujiu RAPIU niu Mose khuga chamtan pikhaibi-e: 

24 RAPIU niu natu thoikhaibo thiumilo khatdi natu manang khaibo thiumi sulo; 

25 RAPIU niu natu lungsabo khatdi lungsa khaibo thiumi sulo; 

26 RAPIU niu nadon ponjiu natu phuikhaibo khatdi agi-manaibo pikhaibo thiumi 
sulo. 

27Sichiujiu RAPIU niu din-e, “Paliuniu Israel mai khuga chamtanse thoidam 
thiujiu dinpad sai, Iniu paliutu thoikhaibi rabo-e.” 

Pariakchakbo 7 

Jupaodunggu Pipadbo 
1 RAPIU bambo Mathenkyse Mose niu thiu kaloibo nai paniu wasa manuk khaijiu 
khatdi RAPIU gu Mathenkiga mania pakhiangna khatdi rathakgu mania 
pakhiangna kadpad khaide. 

2Siga Israel kiphiugu jupaodung thiujiu bambo kiriang mainiu chamai riak 
chakbo maidung siakniu, 

3RAPIU khuga paliugu kadpadbo matomchi kariu-je-nia khatdi talai charuk, 
jupao khangnia nialeng talai khat khat khatdi jupao hinaleng matomchi khat 
khat phungwangde. Paliuniu paliugu mania kadpad loibo wan-ga, 

4RAPIU niu Mose khuga din-e, 

5“Mathenky thiuboga thinraleng haibo kalendungse lukhailo; haidungse Levi 
maitu, paliuniu kamrabo ngam saisuijiu pikhai bilo.” 

6Haichiujiu Mose niu matomchidungse khatdi talaidungse Levi mai khuga 
pikhaide. 

7Paniu talai nia khatdi matomchi madai hai Gershon maidung khuga, 

8khatdi talai madai sigasu matomchi tachad hai Merari maidung khuga pikhaide. 
Paliugu ngamkam pakhiang-nase Aaron nahpiu Ithamar niu dinbo saisuijiu 
kamrabo-e. 

9Chiudi Mose niu Kohath maidung lengra talai maksai matomchi wadi pikhai 
makge, palamra masanbo mania paliuniu kamrabo sira paliu ntuang rigasu 
pontad rabo-e. 

10Jupaodungniu rathakbam kadkhaibo thiujiu changee raleng paliugu mania 
piwang khaide. Paliuniu paliugu kalendungse rathak bamga kadkhai rabo 
tingga, 

11RAPIU niu Mose khuga din-e, ‘Jeng kariu-je-niakiu lungga jupao khat khatniu 
pagu-gu kalendungse rathakbamga kadpad raleng naimachang phungwangra 
paliu khuga dinkhai bilo.” 

12-83Paliuniu pahangga bambo maniadungse paliugu kadpatbo mania thiujiu 
piwang khaide: 

Tingmik Kiphiu Jupao 

1bo nai Judah Amminadab nahpiu Nahshon 

2bo nai Issachar Zuar nahpiu Nethanel 

3bo nai Zebulun Helon nahpiu Eliab 

4bo nai Reuben Sheduer nahpiu Elizur 

5bo nai Simeon Zurishaddai nahpiu Shelumiel 

6bo nai Gad Deuel nahpiu Eliasaph 

7bo nai Ephraim Ammihud nahpiu Elishama 

8bo nai Manasseh Pedahzur nahpiu Gamaliel 

9bo nai Benjamin Gideoni nahpiu Abidan 

10bo nai Dan Ammishaddai nahpiu Ahiezer 

11bo nai Asher Okhran nahpiu Pagiel 

12bo nai Naphtali Enan nahpiu Ahira 

Maidungniu pagu-gu kadpad phungwangbose tam-tamme: taju 1.5 ridbo 
rangkanggi kuong khatdi madadpiangpoi 800 ridbo rangkangginiu kambo 
tathikuang, niase mathiuniu tadbambo saisuijiu alin-tara kadkhaibo leng wasa 
jaojiu takhui phuibo; madadpiangpoi 110 ridbo kachiagi kuong hai parim 
wiboniu phuibo; matomchipoi khat, midangchi khat, khatdi takum khat 
tangmibo milypoi khat hai rukhaira; nuan leng kami khat; sigasu chakin 
thiubogu kadpadleng matomchi nia, midangchi mangiu, kami mangiu khatdi 
takum khat tangmibo milypoi mangiu hai phungwang-e. 

84-88Rathak bamse kadpat raleng jupao kariu-je-niakiuniu phungwangbo mania 
pakhiangnase pahangga lenkhai-e: rangkanggi kuong kariu-nia khatdi taju 27.6 
ridbo rangkanggi tathikuang--taju 1.32 ridbo, parim wiboniu phuibo kachia 
kuang kariu nia--matomchi kariunia, midangchi kariu nia sigasu takum khat 

tangmibo milypoi kariu nia, haibonai nchamjiu alin-tara kadkhaira khatdi 
chamiga rukhaijiu kadkhai rabo pipad nuan kambo leng pipadbo kami kariu nia-
-kadpadra, matomchi makai madai chakin thiubogu, midangchi riak charuk, 
kami riak charuk, takum khat tangmibo milypoi riak charuk haidungsi-e. 

89Mose niu RAPIU tu npaora Mathenkiga ngutbo tingga, pakan nia phungbo 
khaoring kakga bambo Ladriat Bung gom rigasu RAPIU niu dinbo paniu chiu-e. 

Pariakchakbo 8 

Chamibung Dungkhaibo 
1  RAPIU niu Mose khuga din-e, 

2“Aaron niu chamibung chinnia padungga dungbo wan ga pasuanglam thaoben 
raleng dungkhaira pakhuga katikhai bilo.” 

3Aaron niu kadin piude khatdi chamibung-dung hinase padungbam suanglam 
dungmari khaide. 

4Mose khuga RAPIU niu lenkhaibo aliga chamibung dungse paton lamsu 
paphibang tangbo kachianiu kam khaide. 

Levi Maitu Kam Masanbo Khatdi Kadpadbo 
5 RAPIU niu Mose khuga din-e, 

6“Levi maitu kakibo Israel maidung ruanggasu puitam padmilo khatdi pahangga 
raokhaibo jaiga paliutu kam masan khaibilo: 

7Kam masan khaibo duise paliu riga kajin khailo khatdi paliu pum pakhiangnagu 
pagiuse kakid milo, khatdi paliu fai-nidungse katha milo. Sichiusai paliu hai 
characheng gasu masan mibo-e. 

8Sigasu paliuniu matomchipoi khat khatdi siga khairabo alin-tara takhui 
masanbo takisa jaojiu pipadbo, khatdi katambo matomchipoi nuanleng kadra 
juwang rabo-e. 

9Sigasu Israel maidung pakhiangnatu puiwang madui lujiu Levi maitu pijiu Iniu 
bambo Mathenky masuangga chapkhai rabo-e. 

10Israel maidungniu Levi mai riga paliu ben kabakhai rabo-e, 

11khatdi Aaron niu Levi maitu pijiu angam kamraleng Israel mai ruanggasu 
akhuga nkiubo kalen thiujiu kadkhai rabo-e. 

12Levi mainiu haichiujiu paliu bense matomchi kania piga kaba khaijiu, khatniu 
nuanleng kadpadra khatdi katambo khatniu Levi maitu kam masanbo tien 
thiuraleng rukhaijiu kadpad rabo-e. 

13Levi maitu nkiubo kalen khat thiujiu akhuga kadpatlo, sigasu Aaron nai panah 
maidung siniu paliutu phuira kamkhai bilo. 

14Haichiujiu Levi maitu kakibo Israel maidung rong gasu amai thiumira puitam 
padmilo. 

15Nangniu Levi maitu kam masan khaimibo sai khatdi kadpad mibo sai, paliu 
Mathenkiga changam kamra buimibo-e. 

16Iniu paliutu Israel maigu naraibo nahpiudung pakhiangna sung thiujiu lukhai 
rabo-e, paliu hai amai ronna thiurabo-e. 

17Egypt ramlungga Iniu naraibo pakhiangnatu kamshatbo tingga, Israel mai 
kikhun hinatu khatdi khaoring hinagu piangraibotu Iniu agu kumjiu kam masan 
khaide. 

18Tuhoira Iniu Levi maitu Israel mai kikhun gu naraibo pakhiangna sung thiujiu 
lura mide, 

19khatdi Levi maitu phui khaira Aaron nai panah maidung khuga Iniu Israel 
maidunggu nkiubo kalen thiujiu, Mathenkiga Israel maidungleng tatien thiura 
khatdi Israel maidungniu Masanbo Bamga wangbo gasu paliutu kam masa rabo 
gasu paliutu gukhaira pikhaibo-e.” 

20Haichiujiu RAPIU niu Mose khuga chamtan pikhaibo saisuijiu, Mose, Aaron 
khatdi Israel maidung pakhiangnaniu Levi maitu kadpad khaide. 

21Levi mai paliu ronna paliu pum kam masande sigasu paliu faini katha masan 
lude, khatdi paliutu Aaron niu nkiubo kalen thiujiu RAPIU khuga kadkhaide. 
Paniu paliutu kam masan khaibo rathak tiense kam khaide. 

22Levi mai lamga Mose khuga RAPIU niu chamtan pikhaibo hina maidungniu 
kamde. Haichiujiu Levi mai Mathenky lungga Aaron nai panahmai hangga tatien 
thiura suikhai mide. 

23 RAPIU niu Mose khuga din-e, 

24“Levi mai hina, takum makai mangiu tangbo gasu Iniu bambo Mathenkiga 
pangam-ngam kamrabo-e, 

25sigasu takum ringiu tangmiboga patien saomi rabo-e. 

26Sibo sailam, Mathenkiga tatien thiujiu bam maidungtu paniu nkhadi sui-e, 
chiudi pah paronna tatien thiumak rabo-e. Haise nangniu Levi maitu haichiu 
tatiense thiura katikhai rabo-e.” 

Pariakchakbo 9 

Lonniabo Kenpadbo Ngee 
1 Israel maidungniu Egypt kadihtu phutlujiu tadpad mibo sai niabo kumgu 
raithubo hiu lungga paliuniu Sinai Ramjingga bambo tingga RAPIU niu Mose tu 
npaode. Paniu din-e, 

2-3“Haibo hiugu jeng kariu madai naise naimik ngutsubo tingga, Israel 
maidungniu tacheng-tajai saisuijiu Kenpadbo Ngeese mania rabo-e.” 

4Mose niu haichiujiu Kenpadbo Ngee maniara maidung khuga dinkhai bide, 

5sijengniu raithubo ‘hiugu jeng kariu madaibo nai chawan paliuniu Sinai 
Ramjingga kamde. Mose khuga RAPIU niu chamtan pikhai mibo kumgapjiu 
maidungniu kamde. 

6Chiudi mai khangsianiu kashaimai pum nialujiu masan mak mibo jengniu sibo 
nai Kenpadbo Ngeese mania ngamlu lakjiu bamde. Paliuniu Mose nai Aaron 
khuga tadlujiu din-e, 

7“Kashaiphaw nialujiu aliura masanta mide chiudi dekamjiu haibo Israel 
mainiu RAPIU leng kadpad rabo gasu aliutu lupadmi ralo?” 

8Mose niu paokakge, “Iniu RAPIU khugasu katikhaibo daomak thenna khuanlo.” 

9Mose khuga RAPIU niu, 

10Israel maidung khuga haichiu dinra katikhai bide, “Naliu ruangga mai khat 
kumboniu maksai naliu kaikik mainiu kashai phaw nialujiu tania misai, maksai 
chabin tad madiu miboga, chiudi Kenpadbo Ngee manianijiu bamsai, 

11chahiu khat sailam niabo hiugu jengriu madaikiubo nai chawan naliuniu 
maniabo sui-e. Chakhi jaomakbo taruak nai kakhabo takhuiniu changilo. 

12Wa katiubo mania chiubo khatnadi pasaibo nai nsuan tangbo masiak 
makrabo-e khatdi wakhao-ra khatnadi kamtangmak rabo-e. Tacheng-tajai hina 
saisuijiu Kenpadbo Ngee hai manialo. 

13Chiudi mai khatkumboniu masanjiu khatdi chabin tadmimak lujiu Kenpadbo 
Ngee mania raosai, pahai amai-e chiubo chakkhaita mirabo-e, palamra daklubo 
wan-ga paliu aleng wa kadkhai makge. Sibogu nuan wangrabo guse paniu 
phungrabo mide. 

14“Sangdiumai naliu ruangga lungbam mainiu Kenpadbo ngee maniani-e 
chiusai, tacheng-tajaidung saisuijiu paniu mania rabo-e. Dikhun maidi sanglun 
maidi nchambo tacheng-tajaise kamrabo-e.” 

Chamih Jaobo Kamuang 
(Tad 40.34-38) 

15-16 RAPIU gu Mathenky thiukhangbo nai, kamuang wangjiu gomkhaide. Nchun 
tingga kamuangse chamipuang kumjiu ngao-e. 

17Kamuangse khangmibo tingga, Israel maidungniu paliu rijiky ralujiu, kamuang 
kiukhaibo bamgase paliu rijiky thiukhai lan-e. 

18RAPIU gu chamtan gasu paliu rijiky ra-e, khatdi RAPIU gu chamtan gasu paliugu 
rijiky thiusude. Kamuang siniu Mathenky riga gomnam bamthen, paliu rijiky 
khatga bamme. 

19Kamuang siniu Mathenky riga bamthen, paliu RAPIU kadin piujiu kakilam 
malaikhai makge. 

20Pawan-wan dasai kamuang siniu mathenky riga tingmik tamnakha bamkhai-
e; khat khat bamdi, paliu rijikyga bamkhai lujiu maksai RAPIU gu chamtan 
saisuijiu malai lanne. 

21Pawan-wan dasai kamuang siniu chawan gasu pasaibonai nsuan tangbo ronna 
bamkhaide, sichiujiu kamuang siniu khangmi kaji-kari paliu malaimi-e. 
Kamuang khangmiboga, paliu tadpad mi-e. 

22Kamuang siniu mathenky riga jengnia, chahiu khat, takum khat maksai 
haisuang thengjiu bamsai, kamuang siniu bamthen, paliu bam limakjiu bamme; 
chiudi sise khangmiboga, paliu kalimi-e. 

23RAPIU niu Mose khuga pikhaibo chamtan saisuijiu paliu rijiky thiu-e khatdi ra-
e. 

Pariakchakbo 10 

Rangkanggi Gu Makehdung 
1 RAPIU niu Mose khuga din-e, 

2“Maidungtu kuwang aruangra khatdi rijiky rami raboga thinpiura make nia 
rangkangginiu kampadlo. 

3Make niase mud matheng khaisai Iniu bambo Mathenky ngutbo gase maidung 
pakhiangna wang aruangrabo-e. 

4Chiudi make khuan khat ronna mut dasai, kiphiu hinagu jupaodung ronna 
namungga wang rabo-e. 

5Mut madun dasai, naimik padlam lungjiu bambo kymaise paliu bam kalimi 
rabo-e. 

6Lonniabo thiujiu mut madun dasai, tingrunlam lungbambo kymaise kalimi 
rabo-e. Rijiky ra-raleng mut madunchang mut madun rabo-e, 

7chiudi maidungtu kumadui ralengra mut matheng rabo-e. 

8Makese Aaron nahpiu, singkudungniu mutrabo-e. “Wangkinbo wan hinaga 
pahangga bambo tajaise majai rabo-e. 

9Naliu dihga chari thiuboga, naliutu aphenjiu bammai khugasu naliu pum 
siakniu asunlura, haibo make gasu chari thiubo madan thiujiu mutlo. 

Naliu RAPIU Tingwang, Iniu naliutu nkha khaine khatdi naliugu mikremai 
khugasu gukhai bine. 

10Mathabo tingmik wan-gadi naliugu Hiusan Ngeega khatdi naliugu kakibo 
khuang-ngee gadi naliugu rujiu kadpadbose khatdi chakin thiubogu pipadbo 
wan-ga naliuniu makese mutrabo-e. Sichiusai Iniu naliutu nkha khaine. I hai 
naliu RAPIU Tingwang si-e.” 

Israel Maidungniu Rijiky Rabo 
11Maidungniu Egypt kadih phutlujiu tadpat mibo sai takum niabogu niabo hiugu 
jeng makaibonai RAPIU niu bambo Mathenky rigasu kamuangse tadmide, 

12sigasu Israel maidung siniu ramjing lamse tadsu mide. Kamuangse Paran 
ramjingga kiujiu bamkhaide. 

13Mose khuga pikhai mibo RAPIU gu chamtan saisuijiu paliu hai tadpad sude. 

14Paliuniu tadpadbo wan machangna paliu hai nchamjiu tadpadle. Judah kiphiu 
niu munranbo thiujiu jukhaijiu bambo njan siniu tadpat raijiu paphom phom 
thiujiu Amminadab nahpiu Nahshon niu munranpiu thiujiu tadpadle. 

15Zuar nahpiu Nethanel niu Issachar phiugu munranpiu, 

16khatdi Helon nahpiu Eliab niu Zebulun phiugu munranpiu thiujiu tadpadle. 

17Sigasu Mathenkyse ponkiu lujiu, sise Gershon nai Merari, kiriang kanianiu 
ponlujiu tadpad rabo-e. 

18Sibo chaliga, Reuben phiuniu jukhaijiu bambo riphen maise paphom-phom 
thiujiu Shedeur nahpiu Elizur niu munranpiu thiujiu tadpad rabo-e. 

19Simeon phiugu munranpiuse Zurishaddai nahpiu Shelumiel niu thiu rabo-e, 

20khatdi Gad phiugu munran piuse Deuel nahpiu Eliashaph niu thiurabo-e. 

21Sibo chaliga, Levi kiriang Kohath niu masanbo maniadungse ponlujiu tadpat 
rabo-e. Paliuniu thiukhai lonniabo rijikyga wangtangbo tingga, Mathenkyse 
thiukhai lande. 

22Sibo chaliga, Ephraim phiuniu jukhaijiu bambo riphen mai hai paphom phom 
thiujiu, Ammihud nahpiu Elishama niu munranpiu thiujiu tadpad rabo-e. 

23Manasseh phiugu munran piuse Pedahzur nahpiu Gamaliel niu thiurabo-e, 

24khatdi Gideoni nahpiu Abidan niu Benjamin phiugu munranpiu thiurabo-e. 

25Kanamthuboga, pa-njan pakhiangnatu phuijiu bambo Dan kiphiuniu jukhai 
bambo pa-njan riphendungniu paphom paphom thiujiu Ammishaddai niu 
munranpiu thiujiu tadpad rabo-e. 

26Okhran nahpiu Pagiel niu Asher phiugu munranpiu thiurabo-e. 

27Enan nahpiu Ahira niu Naphtali phiugu munranpiu thiurabo-e. 

28Chiusai, Israel maidungniu paliu rijiky ralujiu tadpadboga paphom-phom 
thiujiu karai-kana thiujiu tadpad rabogu thaksi-e. 

29Mose niu pamekpiu Midian mai Jethro nahpiu Hobab khuga din-e, “RAPIU niu 
aliuleng pikhai bine chiu dinkhaibo kadihga aliu tadpadra mide. Paniu Israel 
maidungtu pijiu lung wira ladriat thiukhai bamme, haijengniu aliu saisui lulo, 
khatdi aliugu chakhiu chalan hai naleng pikhai rabo-e.” 

30Hobab niu paokakge, “Chiumakge, I aramlam malanwang mine.” 

31Mose niu din-e, “Aliutu phutkhai tulo. Aliuniu ramjing lungga aliugu rijiky debo 
bamga thiukhai ralo khatdi nangniu aliugu jupao thiu ngamme chiubo nangniu 
si-e.” 

32Nangniu aliu sai suiwang-e sai RAPIU niu aliuleng pikhaibo thoidam hinase 
aliuniu padam lumacham rabo-e. 

Maidungniu Tadpadbo 
33Maidungniu masanbo Sinai luong saodiak lubo saiga paliu jengsum tadkhaide. 
Paliu rijiky thiukhai raboga jukhai raleng RAPIU gu Chamriat Bungse paliu 
masuangga tadrai tan tanne. 

34Paliu rijiky hina gasu paliuniu tadpadbo machangna RAPIU gu kamuang siniu 
n-nien tingga paliu riga gomkhai-e. 

35 Chamriat Bung tadpad suboga, “Sulo RAPIU; nagu mikremaitu kam maren khai 
sulo khatdi nagu mikremaitu kam mahami sulo!” chiujiu Mose niu din-e, 

36khatdi sise saomiboga, “Israel maigu kikhun sang-sang maikhuga “Malan 
wanglo, RAPIU yo,” chiujiu Mose niu din-e. 

Pariakchakbo 11 

Taberah Kubo Bam 
1Maidungniu paliugu chariu magenthiubo lamga RAPIU tu suinimak sude. Sibo 
lamga RAPIU niu chiuluboga, palung pomjiu paliu riga chami thonkhaide: 
Chamise paliu ruangga taosujiu rijiky khat taokam mide. 

2Nkhakhai raleng maidungniu Mose khuga kapjiu khengsude; siga 
paniu RAPIU khuga kakheng thiukhaide, siga chamise midkiu mide. 

3Haijengniu haibo bamtu Taberah chiujiu kumide, palamra sigase RAPIU gu 
chamise maidung ruangga pitao khai-e. 

Mose Niu Jupao Riak-Chinniatu Kadabo 
4Israel maidung saisuijiu sangdiu maidung khangsia tad ncham kinne. Paliu hai 
chami tiuchang tiuni mide, khatdi Israel maidungdi paliu karai suinimakjiu din-
e: “Aliuniu chami tamnakhadi tiulu sai! 

5Egypt kadihga aliuniu chakha tiukani then tiulu-e, khatdi siseniu aliuleng wadi 
kam nchumbo thiumakge. Magaina, tadui gaina, tanam, nrah, khatdi talao 
aliuniu tiukhai mibo maningtao khailo. 

6Chiudi tuhoira aliu pumtan hamide. Naikhat sai naikhat manna makjiu 
wakhatnadi tiura hamide!” 

7 (Manna hai chalinpum kasiambo kamajinbo khat kumbo-e. 

8-9Sise nchun tingga rijiky riga kajikdui nai kiu nchambo-e. Pasaibo nai nsuan 
maidungniu tadronjiu ruikadui lujiu, niaklu maksai thaolujiu khatdi sigasu 
taruak khuang kamlu tiu-e. Pagu chamao hai takisaniu machen lubo taruak 
kumme). 

10Maidung siniu paliugu Mathenky rengmun gasu parup-rup thiujiu suini makbo 
cham dinbose Mose niu chiulude. RAPIU niu paliutu pommibo jengniu pah 
palung chariu mide, 

11Sichiujiu paniu RAPIU khuga din-e, “Dekamjiu nangniu kasabo jailam atu 
kamkhai jiulo? Dekamjiu nangniu atu pi kimkhai makjiulo? Dekamjiu haibo 
maidung situ thinra atu parid pikhai jiulo? 

12Iniu paliutu damkhaibo maksai kadihga pijiu manawang khaibo makge! 
Nangniu dekamjiu atu pijiu namaitu makuatbo mai kumjiu haibo maidungtu 
agaga ponlujiu, nangniu paliu paopeh mai khuga ladriat khaibo kadihgu npui 
katheng kadun tadra dinjiulo? 

13Haibo maidung siniu tiubuibo tatek Iniu delamsu daolu ralo? Paliu tiuni 
saboniu phui-e, sichiujiu chami tiura kheng-e. 

14Haibo maidunggu parid I aronna phung ngam lakge; haise aleng kungju-e! 

15Nangniu atu haichiujiu kambamne chiusai lungsajiu atu kamshat milo. Chiusai 
Iniu nathak kasabo gase chariu khenglakge.” 

16 RAPIU niu Mose khuga din-e, “Maidunggu jupao-e chiujiu sibammai, 
chakhuang thiujiu bammai, riakchinniatu kumaduijiu, Iniu bambo Mathenkiga 
paliutu puiwangjiu namungga wang chapra dinkhailo. 

17Siga Iniu kiujiu natu npaone, khatdi Iniu nakhuga pikhai mibo hiupuinase 
khoilujiu paliu khuga pikhai bine. Sichiujiu paliuniu haimaidungtu parid 
phungbo tien ga natu nkha khai sune, haichiusai naronna parid phunglakge. 

18Tuhoira maidung khuga dinbilo, ‘Nsuannai leng naliu ronna naliu pum kam 
masan lulo, naliu tiura chami daolune. Naliuniu chami chakha tiunibo khenglu 
lakjiu, aliu Egypt kadihga bambo tingganiu wi nkiubo-e chiujiu wa tiunijiu 
dinbambose RAPIU niu chiumide. Tuhoira RAPIU niu naliu tiura chami hai pikhai 
bine, khatdi sise naliuniu tiura mide. 

19Naliuniu sise naikhat leng maksai jengnia leng maksai jeng mangiu leng 
maksai jeng kariu leng maksai jeng makai leng ronna tiuraleng makge. 

20Chiudi chahiu khat matin, sise naliu kuon gasu npad makthen, sise tiubose 
mani makthen tiubam mine. Haise padrabo-e palamra naliu ruangga 
bambo RAPIU tuse naliuniu luthon mide khatdi Egypt kadih haitu wadaodi 
phutmak tasai wirabo-e chiujiu naliuniu suini makbo cham din-e!” 

21Mose niu RAPIU khuga din-e, “Haiga Iniu chamai 600,000 tu maluang kinne 
khatdi paliuniu tiubuibose nangniu chahiu khat matinleng pibine chiu dinne! 

22Paliutu pi tiu buibo matom kabui khatdi milydung kamshatra bamlu buima? 
Duipuiga bambo chakhaniu paliuleng builu buima?” 

23“Agu pumtan ga pamalan thiubo bamma?” chiujiu RAPIU niu paokakge, “Iniu 
dinmibose padrama padmak ralo chiubose nangniu sinuangmi sune!” 

24Haichiujiu Mose niu tadlujiu RAPIU niu dinkhaibo chamse maidungga dinkhai 
bide. Paliugu jupaodung riakchinniatu khomwang maduide khatdi Mathenky 
gase puiwangjiu ntao maguikhai bide. 

25Siga RAPIU niu kamuang gasu kiulujiu patu npao sude. Paniu Mose khuga 
pikhai mibo hiupuina kasiase lupad lujiu jupaodung riakchinnia khuga pikhaide. 
Hiupuinase paliu khuga wangbo tingga, paliu hai phaimiukakungdung kumjiu 
senpad sude, chiudi pating theng makge. 

26Jupaodung riakchinnia ruanggasu khangnia, Eldad nai Medad sira Mathenkiga 
tadmakjiu rijiky lungga bammide. Sichiujiu rijiky lungga hiupuinase panai riga 
wang khaide siga panaidi phaimiukakungdung kumjiu senpad sude. 

27Eldad nai Medad niu kambambose chabonmai khatniu ngao lujiu Mose khuga 
pakwang paokhai-e. 

28Siga Mose tu nahting gasu nkhawang kinbo Nun nahpiu Joshua niu sulujiu 
Mose khuga din-e, “Paliutu pijiu saokhai milo, paohubo!” 

29Mose niu paokakge, “Iniu machunbose nangniu sijiuma? RAPIU niu pamaidung 
pakhiangna khuga pahiupuina pikhai bijiu paliu mathiutu phaimiukakungdung 
kumjiu tacham dinra Iniu machunbo-e!” 

30Sichiujiu Mose nai Israel maidunggu jupaodung riakchinniase rijikyga 
malanwang mide. 

Rapiu Niu Akhoidung Langwangbo 
31Simakdakjiu RAPIU niu Duipui gasu, tingkai langwangjiu kadihmaga gaphek 
khatsuang kumakjiu akhoidung langwang khaide. Akhoidungse rijikyga lungjiu 
mathakbam hinaga bamphui mide. 

32Sichiujiu sibo nai n-nien minjing, nchundi minsang khatdi pasaibo nai tangbo, 
maidung siniu akhoidung haitu minjing-e, chiudi mai khat niudi taju sang khat 

suang nkiujiu khomlu makge. Paliuniu akhoidungse phumaki raleng rijiky 
wonjengga phu khaide. 

33Paliuniu tiukam lulakjiu bambo tingga, RAPIU niu paliutu palung pomjiu paliu 
riga chararet pikhaide. 

34Sibo bam zanse Kibroth Hattaavah chiu ku-e (sichiubo rambara “Tiuni sabo 
charawbam”), palamra siga chami tiunibo gasu patiuni sabo maidungtu baikhai 
mibo-e. 

35Sibo bam gasu maidungniu Hazeroth ga paliu rijiky thiukhaide. 

Pariakchakbo 12 

Miriam Tu Sajai Pibo 
1Mose niu Kush maipui khattu panaoleng kude, siga Miriam nai Aaron niu paken 
tiak sude. 

2Panainiu din-e, “RAPIU niu Mose khuga ronna dinkhai jiuma? Paniu anai 
khugadi dinkhai makjiuma? Panainiu dinbose RAPIU niu chiulude. 

3(Mose hai kadihpiriga lungmaidung mathiu maisuang, palung manon nkiubo 
mai-e). 

4Simakdakjiu RAPIU niu Mose, Aaron khatdi Miriam khuga din-e, “Naliu 
khangsumse Iniu bambo Mathenky gasu padbotu Iniu masenne.” Paliu padle, 

5khatdi RAPIU se kamuang tiang gasu kiujiu, Mathenky ngutbo bamga chapde, 
khatdi “Aaron! Miriam!” chiujiu kupadde. Panai khangniase suanglam kenpadde, 

6siga RAPIU niu din-e, “Tuhoira Iniu dinrabose nkinglo! Naliu ruangga 
phaimiudung khuga, I apum siakniu paliu khuga madungao gasu khatdi 
chamang gasu madulen khaibo-e. 

7Haise Iniu avangpiu Mose tu npaobo panai ncham makge; Iniu patu amai Israel 
mai pakhiangnatu phuira pikhai bibo-e. 

8Haichiujiu Iniu patu din rambabo ganiu makjiu masan siakjiu zudaojiu npaobo-
e; paniu alundi ngaobo-e! Dejiukha nanainiu hujiu avangpiu Mose tu din masa 
jiulo?” 

9 RAPIU niu panaitu palung pommide, sichiujiu pah tadpat mide, 

10khatdi kamuangse Mathenky gasu hamide, simak dakjiu Miriam pumgen hai 
nphenbo rapot wangjiu kabun kumjiu kapuang mide, Aaron niu patu phuiboga 
sibo rapotse pakhuga bammide, 

11Paniu Mose khuga din-e, “Paohubo yo, chalungsajiu aliugu kamengbo mao 
jengniu aliutu chariu khengbo sajaise kamkhai mane. 

12Patuse kashaibo pum thiujiu mana wangbo, papumphan khatlam tiu maha 
mibo kumjiu pi thiukhai tulo.” 

13Siga Mose niu RAPIU khuga pakhuan tanjiu senpadle, “Hey Tingwang, patu pi 
wikhailo!” 

14  RAPIU niu paokakge, “Papiuniu pazuga tatai masiu khai misai, paniu sibo 
sansetse jeng chinnia phungrabo-e. Haijengniu patuse rijiky gasu pijiu lenlam 
nidkak khat bamkhai milo; sibo sailam patuse puiwang lanbo sui-e.” 

15Miriam tu rijiky gasu jeng chinnia hapad mide, haichiujiu patu puiwanglan 
makthen maidungniu siga bam khangde. 

16Sigasu paliuse Hazeroth phutlujiu Paran gu ramjingga paliu rijiky thiujiu 
bamkhaide. 

Pariakchakbo 13 

Chakhumpao Maidung 
(Taj 1.19-23) 

1 RAPIU niu Mose khuga din-e, 

2“Chaphiu kariu-je-nia hina gasu jupao khat-khat kadalulo khatdi Israel maileng, 
Iniu pirabo Canaan kadih phuiraleng chakhumpao maidung thiujiu langkhailo.” 

3-15Mose niu RAPIU niu dinbo piude khatdi pahangga bambo jupaodung situ 
Paran ramjing gasu langpad khaide: 

Chaphiu Jupao 

Reuben Zakhur nahpiu Shammua 

Simeon Hori nahpiu Shaphat 

Judah Jephunneh nahpiu Caleb 

Issachar Joseph nahpiu Igal 

Ephraim Nun nahpiu Hoshea 

Benjamin Raphu nahpiu Palti 

Zebulun Sodi nahpiu Gaddiel 

Manasseh Susi nahpiu Gaddi 

Dan Gemali nahpiu Ammiel 

Asher Machirel nahpiu Sethur 

Naphtali Vophsi nahpiu Nabbi 

Gad Machi nahpiu Geuel 

16Haimaidungse charam phuira Mose niu langpadbo chakhumpao maidung-e. 
Nun nahpiu Hoshea tu paniu Joshua chiujiu pazan kali khaibide. 

17Mose niu paliutu langpadboga, paniu paliu khuga din-e, “Haigasu duiruaklam 
tadjiu Canaan kadih n-hangbo genlam kiulujiu sigasu maluong tonlam khanglo. 

18Kadihse dekumlo, siga chamai dejiukha lungbamlo, khatdi paliu hai dejiukha 
tanlo chiubo phui lulo. 

19Charamse wima maksai wimaklo, khatdi paliu hai maruangbo namdakga 
lungma maksai reng maguibo namdiga lunglo chiubo phuilo. 

20Kadih hai patam bamma khatdi kadih hai tasingbangniu phui bamma chiubo 
phuilulo. Siga lungbambo charasy kasiadi phungwang siakra kamlo.” (Haibo 
wanse mumsy minsubo wanne). 

21Haichiujiu chakhumpao maidung siniu duiruaklam tadlujiu Zin gu ramjing 
gasu npui hina Rehob tangbo, duiruaklam tadbo Hamath Pass munglam 
phuimawi lude. 

22Paliu sibo kadihgu duimilam tadrai lujiu Ahiman, Sheshai Talmai kiriang, 
Anakim kubo lungkamai phomgu kaikikniu lungbo Hebron ga wangde. (Hebron 
hai Egypt ga bambo Zoan suang takum chinnia bamrai mibo-e). 

23Paliuniu Eshcol Ramjeng ga wangde, khatdi siga mumsy rikhat ramlude, sise 
ridchang ritjiu chamai khang nianiu panai makhuakga khailujiu ponwang-e. 
Paliuniu majongsy nai ndutsy kasiadi phungwang-e. 

24(Sibo bamse Israel maidungniu mumsy rikhat ramlubo jengniu sibo bamtu 
Eshcol Ramjeng chiujiu kubo-e). 

25Kadihse jeng atai lungga phui lujiu chakhumpao maidungse, 

26Mose nai Aaron khatdi Paran ramjing Kadesh lungga bammai Israel maidung 
khuga malan wangde. Paliuniu ngaolubo khatdi phungwang lenkhai mibo 
charasy lamga paliu khuga dinkhaide. 

27Paliuniu Mose khuga din-e, “Aliuniu kadihse phuiboga wichang wibo patam 
bambose ngaolu-e; haiga sibo dihgu rasy kasia bamme. 

28Chiudi siga lungbam maidungse tanchang tanbo mai-e, sigasu paliugu namdise 
dichang di-e khatdi kareng wisuijiu kamkhai bamme. Sathubo sira, siga 
lungmaise, lungkabo kaikik bamne. 

29Amalek maidungniu sibo n-hangbo ramlamse lung-e khatdi Hitt mai, Jebush 
mai sigasu Amor maidungniu ramluonglam lung-e; khatdi Canaan maidungniu 
Mediterranean duipui nai Jordan Giu hugenlam lung-e.” 

30Mose tu atungjiu bambo maidungtu Caleb niu pi saojing khailujiu din-e, “Tuhoi 
aliu chari aphen lujiu charamse lumi rabo-e.” Situ ngamlura aliugu kabuibo 
pumtan bamme. 

31Chiudi Caleb saisuijiu tadmaidung siniu din-e, “Makge paliutu asunra aliu 
ngamlu lakge; siga lungjiu bambo maidungse aliu suang tan nkiu-e.” 

32Sichiujiu paliuniu phuipad lubo kadih lamga kamaobo ladse paliuniu Israel 
maidung khuga dinronjiu madu sude. “Sibo ram gasu padbo tatek siniu lungjiu 
bambo maidung lengdi builu makge chiujiu paliu din-e. Aliuniu kangao 
maidungse paliu khao theng-di-e, 

33khatdi Anak kaikik, lungkamaidi lungjiu bambo aliuniu ngao-e. Aliura takaopui 
langga kasiambo mai-e chiubo maning-e, aliuniu haichiubo jailamse paliutu 
phuikhai mibo-e.” 

Pariakchakbo 14 

Maidung Niu Suini Makbo 
1Nchun masang maidung paliu lung chariujiu kapsang-sang-e. 

2Paliuniu Mose nai Aaron tu suini makjiu din-e, “Egypt dihga maksai haibo 
ramjingga shaimiboniu wi nkiu-e! 

3Deleng RAPIU niu aliutu uibo kadihga puitad khaini jiulo? Aliutu chariga gimi 
rabo-e, siga aliu nao-nahmai dungtu minlu rabo-e. Egypt kadihga malan 
wangmiboniu wi nkiu lakma?” 

4Haichiujiu paliu khatniu khat khuga din-e, “Aliugu jupao kadalujiu Egypt 
dihlam malanwang mikhe!” 

5Siga Mose nai Aaron niu maidung pakhiangna masuangga kadihga khudung 
kiude. 

6Khatdi Nun nahpiu Joshua nai Jephunneh nahpiu Caleb, chakhumpao kania 
siniu, panai lung chariujiu panai faini phetjiu 

7maidung khuga din-e, “Aliuniu phuitadbo kadihse wichang wibo kadih-e. 

8RAPIU niu aliutu suikhaisai, paniu aliutu siga puitad lujiu sibo kawibo patam 
bambo kadihse aliuleng pikhai bine. 

9RAPIU tu suimakjiu atungmi tulo khatdi siga lungjiu bammaitu pingmi tulo. 
Aliuniu paliutu malapajiu ngamlune. RAPIU hai aliu khuga bamme sigasu paniu 
paliutu gukhaijiu bambo radungtu ngamkam mide; haijengniu pingmane.” 

10Panai rammai mathiuniu panaitu tatuniu rotjiu kamshat mira kamsude, chiudi 
simak dakjiu Mathenky rigase RAPIU gu ran-ranbo nbiuse paliuniu ngaomide. 

Mose Niu Maidungleng Kakheng Thiubo 

11 RAPIU niu Mose khuga din-e, “Haibo maidungniu dejiukha atu suimakjiu 
bamralo? Iniu paliu ruangga tasibo kengkha kamkhaijiu bamdi paliu hai 
dejiukha atu malum makjiu bamralo? 

12Iniu chararet langwangjiu paliutu kam mahami rabo-e chiudi paliu suang keng 
nkiubo khatdi tan nkiubo jat khatgu piuse Iniu natu pithiu khaine.” 

13 Chiudi Mose niu RAPIU khuga din-e, “Nangniu haibo maidungtu nagu 
pumtanniu Egypt dih gasu puipad khaide. Nangniu namaidung khuga kam 
khaibose Egypt maidungniu chiuboga, 

14paliuniu sise siga lungjiu bammaidung khuga dinmi sune. RAPIU niu aliutu 
pagu kamuang siniu maluang khai-e, sichiujiu n-niensai kamuang tiang siniu 
khatdi nchunsai chamipuang tiang siniu aliu masuangga tadrai bamme. 

15-16Tuhoira nangniu namaidung haitu kamshat misai, nagu kendi chiulumai 
siniu, riatkhaibo kadihga nangniu paliutu puiwang ngamlak mijiu ramjingga 
kamshat mibo-e chiujiu dinmi sune. 

17Haijengniu tuhoira RAPIU, nagu pumtan aliu khuga lenkhailo khatdi nangniu 
haichiu dinkhaijiu ladriat thiukhai mibose kamkhailo, 

18‘RAPIU! Ira, alung pomnuang makge, khatdi Iniu agu lungsiat kadibo nai 
chamchangbose lenkhaine khatdi nuan nai kasabo lungchun situ kuak khaibo-e, 
Chiudi papui papiudunggu nuan jengniu patah panah maidungtu chaken 
pasumbo nai pamadaibo katang sajai pimakbo thiulakge.’ 

19Haijengniu tuhoira, RAPIU, nagu kali makbo lungsiat kadibo saisuijiu paliuniu 
Egypt dih phutmibo gasu paliutu nangniu kuak khaijiu wangkinbo kumjiu, haibo 
maidunggu nuanse kuak khaira Iniu kheng-e.” 

20 RAPIU niu paokakge, “Nangniu khengbo saisuijiu Iniu paliutu kuak khaine. 

21Chiudi Iniu ringjiu bambo kum khatdi agu pumtanse kadihpiriga phuijiu 
bambo kum Iniu ladriat thiubo-e, 

22haimaidung mai khat nadi sibo kadihga ngutlakge, Iniu Egypt kadihga khatdi 
ramjingga tasibo tenkhai mibose khatdi agu ran-ranbo nbiuse paliuniu 
ngaomibo-e, chiudi paliuniu agu khengsibo situ madiulan lanjiu madiu-e khatdi 
akadin piumakge. 

23Paliu paopeh maidung khuga Iniu ladriat thiukhai mibo kadih gase paliu 
wadaodi ngutlakge. Atu lukhai mak maidung mai khatniudi siga wakamdi 
ngutlakge. 

24Chiudi avangpiu Caleb niu katambo lunlungga bamlujiu khatdi akadin piujiu 
lungbambo jengniu, paniu phuipad mibo kadih gase Iniu patu puiwang khaibi 
rabo-e, 

25sichiujiu tuhoi Amalek mai nai Canaan maidungniu lungjiu bambo taningdih 
gase pakai pakikgu kadih thiurabo-e. Nsuannai malan wangjiu khatdi Aqaba gu 
Ajaibek gu ramjinglam tadsulo.” 

Maidungniu Atungboga Rapiu Niu Sajai Pibo 
26 RAPIU niu Mose nai Aaron khuga din-e, 

27“Haibo kasabo maidung siniu dethengkha atu suimakjiu bamralo? Suini 
makbo haise Iniu malenna chiumide! 

28Tuhoira haibo chamkakse paliu khuga pikhai bilo: ‘Naliuniu khengbo kumjiu 
naliu khuga kamkhaira I ringjiu bambo kum Iniu siangkhaine. RAPIU, Iniu, 
dinkhai mibo-e. 

29Naliu shaimi rabo-e khatdi naliu phawdungse ramjing gase khoi mara khaimi 
rabo-e. Palamra naliuniu atu suini makge, naliu takum makai nrilam bambo mai 
khatniudi sibo kadihga ngutlakge. 

30Naliu siga lung raleng Iniu ladriat thiukhai mibo-e, chiudi Caleb nai Joshua 
makjiu naliu mai khatniudi ngutlakge. 

31Naliu nahmaidungtu haphung mine chiujiu naliuniu din-e, chiudi naliuniu 
lukhai makbo kadih gase Iniu paliutu puiwangjiu siga paliu ky pijiu thiu khaine. 

32Naliu haibo ramjing gasu shai mirabo-e. 

33Naliuniu chamchang makbo jengniu, naliu ruangga shai kanam thubo mai 
katang, naliu nahmaidung ramjingga takum atai ronmengjiu chariu khengrabo-
e. 

34Naliu nuan kammibo jengniu kadih phuitadbo haise tingmik ataisung takum 
atai ngutjiu chariu kheng rabo-e. Sichiujiu naliuniu atu atungbo rambase silu 
rabo-e! 

35Atu suini makjiu bammai naliu khuga, Iniu haise kamne chiujiu tasiang thiu-e. 
Haibo ramjing lungga naliu mai hina shairabo-e chiujiu RAPIU, Iniu dinkhai 
mibo-e.” 

36-37Kadihse phui raleng Mose niu langkhaibo maidungniu aratbo ladse 
phungwangjiu RAPIU tu suini makra kamkhai maidung khuga haise 
kamkhaide. RAPIU niu paliutu haichiu chararenniu kam masa khaide, sichiujiu 
paliu shaimide. 

38Chakhumpao maidung kariu-nia gasu Joshua nai Caleb ronna ringlu-e. 

Chari Thiujiu Kadih Lura Kamrai Thubo 
(Taj 1.41-46) 

39 RAPIU niu dinmibo lamga Mose niu Israel maidung khuga dinboga, paliu niu 
achungjiu kapsui mide. 

40Pasaibo nai nsuan paliu ramluong namdi situ chari thiujiu lura tadpatjiu din-
e, “Tuhoira RAPIU niu aliu khuga dinkhai mibo kadih gase aliu tadra kaden 
bamme. Aliu nuan kam mide chiubo aliu simide.” 

41Chiudi Mose niu din-e, “Chiusai tuhoi naliu dekamjiu RAPIU kadin piumak 
jiulo? Naliuniu ngamlu lakge! 

42Tadmane. Naliu RAPIU hai naliu khuga bam makge, khatdi naliugu mikre 
maidungniu naliutu kamkao mirabo-e. 

43Naliuniu Amalek mai nai Canaan maitu asunboga, naliu hai chariga shairabo-
e; naliu RAPIU niu naliutu majang khai lakge, palamra naliu hai pasai suini 
makge.” 

44 RAPIU gu Ladriat Bung nai Mose niu paliugu rijiky phutmakjiu bamdi paliu hai 
ramluong lam khangra hujiu kamsude. 

45Sichiujiu siga lungjiu bambo Amalek mai nai Canaan mainiu chari thiujiu 
paliutu kamkao mide, khatdi paliutu Hormah tangbo hameng sude. 

Pariakchakbo 15 

Charathiu Rabo Lamga Tacheng-tajai 
1-2 RAPIU niu Mose khuga, pahangga bambo tacheng-tajaise Israel maidungleng, 
paniu pirabo kadihga lungbo tingga maniara pikhai bide. 

3Matomchi khat, midangchi khat, mily khat maksai kami khat RAPIU khuga rujiu 
kadpat rabo maksai chamriat wangtang lubogu kadpatbo thiujiu kadpatbo 
maksai naliugu charachenggu chakhuang changee katam-tamboga pipadbo 
thiujiu pipatbo sui-e; haibo katiu-kasak kadpatbo rimse RAPIU khuga kimme. 

4-5Mai khatniu mily khat maksai kami khat RAPIU khuga rujiu kadpatsai khaoring 
hinase takisaniu jalubo takhui taju khat, jaw-lah khat jaojiu, alin-tara kadpatbo 
thiujiu pipad rabo-e. 

6Kamichi khat kadpatbo tingga takisaniu jalubo takhui madadpiang khat 
paphan, 

7jaw-lah khat paphan jaojiu, alin-tara kadpatbo thiujiu kadpat rabo-e. Haichiu 
kadpatbogu rimse RAPIU khuga kimme. 

8matomchi khat RAPIU leng rujiu kadpatbo, maksai chamriat wangtang khaibo 
thiujiu kadpatbo maksai chakin thiubogu thiujiu pipadbo tingga, 

9jaw-lah nia jaojiu kadpat rabo-e. 

10Haichiu kadpatbo gu rimse RAPIU khuga kimme. 

11Sise matomchi, midangchi, mily maksai kami khat khatgu thiujiu pipad rabo 
side. 

12Khaoring khatsuang kengjiu kadpatbo tingga, sise kadpat taman rabo maniase 
sibo khaorui riak saisui rabo-e. 

13Israel mai hinaniu katiu kasak kadpatbo tingga, haise kamrabo-e, 
parimse RAPIU khuga kimme. 

14Sangdiumai khatniu pawan khatleng maksai tingthengleng bamdi naliu 
ruangga lung lujiu, khatdi katiu kasak kadpatne chiusai RAPIU khu parim wibose 
kadpadjiu paniu sise nai nchamjiu tajaise majai rabo-e haise RAPIU khuga 
kimme. 

15Wangkinbo wan hinaga, haichiu machambo tajaidungse naliu khuga khatdi 
naliu ruangga lungjiu bambo sangdiumai khuga bamrabo-e. Naliu nai 
paliuse RAPIU suangga ncham kamme; 

16haichiu machambo tacheng tajaidungse naliu khuga nai paliu khuga bamrabo-
e. 

17-18 RAPIU niu Mose khuga, pahangga pikhai bambo tacheng-tajaise Israel 
maidung khuga paniu pikhaibi rabo kadihga maniajiu bamra pikhai bide. 

19Katiu kasak kampad lujiu tiuraboga, padam kasia RAPIU leng nkiubo pipatbo 
thiujiu raipad rabo-e. 

20Naliuniu taruak khuakbo tingga, miusy karaibo gasu khuakpat rabo taruak 
manuanbose RAPIU khuga nkiubo kadpat thiujiu pipad rabo-e. Naliuniu ated 
lubo miusy karaibo nkiubo kadpatbo kumjiu haise nchamjiu RAPIU khu kadpat 
rabo-e. 

21Wangkinbo wan hinaga, haibo nkiubo kalense naliuniu khuakpat raibo taruak 
gasu RAPIU khu kadpat rabo-e. 

22Chiudi wakhat kamjiu mai khangsianiu Mose khuga RAPIU niu pikhai bibo 
tajaidung kasia pasimak lamsu kamlumak misai, 

23khatdi wakhat kamjiu sibo sailam Mose khuga RAPIU niu pikhai mibo 
chamtandungse maidungniu kam ngamlak misai, 

24kamaobose maidungniu simakbo gasuniu-e saira, paliuniu matomchi khat 
rujiu kadpatra, alin-tara khatdi jaw jaojiu pirabo-e. Haibo riga sanjiu, nuan gu 
pipatbo thiujiu paliuniu kamichi khat kadpat rabo-e. 

25Singku siniu lungjiu bammai leng kam masan khaibo tiense thiurabo-e, 
sichiujiu paliutu kuakkhai birabo-e, palamra kamaobo hai simakbo gasuniu-e 
khatdi paliuniu paliu nuan leng pipatbo hai RAPIU khuga katiu kasak pipatbo 
kumjiu pipatbo-e. 

26Dikhunmai maksai paliu ruangga lungjiu bammai sangdiumai pakhiangnatu 
maning maha khaibi rabo-e, palamra mai hinase kamaoboga jaokam mibo-e. 



273 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

27 Mai khatgu nuanse simakbo gasuniu sai, nuan gu pipatbo thiujiu paniu takum 
khat tangmibo kami khat kadpat rabo-e. 

28Rathakbam gase singku siniu sibopiu situ panuan gasu kam masankhai bibo 
tiense thiukhai rabo-e, sigasu patuse kuak khaibi rabo-e. 

29Dikhunmai maksai paliu ruangga lungjiu bambo sangdiumai tadi simakjiu 
kammibo mai hinaniu machambo tajaidung haise paliuniu majai rabo-e. 

30Chiudi mai khat kumboniu sikhennajiu nuan kamsai, pahai dikhunmai maksai 
sanglun bamdi, RAPIU tu lungsa makbo aliga kambogu kamaobo-e, sijengniu 
patuse kamshat mirabo-e, 

31palamra RAPIU niu dinkhai mibose paniu lukhai makge khatdi sibam lujiu pagu 
chamtan khatse paniu kampang mibo-e. Paronna pagu kashaibo shitse 
phungrabo-e. 

Manidbo Tingmiktu Kampangmai 
32Israel mainiu ramjingga bambo tingga, naikhat mai khatniu Tabamnai tasing 
khoijiu bamniubo ngaolude. 

33Patuse Mose nai Aaron khatdi parammai mathiu khuga puiwang-e, 

34sigasu patuse akhemai hangga khaibide, palamra patuse degu kamralo chiubo 
simasanlu makge. 

35Siga RAPIU niu Mose khuga din-e, “Sibopiu haitu kamshat mirabo-e; parammai 
mathiuniu patu hai rijiky lenlam tatuniu rodjiu kamshat mirabo-e.” 

36RAPIU niu chamtan pikhai mibo kum parammai mathiuniu patuse rijiky lenlam 
puipad lujiu tatuniu rodshat mide. 

Chafai-ri Phenrabo Lamga Tajaidung 
37-38  RAPIU niu Mose khuga, Israel maidung khuga haichiu dinra chamtan 
pikhaide: “Naliu chafairi phen khailo, sigasu haibo fairi gase kamaobo riang giak 
khailo. Wangkinbo chaken hinaga naliuniu haise kamrabo-e. 

39Haibo fairiniu pijiu maningtao khaibo thiujiu naliuniu haise ngaobo wan 
hinaga agu chamtan hina maning taojiu khatdi majaijiu bamrabo-e; sigasu 
naliuniu akhu gasu marimi lakge, khatdi naliuniu maningboga khatdi 
machunboga tadmi lakge, 

40Chafai-ri siniu agu chamtan hina naliuniu majaira pijiu maningtao khaibi rabo-
e, khatdi naliu amai thiukam rabo-e. 

41I hai naliu Rawang, RAPIU si-e; Iniu naliutu Egypt dih gasu naliu Rawang thiura 
puipadbo-e. I hai RAPIU si-e.” 

Pariakchakbo 16 

Korah, Dathan Khatdi Abiram paliuniu atungbo 

1-2Levi kiriang Kohath gasu Ishar nahpiu Korah niu, Mose gu jukhaibo tientu 
suini makge. Reuben kiphiu gasu khangsum Eliab nahpiu Dathan nai Abiram, 
khatdi Peleth nahpiu Ontu kakibo Israel maidungniu kadalumai simawibo 
jupaodung 250 niu, pasai suijiu palam ponde. 

3Paliuniu Mose nai Aaron masuangga wang madui lujiu panai khuga din-e, 
“Nanai hai kam tanuakju mide! Maidung pakhiangnase RAPIU gu-e, 
khatdi RAPIU hai aliu mathiu khuga bamme, Chiusai Mose deleng nang 
naronna RAPIU mai mathiu riga bamraleng kamjiulo?” 

4Haise Mose niu chiuluboga, kadihga makhumkiu lujiu kakheng thiusude. 

5Siga Mose niu Korah khatdi pasai suimaidung, khuga din-e, “Nsuannai 
nsuan RAPIU niu saose pamailo chiubo lensune; paniu pamaitu chiubora, paniu 
kadalubo maitu pagu rathakbamga pijiu wangmana khaine. 

6-7Nsuannai nsuan nang khatdi nasai kasuimaidungse khangli ponlujiu khatdi 
siga kijiu bambo mitikang khailujiu khatdi sibo riga maruta khai lujiu rathak 
bamga ponwanglo. Sigasu aliu ruangga saose RAPIU niu kadakhaibo mailo 
chiubo ngaolune. Naliu Levi mainiu haise maning tanuak mibo-e!” 

8Mose niu Korah khuga dinlanne, “Naliu Levi mai, nkinglo! 

9Israel mai RAPIU niu naliutu kakibo maidung ruanggasu lupad tamsin 
khaimibo-e chiubo lukhaijiu pakhuga wang manalujiu, Mathenkiga machajiu, 
khatdi maidungtu machajiu bamraleng lukhai jiuma? 

10Paniu naliutu khatdi Levi mai pakhiangnatu pijiu haibo chakhuangse lutao 
khaide haichiujiu tuhoira naliuniu singku tiendi thiumine chiujiu matan jiuma!” 

11Nangniu Aaron tu suini makbora RAPIU tu suini makjiu atungbo-e. 

12Mose niu Dathan nai Abiram tu puiwangra maitu langkhaide, chiudi panai niu 
din-e, “Anai wanglakge! 

13Kadih patam wibo Egypt dih gasu aliutu puitad lujiu ramjingga kamshat mira 
kambose buimakha jiuma? Nangniu aliu riga papao thiujiu bamra ma? 

14Nangniu pachangjiu aliutu kadih kawiboga puiwang khai makge maksai 
aliuleng thiujiu chalu khatdi mumsireng pikhai makge, sichiu lujiu tuhoira 
nanainiu aliutu sonra kambamme. Aliu wanglakge!” 

15Mose palung pommide khatdi RAPIU khuga din-e, “Haimaidungniu ponwangbo 
pipatdungse lukhai mane. Iniu paliutu wakhatdi kammao khai makge; Iniu 
paliugu qontrao khat nadi lumi makge.” 

16Mose niu Korah khuga din-e, “Nsuannai nang khatdi nasai suimaidung chamai 
250 se RAPIU niu bambo Mathenkiga wangsang jinglo; Aaron di siga wangrabo-
e. 

17Naliu mai hinaniu pagu-gu khangli ponlujiu khatdi siga maruta khailujiu, sise 
rathakbamga kadkhai rabo-e.” 

18Haichiujiu mai hinaniu pagu-gu khangli ponlujiu siga kijiu bambo mitikang nai 
maruta khai lujiu Mose nai Aaron tu majang lujiu wang Mathenky rengmun gase 
chapde. 

19Siga Korah niu maidung pakhiangnatu puimadui lujiu Mose nai Aaron tu 
muntong lujiu Mathenky rengmun gase wang chapde. Siga simak 
dakjiu RAPIU gu ran-ranbo nbiuse paliu mathiu khuga wangde, 

20siga RAPIU niu Mose nai Aaron khuga din-e, 

21“Haimai-dung khugasu npad chaptam milo, palamra Iniu paliutu kam 
mahanuang mine.” 

22Chiudi Mose nai Aaron niu kadihlam panai-zu makhum kiujiu din-e, “Hey, 
Tingwang yo, nang hai karingbo pakhiangnagu phibang-e. Mai khatniu nuan 
kam miboga, maidung pakhiangnatu nalung pomrabo ma?” 

23 RAPIU niu Mose khuga din-e, 

24“Maidungtu Korah, Dathan, khatdi Abiram paliugu mathenky gasu npad mira 
dinbilo.” 

25Siga Mose niu pasai suimaidung Israel maigu jupaodungtu maluang lujiu 
Dathan nai Abiram khulam tadde. 

26Paniu maidung khuga din-e, “Haibo kasabo maidung khugasu npad chaptam 
milo khatdi paliugu mania chiubo khatnadi ditulo. Chiumaksai, paliugu nuan 
pakhiangna jengniu naliutudi paliu nai tamanjiu biakthon mirabo-e.” 

27Haichiujiu paliuniu Korah, Dathan khatdi Abiram paliugu Mathenky gasu 
npadkam mide. Dathan nai Abiram padlujiu panai nao khatdi panai nahdungtu 
majang lujiu panaigu Mathenky rengmun ga chapde. 

28Mose niu maidung khuga din-e, “Pakhiangna haise kamra RAPIU niu atu 
langwangbo-e chiubose naliuniu sirabo-e khatdi haise Iniu kamra aronna 
kadalubo makge 

29Haimaidungse Tingwang khugasu sajai daomakjiu charashitga shai 
misai, RAPIU niu atu langwangbo makge. 

30Chiudi simatai makbo jaikhat gasu RAPIU niu kamkhaijiu, kadih nkak padjiu 
paliugu kabambo hinase kajuanglu misai, sigasu paliuniu kashaibo charuidih 
gase ringjiu kiumisai, paliuniu RAPIU tu lukhai makbo donniu-e chiubose 
naliuniu sirabo-e.” 

31Paniu dinloi kaji-kari, Dathan nai Abiram niu bambo kadihse nkak padjiu 

32sigasu panaitu khatdi panai kikhun maidungtu, Korah saisuimai pakhiangna 
khatdi paliugu mania hinase kajong lude. 

33Haichiujiu paliu nai paliugu mania hinase kashaibo kadihga ringjiu tadmide. 
Kadihse paliu riga karumwangjiu paliu hai hamide. 

34Paliuniu marabo khuan chiulujiu siga bambo Israel maidung pakhiangnase 
pakmide. Paliuniu senpadle, “Pakmilo! Aliutudi kadih hainiu kajonglu talakge!” 

35Sigasu RAPIU niu chami langwangjiu sise taomaren padjiu khatdi maruta 
kadkhaibo mai 250 situdi ruthon mide. 

Khangli 
36Siga RAPIU niu Mose khuga din-e, 

37“Chaminiu ruthon mibo gasu masiakbo tataagigu khanglise lupadmira khatdi 
khangli gasu mitikangse wakhatlam ponthon mira singku Aaron nahpiu Eleazar 
khuga dinlo, palamra khanglise masanbo-e. 

38Haidungse RAPIU gu rathakbamga kadkhaibo wan-ga masan mibo-e. 
Haijengniu paliu nuan jengniu kamshat mibo maidunggu khanglise ponlujiu, 
apiubo chakuangdung kadam padlo, khatdi rathakbam tomra kamlo. Haise 
Israel maidungtu kachan khaibo khat thiurabo-e.” 

39Haichiujiu singku Eleazar niu khanglise ponlujiu rathakbam tomrabo leng 
apiubo chakuangdung kadam padde. 

40Haise Israel maidungleng kachan khaibo khat thiujiu Aaron kaikik makbo mai 
khatniudi RAPIU leng maruta rukhaira rathakbamga wangbo suita mide. 
Chiumaksai patuse Korah nai pamaidungtu kumjiu kam mahami rabo-e. 
Haidungse RAPIU niu Eleazar leng Mose khuga chamtan pikhaibo si-e. 

Aaron Niu Maidungtu Kalankhaibo 
41Pasaibo nai maidung hinaniu Mose nai Aaron tu suini makbose kamjiu din-e, 
“Nanainiu RAPIU maidung khangsiatu kamshat mide.” 

42Mose nai Aaron tu suini makbo cham dinra paliuniu wang aruang lubosai, 
paliuniu Mathenky lam mari wangboga siga kamuangniu gombambo 
khatdi RAPIU niu bambo pagu ran-ranbo nbiuse ngaode. 

43Mose nai Aaron niu tadlujiu Mathenky masuangga chapde, 

44siga RAPIU niu Mose khuga din-e, 

45“Haimaidung khugasu npadmilo, sichiujiu Iniu paliutu sibo bam gasu kam 
maha mine.” Panai khangniase panai-zu kadihga kinkiu khudung kiude. 

46Khatdi Mose niu Aaron khuga din-e, “Nagu khanglise ponlujiu, kijiu bambo 
mitikangse rathakbam gasu sibo lungga khailo. Khatdi maruta kasia mitikang 

riga khailo. Sise majadjiu maidung khuga kamlujiu paliutu kam masan khaibo 
tiense thiukhailo. Majadlo! RAPIU lungpomse padjiu kasabo chararet padmide.” 

47Aaron niu kadin piujiu, pagu khangli ponlujiu wang maduijiu bambo 
maidunggu n-gangga pakwangde. Chararetse padmide chiubo paniu 
ngaoluboga, marutase mitikang riga khaide sigasu maidungtu kam masan 
khaibo tien paniu kamkhaide. 

48Haisiniu chararet situ kham khaide, khatdi paniu karingmai nai kashaimai 
kakga chap khaide. 

49Shaimibo maidungse Korah gu chari thiubo maitu chakmakjiu 14,700 ye. 

50Chararet saomibo tingga, Aaron niu Mathenkiga Mose khuga malanwang mide. 

Pariakchakbo 17 

Aaron Thun 
1 RAPIU niu Mose khuga din-e, 

2“Tathun kariu-je-niakiu, Israel mai kiphiugu jupao hina gasu khat-khat nakhuga 
ponwangra Israel maidung khuga dinbilo. Tathun rigase pazan zanse raokhailo, 

3sigasu Aaron zanse Levi mainiu thinrabo thun rigase raokhailo. Chaphiu hinagu 
jupaodung hinaleng tathun khat-khat bamkam rabo-e. 

4Sise Iniu bambo Mathenky gase thinwanglo khatdi Iniu paliutu zudaobo, 
Chamriat Bung masuang gase khailo. 

5Iniu kadalubo piugu thunse pabuan bonkhangne. Haichiujiu natu pawan 
machangna suini makbo Israel maidungtu Iniu kham khaine.” 

6Haichiujiu Mose niu Israel maidungtu npaode, khatdi paliugu jupaodung 
hinaniu chaphiu hinagu tathun khat-khat, pakhiangna kariu-je-niakiu pakhuga 
pikhaide, siga Aaron thun sidi ponwang khaide. 

7Sigasu Mose niu tathun pakhiangnase ponlujiu Mathenkiga RAPIU gu Chamriat 
Bung masuangga khaide. 

8 Pasaibo naise, Mose niu Mathenkiga tadboga, Levi maigu thiubo Aaron thunse 
pabuan bonkhang bamniubose ngaode. Sise pabuan padjiu khatdi papen pende, 
sigasu pasy masijiu minpatde! 

9Mose niu tathun pakhiangnase ponlujiu wang Israel maidung khuga lenkhaide. 
Nde padmi gulo chiubose paliuniu ngaode, sigasu jupaodung siniu pathunse 
khoilande. 

10RAPIU niu Mose khuga din-e, Aaron thunse Chamriat Bung masuangga khailo. 
Suinimak tanbo Israel maidungleng kachan khaibo khat thiujiu haise khai 
nbambo-e. Paliuniu suini makbo saomi maksai shairabo-e.” 

11RAPIU niu dinbo kumgapjiu Mose niu kamde. 

12Israel maidungniu Mose khuga din-e, “Chiusai haise aliuleng kaloibode! 

13Mai khatniu Mathenky mungga wangsai shaisiak rabo-e, sichiusai aliu mathiu 
kashaibo nai nchamme!” 

Pariakchakbo 18 

Levi Mai Nai Singku Maidunggu Ngiudon 
1 RAPIU niu Aaron khuga din-e, “Nang khatdi nanahpiudungniu, khatdi Levi 
mainiu Iniu bambo Mathenky lungga machabo lamga kamaobo hinagu thiujiu 
padrabose khengrabo-e; chiusai nang khatdi nanahpiudung ronna singku tien 
thiubogu kamaobo wangrabose phungrabo-e. 

2Mathenkygu tatien thiubo tingga, nang nai nanahpiudungtu tatien thiujiu natu 
nkhara Levi kiphiutu nakiriangga puiwanglo. 

3Paliuniu nakhuga paliu ngam khatdi Mathenkiga paliuniu parid phungbo 
hinase wangtang khairabo-e, chiudi Masanbo Bamga bambo mania maksai 
rathak bamga paliuniu wang manamak rabo-e. Paliuniu wang manasai, paliu nai 
natu kamshat mirabo-e. 

4Paliuniu natu maluang lujiu tatien thiujiu khatdi Mathenkygu tatien hinaleng 
paliuniu parid phungbo hinase piwang tangkhai rabo-e, chiudi buimakbo mai 
khatniudi nang nai tatien thiumak rabo-e. 

5Nang khatdi nanahpiudung ronna Masanbo Bamga maksai rathakbamgu 
ngiudon hinagu parid phung rabo-e, chiusai agu lungpomse Israel maidung 
khuga padlan lakge. 

6Nakhuga kalen khat thiujiu Israel maidung ruang gasu nakiriang leng Levi 
maitu kada khaibo piuse Iniu-e. Mathenkiga paliu ngamse kamngam lura paliu 
haitu akhuga kadpat mibo-e. 

7Chiudi paliuniu rathakbamga khatdi Masanthubo Bamga bambo singku tien 
lamga nang khatdi nanahpiudung ronna parid phungbo pakhiangnase 
piwangtang khai rabo-e. Haidungse nangniu phungrabo paridsi-e, palamra Iniu 
natu singku tien gu kalense pikhaibode. Buimakbo mai khatniudi masanbo 
mania mungga wang manasai patuse kamshat mirabo-e.” 

Singkudung Dam 
8 RAPIU niu Aaron khuga din-e, “Rukhaibo rathak mania makbo hina, nkiubo 
thiujiu aleng pipatbo hinase Iniu naleng pikhaibo-e, chiubo hai maningtaolo Iniu 
naleng khatdi nakai-nakikleng pakhiangna hai tingtheng leng pikhai mibo-e. 

9Rathakbamga rujiu kadpatbo masanthubo pipatdung pahangga bambodungse 
nagu thiurabo-e: miusy pipatbo, nuan gu pipatbo, ruilanbogu pipatdungse 

akhuga masanbo khat thiujiu kadpat mibo mania pakhiangnase nagu khatdi 
nanahpiudunggu thiurabo-e. 

10Nangniu haidungse masanbo bamga tiurabo-e, khatdi masanbo maniadung-e 
chiu lukhai lujiu, npiumai ronna sise tiurabo-e. 

11“Hairiga sanjiu, Israel maidungniu kakibo nkiubo pipat akhuga kadpatbo 
hinase nagu rabo-e. Haidungse Iniu naleng khatdi nanahpiudung nai 
nanahpuidung leng wangrabo pawan hinaleng pikhaibo-e. Nakikhun-ga 
characheng saisuijiu masan mai hinaniu tiubo sui-e. 

12“Israel maidungniu takum machangna kampad raithubo withubo pakhiangna: 
takisa, jaw, khatdi miusy akhuga pirabose Iniu nakhu pirabo-e. 

13Pakhiangna haise nagu rabo-e. Nakikhun-ga characheng saisuijiu masanbo 
mai hinaniu tiubo sui-e. 

14 “Israel maidung niu pariak chak makjiu akhuga kadkhaibo hina naliugu 
thiululo. 

15“Nahraibo ngena hina maksai khaorui-khaona hina Israel maidungniu akhuga 
kadpat mibo hina nagu rabo-e. Chiudi naraibo nah hinatu paman pijiu 
liulanbose, khatdi tajai saisuijiu masanbo khaoring piangrai thubo hinatu 
paman pijiu liulanbose nangniu suikhai rabo-e. 

16Chahiu khat tangmibo nah maidungtu mathiuniu tadjiu bambo lunlung 
saisuijiu riatlubo rangkang mangiuniu liulan rabo-e. 

17Chiudi piangrai thubo matom, mily khatdi kamidung tura liulan suimakge; 
haidungse agukam rabo-e sichiujiu kadpat khai rabo-e. Rathakbamga paliu zai 
manuk khaibo khatdi katiu kasak pipatbo thiujiu pasa rukhaibo, parimse akhuga 
kimme. 

18Nkiujiu kadpatbo paga nai majadlamgu paphise nagu rabo-e. 

19“Israel maidungniu akhuga nkiubo pipat thiujiu kadpatbo pakhiangnase Iniu 
naleng, nanahpiudung leng, khatdi nanahpuidung leng, wangrabo chaken hina 
pirabo-e. Haise Iniu nakhuga khatdi natah nanahdung khuga kampang makrabo 
chamriat thiukhaibo si-e.” 

20 RAPIU niu Aaron khuga din-e, “Kalek lurabo mania khatnadi nangniu lumak 
rabo-e, khatdi Israel maidunggu charam khatnadi nadam njankhai lakge. Naleng 
pageng bambo pakhiangnase, RAPIU, Iniu si-e. 

Levi Mai Leng Padam 
21  RAPIU niu din-e, “Israel maidungniu dam kariugu dam khat akhuga pibo 
hinase Iniu Levi maileng pikhai mibo-e. Haise Iniu bambo Mathenkytu paliuniu 
phuijiu machajiu bambo phijeng pibo-e. 

22Kakibo Israel maidungniu Mathenkiga wadaodi wang mana makrabo-e, khatdi 
haichiujiu kashaibo ladjan paliu riga phungwang makrabo-e. 

23Tuhoi gasu Levi kymai ronna Mathenky haise phuirabo-e khatdi sibogu parid 
pakhiangnase phungrabo-e. Haise tingtheng leng tajai thiujiu naliu tah-nah 
maidung pakhiangna khugadi bamrabo-e, Levi maira Israel maidung ruangga 
paliugu tingtheng leng thiubo mania bamlakge. 

24Palamra Israel maidungniu paliugu nkiubo pipadbo dam kariugu damkhat 
akhu pipatbose paliu dam thiura Iniu paliu khu pikhai mibo-e. Haijengniu 
paliura Israel maidung ruanggasu paliugu tingtheng leng thiubo mania ha-e 
chiujiu Iniu paliu khuga dinkhaibo-e.” 

Levi Maileng Damkariugu Damkhat 
25-26 RAPIU niu Mose khuga chamtan pikhaijiu Levi mai khuga din-e, “Naliuniu 
Israel maidung khugasu dam kariugu damkhat RAPIU niu naliu dam thiujiu 
pibose lubo tingga sibo dam kariugu damkhatse RAPIU leng nkiubo pipat thiujiu 
naliuniu pipad siak rabo-e. 

27Haibo nkiubo pipadse chalu tien thiumainiu kasanbo jaw pipatbo nai 
machamjiu lukhai rabo-e. 

28Israel maidung khugasu RAPIU gu thiujiu dam kariugu damkhat naliuniu 
daolubose haikumbo jaigasu naliugu nkiubo pipatbo thiujiu pipatbo-e. Naliuniu 
haibo nkiubo RAPIU leng pipatbose singku Aaron khuga pirabo-e. 

29Naliuniu daolubo withubose pilo. 

30Withubo damse naliuniu pipatbo tingga, chalu tien thiu mainiu pagu pipat 
lubosai masiak lubose pakhuga bammibo kum, kakibose naliu khuga khaibambo 
sui-e. 

31Nang nai nakikhun maidungniu kakibo dungse tiunibo bam bamga tiubo sui-e 
palamra haise nangniu Mathenkiga tatien thiubogu phijeng-e. 

32Sise nangniu tiubo tingga nagu withubo damse RAPIU leng pipadjiu bamthenna 
kamaobo bamlakge. Chiudi withubo damse pipad makjiu Israel maidunggu 
masanbo pipadse kamtania makra sisiak lulo; nangniu haise kamsai natu 
kamshat mirabo-e. 

Pariakchakbo 19 

Matompui Kahengbogu Mirui 
1-2 RAPIU niu Mose nai Aaron khuga, pahangga bambo tajaidungse Israel 
maidungniu piura chamtan khaide. Tajam-chara habo khatdi changamga 
wadaodi thinpiu matai makbo matompui kahengbo khat Mose nai Aaron khuga 
hawanglo, 

3sichiujiu panainiu sise singku Eleazar khuga pirabo-e. Sise lenlam hapad lujiu 
rijiky tingbang lamse kamshat rabo-e. 

4Siga Eleazar niu pajai kasia kampad lujiu pah njungniu Mathenky jailamse 
kajinkhai lon chinnia khai rabo-e. 

5Chakhaopum pakhiangnase, pagi, patia, pajai, sigasu palungjan hinase singku 
masuangga rurabo-e. 

6Sigasu paniu cedar sing kasia, chahutang khatdi chalangriang kahengbo 
thinlujiu sise chami jiuga thonkhai rabo-e. 

7Sichiu lusai, paniu pafai pani katha lujiu khatdi pariga tadui kajin khaijiu, khatdi 
sigasu paniu rijikyga ngutbo sui-e, chiudi characheng saisuijiu chawan tangbo 
masan makjiu bambo-e. 

8Matom karumai sidi pafai-pani kathasiak rabo-e, khatdi pariga tadui runkhai 
rabo-e, padi chawan tangbo masan makjiu bam rabo-e. 

9Sigasu characheng saisuijiu masan mibo mai pasiniu matomgu miruise ruilujiu 
sise rijiky lenlam characheng saisuijiu masanbo bamga khailujiu, sibo nam gasu 
maidungniu characheng saisuijiu taniabose luthon rabo-e. Haibo masanbo 
tiense nuan luthonra kambo-e. 

10Mirui karuimai siniu pafai-pani kathami rabo-e, chiudi pase chawan tangbo 
masan makjiu bam rabo-e. Haibo tajaise wangkinbo wan hinaga, Israel maidung 
khatdi paliu ruangga lungjiu bambo sangdiumaidung lengdi tadjiu bamrabo-e. 

Kashai Pumtu Nia Khaibo Lamga 
11Mai khatniu kashaibo pum khattu nia lusai characheng saisuijiu jeng chinnia 
masan makjiu bam rabo-e. 

12Paniu paronna patu khiu masanbo haise jengsumbo nai khatdi jeng chinniabo 
nai khiu masan sangjing rabo-e, sigasu pahai masanmi rabo-e. Chiudi paniu 
jengsumbo nai khatdi jeng chinniabo nai paronna patu khiu masan lumaksai, 
pahai masanta mibo-e. 

13Mai khatniu kashaibo pum khattu nialujiu khatdi patu paronna khiu masanlu 
maksai pahai masan makjiu bammibo-e, palamra khiu masan khaibo duise 
pariga runkhai makbo-e. Paniu RAPIU gu Mathenkytu kam taniabo-e, khatdi 
patuse Tingwang mai khatle chiubo lukhaita mirabo-e. 

14Mai khatniu Mathenky khat lungga shaimi sai, kashaibo wan-ga mai khat 
kumboniu Mathenkiga bamsai sibo lungga ngutbo pahai jeng chinnia 
characheng saisuijiu masan makjiu bam rabo-e. 

15Sibo kilungga pagom khaimakbo karung khatdi chali hina sidi masan tamibo-
e. 

16Nkham lenlamsu kamshat mibo pum khattu maksai charashit shaibo pum 
khattu mai khatniu niamisai maksai chamai ra situ maksai charao situ, niamisai 
characheng saisuijiu pahai jeng chinnia masan makjiu bam rabo-e. 

17Nuan luthonra rumibo matom kahengbogu miruise lupad lujiu, taniabose 
luthonra, chali khat lungga khailujiu khatdi tadui kasanbo khaisanlo. 

18Raibo lamniu characheng saisuijiu masanjiu bambo paniu, chahutangse sibo 
duiga sumlujiu, khatdi Mathenky lungga bambo mania khatdi sibo lungga 
bambo maidung pakhiangna rigase kajin khailo. Niabo lamniu characheng 
saisuijiu masanjiu bambo paniu chamai ra maksai shaimibo pum maksai charaw 
niamibo mai riga taduise kajin khairabo-e. 

19Jengsumbo nai khatdi jeng chinniabo nai characheng saisuijiu masanjiu 
bambo paniu characheng saisuijiu pakhuga taduise kajinkhai rabo-e. Jeng 
chinniabo nai paniu sibo piu situ kam masan khai rabo-e, paniu pafai-pani katha 
masanlu khatdi taduise pariga paronna kajin khaisai, characheng saisuijiu 
naimik ngut misai masan mine. 

20Characheng saisuijiu masan tamibo maise haichiujiu patu paronna khiu masan 
maksai pahai masan makjiu bam rabo-e, palamra khiu masan khaibo duise 
pariga runkhai makhabo-e. Paniu RAPIU gu Mathenkyse kam tania mibo-e khatdi 
patu hai RAPIU maidung ruangga khatle chiubo lukhai tamirabo-e. 

21Naliuniu haibo tajaise wangkinbo pawan hinaga majai rabo-e. Khiu masan 
khairaleng tadui kajin khaibo piu sidi, pafai-pani katha rabo-e; tadui niabo maise 
characheng saisuijiu chawan tangbo masan makjiu bam rabo-e. 

22Taniabo mai siniu niabo hinase taniakam mibo-e. Khatdi sise niabo mai hinase 
chawan tangbo masan makjiu bam rabo-e. 

Pariakchakbo 20 

Kadesh Ga Padmibo 
(Tad 17.1-7) 

1Raithubo hiugase Israel mai pakhiangna Zin ramjingga wang-e khatdi Kadesh 
ga rijiky thiukhai-e. Siga Miriam shaimide khatdi patu siga baikhai mide. 

2 Paliuniu rijiky thiukhaibo bamgase tadui habam niujiu maidungniu wang 
madui lujiu Mose nai Aaron khuga suini makjiu 

3haichiu din-e: “Aliuniu kakibo Israel maidungtu maluang lujiu RAPIU gu 
Mathenky masuangga shaikhai misai wi nkiu rabo-e. 

4Deleng nanainiu aliutu ramjingga puiwang jiulo? Haichiusai aliura aliugu 
khaorui nai haiga shaimi raleng ronna ma? 

5Deleng nanainiu aliutu Egypt dih gasu wadi pageng habo chariu magen thiubo 
bamga puiwang jiulo? Miusy, ndutsy, mumsy, majongsy wadi haiga ha-e, sigasu 
taduidi sakra ha-e!” 

6Mose nai Aaron niu maidung ruanggasu tadpat lujiu Mathenky kamun ga 
chapde, panai-zu makhumde,siga RAPIU niu bambo ran-ranbo nbiuse panai 
khuga wangde. 

7 RAPIU niu Mose khuga din-e, 

8“Cham-riat Bung masuangga bambo tathunse thinlujiu, Aaron nanainiu 
maidung pakhiangnatu puiwang maduilo. Maidung masuang gasu tudi tuse 
tadui padra mathiu masuangga dinlo siga taduise luangpad rabo-e. Haichiubo 
thak gasu maidungleng khatdi paliugu khaorui siniu sakra taduise tudi gasu 
padrabo-e.” 

9RAPIU niu chamtan khaibo kumjiu Mose niu tadlujiu tathunse khoilude. 

10Aaron panainiu maidung pakhiangnatu tudi masuangga puimadui wanglujiu, 
siga Mose niu din-e, “Nkinglo, chari thiumaidung! Naliuleng anainiu haibo tudi 
gasu tadui kampad rama?” 

11Siga Mose niu tathun khengkhang lujiu tudiga lekhai lonnia khaide, siga duipin 
kadibo khat luangpadde, sichiujiu mai hina khatdi paliugu khaoruidung siniu 
tadui saklude. 

12Chiudi RAPIU niu Mose nai Aaron tu rukhai bide, “Nanai khuga kabuibo malum 
habo jengniu Israel maidung masuangga agu masanbo pumtantu din madu 
ngamlu lakbo-e, Iniu paliuleng pikhaine chiujiu chamriat thiukhaibo kadih gase 
nanainiu paliutu jukhai ngamlu lakge. 

13Haise Israel maidungniu RAPIU tu suini makbo khatdi pahai masanne chiubo 
paliu khuga lenkhai mibo bam, Meribah ga padmibo-e. 

Israel Maidungniu Tadpadra Edom Wangpiuniu Suikhai Makbo 
14Chakhumpao maitu Mose niu Kadesh gasu Edom wangpiu khuga langkhaide. 
Paliuniu din-e, “Haibo chamse nasingnamai, Israel mai kiphiudung gasu-e. 
Aliuniu chariu khengjiu, 

15takum wajiukha aliuniu lungkhai mibo, Egypt kadihga aliu paopeh 
maidungniu dechiujiu tadmilo chiubo nangniu si-e. Egypt maidungniu aliu pao-
peh maitu khatdi aliutu kam masa khai mibo-e. 

16Siga aliutu nkha khai raleng RAPIU khuga aliuniu kapjiu khengsude, Paniu aliu 
khuan chiukhaide sigasu paniu mazatu langkiujiu Egypt gasu aliutu jupad khai 
bide. Tuhoira aliuniu nagu rengbanggu namdak khat thiu bambo, Kadesh ga 
bamme. 

17Chalung sajiu aliutu naram tadkenra suikhailo. Aliu nai aliugu matom kabui 
nagu puidi gasu tadpad lakge, maksai nagu luzam maksai mumsy rengga 

ngutlakge, khatdi aliuniu nagu akhun gasu tadui sak lakge. Aliuniu naram 
kenmak thenna nagu puidiga ronna tadkhaine.” 

18Chiudi Edom mainiu paokakge, “Naliuniu aliu kadih tadkenra suini makge! 
Naliuniu tadkenra kamsai, aliu padlujiu chari thiune.” 

19Israel maidungniu din-e, “Aliuniu puidi gase ronna bamne, khatdi aliuniu 
maksai aliugu khaoruiniu naliu dui saksai, aliuniu sibo manse pine, aliuniu 
masenbo sira tadken khaira ronna-e.” 

20Edom mainiu dinlan-e. “Aliu suini makge!” sichiujiu Israel maidungtu chari 
thiura katanbo riphendungtu puilujiu tadpatde. 

21Edom mainiu Israel maitu pijiu paliu ram tadken lakge chiubo jengniu, Israel 
maidungniu katambo npuilam marilujiu tadmide. 

Aaron Shaibo 
22Israel maidungniu Kadesh phutlujiu Hor Luong, 

23Edom arailam wangde. Siga Mose nai Aaron khuga RAPIU niu din-e, 

24“Iniu Israel maidung khuga piraleng riatkhaibo kadih gase Aaron niu 
ngutlakge; pahai shaimi rabo-e, palamra nanai khangniase Meribah ga agu 
chamtantu suini makjiu atung mide. 

25Aaron nai panahpiu Eleazar tu Hor Luongga puikhanglo, 

26khatdi siga Aaron gu singku thiubo ntiangse lupad lujiu sise Eleazar khuga 
khaibilo. Aaron sira siga shaikhai mirabo-e.” 

27RAPIU niu chamtan pikhaibose Mose niu kamde. Mai mathiuniu ngaobamga 
panainiu Hor Luong ga khangde, 

28Mose niu Aaron khuga pagu singku ntiangse lupad lujiu Eleazar khuga piukhai 
mide. Sibo luongton riga Aaron shaikhai mide, sigasu Mose nai Eleazar malankiu 
mide. 

29Param maidung pakhiangna siniu Aaron shaimide chiubo silujiu siga paliu 
mathiu padon jengniu jeng samriu achung khaide. 

Pariakchakbo 21 

Canaan Maitu Chari Ngambo 
1 Canaan n-hangbo ramlam bambo Canaan mai wangpiu Arad niu Israel 
maidung Atharim npuilam wang kin-e chiubo chiuluboga, paniu paliutu chari 
thiujiu khatdi paliu khangsia maitu minlude. 

2Siga Israel maidungniu RAPIU khuga tasiang siangde: “Nangniu haibo maidung 
situ aliu khuga pikhaijiu charise ngam khaisai, aliuniu maomakjiu paliutu kam 
mahalujiu namdidungse naleng kadpat rabo-e.” 

3RAPIU niu paliu khuan chiukhaide, khatdi Canaan maitu paliuniu ngamlura nkha 
khai bide. Haichiujiu Israel maidungniu paliugu namdidung kam maha kam 
mide, haichiujiu sibo bam zanse Hormah chiu kukhaide. 

Tanaagi Gasu Kaniu Kambo 
4 Israel maidungniu Edom kadih tad magui raleng, Hor Luong phutlujiu Aqaba 
Zaibek lam tadkhaibo puidi lamsu Moab kadihtu marijiu tadmide. Chiudi 
npuikiga paliu khengngam lulak mijiu, 

5Tingwang nai Mose tu suini makjiu dinsude. Paliuniu suini makboniu, “Deleng 
aliutu Egypt kadih gasu haibo ramjing katiu-kasak maksai tadui kahabo bamga 
shai raleng aliutu puitad jiulo? Haikumbo chariu magenthiubo tatek gasu aliu 
bamngam lulak mide!” 

6Sigasu paliu ruangga RAPIU niu patai karabo kaniu langwang khaide, khatdi 
Israel maidung kakeng khatu machaojiu shaimide. 

7Maidungniu Mose khuga wanglujiu din-e, “Aliuniu RAPIU nai natu suini makjiu 
dinbo gasu nuan kam mide. Tuhoira haibo kaniudungse luthon 
mira RAPIU khuga kheng khailo.” 

8Haichiujiu maidungleng Mose niu RAPIU khuga kakheng thiukhaide, 
siga RAPIU niu tanaagi kaniu khat machalujiu sise tasington riga khailo, chiusai 
kaniuniu machao kamimai siniu sise phuiboga wimi rabo-e. 

9Haichiujiu Mose niu tanaaginiu kaniu khat machalujiu khatdi sise tasington riga 
khaide. Kaniuniu machao mimai siniu sibo tanaagi kaniutu phuijiu wimide. 

Hor Luong Gasu Moab Mai Ramjeng 
10Israel maidungniu tadpatjiu Oboth ga paliu rijiky thiukhaide. 

11Sibo bamse phutlujiu, Abarim gu kaomibo Moab maigu naimik padlam bambo 
luongrianggu ramjingga rijiky thiukhaide. 

12Sibosai paliuniu Zered Ramjengga rijiky thiukhaide 

13Sigasu paliu tadpat lanjiu Amor maigu luongriang tangboga bambo ramjing 
lungga, Arnon giu roklam paliugu rijiky thiukhaide. (Arnon hai Moab mai nai 
Amor mai ramkakga bambo ramrai-e). 

14Haijengniu RAPIU gu chari aphenbo ariakkhuangniu din-e, “...Suphah 
ramlungga bambo Waheb namdak khatdi taningjam, Arnon giu, 

15khatdi Arnon namdak gasu Moab mai ramrai tangboga bambo paluong-pabek 
thiubo ramjeng,” chiujiu dinbo-e. 

16Sibo bam gasu paliuniu “Amaidungtu puiwang maduilo, siga Iniu paliuleng 
tadui pikhaine” chiujiu RAPIU niu Mose khuga dinbo bam, Akhun kubo bamkhat 
gase paliu wang-e. 

17Sibo wan-ga Israel maidungniu haibo luise thiu-e: “Akhun yo, tadui luangpad 
sulo; Sichiusai chalui thiujiu aliu natu kahumne- 

18Chawang nahpiudung nai maidunggu jupaodungniu chukhaibo akhun hai 
chawang thunniu khatdi maidung thun siniu chukhai-e” Paliuniu sibo ramjing 
gasu Mattanah gu ramjingga, 

19sigasu paliuniu Nahaliel ga, khatdi sigasu Bamoth ga, 

20khatdi Bamoth gasu Pisgah Luongphi ramjing phuipad ngaobo, Moab maigu 
luongriang lungga bambo ramjingga tadle. 

Chawang Sihon Nai Chawang Og tu Chari Ngambo 
(Taj 2.26—3.11) 

21Siga Israel mainiu Amor mai wangpiu Sihon khuga haichiu dinra champao 
maidungtu langkhaide. 

22“Aliutu naliu ram piken khailo, aliu nai aliugu matom kabui puidi gasu 
majupad lakge khatdi naliugu luzamga maksai mumsirengga pingut lakge, 
aliuniu naliugu akhun gasu tadui saklakge; aliuniu naram tadton makthenna, 
parathiubo puidi gase bamne. 

23Chiudi Sihon niu Israel maidungtu pijiu tadkenra suikhai makge. Paniu pagu 
riphenmai dungtu kuwang aruanglujiu Jahaz ramjingga padde khatdi Israel 
maidungtu chari thiude. 

24Chiudi Israel maidungniu chamai kakeng khatu chari bamga gimide khatdi 
paliu ramse Arnon giu gasu Jabok nrilam, sisera, Ammoni mai khulam lulu mide, 
palamra Ammoni mai ramrai lamse tanjiu chapkham lude. 

25Haichiujiu Israel maidungniu Amor maigu namdi pakhiangnase, Heshbon nai 
sibo wonjengga bambo namdakdungse lulujiu siga lungbam mide. 

26Heshbon hai karaiga Moab gu wangtu ngamlujiu Arnon giu tangbo lumibo 
Sihon chawang gu dihsing namdi-e. 

27Haijengniu walam makumsi mainiu chalui thiu-e, “Chawang Sihon gu namdi 
Heshbon ga wanglo! Haise thiusu lanbo khatdi kalankhai lanbotu aliu ngaokhai 
ni-e. 

28 Pawan khatga Heshbon namdi gasu Sihon gu riphenmaise chami katao kumjiu 
padle: Haisiniu Moab ga bambo Ar namditu kam maha mide; khatdi Arnon luong 
hinase kajuang lude. 

29Moab mai yo, naliu hai dejiukha sansa ralo! Chemosh tu kahum maidung 
naliutu kam maha mide! Naliu ra siniu maidungtu padih kahamai pithiu khaide, 
khatdi maipuidungse Amor mai wangpiugu kavangthiu mide. 

30Chiudi tuhoira paliu kaikikdung situ kam maha mide. Heshbon gasu Dibon 
khatdi Medeba mungga bambo Nashim gasu Nophah tangbo kam maha mide.” 

31Haichiujiu Israel maidungniu Amor maigu ramlungga lung mide, 

32sigasu Jazer namditu chari thiura withubo npuise phuipadra Mose niu 
maidungtu langkhaide. Israel maidungniu sise sutlude khatdi sibo wonjengga 
bambo namdakdung khatdi Amor maidungtu hathon mide. 

33Sigasu Israel maidungniu mariwang Bashan lam tadbo npuise luikhangde, siga 
Bashan mai Wangpiuniu Edrei ga chari thiura hapad sude. 

34RAPIU niu Mose khuga din-e, “Patu pingmane. Iniu natu pijiu pariga khatdi 
pamaidung pakhiangna riga khatdi pagu kadihse nangniu ngamra pikhai bine. 
Nangniu Heshbon ga mawangbo Amor mai wangpiu Sihon tu kambo kumjiu 
patudi kamkhai bilo.” 

35Haichiujiu Israel maidungniu Og tu, panahpiudungtu, khatdi pamai hinatu, mai 
khattudi masiak khai makjiu kamshat kam mide, sichiujiu paliuniu pagu kadihse 
lumide. 

Pariakchakbo 22 

Moab Gu Chawang Niu Baalam Tu Kura Langkhaibo 
1Israel mainiu tadpatjiu khatdi Jordan gu naimik padlam Jericho tu muntuangbo 
bamga bambo Moab maigu taningdihga paliu rijiky thiukhaide. 

2Israel maidungniu Amor maitu nde kamkhai mibolo khatdi Israel maidung 
dejiukha bamlo chiubo, Moab wangpiu, Zippor nahpiu Balak niu chiuluboga, 

3pah khatdi pamaidung pakhiangna charen mide. 

4Moab maidungniu Midian maidunggu jupaodung khuga din-e, “Matomchi 
khatniu tagibogu piubuan kumjiu, haibo riphen maidungniu aliu mungga bambo 
pakhiangnatu kam maha mirabo-e.” 

5Haijengniu Amaw ramlungga Euphrate giumung Pethor ga bambo, Beor nahpiu 
Baalam tu kura chawang Balak niu walang tadmaitu langkhaide. Balak khugasu 
paliuniu haibo chamse pakhuga phungwang meng-e: “Egypt kadih gasu jat 
hinase wangbamme; sibo maidungse pabam hinaga lung marenjiu khatdi aliu 
kadih sutmira kam charen khaijiu bambotu Iniu natu pijiu sikhai ni-e. 

6Paliu hai aliu mairiak suang keng-e haijengniu chalung sajiu wangkhailo khatdi 
aleng paliu riga tasiang pikhailo. Haichiu dasai aliuniu paliutu kamkao lubui-e, 
khatdi sibo ramgasu paliutu hathon lubui-e. Nangniu thoidam khengkhaibo 
tingga, maidung thoidam ngao-e, khatdi nangniu tasiang siangkhaibo tingga, 
paliutu tasiang hangga khai-e chiubo Iniu si-e.” 

7Haichiujiu Moab mai nai Midia maigu jupaodungniu tasiang man pilujiu paliutu 
majang lujiu, Balaam khulam tadjiu, pakhuga Balak chamse pikhaide. 

8Balaam niu paliu khuga din-e, “Thainai nchun haiga bamkhailo, khatdi nsuannai 
nsuan RAPIU niu dinbo hina Iniu naliu khuga dinkhai bine.” Siga Moab 
maidunggu jupaodungse Balaam khuga bamkhai-e. 

9Tingwang niu Balaam khuga wanglujiu maniu-e, “Nakhuga bam maidungse 
sao-saolo?” 

10Paniu paokakge,” Egypt kadih gasu tadpat maidungse charam pakhiangnaga 
bam kajanpan wangkinne, 

11chiubo paliuniu akhuga dinra Moab mai wangpiu Balak niu langkhaibo-e. 
Paniu paliutu aphen ngam lujiu sigasu paliutu hathon mira,paliu riga Iniu 
tasiang siangkhaira paniu atu masenbo-e.” 

12Tingwang niu Balaam khuga din-e, “Haimaidungtu maluang lujiu tadmane, 
khatdi Israel mai riga tasiang pikhai mane, palamra paliu khuga agu thoidam 
bamme.” 

13Pasaibo nai nsuan Balaam niu Balak walang tadmaidung khuga tadlujiu din-e, 
“Chakylam malan wang sulo; I naliu saisui tadra RAPIU niu suikhai makge. 

14Haichiu paliuniu Balak khulam malanwang lujiu khatdi Balaam niu paliu saisui 
tadni makge chiujiu paokhaide. 

15Sigasu Balak niu langkhai raimai suang parathiu nkiubo jupaodung pariak 
keng nkiujiu langkhaide. 

16Paliuniu Balaam khuga tadlujiu Balak chamse paokhaide: “Chalungsajiu 
akhuga wangrabo gasu wakhat niudi natu pijiu khammi tulo! 

17Iniu naleng tathuon kengjiu pikhai bine khatdi nangniu dinbo hina kamkhai 
bine. Chalungsajiu wangkhailo khatdi aleng haibo maidungtu siangkhailo.” 

18Chiudi Balaam niu paokakge, “Balak niu pawangkining bamga pagu kachia 
rangkang pakhiangna aleng pikhai bidi, Iniu a-Rawang, RAPIU chamtantu walam 
poinakha bamliudi piumakbo thiusi lakge. 

19Chiudi kakibo mainiu kamkhai mibo kumjiu, thainai nchun bamkhailo, 
chiusai RAPIU niu akhuga wakhat dinkhaira bamma maksai halo chiubo chamse 
silune.” 

20Sibo nchun di Tingwang niu Balaam khuga wangjiu din-e, “Haibo maidungniu 
nakhuga wangjiu paliu nai tad machamra dinsai, tadra kadenlulo, chiudi Iniu 
dinbo ronna kamlo.” 

21Haichiujiu pasaibo nai nsuanse, Balaam niu pagu qonniam tuanglujiu Moab 
maigu jupaodungtu maluang lujiu tadmide. 

Balaam Nai Pagu Konniam 

22Balaam tadmibo jengniu Tingwang palung pommide, siga pagu qonniam riga 
tuanglujiu, pavangpiu kaniatu majang lujiu tadkinboga. RAPIU gu maza niu pah 
npuise khamra npuiga chap bamde. 

23maza siniu chaheng thinlujiu chapbam niubo qonniam siniu ngaoboga, npuise 
phutlujiu chalu jamlam marikhai mide. Balaam siniu qonniam situ lekjiu khatdi 
puidilam puiwang lande. 

24Sigasu Mumsireng kania kakga, jainia lamse chakhao-turen bammibo, npui 
marumwang mibo gase maza wang chapkham mide. 

25Konniam niu mazatu ngaoluboga, kareng tun gase jongkhaide khatdi Balaam 
ngense kagitao mide. Balaam niu qonniam situ leklande. 

26maza niu suanglam padlande. Pajai khatlamdi padlura pabam wadi hamibo 
bam khatga maza chapbam mide. 

27Tuhoira qonniam siniu maza situ ngaoluboga, kaokiu mide. Balaam hai pagu 
lungpom padmide khatdi pagu qonniam haitu pagu singtangniu leksude. 

28Siga RAPIU niu qonniam situ chalad npao ngambo pumtan pikhaide, siga 
qonniam siniu Balaam khuga din-e, “Iniu nakhuga nde kamao kamkhaimi jiulo? 
Nangniu dekamjiu atu haichiu leklon sum khai jiulo?” 

29Balaam niu paokakge, “Palamra nangniu atu kamengbo thak kamkhaibo gasu-
e! Akhuga chaheng bamniusai Iniu natu gimi rabo-e.” 

30Konniam siniu paokakge, “Naringtingga nangniu tuangjiu bambo qonniam 
siakse I makma? Iniu karai masuangga haichiujiu nakhuga kamkhai mijiu ma?” 
“Makge,” chiujiu paniu paokakge.  

31Siga RAPIU niu Balaam tu pijiu chaheng thinjiu bambo maza situ pi ngao 
khaide; siga Balaam pazu makhumkiu kadihga jongkiu mide. 

32maza siniu din-e, “Nangniu dekamjiu qonniam haitu leklon sum lekkhai gulo? 
Iniu nagu npui khamra wangbo-e, palamra, nangniu haibo tabinse tadmak rabo-
e. 

33Chiudi nagu qonniam siniu atu ngaoluboga pak mari lonsum mibo-e. Konniam 
siniu haichiu kammakge sai Iniu natu gimi rabo-e sigasu qonniam situ piring 
khai rabo-e.” 

34Balaam niu paokakge, “I maomide. Nangniu atu suimakra puidiga chap bamme 
chiubo I simakjiu-e; chiudi tuhoira Iniu tadlan rabose mao-e chiu nangniu 
maningsai, I chakylam malanwang mine.” 

35Chiudi maza siniu din-e, “Haibo maidungtu maluang lujiu tadsulo chiudi Iniu 
dinlo chiubo ronna dinlo.” Haijengniu Balaam niu paliutu maluang lujiu tadlan 
sude. 

Balak Niu Balaam Tu Sundaobo 

36Balaam wangkinne chiubo Balak niu chiuluboga, Moab ramraigu Arnon giu 
riga bambo Ar namdi khatga, paniu menglujiu patu sundaode. 

37Balak niu pakhuga din-e, “Iniu natu kura langkhai raiboga nangniu dekamjiu 
wangmak jiulo? Iniu natu tathuon pi mawi ngam lakge chiu nangniu maning 
jiuma?” 

38Balaam niu paokakge, “I wangde, I wangmak jiuma? Chiudi tuhoira, akhuga 
degu pumtan bamjiulo? Tingwang niu atu dinlo chiubo ronna I din ngamme.” 

39Haichiujiu Balak niu Balaam tu maluang lujiu Huzoth gu namdak lam tadmide. 

40Siga Balak niu matom-kabui khatdi mily kengkha gilujiu Balaam khatdi pasai 
suiwangbo jupaodungtu pikhai bide. 

Balaam Gu Raibo Sailad 
41Pasaibo nai nsuan Balaam tu Balak niu Bamoth Baal ga puikhangde, siga 
Balaam niu Israel mai khangsiatu ngao-e. 

Pariakchakbo 23 

1Paniu Balak khuga din-e, “Haiga aleng rathak bam chinnia thiukhailo, sigasu 
matomchi chinnia khatdi midangchi chinnia akhuga hawanglo.” 

2Pakhuga dinkhaibo kumjiu Balak niu kam khaide, sichiujiu Baalam panainiu 
rathakbam hinaga matomchi nai midangchi khat khat kadkhaide. 

3Siga Balaam niu Balak khuga din-e, “RAPIU niu atu adao suma maksai adao khai 
lakma chiubo Iniu tadjiu phuibo lungga nangniu rujiu kadkhaibo bam mungga 
chapbam niulo.” Paniu akhuga madukhaibo hinase Iniu nakhuga dinkhai rabo-
e.” Haichiujiu paniu maluangton lamse paronna khangde, 

4siga Tingwang niu patu adaode. Balaam niu pakhuga din-e, “Iniu rathakbam 
chinnia thiukhaide khatdi matomchi khat khat, nai midangchi khat khat 
rathakbam hinaga kadkhai bamme.” 

5Degu dinralo chiubo RAPIU niu Balaam khuga dinkhai lujiu sigasu pachamse 
Balak khuga paokhaira patu langkhaide. 

6Haichiujiu paniu malan wangbo tingga, Balak niu Moab maigu jupaodungtu 
maluang lujiu paniu rujiu kadkhaibo munggase chapbam niubo ngaode. 

7Balaam niu haibo phaimiu chamse dinpad sude: “Moab wangpiu Balak niu atu 
tingbanglam bambo, Syria luong gasu atu maluang wang-e. Paniu din-e, ‘Wanglo 
khatdi aleng dinkhailo, Israel maidung riga tasiang khaibilo.’ 

8Tingwang niu siangkhai makbo maitu Iniu dechiu siangkhai ralo, 
maksai RAPIU niu kamkhai makboga, Iniu dechiu kashaibo lamga dinralo? 

9Kakubo tudi rigasu paliutu Iniu ngao-e; Maluong poi rigasu Iniu paliutu phuikiu 
ngao-e. Paliura paliu ronna lungbo jatle; Kakibo jattu suang, paliutu thoidam pi 
nkiu khai-e chiubo paliuniu si-e. 

10Israel maidung kaikikra nbuiniang kumbo-e Paliu riak kengjujiu chakngam 
lakge. Tingwang maidung khat kumjiu Ira atingmik loikhaijiu tane; Tacheng 
matipmai kumjiu agi-manaijiu, Ira shaikhaijiu tane.” 

11Siga Balak niu Balaam khuga din-e, “Nangniu akhuga degu kamkhai gulo? Agu 
mikre maidungtu siangkhaira Iniu natu haiga puiwangbo-e, chiudi nangniu 
kamkhaibo pakhiang hai paliutu thoikhaibo-e.” 

12Paniu paokakge, “RAPIU niu atu dinlo chiubo ronna Iniu din ngamme.” 

Balaam Gu Niabo Phaimiu Cham 
13Sigasu Balak niu Balaam khuga din-e, “Israel mai khangsiatu nangniu ngaolu 
rabo katambo bam khatga asai suiwanglo. Siga aleng nangniu paliutu siang 
khailo.” 

14Paniu patu hai Zophim luzam gu Pisgah Luongton ga puikhang khaide. Sigadi 
paniu rathakbam chinnia thiukhaide khatdi sibo ri hina gadi matomchi khat khat 
nai midangchi khat khat kadkhaide. 

15Balaam niu Balak khuga din-e, “Nangniu rukhaijiu kadkhaibo bam mungga 
chapbam niulo, khatdi Iniu uibo bamga Tingwang tu adao lujiu wangne.” 

16 RAPIU niu Balaam tu adaolujiu, paniu dinrabose dinkhai bide, siga pachamse 
Balak khuga dinkhaira patu langkhai lande. 

17Haichiujiu paniu malan wangbo tingga Balak niu Moab maigu jupao dungtu 
maluanglu rukhaijiu kadkhaibo bam mungga chapbam niubo ngaode. RAPIU niu 
dinkhai mibose Balak niu maniu-e, khatdi Balaam niu haibo sailadse dinpad 
sude: 

18“Wanglo, Zippor nahpiu Balak, Sichiujiu Iniu dinrabo situ nkinglo. 

19Tingwang haira aratbo chamaina kum makge; Para pachun kalipad kali-
ngutbo chamaina kum makge. Paniu ladriat thiubo hinase, paniu kamme; Paniu 
dinbose maomakjiu padmibo-e. 

20Thoikhaira atu ladti khaibi-e, sichiu Tingwang niu thoikhai miboga, Iniu 
kumalan ngam lakge. 

21Israel mai donleng Iniu ngao masuangbose sansabo maksai chariubose 
pakhuga wanglakge. Paliu RAPIU Tingwang niu paliutu maluang bamme; Pahai 
paliu wangpiu-e chiujiu paliuniu dinron bamme. 

22Tingwang niu paliutu Egypt dih gasu puipad khai bide; Paniu pamaidungleng 
chara buichi kumjiu aphen khai bine. 



292 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

23Siga chamik thao-kadadbo manguipiu ha-e, siga tathoi ha-e. Sise thinpiujiu 
Israel maitu atung ngam lakge. Tuhoira maidungniu Israel maidung lamga din-
e, ‘Tingwang niu kamkhai mibose phuilo!’ 

24Israel mai jatra kangambo ndongqui khat kumme: Siseniu maki lujiu tatap-tap 
makthenna, khatdi gi-dangmi mai zaise saklu makthen mathak lakge.” 

25Siga Balak niu Balaam khuga din-e, “Nangniu Israel maidungtu siangni makge 
chiudi paliutu thoikhaibo haira kam khai mane!” 

26Balaam niu paokakge, “RAPIU niu atu kamlo chiubo Iniu kamne chiujiu Iniu 
nakhu dinkhai mibo makma?” 

Balaam Gu Pasumbo Sailad 
27Balak niu din-e, “Asai suiwanglo, khatdi Iniu natu kakibo bamlam puimeng 
bine. Saosila, siga nangniu paliutu ajeng gasu siangkhaibo Tingwang niu 
suikhaidi sui-e.” 

28Haichiujiu paniu ramjing phuimeng ngaobo Peor Luongton lam puikhangde. 

29Balaam niu pakhuga din-e, “Haiga rathak bam chinnia thiukhailo khatdi 
matomchi chinnia sigasu midangchi chinnia hawanglo. 

30Pakhuga dinkhai mibo kumjiu Balak niu kamkhaide, khatdi matomchi nai 
midangchi khat-khat rathak bam hinaga kadkhaide.” 

Pariakchakbo 24 

1Tuhoira paniu Israel maidungtu thoikhaira RAPIU niu masenbo-e chiubose 
Balaam niu simide, sijengniu karaiga paniu kammibo kumjiu, paniu taden 
phuira tadmakge, Paniu kathaidih lam mari wanglujiu 

2khatdi Israel maidungniu chaphiu-chaphiu thiujiu rijiky thiulujiu lungbambose 
ngaolude. Tingwang gu hiupuina niu patu thinman lujiu, 

3sigasu haibo phaimiu chamse dinpad sude: “Ngao masan ngambo Beor nahpiu 
Balaam chamkeng 

4Tingwang niu dinbambo chamtu chiu ngambopiu. Kakubo genlam matingbo 
mikphui siniu Ngamkambo Tingwang khugasu madungao khat Iniu ngao-e. 

5Israel maidunggu Mathenky haise ngaowi-e, 

6Kadanbang paren-paren thiubo kumme maksai singgiu mungga bambo kareng 
kumme. RAPIU niu somkhaibo Charasy bang kumme. Maksai singgiu mungga 
bambo singchongbang kumme. 

7Paliuleng mali malanbo tingdui bamme Paliugu alinse tadui kawibo jamga 
lingkhai nbamme. Paliu wangpiuse Agag suang di-nkiu rabo-e, khatdi 
pawangkining dihse disanpad rabo-e. 

8Tingwang niu paliutu Egypt dih gasu puipadbo-e; Paniu paliuleng charabui 
kumjiu aphen khaine. paliugu mikremaidungtu kajonglu rabo-e; paliu rahse 
niakpetmi rabo-e, paliugu tavaithuse kam tap-tapmi rabo-e. 

9 Sibo jatse kangambo ndongqui kumme; Sise njitjiu bambo tingga, mai 
khatniudi patu ken-hu makge. Israel maitu thoikhaibo maise thoidam ngaone; 
khatdi Israel maitu siangkhaibo maise tasiang daone.” 

10Balak niu palungpom lamsu pa-njum thun lujiu Balaam khuga din-e, “Agu 
mikre maidungtu siangkhai ra natu kubo-e, chiudi lonsum paliutu siangkhai 
rabo malin-ga thoikhai mide. 

11Tuhoira nakylam wangsulo! Iniu natu tathuon pikhaira ladriat thiukhaibo-e, 
chiudi nangniu daorabo tathuonse RAPIU niu kham mibo-e.” 

12Balaam niu paokakge, “Nangniu akhuga langkhaibo champao maidung khuga 
Iniu dinkhai mibo-e chiubora, 

13nangniu nagu chawangkiningga nagu kachia rangkang pakhiangna aleng pijiu 
tadi, Iniu amaning kamjiu wakhatdi RAPIU gu ladriat piumakbo thiusi 
lakge. RAPIU niu atu dinlo chiubo ronna Iniu dinrabo-e.” 

Balaam Gu Kanambo Sailad 
14Balaam niu Balak khuga din-e, “Tuhoira I amai khulam malanwang mine, 
chiudi Iniu tadmakhaga, sailam Israel maidungniu namai khuga degu kamkhai 
ralo chiubose Iniu natu kachan khai bine.” 

15Sigasu paniu haibo sailadse dinpad sude: “Beor nahpiu Balaam chamkeng, 
Ngao masan ngambo mai khatgu ladkeng, 

16Tingwang niu nde dinbamlo chiubo chiu ngambo khatdi Kukachangbo gasu 
wangbo tasi kabambo piu, matingjiu phuibo mik siniu kakubo lamsu 
Ngamkambo Tingwang gasu madungao khat ngao-e. 

17Iniu sailamtu phui-e, siga Israel maigu jattu Iniu ngao-e. Sibo jat ruanggasu, 
ganbiu kumjiu chawang khat Israel ga wangne. Paniu Moab maigu jupaodungtu 
lek sune khatdi Seth maidung pakhiangnatu lek kaomi rabo-e. 

18Paniu Edom ga pagu mikredungtu ngamlune. sichiujiu paliu ramtu pagu mania 
thiu mine, Israel maidungniu chari ngamjutjiu, 

19Israel maigu jatniu paliutu tao-talui rabo-e. Khatdi ring kabang maitu kam 
mahami rabo-e.” 

20Haichiujiu Balaam niu pagu madungao gasu Amalek maitu ngaolujiu sigasu 
haibo sailadse dinpad sude: “Amalek maise jat hina ruangga tanthu bamniu-e. 
Chiudi kanamboga sise tingtheng hami rabo-e.” 



294 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

21Pagu madungao ga paniu Keni maitu ngaolujiu haibo sailadse dinpad sude: 
“Nangniu lungjiu bambo bamse matidle, Kubo tulipga bambo thingna sip 
kumme, 

22Chiudi Assyria niu naliutu kavangleng puitadboga Keni mai tura kam maha 
mirabo-e.” 

23Balaam niu haibo sailadse dinpadle: “Duiruaklam wang maduijiu bambose 
dekambo maidunglo? 

24Chari thiura maidungniu Cyprus gasu malee rampad sune; Paliuniu Assyria 
mai nai Eber maitu ngammi rabo-e, siga paliu hai tingthengjiu hami rabo-e.” 

25Sigasu Balaam niu kaden loilujiu pakylam malan wangmide, khatdi Balak di 
pa-npuilam wangmide. 

Pariakchakbo 25 

Peor Kadihga Israel Maidung 
1Israel maidungniu Acacia gu Ramjengga rijiky thiukhai lujiu bambo tingga, 
maipiudungniu siga bambo Moab maipuidungtu maluang nphiuji karen sude. 

2Moab mai ratu kahumbo bamga, kadpat khaibo khuang ngee gase haibo 
maipuidung siniudi paliutu kukhaide. Israel maidungniu katiuse tiude khatdi 
sibo 

3Peor maigu ra Baal tu kahum sude. Haijengniu RAPIU niu paliutu palung 
pommide 

4khatdi Mose khuga din-e, “Agu kadinbo piubo thiujiu, Israel maigu jupaodung 
pakhiangnatu puilujiu paliutu mathiu masuangga kamshat milo, sichiusai Iniu 
maidung haitu alung pomta mine.” 

5Mose niu chakampaodung khuga din-e, “Naliu kiphiu gasu Peor maigu Baal tu 
kahum mibo mai hinatu naliuniu kamshat mirabo-e.” 

6 RAPIU niu bambo Mathenky rengmun ga Israel maidungniu kap achungjiu 
bambo tingga, paliu ruanggasu mai khatniu Midia maipui khattu Mose nai 
pamaidung mathiu masuang gasu puilujiu pagu mathenky lungga ngutmide. 

7Haise Eleazar nahpiu Singku Aaron tah, Phinehas niu ngaoluboga, maduijiu 
bambo maidungtu phutlujiu suchap mide. Paniu changiu khat thinlujiu, 

8sibo piu nai sibo puitu mathenky lungga hatad mide khatdi pangiuniu panai 
khangniatu phentaron mide. Haichiu khaibo gasu Israel maidungtu kam mahajiu 
bambo chararen kasabose saomide, 

9chiudi sise maidung sang makai madaitu kamshat tang mibo-e. 

10 RAPIU niu Mose khuga din-e, 

11“Phinehas niu haise kamkhai mibo jengniu, Israel maidungtu Iniu alung pomta 
mibo-e. Paniu atu makjiu kakibo ratu kahumra suinimakbo jengniu, Iniu 
haichiujiu agu lungpom gasu paliutu kam maha khaimak tamibo-e. 

12Sijengniu wangkinbo tingtheng leng Iniu pakhuga agu chamriat thiu khai bine 
chiubose pakhuga dinkhai bilo. 

13Patu khatdi pakai pakikdung tura tingtheng agu singku thiura kamkhai mide, 
palamra atu suini makbo maitu paniu atuk makge, khatdi maidunggu nuan kuak 
khaibo tiense kam khaide. 

14Midia maipui panaitu kamshat macham khaimibo Israel maipiu zan siniu, 
Simeon kiphiuga bambo kikhun-gu papee thiubo, Salu nahpiu Zimri si-e. 

15Maipui zan siniu Cozbi ku-e. Papiu Zur Midia mai kiriang khatgu papee thiubo 
mai khatle, 

16 RAPIU niu Mose khuga chamtan pikhaide, 

17“Midia maitu chari thiulo khatdi paliutu kam mahamilo, 

18palamra paliuniu Peor ga natu sonjiu khatdi siga chararen kasabo wangbambo 
tingga Cozbi tu kamshatjiu naliu riga kasabo kamkhai mibo-e.” 

Pariakchakbo 26 

Chamairiak Chaklon Niabo 
1 Chararense padlubo saiga RAPIU niu Mose nai Aaron nahpiu Eleazar khuga din-
e, 

2“Israel mai pakhiangnatu kikhun saisuijiu, takum makai tangmibo npiumainah 
pakhiangnatu maksai sisuang tingmibo mai riphen leng buimibo mai hinagu 
chamairiak chaklo.” 

3-4Mose nai Eleazar niu suijiu, sibo ken ga bambo npiumai pakhiangnatu kuwang 
maduide. Jericho gasu Jordan giuky genlam bambo Moab maigu taningdihga 
paliu wang maduide. Haidungse Egypt dih gasu tadpatbo Israel maidung-e: 

5Reuben kiphiu (Reuben hai Jacob nah tingthubo piu-e): Hanokh kiriang Pallu, 

6Hezron, khatdi Carmi, 

7Haibo kirianggu npiumaidung riakniu 43,730 ye. 

8Paliu kaikik siniu Eliab 

9khatdi panahpiudung Nemuel, Dathan sigasu Abiram ye. (Dathan nai Abiram 
haitu parammaidungniu kadakhaibo-e. Panainiu Mose nai Aaron tu suimakjiu 
Korah saisuijiu paliuniu RAPIU tu atungboga jao-e. 

10Kadih nkak padjiu panaitu kajong mide, khatdi chaminiu chamai 250 tu 
rushatboga Korah panaisai suimaidungdi jaomide. 

11Chiudi Korah nahpiudung tura kamshat makge). 

12Simeon kiphiu Nemuel kiriangmai Jamin, Jachin, 

13Zerah khatdi Shaul ye. 

14Haibo kirianggu npiumai riakniu 22,200 ye. 

15Gad kiphiu: Zephon kiriang Haggi, Shuni, 

16Ozni, Eri, 

17Arod khatdi Areli-e. 

18Haibo kiriang maigu npiumai riakniu 40,500 ye. 

19-21Judah kiphiu: Shelah kiriang, Perez, Zerah, Hezron khatdi Humul ye. (Judah 
nahpiu kania, Er nai Onan ra Canaan kadihga shaimide). 

22Haibo kirianggu npiumai riakniu 76,500 ye. 

23Issachar kiphiu: Tola kiriang, Puah, 

24Jashub khatdi Shimron ye. 

25Haibo kirianggu npiumai riakniu 64,300 ye. 

26Zebulun kiphiu: Sered kiriang, Elon nai Jahleel ye. 

27Haibo kirianggu npiumai riakniu 60,500 ye. 

28Manasseh nai Ephraim khangnia piuse Joseph gu kiphiudung si-e. 

29Manasseh kiphiu: Manasseh napiu Machir hai Gilead piu-e khatdi pahangga 
bambo kiriangniu Gilead kaikikdung-e chiujiu madu-e: 

30Iezer, kiriang: Helek, 

31Asriel, Shechem, 

32Shemida, khatdi Hepher paliu-e. 

33Hepher nahpiu Zelophehad panah npiumai ponmakge, npuimaidung ronna 
ponne; paliu zanniu: Mahlah, Noah, Hoglah, Milcah khatdi Tirzah paliu-e. 

34Haibo kiriang gu npiumai riakniu 52,700 ye. 

35Ephraim kiphiu: Shuthelah kiriang, Becher nai Tahan-e. 

36Eran kiriangmai gu pao-pehtu majangmeng sai Shuthelah gasu-e. 

37Haibo kiriang gu npiumai riakniu 32,500 ye. Haidungse Joseph kiriang gasu 
lungkiubo-e. 

38Benjamin kiphiu: Bela kiriang mainiu Ashbel, Ahiram, 

39Shephupham khatdi Hupham-e. 

40Ard nai Naaman kirianggu paopeh hai Bela gasu-e. 

41Hai-bo kirianggu npiumai riakniu 45,600 ye. 

42Dan kiphiu: Shuham kiriang, 

43npiumai riakniu 64,400 ye. 

44Asher kiphiu: Haibo kiriangmai siniu Imnah,Ishvi khatdi Beriah paliu-e. 

45Heber khatdi Malchiel kiriang majang-meng sai paliu pao-pehse Beriah si-e. 

46Asher niu panah npuimai khat lung-e, pazanniu Serah ku-e. 

47Haibo kiriangga npiumai riakniu 53,400 ye. 

48Naphtali kiphiu: Jahzeel kiriang mainiu Guni, 

49Jezer khatdi Shillem-e. 

50Haibo kirianggu npiumai riakniu 45,400 ye. 

51Israel maidunggu npiumai riak pakhiangna siniu 601,730 ye. 

52  RAPIU niu Mose khuga din-e, 

53“Kadih hai kiphiu ruangga paliu riak saisuijiu njankhai bilo. 

54-56Taden thonjiu charamse njanlo khatdi kadih dibibo damse kengbibo 
kiphiuga khatdi kasiambo damse siambibo kiphiuga njan khaibilo. 

57Levi kiphiuniu Gershon, Kohath khatdi Merari kiriangmai jao-e. 

58Paliu kaikikse Libni, Hebron, Mahli, Mushi khatdi Korah kiriang padlanne. 
Kohath hai Amram piu-e, 

59paniu Egypt dihga ponbo, Levi nahpui Jochebed tu panaoleng ku-e. Paniu 
Amram leng npiumai nah nia, Aaron nai Mose khatdi npui mainah khat Miriam 
tu lungkhai-e. 

60Aaron panah npiu maina khang madai, Nadab, Abihu, Eleazar khatdi Ithamar 
tu pon-e. 

61Nadab nai Abihu panainiu masan makbo mi RAPIU ga kadpatbo jengniu 
shaimide. 

62Levi mai npiumailun chahiu khat tangmibo maksai sisuang tingmibo maidung 
riakse 23,000 ye. Paliura kakibo Israel maidung ruangga chakkhai makge, 
palamra paliutu Israel lungga mania khatnadi pikhai makge. 

63Haibo kiriangmai pakhiangnatu Mose nai Eleazar niu Jericho gasu Moab gu 
taningdih Jordan giugenlam Israel mai riak chakmiboga paliutu chakkhai 
mibode. 

64Mose nai Aaron niu Sinai gu Ramjingga chamai riak chakkhai mibo ruangga 
jaomakbo mai khatnadi haniu-e. 

65Paliu mathiu ramjingga shairabo-e chiujiu RAPIU niu dinmibo-e, khatdi 
Jephunneh nahpiu Caleb nai Nun nahpiu Joshua makjiu kakibo mai pakhiangna 
shai mide. 

Pariakchakbo 27 

Zelophehad Nahpuidung 
1Mahlah, Noah, Hoglah, Milcah khatdi Tirzah haidungse Hepher nahpiu Machir 
nahpiu Gilead nahpiu, Manasseh nahpiu, Joseph nahpiu, Zelophehad, nahpui 
dung-e. 

2RAPIU niu bambo Mathenky rengmun ga, paliuniu tadlujiu Mose, singku Eleazar, 
jupaodung khatdi param maidung pakhiangna masuangga chaplujiu din-e, 

3“Aliu piu panah npiumai khatnadi khaidiak makjiu ramjingga 
shaimide. RAPIU tu suini makjiu chari thiubo Korah saisui maidung ruangga para 
jaomakge, pagu nuan jengniu pah shaimide. 

4Panah npiumai habo jengniu, dekamjiu Israel maidung ruanggasu aliu piu 
zanse pijiu hamiralo? Aliu piugu kiriangmai khuga pagu kalekse pikhai sulo.” 

5Paliugu tathuse Mose niu RAPIU khuga pikhaide, 

6siga RAPIU niu Mose khuga din-e, 

7“Zelophehad nahpuidungniu dinbose maji-e; paliu piugu kiriangga pagu 
kalekse pikhai milo. Pagu kalekse paliu khuga pikhaimi sulo. 

8Mai khatniu panah npiumai lungmakjiu shaimi sai pagu kalekse panahpuiniu 
lurabo-e chiujiu Israel maidung khuga dinkhai bilo. 

9Paniu panah npuimaidi hasai, palekse pagu singna piudungniu lurabo-e. 

10Paniu pagu singnapiudung ha-e sai, papiugu singna maidungniu sise lurabo-e. 

11Paniu pagu singna maidung maksai papao maidung ha-e sai, pagu nathubo 
kiriang mainiu sise lurabo-e khatdi sise pagu mania kumjiu thinrabo-e. Israel 
maidungniu haise kamrabo tajaidung si-e khatdi RAPIU Iniu naliu khuga 
chamtan pikhai mibo kumgapjiu majai rabo-e. 

Joshua Tu Mose Bam Malinra Kadakhaibo 
(Taj 31.1-8) 

12  RAPIU niu Mose khuga din-e, “Abarim Luongga khanglujiu khatdi Iniu Israel 
maidungtu pirabo kadih genlam phuilo. 

13Nangniu sise ngaolubo sailam, nagu singnapiu Aaron kumjiu, nangdi shaimi 
rabo-e, 

14palamra nanai khangniase Zin ramjing lungga agu chamtantu suimakjiu atu 
manud mide. Maidung siniu Meribah ga atu suini makbose kammide, paliuniu 
maidung masuangga agu masanbo pumtantu suikhai makge.” (Meribah hai Zin 
ramjing lungga bambo Kadesh duipin si-e). 

15Mose niu kakheng thiude, 

16“Hey RAPIU Tingwang, karingbo pakhiangnagu phibang, maidungtu jukhai 
ngambo 

17khatdi chariga chamtan pingambo, mai khattu kada khaira Iniu kheng-e, 
chiusai namaidungse milygaopiu habo milydung kummak rabo-e.” 

18  RAPIU niu Mose khuga din-e, “Kangambo mai khat, Nun nahpiu Joshua tu 
puipad lujiu papee riga naben kaba khailo. 

19Patuse pijiu singku Eleazar khatdi maidung pakhiangna masuangga pichap 
khailo, khatdi paliu masuang gasu patu nabam malinbo piu-e chiubo lenlo. 

20Nagu kangambo kasia pakhuga pikhai bilo chiusai Israel maidung pakhiangna 
paniu kadinbo piune. 

21Paniu singku Eleazar khuga mangiu khaijiu Urim nai Thummim thinjiu 
amaning phui rabo-e. Haichiujiu Eleazar niu Joshua khatdi pamaidung 
pakhiangnatu paliugu ngamkam hinaga jukhai rabo-e.” 

22RAPIU niu pakhuga chamtan pikhaibo saisuijiu Mose niu kamde, paniu Joshua 
tu pijiu singku Eleazar nai pamaidung pakhiangna masuangga chapkhaide. 

23Sichiujiu RAPIU niu chamtan pikhaibo kumjiu, Mose niu Joshua riga paben 
kabakhai lujiu khatdi pabam malinbo piu-e chiujiu dinmadu khaide. 

Pariakchakbo 28 

Naimachangna Kadpadbo Thiak 
(Tad 29.38-46) 

1-2 RAPIU niu Mose khuga, dakkhaibo wan-ga Tingwang niu kimbo tatek mania 
pakhuga kadkhaira Israel mai khuga katikhaira chamtan pikhaide. 

3Haibo katiubo podkadse naimachangna: rujiu RAPIU khuga kadpatbo si-e, 
pajam-para habo takum khat tangmibo mily pachipoi nia, 

4mily khatse nsuan khatdi khatse chawan kadpatlo, 

5sibo khaoring khat khatga, miusy gu takhui taju khat, withubo takisa madat 
piang khat jalujiu kadpatlo. 

6Haise rukhai kamjiu naimachang kadjut-jutjiu bamra-e, parim wibo 
siniu RAPIU tu pikim khaibo kadpat thiujiu Sinai Luong gase kadpatlo chiujiu 
riatkhai mibo si-e. 

7Jaw kadkhaibo gase karaibo milygu thiujiu jawse, madatpiang khat rathak 
bamga liangkhailo. 

8Nsuan gu jaw liangkhaijiu pipadbo kumjiu chawan ga niabo mily hai kadpat 
rabo-e. Haisidi katiu pipadbo, parim wibose RAPIU khuga kimme. 

Tabamnai Kadpadbo Thiak 
9Takum khat tangmibo jamra-makbo mily nia, takhui taju nia, takisa jalubose, 
alin-tara kadpatbo thiujiu, khatdi jaw ladzankygu thiujiu Tabamnaise kadpadlo. 

10Rujiu kadpatbo haise jaw liangkhaijiu kadpatbo riga sanjiu Tabamnai 
machang kadkhai rabo-e. 

Chahiugu Raithubo Tingmikga Kadpadbo 
11Chahiu machang suraibo gasu RAPIU khuga rujiu pipadbo matomchipoi nia, 
midangchi khat mily pachipoi takum khat tangmibo pajam-para habo chinnia 
kadkhailo. 

12Kabuichi khat khatgu alin-tara kadpatbo thiujiu, takhui takisa jalubo, 
midangchi khatgu takhui taju sum, 

13mily hinagu takhui taju khat-khat pipadlo. Katiu rukhaijiu kadkhaibo parim 
wibo hai RAPIU khuga kimme. 

14Kabui khat khatleng kadkhai rabo jaw siniu madatpiang nia-e, midangchi leng 
siniu madatpiang khat paphan-e, khatdi milypoileng siniu madatpiang khat-
khatle. Haise takum lungga chahiu machangna raithubo tingmikga rukhai rabo-
e. 

15Sichiujiu naimachangna kadpat riga sanjiu nuan leng kamichi khat nai jaw 
liakkhai rabo-e. 

Chakhi Jaomakbo Taruak Ngeega Kadpatbo 
(Lev 23.5-14) 

16 Raithubo hiugu jengriu madai naise RAPIU tu chakhuang thiujiu Kenpadbo 
Ngeese kamrabo-e. 

17Jengriu mangiu naise characheng tadbo ngee kamsujiu jeng chinnia 
kamwangjiu, sibo tingga chakhi khaimakbo taruak ronna tiurabo-e. 

18Changeegu raithubo tingmik naise kahum raleng naliu wang aruangrabo-e 
khatdi changam wadi kammak rabo-e. 

19RAPIU khuga katiu pipadbo thiujiu rukhaibo pipadbose pipadlo: matomchipoi 
nia, midangchi khat khatdi takum khat tangmibo mily chinnia, pakhiangnase 
jamra makrabo-e. 

20Kabuibo alin-tara pipadbogu takisa jalubo takhui: kabuichi khatgu taju sum, 
midangchi khatgu taju nia, 

21mily hinagu taju khat khat pipadlo. 

22Nuan gu pipadbo thiujiu kamichi khat pipadlo, haichiujiu kambo jaigasu 
maidungtu kam masanbo rathakse thiurabo-e. 

23Haise nsuan machangga rujiu kadpatbo riga khaisanjiu pipad rabo-e. 

24Haise kumjiu, RAPIU khuga tiutek pipadbo, parim wibose pipadlo. Haise 
naimachangna rujiu kadpatbo nai jaw ladzankygu riga khaisanjiu kadkhai rabo-
e. 

25Jeng chinniabo naise kahum raleng wang maduilo khatdi chamgam wadi kam 
mane. 

Atiat Ngeega Kadpadbo 
(Lev 23.15-22) 

26 Atiat tingga raithubo tingmik nai, naliuniu RAPIU khuga kasanbo miusy 
kadpatbose phungwangboga, naliu kahumra wang madui rabo-e khatdi 
changam wakhatdi kammak rabo-e. 

27Rujiu kadpatbo, RAPIU khuga parim wibose pipadlo: matomchipoi nia, 
midangchi khat, khatdi takum khat tangmibo mily chinnia, pakhiangna jamra 
makbo thinrabo-e. 

28Kabuibo alin-tara pipadbose takisa jalubo takhui: matomchi hinaga taju sum, 
midangchi khatga taju nia 

29khatdi mily hinagu taju khat-khat pipadlo. 

30Nuan gu pipadbo thiujiu kami khat pipadlo, haichiubo thak gasu maidungtu 
kam masan khaibo rathakse thiulo. 

31Haichiu kadkhaibo hai, jaw ladzankygu nai rujiu kadpatbogu alin-tara pipadbo 
riga khaisanjiu pipad rabo-e. 

Pariakchakbo 29 

Takum Kasanbo Ngeega Kadpatbo 
(Lev 23.23-25) 

1Chahiu chinniagu raithubo tingmik nai kahumra naliu wang aruanglo, khatdi 
changam wadi kammak rabo-e. Sibo tingmikga makeh mudrabo-e. 

2Rukhaijiu kadpatbose RAPIU khuga pipatlo, parim wibose pakhuga kimbo-e; 
matomchipoi khat, midangchi khat, khatdi takum khat tangmibo mily chinnia, 
pakhiangna pajam-para habo thinpiu rabo-e. 

3Kabuibo alin-tara pipadbogu takisa jalubo takhui, matomchi leng taju sum, 
midangchigu thiujiu taju nia, 

4khatdi mily hinagu taju khat khat pipatlo. 

5Midangchi khatdi nuan gu pipatbo thiujiu pipatlo, haichiubo jaigasu maidungtu 
kam masan khaibo rathakse kamlo. 

6Haise changee gu raithubo tingmikga alin-tara pipatbo jaojiu rujiu pipat jutjiu 
khatdi jaw liakkhaibo riga khaisanjiu pipatlo. Haichiu pipatbo katiugu 
parimse RAPIU khuga kimme. 

Nchuk Thoibo Tingmik Nai Kadpatbo 
(Lev 23.26-32) 

7 Chahiu chinniagu jengriubo nai kahumra wang aruanglo; watiu mane khatdi 
changam kam mane. 

8Rujiu kadkhaibo hai RAPIU khuga pipatlo, parimse pakhuga kimme: 
matomchipoi khat, midangchi khat khatdi takum khat tangmibo milychi chinnia, 
pakhiangna pajam-para habo kadpatlo. 

9Kabuibo alin-tara pipadbogu takisa jalubo takhui: matomchigu thiujiu taju sum, 
midangchigu thiujiu taju nia, 

10khatdi mily hinagu thiujiu takhui taju khat khat pipatlo. 

11Midangchi khat nuan gu thiujiu maidungtu kam masan khaibo leng, khatdi 
alin-tara pipatbo nai jaw liakkhaibo jaojiu, khatdi rujiu pipatbo riga khai sanjiu 
pipatlo. 

Kapuang Ngeega Kadkhai Rabo 
(Lev 23.33-44) 

12 Chahiu chinniagu jengriu mangiu naise kahum raleng wang aruanglo. RAPIU tu 
chakhuang thiujiu haibo ngeese jeng chinnia changam kam makjiu changilo. 

13Haibogu raithubo naise katiu pipatbose RAPIU khuga pipatlo, parimse pakhuga 
kimme: matomchipoi kariu sum, midangchi nia khatdi takum khat tang mibo 
mily kariu madai, pakhiangna jamra makrabo-e. 

14Kabuibo alin-tara kadpatbogu takisa jalubo takhui: matomchi hinagu taju sum 
sum, midangchi hinagu taju nia nia; 

15khatdi mily hinagu taju khat khat, pageng bambo jaw liakkhaibo jaojiu 
kadpatlo. 

16Midangchi khatdi nuan gu kadpatbo thiujiu kadpatlo. Haichiu kadkhaibo hai 
alin-tara kadpatbogu khatdi jaw liakkhaibo riga sanjiu kadpat rabo-e. 

17Jengniabo naise matomchipoi kariunia, midangchi nia, khatdi takum khat 
tangmibo milychi kariu madai, pakhiangna jamra makbo kadpatlo. 

18-19Haise raithubo tingmikga kadkhaibo kumjiu kakibo hina jaojiu kadpatlo. 

20Jengsumbo naise matomchipoi kariu khat, midangchi nia, khatdi milypoi 
takum khat tangmibo kariu madai, pakhiangna hai jamra makbo kadpatlo. 

21-22Haise raithubo tingmikga kadkhaibo kumjiu kakibo hina jaojiu pipatlo. 

23Jeng madaibo naise matomchipoi kariu, midangchi nia, khatdi takum khat 
tangmibo milychi kariu madai pakhiangna jamra makbo pipatlo. 

24-25Haise raithubo tingmikga kadkhaibo kumjiu kakibo hina jaojiu pipatlo. 

26Jeng mangiubo nai matomchipoi chakiu, midangchi nia, khatdi takum khat 
tangmibo milychi kariu madai, pakhiangna jamra makbo pipatlo. 

27-28Haise raithubo tingmikga kadkhaibo kumjiu kakibo hina jaojiu pipatlo. 

29Jeng charuk naise matomchipoi tachad, midangchi nia, khatdi takum khat 
tangmibo milychipoi kariu madai, pakhiangna chakhan chara habose pipatlo. 

30-31Haise raithubo tingmikga kadkhaibo kumjiu kakibo hina jaojiu pipatlo. 

32Jeng chinnia naise matomchipoi chinnia midangchi nia khatdi takum khat 
tangmibo milychipoi kariu madai, pakhiangna chakhan-chara habose pipatlo. 

33-34Haise raithubo tingmikga kadkhaibo kumjiu kakibo hina jaojiu pipatlo. 

35Jeng tachad naise kahumra wang aruanglo khatdi changam wadi kam mane. 

36Rujiu kadpatbose RAPIU khuga katiu kadpatbo thiujiu pipatlo, parimse 
pakhuga kimme: matomchipoi khat, midangchi khat khatdi takum khat 
tangmibo milychipoi chinnia, pakhiangna chakhan chara habose pipatlo. 

37-38Haise raithubo tingmikga kadkhaibo kumjiu kakibo hina jaojiu pipatlo. 

39Haidungse rujiu kadpatbo, alin-tara kadboga jaojiu pipat rabo, khatdi chakin 
thiubogu kadpatra dakkhai mibo khuang-ngeega RAPIU khuga kamkhai rabo 
lamga-e. Haise naliugu chamriat wangtang lubogu maksai chunwigu kadpatbo 
riga khaisanjiu naliuniu pipad rabo si-e. 

40Mose khuga RAPIU niu chamtan pikhaibo hinase paniu Israel maidung khuga 
dinkhai bide. 

Pariakchakbo 30 

Tasiang Siangbo Lamga Tajaidung 
1Mose niu pahangga bambo ladtidungse Israel maidung kiphiugu jupaodung 
khuga pikhai bibo-e. 

2Mai khatniu RAPIU khuga wakhat pira tasiang siangbo tingga maksai chari-
riraboga tasiang siangbo tingga, paniu pagu tasiang hai kampang makrabo-e, 
chiudi paniu kamne chiujiu dinbo pakhiangnase kamsiak rabo-e. 

3Liunamai khatniu papiu kyga lungbambo tingga paniu RAPIU khuga wakhat 
pine chiujiu tasiang siangluboga, maksai wakhat kumbo chari-ri mine chiusai, 

4paniu siangkhai mibo maksai tasiang siangkhai mibo hinase papiuniu sibo 
lamga chiulujiu sui makbo hasai, paniu kamsiak rabo-e. 

5Chiudi papiuniu sibo lamga chiulujiu sibo tasiangse wangtang makra patu 
khammi sai, paniu majaimak rabo-e. RAPIU niu patu kuakkhai birabo-e, palamra 
papiuniu patu pijiu sise kam makra kham mibo-e. 

6Chami thiumakbo npuimai khatniu tasiang siangsai, sijiu maksai wajeng 
simakjiu, maksai wakhat kumbo chari-ri mine chiulujiu, sigasu chami thiumi sai, 

7paniu tasiang siangmibo hinase pakinaniu sibo lamga chiulujiu suimakbo cham 
dinbo hasai kamsiak rabo-e. 

8Chiudi pakinaniu pagu tasiang lamse chiulujiu pijiu wangtang makra khammi 
sai patu RAPIU niu kuakkhai birabo-e. 

9Kamipui khatniu maksai tamibo maipui khatniu kamkhai mibo tasiang hinase 
khatdi wakhat kumbo chari-rine chiubo tasiang siangkhai mibo hinase 
majaisiak rabo-e. 

10Chami thiumibo npuimai khatniu tasiang khat siangsai maksai wakhat kumbo 
chari-ri mine chiujiu tasiang sianglu misai, 

11pakinaniu sibo lamse chiulujiu suimakbo dinmaksai paniu siangkhai mibo 
maksai ladriat thiukhai mibose kamsiak rabo-e. 

12Chiudi pakinaniu sibo lamga chiulujiu pi wangtang makra kham misai paniu 
sise majaimak tadi sui-e. RAPIU niu patu kuakkhai birabo-e, palamra pakinaniu 
pagu tasiangse pijiu majai makra kham mibo-e. 

13Paniu kamrabo maksai kam makrabo ladriat hinase pakinaniu suikhaira, 
suikhai makra pagu pumtan bambo-e. 

14Chiudi pakinaniu tasiang lamga chiulubo tingmik sailam suini makbo dinmak 
sai paniu siangkhai mibo maksai ladriat khaimibo hinase paniu kamsiak rabo-e. 
Sibo lamga paniu chiulubo nai gasu suini makbo lad paniu din makbo gasu 
tasiang lamse suikhai mibo-e. 

15Chiudi paniu sibo tasiangse pasai lamniu suinimakbo thiusai, tasiangse pijiu 
wangtang makbogu kasabose paniu phungrabo-e. 

16Haibo tajaidungse chami thiumakbo npuimai khatniu papiu kyga lungbambo 
tingga maksai chami thiumibo npuimai khatniu tasiang siangkhai mibo 
lamga RAPIU niu Mose khuga pikhaibo-e. 

Pariakchakbo 31 

Midia Maitu Masanbo Ri Thiubo 
1 RAPIU niu Mose khuga din-e, 

2“Midia mainiu Israel maidung khuga kamkhai mibo jengniu paliutu sajai pilo. 
Haise nangniu kamkhai lubo sailam nang shairabo-e.” 

3Sijengniu Mose niu maidung khuga din-e, “Chari thiuraleng kaden lulo, chiusai 
naliuniu Midia maitu aphenjiu khatdi paliuniu RAPIU khuga kamkhai mibo 
jengniu paliutu sajai pingao lulo. 

4Israel maigu chaphiu hina gasu npiumaidung sang khat khat chariga 
langkhailo.” 

5Haichiujiu chaphiu hina gasu npiumai sang khat khat kadalujiu chamai sang 
kariu nia charileng kaden lude. 

6Haichiujiu Mose niu charileng masanbo khatdi madan pirabo make ponbopiu 
singku Eleazar nahpiu Phinehas gu chamtan hangga, pikhai lujiu langkhaide. 

7RAPIU niu Mose khuga chamtan pikhai mibo kumjiu, paliuniu Midia maitu chari 
thiujiu paliuniu mai hinatu 

8Midia mai wangpiu khang mangiu: Evi, Rekem, Zur, Hur khatdi Reba tu jaojiu 
kamshat mide. Paliuniu Beor nahpiu Balaam tudi kamshat mide. 

9Israel maidungniu Midia maipui mainah hinatu minlujiu, paliu tom, paliu bui, 
lulujiu khatdi paliugu chakhiu-chalan pakhiangnase haphun kam lude, 

10sichiujiu paliugu namdidung khatdi paliugu rijiky hinase chami khaijiu ruthon 
mide. 

11Paliuniu haphun lubo, kavang maidung nai khaorui hinase lulujiu, 

12Jericho gasu Jordan genlam Moab maigu taningdih rijikyga bambo Mose nai 
Eleazar khatdi Israel mai khuga phungwangde. 

Riphenmai Malan Wangbo 
13Mose, Eleazar khatdi paliugu jupaodung siniu riphen maidungtu sundao 
raleng padde. 

14Riphen maigu kadimai khatdi paliugu siambi mai khatdi munran maidung, 
khatdi chari gasu malanwang maidungtu Mose niu palung pomde. 

15Paniu paliu khuga maniu-e, “Nde kamjiu npuimaidung haitu pijiu ringkhai 
jiulo? 

16Haibo puidungniu Balaam ladtu phungjiu Peor ga maidungtu pijiu RAPIU kadin 
piumak khaimibo situ maning taolo. Haisiniu RAPIU maidung riga chararen 
kasabo phungwang khaide. 

17Haichiujiu tuhoira npui-npiu thiukhai mibo npiu mainah khatdi, maipui hinatu 
kamshat milo, 

18chiudi liuchangpui thiujiu bambo liunamai nai liutingmai hinatura naliuleng 
lumilo. 

19Tuhoira maitu kamshatmi mai maksai kashaibo phawtu niami maidung 
pakhiangnase rijiky lenlam jeng chinnia bamra mide. Jeng sumbo nai khatdi jeng 
chinniabo nai naliu khatdi naliuniu haphun lubo maipuidungtu kam masan 
khaibo tien thiululo. 

20Naliuniu naliugu chafai tani khatdi chamiginiu, kami giuniu maksai tasingniu 
kamlubo mania pakhiangnase kam masan rabo-e,” 

21Singku Eleazar niu charibam gasu malanwang mai khuga din-e, 
“Haidungse RAPIU niu Mose khuga pikhai mibo tajaidung si-e. 

22-23Rumak rabo mania hina, chiubora kachia, rangkang, tanaagi chagibung, 
maksai chagipek, hai chami gasu hamlujiu kam masan rabo-e. Mania hinase kam 
masan khairabo duiniu kam masan rabo-e. 

24Jeng chinniabo naise naliu faini katha mirabo-e; sigasu naliu hai tajai saisuijiu 
masan mirabo-e khatdi rijiky lungga ngutra suikhai mirabo-e.” 

Chari Gasu Haphunlubo Mania Njanbo 
25 RAPIU niu Mose khuga din-e, 

26“Eleazar nanai khatdi nanai maigu jupaodung aruanglujiu, sutlubo mania hina 
kavang maidung khatdi khaorui hina jaojiu pariak chak rabo-e. 

27Pa njan nia thiujiu macham njanpad lujiu, pah njan khatniu riphenmaidung 
leng khatdi pah njan khatniu nammaidung leng thiujiu pilo. 

28Riphenmaidung dam gasu minwang maidung kai mangiu hinagu khangkhat-
khat, khatdi sise nai ncham gapjiu matomgu, qonniamgu milygu khatdi 
kamigu RAPIU leng ramkha thiujiu lupad milo. 

29Haidungse RAPIU khuga nkiubo pipadbo thiujiu singku Eleazar khuga pikhai 
milo. 

30Maidungleng pikhai mibo dam gasu, minwang maidung ringiu hina gasu 
khangkhat-khat, khatdi sikum gapjiu matomgu, qonniamgu milygu khatdi 
kamigu thiujiu RAPIU gu Mathenky khuanjiu bambo Levi mai khuga pikhai milo.” 

31Mose nai Eleazar niu RAPIU gu chamtanse majaide. 

32-35Pahangga bambose riphen mainiu paliuleng bailu mibo riga sanjiu haphun 
lubodung si-e: mily nai kami siniu 675,000, matom kabui niu 72,000, qonniam 
siniu 61,000, khatdi liuchangmai siniu 32,000 ye. 

36-40Riphen maidung paphan khat damniu mily nai kami siniu 337,500 ye. sigasu 
675 niu RAPIU gu ramkha-e. Riphen maidung leng matom kabui 36,000 ye sigasu, 
72 ra RAPIU gu ramkha-e; riphen maidung leng qonniam 30,500 gasu, 61 
ra RAPIU gu ramkha-e; khatdi riphen maidung leng liuchangpui 16,000 gasu 32 
ra RAPIU gu ramkha-e. 

41Haichiujiu Mose niu ramkhase RAPIU khuga nkiubo kapad thiujiu, RAPIU niu 
chamtan khaibo saisuijiu, Eleazar khuga pikhaide. 

42-46Nammaigu damse riphenmaigu damnai nchamme: mily nai kaminiu 
337,500, matom kabuiniu 36,000, qonniamniu 30,500, khatdi liuchangmai siniu 
16,000 ye. 

47Haibo damgasu Mose niu minwang maidung nai khaorui ringngiu hinagu khat 
khat khoilujiu RAPIU gu chamtan saisuijiu, RAPIU gu Mathenky khuanjiu bambo 
Levi mai khuga pikhaide. 

48Siga riphen maigu katheng-kadi thiumai munranpiudung siniu Mose khuga 
tadlujiu, 

49Haichiu madukhaide, “Paohubo, aliuniu aliu hangga bambo riphen maidungtu 
pariak chakde sichiujiu mai khatnadi kahabo thiumakge. 

50Haijengniu aliuniu kachia tiu-taa npomkhap, gakhap, njungkhap, nkhaina, 
khatdi tatiu-tataa khoilubose phungwang kin-e. Aliuniu haise RAPIU khuga aliu 
ringting pikhaibo thiujiu aliutu gukhaira pikhaibo-e,” 

51Mose nai Eleazar niu sibo kachiagu, tatiu-tataa pakhiangnase lukhaide. 

52Chakampaodunggu pipatbo pakhiangnase paridniu taju kai nia kumbo-e. 

53Chakampaodung makbo maidungniu khoilubo sira paliuleng bailu mide. 

54Haichiujiu Mose nai Eleazar niu Israel maidungtu Rapiu niu gukhaira, kachiase 
Mathenky lungga phungwang khai mide. 

Pariakchakbo 32 

Jordan Gu Tingbanglam Bambo Chaphiudung 
(Taj 3.12-22) 

1Reuben nai Gad kiphiugu matom-kabui kengkha bamdi-e. Panai kymainiu Jazer 
nai Gilead ram hai matom kabui leng dejiukha wiralo chiubo ngaoluboga, 

2panainiu Mose nai Eleazar, khatdi kakibo panai maigu jupaodung khuga 
tadlujiu din-e, 

3-4“Haibo luongriang hai RAPIU niu Israel maitu pijiu lungkham mira nkhakhai 
mibo jengniu Ataroth, Dibon, Jazer, Nimrah, Heshbon, Elealeh, Sibmah, Nebo 
khatdi Beon namdunggu charam hai matom kabuidung leng wibo ramme khatdi 
aliugu matom kabuidung kengjiu bamme. 

5Chalung sajiu haibo kadih hai aliugu mania thiumira pikhailo, sichiujiu aliutu 
pijiu Jordan giu kenjiu khatdi siga pi lungkhai tulo.” 

6Mose niu paokakge, “Naliu kamai kakibo Israel maidungniu charilam 
tadmiboga naliuniu haiga bammi nijiuma? 

7Naliuniu dekumkha hujiu Israel mainiu Jordan kenlujiu RAPIU niu paliutu 
pikhaibo ramlam tadrabo gasu kam nkhin raleng matan bamjiulo? 

8Haise naliu piudungtu Kadesh Barnea gasu langpadjiu charamse phiupad 
raleng kambo tingga kamkhai mibo side. 

9Paliuniu Eshcol tangbo tadmeng lujiu charamse ngaolude, chiudi paliu malan 
wangbo tingga, RAPIU niu pikhaibo ramga maidungniu ngutrabo gasu paliuniu 
maidung lungchun kam nkhin khaide. 

10RAPIU niu sibo nai palung pomde khatdi ladriat thiude: 

11‘Paliuniu agu kadin piumakbo jengniu Iniu Abraham, Isaac khatdi Jacob khuga 
pikhaine chiujiu ladriat thiukhai mibo kadih gase Egypt ramgasu tadpat 
maidung takum makai tangmibo maksai sisuang tingmibo mai khat niudi siga 
ngutlakge chiujiu Iniu siangkhaide.’ 

12Haise Keni mai Jephunneh nahpiu Caleb nai Nun nahpiu Joshua makbo kakibo 
mai hina jaokhai mibode; panaira RAPIU kadin piujiu lungkhai mibo-e. 

13RAPIU niu maidungtu palung pomjiu khatdi patu pijiu kimkhai makbo kentu 
pishai loimak then paliutu pijiu ramjingga takum atai tadron khai mibode. 

14Chiujiu tuhoira naliuniu naliu piumai lunlung luijiu nuan phungbo kasanbo 
kaikiktu puilujiu Israel maidung riga RAPIU gu lungpom kasabose piwang lanra 
leng kamjiu bamme. 

15Naliu Reuben nai Gad maidungniu tuhoi pasai suini makge sai paniu haibo 
maidung pakhiangnatu pijiu ramjingga phudkhai lan birabo-e, khatdi paliutu 
kam maharabo lamga naliuniu parid phungrabo-e.” 

16Paliuniu Mose khuga khengjiu haichiu din-e, “Raiboga, aliutu pijiu haiga aliugu 
mily leng tatuky khatdi aliuniu nbekhai raleng charireng wibo namdidung pijiu 
thiukhaira suikhailo. 

17Sigasu aliuniu kakibo aliu kamai Israel maidungtu majanglujiu chari thiura 
tadrabo-e khatdi paliuniu lungrabo kadih gase paliuniu lungkham lumak then 
asunjiu hane. Haichiubo lunggase aliuniu nbe khaira maidungse haibo charireng 
kawibo namdidung lungga lunglujiu, haibo ram gasu shairabo gasu nbai lune. 

18Israel maidung pakhiangnaniu paliuleng thiujiu lungrabo bamgase lungmak 
thenna aliu kylam malanwang lakge. 

19Jordan gen khatlam aliuniu paliugu kadih bam khatnadi aliugu thiujiu lumi 
lakge, palamra aliuniu aliu damse haibo Jordan gu naimik padlam daomide. 

20Mose niu paokakge, “Naliuniu dinbambose pachang siakge sai, 
haiga RAPIU masuangga chari thiuraleng tadra kaden sulo. 

21Chari thiurabo naliu mai pakhiangnase Jordan kenlujiu khatdi RAPIU gu 
chamtan hangga bamlujiu paliutu kamkaolu makthenna, 

22sichiujiu kadihse lumak thenna aliu mikre maidungtu chari thiurabo-e. Sibo 
sailamniu, naliu malanwang rabo-e, palamra naliuniu naliu RAPIU nai naliu 
kamai Israel maidung khuga kamkhai kabuibose kamlu mibo-e. Sigasu Jordan 
giu naimik padlamgu kadihse naliugu mine chiubose RAPIU niu suikhai rabo-e. 

23Chiudi naliuniu naliugu ladriat majai maksai, naliuniu RAPIU tu suimakjiu nuan 
kamjiu bambo-e chiubose Iniu naliutu kachan khaibo-e. Sibo lamga wadi kamrao 
tulo; naliu maoleng sajai pirabo-e. 

24Haijengniu naliugu namdidung khatdi naliugu milydung leng nbaiky thiulo, 
chiudi naliuniu ladriat thiukhai mibose kamlulo!” 

25Gad nai Reuben maidung niu din-e, “Paohubo, nagu chamtan saisuijiu aliuniu 
kamrabo-e. 

26Aliu naodung nai aliu nahdung khatdi aliugu matom kabui sigasu milydungra 
haibo Gilead namdi lungga bamne. 

27Chiudi aliu mai hina RAPIU gu chamtan hangga chari thiura kadenjiu bamme. 
Aliu Jordan kenpadjiu nangniu dinmibo kumgapjiu chari thiune.” 

28 Haijengniu Mose niu haibo chamtandungse Eleazar, Joshua khatdi kakibo 
Israel maidung khuga pikhai bide. 

29Gad nai Reuben maidungniu Jordan kenlujiu RAPIU gu chamtan hangga chari 
thiura kadensai khatdi paliugu nkha don gasu naliuniu kadih situ ngamlusai 
Gilead ramse paliugu mania thiumira paliu khuga pikhai bilo. 

30Chiudi paliuniu Jordan kenmak lujiu khatdi naliutu majang lujiu chari thiura 
tadmak sai naliu kumjiu, Canaan kadih ga paliu damse lurabo-e.” 

31Gad mai nai Reuben mainiu kenkakge, “Paohubo, RAPIU niu chamtan pikhaibo 
kumjiu aliuniu kamsiak rabo-e. 

32Pagu ladriat hanggasu aliuniu Canaan kadih kenpad rabo-e, khatdi charibamga 
ngutrabo-e, chiusai haibo Jordan tingbanglam bambo aliugu chakhiu-chalan 
haise aliuniu daolan lubui-e. 



310 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

33Haichiujiu Mose niu Amor maigu chawangpiu Sihon nai Bashan gu chawang 
Og kadih pakhiangnase, paliu wonjengga bambo namdakdung nai namdidungse 
jaojiu Gad nai Reuben kiphiu mai khuga khatdi Manasseh mai kiphiu paphan 
khat mai khuga njan khai bide. 

34Gad kiphiuniu Dibon, Ataroth, Aroer, 

35Ataroth Shophan, Jazer, Jogbehah, 

36Beth Nimrah khatdi Beth Haran katangbo namdakgu karengse thiukhai lande. 

37Reuben gu kiphiuniu Heshbon, Elealeh, Kiriathaim, 

38Nebo, Baal Meon (haibo zanse kali mide), khatdi Shibmah thiukhai lande. 
Paliuniu thiukhai lanbo namdakdungse kasanbo zan mathak khaide. 

39Manasseh nahpiu Machir kiriang mainiu Gilead maitu chari thiujiu lungkham 
lude, khatdi siga lungbambo Amor maitu hathon mide. 

40Haijengniu Mose niu Gilead hai Machir kiriang maileng, pikhai mide khatdi 
paliuniu siga lung mide. 

41Manasseh kiphiu Jair niu nam kasiatu chari thiulujiu “Jair namdung” chiujiu 
kukhaide. 

42Nobah niu Kenath tu chari thiujiu sibogu namdungse lulude khatdi paniu sibo 
zanse, pazan champonjiu Nobah chiujiu mathak khaide. 

Pariakchakbo 33 

Egypt Gasu Moab Ga Tadbo Tabin 
1Pahangga bambo hai Israel mainiu Egypt kadih phutlujiu paliugu chaphiu 
saisuijiu Mose nai Aaron gu jupao hangga paliu rijiky thiukhaibo bamdung zanse 
lenkhaibo-e. 

2RAPIU gu chamtan saisuijiu Mose niu paliu rijiky thiukhaibo bam machangna 
sibo bam zanse raokhaide. 

3Kenpadbo Ngee raithubo nai sailam, takumgu karaibo hiugu jengriu mangiu 
kiubo nai Israel maidungniu Egypt kadih phutmide. Egypt dihga RAPIU niu 
kamshat mibo naraibodungtu nphumjiu bambose paliuniu ngao masanlujiu, 

4RAPIU niu gukhaibo jengniu paliu Rameses namdi phutmide. Haichiu 
kamkhaibo gasu RAPIU pahai Egypt radung suang tan nkiu-e chiubose lenkhai 
mibode. 

5Israel maidungniu Rameses phutlujiu khatdi Sukkoth ga rijiky thiukhaide. 

6Paliugu pachalibo rijiky hai ramjing mungga bambo Etham ga-e. 

7Haigasu paliuniu Baal Zephon gu naimik padlam, Pi Hahiroth ga malan wangjiu 
khatdi Migdol mungga rijiky thiukhaide. 

8Paliuniu Pi Hahiroth phutlujiu khatdi Hengbo Duipui tangbo kenlujiu, Shur gu 
ramjingga wangde; jengsum tadpat lubo sainiu paliu Marah ga rijiky thiukhaide. 

9Sigasu paliu Elim ga tadjiu siga rijiky thiukhaide, palamra sibo bamga duipin 
kariu nia khatdi kadanbang riak chinnia bamniu-e. 

10Paliuniu Elim phutlujiu khatdi Suez gu Ajaibek mungga rijiky thiukhaide. 

11Paliugu pachalibo rijikyniu Sin ramjing lungga-e. 

12Sigasu paliuniu Dophkah ga rijiky thiukhaide, 

13khatdi haibo sai Alush ga thiukhaide. 

14Pachali ga paliu sakra tadui hadibo Riphidim ga si-e. 

15-37Riphidim gasu Hor Luongga paliuniu pahangga bambo bamdungga rijiky 
thiukhaide: Sinai Ramjingga, Kibroth Hattaavah (maksai “Patiuni sabo 
maidunggu Charawbam”), Hezeroth, Rithmah, Rimmon, Perez, Libnah, Rissah, 
Kehelathah, Shepher Luong, Haradah, Makheloth, Tihath, Terah, Mithkah, 
Hashmonah, Moseroth, Bene Jaakan, Hor Haggigad, Jotbathah, Abronah, 
Eziongeber, Zin gu ramjing (sisera, Kadesh), khatdi Edom kadih taiga bambo, 
Hor Luong ga, paliu rijiky hai thiukhai-e. 

38-39  RAPIU gu chamtan gasu singku Aaron niu Hor Luong ga khangde. Pagu 
takum 123 tingga Israel maidungniu Egypt kadih phutlubo sai takum atai gu 
chahiu mangiugu raithubo tingmik nai pah shaimide. 

40 Canaan gu duimilam bambo Arad gu chawang niu Israel maidung wangkinne 
chiubo chiulude. 

41-49Hor Luong gasu Moab gu taningdih tangbo lungga Israel maidungniu 
pahangga bambo bamdung gase paliugu rijiky thiukhaide: Zalmonah, Punon, 
Oboth, Moab luongriang lungga ha nchum mibo Abarim, Dibon, Gad, Almon 
Diblathaim, Nebo Luong mungga bambo Abarim luongdung khatdi Jericho gasu 
Jordan giu kenjiu Beth Jeshimoth nai Acacia Ramjeng kakga bambo Moab gu 
taningdih dungsi-e. 

Jordan Kenpadbo Suangga Ladti Khaibo 
50Jericho gasu Jordan kenjiu Moab gu taningdihga RAPIU niu Mose khuga 

51pahangga bambo ladtidungse Israel maidung leng pikhai bide: “Naliuniu 
Canaan kadihga ngutra Jordan kenbo tingga, 

52sibo ramga lungjiu bambo maidung pakhiangnatu hathon mirabo-e. Paliutu 
khatdi chaginiu kambo charamengdung khatdi paliugu kahumbo bamdung 
pakhiangnase naliuniu kam mahakam milo. 

53Charamse lulujiu sibo lungga lungmilo, palamra Iniu naliu khuga sise 
pikhaibo-e. 

54Charam hai kiphiudung nai chakiriang tam-tambo ruangga taden thonjiu, 
kadibo kiriangga kadibo damse, katibo kiriangga katibo damse njankhai bilo. 

55Chiudi naliuniu sibo ramlungga lungjiu bambo maidungtu hathonmi maksai 
saokhai diakbo maidung siniu naliu mikga kara bambo khatdi naliu lep-ga tathu 
dokbose kumjiu paliuniu naliutu kam kabuak rabo-e, khatdi paliuniu naliutu 
atungsu rabo-e. 

56Paliutu naliuniu hathonmi maksai, Iniu paliutu kam mahamira maningbo 
kumjiu naliutu kam mahami rabo-e.” 

Pariakchakbo 34 

Kadih Gu Ramrai 
1-2 RAPIU niu Mose khuga, pahangga bambo ladtikhaibose Israel maidung leng 
pikhai bide; “Iniu naliu khuga pikhai rabo ram Canaan ga naliu ngutbo tingga 
naliu ram luongrianggu ramrai haise pahangga bambo kumrabo-e. 

3Duimi lamgu ramrai haise Zin ramjing gasu sujiu Edom ramrai saisui rabo-e. 
Haise naimik padlamsu Kashaibo Duipui gu nhang lam gu kaloibo katang rabo-
e. 

4Chiusai sise nhanglam mari wanglanjiu, Akrabbim Pass lam kenjiu khatdi Zin 
kenjiu tingrun lam Kadesh Barnea tangbo-e. Sigasu duiruak-tingpi lamsu Hazor 
Addar lam khatdi Azmon tangbo marikhaijiu bamrabo-e. 

5Sigasu Egypt gu ramjeng lamsu khatdi Mediterranean gu kaloibo tangbo hainiu 
thiurabo-e. 

6“Tingnu lamgu ramrai siniu Mediterranean Duipui si-e. 

7“Duiruak gu ramrainiu Mediterranean gasu Hor Luong tangboga pariang 
thiujiu surabo-e 

8khatdi sibo bam gasu Hamath Pass padrabo-e. Siseniu haichiu judjiu Zedad 

9khatdi Ziphron tangjiu Hazor Enan ga loikhai rabo-e. 

10“Tingbang lamgu ramrai siniu Hazor Enan gasu Shepham tangbo pariang 
thiujiu surabo-e. 

11Sigasu hanglam, Harbel lam tadkiujiu, Ain gu tingbanglam, khatdi maluong 
poidung rilam Galilee Ajai gu tingbang lamgu pabek rilam, 

12sigasu hanglam Jordan Giu saisuijiu Kashaibo Duipui tangbo-e. “Haise naliu gu 
ramrai madai si-e.” 

13  Haichiujiu Mose niu Israel maidung khuga din-e, “Haibo kadihse naliuniu 
taden thonlujiu lurabo-e, RAPIU niu chaphiu chakiu paphan leng pikhai mibo 
kadih-e. 

14Reuben nai Gad khatdi Manasseh mai tingbang lamgu pah nphan gu 
kiphiudungniu, paliugu kikhundung saisuijiu 

15Jericho sailam bambo Jordan gu naimik padlamse njan lujiu lumibo-e.” 

Kadih Njan Raleng Jupaodungniu Parid Phungbo 
16 RAPIU niu Mose khuga din-e, 

17“Singku Eleazar nai Nun nahpiu Joshua niu maidung leng kadih hai njankhai 
rabo-e. 

18Sise ka-njanboga maidungtu nkha raleng chaphiu hina gasu jupao khangkhat 
khat kadalulo.” 

19-28Haibo maidungse RAPIU niu kadalubo maidung-e; 

Chaphiu Jupao 

Judah Jephunneh nahpiu Caleb 

Simeon Ammihud nahpiu Shelumiel 

Benjamin Chislon nahpiu Elidad 

Dan Jogli nahpiu Bukki 

Manasseh Ephod nahpiu Hanniel 

Ephraim Shiphtan nahpiu Kemuel 

Zebulun Parnach nahpiu Elizaphan 

Issachar Azzan nahpiu Paltiel 

Asher Shelomi nahpiu Ahihud 

Naphtali Ammihud nahpiu Padahel 

29Haibo maidung situ Israel maidung leng Canaan dih njanboga RAPIU niu parid 
pikhai mibo-e. 

Pariakchakbo 35 

Levi Kiphiuleng Pikhaibo Namdidung 
1 Jericho gasu Jordan kenpadbo Moab gu taningdihga RAPIU niu Mose khuga din-
e, 

2“Israel mainiu daolubo kadih gasu Levi mai lungrabo leng, khatdi namdidunggu 
wonjengga matom-kabui tagi raleng pibilo chiujiu Israel mai khuga dinbilo. 

3Haibo namdidungse Levi maileng thiurabo-e, khatdi paliuniu siga lungrabo-e. 
Chakhao tiutek ram siniu paliu tom, paliu bui khatdi kakibo khaoring leng 
thiurabo-e. 

4Chakhao tiutek ram hai namdigu rengbang gasu kadihgu pake madai hinaga 
gaphek 450 dirabo-e. 

5Haichiujiu haibo kadihgu pake thiujiu pakhiangna gaphek 900 padjiu namdi 
siniu n-gangga bamrabo-e. 

6Naliuniu Levi maileng nbaigu namdi charuk pirabo-e, siga Israel mai khat 
kumboniu wa kammaojiu chamaitu gimisai paniu ringlura marikhai rabo leng-
e. Haibo riga sanjiu, kakibo namdidung atai nia, 

7chakhao tatek jaojiu pakhiangna atai tachad, paliuleng pikhai bilo. 

8Levi maigu namdidung hai chaphiu hinagu thiujiu charam det saisuijiu machak 
rabo-e.” 

Nbekhai Rabo Namdidung 
(Taj 19.1-13; Jos 20.1-9) 

9-10  RAPIU niu Israel mai khuga haichiu dinra Mose tu dinkhai bide: “Naliuniu 
Jordan giu kenlujiu khatdi Canaan kadihga ngutboga, 

11Israel mai khat kumboniu kammaojiu mai khattu kamshat misai, shairabo 
gasu marilu raleng naliuniu nbaigu namdidung kadarabo-e. 

12Sibo bamgasu pahai chakhum ruirabo shai mibo kiriang gasu marilubo sui-e. 
Mai khat hainiu chamaitu kamshat mine chiubo lad hai charuangga ladjanthiu 
makjiu patu kamshat makrabo-e, 

13Namdi charuk kadalulo, 

14sumniu Jordan tingbanglam khatdi sumniu Canaan kadih lungga. 

15Haisiniu Israel maidung khatdi sangdiu maidung leng pawan khatleng maksai 
tingtheng leng thiujiu lungbam maidunggu nbaibo namdidung thiurabo-e. Mai 
khatniu mai khattu kammaojiu kamshat misai haibo nam ruangga pabam khatga 
wangjiu marilu bui-e. 

16-18“Wakhat kamjiu, mai khatniu maitu kamshat raleng chagi maksai tatu 
maksai tasing thinsai, pahai chamai gibo gu chamao chameng bambo-e patu 
kamshat mirabo-e. 

19Shai mibo maigu nathubo kiriangmai khuga chamai gimi maitu kamshat rabo 
paridse bambo-e. Patuse adaobo tingga, kamshatmi rabo-e.” 

20“Mai khatniu kakibo maitu marengjiu khatdi patuse ponkao lujiu maksai patu 
wakhatniu rodjiu 

21maksai pabenniu kamshat misai pahai maitu kamshat mibogu chamao-
chameng bam mibo-e sichiujiu patuse kamshatmi rabo-e. Shaimibo maigu 
nathubo kiriang mainiu chamaitu gimibo maitu kamshat rabogu parid bambo-e. 
Patuse adaobo tingga, kamshatmi rabo-e. 

22Chiudi wakhat kamjiu, mai khatniu kammaojiu paniu mareng makbo mai 
khattu patuse ponkaobo gasu niuma, maksai wakhattu rodbo gasu niuma, 

23maksai wakhat kamjiu mai khatniu pagu mikre makbo mai khattu kam masara 
maning makjiu kammaojiu tatu phenbo gasu kamshat mine chiulo. 

24Haikumbo lamgara nammaidi saoniu kamshat mibolo chiubo mailam ponjiu, 
chiudi chakhum ruira phuijiu bambo shai mibo kinamai lam ponmakjiu ladjan 
thiurabo-e. 

25Nam maidungniu shai mibo kinamai gasu kam maomibo piu situ ranlura 
kamrabo-e, khatdi paniu marikhai mibo, nbaibo bam namdi gase pi bamkhai 
mira langkhai rabo-e. Sibo tingga Dibo Singku thiujiu bambo piuse shaimi 
makthenna pase siga lungjiu bamrabo-e. 

26Maitu kamshat mibo maomeng bambo piu siniu paniu marikhai mibo nbaibam 
namditu phut misai 

27khatdi shai mibo kymai siniu patu daolujiu sigasu patu kamshat misai, haibo 
chakhum ruibo hai chamai gibo tienkam makge. 

28Dibo Singku siniu shaimak thenna maitu kamshat mibo maomeng bambo 
maise nbaibam namdi gase lungjiu bamrabo-e, chiudi Dibo Singku siniu shai 
mibo sailamsu pakylam pah malan wangmibo sui-e. 

29Naliuniu lungbo bam hinaga haibo tajaidungse naliu khatdi naliu 
kaikikdungniu majai rabo-e. 

30 “Mai khattu chamai kagimai-e chiujiu madon thonkhai sai, patuse chamai 
khangnia maksai khangsum gu jengdin ngaolubo gasu ronna patuse kamshatbo 
sui-e; maitu kamshatbo mai khat gu jengdin ronnara patu kamshat suirabo 
lamga nkhakhai wi makge. 

31Chamai kamshatbo maitu gimi rabo-e. Haibo ladjantu rangkang pijiu pah 
ringam lulakge. 

32Mai khatniu nbaibamga paktad misai, Dibo Singku shai makthen patuse pijiu 
paky lam malan wangra rangkang pijiu suikhai tulo. 

33Naliuniu haise kamsai, naliuniu lungjiu bambo dih situ kam tania mibo-e. 
Maitu kamshatbose kadihtu kam tania mibo-e, khatdi maitu kamshat mibo piutu 

kamshat miboniu makjiu kadih haitu tajai saisuijiu kam masanra wadi npui ha-
e. 

34Naliuniu lungjiu bambo dihtu kam tania mane, palamra I hai RAPIU si-e, khatdi 
I hai Israel maidung ruangga lungjiu bambo-e.” 

Pariakchakbo 36 

Chami Thiumibo Puigu Kalek Lubo 
1Gilead kiriangga bambo kikhun gu papee thiumai, Machir nahpiu khatdi Joseph 
nahpiu Manasseh tahniu, Mose khatdi kakibo jupaodung khuga tadde. 

2Paliuniu din-e, “Kadihse taden thonjiu Israel maidung khuga njan 
khaibira RAPIU niu naliu khuga chamtan pikhaibo-e. Paniu aliu singna 
Zelophehad gu kalekse panahpui khuga pikhaira chamtan sidi pikhaibo-e. 

3Chiudi maning khailo, paliuniu katambo chaphiu mai khuga chami thiusai, 
paliugu kalekse ui napiugu chaphiugu thiujiu bammi rabo-e, khatdi aliu khuga 
njan khai mibo pakhiangnase kasia kam nkhinmi rabo-e. 

4Kalankhaibogu Takumga, mania hina jonmibose papao khuga malan khaibo 
tingga, Zelophehad nahpuidunggu kalekse paliuniu chami thiukhai mibo 
kiphiuga tingthengjiu khaisan mirabo-e khatdi aliugu chaphiuga hami rabo-e.” 

5Sijengniu Mose niu RAPIU khugasu wangbo pahangga bambo chamtan hai Israel 
maidung khuga pikhai bide. Paniu din-e, “Manasseh kiphiu mainiu dinbose maji-
e, 

6siniu haichiujiu Zelophehad nahpuidungniu chami thiunibo mai khuga thiubo 
sui-e chiujiu RAPIU niu din-e, chiudi paliugu chaphiu lungga ronna rabo-e. 

7Israel mai hinagu kalekse pagu-gu chaphiuga khat thiujiu bamrabo-e. 

8Israel mai kiphiuga kalek lubo npuimai hinaniu paliu kiphiumai khatga chami 
thiukhai rabo-e. Haichiubo jaigasu Israel mai hinaniu paliu paopeh dunggu 
kalekse lurabo-e, 

9khatdi kalekse chaphiu khat gasu chaphiu khatga lukhai mak rabo-e. Chaphiu 
hinaniu pagu-gu kalekse lujiu bamrabo-e.” 

10-11Haichiujiu RAPIU niu Mose khuga chamtan pikhai mibo kumjiu Zelophehad 
nahpuidung, Mahlah, Tirzah, Hoglah, Milcah khatdi Noah niu kamde khatdi 
paliuniu paliu kiriangmai khuga lung-e. 

12Paliuniu paliu kiriang lungga Joseph nahpiu Manasseh gu chaphiuga chami 
thiu khaide, sichiujiu paliu piugu chaphiuga paliugu kalekse bamjudle. 

13Haibo tacheng tajaidungse RAPIU niu Israel maidung leng Mose khuga Jericho 
gasu Jordan Giu kenjiu Moab gu taningdih gasu pikhaide. 

  



317 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

Niabotajai 

Niabotajai 1 

Pisikhairaibo 
1Jordan Giuki tingbanglam ramjingga paliuniu bambo lon Israel maidung khuga 
Mose niu dinkhaibo chamse haibo ariakkhuangga bambo-e. Paran namdakniu 
khatlam, khatdi kakibo khatlam Tophel, Laban, Hazeroth, khatdi Dizahab chiujiu 
bambo kakki Jordan Ramjeng mungga bambo Suph ga paliu bamme. 

2(Edom gu maluang npui Sinai Luong gasu Kadesh Barnea lam tadbo hai jengriu-
je khat ngutle). 

3Paliuniu Egypt phutjiu tadpat lubosai takum ataibogu chahiu kariu 
khatkiubogu naimikpui raithubo nai paliu khuga dinkhaira RAPIU niu pakhuga 
chamtan pibo hinase Mose niu paliu khuga dinkhaide. 

4Haise RAPIU niu Amor maigu Chawang Sihon, Heshbon gu namdiga 
mawangbopiu, khatdi Bashan gu Chawang Og, khatdi Ashtaroth namdigu 
mawangpiu Edrei tu chiujiu ngamlubo saiga-e. 

5Haise Israel maidungniu Moab kadih Jordan giuky tingbanglam bambo lon 
Mose niu Tingwang gu tacheng-tajai din masanjiu katikhaibo-e. Paniu din-e, 

6“Aliuniu Sinai Luongga bambo lon, aliu RAPIU Tingwang niu aliu khuga dinkhai-
e, Naliuniu haibo maluangga bam mathengju mide. 

7Rijiky kampang lujiu tadpat sulo. Amor maigu maluongram tangbo khatdi sibo 
luongriang kamaguibo tangbo Jordan Ramjeng, maluongram khatdi pabekki 
bambo dih katang khatdi tingrun lam, khatdi Mediterranean munglam tadlo. 
Canaan kadih katang khatdi Lebanon Luong tadkenjiu kadibo Euphrate Giuki 
katangbo tadlo. 

8Haibo kadih pakhiangna, RAPIU, Iniu naliu pao-pehmai Abraham, Isaac khatdi 
Jacob khatdi paliu kaikiktu piraleng ladriat thiukhai mibo-e. Siga tadjiu lungmi 
sulo.” 

Mose Niu Ladjanmaitu Kadakhaibo 
(Tad 18.13-27) 

9Mose niu maidung khuga din-e, “Sinai Luongga aliuniu bambo wan, Iniu naliu 
khuga dinmibo-e, ‘Naliutu majang tadbogu paripse alengra chariuju mibo-e. I 
aronna majang ngamlak mibo-e. 

10Naliu RAPIU Tingwang niu naliutu dam mawi khaijiu tingpukga bambo 
chagandung kum mide. 

11Naliu pao-pehmai RAPIU Tingwang paniu ladriat thiukhai mibo kumjiu, naliutu 
pi chamai sang-sang nkiu khangjiu, naliutu pi lungwi khang khaibo thiumilo! 

12Chiudi dechiujiu I aronna naliu kakga tathu chara kapadbo tiak madio ngamlu 
ralo? 

13Naliu kiphiu hinaga ningtingbo mai, kasibo mai, khatdi wasi masanbo mai 
kadapadlo, naliutu phuira Iniu paliutu changam malin khaine. 

14Khatdi haise kamraleng wide chiujiu naliu suikhai-e. 

15Sijeng gasu naliu kiphiu dungga naliuniu kadapadbo ningtingmai khatdi wasi 
masanmai jupao dungtu Iniu lukhaijiu, naliutu akhiraleng Iniu paliutu pikhaide. 
Khangsia mainiu chamai sangtu, khangsia mainiu chamai kaitu, khangsia mainiu 
chamai ringiutu, khatdi khangsia mainiu chamai kariutu chiujiu akhirabo-e. 
Kiphiudung hinaga kakibo chakampaodung tudi Iniu kada khaide. 

16“Sibo tingga Iniu paliutu ladpi khaide, “Naliu ruangga tathu-chara kapadbo 
hina nking mawilo. Siga naliu mai tudi, sangdiumai tudi tathu tiakboga phui 
ncham ramlo. 

17Mai khat tudi chamiu mareng thiumane, khang mathiutu ladjan thiu 
machamlo, pase sao-sao kummai thiubamdi, mai khattudi pingmane, delosai 
naliuniu tiak khaibibo hinase Tingwang khuganiu wangbo-e. Chiudi tathu-chara 
kasiaga tiakngam lakbo bam misai, akhuga phungwanglo, Iniu tiak masan khai 
bine.’ 

18Haichiu kam bamboga, naliu kamrabo siam hina Iniu naliutu ladtikhai bine. 

Kadesh Barnea Gasu Chakhumpao Maidungtu Langkhailo 
(Par 13.1-33) 

19“Aliu RAPIU Tingwang niu aliutu chamtan pibose aliuniu kamne. Aliuniu Sinai 
Luong phutlujiu Amor maigu maluang kadibo kapingboniu phuibo ramjing 
tadkenjiu wang-e. Aliuniu Kadesh Barnea ga wangtang lubo wan-ga, 

20-21Iniu din-e, ‘Phuilo, uiga bamme. Paniu chamtan pikhaibo kumjiu wang siga 
lungmi sulo, wadi manang mane maksai pingmane. Tuhoira naliuniu Amor 
maigu maluongram wangtang mide, haise aliu pao-pehmai Rawang, 
aliu RAPIU Tingwang niu aliutu pikhaibo-e.’ 

22“Chiudi naliuniu akhuga wanglujiu, ‘khangsia maitu mahin pijiu kadih phui 
masuangra, chiujiu simainiu npui khatdi namdi phuirai lujiu aliu khuga 
chakhum paowang lanra langkhailo,’ chiujiu din-e. 

23“Haise wine chiujiu Iniu suikhaijiu, chaphiu khat ganiu chamai khat-khat 
chiujiu khang kariu niakiutu kadakhaide. 

24Paliuniu maluongram tadjiu Eshcol Ramjeng katang mengtangjiu charamse 
tadronjiu ajan khaide. 

25Paliuniu malan wangboga paliuniu siga daolubo charasy phungwang-e, 
khatdi RAPIU Tingwang niu aliuleng pikhaibo kadihse wi-e chiujiu paokhaide. 

26 Chiudi naliuniu naliu RAPIU, naliu Rawang gu chamtan suita mide, chiujiu 
naliuniu sibo kadihga ngutkhai makge. 

27Naliuniu ladtumjiu khatniu khat khuga din-e, ‘RAPIU niu aliutu mareng-e. Amor 
maidung ben ga aliutu pikhaijiu paliuniu aliutu kamshat raleng paniu aliutu 
Egypt gasu majang npadbo-e. 

28Dejengniu aliu siga tadralo? Mai ping-e. Aliuniu lang masuang khaimi mainiu 
siga lungbam maira aliu suang tandiang-e khatdi aliu suang paliu khao theng-di-
e. Khatdi paliugu namdidunggu chari rengse tingpuk khangtang-e chiujiu aliu 
khuga paokhai-e. Paliutu tan-hubo ngao padle!’ 

29“Chiudi Iniu dinbo-e, ‘Sibo maidungtu pingmi mane. 

30Naliu Rawang, RAPIU niu naliutu jukhai sune, khatdi paniu naliu jengniu Egypt 
mai ramjingga gukhaijiu aphenkhai bibo kumjiu gukhai bine. 

31Maipiu khatniu panahpiutu phungbo kumgapjiu, haibo bam katangbo npui 
hinaga paniu naliutu wijiu majang wang khaibibo naliuniu ngaolude. 

32Chiudi Iniu dinbo kummakjiu, naliu tuhoi katangdi RAPIU tu malum makge, 

33sichiu bamdi paniu naliu masuang tadrai lujiu pawan machang naliuniu 
bamkhai rabo bam phuibi-e. Naliutu npui lenkhaira, n-nien tingga kamuangtiang 
thiujiu khatdi nchun tingga chamitiang thiujiu majang khai-e. 

Rapiu Niu Israel Maitu Sajai Pibo 
(Par 14.20-45) 

34 “Naliuniu suimakbo haise RAPIU niu chiuboga palung pommide, khatdi paniu 
masanjiu dinlen padde, 

35‘Iniu naliu pao-pehmai khuga piraleng ladriat thiukhai mibo kadih patam 
kawibo gase, kasabo naliu ken haira mai khangkhat nadi ngutlu lakge. 

36Siga Jephunneh nahpiu Caleb ronna ngutlu rabo-e. Pahai akhuga chamchangjiu 
bamme. Paniu phuijiu ajankhai mibo bamse pakhuga khatdi patah-panahmai 
khuga Iniu pikhai rabo-e.’ 

37Naliu jengniu RAPIU niu atudi palung pomjiu din-e, ‘Mose, nang katangdi haibo 
kadihga ngutlu lakge. 

38Chiudi natu nkhapao, Nun nahpiu Joshua tu palung chap matip lura kachukhai 
bilo. Paniu Israel maidungtu majanglujiu kadihse lunggom lurabo-e. 

39“Sigasu RAPIU niu aliu mathiu khuga dinkhaide, ‘Naliu nahmaidung, kawi kasa 
simakmai naliuniu, naliugu mikremai siniu sutlu rabo-e chiujiu dinbammai 
paliutu pikhaijiu, paliuniu siga ngutlu rabo-e khatdi paliuniu kadihse lunggom 
lurabo-e. 

40Chiudi naliu haira, mariwang lujiu ramjing lamse tadkhai lanra Aqaba Zaibek 
npai lam tadkhai mide.’ 

41“Naliuniu paokakge, ‘Mose yo, aliuniu RAPIU tu suimakjiu nuan kammide. 
Chiudi tuhoira RAPIU Tingwang niu aliutu chamtan pibo kumjiu aphen surabo-
e!’ Sijengniu maluongga charithiu raleng kaden lujiu bammide. 

42“Chiudi RAPIU niu akhuga din-e, ‘Charithiu makra dinkhai bilo, palamra Iniu 
paliutu majang khai lakge, siniu mikremainiu paliutu ngam mirabo-e.’ 

43RAPIU niu dinkhaibose Iniu naliu khuga dinkhaide, chiudi naliuniu nking khai 
makge. Naliuniu patu suimakjiu naliugu wasao thiubo siniu ramluongga 
lungbammai situ charithiu sude. 

44Siga ramluongga lungbambo Amor maidungniu makhui pengpadbo kumjiu 
naliutu aphenra hapadde. Sichiujiu paliuniu naliutu Hormah hameng tangjiu 
Edom gu ramluongga naliutu ngamlude. 

45Siga naliuniu RAPIU khuga kap marungjiu nkha khaira kheng-e, chiudi paniu 
naliu khuan nkingkhai makge maksai naliu ladga palung ngutkhai makge. 

Ramjingga Bamkhaibo Takumdung 
46“Sichiu mibo gasu, aliuniu Kadesh ga pating kathengkha bamkhai mide. 

Niabotajai 2 

1 Sichiujiu kanamboga aliuniu malan npadlujiu RAPIU niu chamtan pikhaibo 
kumjiu Aqaba Zaibek mungkhen ramjing npuilam wangmide, khatdi Edom gu 
maluang ramga rontadjiu pating katheng siga aliuniu bamkhai mide. 

2“Aliuniu sibo maluang ramga rontad maha matheng mide, khatdi aliuniu 
tingpilam tadrabo mide, 

3chiujiu RAPIU niu akhuga dinkhai-e. 

4Haidungse naliutu katikhaira paniu akhuga dinkhai-e: ‘Naliu riangrui Esau 
kaikik maidungniu lungbambo, Edom gu maluang ramga tadkiu sune. Paliuniu 
naliutu nping rabo-e, 

5chiudi naliuniu paliutu chari aphen makrabo-e, palamra paliu kadih hai chakhet 
khat langga tadi naliuleng Iniu pikhai lakge. Edom kadihse Iniu Esau kaikik leng 
pikhai mibo-e. 

6Naliuniu paliu khuga katiu-kasak liutiubo sui-e. 

7“Naliuniu kambo pakhiangnaga RAPIU Tingwang niu haijiukha naliutu thoidam 
pikhaibose mangaimi mane. Naliuniu haijiukha dibo ramjingga tadron kinbo lon 
paniu naliutu phuikhai bide. Paniu takum atai naliutu majang khaijiu khatdi 
naliuleng pageng bambo hina naliuniu daolu-e. 

8“Sichiujiu aliuniu tadpatjiu Elath nai Eziongeber namdak gasu Kashaibo Duipui 
tangbo npuitu phudlujiu aliuniu tingpilam Moab lam malan khaide. 

9RAPIU niu akhuga din-e, ‘Moab maitu kam chariu mane, paliu hai Lot kaikik 
maidung-e, khatdi simaitu chari thiumane. Iniu paliuleng Ar namdi pikhai mibo-
e, paliugu kadih poinadi Iniu naliuleng pikhai lakge.’” 

10(Emim chiu kubo kiriang katanbo jatniu Ar ga lung-e. Paliu hai kakibo katanbo 
jat Anakim mai kumjiu lungka mai-e. 

11Anakim maitu kumjiu paliu tudi Rephaim chiujiu ku-e, chiudi Moab mainiura 
paliutu Emim chiujiu ku-e. 

12Hor mainiu ndara Edom ga lung-e, chiudi Esau kaikik mainiu paliutu hathon 
lujiu, paliu jattu kam maha mide, Israel maidungniu paliugu mikremaidungtu 
hathon lujiu paliutu pikhaibo kadihga lunglubo kumjiu paliudi siga lungmide). 

13“Sichiujiu RAPIU niu dinbo kumjiu aliuniu Zered Giuki kenpad mide. 

14Haibo tingga aliuniu Kadesh Barnea saodia lujiu wangbo takum samriu tachad 
tangmide. Sibo tingga aphenpum thiukinbo chakin dungra RAPIU niu dinkhaibo 
kumjiu shaikam mide. 

15Paliu mathiutu kam mahakam makthen RAPIU niu paliutu suimakjiu bamme. 

16“Paliu mathiu shaikam mibosai, 

17RAPIU niu aliu khuga din-e, 

18‘Thainai naliuniu Ar npuiki luijiu Moab kadih tadken rabo-e. 

19Sigasu naliuniu Lot kaikik, Ammon mai ramga manajiu bammi rabo-e. Paliutu 
kam chariu mane, maksai paliutu charithiu mane. Palamra paliutu pikhai mibo 
kadihse Iniu naliuleng pikhai lakge.’” 

20(Haibo kadih haitu Rephaim mai ram chiujiu ku-e. Siga kalungmai; Ammon 
mainiu paliutu Zamzummim chiujiudi ku-e. 

21Paliuniu kubose Anakim maitu nchamme. Paliu hai chamai keng-e, khatdi 
paliu hai katanbo kaikikge. Chiudi Ammon mainiu paliu ram lulujiu lungmi 
raleng RAPIU niu paliutu kam maha mide. 

22Sikum gapjiu Esau kaikik Edom kadihga lungbo maidung lengdi RAPIU niu 
kamkhaide. Edom mainiu paliu ram lulujiu lungmi raleng RAPIU niu Hor maitu 
kam maha mide tuhoi paliuniu siga lungbam kha-e. 

23Mediterranean duipui mungkhen ga lungmaidung hai chapiukak Crete ganiu 
wangbo-e. Paliuniu khunlungmai thiujiu bambo Avvim maitu kam mahalujiu, 
paliu kadih, tingnulam Gaza namdi katang lulude). 

24“Aliuniu Moab tadken lubo saiga aliutu RAPIU niu din-e, ‘Tuhoira, tadsujiu 
Arnon Giuki kenmi sulo. Amor mai Heshbon gu chawang Sihon khatdi pagu 
kadih chiujiu naliu hangga bamraleng Iniu naliutu pikhaine. Patu aphen sulo, 
khatdi pagu kadih gomlu sulo. 

25Thainai gasu chamai hinaniu pijiu naliutu npingmi rabo-e. Naliu zan chiuboga 
mai hina pingjiu kaphikdung-dung mirabo-e.’ 

Israel Mainiu Chawang Sihon Tu Kamkaolubo 
(Par 21.21-30) 

26“Sichiujiu Iniu Kedemoth ramjing gasuniu Heshbon gu Chawang Sihon khuga 
agi-manaibo cham pikhaijiu champaomai langkhai-e: 

27‘Naliu dihga tadken khaine. Aliuniu npui tadken makjiu npui luitad mirabo-e. 

28Aliuniu tiu-sak khaimibo man pikhai bine, aliuniu masenbora, 

29aliu RAPIU Tingwang niu aliutu pikhaibo kadih ngutra Jordan Giuki tadken 
lumakthen naliu ramtu tadken khaira ronna-e. Esau kaikik Edom ga lungbam 
mai khatdi Ar ga lungbambo Moab maidung siniu aliutu pijiu paliu ramse tadken 
khaira suikhaide.’ 

30“Chiudi Chawang Sihon niura param tadkenbo suikhai makge. Naliu 
Rawang, RAPIU niu palung pi tankhaijiu chari thiuraleng kamkhaide, sichiujiu 
aliuniu patu kamkao lujiu pagu kadihse lulu raleng kamkhaide. Siga tuhoidi 
aliuniu lungbam kha-e. 

31“Sigasu RAPIU niu akhuga din-e, ‘Phuilo, Chawang Sihon niu naliu masuangga 
wathak thiura hajiu naliuniu pagu kadihtu lulura leng Iniu kamkhaide. 

32Sihon niu aliutu aphenra pamaidungtu majanglujiu Jahaz namdi mungga 
wangde, 

33chiudi aliu Rawang, RAPIU niu patu aliu ben-ga pikhai bijiu patu, panahdungtu 
khatdi pamaidungtu aliuniu kamshat kam mide. 

34Siga aliuniu haphun luboga paliu mathiu, maipui, maipiu khatdi nahmai hinatu 
kamshat kam mide. Mai khangkhat tudi masiak khai makge. 

35Aliuniu khaorui khaona hina khoilujiu namdi hina kam mahaniang mide. 

36Aliu Rawang, RAPIU niu suijiu Arnon ningkam mungga bambo Aroer 
namdakdung khatdi Gilead lam tadbo npui, n-gangbo ningkamga bambo namdi 
hina haphun lude. Namdak gase aliuleng wadi tansuanbo kareng bammakge. 

37Chiudi aliuniu Ammon maigu kadih maksai Jabbok Giu mung maksai 
maluongram gu namdakdung, maksai aliu Rawang, RAPIU niu aliutu tadkhai 
mane chiubo kadihga tadkhai makge. 

Niabotajai 3 

Israel Mainiu Chawang Og Tu Ngamlubo 
(Par 21.31-35) 

1“Sibosai, aliuniu tingpilam bambo Bashan luongriang wangboga Chawang Og 
niu aliutu aphenra pamaidung hinatu majang lujiu Edrei namdak mungga padle. 

2Chiudi RAPIU niu aliu khu din-e, ‘Patu pingmi mane. Iniu naliu khuga patu, 
pamai dungtu khatdi pagu kadih pakhiangna chiujiu pikhai rabo-e. Naliuniu 
Heshbon dihga mawangbo Ammon mai wang Sihon tu aphenbo kumjiu patu 
aphen sulo. 

3“Sichiujiu RAPIU niu Chawang Og tu khatdi pamaidungtu aliu khuga pikhai 
mide, aliuniu paliu mathiutu gikam mide. 

4Sigasu pagu namdak pakhiangna aliuniu haphun lumide--aliuniu lulu makbo 
pabam khatnadi hamide. Bashan gu Chawang Og niu mawangbo ram Argob 
luongriang pakhiangna, namdak riakcharuk aliuniu haphun lude. 

5Haibo namdak pakhiangna kakubo charireng, rengmun khamten bam kamme, 
khatdi nam kakengkha charireng kahabodi bamniu-e. 

6Aliuniu Heshbon gu Chawang, Sihon gu namdak rammaitu kambo kumgapjiu, 
namdi hina kam mahajiu, maipui, maipiu, khatdi nahmai hinatu kamshat kam 
mide. 

7Aliuniu namdakdung gasu khaoring hina khatdi mania hina sunglude. 

8“Sibowan siakga aliuniu Ammon mai wang khangnia gu kadih Jordan Giuki 
tingbanglam, Arnon Giuki gasu Hermon Luong katang lulude. 

9(Sidon mainiu Hermon Luongtu Sirion chiujiu ku-e, khatdi Ammon mainiura 
Senir chiujiu ku-e). 

10Aliuniu Bashan gu Chawang Og gu kadih pakhiangna lulude: sibodung sira 
paningkamga bambo namdidung, Gilead luongriang Bashan ram khatdi 
tingbang lam namdi Salecah nai Edrei katangbo-e.” 

11(Chawang Og hai Rephaim gu kanambo mai-e. pagu tating hai tatuga bunglujiu 
khaibambose pathen gaphek madai khatdi padet gaphek nia chiujiu padle. Sise 
tuhoi katangdi Ammon maigu namdi Rabbah ga bamkha-e). 

Jordan Giuki Tingbanglam Lungbo Kiphiudung 
(Par 32.1-42) 

12“Aliuniu kadihse lulubo wan-ga, Iniu Reuben kiphiu maidungtu Arnon 
Giumung khen ga bambo Aroer gu namdak tingpilam bambo Gad dih khatdi 
Gilead maluongram kasia jaojiu sibogu namdakdung chiujiu pikhai mide. 

13Chiujiu Gilead dih kabangbo hina khatdi Bashan kadih Og niu mawangbo 
Argob luongriang pakhiangna Manasseh kiphiu kasia khuga pikhai mide.” 

(Bashan tu Rephaim gu kadih chiujiu si-e. 

14Manasseh kiphiu gasu, Jair niu Argob dih pakhiangna lude, sise Maacah nai 
Geshur ramrai katangbo Bashan dih si-e. Paniu nam jamleng pazan luijiu mathak 
khaide, chiujiu sibo namdungtu Jair namdung chiujiu ku-e). 

15“Iniu Manasseh kiphiu Machir gu kiriangtu Gilead pikhai mide. 

16Sigasu Reuben nai Gad kiphiudungtu Gilead kadih gasu Arnon Giuki tangbo 
Iniu pikhai bide. Paliugu ramraise tingrunlam singgiu n-gangbo ga-e, khatdi 
tingpilam ramrai sira Jabbok si-e, sise Ammon maitu ramrai tangbo-e. 

17Paliugu kadih tingnulam Jordan Giuki mengtang-e, tingpilam Galilee Ajai ganiu 
tingrunlam Kashaibo Duipui katang khatdi tingbanglam Pisgah Luongphi 
katang-e. 

18 “Siboting siakga, Iniu haidungse katikhai-e: ‘Aliu Rawang, RAPIU niu aliutu 
Jordan Giuki tingbanglam lunggom luraleng pikhaide. Tuhoira naliugu 
riphenmai mania thinlu sulo khatdi paliutu langkhaijiu Jordan giu mungga 
bambo Israel mai khangsiatu nkhajiu pi paliutu kadihse gomlura kamkhailo. 

19Naliugu khaorui-khaona kengbambo I si-e, haijengniu Iniu naliutu pikhaibo 
namdakdungga naliu nao-nahdung khatdi khaorui-khaona hina khaidiak milo. 

20Naliu singna Israel maidungniu paliutu RAPIU niu pikhaibo kadih Jordan 
tingnulam gomlu makthen khatdi naliu khuga paniu kamkhaibose kumjiu 
paliuniu agi-manaijiu lunglu makthen nkhakhai bilo. Sibo saiga, Iniu naliutu 
pikhaibo kadihga naliu malan wangbo sui-e.’ 

21“Sigasu Iniu Joshua tu ladpikhai-e: ‘Naliu Rawang, RAPIU niu chawang 
khangnia Sihon khatdi Og tu kamkhai mibo nangniu ngaolude, khatdi sikum 
siakjiu nangniu chari habo pakhiangnaga paniu kamkhai rabo-e. 

22Paliutu pingmane, palamra naliu Rawang, RAPIU niu maluang lujiu chari aphen 
khaibi rabo-e.’ 

Mose Tu Canaan Kadihga Ngut raleng Suikhai Makbo 
23 “Sibowan siakga, Iniu alung ngutsiakjiu kakheng thiude. 

24‘Tanthubo RAPIU, nangniu kamkhaira maisuang habo khatdi paphi banggu 
kadibo ngamse akhuga lenkhaibo Iniu si-e. Nangniu kamkhai mibo ngamkam 
kumjiu kamngam rabo tinggen nai kadihga bambo chara khatdi ha-e! 

25RAPIU atu pijiu Jordan Giuki kenpad khailo, chiujiu Lebanon Luong kawibo 
maluang ram, khatdi patam wibo dih phui khaine. 

26“Chiudi naliu jengniu RAPIU niu palung pomjiu alad nkingkhai makge. Sibo 
sung, paniu din-e, ‘Siniu wine! Haibo cham dinlan talo! 

27Pisgah Luongton ga khangsulo. Chiulujiu tingpi tingrun khatdi tingbang 
tingnulam phuikhai lulo. Nangniu phuiboga phui mawisui lulo, delosai nangniu 
wadaodi Jordan kenpad ngam lakge. 

28Joshua tu ladpikhai bilo. Palungchun kam mahu khailo. Palamra nangniu 
kangaobo dihse paniu pamaidungtu majang ngutjiu gomlu rabo-e.’ 

29“Sichiujiu Bethpeor namdaktu muntuangbo bamgase aliu bam khaide.” 

Niabotajai 4 

Israel Mainiu Tacham Majaira Mose Niu Kanui Khaibo 
1Chiujiu Mose niu maidung khuga din-e, “Iniu katikhaibo tacheng-tajai hina 
majailulo, chiusai naliu pao-peh Rawang, RAPIU niu pibo dihtu naliuniu gomjiu 
lunglune. 

2Iniu naliu khuga chamtan pikhaibo riga wadi khaisan mane khatdi kam nkhin 
mane. RAPIU Tingwang niu chamtan pibo, Iniu dinkhai diakbo hina majailulo. 

3Naliu miksiakniu Peor Luongga RAPIU niu tatien thiubose ngaolude. Siga Baal tu 
kahummai hinatu paniu kam mahakam khaide, 

4chiudi RAPIU Tingwang tu malumbo mai sira thainai katangdi ring bamme. 

5“Aliu Rawang, RAPIU niu atu kamra dinbo kumgapjiu tacheng-tajai hina Iniu 
naliutu katikhai bide. Naliuniu wang lungrabo dihga wangtangbo lon sibo 
dungtu majai kamlo. 

6Chamchangjiu majailulo, chiusai kakimai jatniu naliu hai ndejiuga ningtinglo 
chiubo silune. Haibo tacheng-tajaidung chiulusai paliuniu haichiu din-e. ‘Haibo 
kadibo jat hai paliugu tasi ningting dejiu wilo!’ 

7“Wajiukha dibambo, jatniu tadi, paliu rase paliuniu pageng bamboga najiu 
bamliu tadi, aliu Rawang, RAPIU kumjiu manadiangbo wakhatdi bam makge. 
Aliuniu nkha khaira kakhengbo wan hinaga paniu aliutu paokak khai-e. 

8Thainai Iniu naliutu katikhaibo kumjiu wajiukha dibambo jatniu tadi kamajibo 
tacheng-tajai bam makge. 

9Ningting bamlo! Naliu mikniu ngaolubo, naliu ringtingga mangai makra sisiak 
lulo. 

10Naliu Rawang, RAPIU niu bambo Sinai Luong ga naliuniu chapjiu bambo wan-
ga, paniu akhuga ‘Chamaidung tu kuwang maduilo, chiujiu dinbo tingmik lamga 
naliu nahmaidung nai naliu tahmaidung khuga paokhailo. Iniu dinrabo chamse 
paliutu pi chiukhaini-e, chiusai paliu ringtingga alad piuraleng paliuniu silune, 
khatdi sikum siakjiu paliuniu paliu nahmaidung tu katikhai lusune.’ 

11 “Kamuangniu gomtamiu bambo khatdi chaminiu taomaren bambo mipuang 
siniu tingpuk tangbo gomtang bambo maluang phiga naliuniu tadlujiu dechiujiu 
chapkhai migulo chiubo hai naliu nahmaidung khuga dinbilo. 

12RAPIU niu chami gasu naliutu ndechiujiu npaopad khaimi gulo chiubo khatdi 
naliuniu palun wadi ngaomakjiu naliuniu dechiujiu palad chiu gulo chiubo hai 
naliu nahmaidung khuga paokhailo chiujiu paniu naliu khuga dinkhai bide, 

13naliuniu tatupek niaga raokhai bambo ladrian kariuse majai siak rabo-e. 

14Naliuniu chari hangutjiu lung gomlu rabo kadihga majairabo tacheng-tajai 
hina naliutu katikhailo chiujiu RAPIU niu akhuga din-e. 

Charameng Kahumbo Lamga Kachan Khaibo 
15“Sinai Luong riga chami gasu RAPIU niu naliutu npaobo lon, naliuniu walun 
khatnadi ngaomakge. Naliuleng wira jengniu -e chiubo sisiak lulo, 

16chiubora naliu ronna maipui maksai maipiu, 

17khaoring khaona maksai thingna, 

18pawonniu tonbo khao maksai chakha meng kamlujiu naliutu kammao 
mimane. 

19Tingpuk ga naliuniu ngaobo-naimik, chahiu khatdi chagan rammaitu naliuniu 
kahumjiu patien thiurabo lungchun suikhai mimane. Naliu Rawang, RAPIU niu 
haibodung sira kakimai dungtu kahumra pikhai mibo-e. 

20Chiudi paniu naliu tura taobambo mangbam Egypt dih gasu kalan khaibibo 
dung-e. Naliuniu thaidao lungkinbo kumjiu pamai thiuraleng paniu naliutu 
jupad khaibo-e. 

21Naliu jengniu RAPIU Tingwang niu ariga palung pommide khatdi atura pijiu 
Jordan kenpadjiu naliutu pikhai rabo kawibo dihga wangkhai lakge chiubo 
masanjiu dinpat khai mide. 

22Ira haiga shaikhai mirabo-e, wadao khatnadi singgiuse kenpadlu lakde, chiudi 
naliura ngutjiu kawibo dih lunggom lurabo-e. 

23Naliu Rawang, RAPIU niu naliutu majang chamriat thiulubo situ mangai mane. 
Naliu ronna wameng kammi mane pagu chamtantu majailo, 

24palamra naliu Rawang, RAPIU haira taobambo chami kumbo-e, paniu patu 
atung maidung khugasu kheng ngam lulakge. 

25“Naliuniu sibo kadihga lungtheng wangjiu naliu nahmai khatdi naliu tahmai 
lungbo katangdi naliu ronna wameng kamjiu naliutu kamao khaibo thiumi 
mane. Haise RAPIU mikphuiga marengbo-e, kasabo-e, siganiu palungpom kammi 
rabo-e. 

26Naliutu atungjiu lamchap thiura Iniu tinggen nai kadihtu ku-e, naliuniu 
achamse majai makge sai, naliuniu pating thengmakjiu haibo kadih gasu hami 
rabo-e. Naliuniu Jordan kenpadjiu wang lungrabo dihga naliu lungtheng lakge. 
Naliutu kam maha kammi rabo-e. 

27RAPIU niu naliutu kakibo jatdungga hamara maren khaimi rabo-e, siga naliu 
tamnakha ronna ringlu rabo-e. 

28Siga chamai benniu macha kalubo radung, tasing tatu ra, chiubora ngaomakbo, 
maksai chiumakbo, tiusi makbo maksai manamsi makbo radungtu naliuniu 
machami rabo-e. 

29Siga naliuniu naliu Rawang, RAPIU tu phiusune. Chiujiu naliulung pachang 
siakjiu phiusaira naliuniu patu daolune. 

30Naliuniu chariubo daojiu haibo hina naliu riga wangbo wan ga naliuniu 
kanamboga RAPIU khuga malan wangjiu pacham majai sune. 

31Pahai lungsa sibo Tingwang-e. Khatdi paniu naliutu phutpad milakge maksai 
naliutu kam nchummi lakge, papum siakniu naliu pao-peh maitu ladriat thiukhai 
mibose paniu mangai lakge. 

32“Naliutu lungkiu makhaboga, Tingwang niu chamainatu kadihga damkhaibo 
katangna padmibo situ phuilo. Kadih pakhiangna phuilo. Haikumbo kadibose 
ndadao padmima? 

33Mai khatniu chami gasu chara niu patu npaolujiu lungkhai mibo bamma? 

34Naliu Rawang, RAPIU niu naliutu Egypt ganiu majang npad lujiu naliutu pagu 
thiulubo kumjiu, chara kakibo khatniu katambo jat khugasu pamaitu majang 
lubo bamma? Naliu masuang siakga paniu pagu pumtan kadibo khatdi 
kangambo kamkhai-e; paniu chari nai chararen, tasibo ngam nai masuang habo 
khatdi kapingbo kamkhai-e. 

35RAPIU niu haidung naliutu kamlen khaibo haira paronna Chara-e khatdi kakibo 
chara ha-e chiujiu naliuniu silu raleng-e. 

36Paniu naliutu katikhai lura tinggen lamsu naliutu pi pakhuan chiukhai-e; 
khatdi kadih ganiu naliutu pi pagu masanbo mibon ngaokhaijiu, naliutu paniu 
sigasu npaokhai-e. 

37Palamra paniu naliu pao-peh maitu chalung sa-e, paniu naliutu kadalubo-e, 
khatdi papumtan kadiboniu naliutu Egypt ganiu majang npad bibo-e. 

38Naliuniu tadngutboga, paniu, katanbo chawang maitu naliu suangga hathon 
khaide, sigasu naliutu majang ngut paliu dih pikhaide, sibo dihse tuhoi tangdi 
naliugu thiubam kha-e. 

39Sijengniu thainai katang maningtaojiu bamlo wadaodi mangai mane: 
Tingwang niu tinggen nai kadih ga RAPIU thiubambo-e. Chara kakibo ha-e. 

40Thainai Iniu naliutu pikhaibo tacheng-tajai hina majailo, chiusai naliu 
mathiuleng kawibo daolune khatdi naliu kaikik lengdi wirabo-e. Naliu 
Rawang, RAPIU niu tingtheng jeng naliugu thiura pikhaibo kadihga naliuniu 
lungjiu bamlune.” 

Jordan Tingnulam bambo Namdidung Nbaibam 
41 Chiujiu Jordan Giuki tingbanglam Mose niu namdi sum kham khaide, 

42siga maikum mainiu pagu mikremai kamak maitu maobo ganiu kamshat misai 
pakwang siga nbai lubui-e. Haibo namdi rammai khatga pakkhai misai patu 
kamshat mirabo ganiu nbailu bui-e. 

43Reuben kiphiu maidung lengra Bezer namdi si-e, sise nbuidih pakamga bambo 
Bezer namdi si-e: Gad kiphiudung lengra Gilead kadihga bambo Ramoth namdi 
si-e. Manasseh kiphiudung lengra Bashan dihga bambo Golan namdi si-e. 

Tingwang Gu Tacheng-Tajai Pikhaibo Lamga Pisikhaibo 
44Mose niu Tingwang gu tacheng-tajai khatdi laddin khaibo cham Israel 
maidungtu pikhaide. 

45-46Haibo tacheng-tajai pikhaibo wan haise paliuniu Egypt ganiu tadpat lubosai 
khatdi Jordan Giuki tingbanglam Bethpeor namdak masuang ramjengga bambo 
lon, paniu paliutu haibo tacheng-tajaidung pikhaibo-e. Haise Heshbon gu 
namdakga mawangjiu bambo Amor mai wangpiu Sihon gu kadih si-e. Paliuniu 
Egypt gasu kenpadboga Mose khatdi Israel mainiu patu kamkao mibo-e. 

47Jordan gu tingbanglam lungbambo kakibo Amor mai wang, Bashan gu 
Chawang Og dih sidi paliuniu lunggom lude. 

48Haibo dihse Aroer namdak gasu Arnon Giumung tangbo-e. Sigasu tingpilam 
bambo Sirion Luong, haise Hermon Luong pathen-palen si-e. 

49Sibo saidi Jordan Giuki tingbanglam bambo luongriang pakhiangna khatdi 
tingrunlam Shaibo Duipui katang khatdi tingbanglam Pisgah Luongphi 
mengtangbo-e. 

Niabotajai 5 

Chamtan Kariu 
(Tad 20.1-17) 

1Mose niu Israel maidungtu kumadui lujiu paliu khuga din-e, “Thainai Iniu 
naliutu pikhaibo tacheng-tajai hinase nking lulo. Naliuniu haidungse majai 
raleng kamlulo. 

2Sinai Luong ga aliu RAPIU, Tingwang niu chamriat thiu khaibose, 

3aliu puipiu maitu ronna makjiu thainai aliu lungbammai mathiu tudi-e. 

4Sibo maluang riganiu naliutu RAPIU niu zudaojiu chami ganiu npaokhai mibo-e. 

5Sibo wan ga Iniu naliu nai Tingwang kakga chaplujiu tacham paochali khaibo-
e, palamra naliuniu chami situ pingjiu maluangga khang lumakge. “RAPIU niu 
din-e, 

6‘Naliuniu Egypt dihga kavangthiu bambo gasu naliu Rawang, RAPIU Iniu naliutu 
ranpad khai bibo-e. 

7“‘Atu makjiu kakibo ratu kahum mane! 

8 “‘Tinggen gadi maksai kadihpiri gadi tadui lungga tadi naliuniu charameng 
dammane. 

9Naliuniu charameng khat tudi kahum mane, palamra I hai naliu 
Rawang, RAPIU si-e, khatdi Iniu mikre maidungtu akadlu lakge. Atu marengmai 
riga Iniu paliu kaikik chaken sum-madai tangbo gadi sajai pikhai rabo-e. 

10Chiudi atu lungsamai rigara khatdi agu tacheng-tajaitu majai maidung rigara 
Iniu chaken sang-sang tangbo lungsa khairabo-e. 

11 “‘Azan hai kasabo leng thinpiu mane, palamra naliu Rawang, RAPIU ra pazan 
thinmao mai hinatu sajai pirabo-e. 

12 “‘Iniu naliutu chamtan pikhaibo kumjiu, Tabamnai haitu mania mawijiu kam 
masan bamlo. 

13Naliuniu tatien thiura jeng charuk bamme. 

14Chiudi chinniabo nai haira aleng kadkhaibo mathakbo nai-e. Sibo nai sira mai 
khatnadi tatien thiu mane--nangdi nanahmaidi, navangmaidi, nagu khaorui 
khaonadi maksai nadihga lungbo sangdiumaidi, tatien thiubo suimakge. 

15Naliuniu Egypt dihga kavang thiubotu maningtaolo, naliu Rawang, RAPIU Iniu 
agu kadibo pumtan nai jengtanniu naliutu ranpad khaibo-e. Sijeng gasu 
Tabamnai situ naliuniu maniara Iniu chamtan pikhaibo-e. 

16 “‘Napui napiutu chakhuang thiulo, haise naliu Rawang, RAPIU Iniu chamtan 
pibo-e, chiusai naliu don wijiu bamrabo-e, khatdi Iniu naliuleng pikhaibo 
kadihga naliu ringtheng rabo-e. 

17 “‘Maitu kamshat mane. 

18 “‘Makha mane. 

19 “‘Aga mane. 

20 “‘Mai khattudi aratjiu kammao mane. 

21 “‘Mainaotu marai mane; maikytu, maidihtu, maivangtu, maigu khaoruitu, 
maksai maigu-e chiubotu masia mane. 

22 “Naliuniu maluong riga madui bambo lon haibo ladriatdungse RAPIU niu naliu 
mathiuleng pikhaibo-e. Paniu katanbo khuan khat jaojiu chamipuang nai 
kamuang ganiu npaobo lon paniu haibo chamtandung makjiu katambo kaki 
pikhai makge. Chiujiu paniu tatupek niaga raokhai lujiu atu pikhaibo-e. 

Maidungniu Kapingbo 

(Tad 20.18-21) 

23“Maluongga chaminiu gomsimjiu bambo lon naliuniu tamiubo ganiu chakhuan 
padbose chiude khatdi naliu kiphiudunggu jupao khatdi papee thiumainiu 
akhuga wanglujiu haichiu din-e, 

24‘Chami gasu paniu aliutu npaobo wan ga aliu Rawang, RAPIU niu pagu maken 
dibo nai pagu kadibo aliu khuga lenkhai-e! Tingwang niu chamaitu npao adao 
khailubo saigadi, sibo maise ringbam lubui-e chiubose thainai aliuniu ngaolude. 

25Chiudi dekamjiu aliuniu aliu ringtingtu kam maha mira kamralo? Kapingbo mi 
siniu aliutu kam mahalu bui-e. Aliu Rawang, RAPIU niu npaobo aliuniu chiulansai 
aliu shaisiak rabo-e. 

26Mai khatniu ringbo Tingwang khuan chami ganiu chiulujiu ringlu buima? 

27Mose yo, menglan sulo sichiujiu aliu Rawang, RAPIU niu dinbo hina nkinglulo. 
Sichiujiu nakhuga dinkhaibo chamse malan wangjiu aliu khuga dinkhailo. 
Aliuniu nkingne khatdi majaine.’ 

28“RAPIU niu haibo lad chiulujiu akhuga din-e, ‘Haimainiu dinbo Iniu chiu-e 
sichiujiu paliu lad maji-e. 

29Paliuniu haichiu makum bammesai paliuniu haichiujiu atu chakhuang thiujiu 
khatdi achamtan hina majai bamsai paliu don wijiu lungne, khatdi paliu tah-
nahmai paliu don wirabo-e. 

30Wangjiu paliutu paliugu rijikyga malan wangmi raleng dinbilo. 

31Chiudi Mose nangra, akhu haiga bamlo, khatdi Iniu agu tacheng-tajai hina 
khatdi ladriandung pikhai bine. Iniu paliutu pikhai bambo kadihga paliuniu 
sidungse majai luraleng maidung khuga kati khailo. 

32“Israel maidung yo, naliu Rawang, RAPIU niu chamtan pibo hina majaine 
chiubo chaplulo. Tacheng-tajai khatnadi majai makbo thiumane. 

33Sibo hina majaikam lulo, sichiusai naliuleng wahina wine, khatdi naliuniu 
wang lungrabo dihga tingtheng lunglune. 

Niabotajai 6 

Kadibo Chamtan 
1“Naliu Rawang, RAPIU niu haibo tacheng-tajai hina naliutu katikhaira atu 
chamtan pikhai-e. Naliuniu ngutlu lunggom lunejiu bambo kadihga haidungse 
majailo. 

2Naliuniu ringbam thenna, naliu khatdi nakai-nakikdung chiujiu naliu 
Rawang, RAPIU tu chakhuang thiurabo-e khatdi Iniu pikhaibo tacheng-tajaidung 
hinase majai rabo-e, chiusai sibo dihga naliuniu tingtheng lung lune. 

3Haidungse nkinglo, Israel maidung yo, haidungse majailo! Chiusai naliuleng 
wahina wilune, khatdi aliu pao-pehmai Rawang, RAPIU niu chamriat khaimibo 
kumjiu naliuniu kalek wijiu kadihtam kawibo dihga lunglune. 

4 “Israel mai yo, haise maningtaolo! RAPIU-khatdi RAPIU paronna aliu Rawang-e. 

5Na-RAPIU Tingwang tu nalungchun pakhiangna, nahiuna pakhiangna napumtan 
pakhiangna jaojiu lungsalo. 

6Iniu naliutu thainai pikhaibo chamtandungse wadaodi mangai mane. 

7Naliu nahmaidungtu haidungse katikhai bilo. Naliuniu chakyga bambo lon, 
naliuniu tadpatbo lon, naliuniu mathak bambo lon, naliuniu changam kam 
bambo lon chiujiu haidungse dinkhai lan-lan bilo. 

8Haidungse nagu npomga khinkhai lulo khatdi haidungse nasan gadi khailulo 
sichiujiu maningtao jutjiu bamlo. 

9Naliu ky akham piga khatdi naliugu rengmun ga raokhai lulo. 

Kadin Piumakbo Lamga Kachan Khaibo 
10 “RAPIU Tingwang niu naliu pao-peh Abraham, Isaac khatdi Jacob khuga ladriat 
thiukhai mibo kumjiu naliuniu kammak thiumakbo lungwibo namdidung nai 
kadih kadibo paniu pikhaine. 

11Naliuniu kamlu makbo, kawibo manianiu naliu ky phuibam rabo-e khatdi 
naliuniu chukhai makbo akhundi bamdi rabo-e, khatdi naliuniu lingkhai makbo 
mumsirengdi, takisy rengdi bamdi rabo-e. RAPIU niu haibo dihga naliutu majang 
wangbo wan-ga naliuniu tiunibo hina bamniu sune. 

12Naliuniu kavangthiu bambo Egypt gasu RAPIU niu naliutu majangpad khaibose 
naliuniu sisiak bamlulo. 

13Naliu RAPIU Tingwang tu chakhuang thiulo, patu ronna kahumlo, khatdi pazan 
ronna thenjiu chamriat thiulo. 

14Naliu khuga lung maguijiu bambo maidunggu chara maksai kakibo ratu 
kahum mane. 

15Naliuniu kakibo ratu kahum misai RAPIU niu naliutu atungjiu pagu lungpom 
naliu riga chami kum wangkiujiu naliutu kam mahakam mine. Palamra naliu 
khuga bambo RAPIU Tingwang niu mikre maidungtu akad silakge. 

16 “Massah ga naliuniu kamkhaibo kumjiu naliu Rawang, RAPIU tu madiu mane. 

17Naliutu pibo tacheng-tajai hina majaikam lulo. 

18RAPIU niu dinbo kamajibo kawibose kamlo. Sichiusai naliu mai hina wijiu 
lunglune, RAPIU niu naliu pao-peh khuga ladriat thiukhai mibo kawibo kadihse 
naliuniu lunggomlu rabo-e. 

19Khatdi paniu ladriat thiukhai mibo kumjiu naliuniu naliugu mikremaitu hapad 
lubui-e. 

20“Naliu nahmaidungniu naliu khuga, ‘Dekamjiu RAPIU Tingwang niu aliutu 
tacheng-tajaidung majailo chiu dingulo? chiujiu maniurabo pawan wangrabo-e. 

21Sibo wan-ga paliu khuga, ‘Aliu hai Egypt mai wangpiu vang thiubam niubo-e 
chiudi RAPIU pagu kadibo pumtan siniu aliutu ranpadkhai bibo-e, chiujiu dinbilo. 

22Maisuang kahabo ngam khatdi kapingbo Egypt maidung khuga, paliugu 
chawang khuga khatdi paliugu chakampaodung khuga kamkhai mibo aliu mik 
siakniu patu ngaolubo-e. 

23Paniu kamkhai raleng aliu pao-pehmai khuga ladriat thiukhai mibo kumjiu 
aliutu paniu Egypt gasu majangpad lujiu haibo kadihse aliutu pikhaibo-e. 

24Sigasu aliu Rawang, RAPIU niu patu chakhuang thiura khatdi haibo tacheng-
tajaidung majaira aliutu chamtan pikhai-e. Aliuniu majaisai, paniu aliu jattu 
akhekhai-akhikhaijiu pi lungwi khai rabo-e. 

25Tingwang niu chamtan pikhaibo hinase aliuniu chamchangjiu majai lusai, 
paniu naliutu pachun kimbam rabo-e. 

Niabotajai 7 

Rapiu Maidung 
(Tad 34.11-16) 

1 “Naliuniu wang lungrabo bamga naliu Rawang, RAPIU niu naliutu majangwang 
khai bine, sigasu jat kakengtu paniu hathon khai bine. Naliuniu chari hangutsai 
paniu naliu suang tanbo jat chinnia: Hitt mai, Girgash mai, Amor mai, Canaan 
mai, Perizit mai, Hiv mai, khatdi Jebush maitu hathon khai bine. 

2RAPIU Tingwang niu haimaitu naliu khuga khaibijiu naliuniu kamkao lusai, 
simaitu naliuniu kamshat kam milo. Simaidungtu majang khat thiu mane maksai 
lungsa mane. 

3Paliu mai khat tudi magiang mane, khatdi naliu nahmai tudi simaitu pi magiang 
mane, 

4palamra simainiu naliu nahmaitu RAPIU khugasu majang marijiu kakibo ratu 
kahummi sune. Wagaje sichiu saira RAPIU niu naliutu palung pomjiu malod khat 
gasu naliutu kam mahami rabo-e. 

5Sijengniu paliugu rathakbam kamkao milo, paliugu masanbo tatu-tiangse 
kampang tap-tap milo. Paliugu Asherah ramengdi kamkao milo sichiujiu 
charameng hinase ruthon kam milo. 

6Haise kamlulo palamra naliu hai RAPIU Tingwang gu-e. Palamra kadihpiriga 
bammai hina gasu naliutu pagu nkiubo mai thiuraleng paniu kadalu mibo-e. 

7“Naliu hai maidung suang keng nkiu-e, chiujiu Tingwang niu naliutu lungsajiu 
kadalubo makge. Naliu hai kadihpiriga siamthubo jat khatle. 

8Naliu pao-pehdung khuga paniu chamriat thiukhai mibo jengniu RAPIU niu 
naliutu kungbo-e. Sijengniu naliu Egypt mai wanggu kavangthiu bambo gasu, 
naliutu pagu kangambo pumtan kadibo siniu ranpad khaibo-e. 

9Naliu Rawang, RAPIU hai khat ronnabo Tingwang si-e, khatdi pahai 
chamchangbo-e, sijengniu patu mangaimi mane. Mai khat kumboniu patu 
lungsajiu pagu ladriat majaimai riga chaken sang-sang tangdi pagu limakbo 
lungsiat hai lenkhai rabo-e. 

10Chiudi mai khatkumboniu patu mikresai maomakjiu paniu patu sajai pirabo-
e. 

11Siniu tuhoira, naliutu katikhaibo haise naliuniu majai lulo; khatdi Iniu thainai 
din khaimibo tacheng-tajai hina piululo. 

Kadinpiubo Gu Thoidam 
(Taj 28.1-14) 

12 “Naliuniu haibo chamtandung nkinglu chamchangjiu majai lusai, sigasu naliu 
pao-peh maidung khuga naliu Rawang, RAPIU niu ladriat thiukhai mibo kumjiu 
paniu pagu ladriat kalimakjiu naliu khuga kamkhai rabo-e, khatdi pagu limakbo 
lungsiat lenkhaijiu bamrabo-e. 

13Paniu naliutu lungsarabo-e, khatdi naliutu thoidam pikhai rabo-e, chiusai 
naliu nahmaidung pariak kengkhang sune. Paniu naliu luzam gadi thoidam 
khaijiu miusy, mumsy, khatdi takisa, khatdi matom kabui nai milydung kengjiu 
naliuleng thoidam pikhaine. Naliutu pikhaira paniu naliu pao-pehdung khuga 
ladriat thiukhai mibo dihga paniu naliutu thoidam pikhaine. 

14Naliutu thoidam kengjiu pikhaibo kumjiu kadihpiriga mai khat tudi pikhai 
matai makge. Sichiujiu naliu tudi maksai naliugu khaorui-khaona tudi pijiu 
kingka makbo thiukhai lakge. 

15RAPIU niu naliutu thiuniu rabo hina ganiu gukhai bine, khatdi naliuniu Egypt 
ga kasa daolubo kumjiu paniu naliu khuga pi kapingbo raren wangkhai lakge, 
sikumbo hina paniu naliugu mikremai khuga piwang khaine. 

16Naliu Rawang, RAPIU niu naliugu pumtan hangga pikhaibo jat hinatu kamshat 
milo, paliutu lungsa mane. Paliu ratu kahum mane sichiu maksai shairabo-e. 

17“Paliu hai naliu suang keng-e chiujiu naliu karainiu dinmane sichiusai naliuniu 
paliutu hapad ngamlakge. 

18Paliutu pingmi mane; naliu Rawang, RAPIU niu Egypt wangpiu khuga kamkhai 
mibo khatdi pamaidung hina khuga tenkhai mibo situ mangaimi mane. 

19Mai kapingbo raren naliu mikniu ngaolubo, katasibo tien kamkhaibo khatdi 
kadibo pumtan nai jengtanniu naliutu RAPIU Tingwang niu khenrang pithiu 

khaibo situ maningtaolo. Egypt maitu kam mahamibo kumjiu tuhoi naliuniu 
pingbambo mai hinatu paniu kam mahami sune. 

20Paniu nping-charenbodi paliu ruangga pikhaibi sune khatdi pak marijiu nbai 
kakinmai tudi kam mahami rabo-e. 

21Sijengniu haimaitu pingmi mane. Naliu Rawang, RAPIU niu naliutu majang khai 
bamme; pase kadibo Charawang-e. Ping kabuibo khatle. 

22Naliuniu tadngutboga paniu haibo jatdungtu tam-tamna paniu hathon khaibi 
rabo-e. Naliuniu pawan khatga paliutu kam mahakam lulakge, palamra, naliuniu 
sichiu kamsai, tathiu chakhaodung kengkhangjiu naliutu kam kapinjiu kam 
charenkhai rabo-e. 

23Naliugu mikremaitu RAPIU niu naliu pumtan hangga pikhai bine. Chiujiu 
paliutu kam maha makthen kam nping charen khailo. 

24Paliu wangtu paniu naliu ben hangga pikhai bine. Naliuniu paliutu gimirabo-e, 
chiujiu paliutu mangai mirabo-e. Mai khatniudi naliutu khamngam lulakge, 
naliuniu mai hinatu kam mahami rabo-e. 

25Paliugu ramengtu rumilo. Kachia maksai rangkanggi paliugu bambo situ 
masen mane. Khatdi naliuleng khoimane, naliuniu khoisai, naliu shaine, palamra 
charamengtu RAPIU niu mareng-e. 

26Charameng haise naliu kyga wadaodi thinwang mane, naliuniu khoisai paliu 
riga tasiang pikhai bambose naliu rigadi wang rabo-e. Naliuniu charameng situ 
wajeng simakjiu mareng lulo, palamra sise RAPIU gu tasiang hangga bammibo-e. 

Niabotajai 8 

Lunggom Lurabo Kawibo Kadih 
1“Naliu pao-pehmai khuga RAPIU niu chamriat thiukhai mibo kadihga lunggom 
lujiu, naliu riak kengkhangjiu lungbam luraleng, thainai Iniu naliutu pikhaibo 
tacheng-tajai hina chamchangjiu majailulo. 

2Naliu Rawang, RAPIU niu naliutu takum atai ramjingga majang tadkhaijiu 
naliutu dekam khai milo khatdi naliuniu pagu chamtandung piurama maksai 
piumak ralo chiubo paniu silu raleng wajiukha madiu khai mibotu mangaimi 
mane. 

3Naliuniu mariujiu tadraleng katanbo madiu khai mibotu mangaimi mane. 
Khatdi naliu pao-peh maidung nai naliuniu tiu-matai makbo naliuniu tiuraleng 
manna naliutu pikhaibi-e. Chamainiu ringra leng taruak ronnatu mangiu khaisi 
lakge, chiudi RAPIU niu kadinbo hinaga mangiu khairabo-e, chiubo naliutu 
katikhai raleng paniu haidungse kamkhaibo-e. 

4Takum atai tadbo kakga, naliu fai-ni kekmi makge, khatdi naliu phi mensonmi 
makge. 

5Maipiu khatniu panah maitu tacheng katikhai bibo kum RAPIU Tingwang niu 
naliutu kasanjiu katikhaibo situ mangai mane. 

6Sijeng gasu RAPIU niu naliutu chamtan pikhaibo kumjiu kamlulo: pagu tacheng-
tajai saisuijiu lunglo khatdi palad majailo. 

7Naliu Rawang, RAPIU niu naliutu patam kawibo dihga majangwang khai rabo 
gase singgiudung nai duipindung khatdi kadih gasu luangpadbo giunadung siniu 
ramluong nai pabek hinaga luangkhaijiu bambo kadih khatle; 

8sibo kadihga chabanmiu, tathiu, mumsy, ndutsy, majongsy, takisy khatdi 
makhuidui bamme. 

9Sibo bamga naliuniu wadaodi mariu chari lakge, maksai kahabo thiulakge. Siga 
bambo tatu gasu chagi padle khatdi sibogu maluongga tataagi daobo phungdi 
bamme. 

10Naliuniu tiunibo hina daolune, khatdi naliu Rawang, RAPIU niu naliutu kadih 
kawibo pikhaibo donniu naliuniu patu thuon bamne. 

Rapiu Tu Mangaimakra Kachan Khaibo 
11 “Naliu Rawang, RAPIU tu naliuniu mangai lakge chiubo kamsiak lulo; thainai 
Iniu naliutu pikhai mibo tacheng-tajai khatnadi majai makbo thiumane. 

12Naliuniu tiunibo hina daolubo wan-ga, lungra chaky kawibo thiulujiu 
bammibo ga, 

13khatdi naliugu matom, kabui khatdi mily, naliugu kachia nai rangkanggi khatdi 
naliugu mania hina kengkhangbo wan-ga, 

14naliu chaliangmi lakge khatdi naliu Rawang, RAPIU niu naliutu Egypt mai bang 
thiubambo gasu kalankhai bibo mangai lakge chiubo kamsiak lulo. 

15Kaniu patai karabo khatdi charuimai-gapuiniu phuijiu bambo pingbuibo 
ramjing gasu paniu naliutu majang kenpad khaimibo-e. Sibo kasangbo tadui 
habo dihga paniu tatutong gasu naliuleng tadui pi padkhai mibo-e. 

16Naliu pao-pehmainiu wadaodi tiu matai kamakbo tatek, ramjing gase naliutu 
tiuraleng manna pikhai-e. Kanamboga kawibo thoidam paniu naliutu pikhai 
raleng, wajiukha naliutu madiura paniu pikhai-e. 

17Sichiujiu naliu pumtan ganiu naliu lungwi lune chiubo wadaodi naliuniu 
maning mane. 

18Naliu Rawang, RAPIU niu kalek wimira naliutu pumtan pikhai mibo situ 
mangaimi mane. Naliu pao-pehmai khuga paniu chamriat khailubo thainai 
katangdi paniu chamchangjiu bambo gasu paniu haise kamkhaibo-e. 

19Wadao khatnadi naliu Rawang, RAPIU tu mangaimi mane khatdi kakibo radung 
khulam mari khaijiu paliutu machami mane. Naliuniu sichiu kamsaira, naliutu 
maomakjiu kam mahami rabo-e chiubo Iniu thainai kachan khaibo-e. 

20Naliuniu RAPIU lad majai makge sai, naliuniu tadngutbo tingga paniu kam 
mahamibo jatdungtu kumjiu naliutu kam mahami rabo-e. 

Niabotajai 9 

Maidungniu Kadin Piumakbo 
1“Kinglo, Israel maidung! Thainai naliuniu Jordan Giuki kenpad sune chiujiu 
naliu suang di-nkiubo khatdi tan nkiubo jatdunggu kadihtu naliuniu lunggom 
lune. Paliugu rengdise tingpuk tungtangjiu bambo kadibo namdi-e. 

2Sibo maidungse theng-di-e khatdi tan-e. Paliu haira lungka mai-e, khatdi mai 
khatnadi paliu masuangga chap ngamlu makge chiujiu dinbo naliuniu silude. 

3Chiudi tuhoira, naliuniu ngaolu rabo-e, chiubora naliu Rawang, RAPIU niu naliu 
jengniu chami katao kumjiu naliu masuangga tadrai rabo-e. Naliuniu 
tadngutboga paniu paliutu kamkao khairabo-e chiujiu paniu ladriat khai mibo 
kumjiu naliuniu paliutu hathon padlune khatdi paliutu kam maha lune. 

4“Naliu Rawang, RAPIU niu paliutu naliuleng hathon padmibo saiga, paniu 
naliutu haibo kadihga lungraleng majangwang khaiboga haise naliuniu daolubo-
e chiubo naliu ronna dinmi mane. Chiumakge, RAPIU niu haibo maidungtu 
naliuleng hathon padkhaibo lamra paliu hai sa-e. 

5RAPIU niu naliutu pi paliu dih lulubo haise naliu wibo donniu maksai majibo 
kambo gasu makge. Paniu paliutu hathonbo lamra paliu hai sa-e. Khatdi paniu 
naliu pao-peh Abraham, Isaac, khatdi Jacob khuga ladriat thiukhai mibose 
kamkhaitang raleng-e. 

6Naliuniu simasan lulo, chiubora naliuniu haise daobuibo gasu RAPIU niu 
naliuleng patam wibo dih pikhaibo makge. Chiumakge, naliu hai chaqon tanbo 
maidung-e. 

7“Ramjingga RAPIU Tingwang gu lungpom naliuniu kammibose wadaodi 
mangaimi mane. Egypt dihtu saolujiu tadmibo gasu haibo dihga wangbo nai 
katang, naliuniu patu atungjiu kadin piumakge. 

8Sinai Luong ganiudi naliuniu RAPIU lungpom kambo-e--naliutu kam maha 
buibo katang pommibo-e. 

9RAPIU niu naliu khuga ladriat raokhaibo tupek lura Iniu maluang gase khang-e. 
Siga Iniu nchun atai, n-nien atai katiu tiumakjiu bamkhai mibo-e. 

10Sichiujiu RAPIU niu maluang riga naliutu pui maduilujiu chamijiu gasu naliu 
khuga dinkhaibo chamse paben siakniu raokhai lubo tupek kaniase paniu 
akhuga pikhai-e. 

11Yo, nchun n-nien chiujiu naimikpui atai sailam paniu ladriat raokhaibo 
tupekse RAPIU niu atu pi-e. 

12“Chiujiu RAPIU niu akhuga din-e, ‘Kalangjiu maluong gasu nkum sulo, palamra 
nangniu Egypt dih gasu majangpad maidungse tuhoira kamaobo nai kasabo kam 
mide. Iniu paliutu kamlo chiubo gasu paliu maritad mide, khatdi paliuniu 
paliuleng charameng macha mide.’ 

13“RAPIU niu akhuga haichiu dinlan-e, ‘Haimaidung hai paliu kuon tanbose Iniu 
si-e. 

14Atu khammane. Paliutu Iniu kam maha mira rangmibo-e sigasu maitudi pijiu 
paliutu maningtao tamine. Sichiujiu Iniu natu pijiu haimaidung suang keng 
nkiubo khatdi tan nkiubo jat piu thiukhai bine.’ 

15“Sijengsu Iniu ariwang kadihluong gasu ladriat raokhaibo tupek niase ponlujiu 
nkumme. Kadihluong ganiu chami taopadle. 

16Naliu Rawang, RAPIU niu naliutu pikhaibo ladriat hai naliuniu majai tamide, 
khatdi naliuniu matomchi meng chaginiu taliu lujiu kahum mibo ganiu patu 
atungjiu nuan tenmide chiubo Iniu ngaolude. 

17Sijengniu naliu masuangga Iniu tatupekse taliang khaijiu sise npuakpang 
mide. 

18Sijeng gasu Iniu RAPIU masuangga khudungkiu lujiu jeng atai nchun n-nien 
tiumak sakmakjiu bamkhai lande. Naliuniu RAPIU tu atungjiu nuan kambo 
jengniu palung kampom mibo gasu Iniu haise kambo-e. 

19Iniu RAPIU gu lungpom kasabo situ ping-e, palamra pah palung pomju mijiu 
naliutu kam mahakam lubui-e; chiudi paniu pakak khat akhuan nkingkhai lanbi-
e. 

20RAPIU, palung pomsiak mijiu Aaron tudi kamshat lubui mibo-e, sijengniu Aaron 
jengniudi sibo wan-ga Iniu kheng-e. 

21Naliuniu kampad mibo mania-chaginiu machalubo matomchi mengse Iniu 
khoilujiu chamiga taliangkhai mide. Sibosai Iniu sise thaoniang lujiu sibo mudse 
khoilujiu luangbambo singgiuga thonkhai mide. 

22 “Naliuniu Taberah, Massah khatdi Kibroth Hattaavah ga bambo londi naliu 
Rawang, RAPIU lungpom kam mibo-e. 

23Chiujiu Kadesh Barnea ganiu naliutu chamtan pikhaijiu paniu naliuleng 
pikhaibo dihse meng gomlu raleng dinbo londi naliuniu patu malum makge; 
khatdi pacham phung makge. 

24Sibowan gasu naliuniu patu atungjiu kadin piuta mibo Iniu sibam mibo-e. 

25“Sijeng gasu Iniu RAPIU khuga nchun n-nien simakjiu naimikpui atai apee 
makhumkiu-e, palamra RAPIU niu naliutu kam mahara rangmibo Iniu si-e. 

26Khatdi Iniu kakheng thiu-e, ‘Tanthubo RAPIU, nagu kadibo pumtan nai 
jengtanniu ranpad khailu, Egypt gasu majang npadbo namaidung haitu kam 
mahakhai mane. 

27Navang maidung Abraham, Isaac khatdi Jacob tu maningtao khailo khatdi 
paliu kuon tanbo, kasabo, maidung gu nuantu phuikhai mane. 

28Sichiu misai, nangniu paliu khuga ladriat khaimibo dihga namaidungtu 
nangniu majang ngut ngamlak mide chiujiu Egypt mainiu dinrabo-e. Nangniu 
paliutu marengjiu namaidungtu nangniu ramjingga kamshat khaira leng paliutu 
majang npadbo-e chiujiu paliuniu dinrabo-e. 

29Wakhat khat thiubamdi, haibo maidungtu nangniu namaileng kadalubo-e 
khatdi nagu kadibo pumtan nai jengtanniu paliutu Egypt gasu majang npad khai 
mibo-e.’ 

Niabotajai 10 

Mose Niu Ladriatse Daolanbo 
(Tad 34.1-10) 

1“RAPIU niu akhuga din-e, ‘Karaibo kumjiu tatupek nia kamlulo. Khatdi 
tasingbung kamlujiu sibo lungga khaimilo, maluang gase atu khang adaolo, 

2khatdi Iniu natu raokhaibi mibo, nangniu kampang mibose kumjiu Iniu 
raokhailan bine, chiusai sise nangniu tasingbungga khailulo. 

3“Sijeng gasu Iniu singchong singniu wabung khat ruilujiu khatdi karaibo 
kumgapjiu tatupek nia kamlujiu maluang gase ponkhangde. 

4Sichiujiu karaibo kumgapjiu RAPIU niu sibo peknia gase pachamkeng raokhai 
bi-e. Sise naliuniu maluang riga bambo tingga chami gasu paniu dinpad mibo 
Ladriat Kariu si-e. RAPIU niu sibo tupekse atu pikhaide. 

5Sichiujiu Iniu maluang gasu malan wang lujiu RAPIU niu chamtan khaibo 
kumgapjiu Iniu kamlubo tasingbung lunggase khai mide, sibo nai gasu siga 
tingtheng khaibam mide.” 

6 (Israel maidungniu Jaakan mai akhun ganiu tadpadjiu Moserah lam wangde, 
siga Aaron shai mide chiujiu siga nphum khai mide, sigasu panah Eleazer niu 
pamalin ga singku thiulan mide. 

7Siganiu paliu Gudgodah ga wangde, khatdi sigasu tadui wibo ram Jotbathah ga 
wangde. 

8Maluong gasu Levi kimaitu Chamriat Bungse akhira khatdi singku thiujiu 
thoidam pikhaiboga pazan dinra RAPIU niu kada khaide. Tuhoi tangbodi paliu 
tienkam thiujiu bamkha-e. 

9Sijengniu Levi kaikik maira mai kakimai kumjiu paliutu charam pimakge; paliu 
dam pibose RAPIU gu singku thiurabo si-e, haise naliu Rawang, RAPIU niu ladriat 
thiukhai mibo-e). 

10 “Karaibo n-men kumjiu n-nien atai nchun atai Iniu maluangga bam khang-e. 
Chiujiu RAPIU niu akhuan chiukhai lanjiu naliutu kam maha makra suikhaide. 

11Sigase paniu naliu pao-peh maidungtu pikhai raleng ladriat thiukhai mibo 
dihga naliuniu ngutlu raleng tadlujiu naliutu jukhailo chiujiu paniu atu din-e. 

Tingwang Niu Lunibo 
12“Tuhoira, Israel maidung yo, naliu Rawang, RAPIU niu naliu khuga dinbambo 
hai nkinglulo, naliu Rawang, RAPIU tu kahumlo khatdi RAPIU niu tenlo chiubo 
hina tenlo, naliu lungchun pakhiangna ngutjiu patu macha lulo, 

13khatdi pagu tacheng tajai hina majailulo. Naliuleng pageng bamlu raleng Iniu 
naliutu thainai haidungse pikhaibo-e. 

14Kuthubo tinggen sidi RAPIU gu-e, kadih haidi pagu-e khatdi sibo lungga bambo 
hinadi pagu-e. 

15Chiudi RAPIU niu naliu pao-peh maidungtu lungsaju lubo jengniu kakimaitu 
makjiu naliutu kadalubo-e, khatdi tuhoi tangbodi naliuniu pamaidung thiubam 
kha-e. 

16Tuhoi ganiu RAPIU cham majailo, naliu lung katanbose saomilo. 

17Naliu Rawang, RAPIU haira chara hina riga kuthubo khatdi pumtan hina riga 
pumtan bambo-e. Para di-e khatdi ka ngambo-e, patu pingbuibo-e. Pahai 
maitudi chamiu mareng thiumakge, khatdi para tanim lumakge. 

18Paniu kami magennah maitu phui mawikhai bi-e; aliu khuga lungbambo 
sangdiumai tudi paniu lungsajiu katiu-kasak chafai-tani pikhai-e. 

19Sijengniu, sangdiumaitu lungsa silo, palamra naliudi pawan khat Egypt ga 
sangdiumai thiukhai mibo-e. 

20Naliu Rawang, RAPIU cham ronna majailo khatdi patu ronna kahumlo. Pakhuga 
chamchang lulo, khatdi pazan ga ronna naliu ladriat thiu lulo. 

21Patu thuonlo pahai naliu Rawang-e, khatdi naliu masuangga maisuang habo 
tienkam naliuleng kam khaibo naliuniu ngaolude. 

22Naliu pao-peh mainiu Egypt ga wangbo wan gase chamai riak-chinnia ronna-
e. Chiudi tuhoira naliu Rawang, RAPIU niu naliutu tingpukga bambo chagandung 
jiukha pikhai bide. 

Niabotajai 11 

Rapiu Gu Kendibo 
1“RAPIU Tingwang tu lungsalo khatdi pawan machangna pagu tacheng-tajaidung 
majaijiu bamlo. 

2Naliu pumsiakniu RAPIU lamga silubose thainai maningtao lulo. Silubo haise 
naliu siakge, naliu nahmai makge. RAPIU gu kendibo, pumtan, pagu kangambo, 

3khatdi pagu maisuang habodungse naliuniu ngaolubo-e. Egypt mai wangpiu nai 
padihga lungbam mai hina khuga tenkhai mibo hinase naliuniu ngaolubo-e. 

4Egypt riphenmai pakhiangna, paliugu chaqon khatdi chaqon-karidungniu 
naliutu hakinboga RAPIU niu Kahengbo Duipui gasu paliutu pi maten khaijiu 
biakthon khaimide chiubo naliuniu ngaolude. 

5Naliuniu haiga wangtang makbo masuangga RAPIU niu ramjingga tenkhai 
mibose naliu si-e. 

6Paniu Reuben kaikik mai Eliab nah Dathan nai Abiram tu kamkhaibose naliuniu 
maningtaolo. Mai hina masuangga kadih nkak padjiu paliu kikhundung, paliugu 
mathenkydung khatdi paliugu kavangdung nai paliugu khaoruidung hina kajong 
lubo-e. 

7Yo, RAPIU niu kamkhai mibo, padmibo pakhiangna ngaolubo maise naliu-e. 

Riatkhaibo Dihga Donwirabo 
8“Thainai Iniu naliu khuga pikhaibo tacheng-tajai hina majailulo. Chiusai 
naliuniu singgiuse kenpad lujiu naliuniu ngutnejiu bambo dihse lunggom lune. 

9Khatdi naliuniu siga naliu pao-pehmai khuga paliu kaikik maitu 
pikhaira RAPIU niu riatkhaibo lungwibo patam wibo kadih gase naliu 
tingthengjiu lunglune. 

10Naliuniu wang lungrabo dihse karaiga naliuniu lungkhai mibo Egypt dih kum 
makge. Siga naliuniu chamiu lingsai, naliulu wira jengniu tatien maran-e, 
chaluga aluadlam kamwang-e. 

11Chiudi naliuniu wang lungrabo dihse maluongdih nai taningdih rabo-e, sibo 
dihse tingriu khaibo duiniu phuibam rabo-e. 

12Naliu Rawang, RAPIU niu sibo dihtu takum pathen palen phuikhaijiu akhekhai 
bamrabo-e. 

13 “Sijengniu, Iniu thainai pikhaibo chamtandungse majailo, naliu 
Rawang, RAPIU tu lungsalo, khatdi nalung pakhiangna ngutjiu patu machalo. 

14Pageng bambo wan saisuijiu chakenting tadi kariaktingga tadi paniu tingriu 
pikhaine, chiusai miusy, mumsy, khatdi takisa naliuleng, 

15khatdi naliugu khaorui leng piubuan lungbam rabo-e. Naliuniu masenbo tiutek 
hina bamrabo-e. 

16Naliu ronna kakibo radungtu kahumra machunjiu RAPIU khugasu mari tadmi 
mane. 

17Naliuniu sichiu kamsai, RAPIU niu naliutu palung pommi sune. Paniu tingduise 
khammi sune, chiusai naliu dihse sangju mijiu naliugu alinse lungpad lakmi 
sune, paniu naliutu kawibo kadih pikhaijiu bamtadi, naliu siga shaimi rabo-e. 

18 “Pakhiangna haise maningtaojiu naliu chun wijiu bamlo. Haidungse naliu 
npomga ratkhai lujiu khatdi naliu san ga raokhai lujiu maningtaojiu bamlo. 

19Na-liu nahmaidungtu katikhailo. Naliuniu chakyga bambo wan gadi, tad 
mariujiu bambo wan gadi, naliuniu changam kamjiu bamdi, mathak bambo wan 
gadi, haidungse dinlen bilo. 

20Naliu ky kamundeng gadi, rengmun gadi raokhailo. 

21Chiusai naliu pao-peh maitu pira riat-khai mibo dih gase naliu khatdi naliu 
nahmai tingthengjiu lunglune. Tinggen niu kadih rilam bamthen naliuniu siga 
lunglune. 

22“Iniu pikhaibo tacheng-tajai hinase chamchangjiu piululo: Naliu 
Rawang, RAPIU tu lungsalo, paniu chamtan pibo hina kamlulo, khatdi pakhuga 
chamchang lulo. 

23Chiusai naliuniu tadngutboga naliu masuang raijiu maidung situ hathon khai 
bine, khatdi naliu suang tanmai khatdi kadibo jatniu lunggomjiu bambo dih gase 
naliuniu lunglune. 

24Naliuniu tadkhaimibo bam hinase naliugu thiumine. Naliugu kadihse 
tingrunlam ramjing gasu tingpilam Lebanon tangbo, khatdi tingbanglam 
Euphrate Giuki gasu tingnulam Mediterranean Duipui tangbo mengtang rabo-e. 

25Naliuniu sibo dihga tadkhaibo bam hinaga, maidungniu naliutu pijiu 
pingraleng Tingwang niu ladriat thiukhai mibo kumjiu paniu kamkhai rabo-e. 
Khatdi mai khat niudi naliutu khamngam lulakge. 

26“Thainai Iniu naliutu tasiang nai thoidam kada raleng naliutu pikhai-e- 

27naliu Rawang, RAPIU niu pikhaibo chamtan hinase naliuniu majai lusai sise 
thoidam si-e; 

28chiudi naliuniu haibo chamtandungse majai makjiu naliuniu wadaodi kahum 
matai makbo kakibo ratu kahum misai, sise tasiang si-e. 

29Naliuniu wang lungrabo dihga RAPIU niu majang ngutboga, naliuniu Gerizim 
Luong gasu thoidam khatdi Ebal Luong gasu tasiang thiujiu din madupad rabo-
e. 

30(Haibo luong kaniase Gilgal namdak mungga bambo Moreh gu masanbo 
singbang gasu diumakjiu tingnulam bambo Jordan Giuki nai Canaan mainiu 
lungbambo kakga-e). 

31Naliuniu Jordan Giuki kenpad surabo-e khatdi naliu Rawang, RAPIU niu naliutu 
pikhaibo kadihse lunggom lune. Naliuniu siga ngutlujiu lungbo wan ga, 

32Iniu thainai naliutu pikhaibo tacheng-tajai hina majaine chiubo chapkhai 
siaklulo. 

Niabotajai 12 

Kahumrabo Bamkhat 
1“Naliu pao-peh Rawang, RAPIU niu pikhaibo kadihga naliu lungbam then, 
majairabo tacheng-tajaidung hai naliu khuga pikhaibo-e. Haise nking lulo! 

2Naliuniu wang lungrabo dihga, maidungniu paliu radungtu maluong kuboga, 
maluong poiga, singbang hangga chiujiu kahum bambo pakhiangna kam maha 
milo. 

3Paliugu rathakbam paliugu masanbo tusomdung kampangjiu npuakniang milo. 
Paliu rapui Asherah meng ruthon milo, khatdi paliugu charamengdungse kam 
mahaduak milo, sichiu misai wadaodi sibo bamga paliu kahumlan tamine. 

4“Simaidungniu paliu ratu kahumbo kumjiu naliu Rawang, RAPIU tura kahum 
mane. 

5Naliu kiphiu hinagu luongren gasu maidungniu wangjiu patu 
kahumra RAPIU niu pabam khat kadakhai rabo-e. 

6Siga naliugu rathak hina, nphong rukhaibo dam, kariugu damkhat, chunwi 
pipadbo dam, khatdi RAPIU khuga pikhaine chiujiu ladriat khaibo hina khatdi 
naliugu khaoring piangrai thubo hinase kadkhai rabo-e. 

7Siga lungbo tingga naliu Rawang, RAPIU niu naliutu khatdi naliu kikhuntu 
naliuniu kawi kamlubo hinatu chunwijiu lunglu raleng thoidam pikhaine. 

8“Siboting wangbo wan-ga, naliuniu masuangga kambo kumjiu kammane. Tuhoi 
katangdi naliuniu pakhen-khen thiujiu kahum karen bamme. 

9Palamra RAPIU Tingwang niu naliutu pirabo kadih naliuniu agi-manaijiu 
lungrabo bamga wangtang makha-e. 

10Naliuniu Jordan Giuki kenpad sai, sibo dihtu lunggom lura RAPIU niu naliutu 
pikhaine. Paniu naliugu mikremai khugasu naliutu gukhaine sichiujiu naliuniu 
agi-manaijiu lunglu rabo-e. 

11RAPIU niu patu kahumrabo pabam khat kada khaine, chiusai siga Iniu chamtan 
pibo hina naliuniu: rukhai raleng naliugu chara thiukhaibo, khatdi kaki-kibo 
chara thiukhaibo, naliugu kariudamgu khat, khatdi naliuniu chunwijiu pipadbo 

khatdi nkiujiu RAPIU khuga ladriat thiujiu pipadbo hina chiujiu phungwang 
rabo-e. 

12Paniu bambo bamga, naliu nahmai dungtu naliu vangmai dungtu khatdi naliu 
namga lungbambo Levi maidungtu majang lujiu wang chunwi aruang lulo; Levi 
maidung lengra kadih ha-e chiubo mangai mane. 

13Naliu ronna kadalubo bam gase charathiu khaibo suimakge; 

14naliu kiphiugu kadihga RAPIU niu kada khaibo bam khat ganiu kahum rabo-e. 
Naliuniu rukhai raleng charathiu khaibo khatdi Iniu naliutu chamtan pibo 
hinase siga ronna kadkhai rabo-e. 

15“Chiudi naliuniu lungbo ram hinaga naliuniu tiunibo, naliugu khaoruidung 
kamshat lujiu langtiubo sui-e. RAPIU niu pibo hina naliuniu tiubo sui-e. Naliu 
mathiu niudi, charachengga masanbo khaodi masan makbo khaodi naliuniu 
tathan zan maksai chakheng zan tiubo kumjiu langtiubo sui-e. 

16Chiudi tazainiu naliugu tiutek thiumane, naliuniu haise kadihga tadui 
runthonbo kumjiu runthon milo. 

17Naliuniu RAPIU khuga kadpad mibo mania: naliugu miusy, kariudam khat, 
naliu jaw, maksai naliugu takisa, maksai naliugu piangrai thubo, matom-kabui, 
khatdi mily, RAPIU khuga naliuniu ladriat thiukhaibogu kalen, naliuniu 
chunwijiu pipadbo, maksai kakibo kadpadbo hina chiujiu naliuniu lungbo 
bamga tiubo suimakge. 

18Naliu khatdi naliu nahmai, naliu vangmai, khatdi naliu dihga lungbambo Levi 
mai chiujiu naliu Rawang, RAPIU niu kahumbo bam khat kadakhai mibo, naliu 
Rawang, RAPIU bambo bamga ronna haibo kadpad dungse tiurabo-e. 

19Naliu dihga naliuniu lungbam then, Levi maitu wajeng simakbo thiulakge 
chiubo chapkhai lulo. 

20“Naliu Rawang, RAPIU niu ladriat khaibo kumjiu naliu dih kam madipad sanbo 
wan-ga naliuniu tiuni mibo wan-ga chami tiubo sui-e. 

21Sichiujiu, kahumbo bamse diuju misai, RAPIU niu naliutu pikhaibo saisuijiu, 
naliuniu langtiu nibo wan-ga, naliuniu matom-kabui maksai mily kamshat lujiu, 
Iniu naliutu dinkhaibo kumjiu chakyga langtiubo sui-e. 

22Mai khatniu charachengga masanbo khaodi, masan makbo khaodi paniu 
tathan zan maksai chakheng zan tiubo kumjiu tiusui-e. 

23Chamiga tazai bamthenna tiumane, palamra ringtingse tazaiga bambo-e, 
naliuniu chami tiuboga ringtingse tiu taman mane. 

24Tazai siniu tiutek thiujiu thinpiu mane, chiujiu tazaise kadihga taduitu 
runthonbo kumjiu runthon milo. 

25Naliuniu haibo chamtan majai sai RAPIU niu pachun wine, khatdi naliu nai 
naliu kai-kik hina wijiu bamne. 

26Naliuniu RAPIU khuga ladriat thiukhai mibo kumjiu kahumbo bam khatga 
naliuniu kahumjiu kadpadbo kalense phungwanglo. 

27RAPIU gu rathakbam ganiu kadkhaibo hina rukam khailo. Sibo saidi naliuniu 
tiubo chamigu tazaise kahumbo rathakbamga runkhailo. 

28Iniu naliutu pibo chamtan hina chamchangjiu majailo, chiusai naliuleng khatdi 
naliu kaikik mathiuleng wijiu tingtheng bamlu sune. Palamra naliuniu majibo 
tien khatdi RAPIU Tingwang niu kimbose kambam rabo-e. 

Charameng Kahumbotu Suimakjiu Kachankhaibo 
29“Naliuniu maigu kadihtu habo tingga, naliu Rawang, RAPIU niu paliutu kamkao 
khaine, khatdi naliuniu sise lunggom lune. 

30RAPIU niu sibo jattu kam mahamibo sai, paliuniu kahumbo jai situ naliuniu 
suimak raleng chapkhai lulo, palamra kashaibose naliu riga wangne. Paliu ratu 
paliuniu kahumbo jai kumjiu naliuniu kahumra leng naliuniu kammane. 

31Paliu ratu paliuniu kahumbo kumjiu naliu Rawang, RAPIU tu kahum mane, 
palamra paliuniu paliu ratu kahum thak hinase RAPIU niu masen makbo khatdi 
marengbo-e. Paliuniu chara thiuboga paliu nahtu katangdi rathak bamga 
rukhai-e. 

32 “Iniu naliutu chamtan pibo hina kamlo; wakhatnadi siga khaisan mane, 
maksai siga wadi khoipad mimane. 

Niabotajai 13 

1“Naliuniu nda kahum makbo ratu kahum mira khatdi macha miraleng khatdi 
jukhaira leng, 

2phaimiukakung mainiu maksai chamang kaphung mainiu maisuang habo 
khatdi tasibo wangne chiujiu ladriat thiulubui-e. Paniu dinbose maji bamdi sui-
e, 

3chiudi paniu dinbo gase suikhaimi mane. Naliuniu RAPIU tu naliu lung 
pakhiangna lungsa bamma chiubo phuiraleng Rawang, RAPIU niu naliutu 
madiura leng patu thinpiu bambo-e. 

4RAPIU sai suilo, patu chakhuang thiulo; palad majaijiu khatdi pagu chamtan 
piululo; patu kahumlulo khatdi pakhuga chamchang lulo. 

5Chiujiu phaimiu cham dinjiu maksai chamang cham dinjiu naliuniu Egypt ga 
kavang thiujiu bambo gasu naliutu ranpad khaibibo RAPIU tu atungbo maitu 
kamshat milo. Sikum maira kasa mai-e, RAPIU niu naliutu lungra chamtan 

pikhaibo ringting gasu naliutu jutad mira sonbambo-e. Naliutu pijiu kasa gasu 
kalanlu raleng sikummai situ kamshat milo. 

6“Nasingna, maksai nachipiu maksai nachipui maksai nangniu kungbo nanao 
maksai naka kawimai niudi mahinjiu naliu pao-peh khatdi naliuniu kahum 
matai makbo ratu kahumra naliutu kathuat khaibo sui-e. 

7Kasia mainiu naliu khu kalungmai maksai kadiulam kalungmainiu kahumbo 
ratudi kahumra kachu sune. 

8Chiudi pijiu natu hiammi mane; palad tudi nking mane. Patu lungsa mane 
maksai phuikhai mane, khatdi patu wakhat gadi gukhai mane. 

9Patu gimilo! Patu tatuniu rotboga raithupiu thiulo, chiujiu mai hinaniu tatu 
rotmi sulo. 

10Patu tatuniu rotshat milo! Naliuniu Egypt ga kavangthiu bambo gasu naliutu 
ranpad khaibo RAPIU Tingwang khuganiu naliutu majang npek mira paniu kam 
bambo-e. 

11Sichiu khaisai Israel mai hinaniu padbambose chiusune; paliudi pingsune, 
chiusai pasaira mai khat niudi sikumbotu npingjiu kasabo tien kamlan tamine. 

12“RAPIU Tingwang niu pibo namdakga naliuniu lungbo wan-ga, 

13pageng habo mai kasianiu naliu kangmai kasiatu paliu malum kampangjiu 
naliuniu wadaodi kahum matai makbo ratu kahumra jukhai mide chiubo 
chiusune. 

14Sikumbo cham chiutao sai, kahio mawisui lulo; khatdi sise kasabo tien 
kampadbo siakge chiubo silusai, 

15sibo namdakga lungmai hinatu khatdi paliugu khaorui-khaona hinadi 
kamshatniang milo. Sibo namdakse kam mahaniang milo. 

16Siga lungmaigu mania hina khom maduiwang lusai sibo namdak bamkhatga 
khom maduilujiu, RAPIU Tingwang tu kadkhaibo madan thiujiu sibo namdak 
khatdi siga bambo mania hina matianiang milo, sibo namdakse tingthengjeng 
kam nchum mirabo-e khatdi wadaodi thiusulan makrabo-e. 

17Kam maha miraleng thonpad mibo wakhatnadi naliuleng khoi mane. 
Chiusai RAPIU niu palung pombo gasu kalanjiu naliutu lungsabo lenkhaine. 

18Thainai Iniu pikhaibo chamtan hina naliuniu majai lusai, khatdi paniu lunibo 
kamlusai, paniu naliutu lungsa khaine khatdi paniu naliu pao-pehmai khuga 
ladriat thiukhai mibo kumjiu, naliutu pijiu lungking-ka khai bine. 

Niabotajai 14 

Chunsa Kaniubo Lunlung 

1 “Naliu hai naliu Rawang, RAPIU mai-e. Sijengniu kashai maitu naliuniu 
chunsajiu huibo tingga, kakibo maidung kumjiu naliu pitham gotmi mane 
maksai naliu ronna kam ajam mane. 

2Naliu haira naliu Rawang, RAPIU mai-e; paniu naliutu pamaisiak thiuraleng 
kadihga lungbambo maidung ruanggasu naliutu kadalubo-e. 

Masanbo Khatdi Masan Makbo Khaoring 
(Lev 11.1-47) 

3“RAPIU niu masan makge chiubo hina tiumane. 

4Naliuniu haibo khaodung zan tiubo sui-e: matom, kabui, mily, kami, 

5tathan, chahung maksai chakheng-- 

6khatdi wakhao hina patin karabo khatdi taladbo hina tiubo sui-e. 

7Chiudi wakhao patin ramakbo khatdi talad makbo khao zan hina tiu mane. 
Kontrao, tazakheng maksai tazaqui rammai janra tiumane. Paliutu masan 
makbo leng lukhai rabo-e; paliu hai talad makge khatdi patin ramakge. 

8Kavak zan tiumane. Paliu tudi masan makbo leng lukhailo; patin nia bamme 
chiudi paliu talad makge. Haibo khao zan rammai tiumane, haidung shaijiu 
bambo pumdi niamane. 

9“Chakha pami rang bambo nai palip phungbo hina naliu tiubo sui-e, 

10taduiga lungbo kakibo khao pamirang habo khatdi palip thiumakbo sira 
tiumane; haibodungtu masan makbo leng chakrabo-e. 

11“Masanbo thingna hina naliuniu tiubo sui-e. 

12-18Chiusai haibo thingnadung: Lengreng, abeng, takaoleng, kawoimana 
maluipui, lawai, n-gek, ruidi, taduileng, taduirui, khuptariupui, chararui, aluak, 
chapungrui, khatdi chalen haise naliuniu tiumane. 

19“Wakhaopui pakan thiubo hina masan makbo-e, haidung hina tiumane. 

20Wakhaopui masanbo hinara naliu tiubo sui-e. 

21 “Wakhao paronna shaibo zan tiumane. Sangdiumai naliu khuga lungbam 
maitu pi tiulo, maksai kakibo sangdiumai khugadi naliu jonkhai bilo. Chiudi 
naliura RAPIU Tingwang mai-e naliura pamai-e. “Papui ndui ganiu milypoi 
maksai kamipoitu langmane. 

Kariudamgu Tacheng-Tajaidung 
22 “Takum machangna naliu lu gasu daolubo pakhiangna kariudam thiujiu lupad 
milo. 

23RAPIU Tingwang niu patu kahumrabo bam khat kadakhaiboga mengjiu, paniu 
bambo, siga naliugu daolubo kariudam, jaw, takisa, khatdi naliugu matom-kabui 

nai mily piangrai thubo hina zan paniu bambo bamga tiulo. Haibo tiense kamlo, 
chiusai naliuniu pawan machangna RAPIU Tingwang tu chakhuang thiu lune. 

24Wagaje kahumrabo bamse naliu khuganiu diuju misai RAPIU niu thoidam 
pikhaibo kariudam phungmeng ngamlaksai haise kamlo: 

25Naliuniu daolubose jonlujiu rangkang thiujiu kahumbo bamga phungwanglo. 

26Naliuniu tiunibo hina matom-zan, milypoi zan, jaw, jaw-ari chiujiu--
RAPIU Tingwang bambo bamga naliu khatdi naliu kikhuntu majang lujiu 
chunwijiu tiu-saklo. 

27“Naliugu namdakga lungbambo Levi maitu wajeng simakbo kammane paliura 
paliu dih ha-e. 

28Takum sum machang miusygu kariudam khaibo hina kaden lujiu phungwang 
naliugu namdakga makhuan khailo. 

29Miusy hai Levi mai damme, paliura paliu dih ha-e, khatdi naliugu namdakga 
sangdiumai lungbo kami-magennah mailengdi pirabo-e. Paliuniu lunibo hina 
paliuniu daobo sui-e. Haise kamlo chiusai naliu Rawang, RAPIU niu naliu tienkam 
hinaga thoidam pikhai bine. 

Niabotajai 15 

Tingkum Chinnia 
(Lev 25.1-7) 

1“Takum chinnia loibo naise naliu paw phungkinbo hina naliuniu kuakkhai bijiu 
mahami rabo-e. 

2Haise sichiujiu kamrabo-e. Mai khatniudi Israel mai karaitu rangkang apukbi-e 
sai chapawse mahamine; mai khat niudi sibo pawse khenglanmak rabo-
e; RAPIU niu sibo pawse mahamira dinpad khaimibo-e. 

3Sangdiu mainiu naliu paw phungsai khoilulo chiudi namai khugara lumak rabo-
e. 

4“Naliu Rawang, RAPIU niu sibo dihga naliutu thoidam pine, thainai Iniu dinbo 
chamtan hinase majaijiu pacham phungsai, 

5naliu ruangga mai khatniudi kaleksa lakge. 

6Paniu dinriat lubo kumjiu, RAPIU niu thoidam naliutu pirabo-e. Jat kakengtu 
naliuniu rangkang apuk khaibo sui-e, chiudi naliura mai khuganiu wadi 
apukmak rabo-e; naliuniu kadih kakengtu thinman lubui-e, chiudi jat khatniudi 
naliutu thinmanra ha-e. 

7 “Wagaje namdi lungga lungjiu bammai ruanggasu RAPIU Tingwang niu 
pikhaibo maidung Israel mai kumbo, magenthiubo wangsai paliutu mangaijiu 
naronna naleng sijiu bammane. 

8Sichiu makjiu, naliu lung dijiu thinmak daolakbo hinase paleng apukkhai bilo. 

9Tingkum chinniaga chapaw maha khaibotu manangbo jengniu maitu rangkang 
apukraboga kalanmi mane. Naliu lungga wa kasa maning mane. Naliuniu 
apukrao misai, naliu riga pachun sajiu RAPIU khuga kapjiu khengsai naliu 
kamaomai thiulune. 

10Naleng simakjiu mathajiu pilo chiusai naliuniu kambo hinaga RAPIU niu 
thoidam pikhaine. 

11Israel mai kaikik kasia maira kalek sajiu mai nkha changin rabo-e, sijengniu 
simaitu nkha sira Iniu chamtan pikhaibo-e. 

Kavang Maitu Thinpiubo 
(Tad 21.1-11) 

12 “Naliu Israel mai karai piumaidi, puimaidi paronna patu kavang thiura 
nakhuga jonkhaisai pijiu takum charuk natien thiujiu pasaibo kum lekhai lanbi 
milo. Takum chinnia padbo naira naliuniu patu lekhai milo. 

13Naliuniu patu lekhaibo nai paben maruangjiu pi tadkhaimi tulo. 

14RAPIU niu natu thoidam pibo ganiu—miusy, mily khatdi jawse thinjiu nalung 
dijiu pikhailo. 

15Naliu Egypt dihga maivang thiujiu RAPIU niu naliutu lekhaibi-e; sijengniu tuhoi 
Iniu haibo chamtan haise pibo-e. 

16“Wagaje navang mainiu tadni maksai; paniu natu lungsa bamlu bui-e, maksai 
nakikhuntu lungsajiu bamni sai, 

17patu nakilungga puingut lujiu pakuon butmilo; chiusai paringting paniu 
navang thiubo sui-e. Navang npuimai tudi sichiulo. 

18Nangniu kavang khattu lekhaibo wan-ga nalung aman makbo thiumane; 
palamra paman thiujiu maikyga lungbo ngam paphan mandi tangmakjiu takum 
charuk paniu natu machakhai mibo-e. Haise kamlo, chiusai naliu ngamkam 
hinaga RAPIU niu thoidam pikhaine. 

Piangkiu Raibo Matom-Kabui Khatdi Mily 
19 “Naliugu matom, kabui maksai mily piangrai thubo pachi sira RAPIU Tingwang 
damleng pipad milo; haikumbo pachidung situ pi tatien thiumane khatdi sibo 
mily giu kakip mane. 

20Takum machangga RAPIU masuangga nang khatdi nakykhunmai mathiuse 
kahumbo bam khat gase langtiu rabo-e. 

21Chiudi wagaje wakhaose sonjiu paphi sabo, pamik tiatbo, makdi lung masa 
mibo thiusai, RAPIU Tingwang leng kadkhai mane. 

22Sikumbo khao janra kalung ganiu langtiu lulo. Mathiuse charachengga 
masandi, taniadi naliuniu chakheng tathan zan langtiubo kumjiu langtiu lulo. 

23Tazaise tiumane, kadihga tadui runthonbo kumjiu sise runthon milo. 

Niabotajai 16 

Kenpadbo Ngee 
(Tad 12.1-12) 

1 “Abib hiuga RAPIU naliu Rawang tu chakhuang thiubogu Kenpadbo Ngee hai 
changilo; sibo hiugu nchun haise naliutu Egypt dih gasu paniu ranpad khai mibo-
e. 

2Kahumbo bam khatga tadlujiu RAPIU naliu Rawang tu chakhuang thiubogu 
thiujiu naliugu mily maksai khaorui khat siga gikhailo. 

3Naliuniu sibo tiutek tiubo tingga chakhi khaibo taruak tiutulo. Egypt dihtu 
phutkhai raleng naliuniu pujiu tadmibo kumjiu jeng chinnia haise chakhi 
khaimakbo taruak tiurabo-e. Haise tiulo—haisitu chariu magenthiubo taruak 
kurabo-e, sichiujiu naliuniu chariu magenthiubo bam, Egypt dih gasu padbo 
tingmik situ naliuniu karingthen maningtaojiu bamrabo-e. 

4Jeng chinnia lungga hai naliu kadihga mai khat ky gadi chakhi hai khai nbam 
mak rabo-e; khatdi raithubo nai nchun kamshat mibo mijanse sibo nai nchun 
tiukam mirabo-e. 

5-6“Kahumbo bam khatga Kenpadbo Ngee gu chakhaose gikhailo 
haise RAPIU naliu Rawang niu naliuleng pikhaibo kakibo bamga pikhaibo 
suimakge. Naliuniu Egypt dih phutbo nai, naimik ngutgapboga haise kamlo. 

7haibo mise suanglujiu kahumbo bamga tiulo; sichiujiu pasaibo nai nsuan naliu 
kylam malanwang milo. 

8Sichiujiu pasaibo jeng charuk lungga chakhi khaimakbo taruakse naliuniu 
tiurabo-e, khatdi pachinniabo naise RAPIU naliu Rawang tu kahumra wang 
maduilo khatdi sibo naise wakhatdi kammak rabo-e. 

Atiat Ngee 
(Tad 32.22; Lev 23.12-21) 

9 “Naliuniu atiat raithubo gasu nidkak chinnia chaklulo, 

10sichiujiu Atiat Ngee hai naliu Rawang, RAPIU tu chakhuang thiubogu thiujiu 
paniu naliuleng thoidam pikhaibo guse chunwigu pipad phungwangjiu changi 
rabo-e. 

11RAPIU masuangga naliu nao-nahdung, naliu vangdung khatdi naliu ramga 
bambo Levi maidung, sangdiumaidung khatdi kami-magennahdungtu puilujiu 
chunwi-ringa lulo. Haise kahumbo bam khatga kamlo. 

12Haibo chamtanse majaisiak lulo; Egypt dihga naliu kavang thiukhai mibo situ 
mangaiwi makge. 

Kapuong Ngee 
(Lev 23.33-43) 

13 “Naliuniu naliugu miusy khatdi mumsy atiat kalubo saiga jeng chinnia hai 
Kapuong Ngee changi rabo-e. 

14Naliu nao-nahdung, naliu vangdung khatdi naliu ramga bambo Levi maidung, 
sangdiumaidung khatdi kami-magennahdungtu puilujiu chunwi lulo. 

15Naliu Rawang, RAPIU tu chakhuang thiubo thiujiu haise kahumbo bamga haise 
jeng chinnia changilo. RAPIU niu naliu atiatga khatdi naliu ngamkamga 
thoikhaibibo jengniu chunwi-ringa lulo. 

16“Naliu jatga npiumai hinaniu takum khat lungga kahumbo bam khatga: 
Kenpadbo Ngee, Atiat Ngee khatdi Kapuong Ngee sum haigase wangjiu RAPIU tu 
kahum rabo-e. 

17mai hinaniu, paniu paniu kangambo saisuijiu khatdi RAPIU niu patu 
thoikhaibibo saisuijiu kalen phungwang rabo-e. 

Majibogu Dihthin-jai 
18“Naliu Rawang, RAPIU niu naliuleng pikhaibo nam hinaga ladjanmai khatdi 
kakibo chakampaodung leng kadakhailo. Simaidung siniu maidungtu chamiu 
mareng thiumakjiu ladjan thiurabo-e. 

19Paliu hai nchang kamakbo suimakge, maksai paliugu ladjan-ga chamiu mareng 
thiubo suimakge, khatdi tanim lubo suimakge palamra kalen pibo siniu 
ningtingmai khatdi lungchun masanmai mikdi kamtiat mibo-e, sichiujiu 
kamaobo ladjan thiumibo-e. 

20Pawan machang majijiu nchang lulo, sichiusai naliu Rawang, RAPIU niu 
naliuleng pikhaibo kadih gase tingtheng lunglubui-e. 

21 “Naliuniu RAPIU naliu Rawang leng rathakbam thiukhaiboga sibo mungga 
tasingniu kambo charapui Asherah meng khai mane, 

22charamengtu kahumbo tatutiangdi kamkhai mane; sikumbo situ RAPIU niu 
mareng-e. 

Niabotajai 17 

1Naliu Rawang, RAPIU leng matom maksai mily pajam para bambo siniu kadkhai 
mane; haise RAPIU niu mareng-e. 

2“Din champanjiu dinboga, namdakga khangsia mainiu maipuidi 
maipiudi RAPIU masuangga kamaobo tien kamjiu chamriat kam kenjiu, 

3kakibo ratu kahumbo, maksai chahiu, naimik, chagan maksai RAPIU gu 
chamtantu atungjiu kahumbo naliuniu chiusune. 

4Haikumbo naliuniu chiusai palamse kahio mawilo. Kasabo thak Israel maidung 
khuga padle chiubo silusai, 

5sikumbo maitu namdak lenlam puipad lujiu tatuniu rotshat milo. 

6Sichiudi, patuse khangnianiu maksai sisuang kengjiu lamchap thiubo bamsai 
patu kamshat mibo sui-e; khangkhat ronnaniu lamchap thiusai patuse 
kamshatbo suilakge. 

7Lamchap thiumainiu tatu rotrai rabo-e, sibosai katan maidung hinaniu sinatu 
tatuniu rotrabo-e; haichiujiu kambo gasu naliuniu kasabo tien gasu mari lubui-
e. 

8“Naliu kakga namgu ladjanpao mainiu ladjan thiusi lakbo haikumbogu tathu-
chara chiubora kalek lusuibogu, maksai maitu kam ajam mibogu maksai maitu 
kamshatbo mibo khatdi saoniu kamshat jiulo chiubo sitamra haise kakungbo gu-
e. Haikumbo padmi saira, naliu Rawang, RAPIU tu kahumbo bamleng kadakhaibo 
bamga wangrabo-e, 

9siga Levi kiriangmai nai sibo tingga ladjanpao thiujiu bammai khuga naliu thu-
rase pikhaijiu paliuniu ladjan thiukhai rabo-e. 

10Paliuniu tathuse tiakkhai birabo-e khatdi paliuniu dinbo kumgapjiu naliuniu 
suirabo-e. 

11Paliuniu ladjan thiukhaibo suilo khatdi paliuniu dinbo hina naliuniu kamrabo-
e. 

12Mai khatniu singku maksai tathuhgu ladjanpao cham piumakmai tura kamshat 
mirabo-e; haichiu kambo gasu Israel mai kakga kasabo tien haise kam mahalu 
rabo-e. 

13Sigasu mai hinaniu haise chiulusai pingmi rabo-e, sichiujiu mai khat niudi 
sikumbo kamping mirabo-e. 

Chawang khat lamga Kati Khaibo 
14 “RAPIU, Tingwang niu pikhaibo kadihga naliuniu wangtangjiu lungsusai, 
kakimai kumjiu naliudi chawang bamra pageng bamme chiujiu maning sune. 

15Sichiujiu naliuniu chawang kadakhaibo piuse RAPIU niu kadakhai piu-e chiubo 
sisiak lulo. Naliu ruangga khangkhatniu thiurabo-e; sangmaitu pijiu chawang 
thiumane. 

16Chawangniu pagu riphen maidungleng chaqon kengjiu makuat makdi sui-e, 
Egypt ganiu meng chaqon liura maksai nkhiakra chamaitu langkhai makdi sui-
e, palamra RAPIU niu din-e chiubora sibo dihga pamai dungtu wadaodi pi malan 
wanglan makrabo-e. 

17Chawangniu panao kengjiu thiumak rabo-e, sichiusai haisiniu 
patu RAPIU khugasu ju madiumi sune; khatdi kachia nai rangkangniu patu pi 
kalek wibomai thiumane. 

18Paniu chawang thiulu gapbo wan-ga, Tingwang gu tacheng-tajai khuang khat, 
Levi mai singku mai khuganiu palingbo khuang ganiu raopadbo katikhaibose 
pakhuga bamrabo-e. 

19Haibo khuangse pakhuga khaijiu paringting pakhiangna kenbam rabo-e, 
chiujiu siga chamtan raokhaibo hina simawira khatdi RAPIU tu chakhuang 
thiujiu khatdi chamchangjiu pacham majairabo-e. 

20Haisiniu pahai wahinaga RAPIU gu chamtan piumakbo kakibo Israel maidung 
suang wibi-e chiujiu paniu maningdi sui-e. Chiusai paniu takum wajiukha 
chawang thiulubui-e, sichiujiu pakai pakik dungniu Israel maigu chaken wajiuga 
chawang thiulu bui-e. 

Niabotajai 18 

Singku Mai Dam 
1Singku thiubo Levi kaikik maidung haira Israel mai kadih ganiu paliu dam 
daomakge; sibosung paliu sira RAPIU khuga charathiu khaibo nai pikhaibo dam 
ganiu tiujiu lungrabo-e. 

2Kakibo kaikik kumjiu paliu dih thiumakge; paliu damra RAPIU niu ladriat khaibo 
kumjiu RAPIU gu singku thiurabo dam hai-e. 

3“Matom-kabui khatdi mily kadkhaibo lon, singkumai damgu paba, pa-aja khatdi 
palungjan pirabo-e. 

4Miusy, jaw, takisa, chakhaogiu pipad raithubo damse paliuniu lurabo-e. 

5Naliu kaikik ruangganiu Levi kaikiktu singku thiujiu tingtheng patien 
thiura RAPIU niu kadpad mibo-e. 

6“Levi maira Israel mai namdi kata kadaobo gasu paliuniu kahumbo bamga 
wangbo sui-e. 

7Sigasu RAPIU Tingwang gu singku thiubo Levi mai kakimainiu macha bambo 
kumjiu machabo sui-e. 

8Singku kaki mainiu daobo katiu-kasak dam nchamjiu daorabo-e khatdi paky 
khunniu pikhaibo hina paniu khai nbambo sui-e. 

Nkengmai Rachengtu Suimakjiu Kachan Khaibo 
9“RAPIU Tingwang niu pibo dihga naliuniu wangbo tingga sibo dihga kalungmai 
rachengtu alimimane. 

10Kahumbo rathak bamga naliu nahmaitu kadkhai mane; chiujiu charachenggu 
tania thiubo maksai chara kasabotu phuibo maksai tathoi thoibo maksai 
kahumbo thak alimane. 

11Khatdi taden thonbo thak kammane, khatdi kashaibo hiunatu npao mane. 

12Naliu Rawang, RAPIU niu haikumbo cheng tadmaitu mareng-e. Sijengniu 
naliuniu ngutboga siga lungbam maitu RAPIU niu hathon mibo-e. 

13Naliu lung pakhiangnaniu malum siakjiu RAPIU khuga bamlo. 

Phaimiukakung Tu Langkhaira Ladriat Thiubo 
14Sigasu Mose niu din-e, “Naliuniu wang lungrabo dihga lungbam maira phaimiu 
cham maniujiu taden thonjiu lungmai-e, chiudi RAPIU Tingwang niu haibo tientu 
mareng-e siniu naliuniu sise alibo suimakge. 

15Sibosung, I kumbo phaimiukakung khangkhat naliu ruangganiu langkhai bine, 
chiujiu naliuniu pacham majai rabo-e. 

16“Naliuniu Sinai Luongga maduibo nai, RAPIU niu naliutu npaoboga pingjiu 
pasaira palun thiujiu npao tamira maksai zudaolan tamira khengbose, naliu 
shairabotu npingjiu khengbo-e. 

17Sijeng gasu RAPIU niu akhuga din-e, “Paliuniu ningtingjiu khengkhai mibo-e. 

18Nakumjiu phaimiukakung paliu ruanggasu khang khattu langkhaine; paniu 
dinrabo hina Iniu dinkhai bine, khatdi paniu maidung khuga Iniu dinbo chamtan 
hina dinlen rabo-e. 

19Azan gasu paniu din-e, chiujiu mai khatniu pacham majai maksai Iniu sajai 
pirabo-e. 

20Chiudi mai khatniu aratjiu Iniu pikhai makbo sailad dinsai, pase shairabo-e, 
sikumjiu mai khatniu chara katambo zantu thinjiu sailad dinsai padi shairabo-e 

21“RAPIU khuganiu wangmakbo sailadse ndechiujiu dinralo chiubo naliu suang 
hasune. 

22Mai khatniu RAPIU zan thinlujiu sailad dinboga sise majijiu 
padmaksai RAPIU gu champao makge. Sikumbo maise paronna pachunning 
dinbo-e sikumbo maitu naliu pingmi tulo. 

Niabotajai 19 

Nbekhai Rabo Namdidung 
(Par 35.9-28; Jos 20.1-9) 

1 “Naliu Rawang, RAPIU niu maidungtu kam mahalubo saiga paliu kadihse paniu 
naliutu pikhaine khatdi naliuniu paliugu namdidung nai chakydung lulujiu siga 
lunglubo sai, 

2-3sibo luongriangse khat-khatgu namdiga malajiu menglu raleng padam sum 
thiujiu njanpad khailo. Sichiusai mai khatniu mai khattu kamshat misai patu 
gukhaira namdi khat gara pak mari lubui-e. 

4Mai khatniu maomengjiu pagu mikremai makbo mai khattu kamshat misai, 
paniu haibo namdi rong khatga pakkhaibo sui-e chiusai patu kalankhai rabo-e. 

5Dinrambaboga, maipiu khangnianiu mariuga tasingbang huiraleng majang 
mengbo wan-ga, panai ruangga khangkhatniu tasingbang dongbamboga, 
maritang gasu mari mahin padjiu khangkhat piutu kamshat misai, paniu haibo 
namdi sum ruangga namdi khatga pakkhai rabo-e chiusai patu kalankhai rabo-
e. 

6Namdi khat ronna bammisai, sibo bamgasu diuchang diubam surabo-e, khatdi 
kamshat mibogu chakhum ruiraleng parip phungbo pariang-paruiniu patu 
minlu rabo-e, khatdi chalung pomboga pamao kahamaitu kamshat rabo-e. 
Sichiu bamdi paniu kamshat mibo maise pagu mikremai makge wa kammao 
padbo gasu kammibo-e. 

7Haijeng gasu naliuniu namdi sumse khaitam bamraleng Iniu chamtan pibo-e. 

8“Naliu Rawang, RAPIU niu naliu pao-pehmai khuga paniu kamkhaira ladriat 
khaimibo kumjiu, paniu naliugu luongriang kam madipadbo wan-ga, paniu 
chamriat thiukhai kamibo kadih hinase naliutu pirabo-e, 

9Sibo wan-ga naliuniu kakibo namdi sum kadakhai rabo-e. (Iniu nthainai naliutu 
chamtan pikhaibo kumjiu naliuniu kamjiu naliu Rawang, RAPIU tu lungsa sai 
khatdi pagu katikhaibo saisuijiu lungsai paniu haibo kadihse naliutu pikhai 
rabo-e). 

10Haise kamlo, sichiusai pamao hamai shailakge khatdi RAPIU niu naliutu 
pikhaibo kadihga paliutu kamshat khaibogu kamaobose naliu khuga bamlakge. 

11“Chiudi chalad tu dinjiu, mai khatniu palung riak sajiu pagu mikremaitu 
kamshat lujiu sibo namdidungga gukhai raleng pak khai mide. 

12Haichiu padboga, pagu namdakgu jupaodungniu patu meng majang lujiu paniu 
kamshat mibo maigu chakhum ruiraleng parip phungbo pakimai khuga pikhaibi 
rabo-e, sichiujiu patu kamshat midi sui-e. 

13Patu lungsabo lenkhai tulo. Haikumboga Israel maidung duak lulo, sichiusai 
naliu mai hina wijiu lunglu bui-e. 

Kating Ramrai 
14 “Naliu Rawang, RAPIU niu naliutu pikhaibo kadihga, nda masuang somkhai 
mibo, naliu namda mai ramraigu madan kam kalimi mane. 

Lamchap Thiubo Lam 
15 “Mai khattu kamaobo piraboga mai khangkhat ronna lamchap thiubo sui 
makge; mai khangkhatgu kamaobo din masan khai nisai tam thuboga 
khangnianiu lamchap thiusiak rabo-e. 

16Mai khatniu mai khattu kam masa khainejiu kamaoboga pamao madam 
khaisai, 

17panai khangniase kahumbo bamga tadrabo-e khatdi singkuniu ladjan 
thiurabo-e khatdi chakamkyga bambo ladjanpaodung niudi ladjan thiurabo-e. 

18Ladjanpaodungniu tathuse kahio mawijiu palam phiu masan rabo-e; khatdi 
sibo piuniu pasingna Israel maitu atungjiu kamaobo madam khaibam niusai, 

19kamaobo madam khaibo mainiu daorabo sajaise paniu daorabo-e. Haichiujiu 
naliuniu kamaobo gasu duakpad rabo-e. 

20Siga nde pad milo mai hinaniu chiulujiu pinglu rabo-e; chiusai mai khatnadi 
haikumbo wadaodi kasabo kamtami rabo-e. 

21Haikumbo tathu-chara padboga lungsabo wadi lenmane; ringting khatsung 
ringting khat, chamik khatsung chamik khat, chahiu khatsung chahiu khat, 
chaben khatsung chaben khat, khatdi chaphi khatsung chaphi khatniu sajai 
pirabo-e. 

Niabotajai 20 

Chari Thiubo Lamga Dinkhaibo 
1“Naliuniu naliugu mikremaitu atungjiu chari thiura mengpadbo wan-ga 
naliuniu chaqon-karidung, chaqondung khatdi naliu suang nkiubo chari 
maidung riak ngaorabo-e chiudi paliutu npingmi tulo. Naliu Rawang, RAPIU niu 
naliutu Egypt gasu rankhaibo piuniu naliutu majangjiu bamrabo-e. 

2Naliuniu chari thiusu makbo masuangga singku khat situ pi tadpad masuang 
lujiu chari maidung khuga dinlo, 

3‘Israel maidung, nking khailo! Thainai naliuniu chari bamga tadra mine. 
Naliugu mikre maidungtu npingmi tulo, maksai chalung nkhinmi tulo, maksai 
charen mimane. 

4Naliu Rawang, RAPIU niu naliutu majang bamrabo-e, khatdi paniu naliutu pi 
chari ngamkhai rabo-e.’ 

5“Sibo wan-ga chakampao maidungniu maidung khuga dinrabo-e, ‘Saokummai 
paky thiuloi khailujiu, kadpadkhai makhabo mai bamma? Bamme sai, pahai 
chakyga malanwang rabo-e. Sichiu makjiu patuse charibamga kamshat misai, 
mai katammai khatniu pakyse kadpadbo tien thiumi rabo-e. 

6Mai khatkumbo mumsy ken lingkhai diaklujiu, mumsy ken-ga atiatlu tiu nanglu 
makbo bamma? Bamme sai, pahai chakylam malanwang mirabo-e. Sichiu 
lumakjiu, paniu chariga shaikhai misai, katammai khatniu mumsy hai lumi rabo-
e. 

7Magiang raleng tanao npao tapkhai kamimai bamma? Bamsai, pahai pakylam 
wanglan rabo-e. Sichiu lumakjiu, patu hai chariga kamshat misai, paniu 
panaoleng khamkhai mibo puitu kakimainiu lumi rabo-e.’ 

8“Chakampaodungniu maidung khuga dinlan rabo-e, ‘Saokummai khatniu 
palung chariujiu npingbo bamma? Sichiubo bamsai, pahai chakylam malanwang 
rabo-e. Sichiu maksai, paniu kakimai hot kam nkhinmi rabo-e.’ 

9Chakampao maidungniu haise chari maidung khuga dinkhai loilubo saiga, 
pabao-pabaogu jupaodung leng kadarabo-e. 

10“Naliuniu namdi khattu chari hara tadsubo wan-ga, raijiu siga bambo 
maidungtu madunsunra pawan pibilo. 

11Paliuniu rengdi kamun lepadlujiu madunsun saira, paliu mathiuse naliu vang 
khatdi naliu jengniu tatien thiubo mai thiumi rabo-e. 

12Chiudi namdiga bambo maidung siniu madunsunra suimakjiu, chari thiura 
chap misai, naliugu chari mainiu namditu taoweng magui milo. 

13Sichiusai, naliu Rawang, RAPIU niu namdi situ haphunra suikhaibo wan-ga, 
siga bambo mai hinatu kamshat milo. 

14Chiujiu naliuniu naliuleng maipui, mainah, khaorui-khaona khatdi namdiga 
bambo hina naliuleng khoibo sui-e. Naliu mikre maidunggu hinase naliuniu 
thinpiubo sui-e, Sise RAPIU niu naliuleng pikhaibo-e. 

15Naliuniu bamkhai rabo kadih gasu diujiu bambo namditu haichiujiu naliuniu 
kamrabo-e. 

16“Chiudi naliu Rawang, RAPIU niu naliutu pikhai rabo kadihga bambo 
namdidungtu haphun lusai, mai hinatu kamshat milo. 

17Chamai mathiu chiubora: Hitt mai, Amor mai, Canaan mai, Periz mai, Hiv mai, 
khatdi Jebus mai chiujiu RAPIU niu naliutu kamra chamtan pibo kumjiu kam 
mahakam milo. 

18Paliutu kamshat milo, chiusai paliuniu paliu radungtu kahumbo kumjiu 
kasabo hina kamraleng paliuniu naliutu katikhaijiu RAPIU tu atungjiu nuan 
kamkhai lakge. 

19“Naliuniu namdi khattu haphunra kamjiu bambo wan-ga, naliuniu wang 
madui bambo pawan thengmi bamtadi, namdigu charasibang duangkao tulo. 
Charasy raitiulo, chiudi pabang sira kam masatulo, pabang sira naliugu 
mikremaigu makge. 

20Kakibo bangra duangkao kiujiu namdi situ haphun lumakthen sichiu kambo 
sui-e. 

Niabotajai 21 

Papao Simakjiu Maitu Kamshat Khaidiakbo Lam 

1“Wagaje dinboga, naliu Rawang, RAPIU niu naliutu pikhai rabo kadih gase chalu 
khatga mai khangkhattu kamshat khai diakbo daolujiu, naliuniu patu saoniu 
kamshatlo chiubo naliuniu silu makge. 

2Naliugu jupaodung nai ladjan maidungniu menglujiu kashaipum bambo 
bamgasu siga lungmana bambo namdidunggu kadiubose madad rabo-e. 

3Chiujiu kashaipum bamboga mana kachangbo namdakgu jupaodungniu 
wadaodi changam kamboga thinkhai matai makbo matom khat kadapad rabo-e. 

4Paliuniu matom situ kashaipum bambo mungga wadaodi sangmakbo Giukiga 
juwang rabo-e, khatdi wadaodi chalu tenmakbo khatdi tasingbang lingkhai 
makbo kadihga paliuniu pawangkining dangkhai rabo-e. 

5Levi maigu singkudung siga tadrabo-e, palamra tathu-chara padbose tacheng-
tajaiga majijiu paliuniu chapkhai rabo-e. Naliu Rawang, RAPIU niu patu machara 
khatdi pazan gasu thoidam pikhaira paliutu kadakhai mibo-e. 

6Sigase kashaibo phawtu daobo bamga mana kachangbo namdigu jupao hinase 
matom riga paliu ben ntik khaijiu dinrabo-e, 

7‘Haibo piutu aliuniu kamshat makge, khatdi saoniu kamshatlo chiubo aliuniu 
simakge. 

8RAPIU, nangniu Egypt gasu ranpad khaibo namai Israel maitu kuak khailo. 
Pamao habo piu haitu kamshat mibogu parip phungmak raleng aliutu kuak 
khailo.’ 

9Haichiujiu, RAPIU niu lunibo kamkhaiboga, chamai kamshatbogu paripse 
naliuniu phungmak rabo-e. 

Chariga Kavangthiutad Mibo Maipui Lam 
10Naliu Rawang, RAPIU niu naliutu pi chari ngamkhaibo wan-ga naliuniu 
kavangkyga bangkhai maitu lubo sui-e, 

11paliu ruanggasu aliu kawimaitu naliu naoleng kadalubo sui-e. 

12Patu naliu kyga majang wangsulo, siga papee karup milo, pah ntindi linmilo, 

13Pafai-panidi kalikhai milo. Paniu nakyga bamjiu chahiu khat papui-papiutu 
maningjiu achung bamrabo-e; sibo saiga naliuniu patu magiangbo sui-e. 

14Pasai kana, nangniu patu masen tamisai, patu pi khenrang thiujiu tadkhai 
mirabo-e. Palamra nangniu patu matanjiu nphiuji khaimibo-e, nangniu patu 
kavangtu kumjiu kammak rabo-e khatdi patu jon makrabo-e. 

Nahraibo Npiumainah Leng Kalek Lubo Lamga 
15“Wagaje, maipiu khatniu panao nia thiuboga panai khangniase npiumai 
lungkanasai, chiudi lung karaibo nahpiuse paniu masenbo nao nah makge 
chiujiu, 

16paniu panahmai leng pagu chakhiu-chalan njanbo wan-ga, paniu kakungbo 
naoniu lungbo nahpiu situ kungbijiu panahpiu naraibogu damse pikhaijiu 
chamiu mareng lenmak rabo-e. 

17Panah naraibopiu haise paniu kakungbo pui nahpiu makbam tadi patu damnia 
thiujiu pirabo-e. Maipiu khatniu panah naraibopiutu lukhaijiu patu tacheng 
ganiu pikhai suibo hina pikhai rabo-e. 

Kadin Piumakbo Nahpiu Lam 
18“Wagaje dinboga, maipiu khatniu panah npiumainah khat pakuon tanbo, n-gi 
athao tanbo bamme, papui-papiu siniu npiumainah situ sajai pibam tadi paniu 
panai kadin piumakge. 

19‘Papui-papiuniu patu paniu lungbambo namdigu jupao masuangga majang 
menglujiu patu ladjan thiura pi chapkhai rabo-e. 

20Panainiu paliu khuga haichiu dinrabo-e, ‘Anai nahpiu haise pakuon tan-e, n-gi 
athaosi-e khatdi anainiu kadinbo piumakge; paniu rangkang mathaga thinjiu 
khatdi jawsak maniu-e. 

21Sichiusai sibo namdiga bambo maidungniu patu tatu khoilujiu phenshatmi 
rabo-e, haichiujiu kambo gasu haikumbogu kasabo gasu duakpadlu rabo-e. 
Israel mai hinaniu haichiu padmibose chiurabo-e khatdi pingmi rabo-e. 

Tajai Katam-Tambo 
22“Mai khattu pamao jengniu kamshat lujiu papumse ntuang riga maseng 
khaibam sai, 

23sise nchun khai nbam sangmak rabo-e. Sibonai nbaimi rabo-e, palamra 
kashaipum hai ntuang riga maseng khaibambo siniu kadihga Tingwang gu 
tasiang phungwang-e. Papumse nphum milo, sichiusai naliu Rawang, RAPIU niu 
naliutu pikhai kabambo kadihse kam tania lakge. 

Niabotajai 22 

1 “Naliu Israel mai karaigu matom maksai mily pak maha kinbo nangniu 
ngaolusai, waleng chakmakbo thiumi tulo, papao khuga thinwang lanbilo. 

2Chiudi papaoniu kadiu lam lungbam misai maksai nangniu chakhao papaotu 
silu maksai, siga chakhaose nakyga thinwang milo. Papaoniu pakhao 
phiuwangbo wan-ga, sise patu pikhai bilo. 

3Sikumgapjiu qonniam daodi, chafai-tani daodi, maksai kaki-kibo hinadi naliu 
Israel mai karai hamibo daosai haikumjiu kamkhai bilo. 

4“Israel mai karaigu qonniam maksai matom waga nkhuang khaimibo daosai, 
waleng chakmakbo thiutulo; chakhao situ paphi bam wiboga wanglan lura patu 
nkha khailo. 

5“Npuimainiu npiumaigu faini piumak rabo-e, khatdi npiumainiu npuimaigu 
faini piumak rabo-e; naliu Rawang, RAPIU niu haichiu kammaitu mareng-e. 

6“Thingna khatniu tasingbangga maksai kadihga pasip ponlujiu papui siniu 
pabumtu gombambo maksai papoitu majang ntaobambo naliuniu ngaolusai, 
naliuniu papui situ khoimak rabo-e. 

7Naliuniu papoinara khoibo sui-e, chiudi papui tura pi lentad mirabo-e, sichiusai 
naliu ringting thengjiu lungwijiu lungne. 

8“Naliuniu chaky kasanbo khat thiusuboga, maomakjiu chaky npomkhu khai 
magui rabo-e. Sichiujiu mai khatniu nkaikiujiu shaimidi naliuniu paripse 
phunglakge. 

9 “Mumsy reng kamkhai miboga kakibo alin-tara wadi khailan tulo; naliuniu 
khailansai; siga padbo mumsy maksai kakibo alin-tara khaibogu atiat naliuniu 
lubo suimakge. 

10“Matomchi nai qonniamtu pijiu chalu tien thiu ncham tulo. 

11“Chakhaogiu nai takhompuilang aruang lujiu dakpadbo faini piutulo. 

12 “Naliugu fairi pake madaiga pari kamkhailo. 

Npui-Npiu Masanbo Lamga Tajai 
13“Wagaje dinboga npiumai khatniu aliumai khattu panaoleng lulujiu pasai 
paniu patu masen tamine chiujiu maning mine. 

14Sichiuboga paniu patu suimakjiu kamaobo dinkhaijiu panai magiangbo wan 
gasu pahai liuchang thiumakbo-e chiujiu kasa madam khai-e. 

15“Haikumbo padsai, npuimai pui-piuniu magiangbo nai nchun ziham-faiga tazai 
khopbose khoilujiu npuimaise liuchang-e chiubo lenrabo-e, khatdi panainiu 
haise namdigu jupaodung khuga khoilen rabo-e. 

16Npuimai piuniu paliu khuga dinrabo-e, ‘Iniu anahpuitu haibo piutu magiangjiu 
pikhaibo-e, chiudi tuhoira paniu patu lunita mine. 

17Paniu patu magiangbo nai gasu liuchang thiumakbo-e chiu dinjiu paniu patu 
kamaobo madam khai-e. Chiudi haiganiu anahpui hai liuchang thiubose majibo 
lenpad bamme; magiangbo nai nchun ziham faiga tazai khop bambo haiga 
phuilo! 

18Sigasu namdakgu jupaodungniu pakinatu julujiu lekhaibi rabo-e. 

19Paliuniu patu majon rangkanggi kaikhat lurabo-e khatdi npuimai piutu 
pikhaibi rabo-e, palamra sibo piuniu Israel maizu kasa kampadle. Sironna 
makjiu, npuimaise panao thiujiu bamrabo-e khatdi paniu ringbam then panaotu 
talanbo suimakge. 

20“Chiudi madam khaibose majisai, khatdi npuimaise liuchang-e chiubo majijiu 
lenpadbo ha-e sai, 

21siga paliuniu npuimai situ papiu ky kamun gasu jupadrabo-e khatdi namdiga 
bammai dungniu tatu khoilujiu rotshat mirabo-e. Pahai chami thiumakbo suang 
papiu kyga bamkhabo lon npiumaitu nphiuji mibo jengniu aliu ruangga paniu 
mangambo kamkhai mide, haichiu kasa kambo gasu, naliu duaklu rabo-e. 

22“Npiumai khatniu mai kakimai naotu nphiuji bambo minlu-e sai panai 
khangnia situ kamshatmi rabo-e. Haichiu kambo gasu naliuniu haikumbogu 
kasabo gasu duaklu rabo-e. 

23“Wagaje dinboga chalad loilubo aliumai khattu, mai khatniu namdakga nphiuji 
bamniubo daosai; 

24naliuniu panaitu namdi lenlam puipad lujiu tatuniu rotshat mirabo-e. Npuimai 
siniu namdakga bamlujiu, pakhuan chiulu buiboga, nkhakhai raleng marapad 
makbo jengniu pah shairabo-e. Khatdi npiumai siniu mainaoleng npaoloi 
kamimaitu nphiujibo gasu pahai shairabo-e. Haichiu kambo gasu naliuniu 
haikumbogu kasabo gasu duaklu rabo-e. 

25“Wagaje dinboga npiumai khatniu charamlam tadmeng lujiu mainaoleng 
chalad loikhai kamibo npuimaitu manomjiu minsai, siga npiumai situ 
kamshatmi rabo-e; 

26npuimai situ wadi kammak rabo-e, palamra paniu shaibuibogu nuan wadi kam 
makbo-e. Haibo guse mai khangkhatniu kakibo mai khangkhattu asunjiu 
kamshat mibogu tathu-chara nai nchamme. 

27Namdi lenlam menglujiu npiumai khatniu mainaoleng chalad loikhai kamibo 
aliumaitu manom minsai, npuimai siniu nkha khaira marapadle, sichiudi siga 
patu nkha khaira mai khatnadi ha-e. 

28 “Wagaje dinboga, npiumai khatniu mainao leng npaokhai sonmakbo 
aliumaitu manomjiu minsai, 

29paniu npuimai man thiujiu rangkanggi ringiu pirabo-e, khatdi sibo puitu panao 
thiurabo-e, palamra paniu patu matanjiu nphiuji mibo-e. Paniu ringbam then 
panaotu tamak rabo-e. 

30 “Mai khatniudi papiu naotu majang nphiujibo gasu papiu zu kam masamak 
rabo-e. 

Niabotajai 23 

RAPIU Mai Ruangga Jaomak Rabo 
1“Npiumai papum kamshat kamimai, maksai pagu dan kamimai mai 
khatnadi RAPIU mai ruangga jaomak rabo-e. 

2Chakhanah thiujiu lungwangbo mai maksai sikumbo mai pakai-pakik chaken 
kariu tangbo mai khattudi RAPIU mai ruangga jaokhai makrabo-e. 

3 “Ammon mai maksai Moab mai maksai paliu kaikik tu chaken kariu tangbo--
mai khat tudi RAPIU mai ruangga jaokhai makrabo-e. 

4Naliuniu Egypt gasu tad npadbo wan-ga paliuniu naliutu katiu-kasak wadi 
khekhai makge, khatdi paliuniu Beor nahpiu Balaam tu mathiu lujiu, 
Mesopotamia gu Pethor namdi gasu naliutu siangkhai raleng kamme. 

5Chiudi naliu Rawang, RAPIU niu Balaam lad nkingkhai makge; sibosung paniu 
tasiangsitu thoidamga kam kali khai-e, palamra paniu naliutu lungsa-e. 

6Naliuniu jat khat thiubam thenna, wadaodi haibo jatdungtu nkha mane maksai 
paliutu pi lungwira kam khai tulo. 

7“Edom maitu wajeng simakbo kamtulo, paliu hai naliu kaikik-e. Khatdi Egypt 
maitu wajeng simakbo kamtulo; naliuniu pakak khat paliu dihga lungkhai mibo-
e. 

8Chaken sum sai gasu paliu kaikiktu RAPIU mai ruangga lukhaibo sui-e. 

Riphenmai Riji Masan Rabo Lam 
9Naliuniu charithiubo tingga rijibam kamlujiu bambo wan-ga, naliutu 
charachengga kam tania rabo situ naliuniu marisi rabo-e. 

10Npiumai khatniu nchun pamanglamsu pakajindui padmisai pahai masan 
tamirabo-e, paniu rijibam lenlam padbam mirabo-e. 

11Chawan ramliang wangsai paniu paronna nkhiumi rabo-e, chiujiu chawan 
naimik ngutmiboga paniu malan wangbo sui-e. 

12“Rijibam lenlam naliuniu pabam khat kamkhai bam rabo-e, naliuniu naliu chun 
kam marak khainibo wan siga tadbo sui-e. 

13Naliugu manialeng tasingpek khat thinlulo, sichiujiu naliuniu tamud lubo saiga 
wakhun khat chulujiu kamsin lanmilo. 

14Naliugu rijibamse charachengga masanjiu khaibamlo, palamra naliu 
Rawang, RAPIU niu naliutu gukhaira khatdi naliutu pi naliugu mikremai khugasu 
chari ngamkhaira paniu naliugu rijibamga naliutu majang bamme. RAPIU niu 
naliu khugasu tad manuk mirabo ngam chalad gadi chalunlung gadi wadi kam 
mitulo. 

Tajai Katam-Tambo 
15“Kavang khatniu papao khugasu pakpad lujiu naliu khuga gukhai raleng 
wangsai, patu lang malan khai tulo. 

16Naliugu namdi ruangga paniu kadaluboga pahai lungbo sui-e, khatdi naliuniu 
patu wa kasa kam makrabo-e. 

17 “Israel mai ruanggasu npuimaidi, npiumaidi mai khatniudi charakyga papum 
kajonmai thiu makrabo-e. 

18Haichiubo thakga rangkang phiu lujiu naliu Rawang, RAPIU, kyga ladriat 
kamkhaibo wangtang raleng mai khatniudi phungwang makrabo-e. Na-
Rawang, RAPIU niu haikumbo ngam situ mareng-e. 

19 “Israel mai karai rangkang maksai katiu-kasak maksai kakibo maniadi apuk 
khaibo wan-ga, paton-pana pakhuga lumak rabo-e. 

20Sangdiumaitu apukkhaibo wan-gara naliuniu pakhuga paton-pana lubo sui-e, 
chiudi Israel mai karai apukbibo gara paton-pana khengmak rabo-e. Haibogu 
tajai piulo sichiusai naliuniu wang lungrabo gase naliutu thoidam pikhai rabo-e. 

21 “Naliuniu naliu Rawang, RAPIU khuga ladriat kambo lon, naliuniu ladriat 
thiukhai mibo kam kalimi mane; RAPIU niu naliugu ladriatse naliu thin matip 
rabo-e, sise piumakbose nuan-e. 

22RAPIU khuga ladriat thiumakbo haira nuan makge, 

23Chiudi naliuniu naliu khenrang thiujiu ladriat kamsai, naliuniu sise kamsiak 
raleng chap lulo. 

24“Naliuniu mai khatgu mumsy reng npuiga tadwangbo tingga, naliuniu tiu kani 
then mumsyse raitiubo sui-e chiudi naliuniu pum khatnadi railujiu naliu ky lam 
phungwang makrabo-e. 

25Naliuniu mai khatgu alin-tara-reng lungga tad wangbo tingga, naliuniu 
tiusuibo hina tiusui-e, chiudi alin-tara khatnadi nkhoiniu gelujiu khoimak rabo-
e. 

Niabotajai 24 

Tanao Tabo Khatdi Tanao Thiulanbo 
1 “Wagaje dinboga, npiumai khatniu npuimai khattu panao kulude, khatdi pasai 
kana paniu masen kamakbo panao khugasu daolubo jengniu patu lungta mine 
chiujiu palungga chapkhai mide chiusai paniu tanao tabogu ariak raolujiu patu 
pikhai rabo-e, sise paky gasu patu tapad mibo-e. 

2Sigasu dinlanjiu paniu maipiu katammai nao thiulan mine, 

3khatdi paniudi patu masen tamine chiujiu chapkhai lanjiu paniudi tanao tabogu 
ariak raolujiu, patu pikhai rabo-e. Sichiujiu patu paky gasu tapad mibo-e. Maksai 
dinlanjiu pakina paniabo piuse shai mijiu, 

4sigasu, pakina karaibo piuniu patu lulankhe makge sai, paniu npuimai situ tania 
mide chiujiu lukhai rabo-e. Paniu patu lulansai, sise RAPIU khuga kamaobo 
thiurabo-e. Naliuniu haikumbo naliu Rawang, RAPIU niu naliutu pikhaibo 
kadihga kammak rabo-e. 

Katam-Tambo Tajaidung 
5“Npiumai khatniu panao kasan thiulujiu bambo wan-ga, patu charimai ngamga 
maksai kakibo chawanggu changamga lukhai makrabo-e; pahai takum khat 
changamga jaomak rabo-e, sichiujiu paniu pakyga bamjiu panaotu pachun kam 
mawi khaijiu bamrabo-e. 

6“Nangniu mai khattu wakhat mathiubibo wan-ga, wa kasabo padmakra chiujiu 
paniu thinkinbo kapense khoimak rabo-e. Siseniu pakikhunmai leng katiu 
pikhaijiu lungbambo-e. 

7 “Saokum mainiu Israel mai karaitu minlujiu patu kavang thiu khaibo maksai 
kavangleng jonkhaibo kamsai patu kamshat mirabo-e. Haichiu kambo gasu 
kasabo gasu naliu duaklu rabo-e. 

8 Mai khatniu ka nphenbo-ra mara misai, Levi mai singkuniu dinkhaibo 
kumgapjiu kamlo. Iniu paliu khuga pikhaibose majai lulo. 

9Naliuniu Egypt gasu tadpadbo wan-ga Miriam khuga naliu Rawang, RAPIU niu 
kamkhai kamibose maningtao lulo. 

10 “Naliuniu mai khattu mania khat mathiu bibo wan-ga paniu natu wa 
manangmak raleng pirabo maniase pakyga ngutlujiu khoitulo; 

11Lenlam khuanjiu patu pi papumsiakniu nakhuga khoiwanglo. 

12Pase kalek samai sai, nchun khaisangmi tulo; 

13chawan machang sise patu kalan khaibi bilo, sichiusai paniu sise piujiu jikiu 
lune. Sichiusai pase pachun wirabo-e, khatdi naliu Rawang, RAPIU niu naliutu 
kimrabo-e. 

14 “Naliugu namdakga lungbambo sangdiumai maksai naliu Israel mai karai tadi 
kalek sajiu lunglakmai thiubam maitu sontiu tulo. 

15Naimachang paliuniu n-nien kamkhai kamibo phizengse naimik kiumakbo 
suangga pimilo; paniu rangkangse pageng bambo jengniu daobo tingga pariak 
chakmi rabo-e. Naliuniu patu pimaksai paniu RAPIU ga naliutu atungjiu kaprabo-
e, sichiusai naliu khuga nuan gu kamaobose bammi rabo-e. 

16 “Panah mainiu wa kamaobo kammiboga papui-papiutu kamshatbo suimakge; 
khatdi papui-papiuniu wa kamaobo kammiboga panah maitu kamshatbo sui 
makge, kamaobo patu ronna kamshat rabo-e. 

17 “Sangdiumai khatdi kami-magen-gu majise khammi tulo, khatdi apuk khaibo 
jengniu kamipuigu maniase malinbo thiujiu khoitulo. 

18Naliuniu Egypt ga kavang thiukhai-e khatdi naliu Rawang, RAPIU niu naliutu 
khenrang pi thiukhai-e, haijeng gasu Iniu naliutu haibo chamtan pikhaibo-e 
chiubo maning taolo. 

19 “Naliuniu atiatbo wan-ga, naliuniu gekhai bambo makhum khoi mangai 
kamibo bamsai, mengjiu khoilan tulo; sise sangdiumai, nai kami magennah 
maileng khaidia milo, sichiusai naliuniu kakamboga naliu Rawang, RAPIU niu 
naliutu thoidam khai rabo-e. 

20Naliuniu takisy pawan khat raikhai misai, menglanjiu raibang khaibose railan 
tulo; kabangbose sangdiumai, kami magennah leng-e. 

21Naliuniu pawan khat mumsy, rai khaimi sai, mumken ga malan meng lanjiu 
railan tulo, masiadiak kamibose kami-magennah, khatdi sangdiumaitu pi 
railulo. 

22Naliuniu Egypt ga kavang thiukhai mibo jenggasu Iniu naliutu haibo chamtan 
pikhaibo-e chiubo wadaodi mangai tulo. 

Niabotajai 25 

1“Wagaje dinboga, Israel mai khangnia panai thu tiara ladjankyga tadbo lon, 
khangkhat situ maji-e khatdi khangkhat situ mao-e chiujiu tiapad rabo-e. 

2Kamao maitu sajai pijiu dapraleng tiakhai bisai, ladjanpaoniu sinatu pijiu 
kinmasuk khairabo-e khatdi chaqontu kajapbo riangniu patu japlo. Kajapbo 
riakse kamaobogu katam-tambo saisuijiu pariakse tam-tamjiu pirabo-e. 

3Pariakse kengthuboga atai tangbo sui-e, chiudi sisuang kengju misai patu kam 
mangamju mirabo-e. 

4 “Matomchiniu tasiu taonijiu biubambo wan-ga pamun ratmi mane. 

Singna Shaimiboga Tenkhairabo 
5 “Singna kanianiu lung aruang kinboga khangkhat piu panah npiumai lungkiu 
makjiu shaimi sai, maipui situ pijiu pakikhunmai nao makjiu kakimai nao pithiu 
mane; pasingnase shai miboga singnapiuniu panaotu majang lungrabose 
pangam pathao-e. 

6Chiujiu panai majang lungboga npiu mainah lungkiu raithubo piuse shai 
mibopiu nah-e chiujiu lukhai rabo-e, chiusai pariang-paruise tapmakjiu Israel 
mai ruangga bamlune. 

7Chiudi shai mibopiu singna siniu maipui situ majang lungrao misai, maipui 
siniu namgu khangkiang mai khuga meng haichiu dinlo, ‘Akina singnaniu patien 
buibo kamkhai makge; paniu shai mibopiu kaikik Israel mai ruangga pipad khai 
raleng suimakge. 

8Chiusai namgu khangkiangmainiu sinatu kulujiu npaone. Sibo katangdi paniu 
sibo puitu panaoleng lukhai maksai, 

9khangkiangmai masuang ganiu pasingna shaimibo piu nao siniu mathiu 
masuangga chaplujiu paphitop khat lupad lujiu pazuga patai masiu khaijiu 

haichiu dinrabo-e. “Maipiu pasingna kaikik lungkiura suimakbo piu riga haichiu 
kamkhai-e.” 

10Israel mai ruangga sibo kimai tura ‘paphitop siakpad mibo kimai,’ chiujiu 
mathiuniu sirabo-e. 

Kakibo Tajaidung 
11“Maipiu khangnia n-gijiu nthibamboga khangkhat piu naoniu pakinatu nkhajiu 
khangkhat piu beki kanomjiu chakid sai, 

12patu lungsami mane, paben danthon milo. 

13-14 “Taju madadboga maitu sonmane. 

15Taju kuang thinsai pathao siakboga chamchangjiu thinlo, 
chiusai RAPIU Tingwang niu pibo dihga naliuniu tingthengjiu lung lune. 

16Maitu sontiu mai tura RAPIU niu mareng-e. 

Amalek Maitu Kamshatra Chamtan Pibo 
17 “Naliuniu Egypt gasu tadwangbo lon Amalek mainiu naliu riga paliu tien 
kasabo kamkhai mibo maningtao lulo. 

18Paliura Tingwang tu pingjiu lung makge, sijengniu naliuniu tadjiu malai 
chiamibo lon sailamniu tadngut kana maitu kamshat kammide. 

19Sijeng gasu RAPIU Tingwang niu naliutu pikhaibibo dihga wang lungjiu, 
naliugu mikre maidung khugasu gukhai biboga, Amalek mai hinatu kamshat 
milo, chiusaira maidi paliutu maningtao tamirabo-e. Mangai mane! 

Niabotajai 26 

Atiat Ga Kadpadbo 
1“Naliu Rawang, RAPIU niu naliutu pibo dihga wangtang lujiu lungbam misai, 

2naliu mai hina miusy atiat raithubo guse takamga khailujiu ponmeng kahumbo 
bam khatga khairabo-e. 

3Singku thiubambo piu khuga menglujiu haichiu dinlo, ‘Aliu Rawang, RAPIU niu 
aliu paopehmai khuga pikhai raleng ladriat thiukhaibo dihga Iniu ngutmide 
chiubo tuhoi Iniu daolubogu pakhuga sikhaibo-e.’ 

4“Singku piuniu nakhuga takamse ponlujiu RAPIU Tingwang tu kahumbo bamga 
khai rabo-e. 

5Chiujiu RAPIU masuang ganiu haibo chamkengdung nangniu sui dinrabo-e: 
‘Apao-apeh maira lungron tadkinbo Aramea mai khatle, pakikhunmai hai Egypt 
ga wangjiu lungkhai mibo-e. Siga paliuniu wang karaigara paliu hai chamai 
tamme chiudi paliu hai chamai kingpadjiu jat kadibo thiumibo-e. 

6Egypt mainiu aliutu kavang kumjiu kam mathad khaijiu magenthiu chariubo 
ngam pikam khai-e. 

7Siga aliutu nkha khaira kapjiu aliu pao-peh RAPIU Tingwang khuga kheng-e, 
paniu aliu khuan chiukhai-e, khatdi aliu magenthak, aliu chariu khatdi aliu chun 
sabo hinase ngaode. 

8Pagu kadibo pumtan nai jengtanniu aliutu Egypt dih gasu ranpad khai-e. Paniu 
maisuang habo khatdi tasibo, khatdi mai kapingbogu kamkhaide. 

9Paniu aliutu haiga majangwang khaide khatdi haibo lungwibo nai patam wibo 
dih aliutu pikhaide. 

10Sijeng gasu tuhoi RAPIU niu atu pikhaibibo, atiat raithubose Iniu pakhuga 
phungwangbo-e.’ “Chiujiu takamse RAPIU masuangga dungkhailo khatdi siga 
kahumlo. 

11RAPIU Tingwang niu naleng khatdi nakikhun leng kawibo mania pikhaibibo 
jengniu thuonkiu silo; khatdi Levi mai khatdi sangdiumai naliu khuga lungbam 
maitudi changiboga jaokhaijiu paliu chun piwi khailo. 

12 “Tingkum sum tangbo machang nagu alin tara miusy kariu dam khatse, Levi 
mai, sangdiumai, khatdi kami-magennahdung leng pikhailo, sichiusai nam 
hinaga paliuleng tiura khatdi sakraleng pageng bambo hina paliuniu daolune. 
Nangniu haise kamkhaibo wan-ga, 

13RAPIU khuga dinlo, ‘Masanbogu kariu dam khatse akylungga wakhatnadi 
masiak khai makge; nangniu akhuga dinbo kumjiu Levi mai, sangdiumai khatdi 
kami-magennahtu Iniu sise pikhai mibo-e. Kariu dam khat pibo lamga nangniu 
atu majaira chamtan pikhaibo hina khatdi Iniu mangaimibo khatdi majai 
kamakbo ha-e. 

14Iniu achungjiu bambo wan-ga Iniu sise wakhat nadi tiumakge; Iniu characheng 
masan kamakbo lon Iniu kalung ganiu khatnadi khoipad kamibo ha-e; khatdi 
Iniu kashai maileng sigasu khoilujiu kadkhai mibo ha-e. Iniu nacham majai-e, 
Oh, RAPIU yo kariu dam khat pibo lamga nangniu chamtan pibo hina Iniu kamme. 

15Masanbo nabam tinggen ganiu phuikiu khailo khatdi namai Israel mai riga 
thoidam pikhailo; nangniu aliu pao-pehmai khuga ladriat thiu khaimibo kumjiu 
aliutu pikhaibo lungwibo nai patam wibo dih haitudi thoidam pikhailo.’ 

Rapiu Maidung Siakbo 
16“Thainai naliu Rawang, RAPIU niu pikhaibo tacheng tajai hina majaira chamtan 
pikhai-e; sijengniu naliu lung pakhiangna chamchangjiu majai lulo. 

17Thainai RAPIU hai naliu Rawang si-e chiubo naliuniu suikhaide; pagu chamtan 
hina majaira, paniu kamlo chiujiu chamtan pibo hina kamra khatdi pacham 
piuraleng naliuniu ladriat thiulude. 

18Paniu ladriat thiukhaibo kumjiu, thainai RAPIU niu naliutu pamai thiura 
lukhaide. Khatdi pagu tacheng tajai hina naliuniu majaira paniu chamtan 
pikhaide. 

19Paniu damkhai mibo jat hina suangga naliutu pi di-nkiubo jat khat pithiu 
khaibo-e, chiujiu naliuniu pazantu thuonjiu chakhuang thiurabo-e. Paniu ladriat 
thiukhai mibo kumjiu naliu hai pamai thiu mibo-e.” 

Niabotajai 27 

Tingwang Gu Tacheng-Tajai Tatu Pekga Raokhaibo 
1Sichiujiu Mose niu Israel maigu jupaodungtu kumadui lujiu maidung khuga din-
e, “Thainai Iniu naliutu katikhaibo hina majailulo. 

2Naliuniu Jordan Giuki kenpad lujiu naliu Rawang, RAPIU niu naliutu pikhaibo 
dihga naliuniu ngutbo nai, naliuniu tatu kadibo khoiwang lujiu sibo tu situ, tatu 
tamniu tai madio lujiu, 

3siga haibo tacheng tajai hina khatdi katikhaibo hina raokhai lulo. RAPIU, naliu 
pao-peh Rawang niu naliu khuga ladriat thiukhai mibo lungwibo nai patam wibo 
dihga naliu ngutlubo wan-ga, 

4khatdi naliuniu Jordan Giuki hugen khatlam kenpad luboga, Iniu thainai naliutu 
katikhaibo kumjiu Ebal Luongga tatukang rammaisitu tatu tamniu tun madio 
lulo. 

5Sibo bamga chagi mania thinjao makjiu tatu maliangniu rathakbam khat thiusu 
khailo. 

6Palamra naliu Rawang, RAPIU tu kahumrabo rathakbam naliuniu thiusubo hina 
tatu gianpang makboniu khuanrabo-e. Naliuniu rukhaibo rathakdungse siga 
kadpad khairabo-e, 

7khatdi siga naliuniu chara thiukhai rabo-e khatdi akadbogu pipadbo thiujiu 
naliu Rawang, RAPIU masuangga naliu chunwi lulo. 

8Tatudungse Tingwang gu tacheng-tajai hina masan siakjiu tatu tamniu 
taimadio lujiu raokhailo.” 

9Sibosai Mose niu Levi gu singku maidungtu kumadui lujiu Israel maidung 
mathiu khuga din-e, “Israel maidung yo, naliu lungchun ngutjiu alad hai nkinglo, 
thainai naliu hai Rawang, RAPIU maidung thiumide; 

10sijengniu thainai Iniu pibo tacheng-tajai hina maomakjiu majailulo khatdi 
pacham piululo,” 

Kadin Piumakboga Tasiang Pibo 
11Sichiujiu Mose niu Israel mai khuga din-e, 

12“Naliuniu Jordan kenpadsai, Simeon, Levi, Judah, Issachar, Joseph, khatdi 
Benjamin kiphiu mainiu Gerizim Luongga chaplujiu maidung riga thoidam 
pikhai rabo-e. 

13Khatdi Reuben, Gad, Asher, Zebulun, Dan khatdi Naphtali kiphiu mainiu Ebal 
Luongga chaplujiu maidung riga tasiang pikhai rabo-e. 

14Levi maidungniu haibo chamkengdung chakhuan tanjiu senpad rabo-e: 

15 “ ‘Mai khat kumbo tatuniu, tasingniu, maksai chaginiu charameng kamlubo 
situ mahinjiu kahumbo mai riga Tingwang gu tasiang bamme; RAPIU niu 
charameng kahumbotu mareng-e. “Mai hinaniu kenkak rabo-e, ‘Amen!’ 

16 “ ‘Mai khatniu papui-papiutu chakhuang thiumakmai riga Tingwang gu 
tasiang bamme. “Mai hinaniu kenkak rabo-e, ‘Amen!’ 

17 “ ‘Pakining maigu ramrai madan kam kalimai riga Tingwang gu tasiang 
bamme. “Mai hinaniu kenkak rabo-e, ‘Amen!’ 

18 “ ‘Pamik tiat maitu npui kamakboga jukhaimai riga Tingwang gu tasiang 
bamme. “Mai hinaniu kenkak rabo-e, ‘Amen!’ 

19 “ ‘Sangdiumaitu, magennahtu, maksai kamipuitu paji kamakbo kammai riga, 
Tingwang gu tasiang bamme. “Mai hinaniu kenkak rabo-e, ‘Amen!’ 

20 “ ‘Papiu naotu majang nphiuji mai riga,Tingwang gu tasiang bamme. “Mai 
hinaniu kenkak rabo-e, ‘Amen!’ 

21 “ Chakhaotu nphiuji mai riga, Tingwang gu tasiang bamme. “Mai hinaniu 
kenkak rabo-e, ‘Amen!’ 

22 “‘Patanpuitu maksai papui tanuniu lungbo patanpuitu nphiuji mai riga, 
Tingwang gu tasiang bamme. “Mai hinaniu kenkak rabo-e, ‘Amen!’ 

23 “ ‘Panaitu nphiuji mai riga,Tingwang gu tasiang bamme. “Mai hinaniu kenkak 
rabo-e, ‘Amen!’ 

24“ ‘Mahin chamaitu gimai riga, Tingwang gu tasiang bamme. “Mai hinaniu 
kenkak rabo-e, ‘Amen!’ 

25“ ‘Mai khatniu pamao kahamaitu giraleng rangkang khoimai riga Tingwang gu 
tasiang bamme. “Mai hinaniu kenkak rabo-e, ‘Amen!’ 

26“ ‘Mai khatniu Tingwang gu tacheng-tajai nai katikhaibo situ piumakmai riga, 
Tingwang gu tasiang bamme. “Mai hinaniu kenkak rabo-e, ‘Amen!’ 

Niabotajai 28 

Kadinpiubo Gu Thoidam 
(Lev 26.3-13; Taj 7.12-24) 

1 “Thainai Iniu naliutu pikhaibo, naliu Rawang, RAPIU gu kadinpiujiu, pagu 
tacheng tajai hina chamchangjiu majai lusai, kadihpiriga bambo kakibo jatdung 
suang naliutu dibibo jat paniu pithiu khaine. 

2Naliu Rawang, RAPIU gu kadin piulo, chiusai haibogu thoidam hina naliugu 
thiurabo-e: 

3“Naliu namga khatdi naliu luga RAPIU niu thoidam pine. 

4“RAPIU niu naliu nahmai kengra, miusy mali malan bamra, khatdi matom-kabui 
kengra khatdi mily kengra naliutu thoidam pikhai rabo-e. 

5“RAPIU niu naliugu miusy nai tiutek kadenboga thoidam pikhai rabo-e. 

6“Naliuniu kambo hinaga RAPIU niu thoidam pikhai rabo-e. 

7“Naliugu mikre maidungniu chari thiubo wan-ga, RAPIU niu paliutu kamkao 
khai rabo-e. Paliuniu kadih pake madai gasu chari thiu ngutrabo-e, chiudi 
paliuniu naliu khugasu kadih pake madai lam pak-khai rabo-e. 

8“RAPIU Tingwang niu naliu ngam hinaga thoidam khaine chiujiu naliu baose 
tasiu phuibam rabo-e. Paniu naliutu pikhaibo dihga thoidam pikhaine. 

9“Naliu Rawang, RAPIU niu dinbo piujiu pagu chamtan hina kamsai, paniu 
chamriat khaibo kumjiu naliuniu pamai thiurabo-e. 

10Sichiujiu kadihga lungmai jat hinaniu RAPIU niu naliutu pamai thiura kadalubo 
hai ngao mirabo-e, khatdi paliuniu naliutu ping rabo-e. 

11Naliu pao-pehmai khuga naliuleng pikhaira RAPIU niu ladriat thiukhaibo dihga 
paniu naliutu chalun kingra, matom-kabui kengra, khatdi miusy kengra thoidam 
pikhai rabo-e. 

12Paniu takum pawan saisuijiu tingpukga khaimadui bambo tingriu langkhaine, 
khatdi naliugu ngamkam hinaga thoidam khaine, sichiujiu naliuniu jat kakengtu 
apukkhai lubui-e, chiudi naliuniu maikhuga apuk lakge. 

13Naliu Rawang, RAPIU niu naliutu jatdung ruangga jupao pithiu khaine, khatdi 
maisai kasuibo mai pithiu khai lakge; Iniu naliutu pikhaibo tacheng-tajai hinase 
naliuniu chamchangjiu majai lusai. naliuniu wadi wangtang lakbo thiumakjiu 
pawan machang lungwijiu lunglune. 

14Chiudi wadao khatnadi haidungse piumakbo thiu mimane maksai chara 
kakibotu kahum mimane. 

Kadin Piumakbo Gasu Padrabo 
(Lev 26.14-46) 

15“Chiudi naliu Rawang, RAPIU cham naliuniu majai makjiu, thainai Iniu naliutu 
pikhaibo pagu tacheng-tajai nai chamtan hina majai lumakge sai, haibogu 
kasabo hina naliu riga wangrabo-e: 

16“RAPIU niu naliugu namdakga khatdi naliu luga tasiang pikhai rabo-e. 

17“RAPIU niu naliugu miusy luzamga khatdi naliuniu katiu kaden khaiboga 
tasiang pikhai rabo-e. 

18“RAPIU niu naliu khuga chalun riangbo, atiat sabo, matom-kabui khatdi mily 
kingmakra siangkhai rabo-e. 

19“RAPIU niu naliu ngamkam hinaga siangkhaine. 

20“Naliu kasabo kamjiu naliu RAPIU tu thon misai, paniu naliu tienkam hinagasu 
naliu riga sansabo wa maning silakbo khatdi magenthiubo hainiu naliutu 
majatjiu kam mahami makthen kamkhai rabo-e. 

21Naliuniu ngut lungrabo dihga naliu khangkhat tangbo bamthenna paniu 
chariubo khat saiga khat chiujiu naliu riga langwang khairabo-e. 

22RAPIU niu naliu riga maitu kalenbora, kamenbora, khatdi kakhunra pikhai 
rabo-e. Paniu naliugu miusy tiumakra tingcheng nai tingkai katanbo langkhaine. 
Naliuniu shaimak then haibogu sansabose naliu khuga padrabo-e. 

23Tingdui kiuta mirabo-e, sichiujiu kadih sangjiu chagi kummi rabo-e. 

24Tingdui kiurabo sung, nbuinianggu tingthung nai turagu tingthung hainiu 
naliutu kam maha kam makthen RAPIU niu langkhaine. 

25“RAPIU niu naliugu mikremaitu pi naliu riga chari ngamkhaine. Naliuniu 
paliutu kadih pake madai gasu chari thiusune, chiudi naliuniu paliu khugasu 
kadih pake madai lam pakkhai rabo-e. sichiujiu naliu riga haikumbo paddasai 
kadih haiga lungmai hinaniu ngaolujiu paliu suang hami rabo-e. 

26Naliu shaibo wan-ga, thingna khatdi thiuhu ram mainiu wangjiu naliu phawtu 
tiune,khatdi siga mai khat niudi paliutu hathon khaira bamlakge. 

27RAPIU niu Egypt maitu kamkhai mibo kumjiu paniu naliu riga athiu padbo 
pikhaine. Naliu pum gen ga pajam rammai thiupadra paniu kam khaine. Naliu 
pum pakhiangna kathiubo naginiu tomsin mirabo-e, siga naliu masak rabo-e, 
sichiujiu wadi wilan silakge. 

28RAPIU niu naliu chun kam mahami rabo-e; paniu naliu mik ngaota mira khatdi 
wa makum sita miradi kamkhai rabo-e. 

29Naliuniu pamik tiat mai kumjiu n-nien tingga kamedjiu tadrabo-e, siga 
naliuniu naliu npui phiudao lulakge. Naliuniu kambo hina pathaoga kamkhai 
silak mirabo-e. Naliutu kam chariu surabo-e khatdi naliugu sunglu rabo-e, chiudi 
siga naliutu mai khat nadi nkha khaira hami rabo-e. 

30“Naliuniu aliumai khattu magiangra npao tapkhai sune, chiudi mai kakimainiu 
majang lungmi rabo-e. Naliuniu chaky thiusune chiudi siga wadaodi lunglu 
lakge. Naliuniu mumsiken lingkhai sune, chiudi parasyse tiulakge. 

31Naliu masuang ganiu naliugu khaorui bishat sune, chiudi naliuniu pazanse 
tiulakge. Naliuniu ngaobambo gasu naliugu qonniamdungtu gao tadmi sune, 
khatdi sise naliu khuga piwanglan lakge. Naliugu mily dungtu naliugu mikremai 
ben-ga pikhai mirabo-e, siga mai khatniudi naliutu nkha khaira harabo-e. 

32Naliu masuangsiak gasu naliu nahpiudung nai naliu nahpuidungtu sangdiumai 
khuga kavang thiujiu pikhai mirabo-e. Naimachangna naliuniu mathaga naliu 
nahmaidung malan wanglan ratu phuijiu bam rabo-e. 

33Naliuniu changam maranjiu kampad khaibo miusy pakhiangna naliuniu wadi 
daomakjiu chiudi naliu chariu siakbo wan-ga sangdiumai jatniu khoilu rabo-e. 

34Naliugu chariu siniu naliu chun kam mahami rabo-e. 

35RAPIU niu naliu phi hai wilan silakbo kathiubo jamniu pithiu khai rabo-e; athiu 
padbose naliu phi gasu naliu pee tangbo pi thiukhai rabo-e. 

36“RAPIU niu naliutu khatdi naliugu chawangtu naliu khatdi naliu pao-pehniu 
wadaodi lungkhai matai makbo sangdiumai dihga lutadmi rabo-e; siga naliuniu 
tatuniu machalubo nai tasingniu machalubo ramengtu kahummi rabo-e. 

37RAPIU niu naliutu hamara khaibo dihga lungmainiu naliu raha siluboga paliu 
suang harabo-e; paliuniu naliutu thin tanui thiujiu, naliutu thin kaga rabo-e. 

38“Naliuniu chalin kengkha marakhaijiu tenkhai bidi miusy poinakha ronna 
daorabo-e, palamra takaoniu miusy tiu kammi rabo-e. 

39Naliuniu mumsiken lingkhai rabo-e khatdi sise mathan rabo-e, chiudi naliuniu 
mumsy rai madui silulakge, maksai jaw sak khaira ngaolu lakge, palamra 
takhompuiniu paken situ tiukam mirabo-e. 

40Naliu dihga takisibang kengjiu lungrabo-e, chiudi naliuniu takisa daolu lakge, 
palamra pasadui jaothon mirabo-e. 

41Naliu nahpuidung nai nahpiudung kengbam rabo-e, chiudi naliu khuganiu 
hamirabo-e, palamra paliutu chari ganiu minlujiu kavang thiura majangtad 
kammi rabo-e. 

42Naliugu singbang hina khatdi mumsiken hinatu takhompuiniu tiukam mirabo-
e. 

43“Naliuniu hamid-mid kiubo wan-ga, naliu dihga lungjiu bambo sangdiumai 
dungniu pumtan thin mid-midkhang mirabo-e. 

44Paliuniu naliutu rangkang apuk biraleng bamrabo-e, chiudi naliura paliutu 
apuk bira wadi harabo-e. Kanamboga paliuniu naliugu jupao thiumi rabo-e. 

45“Haibo sansabo pakhiangna naliu riga wangne, khatdi haise naliutu kam maha 
mimak thenna naliu khuga padrabo-e, palamra naliu Rawang, RAPIU cham 
naliuniu majai makjiu, paniu pikhaibo tacheng tajai piumakge. 

46Haisiniu naliu riga khatdi naliu kaikik mai riga Tingwang gu ladjan wangbo-e 
chiubo tingtheng simi rabo-e. 

47RAPIU niu naliu tienkam hinaga thoidam pikhaide, chiudi naliuniu chunwi 
ringajiu patu macha makge. 

48Sijengniu RAPIU niu naliutu atungra langkhai rabo naliugu mikremaitu 
naliuniu macharabo-e. Naliu mariu-chari rabo-e, khatdi naliu pumruang 
tadrabo-e, wakhatdi kabambo thiu lakge. Naliutu kam maha kam 
makthen RAPIU niu naliutu rejiu bamrabo-e. 

49Naliutu kam mathad rajengniu kadih pake hina lungmai naliuniu paliu lad 
simak maitu pijiu naliutu atungra RAPIU niu langkhaine. Paliuniu kaleng thon 
kakiubo kumjiu naliu riga thonkiune. 

50Paliura lungsa simakge, katingmai maksai nahmai chiujiu mai khattudi lungsa 
sonbo ha-e. 

51Paliuniu naliugu khaorui khaoring, khatdi miusy hina tiulu rabo-e, sichiujiu 
naliu kami mijiu shairabo-e. Naliu tiura miusy, jaw, takisa, matom-kabui maksai 
mily wakhatdi masiak lakge, sichiujiu naliu shairabo-e. 

52RAPIU Tingwang niu naliutu pikhaibo namdak hinatu paliuniu asunrabo-e, 
khatdi naliuniu malumjiu bambo kakubo charirengdung hina kaokiu mirabo-e. 

53“Naliugu mikremainiu naliugu namdak rammai taoweng lubo wan-ga naliuniu 
katiu tiuraleng hami rabo-e, sichiujiu RAPIU, Tingwang niu naliutu thoidam 
pikhaibo naliu nahmaitu katangdi langtiu surabo-e. 

54-55Papui manakiu gasu palung kadimai, withumai katangdi katiu phiulakjiu 
panahmaitu katang langtiu rabo-e. Palamra pakhuga katiu kasak hamide. 
Pasingna mai paniu kungbo panao panah ringbam khamai tudi khemak rabo-e. 

56-57Papui manakiu gasu palung kadibo maipui withumai katangdi, lung amanjiu 
tad mariu kin kamakbo pui katangdi haichiu kammine. Mikremainiu namdak 
taoweng mibo wan-ga, katiu-kasak phiulak misai mai hina paronna panah 
pamnatu katang langtiu rabo-e. Paniu kungbo pakina maksai panah maitudi 
mahinjiu, njantiu lakge. 

58“Haibo ariakkhuangga raokhai bambo Tingwang niu katikhaibo cham hina 
maomakjiu majai lumaksai khatdi maisuang habo RAPIU Tingwang zantu 
chakhuangthiu silu maksai, 

59paniu naliu riga khatdi naliu kaikik riga wingam lakbo rapot khatdi wadaodi 
mathak lanlakbo kapingbo raren pikhai rabo-e. 

60Naliuniu Egypt dihga daokhai mibo chararen kasabose paniu naliu riga piwang 
khailan rabo-e. Khatdi naliuniu wadaodi wilan lakge. 

61Tingwang gu tacheng-tajaiga khatdi katikhaibo ariakkhuangga raokhai makbo 
kathiu kaniubo radung khatdi chararen hinadi paniu langkhai rabo-e. Sichiujiu 
naliutu kam mahami rabo-e. 

62Naliuniu lung kingjiu tingpukga bambo sikam lakbo chagandung kum bamdi 
chamai poinakha ronna ringlune, palamra naliu Rawang, RAPIU chamtu naliuniu 
majai makge. 

63RAPIU niu naliutu lungwira khatdi lungkingra masenjiu kamkhaibo kumgapjiu, 
paniu naliutu kam nchum mira khatdi kam mahamira machunsu rabo-e. 
Naliuniu ngut lungkhai rabo dih gasu naliu men pethonmi rabo-e. 

64“RAPIU niu naliutu kadih pake hinaga hamara maren khai mine, siga naliu 
khatdi naliu pao-peh mainiu wadaodi kahum makbo tasing tatuniu machalubo 
ramengdungtu macharabo-e. 

65Naliuniu pabam khatna gadi agi-manaibo daolakge, naliu gu-e chiubo wagadi 
phiudao lakge. RAPIU niu naliu lung chariubo, tachun thiupad lakbo, khatdi 
manangbo pikhaine. 

66Naliu ringting hai pawan machang manangjiu lungne. N-nienting tadi 
nchunting tadi kapingboniu phuine, khatdi naliuniu kashaibotu pingjiu lungne. 

67Naliuniu ngaokhaibo hina naliu lungga kapingboniu phuine. Nsuan susai 
chawantu agunne, chawan susai nsuantu agun daine. 

68RAPIU niu naliutu Egypt dihga lang malankhai lakge chiujiu dinkhai bamdi 
naliutu aliam ganiu langkhai lanne. Siga naliu ronna mikremai khuga naliutu 
kavang thiura jonne chiudi mai khat niudi naliutu liuni lakge. 

Niabotajai 29 

Moab Dihga RAPIU Niu Israel Maitu Ladriat Thiukhaibo 
1Haise ladriat thiubogu pathiak si-e, chiubora Israel maidungtu Moab dihga 
chamtan piraleng RAPIU niu Mose khuga chamtan pikhai-e; haidung sira Sinai 
Luongga RAPIU niu paliutu pikhaibo ladriat riga khaisanbo-e. 

2Mose niu Israel mai hinatu kuwang madui lujiu paliu khuga din-e, “Naliu 
pumsiakniu Egypt mai wangtu, pagu chakampaodung khatdi pagu kadihga 
bambo pakhiang natu RAPIU niu degu kamkhai milo chiubo ngaolude. 

3Naliuniu kapingbo, chararen, tasibo tien, khatdi maisuang habo kadibo 
tien RAPIU niu kamkhai mibo ngaode. 

4Chiudi thainai tingmik tangbo naliuniu ngaolubose naliuniu sitanglura paniu 
pikhai makge. 

5Takum atai RAPIU niu naliutu ramjingga majang tadken khai mibo-e, khatdi 
naliu faini khatdi naliu phitop sakiumi makge. 

6Naliuniu taruak, maksai jaw maksai jaw ari sakradi hamakge, chiujiu paniu 
naliuleng pageng bambo pikhaibo lamra pahai naliu Rawang-e chiubo naliutu 
kamlen khaibo-e. 

7Khatdi aliuniu haibo dihga wangbo wan-ga, Heshbon wangpiu Sihon khatdi 
Bashan wangpiu Og niu aliutu atungjiu chari aphenra padsude. Chiudi paliutu 
aliuniu kamkao lude, 

8paliu dih lulude, sichiujiu kadihse Reuben nai Gad kiphiudung ruangga, khatdi 
Manasseh kiphiu paphan lengdi njankhai bide. 

9Haibo chamriat hinase chamchangjiu majai lulo, sichiusai naliuniu kambo 
hinaga maomakjiu tathui lune. 

10“Thainai naliu Rawang, RAPIU bambo masuangga naliu chapjiu bamme, naliu 
mathiu siraleng--naliugu jupaodung khatdi chakampaodung, maipuidung, 
maipiudung, 

11khatdi nahmaidung, khatdi sangdiumaidung naliutu lung aruangjiu naliuleng 
tasing renwang maidung khatdi tadui thuakwang maidung chiujiu bambo-e. 

12Naliuniu thainai haiga bambo haira naliu Rawang, RAPIU niu naliu khuga 
kamkhaijiu bambo ladriatga ngutjiu khatdi haidungse lukhaijiu majai raleng-e, 

13sichiujiu RAPIU niu naliutu pamai thiujiu, khatdi paniu naliu nai naliu pao-peh 
Abraham, Isaac, khatdi Jacob khuga ladriat thiukhai mibo kumjiu naliu Rawang 
thiumi rabo-e. 

14Haibogu ladriat haise RAPIU niu naliutu ronna pijiu kamraleng pikhaibo 
makge. 

15Thainai paniu bambo bam haiga chapbambo aliu mathiu khatdi aliu kaikik 
lungwang makha mailengdi-e. 

16“Naliuniu Egypt dihga dechiujiu lungkhai milo khatdi kakibo jatdung dihga 
dechiujiu rontad khai milo chiubo maningtao khailo. 

17Naliuniu paliugu matai marengbo ramengdung, tasingniu kasiambo, tatuniu 
kasiambo, rangkangginiu kasiambo, khatdi kachianiu kasiambo hina ngaolude. 

18Thainai haiga chapbambo maipui, maipiu, kikhun maksai kiphiu chiujiu mai 
khatnadi naliu Rawang, RAPIU khugasu maripadjiu kakibo radungtu kahum 
lakge chiubo chapkhai lulo. Sichiu maksai singmen khat kum mawikhangjiu 
kakhabo khatdi patai karabo bang khat thiumi rabo-e. 

19Thainai haiga bamjiu kheng matanjiu khengbogu chiulu mai khangkhat 
kumboniu pakuon tanjiu paniu maningbo npuiga tadmi bamtadi pahai wijiu 
lunglune chiubo patu paronna maningmi mane. Sichiu misai, naliu mai hina, 
kawimai tudi kasamai tudi nchamjiu kam mahami rabo-e. 

20Haikum maitu RAPIU niu kuak khailakge. Sibosung RAPIU gu lungpomniu 
pariga chamipuang kumjiu taosune, RAPIU niu patu kam mahaniang mimak 
thenna haibo ariakga raokhai bambo tasiang hina wang rabo-e. 

21RAPIU niu haikumbo maitu thinjiu Israel mai kiphiudung masuangga kamlen 
khairabo-e, khatdi RAPIU gu katikhaibo ariakga raokhai bambo ladriatga dinkhai 
mibo tasiang hina saisuijiu pariga sansabose wangrabo-e. 

22“Pasai lungwang rabo naliu kaikik khatdi kadiubo kadihga lungbo 
sangdiumainiu naliu dihga RAPIU niu sansabo nai chariubo pikhaibo hai 
ngaorabo-e. 

23Chalu rammaidi kathaidih thiumine, khatdi chagan-mipiu nai matainiu 
lungsim mirabo-e. Singbang khatnadi lingkhai silak mine, piumendi lungpadlak 
mine. RAPIU niu palung pomjiu Admah nai Zeboiim dihga bambo Sodom nai 
Gomorrah namditu kam nchum mibo kumjiu naliu dihtu kamkhai rabo-e. 

24Siga kadihpiri pakhiangnaniu maniu sune, ‘Dekamjiu paliu dihtu RAPIU niu 
haichiu kamkhai jiulo? Palungpom kasabo hai dedon niulo?’ 

25Khatdi kenkak khairabo sira, ‘RAPIU maidungniu paliutu Egypt dih gasu juken 
padkhaibo paliu pao-peh Rawang nai paliuniu ladriat kamkhaibose kampang 
mibo gasu padmibo-e. 

26Paliuniu wadaodi kahum matai makbo radung, RAPIU niu paliutu kahum mane 
chiujiu kakhambo katambo ratu paliuniu macha mide. 

27Sijeng gasu RAPIU niu pamai dungtu palung pomjiu haibo ariakga raokhai 
bambo sansabo hina paliu dihga piwang khaibo-e. 

28RAPIU niu palung pomchang pommide, khatdi palung pomju mibo gasu paniu 
paliu dih gasu paliu men pelujiu sangdiumai dihga paliutu taliang khai mibo-e, 
sibo lunlungga thainai paliu hai bamme.’ 

29“Aliu Rawang, RAPIU niu wakhatra mahin khai nbamme; chiudi paniu pagu 
tacheng-tajai lenkhai mide, siniu aliuniu khatdi aliu kaikikdungniu sise 
tingtheng jeng majai rabo-e. 

Niabotajai 30 

Thoidam Khaira Khatdi Lukhailanra Taliukhaibo 
1“Tuhoira naliuniu thoidam nai tasiang khaiboga kadara Iniu naliutu pikhai-e. 
Haidungse naliu khu padbo wan-ga, naliu Rawang, RAPIU niu naliutu hamara 
maren khaibambo dihga naliu lungbamne, siga Iniu naliutu kadara pikhaibose 
naliuniu maningtao rabo-e. 

2Iniu thainai naliutu pikhaibo pagu chamtan hina naliu lungsiakniu majaijiu 
naliu nai naliu kaikikniu RAPIU khuga malanwang lansai, 

3siga naliu Rawang, RAPIU niu naliutu lungsa khaibi rabo-e. Paniu naliutu 
hamara maren khaimibo jatdung khugasu paniu naliutu majang wanglan khaibi 
rabo-e, khatdi paniu naliutu pi lungwi khangkhai lanrabo-e. 

4Naliutu kadih pake diuthuboga hamara maren khaimi bamtadi, naliu 
Rawang, RAPIU niu naliutu khom madui wanglan lujiu naliutu majangwang 
khaine. 

5Sichiujiu naliu pao-pehniu pawan khatga lungkhai mibo ramse naliugu thiulan 
lubui-e. Sichiujiu naliu pao-peh suangdi nkiujiu chamai riak kengkhangra khatdi 
kalek wi-nkiujiu lungra paniu naliutu kamkhai bine, 

6Naliu Rawang, RAPIU niu naliu nai naliu kaikik riga kadin piubo lungchun 
pikhaine, sichiusai naliu lungchun pakhiangnaniu patu lungsane, khatdi 
naliuniu sibo ramga lungjiu bamlu bui-e. 

7Haibo siang hinase naliutu marengjiu naliutu kam masa bammai khatdi naliugu 
mikremai riga paniu pikhai sune. 

8Khatdi Iniu thainai naliutu pikhaibo pagu chamtan hina naliuniu majaijiu palad 
piulan mirabo-e. 

9Naliuniu kambo hinaga RAPIU niu naliutu pi lungwi khaine; naliu nahmaidung 
khatdi khaorui-khaona kengjiu bamrabo-e, khatdi naliugu luzamga alin-tara 
khatdi mumsy kengjiu padne. Paniu naliu pao-peh maitu pijiu lungwira pikhaibo 
kumjiu naliu tudi pachun wijiu lungwira pikhaine, 

10chiudi naliuniu pacham majai rabo-e khatdi haibo ariakkhuangga raokhai 
bambo paniu katikhaibo pagu tacheng-tajai hina piurabo-e. Naliu lungchun 
pakhiangna khaijiu pakhulam naliuniu mari wanglan rabo-e. 

11“Iniu thainai naliu khuga chamtan pibo hai kungju makge, maksai naliu sitang 
lulakbo gudi makge. 

12Haise tingpuk khangtangbo gudi makge. Naliuniu haichiu maniu bamra 
pageng ha-e, ‘Saoniu khanglujiu aliuleng phungkiu ralo, sichiujiu aliuniu 
chiulujiu kadinpiu ngamlu ralo?’ 

13Maksai haise duinai genlamdi bammibo makge. Naliuniu haichiu maniura 
pageng ha-e, ‘Duinai hugenlam kenpad lujiu saoniu aliuleng phungwangjiu aliu 
pi chiukhai ngam luralo khatdi kadinpiu ngamlu ralo?’ 

14Sichiu makge, haise naliu khuga bambo-e. Naliuniu sibamme, khatdi khoipad 
ngamme, sichiujiu tuhoi kadinpiu lubui-e. 

15“Naliuniu kawibo maksai kasabo, karingbo maksai kashaibo haisitu kadara 
Iniu thainai naliutu pikhai-e. 

16Thainai Iniu naliutu pikhaibo naliu Rawang, RAPIU gu chamtandung naliuniu 
majaisai, naliuniu patu lungsa sai, pacham majai sai, khatdi tacheng-tajai hina 

piulu sai, naliu lungwikhang rabo-e khatdi chalun kingkhang rabo-e. Naliuniu 
lungwangrabo dihga naliu Rawang, RAPIU niu naliutu thoidam pikhaine. 

17Chiudi naliuniu pacham majai makjiu khatdi nking khaimakjiu maritad lujiu, 
kakibo ratu kahum misai, 

18naliutu kam mahami rabo-e --Iniu tuhoi khatdi haiga naliutu kachan khaibo-e. 
Naliuniu Jordan kenpad lujiu lungraleng kam bambo dih gase naliu lung 
matheng lulakge. 

19Iniu tuhoi naliutu karingbo maksai kashaibo, Tingwang gu tasiang maksai 
Tingwang gu thoidam haise kadaraleng pikhaibo-e, khatdi naliuniu kada lubogu 
lamchap thiura tinggen nai kadihtu Iniu ku-e. Karingbotu kadalulo. 

20Naliu Rawang, RAPIU tu lungsalo, pacham majailulo, khatdi pakhuga 
chamchang lulo, chiusai naliu pao-peh Abraham, Isaac khatdi Jacob tu pikhai 
raleng ladriat khaimibo dih gase naliuniu khatdi naliu kaikikdungniu tingtheng 
lunglu rabo-e.” 

Niabotajai 31 

Joshua Niu Mose Tu Malinbo 
1Mose niu Israel mai khuga 

2dinkhai lan-e, “Tuhoira agu takum kai-je-makai tangmide siniu, I naliugu jupao 
thiu matheng ngam lulak mide. Khatdi haironna makjiu I hai Jordan tadken 
makrabo-e chiujiu RAPIU niu din-e. 

3Naliu Rawang, RAPIU papumsiakniu naliu masuangga tadrai khaibi rabo-e 
khatdi siga lungbambo jatdungtu kam mahakhai rabo-e, sichiu lusai naliuniu 
paliugu kadih lunggom lurabo-e; khatdi RAPIU niu dinkhai mibo kumjiu, Joshua 
niu naliugu jupao thiurabo-e. 

4RAPIU niu sibo maidungtu, paniu Amor maigu chawang Og nai Sihon tu kam 
kaokiu khaijiu paliugu kadih kam mahamibo kumgapjiu, kamkhai rabo-e. 

5Paliutu chari ngamlu raleng RAPIU niu naliutu pikhai rabo-e, khatdi Iniu naliu 
khuga dinkhai mibo kumgapjiu naliuniu paliutu kamrabo-e. 

6Malum siakjiu chap lulo. Naliu Rawang, RAPIU papumsiakniu naliutu majang 
bamrabo-e. Paniu naliu khuga kamtang makbo thiulakge khatdi naliutu 
phutkhai lakge.” 

7Sigasu Mose niu Joshua tu maidungniu bambo gasu kulujiu din-e, 
“Malumsiakjiu chap lulo; RAPIU niu naliu pao-pehdung khuga ladriat khaimibo 
dihtu lunggom raleng haibo maidungtu majang ngutrabo papaose nang-e. 

8RAPIU papumsiakniu natu jukhairabo-e khatdi majangbam rabo-e. Paniu 
nakhuga kamtang makbo khatdi phudkhai lakge, siniu chalung nkhinmi mane 
maksai pingmi mane.” 

Tacheng-Tajai Hai Takum Chinnia Machangna Kenrabo-e 
9Sichiujiu Mose niu Tingwang gu tacheng-tajai raolujiu Israel maigu jupaodung 
khatdi RAPIU gu Chamriat Bung akhibo Levi maigu singku maidung khuga 
pikhaide. 

10Paniu paliutu chamtan pi-e, “Takum chinnia kaloibo machang-naga, chapaw 
mahakhaibo gu pawan kawangboga, nakhuan tanjiu Kapuang Ngee ga 
kenkhailo. 

11Israel maidung hinaniu pabam khatga naliu Rawang, RAPIU tu kahumra wang 
maduibo wan-ga kenkhailo. 

12Naliugu namdiga kalungmai hina maipui, maipiu, mainah khatdi sangdiumai 
mathiutu ku aruanglo, sichiusai mai hina nking lujiu naliu Rawang, RAPIU tu 
chakhuang thiura silune khatdi paniu katikhaiboga chamchangjiu lunglune. 

13Haichiu kambo gasu wadaodi chiutao makbo nakai nakik hinaniu naliu 
Rawang, RAPIU gu tacheng-tajai chamse chiutao lurabo-e. Sichiujiu naliuniu 
Jordan kenpadjiu wang lungrabo dihga lungbam thenna paliuniu pacham majai 
lubui-e. 

Mose Khuga Rapiu Niu Kanamthubo Cham Katikhaibo 
14Haichiujiu RAPIU niu Mose khuga din-e, “Naringting dunmide. Joshua tu kulujiu 
Mathenkiga puiwanglo, chiusai Iniu paleng katikhaibose patu pikhai bine,” Siga 
Mose nai Joshua Mathenkiga tadle, 

15khatdi Mathenky gu kamun mungga chapbambo kamuang tiang 
gasu RAPIU niu panai khuga ngaolen khaide. 

16 RAPIU niu Mose khuga din-e, “Nang shaiji mirabo-e, sichiujiu nang shaimibo 
saiga maidungniu akhuga chamchang tami sune khatdi Iniu paliu khuga ladriat 
kamkhai mibose kampangmi sune. Paliuniu atu phutmine khatdi paliuniu ngut 
lungrabo kadihgu chara kakitu kahummi sune. 

17Sichiubo ting wangbo wan-ga, Iniu paliutu alung pomrabo-e; siga Iniu paliutu 
phutmi rabo-e, sichiujiu paliutu kam mahami rabo-e. Paliu riga wa kapingbo, 
chariubo kengjiu wangrabo-e, sichiusai paliu Rawang Iniu paliutu majangbam 
tamibo gasu haise paliu khuga padbambo-e chiubo paliuniu maningtao rabo-e. 

18Sigase Iniu paliutu nkhakhai lak mine, palamra paliuniu kasa kamjiu kakibo 
ratu kahum mine. 

19“Tuhoira, haibo luise raolulo. Haise Israel maitu katikhailo, sichiusai haisiniu 
matipjiu paliutu atungjiu chapbam mirabo-e. 

20Paliu pao-pehmai khuga ladriat khai mibo kumjiu kadih kawibo kalek wibo dih 
gase Iniu paliutu maluang ngut khairabo-e. Siga paliuniu tiunibo tatek hina 
daolune, khatdi paliuniu amanjiu lungrabo-e. Chiudi paliuniu mariwang kakibo 
ratu kahum mirabo-e. Paliuniu atu luthonmi rabo-e khatdi agu chamriat 
kampang mirabo-e. 

21Siga nping-charenbo kengkha paliu riga wangsune. Chiudi haibo luise thiubam 
rabo-e, khatdi haisiniu matipjiu paliutu atungjiu chapbam rabo-e. Tuhoi katang, 
Iniu paliutu pira ladriat khaimibo dihga majang wangtang makbo masuang gadi, 
paliu lungchunniu maning bambose Iniu si-e.” 

22Sibo nai siak Mose niu chaluise raolude khatdi Israel maidungtu katikhai bide. 

23 Sigasu RAPIU niu Nun nahpiu Joshua tu npaojiu pakhuga din-e, “Malum siakjiu 
chap lulo. Iniu paliutu pikhai raleng ladriat thiukhai mibo dihga Israel 
maidungtu nangniu majang ngut rabo-e, khatdi Iniu natu majang khai rabo-e.” 

24Mose niu wakhatnadi lupad makjiu mathingjiu Tingwang gu tacheng-tajaise 
ariak khatga raokhaide. 

25Paniu raoluboga, RAPIU gu Ladriat Bung akhibambo, Levi maigu singkudung 
khuga paniu din-e, 

26“RAPIU gu tacheng-tajai ariakkhuang haise khoilulo khatdi naliu 
Rawang, RAPIU Ladriat Bung mungga khai milo, sichiusai haisiniu pamaidung 
khuga lamchap thiujiu atung bammi rabo-e. 

27Paliu hai dejiuga chaqon tanlo khatdi kadin piumaklo chiubo Iniu si-e. Iniu 
ringbambo tinggadi paliuniu RAPIU tu atungjiu kadin piumakge, sichiujiu Iniu 
shaimibo saiga paliuniu kadin piumak nkiumi rabo-e. 

28Amasuangga chakampaodung nai chaphiugu jupaodung hinatu kuwang 
maduilo, chiusai Iniu haibo chamdung dinlen khaibine; tinggen nai kadih niudi 
agu lamchap thiujiu paliutu atungra Iniu kukhaibo-e. 

29I shai mibo sai gara maidung sawang mirabo-e khatdi Iniu paliutu katikhai 
mibo situ thonmi rabo-e chiubo Iniu si-e. Siga paliuniu chariubo daorabo wanse 
wangsu rabo-e, palamra paniu kamtulo chiubose paliuniu kambo 
gasu RAPIU lung kampom mine.” 

Mose lui 
30Sichiujiu Israel mai hina nking bambo wan-ga Mose niu chalui haise 
pakhiangna thiukiu khaide. 

Niabotajai 32 

1“Ting-kadih yo, alad chiukhailo, Iniu dinbotu nking mawi lulo. 

2Iniu katikhaibose tingriu kumjiu kiune chiujiu kadihriga kajikdui kumjiu 
bamkhaine. Acham haira piubuan bangga tingsa fai-fai kiubo kum, piuriang riga 
tingsa niam-niam khaibo kumbo-e. 

3Iniu RAPIU zantu thuonne, khatdi pamaidungniu pagu kendibotu din madune. 

4“RAPIU hai naliugu ngamkambo gukhaipao tathuibo khatdi pagu npui hinase 
majibo-e; Naliu Rawang hai chamchangbo khatdi majibo-e; majibo nai kawibotu 
paniu kambo-e. 

5Chiudi naliura chamchang makge, pamai thiuraleng buimakbo, nuanniu phuibo 
khatdi sontiubo jat khatle. 

6Naliu pachun thiumak mai, naliu kamengmai, RAPIU tu haichiu tenkhai buima? 
Pahai napiu-e, natu Kadampao-e, paniu naliutu pi jat khat thiukhai bibo-e. 

7“Nda pad mibotu maningtao khailo; degu padmilo chiubo naliu pui-piu khuga 
maniulo, tad mibo lamga dinkhaira katingmai khuga maniulo. 

8 Kuthubo siniu jatdungtu paliu dihleng pikhai-e, maidungniu dega lungralo 
chiubo paniu chapkhai-e, Paniu jat hinatu chara khat-khat pikhai-e, 

9chiudi Jacob kaikik situ paniu paleng kadalubo-e. 

10“Tingkai-hunbo ramjeng, mainiu lungmakbo ram, kathaidihga ronmeng 
kinboga paniu daolude. Paniu patu paronna gulubo kumjiu, paniu paliutu 
gukhai-e khatdi akhikhai bi-e. 

11Lengrengniu papoitu len alira katikhaibo kum, pakan kaphing padjiu paliutu 
nkaikiu makra gaimanbo kum, Israel mai kaomi rabo gasu RAPIU niu gukhaibi-e. 

12Sangdiumaigu chara niu nkhabo jaomakjiu RAPIU paronna pamaidungtu 
jukhaide. 

13“Ramluong kakuga mawangra paniu paliutu suikhai-e, sichiujiu luzamga 
padbose paliuniu tiu-e. Tutuong gasu paliuniu makhuidui daolu-e; paliugu 
takisibang turaliga lunglu-e. 

14Paliugu matom-kabui khatdi kaminiu ndui kengjiu pikhai-e; paliuleng withubo 
matom kabui, mily, kami khatdi withubo chabanmiu nai sak withubo jawse 
kengjiu bamme. 

15“RAPIU maidungse kalek wikhang mide, kadin piuta mide; paliu-mai wimide. 
Tiu kawibo tiutek siniu paliu ning mali mide. Paliutu Kadampao Rawang tu paliu 
phutmide, khatdi paliugu kangambo ranpaotu thonmide. 

16Paliuniu charameng kahumjiu RAPIU lungpom kam mide; paliuniu kasa kamjiu 
palung kampom mide. 

17 Israel mainiu nchang makbo radung khuga charathiu khai mide, paliu pao-peh 
mainiu wadaodi simatai makbo kasanbo radung, Israel mainiu wadaodi 
simakbo radung khuga charathiu khai mide. 

18Paliuniu paliu Rawang, paliugu kangambo ranpao, paliutu karingbo pikhaibo 
patu mangai mide. 

19“Haise RAPIU niu haise ngaolubo ga, palung pommide. Siniu paliu nahpuidung 
nai paliu nahpiudungtu thon mide. 

20Paniu din-e, ‘Iniu paliutu nkhakhai tamine;’ chamchang makbo mai, pakuon 
katanmai, paliu khuga degu padsu ralo chiubo Iniu phuirabo-e. 

21 Paliuniu kamlubo rameng siniu alung kampom mide, chara-siak makbo chiudi 
chara kubo, paliu ra siniu alung kampom mide. Sijengniu jat khattu Iniu thinlujiu 
paliu lung kampom khaine; kapangbo jat situ Iniu thinlujiu paliu lung kampom 
khaine. 

22Agu lungpom, chamipuang kumbo hai taopadjiu kadihriga bambo hinatu 
ruthonmi rabo-e. kadih hanglam katang taokiu tangjiu rumi rabo-e. 

23“‘Iniu paliu riga pamalan thiumakbo magenthiubose pikhaine khatdi agu 
tavaithu thin sujiu paliutu atung rabo-e. 

24Paliu mariubo nai kakhunbo gasu shai rabo-e; mai kapingbo chararen gasu 
paliu shai rabo-e, Pakhui kasabo kaniu siniu paliutu machaora khatdi 
thiuhudungniu paliutu asunra Iniu langkhaine. 

25Chari thiujiu npui-nchengga shaine; kikhun-ga kapingbo piphui khaine. 
Akhangmaidi, aliumaidi shairabo-e; npamnadung nai katingmaidung tudi 
masiak lakge. 

26Iniu paliutu kam mahaduak mirabo-e, chiusai mai khatniudi paliutu 
maningtao lanlak mide. 

27Chiudi Iniu paliugu mikremaidungtu pi chaliang khaini makge, paliutu pijiu 
amaidungtu ngam khaini makge. I apumsiakniu paliutu niakpet khai mibo-e.’ 

28“Israel mai haise pachun thiumakbo jat khatle; paliu khuga ningting wadi ha-
e. 

29Nde jengniu paliutu kamkao mibo gulo chiubo paliuniu phuipad silu makge; 
nde padbamlo chiubo paliuniu sitanglu makge. 

30Nde chiujiu chamai sang khattu mai khatniu, khatdi chamai sang kariutu mai 
khangnianiu ngamlubo gulo? RAPIU, paliu Rawang niu paliutu phut mide; paliugu 
ngamkambo Rawang niu paliutu thon mide. 

31Israel mai Rawang gu kangambo kum makjiu, paliu radung hai sonne chiubo 
paliugu mikremai sira si-e. 

32Paliugu mikremaise, Sodom nai Gomorrah kumjiu sa-e, mumken khatga 
kakhabo nai pakhui bambo mumsy masibo kum, 

33kaniutai gasu jaw kampadbo kumme. 

34“Paliugu mikremainiu kamkhai mibose RAPIU niu maningtao bamme; paliutu 
sajai pira pawan kabuibotu paniu khuanjiu bamme. 

35  RAPIU niu paliutu sajai pirabo-e khatdi chakhum ruikhai rabo-e; paliu kaokiu 
mirabo wan wangrabo-e; paliu nchum mirabo tingmik nawang mide. 

36 Pamainiu paliugu pumtan nkhin mibo paniu ngaolubo ga RAPIU niu paliutu 
gukhai rabo-e. Paliuniu wathak thiura hamibo paniu ngaolubo ga, patu machabo 
maitu paniu chalungsa khai rabo-e. 

37Sibo wan-ga RAPIU niu pamaidung khuga maniu rabo-e, ‘Naliuniu malumbo 
kangambo radungse ndega bamlo? 

38Naliuniu pamai wibo khao khoilu paliu khuga chara thiu khai-e khatdi sakra 
paliu khuga jaw liakkhai-e; Tuhoi paliutu pi wangjiu naliutu nkha khailo; paliutu 
pi pakwang naliutu gukhai lulo. 

39“ ‘I, aronna Charawang-e, kakibo chara sira kachangbo makge. Iniu kamshat, 
khatdi Iniu ringting pikhai-e; Iniu kam ajam khai-e khatdi Iniu piwikhai-e, Iniu 
kambotu mai khatniudi kham ngamlu lakge. 

40I hai ringjiu bambo Rawang si-e, Iniu aben khengsude khatdi Iniu siangbo-e. 

41Kalikjiu bambo ahengse pamun thiulujiu majibose kam khaira Iniu phuine. 
Iniu agu mikremaidungtu chakhum ruirabo-e khatdi atu mareng maidungtu Iniu 
sajai pirabo-e. 

42Agu tavaithu siniu paliu zaise ketpad rabo-e, khatdi ahengniu atu angadmai 
hinatu bishat rabo-e. atu atungjiu aphen mai khattudi masiak khai lakge; 
bangkhai bammai khatdi ajammai katangdi shairabo-e. 

43 “Jatdung, naliuniu RAPIU maidungtu thuonlulo paliutu kamshat mai hinatu 
paniu sajai pi-e. Paniu pagu mikremai riga chakhum rui-e, sichiujiu 
pamaidunggu nuan kuak khai-e.” 

44Israel maidungniu haise chiulu raleng Mose nai Nun nahpiu Joshua niu haibo 
lui thiu khaide. 

Mose Gu Kanamthubo Ladtikhai 
45Tingwang niu katikhaibo Mose niu maidung khuga pikhai loilubo saiga. 

46paniu din-e, “Iniu thainai naliutu pikhaibo chamtan hinase naliuniu piurabo-e 
chiubo chapsiak lulo. Haidungse naliu nahmaidung khuga dinlenbi-bilo, chiusai 
paliuniu Tingwang gu katikhaibo hinase chamchangjiu majailu sune. 

47Haibo katikhaise charuang-chapa cham makge; naliu ringsiak rabo chamme. 
Haidungse majailulo sichiusai naliuniu Jordan kenpadjiu lunggomlu rabo ramga 
naliu pating thengjiu lunglu rabo-e.” 

48 Sibo tingmik siakga RAPIU niu Mose khuga din-e, 

49“Moab kadih Jerikho namdi masuangga bambo Abarim Luongga khanglo; 
Nebo Luongga khanglo, khatdi Iniu Israel maitu pikhainejiu bambo Canaan 
kadih situ phuikhai lulo. 

50Hor Luongga nasingna Aaron shaikhai mibo kumjiu nangdi sibo luongga shai 
khaimi rabo-e, 

51palamra Israel maidung masuangga nanai khangniase akhuga chamchang 
makge. Zin gu ramjingga bambo Kadesh namdi mungga bambo, Meribah gu 
duiga naliuniu bambo lon, maidung suangga nanainiu atu chakhuang thiumakge. 

52Nangniu kadiulam suniu sibo dihtu phuimeng ngaolubui-e, chiudi Iniu Israel 
maidungtu pikhai rabo dihga nang ngutlu lakge.” 

Niabotajai 33 

Israel Mai Kiphiudungtu Mose Niu Thoidam Pikhaibo 
1Tingwang mai, Mose niu haibo thoidamse Israel maidung riga pah shaisu rabo 
masuangga pikhai diakbo-e. 

2 RAPIU niu Sinai Luong gasu wangkiu-e; pahai Edom ga naimik thaokiubo kum 
Paran Luong gasu pamaidungtu thaoben khai-e. Paben majadlam chamipuang 
khat thinlu, maza sang kariuniu patu majang bamme. 

3 RAPIU niu pamaidungtu lungsa-e khatdi pagu thiubambo maidungtu gukhaibi-
e. siniu paphi hangga aliu makhum kiu-e khatdi pagu chamtandung majai-e. 

4Mose niu aliutu pikhaibo tacheng-tajaidungse aliuniu majai-e, haise aliu jatgu 
nkiuthubo chakhiu-chalan si-e. 

5Jupaodung nai paliu kiphiudung wang aruangbo wan-ga, RAPIU niu pamai Israel 
maigu chawang thiu khaide. 

6Mose niu Reuben kiphiu lamga din-e: “Naliu chamai tamjiu bamliudi, Reuben 
kiphiu wadaodi hami lakge.” 

7Judah kiphiu lamga paniu din-e: “RAPIU, paliuniu nkha khaira khengbo nking 
khailo; Paliutu kakibo kiphiu ruangga puiwang aruangkhai lanlo. Paliu jengniu 
aphen khailo, RAPIU yo, paliugu mikremaitu atungjiu paliutu nkha khailo.’ 

8 Levi kiphiu lamga paniu din-e: RAPIU, nakhuga chamchangbo, navang Levi mai 
khugasu nagu maning hai Urim nai Thummim ga nangniu madulen khailo; 
Nangniu paliutu Massah ga madiu lujiu khatdi Meribah gu duiga paliutu kam 
majikhai-e. 

9Paliu pui-piutu suang, paliu singnamaitu suang maksai paliu nahmaitu suang, 
paliuniu nkiujiu natu chakhuang thiubo lenjiu nagu chamtan majai-e. 

10Namaidungniu nagu tacheng-tajai majai raleng paliuniu katikhai rabo-e; 
Paliuniu nagu rathakbamga charathiu khai rabo-e. 

11 RAPIU yo, paliu kiphiu hai tankhang raleng nkha khailo; Paliuniu kamboga 
kimbo thiukhailo. Paliugu mikremai hinatu kampet khailo; Paliutu wadaodi pi 
sulan khai mane.” 

12Benjamin kiphiu lamga paniu din-e: “Haibo kiphiutu RAPIU niu lungsa-e khatdi 
gukhaibi-e; Paniu paliutu n-nien marinpuiting hina akhe khaibo-e, khatdi paniu 
paliu ruangga bamme.” 

13Joseph kiphiu lamga paniu din-e: “RAPIU niu tingriu pi kiukhaibo gasu khatdi 
kadih hang lamgasu duipin padbo siniu naliu dihga thoidam pikhaibo thiumilo. 

14Paliu dihga naimik thaokhaijiu parasy kaminbo thiumilo, withubo rasyse 
chaken-tatun rimakjiu pi masi khailo. 

15Tiu withubo rasyniu paliu pao-peh ramluongga phuijiu bambo thiumilo. 

16Chami taobo chaphe gasu npaobo, RAPIU gu kawibo siniu thoidam khaibo gasu 
paliu ramse kawibo hinaniu phuibo thiumilo. Haibo thoidamse Joseph kiphiuga 
wangbo thiumilo, Palamra pasingnamai ruangga paniu jupao thiubo-e. 

17Joseph khuga matomchi pumtan, chara buichi kegu pumtan hina bamme. Pake 
haira Manasseh mai sang khat khatdi Ephraim mai sang kariu si-e. Paniu paliutu 
majang lujiu jatdungtu ram rabo-e khatdi paliutu kadih malan ga tunmeng khai 
rabo-e.” 

18Zebulun nai Issachar kiphiu kania lamga paniu din-e: “Zebulun niu duipui ga 
ali tadjiu lungwi khangbo thiululo, khatdi Issachar niu paky luangga kalek wibo 
thiulo. 

19Paliugu ramluongga sangdiumaitu wangraleng paliuniu kukhai-e khatdi siga 
majibo rathakse kadpatle. Paliuniu duipui nai sibo mungga daolubo siniu 
paliugu chakhiu thiu-e.” 

20Gad kiphiu lamga paniu din-e: “Naliu ram pi dikhaibo, Tingwang tu thuonlo. 
Maipee, maiben phe-tap-tap miraleng Gad mainiu ndongqui kumjiu khuan 
bamme. 

21Paliuniu withubo dihse paliuleng lulude; Jupaogu dam paliutu pikhaide. Israel 
maigu jupaodung wang maduibo lon paliuniu RAPIU gu chamtan nai tacheng-
tajaise majai-e.” 

22Dan kiphiu lamga paniu din-e: “Dan haise ndongquipoi-e; Bashan gasu paniu 
machak padle.” 

23Naphtali kiphiu lamga paniu din-e: “RAPIU gu kawibo masenboniu Naphtali tu 
thoidam kengjiu pikhai-e; Paliu kadihse Galilee gasu tingrunlam mengtang-e.” 

24Asher kiphiu lamga paniu din-e: “Kakibo kiphiudungtu suang Asher tu 
thoidam pi-nkiu khai-e. Pasingnamai ruangga patuse masen thubo thiululo, 
pagu kadihga takisabang kengjiu lungbo thiumilo. 

25Pagu namdakse chagi rengmunniu gukhaibo thiumilo, sichiujiu pawan 
machang manangbo hajiu lungbo thiumilo.” 

26Israel mai yo, naliu Rawang kumbo chara kaki ha-e, paken kadibo siniu 
kamuang tuanglu tingpuk gasu naliutu nkhara wangkiu-e. 

27Tingwang niu pawan machang naliutu gukhai-e; pagu tingtheng benpom siniu 
naliutu nkhakhai-e. Naliuniu chari hangutboga paniu naliugu mikremaitu 
hathonpad khai-e, paliu mathiutu kam maha mira naliu khuga dinkhai-e. 

28Sichiujiu Jacob kaikikdungse agi-manaijiu, wadi manangmakbo tek-jaw 
kakengbo ramga, tingpukgu kajikdui kiujiu pitim khaibo dihga paliu lung-e. 

29Israel mai yo, naliu hai dejiuga sanwilo! Naliutu kumjiu RAPIU niu gukhaibo jat 
khatnadi ha-e. RAPIU papumsiakniu naliutu gukhaibo khatdi naliutu pi chari 
ngamkhai rabo naliugu chagee khatdi naliugu chaheng si-e. Naliugu 
mikremaidungniu lungsa khaira naliu khuga khengwang rabo-e, chiudi naliuniu 
paliu riga maluijiu tadrabo-e. 

Niabotajai 34 

Mose Shaibo 
1Mose niu Moab gu taningdih gasu Nebo Luong khangjiu, Jerikho tingbanglam 
bambo Pisgah Luong ton-ga khangtangde, khatdi siga RAPIU niu patu charam 
pakhiangna: Dan gu namdak tingpilam bambo Gilead luongren katang; 

2Naphtali luongren pakhiangna; Manasseh nai Ephraim luongren; Judah gu 
luongren Mediterranean duipui tingnulam tangbo; 

3Judah dihgu tingrunlam; khatdi kadan-banggu namdi, Zoar gasu Jerikho 
ramjeng katang lenkhai-e. 

4Sigasu RAPIU niu Mose khuga din-e, “Iniu haibo dihse paliu kaikik maidungtu 
pikhaine chiujiu Abraham, Isaac khatdi Jacob khuga Iniu ladriat thiukhai mibo-
e. Iniu sise natu pi ngaokhaibo-e, chiudi Iniu natu siga pi ngutkhai lakge.” 

5Sichiujiu RAPIU vangpiu, Mose hai RAPIU niu pakhuga padrabo dinkhaibo 
kumjiu, Moab dihga shaikhai mide. 

6Bethpeor namdi masuangga bambo Moab gu ramjengga RAPIU niu patu baikhai 
mide, chiudi nthaiting katangdi patu baikhai siakbo bam mai khat nadi silu 
makge. 

7Mose niu kashaibo wan-ga pagu takum kai khat-je-makai tangmide; pase 
papum tanbam kha-e, khatdi sibo wan katang pamik wibam kha-e. 

8Moab gu ramjengga Israel maidungniu pah shai miboga naimikpui samriu 
achung khang-e. 

9Nun nahpiu Joshua hai ningtingniu phui-e, palamra Mose niu patu pabam 
malinra lukhaibi-e. Mose khugasu Israel maidungniu Joshua lad majai-e, 
khatdi RAPIU niu Mose khuga paliuleng pikhaibo chamtandungse piu-e. 

10 Mose kumbo phaimiukakung Israel mai ruangga khatnadi ha-e; RAPIU niu 
patu zudaojiu npao-e. 

11Egypt maigu chawang, pagu chakampaodung, khatdi sibo kadih pakhiangnatu 
atungjiu tasibo ngam nai maisuang habo ngam kamra RAPIU niu Mose tu 
langkhaijiu kambo kum phaimiukakung khatnadi kamkhai makge. 

12Israel mai mathiu masuangga Mose niu kapingbo ngam nai kadibo ngam 
kamkhai mibo kumjiu phaimiukakung khatnadi kamkhai makge. 

Joshua 

Joshua 1 

Tingwang Niu Joshua Tu Canaan Haphunra Chamtan Pikhaibo 
1 RAPIU vangpiu Mose niu shaimiboga, RAPIU niu Mose tu nkhabo Nun nahpiu 
Joshua tu npao-e. 

2Paniu din-e, “Avangpiu Mose shaimide. Nang khatdi Israel mai mathiu tuhoira 
kadenlulo, Iniu paliutu pikhai rabo ram Jordan Giu kenjiu tadsulo. 

3Iniu Mose tu dinkhai mibo kum, naliuniu ngut rabo kadihse Iniu nang khatdi 
amai mathiutu pikhai mide. 

4Naliu ramrai hai tingrunlam bambo ramjing gasu tingpilam Lebanon 
Luongdung katang, tingbanglam kadibo Euphrate Giuki gasu Hitt mai ram 
tonwang tingnulam Mediterranean Duipui katang rabo-e. 

5Joshua yo, nangniu ringbam then mai khatniudi natu kam chaliu khai lakge. Iniu 
Mose tu maluang khaimibo kumjiu natudi maluang khaine. Iniu natu pawan 
machang maluang bamne; Iniu wadaodi natu phutmi lakge. 

6Malumsiakjiu nalungchun chaplulo, palamra Iniu paliu pao-peh maidung khuga 
ladriat thiukhai mibo haibo ramgase naliuniu wang lungrabo wan ga nangniu 
paliugu jupao thiurabo-e. 

7Malumsiakjiu, nalungchun chaplulo, khatdi avangpiu Mose niu naliutu pikhai 
mibo tacheng-tajai pakhiangna majai siakne chiululo. Wakhatdi wathao 
thiumakbo thiumi tulo chiusai nangniu tadkhaibo hinaga nangniu tingthui lune. 

8Naliugu kahumbo wan hinaga tacheng-tajaigu ariakkhuang kensiak lulo. Nchun 
n-nien haisitu kenminjiu kenlulo, khatdi siga raokhaibo hina majaisiakne 
chiululo. Chiusai naliuniu lungwibo nai tathuibo thiulune. 

9Malumsiakjiu nalungchun chaplulo chiujiu Iniu natu chamtan pibose 
maningtaolo! Pingbo maksai lungchun nkhinbo thiumi tulo, palamra 
naliu RAPIU Tingwang, Iniu naliu tadkhaibo bam machangnaga natu majang 
bamne.” 

Joshua Niu Maidungtu Chamtan Pibo 
10Joshua niu jupaodungtu 

11rijikyga ngutjiu maidung khuga haichiu dinkhai raleng chamtan pikhaide, 
“Katiu-kasak kadenlulo, palamra jengsum lungga naliu Rawang RAPIU niu 
naliutu pikhaibo ramga lungraleng Jordan Giu kenpad khai rabo-e.” 

12Joshua niu Reuben nai Gad kiphiu khatdi Manasseh kiphiu paphan khat khuga 
din-e, 

13“RAPIU vangpiu Mose niu dechiujiu naliu Rawang, RAPIU niu Jordan gu 
tingbanglam bambo, haibo ram hai naliu kiphiu leng thiujiu pirabo-e chiujiu 
dinmibose maningtaolo. 

14Naliu nao, naliu nah, khatdi naliugu khaorui-khaonatu khaidiak lujiu, naliugu 
riphenmai nai chari-maniase thinlujiu, RAPIU naliu Rawang niu paliutu pikhaibo 
kadih Jordan gu tingnulam lunggomlu makthen 

15paliu singna Israel maitu nkha khaira paliu masuangga tadken padrai rabo-e. 
Israel maidung leng paniu manang makbo pikhaibo wan-ga, naliuniu malan 
wangjiu, RAPIU vangpiu, Mose niu naliuleng pikhaibo Jordan tingbanglam wang 
lungrabo-e.’ 

16Paliuniu Joshua tu paokakge, “Nangniu aliutu dinbo hina aliu kamne khatdi 
nangniu langkhaibo hinaga aliu tadne. 

17Mose niu kadinbo aliu piubo kum nangniu dinbo piune, RAPIU na Rawang niu 
Mose tu majang khaibo kum natu maluang khaibo thiumilo! 

18Saokum mainiu nagu tienkamtu maksai nagu chamtantu majaimak maitu 
kamshat mirabo-e. Malum siakjiu nalungchun chaplulo!” 

Joshua 2 

Joshua Niu Jericho Ga Chakhum Paomaitu Langkhaibo 
1 Sibosai Joshua niu tadlujiu Canaan gu charam nkiujiu Jericho namdi mahin 
matad raleng Acacia ga bambo rijiky gasu chakhum paomai khangniatu chamtan 
pijiu langkhaide. Panainiu namdi wangtangbo wan-ga nchunse Rahab kubo 
papum kajonpui khat kyga bam khaide. 

2Jericho gu chawangniu sibonai nchun Israel mai khangnia charamtu matadra 
wang bamme chiubo chiulude, 

3Sijengniu paniu Rahab khuga chalad langkhaide: “Nakyga bambo maise charam 
matadjiu chakhum paora wangbo-e, siniu paliutu majang padlo!” 

4-6Paniu paokakge, “Mai khangsiara akyga wang-e. Chiudi paliuse sangde mailo 
chiubo I simakge. Paliuse namdigu rengdi kham makhabo masuang naimik 
ngutbo wan-ga tadmide. Paliu delam tadralo chiubodi I maniu khailu makge. 
Chiudi naliuniu majadjiu hasusai naliuniu paliutu minlu bui-e.” (Tuhoira Rahab 
niu chakhumpao kania situ chaky nsing genlam puikhang lujiu, siga paniu khai 
bambo langkuang siniu thapsin mibo-e). 

7Chawangniu langkhaibo maidungniu namdise phutlujiu tadmide, khatdi 
rengmunse kham mide. Paliuniu Israel mai chakhumpao maitu Jordan kenpadbo 
npui katangbo phiude. 

8Nchunse chakhum paomai jimakhaga Rahab niu nsing gase buangkhang lujiu 

9panai khuga din-e, “RAPIU niu naliutu haibo ram pimide, chiubo I si-e. Haibo 
bamga bammai hinaniu naliutu pingkam mide. 

10Naliuniu Egypt phutbo wan-ga naliu masuangga bambo Hengbo Duipui 
tu RAPIU niu dechiujiu pi sangkhai gulo chiubo aliu chiulude. Jordan gu 
tingbanglam bambo Amor mai wang kania, Sihon nai Og tu dechiujiu kamshatmi 
gulo chiubodi chiulude. 

11Sibo lamga aliu chiukaji-chiukari aliu pingmide; naliu lamga aliu hot hamide. 
Naliu Rawang, RAPIU ra kakubo tinggen nai haibo kadihgu Rawang-e. 

12Iniu nanaitu kungjiu akhikhai mibo kum, naliudi akikhuntu akhi khaine chiubo 
pazan-ga siang lujiu Iniu nanaitu malum kabuibo tasibo madan atu pikhailo. 

13Naliuniu apui-apiu achi-asingnamai khatdi paliu kikhun hinatu gukhaine 
chiubo akhuga ladriat thiu khailo. Aliutu kamshat khai tulo!” 

14Panainiu pakhuga din-e, “Anainiu dinbo kum aliu kam maksai Tingwang niu 
anai ringting lumi sulo! Aliuniu kambambo hai nangniu mai khuga dinmaksai, 
anainiu nakhuga ladriat thiu-e, sisera RAPIU niu haibo ram aliutu pibo tingga 
aliuniu natu akhi mawi khaibi rabo-e.” 

15Rahab niu namdigu rengdi mungga thiukhaibo kyga lung-e. Sijengniu paniu 
panaitu kiran gasu chariang khat ganiu pitad khai mide. 

16Paniu din-e, “Maluonggen railam tadkhailo maksai chawanggu riphen 
maidungniu nanaitu daolu rabo-e. Paliu malan wangmi makthen siga jengsum 
nbai milo. Sibo sailam nanai npuilam tadlan lubui-e.” 

17Panainiu pakhuga din-e, “Nangniu anaitu ladriat thiukhaibose anai majai rabo-
e. 

18Haise nangniu kamsiak rabo-e. Aliuniu naliu ramga chari thiungutbo wan-ga 
nangniu aliutu pi npad khaibo kiran gase chalangriang kahengbo haise khin 
khailo. Nakyga napui, napiu, nasingnamai khatdi nakykhunmai mathiu bam 
aruang lulo. 

19Mai khatniu chaky lenlam padsai pashitse paronna pamao phung rabo-e, sibo 
ripse aliuniu phunglakge, chiudi mai khatniu naliu chaky lungga bam chambo 
maitu kamshat misai sibo ripse aliuniu phungrabo-e. 

20Wagaje, nangniu aliuniu kambo haise mai khuga dinsai nangniu aliu khuga 
thiukhaibo ladriat haise aliu majai lakge.” 

21Paniu suijiu panaitu langkhai mide. Panai tadmibo wan-ga, paniu chariang 
kahengbo kiran gase khin khaide. 

22Chakhumpaomaise maluong genlam tadlujiu nbai mide. Chawanggu 
riphenmai siniu panaitu jengsum charam pakhiangnaga phiude. Chiudi paliuniu 
panaitu phiudao makge. 

23Sibosai chakhumpao khangnia siniu maluong lamsu nkum lujiu, singgiu 
kenlujiu Joshua khuga malan wangde. Panainiu padmibo hina pakhuga 
paokhaide, 

24khatdi din-e, “RAPIU niu charam pakhiangna aliuleng pikhaide chiubo aliu 
sisiak lude. Siga bammai hina aliutu nping charenjiu bam kamme.” 

Joshua 3 

Israel Mai Niu Jordan Kenpadbo 
1Pasaibo nai nsuan Joshua khatdi Israel mai mathiu nsuan kalu buangsulu, 
Acacia rijiky phutlujiu Jordan lam tadsude khatdi sise kenpad raleng kambambo 
tingga paliuniu siga rijiky kamlujiu khuan bamme. 

2Jengsum nai jupaodungse rijiky hinaga tadron wangde, 

3khatdi maidung khuga din-e, “Singku mainiu naliu Rawang, RAPIU gu Ladriat 
Bung phung tadpadbo naliuniu ngaobo wan-ga, rijiky phutlujiu paliu sai 
suitadra kamlo. 

4Masuang wadaodi naliu haiga wang matai makha-e, sijengniu paliuniu naliu 
tadrabo npui lenkhai birabo-e chiudi Ladriat Bung khuga wangmana tulo. Sibo 
sailam mathakbam khat kumbo diujiu bamrabo-e.” 

5Joshua niu maidung khuga din-e, “Naliu ronna naliutu kam masan lulo, palamra 
nsuannai RAPIU niu naliu ruangga tasibo kamkhaine.” 

6Sichiujiu paniu singku maitu Ladriat Bungse ponlujiu maidung suangga 
tadraira dinde. Paniu dinbo kum paliu tende, 

7 RAPIU niu Joshua khuga din-e, “Iniu thainai tenkhaibo hainiu Israel mai 
mathiuniu nang hai kadibo mai khatle chiujiu natu chakhuang thiumi rabo-e, 
khatdi Iniu Mose tu majang khaibo kumjiu natu majang bamme chiubo paliuniu 
simirabo-e. 

8Ladriat Bung phungbo singku maitu paliuniu singgiu wangtangbo wan-ga 
taduise kabaijiu singgiu mungga chapmira dinbilo.” 

9Sichiujiu Joshua niu maidung khuga din-e, “Haiga wangmana lujiu RAPIU naliu 
Rawang niu dinbose nking lulo. 

10Naliuniu haichiu ngutboga paniu pachangjiu Canaan mai, Hitt mai, Hiv mai, 
Perizit mai, Girgash mai, Amor mai khatdi Jebush maitu hathon khai rabo-e. 

11RAPIU gu Ladriat Bung naliu masuang raijiu kenpadbo wan-ga ringbambo 
Tingwang se naliu ruangga bamme chiubo naliuniu silu sune. 

12Tuhoi Israel mai kiphiu hinagasu chamai khang kariu niakiu kadalulo. 

13Kadihpiri pakhiangna RAPIU gu Ladriat Bung phungbo singkumai paliu phi 
taduiga kakiubo wan-ga, Jordan se luangsao mirabo-e. Khatdi luangbambo duise 
pabam khatga chungkhang mirabo-e.” 

14-15Sise atiat ting-e khatdi singgiuse tadui dibamme. Maidungniu Jordan kenra 
rijiky phutbo wan-ga, singku mainiu Ladriat Bung phunglujiu paliu suang raijiu 
tadde. Singku mainiu singgiuga ken ngut gapboga, 

16taduise luangsao mide, khatdi Adam giuky khangtangjiu Zerethan namdi 
katang chungtang mide. Kashaibo Duipuiga luangkiubo pakhiangna kamtap 
mide khatdi Jericho genlam maidungse kenpad mide. 

17Maidungniu kasangbo jamga kenpad kamlu makthen RAPIU gu Ladriat Bung 
phungbo singkumai siniu kasangbo Jordan n-gangga chap bamme. 

Joshua 4 

Mangaimakbo N-niutu Somkhaibo 
1Sichiujiu jat siniu Jordan kenpad lubo wan-ga RAPIU niu Joshua khuga din-e, 

2“Kiphiu hina gasu npiumai khang kariu niakiu kadapad khailo, 

3khatdi Jordan n-gangga singku mainiu chap bambo gase tatu kariu niakiu 
khoiwang raleng paliutu chamtan pikhailo. Haibo tudungse naliu phunglujiu 
thainai nchun rijikyga phungwanglo chiujiu paliu khuga dinbilo.” 

4Sichiujiu Joshua niu kadalumai khang kariu niakiutu kulujiu din-e, 

5“Jordan genlam naliu Rawang, RAPIU gu Ladriat Bung suang raijiu tadlo. Israel 
mai kiphiu machang naliu mai hina naliu makhuakga tatukang khat-khat jam 
ponwang rabo-e. 

6Haibo tudungniu maidung khuga RAPIU niu degu kamkhailo chiubose 
maningtao khaisune. Pasai kana, naliu nahmainiu haibo tu rammai hai nde 
rambalo chiubo maniubo wan-ga, 

7naliuniu RAPIU gu Ladriat Bung ponlu singgiu kenpadbo wan-ga Jordan dui 
luangsao mibo-e chiubo paliu khuga dinrabo-e. Haibo tudungniu pawan 
machangnaga Israel mai khuga ndegu padmi gulo chiubo pi maningtao khaibam 
sune.” 

8Maidungniu Joshua gu chamtanse suide. RAPIU niu Joshua tu chamtan pibo kum, 
paliuniu Jordan n-gang gasu tatukang kariu niakiu, Israel mai kiphiu machang 
khatjam khoilu, rijikyga phungwang khai-e. 

9Joshua niu Ladriat Bung ponbo singkumai chapbo Jordan Giuki n-gangga 
tatukang kariu niakiuse somkhaide. (Sibo tudungse siga bamkha-e). 

10RAPIU niu Joshua khugasu maidung khuga dinkhaijiu kamra chamtan pikhaibo 
hina kamlu makthen singkumai dungse Jordan n-gangga chap bamme. Mose niu 
chamtan pikhai mibose hai-e. Maidung siniu kalangjiu singgiu kensude. 

11Paliu mathiu singgiu gen khatlam padkam mibo wan-ga, singkumai 
dungse RAPIU gu Ladriat Bung ponlujiu maidung masuang tadrai lande. 

12Mose niu paliutu tenraleng chamtan pibo kumjiu Reuben nai Gad kiphiumai 
khatdi Manasseh kiphiu phankhat siniu chari bamleng kaden lujiu kakimai 
suang tadrai-e. 

13RAPIU niu maluang khaijiu chamai sang atai kumbo charileng kaden lujiu 
Jericho ramjeng mung kenpad sude. 

14Sibonai RAPIU niu tenkhaibo siniu Israel mainiu Joshua tu kadimai khatle 
chiubo lude. Paliuniu Mose tu chakhuang thiubo kumgapjiu, paringting 
pakhiangna patu chakhuang thiude. 

15Sichiujiu RAPIU niu Joshua tu 

16Ladriat Bung phungkinmai singku maitu Jordan ganiu tadkhangra chamtan 
pikhai raleng din-e. 

17Joshua niu sikumjiu kamkhaide, 

18khatdi singku mainiu singgiu situ kenpad miboga, singgiuse tadui dijiu 
luanglan mide. 

19Karaibo hiugu jengriubo nai maidungniu Jordan kenpad lujiu Jericho tingbang 
Gilgal ga rijiky thiukhaide. 

20Jordan ga khoilubo tatukang kariu niakiuse Joshua niu siga somkhaide. 

21Paniu Israel mai khuga din-e, “Pasai kana, naliu nahmainiu haibo tudung 
ramba naliu khuga maniubo wan-ga, 

22naliuniu Israel mai Jordan sangjiu kenpadbo lamga dinrabo-e. 

23Paniu Hengbo Duipui aliuleng pisang khaibo kumgapjiu RAPIU naliu Rawang 
niu Jordan giu kenpadlu makthen pisang khai-e, chiubo paliu khuga dinkhai bilo. 

24Haisiniu kadihga bammai hina RAPIU gu pumtan dejiu dilo chiubo silune, 
khatdi naliuniu naliu Rawang RAPIU tu tingtheng chakhuang thiune.” 

Joshua 5 

1Jordan tingnulam bambo Amor maigu chawangmai khatdi Mediterranean 
Duipui lam bambo Canaan maigu chawang mainiu Israel mai Jordan kenpad 
kamlu makthen RAPIU niu pisang khaibi-e chiubo chiude. Israel mai lamga paliu 
pingjiu paliu hot hamide. 

Gilgal Ga Chagi Rombo 

2 RAPIU niu Joshua khuga din-e, “Matiang tuniu nsina machalujiu Israel mai-gi 
romlulo.” 

3RAPIU niu chamtan pikhaibo kum Joshua kamde, khatdi chagi rombo Luong 
kubo bamga paniu Israel maitu chagi rom khaide. 

4-6Israel mainiu Egypt tu phutlujiu wangboga npiumai hina chagi romkam migu-
e, chiutadi takum atai lungga paliuniu ramjing kenwangbo wan-ga npiumai 
nahdung maitudi chagi rom makge. Egypt phutpadbo wan ga riphenpum 
hinadi RAPIU niu dinbo majai makbo jengniu shai mide. Paniu ladriat thiukhaibo 
kumgapjiu, paliu pao-peh khuga ladriat thiukhai mibo lungwibo kadih patam 
wiboram paliutu pingao khai raleng suikhai makge. 

7Sibo nahpiudungse wadaodi chagi rom makge, sichiujiu Joshua niu chagi-
rombose haibo chaken kasan tu-e. 

8Chagi-rombose loikam lubo sai, paliu mathiu jamse wimak then rijikyga 
bamme.” 

9RAPIU niu Joshua khuga din-e, “Egypt ga kavang thiujiu mangambose thainai 
Iniu naliu khugasu lupad mide,” Sijengniu sibo bam zan Gilgal mathak khaide, 
sibo zan hai tuhoidi bamkha-e. 

10 Israel mainiu Jericho ramjeng mung Gilgal ga bambo wan-ga, sibo hiu jengriu-
je madaikiubo nai chawanse paliuniu Kenpadbo Ngee changi khai-e. 

11Pasaibo nai raithubo thiujiu Canaan gasu kapadbo katiu-kasak: paliuniu 
chakhi jaomakbo taruak khatdi alin tara chamiga rulujiu tiude. 

12Sigasu manna nkaikiu tamide sise Israel mai khuga wadi hamide. Sibo wan 
gasu paliuniu Canaan ga lingbo katiu-kasakse tiusu mide. 

Joshua Nai Chaheng Ponbo Maipiu Khat 
13Joshua niu Jericho nawangbo wan-ga simak dakjiu pamasuangga maipiu khat 
chaheng ponlujiu chapbambo tu ngaode. Joshua niu pakhuga khanglujiu maniu-
e, “Nang hai aliugu riphenmai ma, maksai mikre mailo?” 

14“Ira khatlamdi makge. I haira RAPIU gu riphen-gu charipi khat thiujiu bambo-
e,” chiujiu sinapiuniu paokakge. Joshua kadihga kaokiu kahumjiu din-e, 
“Paohubo, I hai navang-e. Nangniu atu nde pi tenkhai nijiulo?” 

15Siga RAPIU gu charipi siniu pakhuga din-e, “Nangniu chapbambo bamse 
masanbo kadih-e, naphitop lupad milo.” Paniu dinbo kumjiu Joshua niu lupad 
mide. 

Joshua 6 

Jericho Kaomibo 

1Jericho gu rengmundung hina nkham mide khatdi Israel maidung situ akhejiu 
bammide. Siga mai khatniudi namdiga ngutlulak mide maksai npad lulak mide. 

2RAPIU niu Joshua khuga din-e, “Iniu Jericho nai sibogu chawang khatdi sibogu 
kahubo riphen mathiutu naben ga pikhai mibo-e. 

3Nang khatdi nagu riphen mainiu namdi situ naikhatga tad magui lon guijiu jeng 
charuk tadlo. 

4Singku khang chinnia make khat-khat thinlujiu Ladriat Bung masuangga 
tadrabo-e, jeng chinniabo nai sira singkumai make mudbo wan-ga nang khatdi 
nagu riphen mainiu namdise tad magui lon chinnia rabo-e. 

5Sichiujiu paliu chakhuan khat thiujiu kahu khai sune. Naliuniu sise chiugapboga 
mai mathiudi naliu lai-padjiu makiak mara-kasin rabo-e, siga namdigu rengdise 
pangpadjiu kaokiumi sune. Siga riphenmai pakhiangnaniu namdise tad taron 
ngut rabo-e.” 

6Joshua niu singku maitu kulujiu paliu khuga din-e, “Ladriat Bungse ponlulo 
khatdi naliu khang chinnia make thin n-gamlujiu sibo suanglam tadlo.” 

7Sichiujiu paniu pamaidungtu RAPIU gu Ladriat Bung suanglam raijiu 
akhemainiu munranjiu namdise tad magui raleng chamtan pikhaide. 

8-9Sijengniu Joshua niu chamtan pikhaibo kumgapjiu, make ponmai singkumai 
suang raijiu akhemai tad mathon mide; haibosai Ladriat Bung ponmai singku 
mai sibo sai akhemai sailam tadle. Sibo wan-ga makese mudjiu bambo-e. 

10Chiudi Joshua niu pamaidungtu paniu chamtan pimak then senmakra chalad 
keng khatnadi dinmakra chamtan pikhaide. 

11Sijengniu haibo maidungniu RAPIU gu Ladriat Bung ponlujiu namdi situ 
maguilon gui raleng dinkhaide. Sibosai paliu rijikyga malanwang nchun siga 
mathak mide. 

12-13Pasaibo nai nsuan kalu Joshua buangsu lujiu, pasuangbo naigu chamtan 
kum lonniabo thiujiu namdi situ singkumai khatdi riphenmai siniu tad maguide: 
raiboga, akhebao munran maidung, padon ga make chinnia mudkinbo singku 
khang chinnia: sibo sai RAPIU gu Ladriat Bung ponbo singkumai; khatdi 
kanamboga, akhebao mai chiujiu jao-e. Haichiujiu tadboga makese mudjiu 
bambo-e. 

14Jeng niabo naidi paliuniu namdi situ tad magui lon guilujiu rijikyga malanwang 
mide. Jeng charukbo nai tangna paliuniu haichiu kamkhangde. 

15Jeng chinniabo nai sira paliuniu tingbenpad gapboga buangsu mide khatdi 
dinkhai mibo kumjiu namdi situ tad magui lon chinnia khaide. 

16Tad magui lon chinnia gapboga singkumai make mudsu rabo wan-ga, Joshua 
niu pamaidungtu chamtan pijiu din-e. “RAPIU niu naliuleng namdise pikhai mide! 

17Namdi nai siga bambo mania hina RAPIU leng kadkhaibo thiujiu kam maha 
kammi rabo-e. Papum kajonpui Rahab khatdi pakikhunmai situ ronna masiak 
khairabo-e, palamra paniu aliugu chakhum paomaitu baikhai bi-e. 

18Chiudi kam maha mirabo mania khatnadi naliu khoimak rabo-e, wagaje 
naliuniu kadin piumakjiu kamsai Israel mai rijikyga chariu magen thiubose 
naliuniu phungwang rabo-e. 

19Rangkang, kachia, maksai chaginiu kambo mania hina RAPIU leng khaitam 
milo. Sise RAPIU gu chakhiukyga khairabo-e.” 

20 Sichiujiu singkumainiu make mudsude. Maidungniu sise chiugapboga paliu 
khuan tanjiu makiak sude, siga rengdise pangpadjiu kaokiu mide. Siga 
riphenmai mathiuse namdiga ngutjiu sise haphun lude. 

21Namdiga bambo maipui, maipiu, chabonmai khatdi katingmai mathiutu paliu 
hengniu bishatkam mide. Paliuniu matom-kabui, mily khatdi qonniamdi 
kamshat kam mide. 

22Sigasu Joshua niu chakhumpao kania khuga din-e, “Papum kajonpui kyga 
tadngut lujiu patu khatdi pakikhunmai maitu naliuniu ladriat khaibo kumjiu 
maluang padmilo.” 

23Sijengniu paliu tadlujiu Rahab tu, papui-papiu khatdi pasingnadungtu khatdi 
pakikhun-ga bambo mathiutu maluang npad mide. Paliuniu sibo kikhun mathiu 
khatdi kavang maidung situ Israel maigu rijiky mungga maluangwang khaide. 

24Sibosai paliuniu namdi nai siga bambo kachia, rangkanggi, tanaagi khatdi 
chagigu chiujiu paliuniu RAPIU gu chakhiubungga khoiwang khaimibo makjiu 
wahina chami ruthon kam mide. 

25Chiudi Joshua niu papum kajonpui Rahab khatdi pariang-parui hina ringting 
gukhai bi-e, palamra Jericho ga langkhaibo chakhumpao kaniatu paniu baikhai 
bide. (Pakai-pakik thainaidi Israel mai khuga lungbam kha-e). 

26 Sibo wan-ga Joshua niu katanbo tasiang khat thiukhai-e: “Jericho namditu 
thiusu lanra matan maise RAPIU gu tasiang daorabo-e. Mai khatniu kaphung 
donsu sai, panah npiumai nahraise harabo-e; Mai khatniu rengmun thiusu sai 
panah nathubose hakhai rabo-e.” 

27Haichiujiu RAPIU niu Joshua tu maluang khai-e, sichiujiu pagu makense sibo 
luongriang pakhiangnaga dinchia bamniu-e. 

Joshua 7 

Achan Gu Nuan 
1 RAPIU niu Israel maitu Jericho gasu kam mahami rabo mania wadi khoitulo 
chiujiu chamtan pibose piumakge. Achan kubo mai khatniu sibo chamtan 

piumakge, sijeng gasu RAPIU niu Israel maitu palung pom mide. (Achan hai 
Carmi nahpiu Zabdi tahpiu khatdi Zerah kiriangga bambo Judah kiphiu mai-e). 

2Bethel gu tingbanglam Bethaven mungga bambo Jericho gasu Ai katangbo, sibo 
kadihtu phuiraleng chamai kasiatu Joshua niu chamtan pijiu langkhaide. 

3Paliuniu sise kamlubo saiga, malan wang Joshua khuga paokhaide: “Ai tu mai 
hina aphenra pageng ha-e. Chamai sang nia maksai sang sum kumbo ronna 
langkhailo. Riphen pakhiangnatu siga aphenra langkhai tulo, sise nam kadibo 
makge,” 

4Sijengniu Israel mai sang sum kumboniu aphen sude, chiudi paliu masai 
nkhinrabo padmide. 

5Ai mainiu paliutu namdi rengmun gasu turali tangbo hajiu maluong hiuga paliu 
chamai khang samriu charuk kumbotu kamshat mide. Sichiujiu Israel mai paliu 
hot hajiu pingmide. 

6Joshua khatdi Israel maigu jupaodung chalung chariujiu paliu fai phet sude 
khatdi RAPIU gu Ladriat Bung masuang gase kadihga paliu kaokiujiu chawan 
katangbo siga paliu magenthak lenjiu paliu piga tabui katup khaijiu bamde. 

7Siga Joshua niu din-e, “Tanthubo RAPIU! Nangniu aliutu nde kamra Jordan 
genlam maluang kenpad gulo? Amor mai ben ga aliutu benlen khai rama? Aliutu 
kam mahami rama? Dekamjiu Jordan gen khatlam aliutu pi bammak gulo? 

8Tuhoira mikremai khugasu Israel mai nkhin mide, Hey RAPIU yo, Iniu nde 
dinralo? 

9Canaan mai khatdi sibo kadihga lungmai hina sibo lamga chiusune. Paliuniu 
aliutu wanglujiu aliu mathiutu kamshatmi sune. Sichiusai nagu kendibo situ 
dechiujiu ranlu ralo?” 

10 RAPIU niu Joshua khuga din-e, “Buangsulo! Nang dekamjiu haichiu kadihga 
kalabam jiulo? 

11Israel mainiu nuan ten mide! Iniu paliutu pikhai raleng chamtan pikhaibo 
chamse kampang mide. Paliuniu suimakjiu kam maha mirabo maniadung kasia 
khoilude. Paliuniu agalujiu sibo lamga aratle, khatdi paliugu mania nai khai 
taruang mide. 

12Haijeng gasu Israel mainiu paliugu mikremaitu atungjiu chap ngam makbo-e. 
Paliuniu simai khugasu nkhin mide, palamra paliu ronna paliutu kam mahami 
raleng kammibo-e. Naliutu khoitulo chiujiu chamtan pibo mania kam mahami 
makthen Iniu naliutu majang khai lakge. 

13Buangsulo! Maidungtu kam masan milo, khatdi asuangga wangraleng paliutu 
pijiu kadenlulo. Nsuannai kaden raleng paliu khuga dinbilo, palamra, Israel mai 
Rawang, RAPIU Iniu chalad dinra bamme. ‘Israel mai yo, Iniu chamtan pikhai 

mibo kam mahara maniase naliugu thiujiu bamme! Naliu haibo mania thonmi 
makthen naliuniu naliugu mikremaitu atungjiu chap ngamlu lakge!’ 

14Sijengniu nsuannai paliu kiphiu-phiu saisuijiu maluang padrabo-e chiujiu 
paliu khuga dinbilo. Iniu kadapadbo kiphiuse paliu kiriang saisuijiu pasuanglam 
wangrabo-e. Iniu kadapadbo kiriangse kikhun-khun saisuijiu pasuanglam 
wangrabo-e. Iniu kadapadbo kikhunse khat khat thiujiu pasuanglam wangrabo-
e. 

15Suimakbo maniadung khoipadbo piu tura pakikhunmai panai pagu hina rumi 
rabo-e, palamra paliuniu Israel mai riga mangam kasabo hai phungwangbo-e 
sichiujiu agu Ladriat kampang mibo-e.” 

16Pasaibo nai nsuan kalu Joshua niu Israel maitu paliu kiphiu-phiu saisuijiu 
maluang padle, khatdi Judah kiphiu saisuijiu kadapad mide. 

17Paniu Judah gu kiphiutu, pakiriang-riang saisuijiu majang padboga Zerah gu 
kiriangtu kadapadle, Siga paniu Zabdi kikhuntu kadapadle. 

18Sichiujiu paniu Zabdi kikhuntu npiumai hinatu maluang padde, khatdi Zabdi 
tahpiu, Carmi nahpiu Achan tu kada padde. 

19Joshua niu pakhuga din-e, “Anah yo, haiga Israel mai Rawang, RAPIU suanga 
kachang dinlulo khatdi namao ladpad lulo. Nangniu tenkhai mibose tuhoi 
akhuga dinlo. Sise akhuga mahinra matan tulo.” 

20“Kachang-e”, chiujiu Achan niu paokakge, “Israel mai Rawang, RAPIU tu Iniu 
suimakjiu nuan ten mide, Iniu tenkhai mibose hai-e. 

21Aliuniu khoiwangbo mania ruangga Iniu Babylon maigu ntiang kadibo kawibo 
khat, rangkanggi taju nia kumbo, khatdi kachia dumkhat taju phan suang ridbo 
ngaode. Iniu sibodungse lunijiu khoilude. Agu mathenkyga rangkang giniu 
pasingga khailujiu ruangbai nbambo naliuniu daosune.” 

22Sigasu Joshua niu mai khangsiatu langkhaide, paliuniu mathenkyga pakmeng-
e khatdi palingjiu suimakbo maniadung nai rangkang giniu pasingga khailu siga 
khaibam niubose daode. 

23Sibo hinase paliuniu mathenky gasu khoipad lujiu Joshua khatdi Israel mai 
mathiu suangga khoiwang-e khatdi RAPIU bamboga sise khoiwang khaide. 

24Joshua niu Israel maidungtu majang lujiu Achan khatdi Achan nah npiumai, 
npuimai sigasu rangkanggi, kawibo ntiang kadibo, kachia dum, khatdi matom-
kabui, qonniam, mily, pagu mathenky, khatdi pagu kabambo hina minlujiu 
paliuniu sise Chariubo Ramjengga puimengde. 

25Sichiujiu Joshua niu din-e, “Nde jenggasu nangniu aliu riga haikumbo chariubo 
phungwang gulo? RAPIU niu nariga tuhoi chariubo piwangkhai sune!” Sichiujiu 

mai mathiuniu Achan tu tatuniu rotshat mide; paliuniu pakikhunmai tudi 
tatuniu rotshat lujiu pakikhunmai khatdi pagu hina ruthon mide. 

26Paliuniu pariga tatukang kengjiu khuan khaide. Sise thainai tangbo siga 
bamme. Sijengniu sibo bamse Chariubo Ramjeng chiu kujiu bamme. 
Sichiujiu RAPIU niu palung pombose nkhin mide. 

Joshua 8 

Ai Tu Haphun Lujiu Kam Mahamibo 
1 RAPIU niu Joshua khuga din-e, “Riphenmai mathiutu maluang lujiu Ai lam 
tadkhanglo. Pingbo maksai kasutbo thiutulo. Iniu naliutu Ai gu chawang nai 
pamai, pagu namdi khatdi pagu kadih hina naliugu thiura pikhaine. 

2Jericho khatdi sibo chawangtu naliuniu kambo kum Ai khatdi sibo wangtu 
kamrabo-e, chiudi haibo wan gara mania khatdi khaorui hina naliuleng khoi lulo. 
Namdi situ pasai lamsu bungjiu chari thiungut raleng kaden sulo. 

3Sijeng gasu Joshua niu pagu riphenmai mathiutu majang lujiu Ai ga chari thiura 
kaden lude. Paniu pagu withubo riphen sang samriutu kadenlujiu nchunniu 
haibo chamtandung jaojiu langkhaide: 

4“Sibo namdi gen khatlam diuchang diumakboga nbai bamlo, chari aphenra 
kadenlulo. 

5I khatdi amaidung namdiga nguttang rabo-e. Ai mainiu aliutu atungjiu padbo 
wan-ga, aliuniu karaibo wan-ga kambo kumgapjiu, sailam mariwangjiu 
pakrabo-e. 

6Aliuniu paliutu namdi gasu maluangpad lumak then paliuniu aliutu hasune. 
Masuang kumjiu paliuniu aliu khugasu pakkinne chiubo paliuniu maning sune. 

7Sigasu naliuniu nbaibam gasu pakpad lujiu namdi situ haphun lumi rabo-
e. RAPIU naliu Rawang niu sise naliutu pikhai sune. 

8RAPIU niu chamtan pikhaibo kumjiu, namdi situ naliuniu lulubo sai, sise 
chaminiu rumilo. Haise naliuleng pikhaibo chamtandung-e.” 

9Sichiujiu Joshua niu paliutu langkhaide, khatdi paliuniu paliu nbai bamga 
tadlujiu Ai gu tingnulam Bethel nai Ai kakga khuanbamde. Joshua ra riji bamga 
sibo nchun bammide. 

10Nsuan kalu Joshua buangsu lujiu riphen dungtu kuwang aruangde. Sichiujiu 
pah khatdi Israel maigu jupaodungniu paliutu Ai ga maluang ngutde. 

11Paliu nai Ai kakga bambo ramjengga, paniu riphendungtu majang lujiu namdi 
tadngutbo rengdi tingpilam rijibam kam lujiu bammine. 

12Paniu chamai sang mangiu kumbotu maluang lujiu namdigu tingnulam Ai 
panai Bethel kakga paliutu nbai khai-e. 

13Namdigu tingpilam bambo parathiubo charimai bamtu asunra riphenmai 
kaden lude, khatdi siga masiadiak mainiu tingrunlam asunrabo leng kamde. Sibo 
nchunse Joshua niu ramjengga bammide. 

14Ai gu chawangniu Joshua maidungtu ngaobo wan-ga paniu kalangjiu kamsude. 
Pah khatdi pamai mathiu sailamsu paliutu patu aphen ngutra kambambo situ 
simakjiu, masuanglam Israel maitu charithiu raleng Jordan ramjengga tadpad 
mide. 

15Joshua khatdi pamaidung malanbo thak thiusude, khatdi patam habo ramlam 
pakkhai mide. 

16Namdiga bambo npiumai mathiuniu paliutu haraleng kam mide, khatdi 
paliuniu Joshua tu hatadmiboga namdi gasu diubijiu tadmide. 

17Ai ga bambo npiumai hina Israel maitu hatad mide, khatdi namdise lepad 
manga khailujiu sise mai khatdi khuanra hamide. 

18Sigasu RAPIU niu Joshua khuga din-e, “Na-ngiuse Ai lam khengsu khailo, Iniu 
sise natu pikhai mibo-e”. Pakhuga dinkhaibo kum Joshua niu kamde, 

19khatdi paniu paben khengsu gapboga nbai kabam maidungse kalangjiu 
buangsu mide, khatdi namdiga pakngut lujiu sise haphun lude. Paliuniu 
kalangjiu namdi situ chami khai mide. 

20Ai mainiu mariwang phuibo tingga tingpukga mikha kenkhangbo tuse 
ngaolude. Paliu paklu raleng npui hamide, palamra patam habo ramlam pakkhai 
mibo Israel mainiu tuhoira paliutu aphenra mariwang lande. 

21Joshua khatdi pamai kakimaidung siniu namdi situ lulujiu chami khai mibose 
ngaobo tingga paliu mariwang Ai maidungtu kamshat sude. 

22Namdiga bambo Israel mai tuhoira chari bamga wang aruang mide. Sijengniu 
Ai maitu Israel mainiu chuong maguiting lude khatdi paliu mathiutu kamshat 
kam mide. Ai gu chawangse makjiu, mai khatnadi pakduak lumakge, khatdi siga 
mai khatnadi ringlu makge. 

23Patu minlujiu Joshua khuga puiwangde. 

24Patam habo ramga Israel maitu hatadbo mikremai hinatu paliuniu kamshat 
kam mide. 

25-26Joshua niu pangiuse Ai lam khengsu lujiu siga bammai hinatu kamshat kam 
makthen sise khaikiu makge. Sibo nai Ai maidung maipui-maipiu pakhiangna 
sang kariu-je-niakiutu kamshat mide. 

27RAPIU niu Joshua khuga dinkhaibo kum, Israel mainiu namdiga bambo khaorui 
nai mania hina paliuleng lumide. 

28Joshua niu Ai rumide, khatdi kam maha kam mide. Sise thainai tangbo sikumjiu 
bamkha-e. 

29Paniu Ai gu chawangtu singbang khatga nkhek khaide, khatdi chawan tangbo 
papum siga khaidiakge. Naimik ngutbo tingga Joshua niu sibo pumse lupad 
raleng chamtan pikhaide, khatdi sise namdi ngutbo rengdi kamun-ga taliang 
khai mide. Paliuniu sise tubaw kadibo khatniu kaladsin khaimide, sise thainai 
tangbo bamkha-e. 

Ebal Luongga Tacheng-tajaise Kenbo 
30Sichiujiu Joshua niu Ebal Luong riga RAPIU Israel mai Rawang leng rathakbam 
khat thiu khaide. 

31Mose gu tacheng-tajaiga dinbo kum: “Chagi manianiu phangpadbo tatuniu 
makjiu kakibo tuniu rathakbam kamkhai-e.” Israel maidungniu kam 
raleng RAPIU vangpiu Mose niu dinkhaibo kumjiu paniu sise macha khaide. 
Paliuniu sibo riga RAPIU khuga charathiu khaibose rukhai-e, khatdi paliuniu 
chakin thiubo gudi kadkhai-e 

32Siga Israel maidungniu phuibamboga Mose niu raokhai diakbo tacheng-tajaise 
Joshua niu tatu rammaiga rao chalipad khai-e. 

33Israel mai, paliugu jupaodung, chakampaodung, khatdi ladjanpaodung, 
sangdiu maidi RAPIU gu Ladriat Bung jai nialam chaplujiu, sise ponlujiu bambo 
Levi mai singku khulam marilujiu bamme. Paphan khat siniu Gerizim Luonglam 
paliu sai chap manuk lujiu khatdi kakibo paphan khatniu Ebal luonglam paliu 
sai chap manuk lujiu bamme. Haise paliuniu thoidam daorabo wan wangbo wan 
ga kamraleng RAPIU vangpiu Mose niu paliutu chamtan pikhaibo-e. 

34Tacheng-tajai khuangga raokhai mibo kumgapjiu Joshua niu thoidamdung 
khatdi tasiangdung hinagu tacheng-tajai pakhiangna pakhuan tanjiu kenpad 
khaide. 

35Paliu mathiu maipui, mainahdung khatdi paliu ruangga lungbambo 
sangdiumai jaojiu aruong bamboga, Joshua niu Mose gu chamtan hina kenpad 
khaibo-e. 

Joshua 9 

Gibeon Mainiu Joshua Tu Sonbo 
1Israel maigu chari ngambose Jordan gu tingnulam bambo chawang mai hina 
maluangga, maluang phiga khatdi Mediterranean Duipui ramjeng mung 
tingpilam Lebanon katang simide; haise Hitt mai, Amor mai, Canaan mai, Perizit 
mai, Hiv mai khatdi Jebus maigu chawang maidung-e. 

2Joshua khatdi Israel maitu atungjiu aphenra paliu mathiu madui lujiu khat thiu 
mide. 

3Chiudi Gibeon ga bambo Hiv mai, Joshua niu Jericho khatdi Ai tu kamkhai mibo 
chiulude, 

4khatdi patu son raleng paliuniu chaplude. Paliu tadlujiu katiu-kasakse kekmibo 
takhaoga khatdi khopmibo jawlahga jaw khailujiu qonniamdung bang 
thiukhaide. 

5Paliuniu kekmibo fai nai charui kamibo phitop piu-e. Paliuniu phungtadbo 
taruakse kikhio-khio mibo khatdi kalao taomibo-e. 

6Sichiujiu paliuniu Gilgal rijikyga tadlujiu Joshua khatdi Israel mai khuga din-e, 
“Aliu kadiubo ramlamsu wangbo-e. Naliu nai aliu kawi thiubotu aliu luni-e.” 

7 Chiudi Israel mainiu din-e. “Dekamjiu aliuniu naliutu kawi thiu ralo? Naliu 
kanaga lungbo mai bamlu bui-e.” 

8Paliuniu Joshua khuga din-e, “Aliu natu mawabo tien thiumai-e. Joshua niu 
paliu khuga maniu-e, “Naliu hai saolo? Naliu delamsu wangbo mailo? 

9Siga paliuniu pakhuga haibo racham din-e, “Aliu diuchang diubo ram gasu 
wangbo-e, chaibo, palamra aliuniu RAPIU na-Rawang lamga chiude. Paniu Egypt 
ga kamkhaibo hina aliu chiude, 

10khatdi Ashtaroth ga lungbambo Jordan tingbanglam Amor maigu chawang, 
Heshbon gu chawang Shihon khatdi Bashan gu chawang Og paliu khuga kamkhai 
mibo aliuniu chiude. 

11Aliu ramga lungbambo jupaomai khatdi maidung mathiuniu chabin tadraleng 
tiutek kasia kaden lujiu meng naliutu adaoraleng din-e. Aliuniu natu mawabo 
tien thiura khatdi aliu nai kawi thiulu natu macharaleng maniura dinkhai-e. 

12Aliugu taruak phuilo. Aliuniu chaky phutlujiu naliutu adaora tadsubo wan-ga 
sise kikhio-khio mijiu kalao taomide. 

13Aliuniu jaw khaibo chamigi takhao malibo wan gara sibodungse sanbambo-e, 
chiudi phuilo! Haidungse kekmide. Aliugu fai-ni khatdi phitopdungdi chabin tad 
mathengbo gasu kekmide.” 

14Israel mainiu paliu khugasu katiu-kasak kasia lukhaide, chiudi sibo 
lamga RAPIU khuga maniu makge. 

15Joshua niu Gibeon maitu chaka thiulujiu paliutu lungra kawi thiujiu suikhai 
bide. Israel maigu jupaodungniu sibo kawi thiubo ladriattu majai raleng ladriat 
tanjiu thiukhaide. 

16Kawi thiubogu kamlubo jengsum sai sibo maidungse kanaga lungbambo-e 
chiubo Israel mainiu silude. 

17Sijengniu Israel mai tadpad lujiu jengsum sai sibo maidung lungbo namdidung 
Gibeon, Chephirah, Beeroth khatdi Kiriath Jearim katang mengtangde. 

18Chiudi Israel mainiu paliutu kamshat ngamlak mide, palamra paliugu jupao 
dungniu RAPIU Israel mai Rawang zan-ga paliutu tanjiu ladriat thiukhai mide. 
Haijeng gasu mai hinaniu jupaodungtu khan-tia sude. 

19chiudi paliuniu paokakge, “Aliu RAPIU Israel mai Rawang zan ga paliutu 
katanbo ladriat thiukhai mide. Tuhoi aliuniu paliutu kam masa silakge. 

20Aliugu ladriat jengniu paliutu pilungkhai rabo-e; wagaje aliu sichiulu maksai, 
Tingwang niu aliutu sajai pisune. 

21Paliutu pilung bamlo, chiujiu paliu aliuleng tasing-duang, khatdi tadui 
thuakrabo-e.” Jupaodungniu haichiu dinpad khai mide. 

22Joshua niu Gibeon maitu pakhuga maluang wangra chamtan pikhaide khatdi 
paniu paliu khuga maniu-e, “Dekamjiu naliu haiga lunglujiu kadiulamsu 
wangmai-e chiujiu aliutu sonbolo? 

23Naliuniu haise kambo jengniu Tingwang niu naliutu lukhai tamine. 
Namaidungniu aliu Rawang gu masanbo bamleng tasing duangjiu khatdi tadui 
thuakjiu pawan machang kavang thiurabo-e” 

24Paliuniu kenkakge, “Aliuniu sise kam mide, chaibo, palamra naliuniu tad 
ngutboga RAPIU naliu Rawang niu pavangpiu Mose khuga chamtan pikhaijiu 
charam pakhiangna lukhaijiu siga lungbam maitu kamshatmi raleng pikhai mibo 
aliuniu pachangjiu side. Aliuniu naliutu ping masa mibo jengniu aliu sichiu kam 
mibo-e. Aliuniu aliugu ringtingtu manang-e. 

25Tuhoi aliuniu napumtan hangga bamme; nangniu maji-e chiujiu maningbose 
aliutu pi tenkhai sulo.” 

26Sijeng gasu Joshua niu paliutu gukhaide, khatdi paliutu kamshat raleng Israel 
maitu suikhai makge. 

27Chiudi paniu paliutu Israel maileng khatdi RAPIU gu rathak bamleng, tasing 
duangbo khatdi tadui thuakbo kavangdung leng pi thiukhaide. RAPIU tu 
kahumrabo bam kadakhaibo gase thainai katang haibo tien kamjiu bamme. 

Joshua 10 

Amor Maitu Ngamlubo 
1Jericho khatdi sibogu chawangtu kamkhaibo kum, Ai tu Joshua niu haphun lujiu 
kam masakam lujiu paliu wangtu kamshat mide, khatdi Gibeon mainiu kawi 
thiulujiu Israel mai ruangga lung bamme chiubo Jerusalem gu chawang 
Adonizedek niu silude khatdi chiulude. 

2Siga Jerusalem mai charensui mide, palamra Gibeon mai hai chawang khat 
bambo namdidung kumjiu kadibo bamme, sise Ai suang dibi-e,khatdi 
pamaidung hai chari aphensibo mai maliang-e. 

3Sijeng gasu Adonizedek niu haibo chamse Hebron gu Chawang Hoham, Jarmuth 
gu Chawang Piram, Lachish gu Chawang Japhia khatdi Eglon gu Chawang Debir 
khuga tacham langkhaide: 

4“Wang atu nkhajiu Gibeon tu aphenkhailo palamra pamaidungniu Joshua 
khatdi Israel maitu kawi thiumide.” 

5Haibo Amor maigu chawang khang mangiu, Jerusalem, Hebron, Jarmuth, 
Lachish khatdi Eglon gu riphenmai aruang lujiu, Gebeon taoweng lujiu situ chari 
thiusude. 

6Gilgal rijikyga bambo Joshua khuga Gibeon mainiu chalad langkhaide: 
“Paohubo, aliutu phutkhai tulo. Majadjiu wang aliutu nkha khailo! Aliutu 
rankhailo! Maluong ramga bammai Amor mai mathiu chari alam lujiu aliutu 
aphenjiu bamme.” 

7Sijengniu Joshua khatdi pagu riphen withubo charibao pakhiangna jaojiu Gilgal 
gasu tadsude. 

8RAPIU niu Joshua khuga din-e, “Paliutu pingtulo. Chari ngambose Iniu naleng 
pikhai masuang mide. Paliu mai khatnadi natu atungjiu chapngam lulakge.” 

9Nchun masang Joshua khatdi pagu riphenmai Gilgal gasu Gibeon lam tadsude, 
khatdi paliuniu Amor maitu simak dakjiu aphende. 

10RAPIU niu Amor maitu Israel maigu riphenmai suangga maisuang habo 
kapingbo kamkhaide. Israel mainiu paliutu Gibeon ga kamshat mide, khatdi 
Beth Horon lam tadbo npui katang paliutu hakiujiu tingrunlam Azekah khatdi 
Makkedah tangbo aphende. 

11Israel maigu riphen khugasu Amor mainiu pakkinbo wan-ga RAPIU niu paliu 
riga kachak tingriu hai Azekah npui pathense pikiu khaide. Israel mainiu 
kamshatbo suang kachakniu rotshatbo nkiu-e. 

12Amor maitu Israel mainiu ngamra RAPIU niu pikhaibo nai Joshua niu RAPIU tu 
npao-e. Israel mai suangga paniu din-e, “Gibeon ga naimik chapbam milo, Aijalon 
Ramjengga, chahiu mathak milo.” 

13 Sibo jatniu paliugu mikremaitu ngamlu makthenna naimik chapbam mide, 
khatdi chahiu malai makjiu bam mide. Haise Jashar gu ariakkhuangga raokhai 
bamme. Naimik malai makjiu tingpuk n-gangga chapbam mide, khatdi naikhat 
marinpuiting naimik ngutmakge. 

14Sibo tingmik kumbo masuangga khatdi sibo saiga wadaodi RAPIU niu 
chamaina kadin piubo ha-e. RAPIU niu Israel mai lam liangjiu aphen khaide. 

15Haibosai Joshua khatdi pagu riphenmai Gilgal rijikyga malan wangmide. 

Joshua Niu Amor Maigu Chawang Khang Mangiutu Minlubo 

16Chiudi Amor mai wang khang mangiuse paktad mide, khatdi Makkedah 
tulimga nbaibam mide. 

17Mai khatniu paliutu daolujiu paliu nbai bamse Joshua khuga dinkhai bide. 

18Paniu din-e, “Tulimki kamun gase tatu kadibo kasianiu talui kham milo. Siga 
akhemai khangsiatu khailo. 

19Chiudi naliura siga bammi tulo. Mikremaitu aguijiu sailam paliutu aphenlo, 
paliutu namdidungga pingut khai tulo! Naliu Rawang, RAPIU niu paliutu ngamra 
pikhaibo-e.” 

20Joshua khatdi Israel mainiu paliutu kamshat mide, chiudi khangsia maira 
paliugu rengdi lunglam nbai bamga ngutmibo jengniu kamshat lumakge. 

21Sichiujiu Joshua mai mathiu wa kasa thiumakjiu Makkedah ga bambo rijibam, 
pakhuga malan wangde. Sibo kadihga bambo mai khatnadi Israel maitu 
suimakjiu chalad din ngam makge. 

22Sichiujiu Joshua niu din-e, “Tulimki kamunse, lepad lujiu, chawang khang 
mangiu situ akhuga pui wanglo.” 

23Sijengniu tulim kyse lepad lujiu Jerusalem, Hebron, Jarmuth, Lachish khatdi 
Eglon maigu chawangdungtu majang npad lujiu 

24Joshua khuga puiwangde. Sibosai Joshua niu Israel mai mathiutu pakhuga 
kuwang lujiu patu majang tadbo chakampaodungtu wangjiu chawang mai 
wongchengga paliu phi kuakhai raleng chamtan pikhaide. Paliuniu sikumjiu 
kamkhaide. 

25Sichiujiu Joshua niu pagu chakampaodung khuga din-e, “Pingbo maksai 
chalung nkhinbo thiutulo. Lungchun chapgapjiu malumlo, palamra 
haichiujiu RAPIU niu naliugu mikremai mathiu khuga kamkhai rabo-e.” 

26Sibosai Joshua niu chawangdung situ kamshat lujiu singbang mangiuga 
masiang khaide, siga paliutu chawan tangbo khaide. 

27Naimik ngutmiboga Joshua niu chamtan pide, khatdi paliu pumse lukiu lujiu 
paliuniu nbaikhaibo tulimki gase thonkhai mide. Tulimki kamun gase tatu 
kadiboniu kaladsin mide, tuhoidi paliu siga sichiujiu bamkha-e. 

Joshua Niu Amor Maigu Kadih Haphun Sanlubo 
28Joshua niu Makkedah tu asunjiu haphun lude khatdi sibo nai sibogu 
chawangtu ngam mide. Namdiga bammai hinatu paniu kamshat mide, mai khat 
tudi phutkhai makge. Paniu Jericho gu chawangtu kamkhaibo kum Makkedah gu 
chawang tudi kamkhaide. 

29Haibosai, Joshua khatdi pagu riphendungniu Makkedah gasu Libnah lam 
tadlujiu sisetu aphende. 

30RAPIU niu Israel maitu haibo namdi nai sibogu chawang tudi ngamra pikhaide. 
Paliuniu mai khat tudi masiak khai makge, chiujiu siga mai hinatu kamshat mide. 
Jericho gu chawangtu kamkhai mibo kumjiu sibo wangtu kamkhaide. 

31Haibosai, Joshua khatdi pagu riphen dungniu Libnah gasu Lachish tadlujiu situ 
taoweng lujiu aphende. 

32Israel mainiu chari thiubo jengniabo naise RAPIU niu Lachish tu ngamra 
pikhaide. Libnah ga paliuniu kamkhai mibo kumgapjiu paliuniu mai khattudi 
masiak khai makge, sichiujiu namdiga mai hinatu kamshat mide. 

33Gazer gu chawang Horam niu Lachish tu nkha raleng wang-e, chiudi Joshua 
niu patu ngamlude, khatdi paliu mai khattudi masiak khai makge. 

34Haibosai, Joshua khatdi pagu riphenmainiu Lachish gasu maluongram 
khangjiu Eglon tu aphende 

35Paliuniu sibo nai sisetu haphun lujiu Lachish ga kamkhai mibo kumjiu siga mai 
hinatu kamshat mide. 

36Haibosai, Joshua nai pagu riphen mainiu Eglon gasu maluongram khangjiu 
Hebron tu aphende. 

37Khatdi sisetu haphun lude. Paliuniu chawang khatdi namdiga bammai khatdi 
namdak mungga lungmana bammai hinatu kamshat mide. Joshua niu Eglon tu 
kamkhai mibo kumjiu, namdi situ ladjan thiujiu pakhiangna kam maha mide. 
Siga bambo mai khattudi ringjiu phutkhai makge. 

38Sichiujiu Joshua khatdi pagu riphendungniu sailam malan wangjiu Debir situ 
aphende. 

39Paniu chawangdi jaojiu khatdi lungmana bambo namdak pakhiangnatu 
haphun lude. Siga bammai hinatu paliuniu kamshat kam mide. Joshua niu 
Hebron khatdi Libnah maigu chawangtu kammibo kumjiu Debir khatdi sibogu 
chawangtu kamkhaide. 

40Joshua niu charam pakhiangna lulude. Paliuniu maluang ram, pakhan thiubo 
tingbanglam, tingnulam maluongphi bam sigasu tingrunlam kasangbo kadih 
katangbo chawangdungtu kamkao lude. Paniu mai khangkhat tudi masiak 
khaimakjiu, mai hinatu kamshat mide. Haise RAPIU, Israel mai Rawang niu 
chamtan pikhaibo side. 

41Joshua gu charimen thiujiu tadboga tingrunlam Kadesh Barnea gasu duinai 
khen Gajah tangbo Goshen wenjeng pakhiangna jaojiu, tingpilam Gibeon katang 
lulude. 

42Charimen khat tadboga haibo chawang mai mathiu khatdi paliu ram 
pakhiangna Joshua niu ngamlude, palamra RAPIU Israel mai Rawang niu Israel 
maileng chari thiukhaibi-e. 

43Haibosai, Joshua khatdi pagu riphendung Gilgal rijiky lam malanwang mide. 

Joshua 11 

Joshua Niu Jabin Nai Parupmaitu Ngamlubo 
1Israel maigu chari kangambo chamse Hazor gu Chawang Jabin khuga 
wangtangbo wan-ga, paniu Madon gu Chawang Jobab, Shimron nai Achshaph gu 
chawangmai, 

2khatdi tingpilam maluang ramgu chawang mai, Galilee Ajai tingnulam Jordan 
Ramjeng maluang phibang khatdi Dor khuga bambo duinai khen ga katang 
chalad langkhaide. 

3Paniu Jordan khen nialam Canaan mai, Amor mai, Hitt mai, Perizz mai khatdi 
maluang ramga bambo Jebus mai khatdi Mizpah ramga bambo Hermon luong 
phiga lungbambo Hiv mai gadi chalad langkhaide. 

4Duinai khen ga bambo nbuiniang jiukha kengbo riphendung situ paliuniu 
majang lujiu tadpad sude. Paliugu chaqon khatdi chaqon-kari kengchang keng-
e. 

5Haibo chawangmai mathiu alam lujiu Merom Giunakiga Israel maitu atungjiu 
chari thiuraleng rijiky thiusude. 

6 RAPIU niu Joshua khuga din-e, “Paliutu pingmi tulo. Nsuannai haikumbo wan-
ga Iniu Israel maileng, paliu mathiutu kamshat khairabo-e. Naliuniu paliugu 
chaqonphi kamtang rabo-e khatdi paliugu chaqon-kari matiami rabo-e.” 

7Sijengniu Joshua khatdi pamai mathiuniu paliutu Merom Giunakiga maisuang 
habo lunlungga aphen sude. 

8Israel mainiu paliutu ngamra RAPIU niu pikhaide, Israel mainiu paliutu 
aphenjiu tingpilam Misrephoth Maim nai Sidon khatdi tingbanglam Mizpah 
ramjeng katang hatad sude. Mikremai khattudi phudkhai makjiu kamshat kam 
makthen chari thiu sude. 

9RAPIU niu chamtan pikhaibo kum Joshua niu paliu khuga kamkhaide: paniu 
paliugu chaqon phi kamtang khaide, khatdi paliugu chaqon-kari hinase rumide. 

10Sigasu Joshua niu malan wang Hazor tu haphun lujiu sibogu chawangtu 
kamshat mide. (Sibo wan-ga Hazor hai chawang kadih hina ruangga tanthubo 
thiu bamniu-e) 

11Paliuniu siga bammai hinatu kamshat mide, khatdi mai khat tudi maring 
phudkhai makge, sichiujiu namdise chami matia mide. 

12 RAPIU vangpiu Mose niu chamtan pikhai diakbo kumgapjiu, Joshua niu haibo 
namdi hinatu haphun lujiu khatdi paliugu chawangmai hinatu kamshat mide. 

13Chiubamdi, Joshua niu chami matia mibo Hazor se makjiu maluangga thiukhai 
bambo namdi rammai wadi Israel mainiu chami matia makge. 

14Israel mainiu haibo namdi dungga bambo paman kungbo khatdi khaorui-
khaona pakhiangna paliuleng lulude. Chiudi paliuniu mai khattudi maring 
phudkhai makjiu mathiutu kamshat kammide. 

15RAPIU niu pavangpiu Mose tu pagu chamtandung pikhai-e, sise Mose niu 
Joshua tu pikhai diakge, sise Joshua niu palingjiu majai-e. RAPIU niu Mose tu 
chamtan pikhaibo hina paniu kamkhaide. 

Joshua Niu Haphunlubo Kadih 
16Joshua niu charam pakhiangna maluongram khatdi maluang phibangga 
bambo ram, tingpi tingrun jainialam, Goshen wenjeng pakhiangna khatdi sibo 
tingrunlam bambo kasangbo dih, Jordan Ramjeng pakhiangna katang haphun 
lude. 

17-18Kadihse tingrunlam Edom gasu Halak Luong katangbo, sigasu tingpilam 
Baalgad katangbo, Harmon Luonggu tingrunlam Lebanon ramjeng katang 
kamsan padlu-e. Haibo kadihgu chawangmai nai Joshua niu pawan thengjiu 
chari thiu khaide, chiudi paniu paliu mathiutu minlujiu kamshat mide. 

19Hiv mainiu lungbambo namdi Gibeon tu ronna Israel mainiu kawi thiukhai-e. 
Kakibo pakhiangnatu chari thiuboga ngamlude. 

20Paliu mathiutu chalungsabo hajiu kam masajiu kamshat miraleng, RAPIU niu 
paliu lungchun ga Israel maitu aphenra chapkhaibose kamkhaide. 
Haise RAPIU niu Mose khuga chamtan pikhai mibo si-e. 

21Haibo saiga, Joshua niu tadlujiu maluongram--Hebron, Debir, Anab khatdi 
Judah nai Israel maigu maluongram pakhiangnaga lungbambo Anakim kubo 
lungkabo jattu kam maha mide. Joshua niu paliutu khatdi paliugu namdi 
pakhiangna kam mahaduak mide. 

22Israel ramga Anakim mai khattudi phudkhai makge, chiudi Gaza, Gath khatdi 
Ashdod ga poinakhara masiak khai-e. 

23 RAPIU niu Mose tu chamtan pikhai mibo kumjiu Joshua niu charam 
pakhiangnase haphun lude. Joshua niu sise Israel maileng pikhaijiu kiphiu tin 
pabam khat khat jam njankhai bi-e. Sichiujiu maidung hai chari gasu mathak 
mide. 

Joshua 12 

Mose Niu Ngamlubo Chawangdung 
1 Israel maidungniu karai gasu Jordan tingbanglam bambo dih, Arnon Ramjeng 
khatdi Jordan Ramjeng khatdi Hermon Luong tingpilam katangbo ngam lujiu 
lungbam mibo-e. Paliuniu chawang khangniatu kamkao mibo-e. 

2Khangkhat siniu Heshbon ga mawang bambo, Amor maigu chawang Sihon si-e. 
Pagu chawang kadihse Gilead dih paphan jao-e: Aroer gasu (Arnon gu ramjeng 
khen ga) khatdi sibogu ramjeng n-gangga bambo namdi; Ammon gu ramrai, 
Jabbok Giuki katangbo-e; 

3sise Jordan ramjeng jaojiu Galilee Ajai gasu tingrunlam Beth Zeshimoth 
(Kashaibo Duipui gu tingbanglam) khatdi Pisgah Luong phipan katangbo-e. 

4Paliuniu Rephaim gu kanam thubo chawang khat thiujiu bambo Edrei nai 
Ashtaroth tudi mawang bambo Bashan wangpiu Og tudi kamkao lude. 

5Pagu chawang kadihse Harmon Luong jaojiu, Salecah khatdi Bashan 
pakhiangna Geshur panai Maakah gu ramrai Gilead dih paphan khatdi Heshbon 
gu chawang Shihon gu kadih katang-e. 

6 Haibo chawang kania situ Mose khatdi Israel maidungniu kamkaolu-
e. RAPIU vangpiu, Mose niu paliugu kadihse Reuben nai Gad kiphiutu khatdi 
Manasseh kiphiu paphantu, paliugu thiura pikhai mibo-e. 

Joshua Niu Ngamlubo Chawangdung 
7Jordan gu tingnulam bambo chawangmai mathiutu Joshua khatdi Israel mainiu 
Lebanon gu ramjengga bambo Baalgad gasu Edom mungga bambo tingrunlam 
Halak Luong tangbo kamkao lubo-e. Joshua niu sise kiphiudung ruangga 
njankhai bide khatdi paliugu thiubammi raleng pikhaide. 

8Haibo dihse maluongram, tingnulam maluang phibang, Jordan Ramjeng khatdi 
sibogu maluang phibang, tingbanglam pakhan thiubo ram khatdi tingrunlam 
kasangbo dih katang jao-e. Haibo dihse Hittit mai, Amor mai, Canaan mai, Perizit 
mai, Hiv mai, khatdi Jebus mainiu lungbam niu-e. 

9Israel mainiu pahangga pikhaibo namdidunggu chawang maitu kamkao lude: 
Jericho, Ai, (Bethel mungga), 

10Jerusalem, Hebron 

11Jarmuth, Lachish, 

12Eglon, Gezer, 

13Debir, Geder, 

14Hormah, Arad, 

15Libnah, Adullam, 

16Makkedah, Bethel, 

17Tappuah, Hepher, 

18Aphek, Lasharon, 

19Madon, Hazor, 

20Shimron Meron, Achshaph, 

21Taanach, Megiddo, 

22Kedesh, Jokneam, (Carmel ga bambo) 

23Dor (duinai khen ga bambo) Goiim (Galilee ga bambo) 

24khatdi Tirzah--pakhiangna chawangmai samriu khat kiu-e. 

Joshua 13 

Charam Lura Bamkhabo 
1Joshua tuhoira tingsui mide. RAPIU niu pakhuga din-e, “Nang tingsui mide, 
chiudi charam kakengkha lura bamkha-e: 

2Philistia dih pakhiangna khatdi Geshur dih pakhiangna, 

3tingrunlam Avvim dih pakhiangna khatdi, (Egypt maigu ramrai, Shihor giuky 
bambo dih gasu Canaan maileng lukhai bambo Ekron gu ramrai katang; Gaza ga 
lungbambo Philistia mai wangdunggu dih, Ashdod, Ashkelon, Gath khatdi Ekron 
chiujiu lura bamkha-e). 

4Canaan mairam khatdi Mearah (sise Sidon maigu-e) Amor maigu ramrai Aphek 
katang-e; 

5Gebali mairam; Baalgad gasu tingbanglam Lebanon pakhiangna sise Hermon 
Luong gu tingrunlam Hamath Pass katang bamkha-e. 

6Haise maluongram Lebanon Luongdung nai Misrephoth Maim kakga 
lungbambo Sidon mairam pakhiangna jao-e. Israel mainiu charithiu ngutboga 
Iniu haimai mathiutu hathon khaine. Iniu naliutu kamlo chiujiu chamtan pimibo 
kumgapjiu nangniu charamse Israel mai ruangga njankhai rabo-e. 

7Tuhoira charam haise kakibo kiphiu chakiu khatdi Manasseh kiphiu paphan 
siniu paliugu thiuraleng njan khai bilo.” 

Jordan Gu Tingbanglam Bambo Dih Njanbo 
8  RAPIU vangpiu Mose niu paliutu pikhaibo ram Reuben nai Gad kiphiudung 
khatdi kakibo Manasseh kiphiu paphan khatniu daolu mide; sise Jordan Giuki 
tingbang lam bambo si-e. 

9Paliu dih hai Aroer lam (Arnon Ramjeng mungga) khatdi sibo ramjeng n-gangga 
bambo namdi khatdi Medeba gasu Dibon gu pakhagen pakhiangna jaojiu lusan 
padde. 

10Siga Ammon ramrai katang khatdi Heshbon ga mawangbo, Amor maigu 
Chawang Sihon niu thiu khaibo namdi pakhiangna jaotang-e. 

11Sise Gilead jaojiu Geshur nai Maakah gu kadih Hermon Luong pakhiangna 
khatdi Bashan pakhiangna Salecah katang jao-e. 

12Sise Edrei nai Ashtaroth ga Rephaim gu kanam thuboga mawangbo Og gu 
kadihse jao-e. Mose niu haimaitu kamkao kiulujiu paliutu hathon mide. 

13Chiudi, Israel mainiu Geshur nai Maakah maitu hathon makge. Israel mai dihga 
paliu lungbam kha-e. 

14 Mose niu Levi kiphiu leng charam pimakge. RAPIU niu Mose khuga dinkhaibo 
kum, paliuniu Israel mai Rawang, RAPIU khuga chara thiujiu rathakbamga 
rukhaibose paliu dam thiujiu lubo-e. 

Reuben Leng Pikhaibo Kadih 
15Mose niu charam njan khat Reuben kiphiuga paliu dam thiujiu pikhai bide. 

16Paliu dihse Aroer gasu (Arnon Ramjeng mung ga) khatdi sibo ramjeng n-
gangga bambo namdi khatdi Medeba wenjeng pakhagen pakhiangna jao-e. 

17Sise Heshbon khatdi pakhagen-ga bambo namdi hina; Dibon, Bamoth Baal, 
Beth Baalmeon, 

18Jahaz, Kedemoth, Mephaath, 

19Kiriathaim, Sibmah, ramjenggu luongbutga bambo Zerethshahar, 

20Pisgah Luonggu pakhan thiubo bamga bambo Bethpeor, khatdi Beth 
Jeshimoth luong jaotang-e. 

21Siga Heshbon ga mawangbo Amor maigu Chawang Sihon gu kadih pakhiangna 
khatdi pakhagen-ga bambo namdi pakhiangna jao-e. Mose niu patu khatdi 
Media gu mawangpaodung: Evi, Rekem, Zur, Hur, khatdi Reba tudi chiujiu 
kamkao lu-e. Paliu mathiuniu Chawang Sihon leng kadih thin bamniu-e. 

22Israel mainiu tasan-giak phui kasibo Beor nahpiu Baalam tudi paliu ruangga 
jaojiu kamshat mide. 

23Jordan hai Reuben kiphiugu tingnulam ramrai side. Haidungse Reuben kiphiu 
leng paliu dam thiujiu pikhaibo namdidung khatdi namdakdung si-e. 

Gad Leng Pikhaibo Kadih 
24Gad kiphiugu kikhundung tudi Mose niu charam kasia paliu dam thiujiu lura 
njankhai bide. 

25Paliu dih hai Jazer khatdi Gilead namdidung, Ammon gu ram paphan khatdi 
Rabbah gu tingbanglam bambo; Aroer tangbo jaobo-e; 

26Paliu ram hai Heshbon gasu Ramath Mizpah khatdi Betonim katang, 
Mahanaim gasu Lodeber gu ramrai tangbo lusan padde. 

27Jordan ramjengga Beth Haram, Beth-Nimrah, Sukkoth khatdi Zophan, masiak 
bambo Heshbon gu chawang Sihon gu wangdih jaotang-e. Paliugu tingnulam 
ramraise Jordan giuki Galilee Ajai tingbanglam katang-e. 

28Haibo namdi khatdi namdakdung hai Gad kiphiu maigu kikhundung leng paliu 
dam thiujiu pikhaide. 

Tingbang Lam Bambo Manasseh Leng Pikhaibo Kadih 
29Mose niu Manasseh kiphiumai paphan khatgu kikhundungtu charam jankhat 
thiujiu pikhaide. 

30Paliugu kadih hai Mahanaim khatdi Bashan mengtangjiu--Og gu chawang 
kadih pakhiangna, Bashan gu chawang kadih, Bashan ga bambo Jair gu namdung 
riak-charuk di jaojiu lusan padde. 

31Sise Gilead paphan, Bashan ga bambo Og gu chawang dihsinggu namdidung 
Ashtaroth khatdi Edrei jaotang-e. Hai pakhiangna Manasseh kiphiu Makhir 
kaikikgu kikhundung paphan leng pikhai bide. 

32Mose niu Moab ramjingga bambo tingga Jericho nai Jordan tingbanglam gu 
kadihse haichiujiu njan khaide. 

33Chiudi Mose niu Levi kiphiuleng charam pikhai makge. Israel 
mainiu RAPIU Tingwang tu pibo padam khatse paliu dam rabo-e haichiu paniu 
paliu khuga dinkhaide. 

Joshua 14 

Jordan Tingnulamgu Kadih Njanbo 
1Jordan tingnulam bambo Canaan ram hai dechiujiu Israel mai ruangga njan 
khaimi gulo chiubo pahangga raokhai bamme. Singku Eleazar, Nun nahpiu 
Joshua, khatdi Israel mai kiphiudung nai kikhundunggu jupaodungniu chamai 
riak saisuijiu njan khaide. 

2RAPIU niu Mose tu chamtan pikhaibo kumjiu, Jordan tingnulam bambo kiphiu 
paphantu charam chakiuse taden mataibo ganiu chapkhaide. 

3-4Mose niu Jordan tingbanglam bambo charamse kakibo kiphiu nia paphantu 
pimasuang mibo-e. (Joseph kaikiktu Manasseh khatdi Ephraim chiujiu kiphiu 
nialeng thiujiu njan khaide). Chiudi, Mose niu Levi kiphiu maileng charam bam 
khatnadi pikhai makge. Sibosung matom-kabui nai mily dungtu khairabo 
piuriangli nai paliuniu lungrabo namdi thiujiu pikhaide. 

5RAPIU niu Mose khuga chamtan pikhaibo kumjiu Israel mainiu charamse njan 
lude. 

Caleb Leng Hebron Pikhaibo 
6 Naikhatra Judah kiphiu gasu mai khangsianiu Gilgal ga bambo Joshua khuga 
wangde. Paliu ruangga mai khat, Kenizz mai Jephunneh nahpiu Caleb niu 
pakhuga din-e, “Kadesh Barnea ga RAPIU niu ania lamga Tingwang mai Mose 
khuga nde dinkhailo chiubo nang si-e. 

7RAPIU vangpiu Mose niu atu Kadesh Barnea gasu haibo ram matadra langkhaibo 
wan-ga I takum atai tangmide. Iniu lungchun masanbo chapaw phung wangjiu 
pakhuga paokhaide. 

8Chiudi Iniu tad macham mai siniu aliutu kam kapin khaide. Chiudi Iniu RAPIU a-
Rawang khuga chamchangjiu kadin piu-e. 

9Iniu sise kamkhaide, palamra Iniu tadkhai mibo ramse anahmai aliu dam 
thiujiu daosiak rabo-e, chiujiu Mose niu akhuga ladriat thiukhaibo-e. 

10Chiudi tuhoira, phuilo RAPIU niu sise Mose khuga dinkhaibo nai gasuniu takum 
atai mangiu mide. Sisera Israel mainiu ramjingga tadbambo wanne, 
khatdi RAPIU paniu ladriat khaibo kum atu pi ringkhai bamkha-e atu phuikhailo! 
I takum riaktachad mangiu tangmide. 

11Mose niu atu langpadbo wan kumgapjiu thainai tangbo tanbam kha-e. Iniu 
chari thiuboga maksai wa kakibo ngamdi kam ngam bamkha-e. 

12Chiusai tuhoira, Iniu khatdi amaidungniu paowangbo nai RAPIU niu atu ladriat 
khaibo maluongramse atu pikhai sulo. Aliuniu nakhuga paokhaibo-e chiubora 
Anakim kubo lungphawrengbo jatse rengdi kadibo thiulubo namdidungga 
bamme. RAPIU niu atu majang bambo thiumi sune, khatdi RAPIU niu dinbo 
kumjiu Iniu paliutu hathonmi rabo-e.” 

13Joshua niu Jephunneh nahpiu Caleb tu thoikhai bide khatdi padam thiujiu 
Hebron gu namdi hai paleng pikhai bide. 

14Hebron hai Kenizz mai Jephunneh nahpiu Caleb kaikik maigu thiujiu bamkha-
e, palamra paniu chamchangjiu Israel mai Rawang, RAPIU kadinbo piu-e. 

15Haibo masuang, Hebron hai Arba gu namdi chiujiu ku bamniu-e. (Arba hai 
Anakim gu dithubo thiubam niu-e). Tuhoira charamse agi-manaijiu bammide. 

Joshua 15 

Judah Leng Pikhaibo Kadih 
1Pahangga raokhai bambo kumjiu Judah kiphiumai kikhundungniu charamgu 
padam khat daode: Tingrunlamse charam nhang kathubo Edom gu ramrai, Zin 
gu ramjeng katang-e. 

2Haibogu tingrunlam ramraise Kashaibo Duipui gu tingrunlam pamalan gasu, 

3Akrabbim Pass tingrunlam gasu Zin katang si-e. Sise Kadesh Barnea tingrunlam 
kiujiu Hezron tonwang Addar lam khangtangjiu, Karka lam mariwang lujiu, 

4Azmon wang katang-e, khatdi Egypt gu ramraiga bambo giuky suiwangjiu 
Mediterranean Duipui katang-e, siga ramrai loikhaide. Sise Judah kiphiugu 
tingrunlam ramrai si-e. 

5Tingbang lamgu ramraise Jordan ngutbo maruang bambo pakhiangna gasu 
Kashaibo Duipui nguttangbo si-e. Tingpilam ramraise siganiu sujiu 

6Beth Hoglah katang, khatdi tingpilam Jordan Ramjeng phuikiubo maluang arop 
mengtangbo-e. Sibosai Bohan gu Tutuong mengtang-e. (Bohan hai Reuben 
napiu-e), 

7Chariubo Ramjeng gasu Debir katang, sichiujiu tingpilam kadad wangjiu Gilgal 
katang, sise Adummim Pass lamphan mariwang tingrunlam ramjeng katang-e. 
Padlanjiu Enshemesh duipin gasu Enrogel katang-e, 

8khatdi Hinnom Ramjeng kenpadjiu tingrunlam Jebus maigu namdi Jerusalem 
gu maluang katang-e. Sibosai ramraise Hinnom Ramjeng tingnulam maluangroi 
katang mengjiu Rephaim gu Ramjeng tingpilam pamalan katang-e. 

9Sigasu Nephtoah gu Singgiu kiutangjiu Ephron Luong mungga bambo 
namdidungga padtang-e. Sigasu Baalah (maksai Kireath Jearim) lam mari 
khaijiu, 

10Baalah gu tingnulam magui wangjiu Edom gu maluongram gasu mengjiu 
Jearim Luong (maksai Chesalon) kiujiu tingpilam mengtang-e, Beth Shemesh 
lam kiujiu Timna kenpadbo katangbo-e. 

11Siganiu ramraise Edron gu tingpilam maluang katang padtangjiu Shikkeron 
lam kadadwang Baalah Luong tonpadjiu Jamnia katang-e. Sise Mediterranean 
Duipui ga loikhaide, 

12Siganiu tingnulam ramrai thiukhaide. Haibo ramrai lungga Judah maigu 
kikhundung lung-e. 

Caleb Niu Hebron Khatdi Debir Tu Ngam Lubo 
(Lad 1.11-15) 

13  RAPIU niu Joshua tu chamtan pikhai mibo kumjiu Judah kiphiu gasu 
Jephunneh nahpiu Caleb tu Judah ramse padam thiujiu pikhai mide. Paniu Anak 
piu Arba gu namdi Hebron daolude. 

14Caleb niu Anak kaikik-- Sheshai, Ahiman khatdi Talmai kiriang maitu namdi 
ganiu hathon mide. 

15Sigasu paniu Debir ga lungbam maitu aphenra tadde. (Haibo namdi situ 
Kiriath Sepher chiujiu kubam niu-e). 

16Caleb niu din-e, “Kiriath Sepher tu haphun lubo maitu Iniu anahpui Achsahtu 
magiangra pine.” 

17Othniel, Caleb singna Kenaz nahpiuniu namdise haphun lude, sijeng gasu Caleb 
niu panahpui Achsah tu magiangra paleng pikhaide. 

18Magiangbo naise Othniel niu panao khuga, papiu khugasu chalu bamkhat 
khengraleng matanjiu din sude. Siniu pagu qonniam gasu nkumboga, papiu 
Caleb niu pah nde lunigulo chiujiu maniude. 

19Paniu paokakge, “Tadui bambo ajai khat I luni-e. Nangniu aleng pikhaibo 
charam sira kasangbo dih-e.” Siga Caleb niu nribo khatdi n-hangbo duipinse 
paleng pikhai bide. 

Judah Gu Namdidung 
20Judah kiphiumai kikhun dungniu paliu dam thiujiu daolubo ramse haide. 

21Paliugu namdidung tingrunlam dithubo sira Edom gu ramrai mungga 
bambodungse, Kabzeel, Eder, Jagur, 

22Kinah, Dimonah, Adadah, 

23Kedesh, Hazor, Ithnan, 

24Ziph, Telem, Bealoth, 

25Hazor Hadattah, Kerioth Hezron (maksai Hazor) 

26Amam, Shema, Moladah, 

27Hazzar, Gaddah, Heshmon, Bethpelet, 

28Hazor Shual, Beersheba, Biziothiah, 

29Baalah, Iim, Ezem, 

30Eltolad, Chesil, Hormah, 

31Ziklag, Madmannah. Sansannah, 

32Lebaoth, Shilhim, Ain khatdi Rimmon: paliutu lung maguibambo namdakdung 
jaojiu, namdi pakhiangna makai chakiu-e. 

33Maluong phiga bambo namdidung sira, Eshtaol, Zorah, Ashnah, 

34Zonoah, Engannim, Tappuah, Enam, 

35Jarmuth, Adullam, Socoh, Azekah, 

36Shaaraim, Adithaim, Gederah khatdi Gederothaim: paliutu lung magui bambo 
namdakdung jaojiu, namdi kariu madai kiu-e. 

37Sigasu nkiujiu Zenan, Hadashah, Migdalgad, 

38Dilean, Mizpah, Joktheel, 

39Lachish, Bojkath, Eglon, 

40Cabbon, Lahmam, Chitlish, 

41Gederoth, Bethdagon, Naamah khatdi Makkedah: paliutu lung magui bambo 
namdakdung jaojiu, namdi kariu charuk-e. 

42Libnah, Ether, Ashan, 

43Iphtah, Ashnah, Nezib, 

44Keilah, Achzib, khatdi Mareshah: namdi chakiu nai sibo wenjeng ga bambo 
namdung si-e. 

45Ekron nai sibo namdakdung nai namdung, 

46khatdi Ekron gasu Mediterranean Duipui katangbo Ashdod mungga bambo 
namdidung nai namdakdung pakhiangna-e. 

47Ashdod nai Gaza, khatdi sibo namdakdung nai namdung, Egypt gu ramrai 
giuky khatdi Mediterranean Duipui khen mengtangbo-e. 

48Maluong ramga Shamir, Jattir, Socoh, 

49Dannah, Kiriath Sepher, (maksai Debir) 

50Anab, Eshtemoa, Anim, 

51Goshen, Holon, khatdi Giloh: namdidung kariu khat nai pawonjengga bambo 
namdakdung chiujiu bamme. 

52Arab, Dumah, Eshan, 

53Janim, Beth Tappuah, Aphekah, 

54Humtah, Hebron, khatdi Zior: namdidung chakiu nai sibo wenjengga bambo 
namdung chiujiu bamme. 

55Maon, Carmel, Ziph, Juttah, 

56Jezreel, Jokdeam, Zanoah, 

57Kain, Gibeah khatdi Timnah: namdidung kariu nai sibo wenjengga bambodung 
chiujiu bamme. 

58Halhul, Bethzur, Gedor, 

59Maarath, Bethanoth, khatdi Eltekon: namdidung charuk nai sibo wenjengga 
bambo namdung chiujiu bamme. 

60Kiriath Baal, (maksai Kiriath Jearim) khatdi Rabbah: namdi nia nai sibo 
wenjengga bambo namdakdung chiujiu bamme. 

61Ramjingga Beth Arabah, Middin, Secacah, 

62Nibshan, Mataigu namdi khatdi Engedi: namdi charuk nai sibo wenjengga 
bambo namdakdung chiujiu bamme. 

63 Chiudi Judah maidungniu Jerusalem ga lungbambo Jebush maidungtu hathon 
makge. Siga Jebus mai nai Judah mai lungcham bamkha-e. 

Joshua 16 

Ephraim Mai Nai Tingnulam Bambo Manasseh Mai Leng Pikhaibo Kadih 
1Josheph kaikiktu pikhaibo charam tingnulam ramraise Jericho mungga bambo 
Jordan gasu Jericho duipin dunggu tingbanglam khatdi ramjing katang 
nguttang-e. Sise Jericho gasu maluongram Bethel katang-e. 

2Bethel gasu Ataroth Addar tad tonwang Arkhi mainiu lungbo Luz tangbo-e. 

3Sigasu tingnulam meng Japhlet maigu wenjeng wangbo Beth Horon wenjeng 
katang-e. Sise Gezer khangjiu Mediterranean Duipui gu pamalan katang-e. 

4Josheph kaikik Ephraim khatdi tingnulam bambo Manasseh kiphiudungniu 
haibo ramdungse lude. 

Ephraim 
5Haise Ephraim mai kikhundunggu kadih-e, paliugu ramraise Ataroth Addar 
tingbang gasu Nribo Beth Horon 

6sigasu Mediterranean Duipui tangbo-e. Mikhmethah se paliugu tingpilam 
bamme. Siga tingbanglam ramraise taokuiwang Taanath Shiloh khatdi situ 
tadken wangjiu Jonoah tingbanglam tangbo-e. 

7Sibosai Janoah gasu Ataroth khatdi Naarah tangbo, Jericho wangjiu Jordan gu 
pamalan tangbo-e. 

8Ramraise Tappuah gasu tingnulam meng Kanah gu giuky katang khatdi 
Mediterranean Duipui gu pamalan tangbo-e. Haise Ephraim kiphiumai kikhun 
dung leng paliu dam thiujiu pikhaibo ramdung si-e. 

9Manasseh gu ramrai lungga bambo namdakdung nai namdung kasiadi Ephraim 
maitu pikhaiboga jaode. 

10Chiudi paliuniu Gazer ga lungbambo Canaan maitu hathonmi makge, sijengniu 
Canaan mainiu Ephraim mai ruangga thainai tangbo lungbamme, chiudi paliutu 
kavangmai kumjiu manomjiu tatien pithiu khai-e. 

Joshua 17 

Tingnulam Bambo Manasseh 
1Joseph nah katingbo Manasseh kaikik mai kikhundung kasia leng Jordan 
tingnulam charam pajam khat njankhai bide. Gilead piu Makhir se Manasseh nah 
tingthubopiu hai riphenmai ruangga kacharatbo khangkhatle, sijengniu Jordan 
gu tingbanglam bambo Gilead khatdi Bashan se patu pikhaide. 

2Jordan gu tingnulam masiak bambo ramse Manasseh kikhundung: Abiezer, 
Helek, Asriel, Shechem, Hepher khatdi Semidah paliuleng pikhaide. 

Haimaidungse Joseph nahpiu Manasseh kaikikdung-e, sichiujiu paliuniu 
kikhundunggu papee thiu-e. 

3Zelophehad hai Hepher piu-e, Hepher hai Gilead piu-e, Gilead hai Makhir piu-e, 
Makhir hai Manasseh piu-e, Manasseh hai panah npiumai lungmakge, chiudi 
npuimai nahdung ronna-e. Paliu zanniu Mahlah, Noah, Hoglah, Milkah khatdi 
Tirzah chiu ku-e. 

4Paliuniu singku Eleazar khatdi Nun nahpiu Joshua khatdi jupaodung khuga 
menglujiu din-e, “Aliu riangrui npiumaitu charam njan khaibo kumjiu aliu lengdi 
pikhai raleng RAPIU niu Mose khuga chamtan pikhaibo-e.” Sijengniu, RAPIU niu 
chamtan pikhaibo kum, paliu riangrui npiumai leng kumjiu charamse paliu 
lengdi pikhai bide. 

5Sijengniu Jordan tingbanglam Gilead khatdi Bashan ga dam kariu khaisanjiu, 

6pakiphiu npiumai lengdi npuimai lengdi pikhaibo jengniu mathiu leng njankhai 
bide. Gilead gu charamse Manasseh kaikik masiak bammai leng pikhaide. 

7Manasseh ram hai Asher gasu Shechem tingnulam Michmethath tangbo-e. 
Sichiujiu ramraise tingnulam meng Entappuah maitu jaotang-e. 

8Tappuah mai bambo ramse Manasseh gu-e chiudi ramraiga bambo Tappuah gu 
namdise Ephraim kaikik maigu-e. 

9Sichiujiu ramraise Kanah giuky lam kiutang-e. Paliu hai Manasseh ramga 
bamtadi giunagu tingnulam namdi dungse Ephraim maigu-e. Manasseh gu 
ramraise giuna tingpilam khangjiu Mediterranean Duipui gu pamalan tangbo-e. 

10Ephraim niu tingrunlam khatdi Manasseh niu tingpilam, Mediterranean 
Duipui siniu panaigu tingnulam gu ramrai thiubo-e. Asher siniu tingpi-
tingnulam khatdi Issachar niu tingpi-tingbanglam bamme. 

11Issachar khatdi Asher gu kadih lungga, Beth Shan khatdi Ibleam, sibo 
wenjengga bambo namdakdung, Dor di jaojiu, (duinai khen ga bambo) 
Endor,Taanach, Megiddo khatdi pawonjengga bambo namdakdung hai 
Manasseh gu-e. 

12Chiudi Manasseh maidungniu sibo namdidungga lungbam maitu hathon 
makge. Sijengniu Canaan mai siga lungbam kha-e. 

13Israel mai pumtan nkiu khangbi bamtadi paliuniu Canaan mai mathiutu 
hathon makge, chiudi paliuniu simaitu manomjiu paliuleng pijiu tatien thiukhai-
e. 

Ephraim Nai Tingnulam Bambo Manasseh Niu Charam Khengsanbo 
14Joseph kaikik mainiu Joshua khuga din-e, “Nde kamjiu nangniu aliuleng 
charam njan khat ronna pikhai gulo? RAPIU niu aliutu thoidam khaibibo jengniu 
aliu kengjiu bamme.” 

15Joshua niu kenkakge, “Naliu mai kengjiu bamsai, Ephraim gu maluongram hai 
naliuleng siamjusai, Perizit mai dih nai Rephaim mai dihga tadlujiu naliuleng 
mariu ramse kam masan lulo.” 

16Paliuniu kenkakge, “Maluong ramse aliuleng buimakge, chiudi sibo ramjengga 
bambo Canaan mainiu chagigu chaqon-kari bambo, Beth Shan ga lungmai khatdi 
sibo wonjengga bambo namdakdung khatdi Jezreel Ramjengga lungmaidi 
bamme.” 

17Joshua niu Ephraim nai tingnulam bambo Manasseh kiphiu khuga din-e, 
“Pachangjiu naliu khang keng-e, khatdi naliu pumtan bamme. Naliu dam khat 
suang nkiujiu daorabo-e. 

18Maluongramse naliugu rabo-e. Sise mariuram bamdi kam masanlujiu pamalan 
khatlam suniu khatlam tangbo lululo. Canaan maidung siniu tanjiu bamtadi, 
chagigu chaqon-kari bamtadi, naliuniu paliutu hathon lubui-e.” 

Joshua 18 

Masiakbo Ram Njanbo 
1Charamse paliuniu ngamlubo sai, Israel mai mathiu Shiloh ga 
maduilujiu RAPIU bambo Mathenky thiusude. 

2Israel mai kiphiu chinniatu paliu damleng charam pikhai makhabo bamkha-e. 

3Sijeng gasu Joshua niu Israel mai khuga din-e. “Naliu pao-peh Rawang RAPIU niu 
naliutu pikhaibo ramga ngut makhabo masuangga dethengkha naliu khuankhai 
ralo? 

4Kiphiu hinagasu chamai khangsum jam akhuga pibam khailo. Paliu dam thiujiu 
paliuniu lunibo ram pakhiangna awa ajan raleng Iniu paliutu langkhaine. 
Sichiujiu paliu akhuga malanwang rabo-e. 

5Charamse paliu ruangga dam chinnia thiujiu njanpad sune, Judah niu 
tingrunlam khatdi Joseph niu tingpilam chiujiu lurabo-e. 

6Haibo jan chinnia raha raolujiu akhuga phungwanglo. Sigasu Iniu aliu 
Rawang, RAPIU chun phuijiu taden matai rabo-e. 

7Levi kiphiu maira charam masiak bambose naliu nai padam lulakge, palamra 
paliu dam sira RAPIU gu singku thiujiu macharabo si-e. Khatdi pachang siakbora 
Gad, Reuben, khatdi tingbanglam bambo Manasseh kiphiudung haira Jordan gu 
tingbanglam bambo dihse RAPIU vangpiu Mose niu paliuleng pikhaibose 
paliuniu daolubo-e. 

8Joshua niu haichiu dinkhaiboga paliuniu charamse awa ajanra tadmide: 
“Tadlujiu charam pakhiangna awa-ajan lujiu akhuga malan wanglo. Sichiujiu 
Iniu Shiloh haiga RAPIU tu npaojiu naliuleng taden thonkhai bine.” 

9Sichiujiu maidung siniu charam pakhiangnaga tadkhaide, khatdi paliuniu 
dechiujiu sise padam chinnia thiujiu njan ralo chiubo kampad lujiu namdak 
rammaitu paliang thiujiu raokiu khaide. Sigasu paliuniu Shiloh ga bambo rijibam 
Joshua khuga malan wangde. 

10Joshua niu RAPIU chun phuijiu paliuleng taden mataide, khatdi masiak bambo 
Israel mai kiphiutu charamse njan khaide. 

Benjamin Leng Pikhaibo Kadih 
11Benjamin kiphiumai kikhun lengse charamse raiboga pikhaira mide. Paliu ram 
hai Judah mai Joseph kiphiu kania kakga bamme. 

12Paliugu ramraise tingpilam Jordan gasu Jericho gu tingpilam pakhan thiubo 
maluang ram chiujiu Bethaven gu ramjing katang-e. 

13Sibosai ramraise Luz (Bethel di ku-e) gu tingrunlam pabekki masuk kiujiu 
Ataroth Addar ga kiujiu, Nhangbo Beth Horon gu tingrunlam kiu katang-e. 

14Sigasu ramraise haibo luong tingnu lamsu tingrunlam kadadwang Judah 
kiphiugu thiubambo Kiriath Baal (maksai Kiriath Jearim) katang-e. Haisiniu 
tingnulam gu ramrai-e. 

15Tingrunlam gu ramraise Kiriath Jearim mungkhen ga sujiu Nephtoah gu 
Duipin-ga mengtang-e. 

16Sibosai Rephaim Ramjeng pamalan tangbo, tingpilam Hinnom Ramjeng ganiu 
phuipad ngaobo maluang phibang kiutangbo-e. Sigasu Jebus luong aropgu 
tingrunlam Hinnom Ramjeng kenpadjiu tingrunlam Enrogel kiu katang-e. 

17Sibosai tingpilamsu kadadwang Enshemesh katang khatdi Adummin Pass 
masuang Geliloth tangbo-e. Sibosai ramraise Bohan gu Tusom kiutang-e. (Bohan 
hai Reuben nahpiu khatle), 

18khatdi Jordan Ramjeng phuikiubo tingpilam maluang arop katangbo-e. Sibosai 
ramjenglam tadpadjiu 

19Beth Hoglah gu maluang arop tingpilam kenjiu Jordan Giuki ngutkhaibo 
Kashaibo Duipui mungkhen tingpilam loikhaide. Haisiniu tingrun lamgu ramrai-
e. 

20Jordan siniu tingbang lamgu ramrai-e. Haidungse Benjamin kiphiumai 
kikhundungniu paliu dam thiujiu daolubo charamgu ramrai si-e. 

21Benjamin kiphiumai kikhundunggu namdidung sira Jericho, Beth Hoglah, 
Emek Keziz, 

22Beth Arabah, Zemaraim, Bethel, 

23Avvim, Parah, Ophrah, 

24Chepharammoni, Ophni, khatdi Geba: namdidung kariunia nai sibo wenjengga 
bambo namdakdung haisi-e. 

25Gibeon, Ramah, Beeroth, 

26Mizpah, Chephirah, Mozah, 

27Rekem, Irpeel, Taralah, 

28Zela, Haeleph, Jebus, (maksai Jerusalem), Gibeah khatdi Kireath Jearim: 
namdidung kariu madai nai pawonjengga bambo namdakdung haisi-e. Haise 
Benjamin kiphiugu kikhundungniu paliu dam thiujiu daolubo ramdung si-e. 

Joshua 19 

Simeon Leng Pikhaibo Kadih 
1Niaboga Simeon kiphiumai kikhundung leng pikhai-e. Sibo ramse Judah 
kiphiuleng pikhai mibo ramrai mengtang-e. 

2Sise Beersheba, Sheba, Moladah 

3Hazor, Shual, Balah, Ezem, 

4Eltolad, Bethul, Hormah, 

5Ziklag, Beth, Marcaboth, Hazor Susah, 

6Beth Lebaoth khatdi Sharuhen: namdidung kariusum nai sibo wenjengga 
bambo namdakdung si-e. 

7Ain, Rimmon, Ether, khatdi Ashan: namdi madai nai sibo wenjengga bambo 
namdakdung chiujiu bamme. 

8Haise sibo namdidunggu wenjengga bambo pakhiangna jaojiu tingrunlam 
Baalath Beer (maksai Ramah) katang mengtang-e. Simeon kiphiumai kikhun 
dungniu paliu dam thiujiu lulubo charamse haide. 

9Judah leng pikhai mibo dihse paliuleng buibo suang dibi mibo jengniu charam 
kasia Simeon kiphiuleng pikhai mide. 

Zebulun Leng Pikhaibo Kadih 
10Sumboga siniu Zebulun kiphiumai kikhundung leng-e. Paliuniu daolubo ramse 
Sarid katang-e. 

11Sigasu ramraise Dabbesheth khatdi Jokneam tingbanglam giuna niatao lujiu 
tingnulam Mareal mengtang-e. 

12Sarid gu kakibo lamphan suniu Chisloth Tabor tingbanglam gu ramrai 
padtangjiu Daberath khatdi Japhia katang-e. 

13Sigasu tingbanglam wanglanjiu Gath Hepher khatdi Ethkazin, sigasu Rimmon 
npui ganiu Neah lam kadad wang-e. 

14Tingpilam Ramraise Hannathon lam kadadwang Iphtahel Ramjengga 
loikhaide. 

15Sise Katath, Nahalal, Shimron, Idalah, khatdi Bethlehem: namdi kariunia nai 
pawonjengga bambo namdidung chiujiu jao-e. 

16Haibo namdidung khatdi paliugu namdakdungse Zebulun kiphiumai 
kikhundungniu paliu dam thiujiu daolubo ramdung si-e. 

Issachar Leng Pikhaibo Kadih 
17Madaiboga siniu Issachar kiphiumai kikhundung leng-e. 

18Sibo ramdungse Jezreel, Chesulloth, Shunem, 

19Hapharaim, Shion, Anaharath, 

20Rabbith, Kishion, Ebez, 

21Remeth, Engannim, Enhaddah khatdi Bethpazzez chiujiu jao-e. 

22Ramrai sidi Tabor, Shahazumah, khatdi Beth Shemesh niataojiu Jordan ga 
mengtang-e. Sise namdi kariu charuk nai sibo wenjengga bambo namdakdung 
chiujiu jao-e. 

23Haibo namdidung khatdi paliugu namdakdungse Issachar kiphiumai 
kiriangniu paliu dam thiujiu daolubo ramdung si-e. 

Asher Leng Pikhaibo Kadih 
24Mangiuboga siniu Asher kiphiumai kikhundung leng-e. 

25Sibo ramdungse Helkath, Hali, Beten, Achshaph, 

26Allam Melech, Amad, khatdi Mishal chiujiu jao-e. Tingnulam niu Carmel khatdi 
Shihor Libnath niatao-e. 

27Sise tingbanglam kadadwangjiu, ramraise Bethdagon meng tangjiu, Zebulun 
niataojiu khatdi Bethemek nai Neiel npui tingpilam Iphtahel Ramjeng niatang-e. 
Sise tingpilamsu kiulanjiu Kabul, 

28Ebron, Rehob, Hammon khatdi Kanah mengtangjiu Sidon katang-e. 

29Sibosai ramraise Ramah lam kadad wangjiu charireng thiukhai bambo Tyre 
namdi mengtang-e, sigasu Hosah lam kadadwang lanjiu Mediterranean 
Duipuiga loikhaide, Sise Mahalab, Achzib, 

30Ummah, Aphek khatdi Rehob: namdi makai nia nai sibo wenjengga bambo 
namdakdung chiujiu jao-e. 

31Haibo namdidung khatdi namdakdungse Asher kiphiumai kikhundungniu 
paliu dam thiujiu daolubo ramdung si-e. 

Naphtali Leng Pikhaibo Kadih 

32Charukboga siniu Naphtali kiphiumai kikhundung leng-e. 

33Sibo ramraise Heleph gasu Zaanannim ga subo nphubang katang, sigasu 
Adaminekeb ganiu Jamnia chiujiu Lakkum katang mengtang-e sise Jordan ga 
loikhaide. 

34Siga ramraise tingnulam kadadwangjiu Aznoth Tabor gasu tingrunlam 
Zebulun niataojiu Hukkok gasu tingnulam Asher khatdi tingbanglam Jordan 
katang-e. 

35Charireng thiukhaibo namdidung sira Ziddim, Zer, Hammath, Rakkath, 
Chinnereth, 

36Adamah, Ramah, Hazor, 

37Kedesh, Edrei, Enhazor, 

38Yiron, Migdalel, Horem, Bethanath, khatdi Beth Shemesh: namdidung kariu 
chakiu nai sibo wenjengga bambo namdakdung si-e. 

39Haibo namdidung khatdi paliugu namdakdung hai Naphtali kiphiumai 
kikhundungniu paliu dam thiujiu daobo ramdung si-e. 

Dan Leng Pikhaibo Kadih 
40Chinniaboga siniu Dan kiphiumai kikhundung leng-e. 

41Sibo ramdungse Zorah, Eshtaol, Irshemesh, 

42Shaalbim, Aijalon, Ithlah, 

43Elon, Timnah, Ekron, 

44Eltekeh, Gibbethon, Baalath, 

45Jehud, Beneberak, Gathrimmon, 

46Mejarkon khatdi Rakkon mengtangjiu Joppa wenjeng sidi jao-e. 

47Dan mainiu paliu ram hamibo wan-ga paliuniu Laish ga tadlujiu sisetu chari 
aphende. Paliuniu sise haphun lujiu sibo maidungtu kamshat mide, khatdi sise 
paliugu thiujiu lumide. Paliuniu siga lungwang lujiu namdi zan Laish kubo gasu 
paliu pao Dan zan lujiu Dan chiujiu mathak khaide. 

48Haibo namdung khatdi namdakdungse Dan kiphiumai kikhundungniu paliu 
dam thiujiu daobo ramdung si-e. 

Kanamboga Pikhaibo Kadih 
49Israel maidungniu charam njanloi wangbo tingga, paliuniu Nun nahpiu Joshua 
leng charam pajam khat pikhai-e. 

50RAPIU niu chamtan pikhaibo kumjiu paniu khengbo: Ephraim maluang ramga 
bambo namdi Timnath Serah se paliuniu paleng pikhaide. Paniu namdise 
thiusulan lujiu siga lungde. 

51Singku Eleazar, Nun nahpiu Joshua khatdi Israel mai kiphiu kikhundungtu 
jupaodung siniu Shiloh ga, RAPIU bambo Mathenky ngutboga RAPIU chun 
maniujiu taden matailujiu haibo charam pakhiangna pikhaide. Haichiujiu 
paliuniu charamse njanloi khaide. 

Joshua 20 

Nbekhai Rabo Namdidung 
1 Sigasu RAPIU niu Joshua tu 

2Israel mai khuga paokhai raleng din-e. “Iniu Mose tu naliu khuga dinkhaibo 
chamtan kumjiu nbekhaibo namdi kada khailo. 

3Mai khatniu chamao chameng ganiu maitu kamshat lujiu siga pakwang misai 
chakhum ruira phiukinmai khugasu duaklu rabo-e. 

4Haibo namdidung khatga paniu paktad lujiu namdi lungga bambo ladjan bamga 
tadlo khatdi jupaodung khuga padmibo lamga din masan khailo. Sichiusai 
paliuniu patu namdiga pi ngutkhai lujiu patu lungrabo bam pikhaibo sune, 
chiusai paniu siga bamlu bui-e. 

5Wagaje siga chakhum luramainiu patu hawangsai namdiga bammainiu uina 
ben-ga patu benlen khaimak rabo-e. Paliuniu patu gukhai rabo-e. Palamra paniu 
chamaitu palung pombo ganiu makjiu chamao chameng gasuniu kamshat mibo-
e. 

6Paniu sibo namdiga mathiugu ladjan daomak then khatdi Dibo Singku 
thiubambo mai siniu shai makthen bamrabo-e. Sichiujiu sibo mai siniu paniu 
paktad mibo pagu namdakga malan wangjiu pakyga lunglanbo sui-e.” 

7Sijengniu, Jordan gu tingnulam Galilee ga Kadesh, Naphtali maluang ramga 
Ephraim gu ramluonggen Shechem ga, khatdi Judah gu ramluonggen Hebron 
chiujiu paliuniu kadakhaide. 

8Jordan gu tingbanglam, pakhagen thiubo Jericho tingbanglam paliuniu Reuben 
gu kadih Bezer, Gad dih Gilead ga Ramoth khatdi Manasseh dih Bashan ga Golan 
chiujiu kadakhai-e. 

9Haidungse Israel mai mathiu leng khatdi sangdiumai paliu ruangga lungbam 
maidung leng nbekhaibo namdidung thiujiu kadakhaibo-e. Mai khatniu chamao 
chameng ganiu mai khattu kamshat misai chakhum ruira phiubammai gasu, siga 
gukhaibo daolune, paniu mathiugu ladjan daomak then patu kamshat mak rabo-
e. 

Joshua 21 

Levi Maigu Namdidung 
1Levi mai kikhun gu jupaodung siniu singku Eleazar, Nun nahpiu Joshua khatdi 
Israel mai kiphiu kikhun gu jupaodung mathiu khuga tadle. 

2Canaan ram Shiloh ga bammai paliu khuga din-e “Aliuniu lungrabo namdi 
rammai nai sibo wenjengga aliugu khaorui lungra piuriangli chiujiu aliutu 
pira RAPIU niu Mose khuga chamtan pikhai mibo-e.” 

3RAPIU gu chamtan saisuijiu, Israel mainiu paliu ram gasu namdidung kasia 
khatdi piuriangli kasia chiujiu Levi mai kiphiu leng pikhaide. 

4Levi mai kikhundung gasu Kohath kiriang maitu namdidungse pirai thurabo 
bamniu-e. Singku Aaron kaikik gasu lungwangbo kikhundungtu Judah, Simeon 
khatdi Benjamin gu kadih gasu namdi kariu-je-sum pikhaide. 

5Masiak bambo Kohath kiriang maitu Ephraim, Dan khatdi tingnulam Manasseh 
dih gasu namdi kariu pikhaide. 

6Gerson kiriang maitu Issachar, Asher, Naphtali khatdi tingbanglam Manasseh 
dih gasu namdi kariu-je-sum pikhaide. 

7Merari kiriang maidungtu Reuben, Gad khatdi Zebulun dih gasu namdi kariu-
je-nia pikhaide. 

8Taden thonjiu, RAPIU niu Mose khuga chamtan pikhaibo kumjiu Israel mainiu 
haibo namdidung khatdi paliugu piurianglidungse Levi mai kiphiu leng 
pikhaide. 

9Haibo namdidungse Judah nai Simeon ram gasu Levi kaikik gasu Kohath 
kiriangmai thiubo Aaron kaikik maileng 

10pikhai mibo namdi si-e. Paliu dam hai pikhai raithu rabo-e. 

11Paliutu Judah gu maluanggen lam bambo Arba namdi (Arba hai Anak piu-e), 
tuhoi Hebron kubo hai khatdi situ maguibambo piuriangli chiujiu pikhai-e. 

12Chiudi namdigu luzamdung nai sibo namdakdung chiujiu Jephunneh nahpiu 
Caleb leng padam thiujiu pikhai mibo-e. 

13Hebron riga khaisanjiu (nbekhaibo namdi dungga khat) pahangga bambo 
namdidungse singku Aaron kaikiktu: Libnah, 

14Jattir, Eshtemoa, 

15Holon, Debir, 

16Ain, Juttah khatdi Beth Shemesh nai paliugu piuriangli, Judah khatdi Simeon 
kiphiudung gasu namdi chakiu jaojiu pikhaide. 

17Benjamin gu kadih gasu namdi madai: Gebeon, Geba, 

18Anathoth khatdi Almon nai paliugu piuriangli jaojiu pikhaide. 

19Pakhiangna namdi kariusum nai paliugu piuriangli jaojiu Aaron kaikik 
singkudungtu pikhaide. 

20Ephraim gu kadih gasu namdi kasiase Kohath kiriangmai kakibo Levi mai 
kiphiuleng pikhai bide. 

21Paliutu namdi madai: Ephraim maluang ramga bambo Shechem khatdi sibogu 
piuriangli (nbekhaibo namdidungga khat) Gezer, 

22Kibzaim khatdi Beth Horon nai paliugu piuriangli jaojiu pikhaide. 

23Dan ram gasu paliutu namdi madai: Eltekeh, Gibbethon 

24Aijalon, khatdi Gathrimmon nai paliugu piuriangli jaojiu pikhai bide. 

25Tingnu Manasseh ram gasu paliutu namdi nia: Taanach khatdi Gathrimmon 
nai paliugu piuriangli jaojiu pikhai bide. 

26Haibo Kohath kiphiu mai kikhun dungniu daolubo pakhiangna namdi kariu nai 
paliugu piuriangli chiujiu jao-e. 

27Kakibo Levi maibao Gerson kydung mainiu tingbang Manasseh ram gasu 
namdi nia: Bashan ga bambo Golan (nbekhaibo namdidungga khat) khatdi 
Beeshterah nai paliugu piuriangli jaojiu daode. 

28Issachar dih gasu paliuniu namdi madai: Kishion, Daberath 

29Jarmuth khatdi Engannim nai paliugu piuriangli jaojiu daode. 

30Asher gu kadih gasu paliuniu namdi madai: Mishal, Abdon, 

31Helkath, khatdi Rehob, nai paliugu piuriangli jaojiu daode. 

32Naphtali ram gasu paliuniu namdi sum: Galilee ga bambo Kadesh nai sibogu 
piuriangli (nbekhaibo namdidungga khat) Hammoth Dor, khatdi Kartan nai 
paliugu piuriangli jaojiu daode. 

33Gerson kiriangmai, tam-tambo kikhundungniu daolubo pakhiangna namdi 
kariu sum nai paliugu piuriangli si-e. 

34Masiak bambo Levi mai, Merari kiriangmainiu Zebulun dih gasu namdi madai: 
Jokneam, Kartah, 

35Dimnah khatdi Nahalal nai paliugu piuriangli jaojiu daode. 

36Reuben dih gasu paliuniu namdi madai: Bezer, Jahaz, 

37Kedemoth khatdi Mephaath nai paliugu piuriangli jaojiu daode. 

38Gad kiphiu gasu paliuniu namdi madai: Gilead ga bambo Ramoth nai pagu 
piuriangli (nbekhaibo namdidungga khat) Mahanaim, 

39Heshbon khatdi Jazer, nai paliugu piuriangli jaojiu daode. 

40Sichiujiu Merari kiriangmaitu pikhaibo pakhiangna namdi kariunia-je-kiu-e. 

41-42Israel maidung ram thiubambo gasu, namdi pakhiangna atai tachad nai sibo 
wenjengga bambo piuriangli jaojiu Levi mai kiphiu leng pikhaide. 

Israel Mainiu Paliu Dam Thiujiu Charam Daobo 
43Sichiujiu RAPIU niu paliu pao-peh khuga pikhaine chiujiu ladriat tanjiu 
kamkhai mibo kadih pakhiangnase Israel maitu pikhaide. Paliuniu sise daolubo 
wan-ga, siga paliu ngut lungmide. 

44Paliu pao-pehmai khuga ladriat thiukhai mibo kumjiu RAPIU niu paliu ram 
pakhiangnaga agi-manaibo pikhai bide. Paliugu mikremai khat niudi paliutu 
atungjiu chap ngamlu makge, palamra Israel maitu RAPIU niu paliugu mikremai 
hinatu ngambo pikhaide. 

45Paniu Israel mai khuga ladriat thiukhaibo hina RAPIU niu majai khai bide. 

Joshua 22 

Joshua Niu Tingbanglam Bambo Kiphiudungtu Paliu Kilam Langkhaibo 
1Sichiujiu Joshua niu Reuben, Gad, khatdi tingbang Manasseh kiphiu dungtu ku 
aruang-e. 

2Paniu paliu khuga din-e, “RAPIU vangpiu Mose niu naliutu chamtan pikhaibo 
hina naliuniu kamlude, khatdi agu chamtan pakhiangna naliuniu majailude. 

3Naliu niu wadao khatnadi naliu phenmai--Israel maitu phutmi makge. Naliu 
niu RAPIU, naliu Rawang gu chamtan majaira manangjiu bamme. 

4Tuhoira, paniu ladriat thiukhaibo kum, RAPIU, naliu Rawang niu naliu phenmai 
Israel maidung khuga agi-manaibo pikhaide. Sijeng gasu RAPIU vangpiu Mose 
niu naliutu pikhaibo, Jordan tingbanglam bambo ram, naliuniu naliugu-e. chiujiu 
dinbambo dih naliu kylam malanwang sulo. 

5Mose niu naliutu chamtan pibo tacheng-tajai majaisiak lulo: RAPIU, naliu 
Rawang tu lungsalo, pachunning tenlo, pagu chamtandung majailo, pakhuga 
chamchangbo thiululo, khatdi naliu lungchun nai naliu hiuna pakhiangna jaojiu 
patu machalulo.” 

6-8Joshua niu paliutu pagu thoidam khatdi haibo ladkengdung pikhaijiu paliu 
kylam langkhai mide: “Naliuniu naliugu mikremai khugasu daolubose naliu 
kiphiu nai naliu phenmaitu padam lu machamlo.” Sichiujiu paliuse paliu kylam 
wangmide. Mose niu Manasseh kiphiumai paphan khattu Jordan tingbanglam 



427 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

charam pikhaide, chiudi kakibo paphan khattu kiphiu katammai jaojiu Jordan 
tingnulam dih pikhaide. 

9Sijengniu Reuben, Gad khatdi tingbang Manasseh kiphiumai siniu paliu kylam 
malanwang mide. Paliuniu Canaan ram Shiloh ga masiak bambo Israel maitu 
saodiak lujiu RAPIU niu Mose khugasu paliutu chamtan pikhaibo kum paliuniu 
daolubo paliu dih Gilead ramlam wang mide. 

Jordan Mungga Bambo Rathakbam 
10Reuben, Gad khatdi tingbang Manasseh kiphiudungniu Geliloth wangtangbo 
wan-ga Jordan tingnulam bambo tinggasu paliuniu lungchun niataobogu kadibo 
rathakbam khat singgiu mungga thiukhaide. 

11Masiak bambo Israel mai khuga din-e, “Nkinglo! Jordan aliu genlam, Geliloth 
ga Reuben, Gad khatdi tingbang Manasseh kiphiu mainiu rathakbam khat 
thiukhaide.” 

12Israel mainiu haise chiuluboga, tingbanglam kiphiu dungtu atungjiu chari 
thiura paliu mathiu Shiloh ga wang maduide. 

13Sichiujiu Israel mainiu singku Eleazar nahpiu Phinehas tu Gilead ramga bambo 
Reuben, Gad khatdi tingbang Manasseh kiphiudung khuga langkhaide. 

14Kiriang hinagu kikhun hinagu jupao khat-khat, tingnulam kiphiu hina gasu 
khang khat-khat, sichiujiu jupaodung khang kariu chiujiu Phinehas sai suitadle. 

15Paliuniu Gilead ramga bambo Reuben, Gad, khatdi tingbanglam Manasseh mai 
khuga meng-e. 

16Sichiujiu RAPIU mai mathiusung thiujiu paliuniu paliu khuga din-e, “Dekamjiu 
naliuniu Israel Rawang tu atungjiu kasabo tiense kam gulo? Haibo rathakbam 
naliuleng thiukhaibo, naliu hai RAPIU tu atungjiu chari thiubambo-e. Naliu pasai 
suita mibo-e! 

17Peor ga, RAPIU niu pamaidungtu chararenniu sajai pikhai mibo wanse 
maningtao makjiuma? Sibo lamga aliu chariu khengbam kha-e. Sibo nuan siniu 
buima khama? 

18Naliuniu tuhoira pasai suita mira dama? Thainai naliuniu RAPIU tu atungjiu 
charithiu dasai, sonnai paniu Israel mai hina riga palung pomsune. 

19Sichiusai tuhoira, naliu ramga kahum raleng buimaksai pagu Mathenky 
bambo RAPIU ramga wanglo. Aliu ruangga charam kasia khenglulo. 
Chiudi RAPIU tu atungjiu chari thiutulo maksai aliu RAPIU Tingwang gu rathak 
bam riga khaisanjiu rathakbam khat thiusubo gasu RAPIU tu atungjiu chari 
thiutulo. 

20Zerah nahpiu Achan niu dechiujiu suimakbo maniadung lamga chamtan 
piumak gulo chiubo maningtao khailo, sijengniu Israel mai jat hinatu sajai 
pikhaide. Achan paronna panuan jengniu shai makge.” 

21Reuben, Gad, khatdi tingbang Manasseh kiphiu mainiu tingnulam kiphiu 
dunggu jupao dungtu kenkakge: 

22“Ngamkambose Tingwang si-e! Pase RAPIU si-e! Ngamkambose Tingwang si-e! 
Pase RAPIU si-e! Aliuniu haise dekamjiu kamgulo chiubo paniu si-e, sichiujiu 
naliutudi aliuniu pisikhai ni-e. Wagaje aliuniu RAPIU tu malum makjiu chari 
thiubo-e sai, aliutu pi ringkhai tulo! 

23Aliuniu RAPIU kadin piumakjiu aliugu rathakbamga charathiubogu rukhaira 
maksai alin-tara pipadboga thinpiura maksai chakin thiubogu pipadboga 
thinpiura thiukhai sai, RAPIU papum siakniu aliutu sajai pimilo. 

24Makge! sise aliuniu tenbo lamra pasai kana naliu kaikik mai dungniu aliu 
kaikik dungtu; Israel mai Rawang, RAPIU khuga naliuniu degu kamkhaira 
bamjiulo, chiujiu dinratu aliuniu pingbo-e. 

25Paniu naliu Reuben khatdi Gad mai aliu kakga Jordan niu ramrai thiukhai-e. 
Naliuniu RAPIU khuga wadi kamkhaira ha-e, chiujiu naliu kaikik dungniu aliu 
kaikik dungtu RAPIU tu kahum bambo gasu pijiu mathak khaimi talakge. 

26Sichiujiu aliuniu charathiu raleng maksai wakadkhai raleng makjiu, 

27chiudi aliu saiga lungwangrabo aliu maidung nai naliu maidung kakga madan 
thiura, aliuniu rathakbam khat thiukhai-e, haise pachang siakbora 
aliuniu RAPIU tu pagu masanbo Mathenky masuang gasu aliugu maring 
rukhaibo, khatdi rathak maniadung khatdi akadbogu maniakaddung 
phungwangjiu kahumme chiu raleng-e. Haisiniu naliu kaikik nai Rapiu kakga 
wadi aruangbo ha-e chiubo dinmak raleng-e. 

28Sise aliu chun makumme, sisera haikumbo pad dasai aliu kaikik maidungniu 
din-e; ‘Phuilo! Aliu pao-peh mainiu RAPIU gu rathakbam kumgapjiu rathakbam 
khat thiukhai bamme. Haisira rujiu pipadbo maksai charathiubo leng makge, 
chiudi aliu kaikikdung nai naliu kaikikdung leng madan khat thiurabo leng-e. 

29Aliuniu pachang siakjiu RAPIU tu atungjiu chari thiura maksai charathiu 
khairabo maksai alin-tara kadpad rabo leng maksai chakin thiubogu pipadbo 
rathakbam tuhoi thiusu lubo gasu pasai suita mine chiubogu makge. RAPIU aliu 
Rawang gu rathakbam, paniu bambo Mathenky masuangga chapbambo makjiu 
kakibo aliuniu thiulakge.” 

30Singku Phinehas khatdi pasai suibo nammaigu jupaomai khang kariu, 
tingnulamgu kiphiumai kikhun maigu papee thiumaidung siniu Reuben, Gad, 
khatdi tingbang Manasseh maidungniu dinbo hai chiulujiu paliu lung kimmide. 

31Singku Eleazar nahpiu Phinehas niu paliu khuga din-e, “Tuhoira RAPIU niu 
aliutu majang bambo aliuniu si-e. Naliu patu atungjiu chari thiumakge, khatdi 
sichiujiu naliuniu RAPIU gu sajai gasu Israel maitu ranlu mine.” 

32Sigasu Phinehas khatdi jupaodungse Gilead ramga Reuben khatdi Gad maitu 
saodiak lujiu Canaan lam, Israel mai khuga malan wangjiu paliu khuga 
paokhaide. 

33Israel maidung paliu chun kimmide khatdi Tingwang tu thuonde. Paliuniu 
Reuben khatdi Gad mainiu lungbambo ramga tadlujiu chari thiujiu kam maha 
raleng dinlan tamide. 

34Reuben khatdi Gad mainiu din-e, “Haibo rathakbam siniu aliu mathiu 
khuga RAPIU se Tingwang si-e, chiubogu lamchap thiukhaibo-e.” Sijengniu 
paliuniu sibogu “Jengdin” chiujiu mathak khaide. 

Joshua 23 

Joshua Gu Kanui Cham 
1Pawan katheng saiga RAPIU niu Israel maitu lungmagui bambo paliugu 
mikremaidung khugasu manang makbo pikhaide. Sibo wan-ga Joshua hai 
tingsui mide, 

2sijeng gasu paniu Israel mai mathiu, kating maidung, jupaodung, ladjan 
paodung khatdi maidunggu chakampaodungtu kuwang lujiu din-e, “Tuhoira I 
tingsui mide. 

3Naliu jengniu haibo jat mathiutu RAPIU naliu Rawang niu wahina kamkhai mibo 
naliuniu ngaolude. RAPIU naliu Rawang niu naliuleng chari aphenkhai bide. 

4Masiak khai bambo dih, masuang Iniu ngamlubo jat pakhiangnadi khatdi 
tingbanglam Jordan Giuki gasu tingnulam Mediterranean Duipui tangbo, Iniu 
naliu kiphiu mai mathiu dam pikhai mide. 

5RAPIU naliu Rawang niu paliutu naliu khugasu pi malan khai rabo-e, khatdi 
naliuniu chari hangutboga paniu paliutu hathon khai sune. RAPIU naliu Rawang 
niu ladriat thiukhaibo kumjiu paliu ramse naliugu thiumi rabo-e. 

6Sijengniu Mose gu tacheng-tajai khuangga raokhai bambose piura khatdi 
pakhiangnase kamra manang silulo. Sise wa khatnadi wathao thiumakbo 
thiutulo. 

7Sigasu naliu ruangga masiak bammaidungtu aruangbo maksai paliu radung zan 
dinbo, maksai ladriat thiuboga sibo zandung thinpiubo maksai sibo radungtu 
kahumbo maksai siga makhum kiubo thakse kammak rabo-e. 

8Sibosung, tuhoi tangbo naliuniu bambo kumjiu, RAPIU khuga chamchangbo 
thiululo. 

9Naliuniu chari hangutboga RAPIU niu kadibo khatdi pumtan bambo jatdungtu 
hathonpad khaide, mai khatniudi naliutu atungjiu chapdanglu makge. 

10Naliu, mai khatniu chamai sang khattu pipak khai ngamme, 
palamra RAPIU naliu Rawang niu ladriat thiukhai mibo kumgapjiu naliuleng 
paniu chari thiukhai bamme. 

11Sichiusai RAPIU naliu Rawang tu lungsara, manang silulo. 

12Naliuniu malum makjiu naliu ruangga masiak bambo jatdungtu aruangjiu 
paliutu magiang dasai, 

13naliuniu chari hangutboga maomakjiu RAPIU naliu Rawang niu haibo 
jatdungtu hathon khai lakge. Nkiujiu, paliuse naliu lengra kapingbo tathak, 
chakhomki khatdi naliu tingga singtangniu lekbo, maksai naliu mikga tathu 
duakbo kum sune. Siga RAPIU naliu Rawang niu naliuleng pikhaibo kawibo 
ramga naliu mai khatnadi bamta mimak then chariu bammi rabo-e. 

14“Tuhoira shai raleng ating hai nawang mide, Naliu mai hinaniu naliu hiuna nai 
naliu lungchun ga RAPIU naliu Rawang niu kawibo mania hinase paniu ladriat 
thiukhai mibo kumjiu naliutu pikhaibo-e chiubo sibamme. Paniu ladriat 
thiukhaibo hina piujiu, wakhatdi kamtang makbo thiumakge. 

15Sichiudi paniu naliu khuga ladriat thiukhaibo hina majaibo kumgapjiu paniu 
wahina kamkhai sune. 

16Naliuniu RAPIU naliu Rawang niu naliutu majaira chamtan pikhaibo ladriat 
majai maksai, wagaje naliuniu kakibo ratu machajiu kahum misai, pagu lungpom 
ganiu naliutu sajai pisune, khatdi paniu naliutu pikhaibo kawibo ramgasu naliu 
mai khattudi masiak khai makjiu kam mahanuong mirabo-e.” 

Joshua 24 

Joshua Niu Maidungtu Shechem Ga Dinkhaibo 
1Joshua niu Israel mai kiphiu mathiutu Shechem ga majangwang madui-khaide. 
Paniu katingmai, jupaomai, ladjanmai khatdi Israel maigu chakampaodung 
mathiutu ku aruangde, sichiujiu paliuniu Tingwang bambo bamga wangde. 

2Joshua niu paliu mathiu khuga din-e, “RAPIU Israel mai Rawang niu haichiu din-
e: ‘Naliu pao-peh mainiu Euphrate Giuki hugenlam lungjiu khatdi kakibo 
radungtu kahumjiu lungkhai mibode. Sibo pao-pehmai ruangga khangkhat sira 
Abraham nai Nahor piu Terah si-e. 

3Sichiujiu naliu pao-peh mai Abraham tu Euphrate majupadbo ram gasu Canaan 
ram pakhiangnaga pikhaijiu patu Iniu jukhai bide. Iniu pakai-pakik kengjiu 
pikhaibide. Iniu patu Isaac pikhaibide, 

4khatdi Isaac tu Jacob nai Esau pikhai bide. Iniu Esau tu Edom gu maluongram 
padam thiujiu pikhai bide, chiudi naliu pao-pehmai Jacob khatdi panahmainiu 
Egypt lam tadmide. 

5Pasai Iniu Mose khatdi Aaron tu langkhaide, khatdi Iniu Egypt mai riga chariu 
magenthiubo piwang khaide. Chiudi Iniu naliutu jupad khaide, 

6Iniu naliu pao-pehmaitu Egypt gasu maluang pad khaide, khatdi Egypt 
maidungniu paliugu chaqon-karidung nai chaqon rimainiu paliutu hade. Chiudi 
naliu pao-peh mainiu Kahengbo Duipui wangtangbo wan-ga, 

7paliuniu akhuga nkhakhai raleng kapde, khatdi Iniu paliu nai Egypt mai kakga 
tamiubo pikhaide. Iniu Duipui tu pijiu Egypt mai riga luangwang khaijiu paliutu 
taduiniu kahakshat mide, Iniu Egypt maitu nde kamkhaimi gulo chiubo naliuniu 
si-e.’ “ ‘Pawan kathengkha naliu ramjingga lungkhai mide. 

8Sichiujiu Iniu naliutu Jordan tingbanglam lungkinbo Amor mai ramga maluang 
wang khaibode. Paliuniu naliutu chari aphende, chiudi naliuniu paliutu ngamra 
Iniu pikhaide. Naliuniu paliu ram lulude, khatdi naliuniu chari thiu ngutboga 
Iniu paliutu kam maha khaide. 

9Sichiujiu Moab gu chawang Zippor nahpiu Balak niu naliutu atungjiu chari thiu-
e. Paniu Beor nahpiu Balaam khuga chalad langkhaijiu naliu riga siangkhai 
raleng pakhuga din-e. 

10Chiudi Iniu Balaam lad nking khai makge. Sijeng gasu paniu naliutu thoidam 
pikhai-e, khatdi haichiujiu Balak khugasu Iniu naliutu rankhaide. 

11Naliuniu Jordan kenjiu Jericho wangtangde. Amor mai, Perizit mai, Canaan 
mai, Hittit mai, Girgash mai, Hiv mai, khatdi Jebus mainiu kambo kumjiu Jericho 
mainiu naliutu atungjiu chari thiu-e. Chiudi paliu mathiutu naliuniu ngamra Iniu 
pikhaide. 

12Naliuniu chari thiu ngutboga, Iniu Amor maigu chawang khangniatu hathon 
padlu raleng kam charen khaibi-e. Naliu heng nai tavaipi siniu paliutu situ wadi 
kamngam lurabo ha-e. 

13Naliuniu wadaodi tenmakbo ram khatdi naliuniu wadaodi thiumakbo 
namdidung Iniu naliutu pikhaide. Tuhoira naliu siga lungbamme, khatdi 
naliuniu lingmakbo mumken gasu mumsy khatdi naliuniu lingmakbo takibang 
gasu takisy tiubamme.’” 

14Joshua niu dinlan-e, “Sichiujiu tuhoidi, RAPIU tu chakhuang thiulo khatdi 
lungchang phungjiu khatdi chamchangjiu patu machalo. Naliu pao-peh mainiu 
Mesopotamia khatdi Egypt dihga kahum khaimibo radung gasu duakpad milo, 
khatdi RAPIU tu ronna macha lulo. 

15Wagaje naliuniu patu machanimak sai, naliu pao-peh mainiu Mesopotamia ga 
kahumbo radungtu maksai naliuniu tuhoi lungbambo Amor maigu radungtu 

naliuniu saotu macharalo chiubo kada lulo. Aky khunmai nai Ira, RAPIU tu macha 
rabo-e.” 

16Maidungniu paokakge, “Aliu wadaodi kakibo ratu macha raleng RAPIU tu 
phutmi lakge! 

17RAPIU aliu Rawang niu aliu pao-pehmai nai aliutu Egypt ga kavang thiubambo 
gasu majangpad khaibide, khatdi paniu kamkhaibo tasibodungse aliuniu 
ngaode. Aliuniu tadken wangbo jat mathiuruang gasu paniu aliutu gukhaijiu 
jukhaide. 

18Aliuniu charithiu ngutboga RAPIU niu haibo ramga lungbambo Amor mai 
mathiutu hathon padkhai bide. Sijengniu aliudi RAPIU tu macharabo-e; pahai aliu 
Rawang si-e.” 

19Joshua niu maidung khuga din-e, “Chiudi naliuniu RAPIU tu macha ngamlu 
lakge. Pahai masanbo Rawang si-e, siniu naliugu nuan kuakkhai bilakge. Para 
angatbotu akadlu lakge, 

20khatdi naliuniu sangdiumai ratu machajiu patu phutmisai paniu kadadwang 
naliutu atungjiu sajai pisune. Paniu karai masuangga wijiu kamkhai bamdi paniu 
naliutu kam mahami sune.” 

21Maidungniu Joshua khuga din-e, “Makge! Aliuniu RAPIU tu macharabo-e.” 

22Joshua niu paliu khuga din-e, “Naliuniu RAPIU tu macha raleng kadalude 
chiubo naliuniu naliu ronna jengdin thiulude.” “Yo, aliuniu jengdin thiu-e,” 
chiujiu paliuniu din-e. 

23“Chiusai naliu khuga bambo sangdiumaigu radungse thonmilo, naliuniu Israel 
mai Rawang, RAPIU tu chakhuang thiujiu bamra ladriat thiululo,” chiujiu paniu 
kheng-e. 

24Maidung siniu Joshua khuga din-e, “Aliuniu RAPIU aliu Rawang tu macha rabo-
e. Aliuniu pagu chamtandung majai rabo-e.” 

25Sijeng gasu Joshua niu sibo nai maidungtu ladriat thiu khai-e, khatdi Shechem 
ga paniu tacheng-tajai majai raleng paliutu pikhaide. 

26Joshua niu haibo chamtandung Tingwang gu Tacheng-tajai gu ariakkhuangga 
raokhai-e. Sichiujiu paniu tatukang kadibo khoilujiu nphubang hangga RAPIU gu 
masanbo bamga somkhaide. 

27Paniu maidung mathiu khuga din-e, “Haibo tusomniu aliugu jengdin thiurabo-
e. RAPIU niu aliu khuga dinkhaibo ladkeng hina chiude. Sijengniu naliu Rawang 
tu naliu atungjiu chari thiuraboga siseniu naliutu atungbo jengdin khat 
thiusune.” 

28Sibosai Joshua niu maidungtu langkhai mide, siga mai hina param ramga 
malan wang mide. 

Joshua Nai Eleazar Shaibo 
29Sibosai, RAPIU tu machabo Nun nahpiu Joshua takum kaikhat kariu 
tangmiboga shaimide. 

30Paliuniu patu Gaash Luong tingpilam Ephraim gu maluongram Timnath Serah 
ga bambo pagu kadihga baikhai mide. 

31Joshua niu ringbam then Israel mainiu RAPIU tu macha-e, khatdi paniu shai 
mibo sai Israel maileng RAPIU niu tenkhaibo hina papumsiakniu ngaolubo 
jupaodung ringbam thennara paliuniu sichiujiu tadkiu bamme. 

32 Israel mainiu Egypt dih gasu phungwangbo Joseph phawtu Jacob niu 
rangkang kai khat pijiu Shechem piu, Hamor nahpiudung khugasu charam 
lukhaibo Shechem gase baikhai mide. Haibo ramse Joseph kaikik dungniu 
paliugu thiumibo-e. 

33Aaron nahpiu Eleazar shai mide khatdi panahpiu Phinehas tu pikhaibo 
Ephraim gu ramluongga bambo Gibeah ga patu baikhai mide. 

Ladjanmai 

Ladjanmai 1 

Judah Kiphiumai Nai Simeon Kiphiumai Niu Adonibezek Tu Haphunlubo 
1Joshua shai mibo saiga Israel mainiu RAPIU khuga, “Aliu ruangga saoki phiuniu 
tadraijiu Canaan maitu chari thiuralo chiujiu maniu-e?” 

2 RAPIU niu kenkakge, “Judah kaikikniu tadrai rabo-e, paliutu Iniu kadih thinra 
pikhaide.” 

3Judah kaikik mainiu Simeon kaikikmai khuga din-e, “Aliutu pikhaibo kadihga 
aliu nai ngut nchamkhe, khatdi aliuniu Canaan maitu charithiu machamkhe. 
Sigasu naliu damleng pikhaibo kadihga aliudi tad macham rabo-e. 

4Siniu Simeon kaikikmai nai Judah kaikikmai chariga tad ncham mide. RAPIU niu 
paliutu Canaan nai Periz maitu pijiu ngam khaide, khatdi paliuniu Bezek ga 
charimai sang kariutu ngam lude. 

5Paliuniu siga Adonibezek tu adaode, siga patu atungjiu aphende, 

6Paniu pak mijiu paliuniu patu hameng minlude, khatdi paben jungpui nai paphi 
jungpui danmide. 

7Adonibezek niu din-e, “Chawangmai riak chinniatu paliu ben jungpui nai paliu 
phi jungpui hina dan lujiu agu wakai hangga khai nbamme. Tuhoira Iniu paliu 
riga kamkhaibo kumjiu Tingwang niu ariga kamkhai bamde.” Patu Jerusalem ga 
majang wangjiu, siga pah shaikhai mide. 

Judah kiphiu Niu Jerusalem Nai Hebron Tu Haphunlubo 
8Judah maidungniu Jerusalem tu haphun lude. Paliuniu sibo namdiga bambo 
maidungtu kamshat lujiu namdise ruthon mide. 

9Sibo saiga paliuniu maluong dihga, maluong phibangga khatdi tingrunlam 
kasangbo kadihga lungbo Canaan maitu chari thiura tadmide. 

10Paliuniu Canaan maidung lungbambo Kiriath Arba chiujiudi kubo Hebron 
namditu atungjiu charithiu ngut sude. Siga paliuniu Sheshai, Ahiman, khatdi 
Talmai kiphiudungtu kamkao lude. 

Othniel Niu Debir Namdi Tu Haphunlubo 
(Jos 15.13-19) 

11Sigasu Judah maidungniu sibo tingga Kiriath Sepher kubo, Debir namditu 
atungjiu charithiu ngutde. 

12Paliu ruangga Caleb chiu kubo mai khatniu din-e, “Kiriath Sepher tu haphunjiu 
chari ngamlubo maitu anahpui Achsah tu pijiu panao thiukhaine. 

13Caleb saikariupiu, Kenaz nahpiu, Othniel niu namdise haphun lude. Sijeng gasu 
Caleb niu panahpui Achsah tu pijiu panao thiukhaide. 

14Othniel niu panaotu magiangbo nai matanjiu papiu khuga chalu khat 
khengraleng panao khuga dinde. Sibo puiniu pagu qonniam gasu nkumde, siga 
Caleb niu nang nde lunilo chiujiu maniu-e. 

15Paniu kenkakge, “Iniu tadui bambo ajai kasia luni-e. Nangniu aleng pikhaibo 
kadihse kasangbo kadih-e.” Sijeng gasu Caleb niu paleng nribo nai n-hangbo 
ajaise pikhaide. 

Judah nai Benjamin kiphiuniu Chari Ngamlubo 
16Mose pao kaikik, Keni mainiu Judah kaikik maitu majang lujiu kadanbang 
namdi Jericho gasu Judah ga bambo Arad gu tingrunlam patam kahabo kadihga 
wangde. Siga paliuniu Amalek mai ruangga lungkhaide. 

17Judah maidungniu Simeon maidungtu majang lujiu tad machamme, paliu 
aruanglujiu Zephath gu namdiga lungbambo Canaan maitu kam ngamlude. 
Paliuniu namditu tasiang pikhaijiu sisetu kam masa mide, khatdi situ 
Hormath kukhaide. 

18-19RAPIU niu Judah maitu nkha khaibi-e, chiujiu paliuniu maluongdih lulude. 
Chiudi paliuniu Gaza, Ashkelon, maksai Ekron khatdi sisetu lung maguibo kadih 
situ haphun lumakge. Haibo duipui mungga lungbo maidungra chagigu chaqon-
kari bamme, sijeng gasu, Judah maidungniu paliutu hapad ngamlu makge. 

20Mose niu chamtan pikhaibo kumjiu, Anak kaikik thiujiu lungwangbo kiriang 
sumtu hathon mibo, Caleb tu Hebron pikhai bide. 

21Chiudi Benjamin kaikik mainiu Jerusalem ga lungbambo Jebush maitura 
hathon makge, siniu Jebush maidungra sibo wan gasu haichiujiu Benjamin mai 
ruangga lungjiu bamme. 

Ephraim Nai Manasseh kiphiuniu Bethel Tu Ngamlubo 
22-23Ephraim nai Manasseh kiphiuniu sibo tingdaora Luz kubo, Bethel namditu 
charithiu sude. RAPIU niu paliutu nkha khaibide. Paliuniu namdiga chakhum 
paomai langkhaide, 

24paliuniu chamai khangkhat tadpadbo ngao lujiu pakhuga maniu-e, “Namdiga 
ndechiusai ngutlu ralo chiubo dinlen khailo. chiusai aliuniu natu kam masa 
lakge.” 

25Sijengniu paliu khuga paniu dinlen khaibi-e, siga Ephraim nai Manasseh 
mainiu sinapiu nai pakikhunmai maitu makjiu namdiga bammai hinatu kamshat 
kam mide. 

26Pasai paniu Hitt mai dihlam tadlujiu namdi khatga chaky thiukhai-e, situ Luz 
ku-e, sise nthai katangdi sichiujiu kubamme. 

Israel Mainiu Hathonpad Makbo Maidung 

27 Manasseh kiphiu mainiu Beth Shan, Taanach, Dor, Ibleam, Megiddo, haibo 
namdidungga lungbo maidungtu hathon makge, chiujiu Canaan maidungniu 
sibo namdak dungga lungjiu bamme. 

28Israel maidungniu pumtan thinsu khangboga, paliuniu Canaan maidungtu 
manomjiu paliu tien pithiu khaide, chiudi paliuniu paliu mathiutu hathon pad 
lumakge. 

29 Ephraim kiphiu mainiu Gezer namdiga lungbambo Canaan maidungtu hathon 
padmakge. Siniu Canaan maidungniu paliutu majang lungjiu bamme. 

30Zebulun kiphiu mainiu Kitron nai Nahalal namdiga lungbambo maidungtu 
hathon padmakge, siniu Canaan maidungniu paliutu majang lungjiu bamme 
chiudi paliuleng manomjiu pi changam kamme. 

31Asher kiphiu mainiu Acco, Sidon, Ahlab, Achzib, Helbah, Aphek, khatdi Rehob 
namdidungga lungbambo maidungtu hathon pad makge. 

32Asher maidungniu Canaan maitu hathon padlu makbo jenggasu paliutu 
majang lujiu lung bamme. 

33Naphtali mainiu Beth Shemesh khatdi Bethanath namdidungga lungbambo 
maidungtu hathon padlu makge. Naphtali maidungniu Canaan maitu majangjiu 
lungbamme, chiudi paliutu manomjiu pi paliu ngam kamjiu bamme. 

34Amor mainiu Dan kiphiutu manomjiu maluong ramga pibam khai-e khatdi 
paliutu ramjengga pikiu khai makge. 

35Amor mainiu Aijalon, Shaalbim, khatdi Heres Luongga chiujiu lungbamme, 
chiudi Ephraim nai Manasseh kiphiu mainiu paliugu mawangbo chengga paliutu 
khai-e khatdi manomjiu paliutu pi paliu ngam kamjiu bamme. 

36Edom maigu ramrai haise, Sela gu tingpi gasu kiujiu Akrabbim Pass tangbo-e. 

Ladjanmai 2 

Bochim Ga Rapiu Gu maza Wangbo 
1 RAPIU gu mazaniu Gilgal gasu Bochim ga wangjiu Israel mai khuga din-e, “Iniu 
naliutu Egypt gasu majang npad khaide, khatdi Iniu naliu paopehmai khuga 
ladriat thiukhai mibo kadihga naliutu maluong ngut khai bide. Iniu din-e, ‘Iniu 
naliu khuga pikhaibo chamriatse wadaodi kampangmi tulo. 

2Haibo kadihga lungbambo maidung khuga ladriat wadi naliuniu kam makrabo-
e. Naliuniu paliugu rathakbam kamkao siak rabo-e.’ Chiudi Iniu naliu khuga 
dinkhaibose naliuniu kam makge. Sichiudi naliuniu tamsinbo kamme! 

3Sijeng gasu naliuniu charithiu ngutboga Iniu nde kamjiu haibo maidungtu 
hathon pad makjiulo kachiubo tuhoi Iniu naliu khuga dinbo-e. Paliuniu naliugu 

mikremai thiurabo-e, khatdi paliugu charatu kahum raleng naliutu jukhai 
mirabo-e.” 

4maza siniu haibo cham dinbo wan-ga, Israel maidung hina kapsu mide, 

5sichiubo jengniu sibo bamtu Bochim ku-e. Siga paliuniu RAPIU khuga 
charathiujiu kadpad khai-e. 

Joshua Shaibo 
(Jos 24.29-31) 

6Joshua niu Israel maidungtu paliu npuilam langkhai mide, khatdi mai hinaniu 
sibo kadihga padam padam luraleng tadmide. 

7Joshua niu ringbam thenna Israel maidungniu RAPIU tu macha-e, khatdi paniu 
shaimibo saiga RAPIU niu Israel maidung khuga changam kadi-dibo kamkhaibo 
paliu pumsiakniu ngaolubo jupaodung ringbam then paliuniu sichiujiu machajiu 
bamme. 

8RAPIU vangpiu, Nun nahpiu Joshua hai pagu takum kaikhat-je-kariu tangmiboga 
shai mide. 

9Gaash Luong tingpi Ephraim gu maluongram Timnath Serah ga bambo pagu 
kadihga patu baikhai mide. 

10Sibo ken ga lungwang maidung pakhiangnadi shaikam mide. Sichiujiu sailam 
lunglanbo chaken gara Israel maidung leng RAPIU niu nde kamkhai milo 
kachiubo mangai mide. 

Israel Mainiu Rapiu Tu Kahum Tamibo 
11Sichiujiu Israel mainiu RAPIU tu atungjiu nuan kammide, khatdi Baal tu 
machasu mide. 

12Paliutu Egypt gasu majang npadbo Tingwang, paliu paopeh mai 
Rawang, RAPIU tu paliuniu kahumta mide, khatdi paliutu lung maguijiu bambo 
radungtu, paliuniu kahum mide. Paliuniu sibo radungtu khudung kiujiu kahum 
mibo ganiu RAPIU lung kampom mide. 

13Paliuniu RAPIU tu kahumbo saomide chiujiu Baal nai Astarte tu macha sude. 

14Sijeng gasu RAPIU niu Israel mai riga palungpom mide,siga chariniu paliutu 
asun ngutjiu paliugu sunglude. Paliutu lung magui bambo mikre maidung hinatu 
pijiu paliu riga pumtan thinkhaide, khatdi Israel mainiu wadao khatnagadi paliu 
ronna gukhai ngam lulak mide. 

15Paliuniu chari thiubo hinaga, RAPIU paniu kamra dinkhai mibo kumjiu paliutu 
atung mide. Paliu hai chariuchang chariu mide. 

16Chiudi RAPIU niu paliu thiu-ri khugasu rankhaira Israel mai khuga jupaodung 
pikhai-e. 



438 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

17Chiudi Israel mainiu paliugu jupaodungtu wajeng simakge, Israel 
mainiu RAPIU khuga chamchang makge, chiujiu kakibo ratu kahum mide. Paliu 
piumaidungniu RAPIU gu chamtan majai-e, chiudi chaken kasanbo maidung 
haira majaita mide. 

18RAPIU niu Israel maigu jupao pikhai-e, RAPIU niu patu nkha khaijiu paniu 
ringbam thenna mikre maidung khugasu paliutu rankhai-e. RAPIU niu paliugu 
chariujiu kapbo khuanse chiulujiu paliutu lungsa khaibi-e. 

19Chiudi jupaose shaimiboga, nda lunlungga wanglanjiu chaken karaibo suang 
sa-nkiu lan mide. Paliuniu kakibo ratu kahumjiu macha-e, sichiujiu paliugu 
kasabo tiense phutmi makge. 

20Sichiujiu RAPIU niu Israel mai riga palung pomjiu haichiu din-e, “Haibo jatse 
Iniu paliu kaikiktu majaijiu bamra dinbo ladriatse kampang mide. Palamra paliu 
acham majai makge; 

21Joshua shaibo tingga lungbam khabo jatdung tura Iniu hathon lanlakge. 

22Paliu paopeh mainiu kambo kumjiu paliuniu npuiga tadrama maksai tadmak 
ralo chiubo phuipad rabo leng Iniu Israel maidungtu thinpiu rabo-e.” 

23Sichiujiu RAPIU niu sibo jat hinatu sibo dihga bamra suikhai-e; paniu simaitu 
ngamlura Joshua khuga pikhai makge, maksai Joshua shaimibo saiga paliutu 
hathon khai makge. 

Ladjanmai 3 

Sibo Kadihga Masiak Diakbo Jatdung 
1Sijeng gasu, Canaan ga charithiu khai makbo Israel maidungtu madiura jat 
kasiatu RAPIU niu sibo kadihga masiak khaidia-e. 

2Paniu haikumbo kam khaibo haira charithiubo lamga Israel maigu chaken 
hinatu kati khaira, parathiujiu masuangga wadaodi charithiu matai makha 
maileng-e. 

3Sibo dihga masiak bammai sira, Philistine mai namdi mangiu, Canaan mai hina, 
Sidon mai khatdi Baal Hermon Luong gasu Hamath Pass katang, Lebanon 
Luongga lungbambo Hiv maidung haisi-e. 

4Paliu paopeh Mose khugasu RAPIU niu pikhaibo chamtanse, Israel maidungniu 
majaima, maksai majai maklo chiubo phuiraleng paliu haise Israel maitu 
madiubo khat thiurabo-e. 

5Sichiujiu Israel maidungniu Canaan mai, Hitt mai, Amor mai, Periz mai, Hiv mai 
khatdi Jebush maidung ruangga lungkhai mide. 

6Paliuniu tanao-tanah thiu akinjiu khatdi simai ratu kahumjiu lungsude. 

Othniel 

7Israel mainiu paliu RAPIU Tingwang tu mangai mide, khatdi paliuniu patu 
atungjiu nuan kam mide chiujiu Baal nai Asherah mengtu kahum mide. 

8Siniu Israel maitu RAPIU niu palungpom mide, khatdi Mesopotamia wang 
Cushan Rishathaim niu paliutu ngam mide, paniu paliu riga takum tachad 
mawang mide. 

9Sigasu Israel maidungniu RAPIU khuga kapjiu wangde, khatdi paniu paliutu 
khenrang thiukhaira chamai khangkhat langkhaide. Sinase Caleb singnapiu 
Kenaz nahpiu Othniel si-e. 

10RAPIU gu hiupuinaniu pariga wangkiu khaide khatdi paniu Israel maigu jupao 
thiude. Othniel niu chariga tadle, khatdi RAPIU niu patu pijiu Mesopotamia mai 
wangpiutu ngamkhaide. 

11Sibo kadihga takum atai agi-manaijiu lungde. Sibosai Othniel shai mide. 

Ehud 
12Israel mainiu RAPIU tu atungjiu nuan tenlan mide, sijeng gasu RAPIU niu Moab 
mai wangpiu Eglon tu pijiu Israel maidung suang tanbi khai bide. 

13Eglon niu Ammon mai nai Amalek maitu khat thiu lujiu, paliuniu Israel maitu 
kamkaojiu, kadanbang namdi Jericho namditu haphun lude. 

14Israel mai jatniu Eglon hangga takum kariu tachat lung khaide. 

15Sigasu Israel mainiu RAPIU ga kapjiu kheng-e khatdi paniu paliutu khenrang 
thiukhaira chamai khangkhat langkhaide. Sibo piuse Benjamin kiphiu gasu, Gera 
nahpiu mawilam benniu changam kambo Ehud si-e. Israel mainiu Ehud tu Moab 
maigu chawang Eglon khuga paleng kalen pikhaijiu langkhaide. 

16Ehud papum siakniu chaheng munnia bambo kiurang nia paphan thengbo 
khat kampadle. Paniu sise pafai hang gasu pakhen majadlam phungkin-e. 

17Sigasu paniu pamai kawibopiu Eglon tu kalen pira thin wang-e. 

18Ehud niu patu kalen pibo wan-ga paliutu majang wangbo maidungtu paliu 
kylam malanwang mira leng dinkhaide. 

19Chiudi Ehud papum siakniu Gilgal khuga bambo tulimki khatga malanwang 
mide, khatdi Eglon khuga malan menglan lujiu, “Paken Dibopiu, naleng mahinbo 
champao khat akhuga bamme.” Sigasu chawang niu “Pavang maidungtu panaitu 
ronna phudkhai diaklo!” chiujiu aja pikhaide. Sichiujiu paliu mathiu tadpad 
mide. 

20Sichiujiu chawangniu pagu agibo kichen-ga paronna ntao bambo lon, Ehud niu 
pakhuga wangjiu, “Tingwang khugasu wangbo naleng champao khat akhuga 
bamme.” chiujiu din-e, siga chawang chapkhang-e. 

21Ehud niu majad jailam bambo hengse paben mawilamniu thadpad lujiu 
chawang wonpui gase chu taronsuan khai mide. 

22Chahengse pathen katheng-kadun ngutjiu pa-nden katang ngutjiu pasaniu 
dangman mide. Ehud niu chahengse chawang wonpui gasu thadpad lan makjiu 
pasailam kati taron khailu tadmide. 

23Ehud niu lenlam npadlujiu, nkham namlujiu khatdi tenkhai diak lujiu tadmide. 

24Sichiujiu pavangmainiu wangboga akhamten khaidiakbo ngao-e, sichiudi 
paliuniu chawangpiu paronna kalungga mathakjiu bam talakge chiujiu maning-
e. 

25Paliuniu khonlubui then khonjiu bamdi paniu lekhai makge, sigase paliuniu 
khamten thinlujiu lepadde. Siga paliugu papaopiuse kadihga shaijiu jibam niude. 

26Paliuniu khuanbambo wan-ga Ehud tadmide. paniu tulimki situ majuwang 
Seirah lam maren tadmide. 

27Paniu maluongram Ephraim wangtang lubosai, paniu make mudjiu Israel 
maidungtu chari thiura kusude; sichiujiu paniu paliutu majang lujiu maluong 
gasu kiusude. 

28Paniu din-e, “Asai suilulo! Naliugu mikremai thiu bambo Moab maitu 
ngamlura RAPIU niu naliu khuga pikhai mide” Sichiujiu paliuniu Ehud saisuilu 
kiuboga, Moab mainiu Jordan kenpadra kambambo gasu paliuniu chapkham 
lude, sichiujiu paliu mai khat tudi pijiu kenpad khai makge. 

29Sibo nai paliuniu chariga withubo Moab mai sang kariu kumbo gilu-e; mai 
khatnadi paklu makge. 

30Sibonai Israel mainiu Moab maitu ngamlude, sichiujiu paliu dihga takum 
riaktachat agi-manaijiu bammide. 

Shamgar 
31Pasaibogu jupaose Anath nahpiu Shamgar si-e. Paniu Philistine mai kai charuk 
tu matomchi tu kadapbo tangniu kamshatjiu Israel maitu gukhai bide. 

Ladjanmai 4 

Deborah Nai Barak 
1Ehud shaimibo sai, Israel maidungniu RAPIU tu atungjiu nuan tenlan mide. 

2Hazor namdiga mawang bambo Canaan maigu chawang, Jabin niu paliutu kam 
kaora RAPIU niu kam khaide. Pagu charipi haira nkeng maigu namdi Harosheth 
ga lungbambo Sisera haisi-e. 

3Jabin hai chagigu chaqon-kari kai chakiu bamme, khatdi paniu Israel 
maidungtu lungsa makbo khatdi kasabo kamjiu takum makai mawang-e. Siga 
Israel mainiu kapjiu RAPIU khuga nkhara kheng sude. 

4Tuhoira Lappidoth nao Deborah haise phaimiukakung khat thiu bamme khatdi 
Israel maigu ladjanmai khat thiu bamme. 

5Sibo puiniu maluongram Ephraim dihga Ramah nai Bethel nam kakga 
kadanbang phiga ntaobam bamme, siga Israel maidungniu siga wangjiu 
pakhuga tacham maniu-niu-e. 

6Naikhat sibo puiniu tadlujiu Naphtali lungga bambo Kadesh namdiga, Abinoam 
nahpiu Barak khuga din-e, “RAPIU, Israel mai Rawang niu natu haibo chamtan 
pikhai-e: Naphtali nai Zebulun kiphiu mai sang kariutu majang lujiu Tabor 
Luonglam tadlo. 

7Jabin gu riphenpi Sisera niu natu atungjiu Kishon Giuki mungga charithiu 
lengra Iniu majang wangrabo-e. Pagu chaqon-kari nai riphenmai bamrabo-e. 
Chiudi Iniu natu pariga pijiu charise pingam khaine.” 

8Siga Barak niu kenkakge, “Nangniu asai suitadne chiusai I tadrabo-e, chiudi 
nangniu asai suitad lakge sai, Idi tadlakge.” 

9Sibo puiniu kenkakge, “Sui-e, Iniu natu majang tadne, chiudi nangniu ngamlubo 
chunwat ngaolakge, palamra RAPIU niu Sisera tu maipui ben-ga pikhai mirabo-
e.” Sichiujiu Deborah niu Barak tu Kadesh ga majang lujiu tadde. 

10Barak niu Zebulun nai Naphtali kiphiu maitu Kadesh ga kuwang aruangjiu, 
chamai sang kariu pasai suikin-e. Deborah niu patu majangtad kin-e. 

11Sibo wan-ga Keni maipiu Heber niu Kadesh mungga bambo Zanannim ga 
nphubang phiga pagu rijiky thiulu bamme. Pase Mose mekpiu Hobab kaikik 
ganiu kakibo Keni mairuong gasu tampad mibo-e. 

12Sisera niu Barak se Tabor Luong riga khang mibo siluboga, 

13pagu chagigu kari kai chakiu khatdi pamai hinatu kupadle, khatdi Nkengmaigu 
Harosheth gasu Kishon Giuki lam katang langkhai-e. 

14Siga Deborah niu Barak khuga din-e, “Tadsulo! RAPIU niu natu jukhaine! 
Nthainai Sisera tu ngam lura paniu natu pikhai bamme.” Siniu Barak niu Tabor 
Luong gasu pamai sang kariutu maluanglu kiu mide. 

15Barak niu pagu riphen maitu majang lujiu asun suboga, RAPIU niu Sisera gu 
chaqon-kari nai pagu riphendungtu kam kabuak khai bide. Sisera niu pagu kari 
gasu nkum lujiu paphiniu pakmide. 

16Barak niu chaqon-kari nai Nkengmaigu Harosheth lam riphendungtu hasude, 
sichiujiu Sisera riphen hinatu kamshat mide, mai khattudi masiak khai makge. 

17Sisera niu pak nbaijiu Jael rijiky, Ken mai Heber nao khuga wangde, palamra 
Hazor gu chawang Jabin niu Heber kikhun maitu kawi thiulujiu bamme. 

18Jael niu Sisera tu adao raleng padlujiu din-e, “Paohubo, ngutlo; agu rijiky 
hangga wanglulo. Pingtulo.” Siniu pah ngutde khatdi sibo puiniu patu jusung fai 
hiuga baikhai bide. 

19Paniu sibopui khuga din-e, “Chalungsajiu tadui atu pisak khailo; I chari mide.” 
Sibo puiniu chamigi lah lepad lujiu motom-ndui patu pisak khai-e, sichiujiu patu 
nbailan mide. 

20Sichiujiu paniu sibopui khuga mathenky kamun ga chap bamlo, khatdi mai 
khatniu haiga chamai bamma chiujiu nakhuga maniusai, ha-e chiu dinlo chiujiu 
ladti khai bide. 

21Sisera sira chariuju mijiu jibing tadmide, sigasu Jael niu kadiak nai ntuang 
khoilujiu, koina pakhuga wang, papeega gentron phen khaibijiu kadihga shai 
makhum bam mide. 

22Barak niu Sisera tu phiuwangboga Jael niu padlujiu patu adaojiu pakhuga din-
e, “Haiga wanglo! Nangniu phiukinbo mai situ Iniu dinlen bine.” Siga paniu 
sibopui saisui ngutle, khatdi siga Sisera se kadihga chafaiky genbo ntuangniu 
papeega genkhai lujiu shaibam niude. 

23Sibo nai Tingwang niu Israel maitu Canaan mai wang Jabin tu ngamra 
pikhaide. 

24Paliuniu patu matanjiu atung bi-bijiu patu kam maha makthen paliuniu 
kamsude. 

Ladjanmai 5 

Deborah Nai Barak Lui 
1Sibo nai Deborah nai Abinoam nahpiu Barak niu haibo lui thiu-e: 

2 RAPIU tu thuonlo! Israel maidung charithiura chap lude; maidungniu chunwijiu 
paliu pum pipadle. 

3Kinglo, naliu chawang maidung! Mawang paodung, naliu chalung ngutjiu 
kinglo! Iniu Israel mai Rawang RAPIU khuga, tarabung gejiu, chalui khat I thiu 
khaine. 

4 RAPIU, nangniu Seir luongdungtu phutmibo wan-ga, nangniu Edom gu 
luongriang gasu tadpad miboga kadih hai malai-e, khatdi tingpuk gasu tingriu 
kiu-e. Yo, kamuang gasu tadui riukiu khai-e. 

5 Israel mai Rawang, RAPIU masuangga, khatdi Sinai gu RAPIU masuangga 
maluongdung kathi-e. 

6Anath nahpiu Shamgar gu tingmik nai, Jael gu tingmik nai, sibo kadihga chaqon-
kari tuanglujiu tadken makge, chabin tadmainiu npuikiga tadmakge. 

7Israel mai namdidung paruang chap bamme, Deborah, nang wang makthen, 
paliu pumruang chap bamme, Israel maileng papui kumjiu, Deborah, I wang-e. 

8Israel maidungniu kasanbo ratu kada mibo ga, sibo kadihga chari wang-e. Israel 
mai chamai sang atai gasu, mai khatniu chagee maksai changiu thinbo bamma? 

9Alungchun hai Israel maigu jupaodung nai paliu pum pipad maidung khuga 
bamme. RAPIU tu thuonlo! 

10Qonniam kakabo tuangmai naliu, chaqon riga ntao bammai khuga sise dinkhai 
bilo, naliuniu tadkhai nibo hinaga tadlune. 

11Kinglo! akhun mungga rio-rio bambo khuanse maidung khuanniu diam-
diamjiu RAPIU niu ngamkhaibo khatdi Israel mainiu ngamlubo lamga din 
bamme! Sichiujiu RAPIU maidung siniu paliugu namdi gasu tadkiu sude. 

12Jukhailo, Deborah yo, jukhailo! Jukhailo! Chalui thiujiu jukhailo! Suanglam 
tadpad sulo, Abinoam nahpiu Barak, kavang thiubambo maidungtu jupad 
khailo! 

13Siga malumbuibo maidung siniu paliugu jupaodung khuga wang-e; 
RAPIU maidungniu chari thiura kaden lujiu pakhuga wang-e. 

14Benjamin kiphiu maidung saiga, paliuniu Ephraim ramjingga kiu-e. 
Charipidung siniu Machir gasu kiu-e. 

15Issachar gu jupaodungniu Deborah saisui wang-e; Yo, Issachar wangjiu, Barak 
di suiwang-e, taning dihga paliuniu pasai suiwang-e. Chiudi Reuben kiphiutu 
njan mide; paliu hai tadra tadmakra chapkhailu makge. 

16Dekamjiu paliu mily ruangga bammi jiulo? Mily khuanpaoniu kubo khuantu 
king rama? Yo, Reuben kaikik mai tura njan mide; paliu hai tadra, tadmakra 
chaplu makge. 

17Gad kaikik mainiu Jordan tingbanglam bam mide, khatdi Dan kaikik maise 
aliam mungga bam mide. Asher kaikik mainiu duipui mungga bam mide; 
sichiujiu paliuniu taphu mungga lung bamme. 

18Chiudi Zebulun mai nai Naphtali maira chari bamga lung bamme. 

19Taanach dih, Megiddo giuky mungga, chawangdungniu wanglujiu chari 
thiude; Canaan maigu wangdungniu chari thiude, chiudi paliuniu rangkanggi 
thintad makge. 

20Chagandung siniu tingpukga tadjiu, tingpuk lamsu chari thiu-e, paliuniu Sisera 
tu atungjiu chari thiu-e. 

21Kishon giuky katanbo duiliu—Kishon duidet gasu paliutu maten mide. Iniu 
pumtan jaojiu, tadngut rabo-e! 

22Siga chaqondungniu pakwangjiu paliu phiniu kadih taidinjiu bamme. 

23“Meroz riga tasiang wang milo,” chiujiu RAPIU gu mazaniu din-e, “Siga lungbam 
mai riga, tasiang bam milo. Paleng riphenniu aphen khaira wangbo 
kum, RAPIU khuga paliu wangmakge. 

24Pasan withubo puise Jael si-e, Keni mai Heber nao-e— pasan withubo puise 
mathenkyga lungbo pui-e. 

25Sisera niu tadui kheng-e, chiudi sibo puiniu matom ndui pibi-e; sibo puiniu 
matom ndui niangse matai kawibo piang ganiu patu pikhai-e. 

26Sibo puiniu mathenky gu ntuangse ben khatlam, benkhat lamniu changam 
kam maigu kadiakse thin-e; sibo puiniu Sisera tu kadibing khaijiu papee 
kakhiuroi mide; sibo puiniu papeese genphut khai mide. 

27Pah tapuga kadunkiujiu, kaowang sibo pui phiga wangtang mide. Sibopui 
phiga kaokiu nkhuangkiu mide; kadihga kaowang shai mide. 

28Sisera puise kirankiga phui bamme; “Ndekamjiu pagu chaqon-kari wangri 
jiulo?” “Ndekamjiu pagu chaqondung malanwang rijiulo?” chiujiu papuiniu 
maniu-e. 

29Ningtingthubo puiniu paokakjiu, khatdi paronna chamlamjiu bamme, 

30“Paliuniu maniadung khoira phiu bamme, khatdi riphen maidung siniu 
aliumai khangkhat-khat maksai khangnia-nia pikhaira-e; tathuak khaibo fai 
kawibo hinase Sisera leng kada bamme chawangpuileng chawang kabet pikhai 
bamme. 

31Oh RAPIU, nagu mikremai hina haichiu shai milo, chiudi nakahmaise naimik 
padkinbo kumjiu benmilo! Sichiujiu sibo kadihga takum atai agi-manaijiu 
bammide. 

Ladjanmai 6 

Gideon 
1Pakak khatga Israel mainiu RAPIU tu atungjiu nuan tenlan mide, siniu Midian 
mainiu paliu riga tingkum chinnia mawangra paniu kamkhai-e. 

2Midian mai hai Israel maisuang tan-hu-e, siniu Israel mai paliutu pingjiu 
tulimkiga khatdi nbaibam wibo maluongga nbai bamme. 

3Israel mainiu alin-tara lingbo wan hinaga, Midian mainiu Amalek maitu khatdi 
ramjingga lungmai kiphiudungtu majang lujiu paliutu charithiu-e. 

4Paliuniu sibo dihga mathenky thiu lujiu siga alin-tara padbo hina tingrun lam 
Gaza wonjeng katangbo kam masa mimi-e. Paliuniu mily, matom kabui khatdi 
qonniamdung khatdi Israel mainiu tiujiu lunglura wadi masiak khai makge. 

5Paliugu khaorui nai mathenky siniu takaodung kumjiu phuiting-e. Paliugu 
qontrao kengjujiu pariak sikam lakge. Paliuniu wanglujiu kadih kam masa mide, 

6Israel mainiu paliu riga wadi kamsilakjiu bamme. 

7Sichiujiu Israel mainiu RAPIU khuga Midian maitu atungra kapjiu khengsude, 

8siga paniu paliu khuga phaimiukakung khattu langkhai bide, paniu Israel mai 
Rawang, RAPIU khugasu champao haise paliu khuga phungwang-e: “Egypt ganiu 
kavang thiubambo gasu Iniu naliutu juken padbo-e. 

9Egypt mai ben gasu khatdi haibo dihga naliutu atungjiu n-gi bammai gasu Iniu 
naliutu kalan khai bide. Naliuniu charithiu ngutboga Iniu paliutu hathon khaibo-
e, khatdi Iniu paliu dihse naliuleng pikhaibo-e. 

10Iniu naliu khuga dinbo-e, I hai RAPIU naliu Rawang-e siniu naliu Amor mai ratu 
kahum tulo, sibo dihga tuhoi naliu lungbambo-e. Chiudi naliuniu acham nking 
khai makge.” 

11Sibosai RAPIU gu maza khatniu Ophrah namga wanglujiu Abiezer kiriangmai, 
Joash gu nphubang hangga ntaode. Panahpiu Gideon se Midian mainiu patu 
ngaomak raleng nbaijiu jaw langbo bamga chabanmiu biubamme. 

12RAPIU gu maza siniu siga patu ngaolen khaijiu din-e, “RAPIU niu natu majang 
bamme, katan kahubopiu yo.” 

13Gideon niu pakhuga din-e, “I maniubo suima? paohubo, RAPIU niu aliutu 
majang bamme sai, ndekamjiu haikumbo aliu khuga padbam jiulo? RAPIU niu 
ndechiujiu Egypt dih gasu paliutu majang npad khailo chiubo aliu paopeh 
mainiu aliu khuga dinkhaibo maisuang habo hina dechiumi jiulo? RAPIU niu 
aliutu phutmide khatdi aliutu Midian maigu lungsabo hangga khai mibo-e.” 

14Siga RAPIU niu patu aja pi-e, “Tadsulo, napumtan hina thinjiu Israel maitu 
Midian mai khugasu kalanlulo, I apum siakniu natu langkhaibo-e.” 

15Gideon niu kenkakge, “Chiudi RAPIU yo, Iniu dechiujiu Israel maitu kalan 
luralo? Manasseh kiphiuga akymai niu sonthubo-e, khatdi akikhun mai 
ruanggasu I hai siamthubo mai-e.” 

16 RAPIU niu paokakge, “Nangniu kamlu rabo-e palamra Iniu natu nkha khaine, 
siga nangniu mai khangkhat tu ronna kumjiu Midia maidungtu malapajiu 
niakpet lubui-e. 

17Gideon niu kenkakge, “Nangniu atu chalungsajiu suikhaisai, nang 
hai RAPIU siakbo-e chiubo kamlen khailo. 

18Iniu naleng katiu phungwangjiu kadpad makthen tadmi khai tulo.” Paniu din-
e, “Nangniu malanwang makthen Iniu khuan bamrabo-e.” 

19Sijeng gasu Gideon niu pakylam wanglujiu kamipoi khat langlu, khatdi chakhi 
khai makbo takhui taju kariu khoilu, taruak khuak sude. Paniu katiuse takam 
lungga khailu, chaganduise chaliga khailu ponwang, nphubang hangga 
bambo RAPIU gu maza khuga pikhaide. 

20Kamrabo hinase mazaniu patu dinkhai bide, chami nai taruakse tatukang riga 
khailo, sichiujiu chagandui sibo riga runkhailo, sikum gapjiu Gideon niu 
kamkhaide. 

21Siga RAPIU gu maza wangjiu chami nai taruak situ paniu thinkinbo tathun ton 
siniu dikhaide. Tatukang gasu chami taopadjiu taruak nai chamise rumide. 
Sigasu maza situ ngaota mide. 

22Paniu ngaobose RAPIU gu maza-e chiubo Gideon niu simasan lude khatdi 
pingjiu senpadle, “Tanthubo RAPIU! Iniu nagu maza tu zu-ngaosiak lude!” 

23Chiudi RAPIU niu pakhuga din-e, “Agi-manai bamlo. Ping mane. Nang 
shailakge.” 

24Gideon niu siga rathakbam khat RAPIU leng thiukhaijiu khatdi pazan, 
“RAPIU hai agi-manaibo-e.” chiujiu mathak khai-e, (Sise tuhoidi Abiezer 
kiriangmaigu thiubambo Ophrah ga chapbam kha-e). 

25Sibo nai nchun RAPIU niu Gideon khuga din-e, “Napiugu matomchi khatdi 
kakibo takum chinnia tangmibo tomchise julujiu, napiuniu kahumbo Baal gu 
rathakbamse kamkao milo, khatdi pamungga bambo Asherah ramengse bikao 
milo. 

26Sibo riga na Rawang, RAPIU leng kawibo rathakbam khat thiukhailo. Sigasu 
matomchi niabose khoilujiu nangniu bikaokhai mibo Asherah gu rameng siniu 
tasing thiujiu, sise kadpadbo thiujiu pakhiangna rukhailo.” 

27Siga Gideon niu pavangmai khang kariutu majang lujiu RAPIU niu pakhuga 
dinkhaibo kumjiu kamde, paniu pakikhunmai nai nammaitu pingbo jengniu n-
nien tingga kamping-e, sise paniu nchun kam mide. 

28Namdiga lungmaidungniu pasaibo nai nsuan-son buangsu majilujiu padboga, 
rathak bamga Asherah khatdi Baal mengse bikao bamniubo, khatdi niabo 
tomchise siga thiukhai bambo rathak bamga rukhai bamdibo daode. 

29Paliuniu khat-khat khuga maniu sude, “Saoniu haise kammi gulo?” Paliuniu 
maniu kaliang wangjiu, sise Joash nahpiu Gideon niu kambo-e chiubo silude. 

30Siga paliuniu Joash khuga din-e, “Nanahtu haiga majang wanglo, aliuniu patu 
kamshat mine. Paniu Baal gu rathakbam kam masamide khatdi sibo mungga 
bambo Asherah gu mengdi bikao mide.” 

31Chiudi Joash niu patu munsun maidung khuga din-e, “Naliu hai Baal jengniu 
chap rama? Naliuniu padon ponjiu bamrama? Mai khat kumboniu patu atung-e 
sai, patu nsuan padmakhaga kamshatmi sune. Wagaje Baal siniu chara-e sai, 
patu pi paronna kalan lulo. Kamkao kiumibose pagu rathak bamme.” 

32Sigasu Gideon tu Jerubbaal chiu kumi-e, palamra Joash niu din-e, “Baal tu pi 
paronna patu kalan lulo. kamkao kiumibose pagu rathak bamme.” 

33Siniu Midia mai, Amalek mai khatdi ramjingga lungmai kiphiu hina wang 
maduide, Jordan giuky kenpad lujiu, Jezreel gu Ramjengga maduisu mide. 

34RAPIU gu hiupuina niu Gideon tu thin manluju paniu make mudkhaijiu Abiezer 
kiriang maitu pasai suira kukhaide. 

35Paniu chamai langkhaijiu Manasseh dihga kalungmai hina khugadi pasai suira 
kukhai-e. Paniu chamai langkhaiboga Asher, Zebulun, khatdi Naphtali 
kiphiumaidi wangjiu pasai suikam mide. 

36Siga Gideon niu Tingwang khuga din-e, “Israel maitu rankhaira nangniu atu 
thinpiu raleng chapkhai mide chiujiu nangniu din-e. 

37Wide, aliuniu chamiu kabiubo asaiphungga Iniu chakhaogiu fai hamkhai 
bamme. Sise nsuan susai chakhaogiu fai riga ronna kajikdui kiukhai diaklujiu 
kadihga kajikdui kiumakge sai, sigase Israel maitu rankhaira nangniu atu 
thinpiu rabo-e chiubo Iniu silune.” 

38Sise kumgapjiu padbam niu-e. Pasaibo nai nsuan-son sulujiu Gideon niu 
chakhaogiu faise luilu kariakjiu thunboga kajikdui kengkha padjiu wabung khat 
tadui mali phuilu-e. 

39Pasaidi Gideon niu Tingwang khuga dinlan-e, “Atu nalung pomkhai tulo, Iniu 
chalad khat dinlan khaine. Chalungsajiu Iniu chakhaogiu fai gasu madiulan 
khaine. Tuhoira chakhaogiu faitu pisang khailo chiudi kadihtu pitim khailo.” 

40Sibo nai nchun Tingwang niu sikum gapjiu kamkhai bide. Pasaibo nai 
chakhaogiu faise sangjiu bamniude chiudi kadihse kajikniu tim bamniude. 

Ladjanmai 7 

Gideon Niu Midian Maitu Kamkaolubo 
1Naikhat Gideon khatdi pamai hina sumaji lujiu Harod Duipin mungga rijiky 
kamlujiu bammide, Midia mai bamse paliu gasu tingpilam Moreh Luong ramjing 
katangga rijibam kamlujiu bamme. 

2 RAPIU niu Gideon khuga din-e, “Nangniu majang bambo mai hai Midian maitu 
aleng chari ngamkhaira kengju-e. Paliuniu paliu ronna kamlubo-e chiujiu 
maningbo gasu atu wadi chakkhai lakge. 

3Siniu maidung khuga dinlo, ‘Mai khatniu ping-e sai chakylam pi malanwang 
milo, chiudi aliura Gilead Luong haiga bam mine.” Siga sang makai-je-nia malan 
mide, chiudi sang kariu bamkha-e. 

4Siga RAPIU niu Gideon khuga din-e, “Tuhoi tangdi namai kengju bamkha-e. 
Paliutu tadui bamga majang kiulo, sigasu I naleng kadatam khai bine. Iniu 
nakhuga mai khattu nasai suitadra dinsai, patu pitadlo. Iniu mai khattu nasai 
suitad tulo chiujiu dinsai, patu pitad tulo.” 

5Gideon niu pamaidungtu majang lujiu tadui sakra kiude, siga RAPIU niu 
pakhuga din-e, “Tathi kumjiu paronna tadui maliakjiu sakbo maidung nai 
khudungkiu lujiu sakbo maitu kadatam pad milo.” 

6Siga chamai kaisum ronna paliu benniu tadui bonkhang lujiu sakge, kakimai 
hinara khudungkiu lujiu sakge. 

7RAPIU niu Gideon khuga din-e, “Tadui bonlujiu sakbo mai kai sum hainiu Midia 
maitu ngamlura Iniu naleng pikhai bine. Kakibo mai hina tura chakylam malan 
mira dinbilo. 

8Haichiujiu Gideon niu wahina kam ngamlubo khatdi make mud ngamlubo 
chamai kai sum situ makjiu kakibo Israel mai hina tura paliu kylam langkhai 
malankam mide. Midia maigu riji bamse paliu hanglam ramjingga bamme. 

9Sibo nai nchun Gideon tu RAPIU chamtan pi-e, “Sulujiu rijiky hasulo; situ 
ngamlura Iniu natu pikhaine. 

10Chiudi nangniu hapingsai, navangpiu Purah tu majanglu rijibamga kiulo. 

11Paliuniu degu din bamlo chiubo nangniu chiusune, sichiusai nangniu hujiu 
halu sune.” Siniu Gideon nai pavangpiu Purah niu kiujiu mikremai rijibam 
mungga bamme. 

12Midian mai Amalek mai, khatdi ramjingga lungbo kiphiumaise ramjingga 
takaodungdi kum khatdi paliugu qontraodung duidi mungga nbui-niang kumjiu 
phuiting bamme. 

13Gideon niu wangboga, mai khatniu pakamai khuga pamang dinbambo chiu-e. 
Paniu din-e, “Takhuimoi lujiu kambo taruak pekkhat paiwang aliugu rijikyga 
mathenky khattu simrot mijiu, mathenkyse kaomibo khatdi kadihga kam 
marapu khaibotu Iniu man-e.” 

14Pakabo siniu paokakge, “Sise Israel maigu apangheng, Joash nahpiu Gideon gu-
e! Kakibo ramba ha-e. Tingwang niu patu Midian mai nai aliu riphen hinatu 
ngamrabo pikhai mibo-e.” 

15Gideon niu mai khat mang chiulujiu, khatdi sibo ramba silujiu, khudungkiu 
Tingwang tu kahum sude. Sichiujiu Israel mai bamga paniu malanwang lujiu din-
e, “Susulo! RAPIU niu naliutu Midian mai riphentu ngamlura pikhai mide!” 

16Paniu pagu riphen kai sum situ njan sum thiulujiu mai hina khuga make khatdi 
wahenping lungga kahiu khailujiu pikhaide. 

17Paniu paliu khuga din-e, “Iniu charibam mungga ngutlusai atu khonnak khailo, 
khatdi Iniu kambo kumjiu kamlo. 

18Sichiujiu aliuniu makese mud dasai, naliudi naliugu makese charibam mud 
maguijiu, “RAPIU leng khatdi Gideon leng chiujiu senlo!” 



449 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

19Gideon nai pamai kaikhat siniu, rijiky munggase chunding akhemai siniu 
nkhiak lugapbo wan-gase mengtang mide. Paliuniu makese mud khaijiu paliuniu 
thinkinbo wabungse kampang khai-e, 

20khatdi kakibo baonia di sikumjiu kamde. Paliu mathiuse mawilam benniu 
kahiu thinne, majadlam benniu make thinne, khatdi “Apanghengse RAPIU nai 
Gideon leng-e,” chiujiu senpadle! 

21Paliuniu rijikytu taowenglude, sichiujiu mikremaigu riphendungse marajiu 
pak kalak thiumide. 

22Gideon maidungniu paliugu make mud khaiboga RAPIU niu mikremaigu 
riphendung situ paliu ronna khatniu khattu paliu hengniu abira kamkhaide. 
Paliuniu Zarethan nai Beth Shittah lam jonjiu paklubui then pakjiu Tabbath 
mungga bambo Abel Meholah namdak lam pakkhai kam mide. 

23Sibosai Naphtali, Asher, khatdi Manasseh maidungtu pajai nia gasu kupadle 
sichiu paliuniu Midia maitu hasude 

24Gideon niu Ephraim luongrianglam lungmai hina khuga chamaitu langkhaijiu 
din-e, “Kiujiu Midian maitu aphenlo. Jordan giuky nai Bethbarah giuky katang 
Midian maitu pi kenpad makra khamlulo.” Ephraim maitu kumadui mide, khatdi 
paliuniu Jordan giuky nai Bethbarah giuna katang chapkham lude. 

25Paliuniu Midian maigu jupao kania Oreb nai Zeeb tu minlude; khatdi paliuniu 
Oreb tu Oreb Tukang ga kamshat khaide, khatdi Zeeb gu jaw langbo bam ga Zeeb 
tu kamshat khaide. Paliuniu Midian maitu hatajut wangjiu Oreb nai Zeeb peese 
Jordan genlam bambo Gideon khuga ponwangde. 

Ladjanmai 8 

Midia Maidungtu Ngam Kanambo 
1Sigasu Ephraim mainiu Gideon khuga din-e, “Ndekamjiu Midia maitu chari 
thiuraleng tadbo wan-ga aliutu nang kumak jiulo? Ndekamjiu nangniu aliutu 
haichiu kamjiulo?” Paliuniu charai thiujiu haibo lamga haichiu dinde. 

2Chiudi paniu din-e, “Naliuniu kamkhai mibotu Iniu kam kangambo hainiu wadi 
din kadara ha-e. Ephraim mainiu poi kamkhaibo siniu akiriangmai hinaniu 
kambo suangdi nkiu-e. 

3Chiubamdi, Tingwang gu pumtan gasu naliuniu Midia maigu wang kania, Oreb 
nai Zeeb tu kamshat lude. Situ din kadara Iniu nde kamkhai milo?” Paniu haise 
dinbo wan-ga, paliu lung pombose nkhin mide. 

4Haibo tingga Gideon khatdi pamai kai sumse Jordan giuky wangtangjiu 
kenpadde. Paliu hai chiamide, chiudi mikremaitu hatad bamkha-e. 

5Paliuniu Sukkoth ga wangtangboga paniu namdakga lungmai khuga din-e, 
“Chalungsajiu amaidungtu taruak pikhailo. Paliu hai chiasiak mide, Iniu Midia 
mai wang Zebah nai Zalmunna tu hakinbo-e.” 

6Chiudi Sukkoth gu jupaodungniu din-e, “Ndechiujiu aliuniu nagu riphenmai 
leng katiu kasak piralo? Nangniu tuhoi tangdi Zebah nai Zalmunna tu minlu 
makha-e.” 

7Siga Gideon niu din-e, “Wide! RAPIU niu Zebah nai Zalmunna tu akhuga 
pikhaibibo wan-ga, Iniu tathukan nai ramjinggu thurengniu naliutu dap rabo-e!” 

8Sigasu Gideon niu Penuel ga khanglujiu siga lungbam mai khuga sikumjiu 
khengde, chiudi Penuel mainiudi Sukkoth mainiu kadinbo kumgapjiu dinde. 

9Sijeng gasu paniu paliu khuga din-e, “I wijiu malanwang rabo-e, sibo wan-ga, 
Iniu naliu kyton haise kamkao kammi rabo-e!” 

10Zebah nai Zalmunna niu panaigu riphentu majang lujiu Karkor ga bamme. 
Ramjingga lungmaigu riphenmai pakhiangna ruanggasu, 15,000 ronna 
bammide; riphenmai 120,000 tu kamshat mide. 

11Gideon niu Nobah khatdi Jogbehah gu naimik padlam, ramjing mungga bambo 
npui luikhangjiu riphenmai situ bungjiu aphen sude. 

12Midia mai wang kania Zebah nai Zalmunna pakmide, chiudi paniu hameng 
panaitu minlude khatdi panai riphenmai hinatu kam charen khaide. 

13Gideon niu chari bam gasu Heres Pass npui lam malanwang lanboga, 

14paniu Sukkoth ga akhangmai khattu minlujiu pakhuga maniude. Akhangmaina 
siniu Gideon leng Sukkoth namga papee kathiumai riak chinnia jan raokiu 
khaide. 

15Sigasu Gideon niu Sukkoth mai khuga tadlujiu din-e, “Naliuniu atu nkhakhai 
lakge chiujiu dinbose maningtaolo. Agu riphendungniu chiasiak mibo wan-ga 
Zebah nai Zalmunna tu minlu makhabo donniu katiu khe silakge chiujiu naliuniu 
dinmibo-e. Wide, haiga panai bamme!” 

16Sichiujiu paniu tathukan nai ramjinggu thureng kansiniu Sukkoth gu 
jupaodungtu sajai pikhaide. 

17Paniu Penuel ga bambo chakyton situ kamkao lujiu, sibo namdiga bambo 
maidungtu kamshat mide. 

18Sigasu Gideon niu Zebah nai Zalmunna khuga maniu-e, “Tabor ga nanainiu 
kamshat mibo maise dekumbo mailo?” Panainiu paokakge, “Paliu hai natu 
kajon-e, paliuse chawangnah mai kum kamme.” 

19Gideon niu din-e, “Paliuse asingnamai-e, khatdi apuinahmai siakge. Iniu 
siangjiu din-e, naliuniu paliutu kamshat makge sai, Iniu naliutu kamshat lakge.” 

20Sichiujiu paniu panah tingthupiu Jether khuga din-e, “Sulujiu panaitu kamshat 
milo!” Chiudi sibo nahse chaheng thinsu makge. Pase makhin bi-e, palamra pase 
nakha-e. 

21Siga Zebah nai Zalmunna niu Gideon khuga din-e, “Sulo, nangniu anaitu 
kamshat milo. Kating mainiu katingtien kambo maji-e.” Sigasu Gideon niu 
panaitu kamshat mide khatdi panaigu qontrao wongchengga khin khaibo 
tiuriangse khilude. 

22Sibo sailam, Israel mainiu Gideon khuga din-e, “Nang khatdi nasai lamdi nakai-
nakik mainiu aliu wang thiu rabo-e, Nangniu Midia mai khugasu aliutu kalan 
khai bide.” 

23Gideon niu paokakge, “Iniu maksai anahniudi naliugu mawangpao 
thiulakge. RAPIU siniu naliugu mawangpao thiurabo-e.” 

24Chiudi paniu wakhat dinsude, “Iniu naliu khuga wakhat maniu khaine. 
Naliuniu khoilubo chalandungse akhuga pilo.” (Media maidungdi ramjingga 
lungbo kakimai kumjiu kachia lan malan karenbo-e). 

25Maidungniu kenkakge, “Aliuniu haise pira jengniu aliu chunwi-e,” Paliuniu 
chafai khat hamkhai lujiu siga mai hinaniu chalan khoilubose pikhai bide. 

26Gideon niu kachia-lan daolubo paridse taju makai kumbo-e, sise tatiu, tataa 
khatdi ran-ranbo fai-ni Midia mai wangniu piubo, maksai qontrao wongchengga 
matiu khaibo situra chakkhai makge. 

27Gideon niu kachia khoilubo gasu charameng macha lujiu pagu namdak, 
Ophrah ga khaide. Israel mai hinaniu Tingwang tu thon lujiu charameng situ 
kahum sude. Sise Gideon nai pakikhun maileng tathak khatle. 

28Sichiujiu Israel mainiu Midia maitu ngamlude siniu kapingbo hamide. Gideon 
shai makthen sibo dihga tingkum atai agi-manaijiu lungkhaide. 

Gideon Shaibo 
29Gideon niu pakylam malanwang lujiu siga lungmide. 

30Paniu panah piumai riakchinnia lung-e, palamra panao keng-e. 

31Shechem ga parammai liupui bamme, sibo puiniu panah piumai khat 
manakhai-e, pazanniu Abimelech chiujiu mathak khaide. 

32Joash nah Gideon tanpao wangjiu shai mide sichiujiu Abiezer kiphiu maigu 
namdak, Ophrah ga bambo papiu Joash rawga baikhai mide. 

33Gideon shai mibo sai Israel mainiu Tingwang tu malumta lanmide, khatdi Baal 
tu kahum lanmide. Paliuniu paliu ra Baal gu chamriat majai mide. 

34Sichiujiu paliutu mikremai khugasu gukhaibo RAPIU Tingwang tu machata 
mide. 

35Paliuleng Gideon kikhun mainiu kawi kamkhai bibo tudi wajeng kukhai 
tamide. 

Ladjanmai 9 

Abimelech 
1Gideon nahpiu Abimelech niu Shechem namdakga meng-e, siga papui 
kiriangmai hina lungbamme, 

2Shechem mai khuga paliuniu wakhat maniura dinkhaide, “Naliu nde lunilo? 
Gideon nahmai riakchinnia siniu mawang rama? Maksai mai khatniu mawang 
ralo? Maning khailo Abimelech hai naliu tia khatdi naliu zairiang khatle.”, 

3Papui kiriangmai siniu Shechem maitu paleng npao khaide, chiujiu Shechem 
mainiu Abimelech hai paliu riangruibo jenggasu pasai suira chapkhaide. 

4Paliuniu rangkanggi riakchinnia Baal gu ladriat bung gasu patu pi-e, sichiujiu 
sibo rangkang siniu chamai kasamai bao khattu patu khat thiura paniu 
khanlude. 

5Paniu papiu ky Ophrah ga meng-e, khatdi siga tatukang khat riga Gideon 
nahmai, pasingnamai riakchinnia tu kamshat mide. Chiudi Gideon nah nathubo 
Jotham sira nbaimijiu kamshatlu makge. 

6Sichiujiu Shechem mai nai Bethmillo mai mathiu madui lujiu Shechem ga 
bambo masanbo nphubang ga mengde, siga paliuniu Abimelech tu Chawang 
pithiu khaide. 

7Jotham niu sise siluboga, paniu Gerizim luongga khang chaplujiu khatdi paliu 
khuga senjiu din-e, “Akhuan nking khailo, naliu Shechem maidung, sichiusai 
Tingwang niu naliu khuan nking khai rabo-e! 

8Nda pawan khatga tasingbang hina maduilujiu paliugu chawang leng kada-e. 
Paliuniu takibang khuga din-e, ‘Aliu wang thiu khailo.’ 

9Takibangniu paokakge, ‘Naliu wang thiunesai, chara, chamaitu chakhuang 
thiuboga thinbambo asadui padta mine.’ 

10Sibo sai singbangdungniu ndutsibang khuga din-e. ‘Nang wangjiu aliu wang 
thiu khailo.’ 

11Chiudi ndutsy bangniu paokakge, ‘Naliu wang thiune sai, tiu kawibo arasy 
kahumbose masita mine.’ 

12Singbangdung siniu mumsy ken khuga din-e, ‘Nang wangjiu aliu wang thiu 
khailo.’ 

13Chiudi mumsy kenniu paokakge, ‘Naliu wang thiunesai, chara, chamaitu 
chunwi khai bambo mumjawse akhuga padta mine.’ 

14Siniu singbangdung siniu tathu phega din-e, ‘Nang wangjiu aliu wang thiu 
khailo.’ 

15Tathuphe siniu paokakge, ‘Naliuniu atu pi naliu wang thiuni siaksai, ahiuga 
madun lulo. Naliu sichiu maksai chaminiu agu tathuphe gasu taopadjiu Lebanon 
gu singchong bangdung ruthon mirabo-e.’ 

16Sichiujiu Jotham niu dinkiulan-e, “Naliuniu Abimelech tu chawang 
thiukhaibose pachangjiu chalung masanjiu kambo ma? Naliuniu tuhoira Gideon 
tu maningtaojiu paniu kamkhai mibotu phuijiu pakikhunmaitu chakhuang 
thiubo gulo? 

17Apiuniu naliuleng chari thiukhaibose maning khailo. Paniu Midia mai khugasu 
naliutu ranpad raleng paringting chariu khai mibo-e. 

18Chiudi thainaira naliuniu apiu kikhuntu atung bamme. Naliuniu panah mai-
riak chinnia situ tatukang khat riga kamshat mide-Naliu kiriangmai, pavangpui 
pen ganiu panahpiu Abimelech tu naliuniu Shechem gu chawang pithiu khai 
mide. 

19Chiudi tuhoira. naliuniu Gideon khuga khatdi pakikhunmai mai khuga thainai 
kamkhaibo hai pachangjiu naliulung masanbo-e sai, Abimelech tu majang 
chunwi lulo sichiujiu paniudi naliu khuga pachun wilulo. 

20Sichiu makge sai, Abimelech khugasu chami taopadjiu Shechem mai nai 
Bethmillo maitu ruthon milo. Maksai Shechem khatdi Bethmillo mai khugasu 
chami taopadjiu Abimelech tu ruthon milo.” 

21Sichiujiu paniu pasingna Abimelech tu pingbo jengniu pak marijiu Beer ga 
wanglung mide. 

22Abimelech niu Israel mai riga takum sum mawang khaide. 

23Sichiujiu Abimelech khatdi Shechem mai kakga Tingwang niu miktunbo 
pikhaijiu khat-khattu wita mide, khatdi paliuniu patu atungjiu lungsude. 

24Haise padbambo lamra Gideon nahpiudung chamai riak chinniatu kamshatra 
kachu khaibo, Shechem maidung nai Abimelech khuga paliugu kamaobo jeng 
gasu pikhaibo-e. 

25Shechem maidungniu maluong ton-ga Abimelech tu chon raleng chamai khai-
e, khatdi paliuniu npuiga tadken wangmai hinagu sutle. Haibo lamga Abimelech 
khuga paokhaide. 

26Sichiujiu Ebed nahpiu Gaal niu pasingna maitu majanglujiu Shechem ga wang-
e, siga Shechem mainiu patu malum kamme. 

27Paliu mathiuse mumsy luga menglujiu mumsy railujiu jaw kamlu changee 
sude. Paliuniu paliu rakyga wangjiu, siga paliu tiu-sak maniu lujiu Abimelech tu 
kagabo cham dinsude. 

28Gaal niu din-e, “Aliu Shechem ga bammai hai dechiubo mailo? Aliuniu deleng 
Abimelech tu machabam gulo? Pase saolo? Wakhat thiubamdi pahai Gideon nah-
e! Zebul niu pakhu gasu aja lu-e, chiudi aliuniu ndeleng patu macha ralo? 
Nakiriang phungsu khaibo naky-pao, Hamor hangga bammilo! 

29Iniu hai maidunggu jupao thiulu sai, Iniu Abimelech tu kam mine! ‘Nagu riphen 
khaisan lulo khatdi padjiu aphen sulo’ chiujiu Iniu pakhuga dinrabo-e.” 

30Gaal niu dinbo cham chiukhai lujiu, namdigu mawangpao Zebul niu palung 
pomsude. 

31Paniu Arumah ga bambo Abimelech khuga champao mai lang khaijiu din-e, 
“Ebed nahpiu Gaal khatdi pasingnamai siniu Shechem ga wang bamme, khatdi 
natu namdiga bammak raleng paliuniu kamsu mide. 

32Siniu tuhoira nang khatdi namaidungniu nchun tingga tadpad lujiu chalulam 
nbai milo. 

33Nsuannai nsuan naimik padgapboga sulujiu naliuniu namditu bungjiu aphen 
sulo, sichiujiu Gaal nai pamaidung padjiu natu aphen susai, nangniu ngamlu 
buithen paliutu kambilo. 

34Sijengniu Abimelech nai pamaidung siniu nchun suniu Shechem lenlam 
padlujiu, pabao madai thiujiu nbai bam mide. 

35Abimelech nai pamaidung siniu, Gaal niu lenlam padjiu namdigu rengmun-ga 
chapbambo ngaoluboga, paliuniu nbaibam gasu paliu suchapde. 

36Gaal niu paliutu ngaolujiu Zebul khuga din-e, “Phuilo! Maluong ton gasu 
maidung tadkiu kin-e!” “Paliura chamai makge, paliura maluong riga bambo 
wahiumana-e.” chiujiu Zebul niu paokakge. 

37Gaal niu dinlan-e, “Phuilo! Chamai kakeng khaniu maluong ton lamsu wangkiu 
kinne khatdi taden phuibo nphubang bambo npuilamsu chamaibao khat 
wangkinne!” 

38Sigasu Zebul niu pakhuga din-e, “Nangniu nachamkang dijiu kadinbose 
ndegulo? Haibo piu, Abimelech tu aliuniu ndeleng machajiulo chiu dinbo piuse 
nang-e. Nangniu din masajiu kamkhai mibo maidungse haibo maidung-e. Tuhoi 
tadpad lujiu paliutu aphen sulo! 

39Gaal niu Shechem maitu majanglu pad Abimelech tu aphensude. 

40Gaal pakmide, Abimelech niu patu hasude, khatdi chamai kengkha ajam mide 
namdi rengmun ga bammaidi ajam mide. 

41Abimelech hai Arumah ga lung-e, khatdi Shechem gasu Zebul niu Gaal khatdi 
pasingna maidungtu hapad mijiu paliu siga lung tamide. 



455 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

42Pasaibo nai Shechem maidungniu chalulam tadra rangbamme chiubo 
Abimelech niu silude. 

43Sijeng gasu paniu pamaidungtu majang lujiu pabao sum thiujiu njan khaide, 
khatdi chaluga nbaijiu khuan bamme. Namdiga maidungniu padbo ngaolude, 
paniu nbaibam gasu padlujiu maidungtu kamshat sude. 

44Abimelech nai pakang maidungniu katumjiu namdigu rengmun situ akhe 
raleng pakpad bamga kakibo bao nia siniu chaluga bammai hinatu asunjiu 
kamshat kam mide. 

45N-nien marinpuiting aphenjing khangde, Abimelech niu namdise haphun lude, 
maidungtu kamshat kam mide namdi situ kamkao mide, khatdi kadihse 
matainiu phuimide. 

46Shechem gu charireng gasu jupaodung hinaniu sibo racham chiuluboga, 
paliuniu Baal gu chamriat rakyga pakwang nbai sude. 

47Paliuniu siga madui bambose Abimelech khuga paokhai bide, 

48sijeng gasu paniu pamaidungtu majanglujiu Zalmon Luongga khangde. Paniu 
siga mari thinlujiu singke hanglujiu, sise pah makhuakga ponsude. Pamaidungtu 
sikumjiu katumjiu kamra dinkhaide. 

49Sichiujiu mai hina singke hanglujiu Abimelech saisuijiu ponwang chamai 
madui bambo kyga ponwang kabao khaide. Sichiujiu palungga bambo maidung 
situ chami matao khai mide, sichiujiu siga--charireng lungga--maipui maipiumai 
sang khat kumbo shaikhai mide. 

50Sibosai Abimelech niu Thebes ga menglujiu namditu taomagui lujiu haphun 
lude. 

51Siga chaky-ton matidbo khat bamme, chiujiu namdiga bambo mai hina maipui 
maipiu, jupaodungdi jaojiu siga pakwang nbaide. Paliuniu kalung lamsu 
khamten manlujiu chaky pilam pakkhang nbai mide. 

52Abimelech niu chaky-ton ga sunra hawangjiu kamun ga ngutlujiu chaky-ton 
situ chami rumide. 

53Chiudi maipui khatniu tasiu kaniakbo tukang rotkiu papee rotpang mide. 

54Siga paniu akhangmai chari mania phungbo maitu kalangjiu ku-e khatdi aja 
pide, “Naheng thadpad lujiu atu kamshat milo. Maipuiniu atu kamshat mide 
chiubo Iniu lunimakge.” Siga akhangpiu siniu pakhuga pakwang bikhaiboga pah 
shaimide. 

55Sichiujiu Israel mainiu Abimelech shaimibo ngaolujiu, paliu mathiu paky-
kylam wangmide. 

56Haichiujiu Abimelech niu papiu khuga khatdi pasingna riak-chin-niatu 
kamshat mibogu kamaobose Tingwang niu pariga piwang khai bide. 

57Tingwang niu Shechem maitudi paliugu kasabo jengniu kam chariu khaide, 
sise Gideon nahpiu Jotham niu paliu riga padraleng siangkhaijiu dinkhai mibo 
si-e. 

Ladjanmai 10 

Tola 
1Abimelech shai mibo sailam, Dodo tahpiu, Puah nahpiu Tola niu Israel maitu 
khenrang thiukhaira wang-e. Pahai Issachar kiriangmai khatdi Ephraim 
maluongram Shamir ga lungbambo-e. 

2Paniu Israel maigu jupao takum makai sumkiu thiukhaibo-e. Sichiujiu pah shai 
miboga patu Shamir ga nbai khaide. 

Jair 
3Tola wangbo saiga, Gilead ganiu Jair wang-e. Paniu Israel maigu jupao takum 
makai nia thiukhai-e. 

4Paniu panah npiumai samriu lung-e, paliuniu qonniam samriu tuang-e. Gilead 
kadihga namdi samriu bamme, tuhoidi haibo dungtu Jair namdung chiujiu 
kubamme. 

5Jair shaimijiu Kamon ga baikhai mide. 

Jephthah 
6Israel mai Tingwang masuangga kamaobo pakak khat kamlanjiu Baal ra khatdi 
Astarte ratu kahum lanmide, sikumjiu Syria, Sidon, Moab, Ammon khatdi 
Philistine mai radung tudi kahum mide. Paliu RAPIU tu phut mide, khatdi patu 
kahumta mide. 

7Siniu RAPIU niu Israel maitu palung pomjiu, Philistine mai nai Ammon mainiu 
paliutu ngamra kamkhai mide. 

8Amor mai dih Jordan Giuki naimik padlam Gilead ga lungbo Israel mai hinatu 
takum kariu tachat paliuniu kam mathad wang-e. 

9Amon mainiu Jordan kenpadjiu Judah, Benjamin khatdi Ephraim kiphiudungtu 
charithiu-e. Israel mai chariu sui mide. 

10Sichiujiu Israel mainiu kapjiu RAPIU khuga kheng-e, “Aliu nakhuga maomide, 
palamra aliuniu, aliu Rawang natu phutmide, khatdi Baal ratu kahum mide.” 

11 RAPIU niu haibo cham paliu khuga paokakge: “Tadmibo wan-ga Egypt mai, 
Ammon mai Amor mai Philistine mai, 

12Sidon mai, Amalek mai, khatdi Moan mai niu naliutu kam mathad khaiboga, 
naliuniu akhuga kapjiu kheng-e. Iniu naliutu paliu khugasu rankhai makjiuma? 

13Chiudi, naliu tuhoidi atu saodiak lujiu kakibo radungtu kahum mibo jengniu 
naliutu Ira rankhai lanbi lakge. 

14Tadlujiu naliuniu kadalubo radung khuga kapkhai sulo. Paliuniu naliutu 
chariubo wan-ga rankhaibi sulo.” 

15Chiudi Israel mainiu RAPIU ga kheng-e, “Aliuniu nuan ten mide. Nangniu 
kamnibo kamkhai sulo, chiudi lungsajiu thainai aliutu rankhailo.” 

16Siniu paliuniu sangdiumai ratu saolujiu RAPIU tu kahum sude; sijeng gasu 
paniu Israel maitu kam chariu maitu kam mathad khaide. 

17Sichiujiu Ammon mai riphenniu charibam kadenlujiu Gilead ga rijiky 
thiukhaide. Siga Israel maidungniu wang madui lujiu khatdi Gilead dih Mizpah 
ga rijiky kamlujiu bammide. 

18Siga maidungniu khatdi Israel maigu jupaodung siniu khat-khat khuga maniu-
e, “Saoniu jupao thiujiu Ammon maitu aphen ralo? Mai khatniu kamkhai-e, sai 
Gilead ga mai hinagu jupao thiurabo-e.” 

Ladjanmai 11 

1Jephthah hai papum jonbopui nah, Gilead ga katan kahubo riphenmai khatle. 

2Papiu Gilead naoniu lungbo kakibo npiumai nahdung bamme, paliuniu tan 
khangbo wan-ga Jephthah tu chaky gasu tadmira hasude. Paliuniu pakhuga din-
e, “Nangniu aliu piugu kalek lura nadam wadi ha-e, nang hai kakibo pui nah-e.” 

3Jephthah niu pasingnamai khugasu pakmide khatdi Tob mai kadihga lungmide. 
Siga patuse wathak hamaidungniu masenjiu, khatdi patu maluang lung bamme. 

4Pasai pakak khatga Ammon mainiu Israel maitu chari thiusude. 

5Sichiu suboga, Gilead ga jupaodungniu Jephthah tu Tob mai kadih gasu kulanra 
meng-e. 

6Paliuniu din-e, “Wanglo khatdi aliutu jukhailo, sichiujiu aliu Ammon maitu 
aphenkhe.” 

7Chiudi Jephthah niu paokakge, “Naliuniu atu wajiuga manihjiu naliuniu atu 
apiuky gasu hathon mibo-e. Nde kamra naliuniu tuhoi chariubo wan-ga atu 
kulan jiulo?” 

8Paliuniu Jephthah khuga din-e, “Aliuniu nakhuga tuhoi wanglanbo-e palamra 
aliuniu natu majangwang nibose Ammon maitu chari thiura khatdi Gilead mai 
hinatu jukhai raleng-e.” 

9Jephthah niu paliu khuga din-e, “Ammon maitu chari thiura naliuniu atu 
chakylam majang wangsai, RAPIU niu atu pijiu chari ngamkhai saira, Iniu naliugu 
mawangpao thiumi rabo-e.” 

10Paliuniu paokakge, “Aliu sui-e. RAPIU niu aliugu lamchap-e.” 

11Sigasu Jephthah niu Gilead maigu jupaodung saisui lujiu wang mide, sichiujiu 
maidungniu patu pi paliugu jupao khatdi mawangpao thiukhaide. Jephthah niu 
patien thiusu raga RAPIU niu bambo Mizpah ga lungkhaide. 

12Sichiujiu Jephthah niu champao maitu Ammon mai wang khuga, dinra 
langkhai-e, “Nangniu aliutu aphen bambose nde jengniulo? Nde kamra nangniu 
aliu kadihga charithiu ngutjiulo?”. 

13Ammon mai wangpiuniu Jephthah gu champao maitu paokakge, “Israel mainiu 
Egypt gasu tadpatbo lon, paliuniu adih Arnon Giuki gasu Jabbok Giuki tangbo 
khatdi Jordan Giuki chiujiu lulude. Tuhoi sise nangniu agi-manaijiu pimalan khai 
rabo-e.” 

14Jephthah niu Ammon mai wang khuga champaomai langkhai lanjiu 

15haibo cham kenkak khai-e, “Israel mainiu Moab mai dih maksai Ammon mai 
dih lumide tiubose maji makge. 

16Sisera haichiubo-e: Israel mainiu Egypt gasu tadpadbo wan-ga, paliuniu 
ramjing gasu Aqaba Zaibek tadken wangjiu Kadesh lam tadkhai mibo-e. 

17Sichiujiu paliuniu Edom gu chawangpiu khuga padihse tadken raleng khengra 
champaomai langkhai-e. Chiudi Edom gu chawangpiuniu paliutu suikhai makge. 
Moab mai wang khugadi paliuniu kheng-e, chiudi paliu dihga tadken raleng 
panai suikhai makge. Siniu Israel mai Kadesh ga bammide. 

18Sichiujiu paliuniu ramjing tadken wangjiu, Edom kadih tad maguijiu, Moab 
kadih, Arnon Giuki uigenlam wangtang makthen paliuniu tadwang mide. Siga 
paliuniu rijiky kamlujiu bammide, sichiujiu paliuniu Arnon kenpad makge, 
palamra sise Moab maigu ramrai-e. 

19Sichiujiu Israel mainiu champao maidungtu Heshbon gu chawang, Amor mai, 
Sihon khuga langkhaijiu, pagu kadih tadkenjiu paliugu kadihga wangraleng 
khengde. 

20Chiudi Sihon niu Israel maitu suinimak mine. Paniu pagu riphenmai hinatu 
kumadui lujiu Jahaz ga rijiky kam lujiu Israel maitu aphensude. 

21Chiudi Israel mai Rawang RAPIU niu Israel maitu Sihon khatdi pagu 
riphenmaitu ngamlura pikhaide. Sichiujiu Israel mainiu Amor mai kalungbo dih 
hina lulude. 

22Paliuniu Amor luongriang hina tingrunlam Arnon gasu tingpilam Jabbok 
khatdi tingbanglam ramjing gasu Jordan tingrunlam katang gomlude. 

23Sijengniu Israel mai Rawang, RAPIU niu Amor maitu Israel maileng hathon 
khaide. 

24Sise naliuniu lulan lura, kamsu jiuma? Naliu ra Chemosh niu pikhaibose 
thinlulo. Chiudi aliura aliu Rawang, RAPIU niu aliutu pikhaibo hina thin matid 
bamrabo-e. 

25Naliuniu Moab gu chawangpiu Zippor nahpiu Balak suang wi-e chiujiu maning 
jiuma? Paniu Israel maitu wadaodi atung makge, wadao gara pah atung jiuma? 
Pah wadaodi aliutu atungjiu charithiu jiuma? 

26Takum kai sum Israel mainiu Heshbon nai Aroer khatdi sise lungmagui bambo 
namdak hina, khatdi Arnon Giuki hugen namdi hina lung gomlubo-e. Sichiusai 
ndekamjiu tuhoi wan-ga sibo hina lulan lumak jiulo? 

27Makge, Iniu nakhuga kamaobo wadi kammakge. Atu atungjiu charithiubo gasu 
nangra kamaobo kammide. RAPIU niu ladjan thiu khai rabo-e. Israel mai nai 
Ammon mai kakga thainai kam masan khai sune. 

28Chiudi Ammon gu chawang siniu Jephthah gu champaomai chamtu wajeng 
sikhai makge. 

29Sigasu RAPIU gu hiupuina Jephthah riga wangkhaide. Paniu Gilead nai 
Manasseh ga tadken wangjiu khatdi Gilead dih Mizpah ga malan wangjiu 
Ammon lam tadmide. 

30Jephthah niu RAPIU khuga ladriat thiude: “Nangniu atu pijiu Ammon maitu 
ngamkhai sai, 

31Iniu ngamlujiu malanwang lanboga, aky gasu atu adao raleng padbo raithubo 
maitu rujiu pipad khai rabo-e. Iniu sibo maitu pipadbo rathak thiujiu kadkhai 
rabo-e.” 

32Sichiujiu singgiu kenpadjiu Ammon maitu Jephthah niu charithiu sude, 
siga RAPIU niu patu pijiu ngamkhai bide. 

33Paniu paliutu aphenjiu Aroer gasu Minnith wonjeng maguijiu bambo namdi 
makai tangjiu khatdi Abel Keramim katangsi-e. Siga Ammon maitu kamshat 
makeng suimide, sichiujiu Israel mainiu Ammon maitu ngam lude. 

Jephthah Nahpui 
34Jephthah niu pakylam Mizpah gasu malan wangbo tingga panahpuiniu patu 
adaora chalen lenjiu nchom poi biujiu sunpad dao-e. Panahse sibopui ronna-e. 

35Paniu sibo puitu ngaoluboga, pachun sajiu, paniu pafai phetjiu din-e, “Oh, 
anahpui yo! Nangniu alung kampang mide! Ndekamjiu, nangniu alungchun kam 
chariu khai jiulo? Iniu RAPIU khuga pachang siakjiu ladriat thiukhai mibo-e, Iniu 
sise wakamdi kalan lulak mide!” 

36Panahpui siniu pakhuga din-e, “Nangniu RAPIU ga ladriat thiukhai mibo-e sai, 
nangniu dinmibo kumjiu ariga kamsulo. RAPIU niu nagu mikremai Ammon maitu 
nakhum ruira natu pikhai mibode.” 

37Chiudi sibopui siniu papiu khuga kheng-e, “Aleng haise kamkhailo. Atu chahiu 
nia phut khailo, chiusai akahmaitu majang lujiu ramluongga rontadjiu, I liuchang 
khat thiujiu shaimi ratu achungjiu majang kanuikhai lune.” 

38Patu tadsulo chiujiu paniu suikhaide, sichiujiu patuse chahiu nialeng langkhai 
mide. Sibopui khatdi pakahmaidungse ramluong riga khangjiu sibo puiniu 
chami thiumakjiu, khatdi pa-nah-pon makjiu shaimi ratu chunsajiu achung 
khaide. 

39Chahiu nia tanglubo sai sibo puiniu papiu khuga wanglande. Paniu 
nda RAPIU khuga ladriat thiukhaibo kumjiu kamkhai mide, sichiujiu sibo puise 
liuchang khat thiujiu shaimide. Haise Israel maigu cheng-jai phibang thiusu 
mibo-e, 

40chiubora aliumaidung takum machangna Gilead maipiu, Jephthah nahpuigu 
chariubotu maningtaojiu jeng madai rontad-tadle. 

Ladjanmai 12 

Jephthah Nai Ephraim Mai 
1Ephraim maidungniu chari thiura kaden lujiu, Jordan Giuki kenpad Zaphon ga 
menglujiu Jephthah khuga din-e, “Naliutu maluong lujiu tadra aliutu kukhai mak 
lujiu ndekamjiu Ammon maitu aphenra lamrai kenpad jiulo? Aliuniu naliu ky 
rumi rabo-e!” 

2Chiudi Jephthah niu paliu khuga din-e, “Amaidung nai Iniu Ammon maitu n-gi 
masakhai mibo-e. Iniu naliutu kukhai-e, chiudi naliuniu atu paliu khugasu 
gukhai makge. 

3Naliu wangraleng Iniu ngaopad makboga, agu ringting thindeng lujiu, paliutu 
aphenra Iniu lamraise kenpad mibo-e, siga RAPIU niu atu pijiu paliutu 
ngamkhaibo-e. Siniu ndeleng naliuniu tuhoi atu charithiura wangbolo? 

4Sigasu Jephthah niu Gilead mai hinatu kumaduilu, Ephraim maitu aphenjiu 
paliutu ngamlude. (Ephraim mainiu din-e, “Ephraim nai Manasseh ga bambo 
naliu Gilead maidung, naliura Ephraim gasu pakmibo mai-e!”) 

5Ephraim maidungniu pakmi rabotu khamraleng, Gilead mainiu Jordan kenpad 
suibo bamse chapkham mide. Ephraim mai khatniu kenpad raleng khengboga, 
Gilead maidungniu Ephraim maitu “Nang hai Ephraim maima? chiujiu maniu 
rabo-e, siga “Makge” chiujiu dinsai, 

6paliuniu patu “Shibboleth,” chiujiu dinra pakhuga dinrabo-e, siga paniu 
“Sibboleth,” chiujiu dinrabo-e, palamra paniu sise din masan padngam lulakge. 
Sichiusai paliuniu Jordan ken ngutmai hinatu minlujiu kamshat mirabo-e. Siga 
paliuniu Ephraim mai sang atai-je-niakiutu kamshat mide. 

7Jephthah niu Israel maigu jupao takum charuk thiukhai-e. Sichiujiu paniu shai 
miboga patu pagu namdi Gilead ga baikhai mide. 

Ibzan, Elon, Khatdi Abdon 
8Jephthah shai mibo sai, Bethlehem maipiu Ibzan niu Israel maigu jupao thiu-e. 

9Paniu panah piumai samriu khatdi panah puimai samriu lung-e. Paniu 
panahpuidungtu pakiphiu makmai nao pithiukhai-e khatdi pakiphiu makbo 
aliumai samriutu luwangjiu panahpiudung nao pithiu khai-e. 

10Sichiujiu pah shai miboga patu Bethlehem ga baikhai mide. 

11Ibzan saiga, Zebulun mai Elon niu Israel maigu jupao takum kariu thiukhai-e. 

12Sichiujiu pah shaimiboga patu Zebulun dih Aijalon ga baikhai mide. 

13Elon saiga Pirathon mai Hillel nahpiu Abdon niu Israel maigu jupao thiukhai-
e. 

14Pah panah piumai atai khatdi patahmai samriu bamme, paliuniu qonniam riak 
chinnia tuang-e. Abdon niu Israel maigu jupao takum tachat thiukhai-e. 

15Sichiujiu pah shai miboga Amalek maigu maluongram Ephraim ramga bambo 
Pirathon ga baikhai mide. 

Ladjanmai 13 

Samson Tu Manabo 
1Israel mainiu RAPIU tu atungjiu nuan tenlan mibo jengniu Philistine mainiu 
paliu riga pijiu takum atai mawang khaide. 

2Sibo tingga mai khat Manoah kubopiu Zorah namdakga bamme. Pase Dan 
kiphiu gasu-e. Panao hai panah wakhatdi lungmakbo-e. 

3RAPIU gu maza siniu patu lenkhaijiu din-e, “Nang hai nanah wakhatdi lung 
makge, chiudi nangniu napum ripjiu nanah piumai khat lung sune. 

4Kaniubo tiutek tiu makra, jaw maksai chiangna sakmakra kamsiak lulo; 

5khatdi nanah npiumai lungbose, nangniu patham kakip makrabo-e, palamra 
patu manabo nai ganiu Tingwang khuga ganripiu kumjiu kadkhai rabo-e. 
Ganripiu. Paniu Israel maidung tu Philistine mai khugasu gukhaibo tiensi kamsu 
rabo-e.” 

6Siga maipui siniu pakina khuga wangjiu din-e, “Tingwang mai khat akhuga 
wang-e, khatdi patu ngaobo nbiuse Tingwang gu maza kum siakge. Nang delam 
suniu wangbolo chiujiu Iniu pakhuga maniulu makge, khatdi paniu pazan 
akhuga dinkhai makge, 

7Chiudi paniu akhuga din-e chiubora Iniu awon phungjiu npiumai nah khat 
lungne. Sichiujiu paniu jaw maksai jaw-ari sakmak rabo-e maksai kakham-

kaniubo tatek tiumak rabo-e chiujiu paniu dinkhai-e, palamra ngena hai 
Tingwang khuga paringting leng nkiubo thiujiu, ganripiu leng kadkhai rabo-e.” 

8Siga Monoah niu RAPIU khuga kakheng thiu-e, “Chalungsa khailo, RAPIU, 
nangniu Tingwang mai situ aliu khuga langwang khailanjiu, npiumainah situ 
lungwangbo wan-ga patu aliuniu nde kamkhai ralo chiubo aliu khuga 
paokhailo.” 

9Manoah niu khengbose Tingwang niu kamkhaide, sichiujiu maipui siniu 
chaluga ntao bambo wan-ga maza siniu pakhuga wanglanne. Sibo wan-ga pakina 
Manoah pakhuga ha-e, 

10Sijeng gasu sibo puiniu pak taron wang pakhuga din-e, “Phuilo! Ndanai mai 
khat akhuga wangbo piuse atu ngaolen khailan bamme.” 

11Manoah niu sulujiu panao saisui lujiu tadde. Paniu sibo piu khuga wanglujiu 
maniu-e, “Anao khuga chalad dinkhaibo piuse nangma?” “Yo,” chiujiu paniu 
paokakge. 

12Siga Manoah niu maniu-e, “Naladse ndedao majijiu padralo, ngenase ndekum 
ralo? Paniu dekumbo ringting thiu ralo?” 

13 RAPIU gu maza niu paokakge, “Nanao khuga Iniu dinbo hina nanaoniu kamsiak 
rabo-e. 

14Paniu mumsy reng gasu padbo wakhatnadi tiumak rabo-e; paniu jaw, maksai 
jaw-ari sakmak rabo-e maksai kaniubo tatek tiumak rabo-e. Iniu pakhuga dinbo 
hina hai paniu kamsiak rabo-e.” 

15-16Manoah niu sise RAPIU gu maza-e chiubo simakge, sijeng gasu paniu 
pakhuga din-e “Chalungsajiu tadlanmi tulo. Iniu naleng kamipoi khat 
langkhaine.” Chiudi maza niu din-e, “I bamtadi, Iniu nagu tatekse tiulakge. Chiudi 
nangniu sise aleng akhikhai bine sai Rapiu ga kadpadbo thiujiu rukhailo.” 

17Manoah niu kenkakge, “Nazan dinkhailo, sichiusai nangniu dinkhaibo cham 
majijiu wangtangboga aliuniu natu chakhuang thiulu sune.” 

18maza siniu maniu-e, “Ndeleng nangniu chamtan sikhai nijiulo? Haise maisuang 
kahabo zan khatle! 

19Siniu Manoah niu kamipoi khat nai alin-tara khoilujiu tatuniu kambo 
rathakbamga maisuang kahabo ngam kambo RAPIU leng sise kadpad khaide. 

20-21Rathakbam gasu chamipuang taokhangbo wan-ga, chamipuang 
gasu RAPIU gu maza niu tinggen lam khangmibo Manoah nai panaoniu ngaolude. 
Sijengniu siga ngaobo maise RAPIU gu maza-e chiubo Manoah niu silude, 
sichiujiu panao panai khangniase panai-zu kadihga makhum kiude. Siga 
panainiu maza situ ngaolanta mide. 

22Manoah niu panao khuga din-e, “Maomakjiu anai shairabo-e palamra anainiu 
Tingwang tu ngaolude!” 

23Chiudi panaoniu paokakge, “RAPIU niu aliutu kamshat nisai paniu aliugu 
kadpatbo mania lukhai lakge, paniu wakhatdi lenkhai bilakge maksai 
haikumbodi tuhoi dinlakge.” 

24Maipui siniu panah piumai khat lungjiu pazan Samson chiujiu mathak khaide. 
Ngenase lungkhangboga RAPIU niu patu thoikhai bide. 

25Sichiujiu paniu Zorah nai Eshtaol kakga bambo Dan gu rijikyga bambo 
tingga RAPIU gu pumtan niu patu pitan khai bide. 

Ladjanmai 14 

Samson Khatdi Timnah Ga Bambo Puimai 
1Naikhat Samson niu Timnah ga kiu-e, sichiujiu siga Philistine mailiu khattu 
ngao-e. 

2Paniu pakilungga malanwang lujiu, papui nai papiu khuga din-e, “Siga Philistine 
mailiu Timnah ga achunbo bamme. Sibo puitu aleng lukhailo; Iniu patu anao leng 
luni-e.” 

3Chiudi papui nai papiuniu pakhuga maniu-e, “Nde chiujiu nangniu nkengmai 
Philistine maitu nanao thiuralo? Aliu jatga, aliu kiriang gasu nangniu riliumai 
daolulak jiuma?” Chiudi Samson niu papiu khuga din-e, “Sibo puitu ronna 
anaoleng Iniu lunibo-e. Iniu sibo puitu achunne.” 

4Papui nai papiu niura haise RAPIU niu jukhaijiu kambambo-e chiubo silu 
makge, RAPIU niura Philistine maitu aphen raleng pawan khuanjiu bamme 
chiubo paliu silu makge. Haibo wan-ga Philistine mainiu Israel maitu mawangjiu 
bambo-e, 

5Sichiujiu Samson niu papui nai papiutu majang lujiu Timnah ga kiu-e. Sichiujiu 
paliuniu mumsy luga tadken wang-e, siga paniu ndongquipoi khat marabo 
khuon chiude. 

6Bungjiu RAPIU pumtanniu Samson tu pitan nuang khai bide, chiujiu ndongqui 
situ paben ruangniu chakid kamipoitu kamshatbo kumgapjiu siaktap-tap mide. 
Chiudi paniu kamkhai mibose papui nai papiu khuga din makge. 

7Sichiujiu paniu meng aliupui situ npaoboga, sibo puitu pachun mide. 

8Watheng makbo saiga Samson niu sibo puitu panao thiura tadmide. Npui 
tadwangboga, paniu karaiga kamshat mibo ndongqui situ phuide, shaimibo 
ndongqui lungga makhui pabung ponjiu makhuidui bamniubo ngaoboga 
pasuang hamide. 

9Paniu makhuidui phepad paben ga khailujiu tiu jut-jutjiu tadwang-e. Papiu nai 
papui khuga wanglujiu kasia pikhaide. Paliuniu sise tiulude, chiudi Samson niu 
makhuiduise ndongqui kashaibo lunggasu kam lubo-e chiubo panai khuga 
dinmakge. 

10Papiu niu aliupui kyga tadde, siga Samson niu katiu-kasak kikhai-e. Haise 
chabon maigu tajai-e. 

11Philistine mainiu patu ngaobo tingga, patu maluong bamra chamai khang 
samriu langkhai-e. 

12-13Samson niu paliu khuga din-e, “Naliu khuga chakhan khat khanne. Naliuniu 
magiangbo ngee jeng chinnia lungga khan ngam lusai ran-ranbo fainoi fai 
kawibo khatjam naliutu pine. Naliuniu khan ngam laksai, sikumjiu aleng pirabo-
e.” “Nakhanse aliu khuga dinkhailo, nking sukhe,” chiujiu paliu din-e, 

14Paniu din-e, “Wa katiubo khao gasu katiubo mania padbo; katanbo gasu wa 
kahumbo padbose degulo,” Jengsum lungga paliu wadi khan ngam lulak mide. 

15Jeng madaibo nai paliuniu Samson nao khuga din-e, “Nakinatu sonlujiu 
chakhanse dinkhailo chiujiu maniulo. Nangniu sichiu maksai, aliuniu napiuky 
chami khaimi rabo-e, natudi rutaman mirabo-e. Nanainiu aliutu kukhai lujiu 
sontiura kambo makma?” 

16Sijengniu Samson naoniu pakhuga kapjiu wang din-e, “Nang atu lungsamak 
jiuma! Nang atu mareng jiuma! Nangniu aka-aphen maitu chakhan khan lujiu 
sise ndelo chiubo akhuga dinkhai makge!” Paniu din-e, “Phuilo, Iniu apui nai apiu 
khugadi dinmakbo-e. Dekamjiu Iniu nakhuga dinralo?” 

17Haijeng gasu paniu khumkibo jeng chinnia lungga kapjing-jing sude. Siga 
paniu jeng chinniabo naise chakhan rambase pakhuga dinkhai bide, palamra 
paniu silura maniu saomakjiu bammibo jengniu dinkhai bide. Sigasu paniu 
Philistine mai khuga dinkhai bide. 

18Sichiujiu jeng chinniabo nai, Samson niu tazi kichen ga wangmakbo suangga, 
namdi mainiu pakhuga dinkhaide. “Makhuidui suang hum nkiubo nde bamlo? 
Ndongqui suang tan nkiubo nde bamlo?” Samson niu paokakge, “Naliuniu 
atompui situ thinjiu chaluse phumakge sai, naliu tuhoi paokak silakge.” 

19Bungjiu RAPIU gu pumtanniu patu pitan khai bide, siga paniu Ashekelon lam 
tadkiude, khatdi paniu chamai khang samriutu gilude, khatdi paliu fai-nise 
gaolude, sibo fai-nise chakhan khanlu maileng paniu pikhaide. Sibosai, padmibo 
lamga paniu palung pomjiu pakylam wangmide. 

20Sichiujiu panaose chagiang magiangbo nai paka kungthubo piuleng pikhai 
mide. 

Ladjanmai 15 

1Watheng makbo saiga, chabanmiu atiat tingga Samson niu panaotu adaora 
kamipoi khat ponlujiu meng-e. Panaopiu khuga paniu din-e, “I anaogu kichen ga 
ngutkhaine.” Chiudi paniu patu pingut khaimak mide. 

2Paniu Samson khuga din-e, “Nangniu patu mareng-e, chiubo Iniu pachangjiu 
maning-e, sijengniu patu Iniu nakabo piuleng pimibo-e. Chiudi pasai kariupuise 
aliuwi diang-e, tacham hane, pasung patu lululo.” 

3Samson niu din-e, “Thainai menra Iniu kam kanibo Philistine mai riga kam midi 
Iniu parip phunglakge.” 

4Sichiujiu paniu tadlujiu asathi kai sumtu minlude. Paniu asathi nia-nia mi rat 
aruanglujiu kahiuhan ratman khaide. 

5Sichiujiu paniu kahiuhan gase chami mataokhai lujiu asathidung situ Philistine 
mai luzamga phutkhai bide. Haichiu kamkhaibo gasu chaluga bambo 
miukhumtu ronna makjiu atiat wangkhai bambo miusy hinadi jaojiu rumoi 
mide.Takisy rengdi rukam mide. 

6Haise saoniu kambolo chiujiu Philistine mainiu maniu-kahio wangboga, 
Timnah maipiu Samson paoniu Samson naotu pakabopiu leng pikhai mibo 
jenggasu Samson niu kambo-e chiubo silude. Siniu Philistine mainiu wanglujiu 
sibo puitu chaminiu rushat mide khatdi papiu kydi ruthon mide. 

7Samson niu paliu khuga din-e, “Haise naliu ngamkam sai suibo-e! Iniu tasiang 
sianglubo-e, chiubora Iniu chakhum ruilu makthen talakge!” 

8Paniu paliutu asunjiu aphenboga mai kakengtu kamshat mide. Sichiulujiu paniu 
tadkiu Etam gu tulimkiga bam mide. 

Samson Niu Philistine Maitu Kamkao Lubo 
9Philistine mai Judah ga menglujiu siga riji kamlujiu Lehi namdaktu hajiu chari 
thiusude. 

10Judah maidungniu paliu khuga maniu-e, “Ndekamjiu naliuniu aliutu chari 
thiujiulo?” Paliuniu paokakge, “Aliuniu Samson tu minlujiu bangmine khatdi 
paniu aliu khuga kambo kumsiak patudi kamkhai nejiu wangbo-e.” 

11Judah maidung chamai sang sum Etam gu tulimkiga kiulujiu Samson khuga 
din-e, “Philistine mainiu aliu riga mawangpao thiubambo nang simak jiuma?” 
Nangniu aliu khuga nde kamkhai migulo? Paniu paokakge, “Paliuniu ariga 
kamkhaibo kumjiu Iniu kambo-e.” 

12Paliuniu din-e, “Aliuniu natu radlujiu Philistine mai ben-ga pikhai mira 
wangbo-e.” Samson niu din-e, “Naliuniura atu kamshat lakge chiujiu akhuga 
ladriat thiu khailo.” 

13“Sui-e,” chiujiu paliuniu paokakge. “Aliuniu natu kamshat lakge. Aliuniu natu 
radlujiu paliu khuga pikhai rabo ronna-e.” Sichiujiu paliuniu patu chariang 
kasanbo nianiu radlujiu tulimki gasu puipadde. 

14Paniu Lehi ga wangboga, Philistine mainiu patu hajiu senwang-e. Siga 
bungjiu RAPIU gu pumtanniu patu pitan khaide, khatdi chariangse rumibo 
kumjiu paniu paben ga radman nbambo chariangse mahu tap-tap mide. 

15Siga paniu qonniam kashaibo ajara khat daode. Paniu kinkiu sise khoilujiu 
chamai sang khattu kamshat mide. 

16Sichiujiu Samson niu chalui thiu-e, “Konniam ajara thinlujiu Iniu chamai sang 
khattu kamshat lu-e; Konniam ajara thinlujiu Iniu paliutu pon makhuan lu-e.” 

17Sibosai, paniu chami ajarase thon mide. Haise padbo bamtu Ramath 
Lehi chiujiu mathak khaide. 

18Sigase Samson niu chari-chang chari mide, sijeng gasu paniu RAPIU tu kujiu 
din-e, “Nangniu haijiukha kadibo chari atu pingam khaide; tuhoira Iniu charijiu 
shaira kum mide, khatdi haibo nkengmai Philistine maitu pijiu atu minlu rama?” 

19Siga Tingwang niu Lehi ga duipin khat pipad khaide. Samson niu sise saklujiu 
pagu chari kimlude khatdi pajeng wangmide. Sibo duipin situ Hakkore chiujiu 
kukhaide, tuhoidi sise Lehi ga bamkha-e. 

20Philistine mainiu sibo dih mawang bambo wan-ga Samson niu Israel maitu 
takum makai jukhai-e. 

Ladjanmai 16 

Gaza Ga Samson Mengbo 
1Naikhat Samson niu Philistine mai namdi Gaza ga tadle, siga paniu papum 
kajonpui khattu adao-e. Siga paniu patu nphiuji khai mide. 

2Gaza maidungniu Samson siga bamme chiubo siluboga, paliuniu sibo bamse 
wang taoweng lujiu patu chonjiu namdi rengmun ga nchun khonsang-e. Paliuniu 
maliu makjiu nchun khonsangjiu, paliu ronna haichiu maning-e, “Aliuniu 
tingbenpad katang khuanne, chiujiu aliuniu patu kamshat mirabo-e. 

3Chiudi Samson niu nchun akhuan katang ronna jikhaide. Sigasu paniu sulujiu 
namdi rengmun gu katiang kania chakid lujiu akham nai khamten jaojiu 
pakhiangna tunthuak mide. Paniu sise pah makhuak riga ponlujiu Hebron 
phuikiu ngaobo luongton riga thonkhai mide. 

Samson Nai Delilah 
4Haibo saiga, Sorek Ramjengga lungbo pui pazanniu Delilah kubo puitu 
ngaolujiu Samson niu marai mide. 

5Philistine maigu chawang mangiuniu sibo pui khuga wanglujiu din-e, “Samson 
hai ndechiubo thakga pagu pumtan bambo gulo, khatdi aliuniu nde kamsai 

pasuang tanjiu, patu radlu ralo, khatdi nde kamsai pah wathak thiusilak miralo 
chiubo paniu nakhuga dinkhai raleng kamlo. Sichiusai aliuniu rangkanggi sang 
khat kai khat jam natu pine.” 

6Sijeng gasu Delilah niu Samson khuga din-e, “Natu deguniu tankhai jiulo chiubo 
akhuga lungsajiu dinkhailo. Mai khatniu natu minlujiu ratlu misai khatdi nagu 
pumtan hamira paniu dechiu kamralo?” 

7Samson niu paokakge, “Paliuniu tavaipi riuriang kasanbo sangmakbo 
chinnianiu atu ratmisai kakimai kumjiu Idi apumtan hami rabo-e.” 

8Siniu Philistine mai wangdungniu tavaipiriu kasanbo sangmakbo chinniase 
Delilah khuga thinwang-e, sichiujiu paniu Samson tu ratman lude. 

9Paniu maidungtu kichen katambo khatga baikhai nbamme. Siga paniu 
“Samson! Philistine mai wangkinne!” chiujiu senpadle. Chiudi chalang riangtu 
chami rumibo kumjiu tavaipi riangse paniu n-gang tap mide. Sichiujiu paliuniu 
pagu pumtan siamtu sitang lumakge. 

10Delilah niu Samson khuga dinne, “Phuilo, nangniu atu sonjiu, kachangbo hai 
akhuga dinmakge. Ndechiujiu natu ratlu ralo chiubo chalungsajiu akhuga 
dinkhailo.” 

11Paniu paokakge, “Paliuniu chariang kasanbo thin matai makboniu atu 
ratmisai, kakimai kumjiu Idi apumtan hami sune.” 

12Siga Delilah niu chariang kasanbo thinlu patu ratlude. Sigasu paniu, “Samson! 
Philistine mai wangkinne!” chiujiu senpadle. Maidungse kichen khatga khuon 
bambo-e. Chiudi paniu chalang riangtu kumjiu chariangse pa-npomniu n-gang 
tap mide. 

13Delilah niu Samson khuga din-e, “Nang tuhoidi atu sonjiu akhuga kachangbo 
hai dinmakge. Mai khat-niu natu ndechiujiu ratlu ralo chiubo akhuga dinkhailo.” 
Paniu paokakge, “Nangniu atham palep chinnia phen lujiu kadui raotangniu 
phen aruong misai kakimai kumjiu Idi apumtan hami sune.” 

14Delilah niu patu kam njip lujiu, patham lep chinnia phen aruanglujiu, kaduirao 
tangniu phen matip mide. Paniu “Samson! Philistine mai wangkinne!” chiujiu 
senpadle. Chiudi paniu rakpadboga patham phenbose nkhipad mide. 

15Siga paniu pakhuga din-e, “Nangniu atu nalung pimaklujiu dechiujiu nangniu 
atu lungsa-e chiu din gulo? Nangniu atu maluad sum sonmide, khatdi tuhoidi 
nagu pumtan bambo lamga akhuga nang din makge.” 

16Paniu pakhuga naikhat-naikhat maniu saomakjiu bamme. Paniu sibo lamga 
pakhuga din matanju mijiu chariu mide khatdi marilulak mide. 

17Siniu paniu palung kachang dinbi mide. “Apuiniu atu lungwangbo wan gasu 
atu kadkhaijiu Tingwang tu pikhai mibo ganripiu thiukhai mibo-e. Wagaje 
apitham rim misai, apumtan hamijiu kakimai kummi rabo-e.” 

18Sigasu paniu pachangjiu majibose pakhuga dinmide chiujiu Delilah niu silude, 
paniu champao khat Philistine mai wangdung khuga langkhaijiu, “Maluad 
khatra menglanlo. Paniu akhuga majibose din mide,” chiujiu dinde, sigasu 
paliuniu rangkang phung lujiu mengde. 

19Delilah niu Samson tu paniang riga kam njip khailujiu, mai khattu kukhaide, 
sibo piuniu Samson pitham phenlubo pakhi chinniase kakip mide. Sichiujiu 
paniu patu kam masa sude. Samson pagu pumtan hamide. 

20Sibosai paniu “Samson! Philistine mai wangkinne!” chiujiu paniu senpadle. 
Paniu raksu lujiu, “I hai nthen masuang kumjiu wadi makjiu, khilujiu paklu bui-
e.” chiujiu maning sude. Chiudi RAPIU niu patu phutmibose paniu silu makge. 

21Sichiujiu Philistine mainiu patu minlude khatdi pamik ladmide. Paliuniu patu 
Gaza lam puiwangjiu tataagi riangniu patu ratlujiu patu kavangkygu wa 
kaniakbo tien kamra khai mide. 

22Sichiu bamga papeetham kakip mibose mawikhang lan sude. 

Samson Shaibo 
23Philistine mai wangdung wang aruanglujiu changi sude khatdi kadibo rathak 
thiujiu paliu ra Dagon situ kahum sude. Siga paliuniu chalui thiu sude, “Aliu 
raniu aliugu mikrepiu Samson tu ngamlura aliu khuga pikhai bide!”. 

24-25Paliuniu paliu ronna chunwijiu din-e, “Samson tu kupadlo, khatdi patu pijiu 
aliuleng tanui kamkhailo.” Paliuniu Samson tu kavangky ganiu kupadboga, 
paliuniu patu tanui thiujiu katiang kakga pichap khaide. Maidungniu patu 
ngaokhaiboga, paliu ratu thuonjiu; “Aliu raniu aliugu mikremaitu ngamra aliu 
khuga pikhaide, paniu aliu dihtu kam masa mide, khatdi aliu jat kengkhatu 
kamshat mide,” chiujiu chalui thiujiu paliu ratu thuon sude. 

26Samson niu paben jubo npiu mainah khuga din-e, “Chaky tungman bambo 
katiang gase atu pi niatao khailo. I siga mangiu khaine.” 

27Sibo ky kalung gase maipui maipiu kengkha wangjiu phuiting bamme. 
Philistine mai wangdung khang mangiu sidi siga bamme, khatdi siga maipui 
maipiu chamai sang sum kumbo sibo ky hangga Samson tu tanui thenjiu 
bambose phui bamme. 

28Sigase Samson niu kakheng thiude, “Tanthubo RAPIU yo, chalungsajiu atu 
maningtao khai lanlo, Tingwang yo, atu pumtan pikhai lankhaijiu pi tanlan 
khailo, sichiujiu amik nia ladmibogu chakhumse maluad khatniu Philistine mai 
riga ruikhai lune.” 

29Sichiujiu Samson niu chaky tungman bambo tiangdi nia situ n-guiman lude. 
Paniu paben majat mawi katiang khat-khattu tunman lujiu, palai padjiu tun 
sude, 

30khatdi Samson niu “Philistine mai nai atu pishai ncham khai milo,” chiujiu 
marungjiu senpadle. Papumtan pakhiangna khaijiu tunsude siga chakyse 
kaowangjiu chawang khang mangiu khatdi mai hina riga kaosim mide. Samson 
niu paringtingga kamshat mibo suang keng nkiujiu pah kashaibo nai chamai 
kakengtu kamshat mide. 

31Pasingnamai nai pakikhunmai kiujiu paphawse khoilude. Paliuniu patu 
ponwang Zorah nai Eshtaol kakga bambo papiu Manoah rawga baikhai mide. 
Paniu Israel mai riga takum makai jupao thiukhai-e. 

Ladjanmai 17 

Micah Gu Charameng 
1Siga Micah chiujiu kubo, Ephraim ramluongga lungbam mai khat bamniu-e, 

2Paniu papui khuga din-e, “Mai khatniu rangkang sang khat-je-kaikhat nagu 
agaluboga, nangniu agatiumai riga siangkhai-e, chiubo I chiu-e, Phuilo, 
rangkangse akhuga bamme. Khoilubo maise I-ye.” Papuiniu din-e, “Anah 
yo, RAPIU niu natu thoidam pikhaibo thiumilo!” 

3Paniu rangkanggise thin malanwang papuitu pi-e, siga papui niu din-e, “Anah 
riga tasiang wangmakra, I apumsiakniu rangkang haise masanjiu RAPIU khuga 
kadpad khai mide. Tasingniu kambo ramengtu rangkanggi niu makom khai 
raboga sise thinpiu khai rabo-e. Sijengniu tuhoi natu rangkang haise pikhai 
lanbo-e.” 

4Sigasu paniu papuitu sise pikhai mide. Paniu rangkang kai nia thinlujiu chagi 
aketmai khuga pijiu, tasingniu ruilubo charamengtu rangkang giniu makom 
khaira kamkhaide. Sise Micah kyga khaibamde. 

5Micah kubo piugu kahumbo bam khat bamme. Paniu charameng nai chara 
kahumboga piurabo fai kamkhai lujiu panahmai ruangga khang khattu pagu 
singkudung pithiu khaide. 

6Sibo tingga Israel mai chawang thiu makge; mai hina paniu, paniu machunbose 
kamjiu lungkinbo-e. 

7Sibo wan-ga Levi maigu chabonmai khat Judah namdak Bethlehem ga lung 
bamme. 

8Paniu Bethlehem tu saodiak lujiu kakilam lungra tadmide. Paniu chabin 
tadkinboga Ephraim gu ramluongga lungbambo Micah kyga wang-e. 



470 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

9Micah niu pakhuga, maniu-e, “Nang hai delamsu wangkin gulo?” Paniu 
kenkakge “I hai Judah dih Bethlehem ganiu wangbo Levi mai-e. I lungrabo bam 
phiukinbo-e.” 

10Micah niu din-e, “Akhuga lunglo. Agu ladtipao khatdi singku thiukhailo, chiusai 
Iniu takum khatga naleng rangkang kariu, sigasu chafai-tani pine, khatdi 
nawandi kibine.” 

11Levi mai akhangpiuse Micah khuga lungraleng suikhaijiu, panah kumjiu 
lungbam mide. 

12Micah niu patu pagu singkuleng lukhaide, sichiujiu Micah kyga pahai 
lungbamme. 

13Micah niu din-e, “Tuhoira Levi mai khatniu agu singku thiulude, RAPIU niu 
aleng kawibo kamkhaibi sune,” chiubo I silude. 

Ladjanmai 18 

Micah Nai Dan kiphiu 
1Sibo tingga Israel mai chawang ha-e. Dan kiphiu mainiu haibo tingga lungkhai 
rabo paliu ramleng phiubam niu-e, palamra Israel mai kiphiu ruangga paliu 
damleng kadih paliuniu daolu makha-e. 

2Siniu Dan kiphiumai hina gasu kasi-kangaomai khang mangiutu kadalujiu 
Zorah nai Eshtaol nam gasu charam phuiraleng lang khaide. Paliuniu Ephraim 
gu maluong ramga mengtangbo wan-ga, paliuniu Micah kyga wangbam khaide. 

3Paliuniu siga bambolon, paliuniu Levi mai akhangmaina khuan chiulujiu, 
pakhulam padlujiu paliuniu maniu-e, “Nang haiga nde kambam jiulo? Saoniu 
haiga natu majang wangjiulo?” 

4Paniu paokakge, “Micah niu pagu singku thiura aphijeng pijiu atu lukhaibo gasu 
I haiga bambo-e.” 

5Paliuniu pakhuga din-e, “Tingwang khuga aliugu chabintad haise wijiu 
tadngamlu suma chiubo maniu khai khelo.” 

6Singku siniu paokakge, “Naliuniu wakhatnadi manang raleng ha-e. Tingwang 
niu naliu npui phuikhaijiu tadkinbo-e.” 

7Siga paliu khang mangiuniu tadpadjiu Laish namdakga wangkhaide. Sidon mai 
kumjiu siga lungbam maidungniu wa manangbo hajiu lungbambo paliuniu 
ngaolu-e. Paliura agi-manaijiu, majijiu lung-e, mai khat tudi kam kabuak makge; 
paliuniu paliuleng pageng bambo hina daojiu bamme. Paliu hai Sidon mai 
khugasu kadiulam lungjiu bamme khatdi mai kakimai tudi khat thiujiu lung 
makge. 

8Paliu khang mangiuniu Zorah nai Eshtaol ga malanwang lanboga, param 
maidungniu paliu khuga naliuniu nde ngaolujiu wangkinlo chiujiu maniu-e. 

9Paliuniu kenkakge, “Wanglo, aliuniu Laish tu hasukhe. Aliuniu kadih khat ngao-
e. khatdi sise wichang wi-e. Haiga mathaku mathakjiu bamtakhe; kalanglo! Siga 
mengjiu lulukhe! 

10Aliuniu siga ngutlusai, simaira wadi maning masabo thiumakge chiubo 
ngaosune. Sise kadibo kadih khatle; sibo ramse wadi kahabo thiumakge khatdi 
Tingwang niu sise naliutu pikhai bambo-e.” 

11Siniu chari thiura Dan kiphiu gasu chamai kai charuk Zorah nai Eshtaol gasu 
tadpadle. 

12Paliu khangjiu Judah kadihga bambo Kiriath Jearim gu tingnulam rijiky 
thiulujiu bamkhaide. Siniu tuhoidi sibo bamtu Dan maigu Rijiky chiujiu kubam 
kha-e. 

13Paliuniu sigasu tadpad lujiu Ephraim ramluongga bambo Micah kyga 
wangkhai-e. 

14Laish dihtu phuira tadmai khang mangiuniu paliu kamai khuga din-e, “Naliu 
haiga chaky khatga walun ruilubo situ rangkangginiu makom khai nbambo 
sima? Siga charameng katambodungdi bamme, chafai-tanidi bamme. Aliu nde 
kamralo chiubo naliu sima?” 

15Sichiujiu Levi maipiu lungbambo Micah kyga paliuniu ngutde, khatdi Levi mai 
akhangpiu khuga pah nde chiujiu lungbamlo chiubo maniu-e. 

16Siga Dan mai riphendung kai charukniu, chari thiura kaden lujiu, rengmun ga 
chap bamme. 

17Singku siniu rengmun ga riphen mai kai charuktu majang lujiu chapbambo 
wan-ga, chakhumpao mai khang mangiu siniu kalunglam tadtaron son ngutlujiu 
rangkangginiu makom khai nbambo tasingniu ruilubo rameng, katambo 
ramengdung khatdi chafai-tani sidi khoilude. 

18Maidung siniu Micah kyga ngutlujiu charameng khoibo tingga, singkuniu paliu 
khuga maniu-e, “Naliu nde kambam jiulo?” 

19Paliuniu din-e, “Maliu tulo. Chalad dinmane. Aliugu singku khatdi ladtipao 
thiura suiwanglo. Kikhun khatgu singku khatdi ladpipao thiubo suang Israel 
maidunggu singku thiuboniu wimakma?” 

20Haisiniu singku chun pikiukhai mide, sichiujiu paniu masanbo maniadung 
khoilujiu paliu saisuijiu tadmide. 

21Paliuniu malan wangjiu, paliu nahdung, paliugu matom kabui khatdi paliugu 
khaoruidungtu puilujiu tadmide. 

22Paliuniu chaky gasu tad madiu mibosai, Micah niu pakining maitu kumadui 
lujiu Dan maitu chari thiura tadpad sude. 

23Paliuniu Dan maitu hamengjiu paliutu senjiu kude. Dan mai mariwang lujiu 
Micah khuga din-e, “Nde gulo? Haibo maibaose ndechiu ralo?” 

24Micah niu paokakge, “Naliuniu kambose nde thaklo? Naliuniu agu singkutu 
majanglu khatdi Iniu ruilubo charameng hina sidi khoilujiu tadmide! Aleng nde 
khaidiak nbamlo?” 

25Dan mainiu pakhuga din-e, “Nang chalad din makboniu wi-e, nangniu hai 
maidung lung kampom misai natu kam bine. Sichiusai nang khatdi nakikhun mai 
shai lune.” 

26Sichiujiu paliu tad mide. Micah niu paliu hai paleng tanju-e, chiubo ngaolude. 
Siniu pah pakylam malanwang mide. 

27-28Dan maidungniu Micah gu singku nai paniu machalubo maniadung khoilubo 
saiga, Bethrehob ga bambo ramjengga, agi-manaijiu, chakhuan-chara hajiu 
lungbambo namdak, Laish maitu paliuniu chari thiude. Paliuniu siga lungmaitu 
kamshat lujiu namdakse chami matia mide. Siga mai khatniudi paliutu rankhaira 
ha-e, palamra Laish hai Sidon gasu diumibo-e, sigasu paliu niu mai kakimaitu 
khat thiubo ha-e. Dan mainiu namdakse thiusu lande,sichiujiu siga lungbam 
mide. 

29Paliuniu paliu pao Jacob nahpiu, Dan zan lujiu Laish gasu kali lujiu, Dan chiujiu 
kumide. 

30Dan mainiu charamengtu kahum raleng thiusu khaide, khatdi Mose tahpiu 
Gershom nah Jonathan niu Dan kiphiu maigu singku thiujiu tatien thiubam mide, 
khatdi maidungtu kavangleng puitad makthen pakai-pakikniu paliugu singku 
thiujiu macha bamme. 

31RAPIU tu kahumbo bam Shiloh ga bambo Mathenkiga Micah gu ramengse 
bamme. 

Ladjanmai 19 

Levi Maipiu Nai Parammailiupui 
1Nda pawan khat, Israel mainiu chawang bam makhabo masuangga, Levi mai 
khatniu kadiubo Ephraim gu ramluongga lungbamme. Paniu Judah ga bambo 
Bethlehem mai liutu parammailiupui leng kude, 

2chiudi sibo puiniu patu palung pomjiu, papiu ky Bethlehem ga malanwang mide 
khatdi siga chahiu madai lungkhai mide. 

3Siga maipiu siniu sibo puitu meng hiamlanjiu pakhuga kuwang lanra kam sude. 
Paniu pavang khangkhat khatdi qontrao nia majang lujiu tadle. Maipui siniu Levi 

maipiu situ papiu kyse dinlen khaide siga papiu siniu patu ngaoluboga pachun 
wijiu lukhaide. 

4Papaoniu patu manai khaira khamme, siniu pah jengsum manai khaide. Panao-
pakinase tiu-sak lujiu sibo nai nchun siga manaikhai lande. 

5Jeng madaibo nai nsuan-son sulujiu paliu tadsura kaden sude. Chiudi aliupui 
piuniu Levi maipiu khuga din-e. “Katiu tiukhai lujiu, nawan thiusui lujiu, koina 
tadlo.” 

6Siniu panai mathak kiulujiu tiu-sak lude. Sigasu aliupui piuniu pakhuga din-e, 
“Wide thainchun haiga mathak amansai khailulo.” 

7Levi maipiuse tadraleng kadenjiu suchap mide, chiudi papaoniu bamra 
khamlande, siniu sibo nai nchundi siga paniu bamkhai lande. 

8Jeng mangiubo nai nsuan kalu tadraleng kamme, chiudi aliupui piuniu din-e, 
“Chalungsajiu watiu khailan lulo. niending khangtang makthen bamkhailo.” Siga 
panai khangniase tiu-sak aruong lanbam mide. 

9Sichiujiu sibopiu, parammailiupui, nai pavangpiutu maluong lujiu tadra kamlan 
sude, papaoniu din-e, phuilo, chawan ramliang mide; nangniu nthai-nchun 
bamkhai lanluboniu wine. Tamiu wangji surabo-e; haiga bamkhai lanlulo. Nsuan 
nai nsuan kalu sulujiu tadgap talo. 

10-11Chiudi sibo piuniu nchun jikhai lanra suinita mide, siniu parammailiupui 
panai pavangpiu khatdi qonniam kania bang thiulujiu tadpad mide. Paliuniu 
Jebush (chiubora Jerusalem) manawangbo tingga chawan mide, siniu 
pavangpiuniu papaopiu khuga din-e, “Thaichun aliuniu Jebush mai namdiga 
mathakjiu jikhai miboniu wilakma?” 

12-13Chiudi papaopiuniu din-e, “Israel mainiu lungmakbo namdiga aliuniu 
mathak lakge. Aliuniu pabam diubibo lam tadpad lujiu nchun hai Gibeah maksai 
Ramah ga jikhaikhe.” 

14Sichiujiu paliuniu Jebush tadken lujiu paliu tabin npui tadwang mide. Paliuniu 
Benjamin mai kiphiu gu namdi Gibeah ga wangtangbo tingga naimik ngutmide. 

15Paliuniu npui kenpad lujiu siga ngut nchun jikhaira kam sude, paliuniu namdi 
ngutlujiu npui mungga ntao bamme, chiudi mai khatnadi paliu kyga nchun 
jikhaira paliutu kukhai makge. 

16Siga paliuniu bambo wan-ga tanpaomai khatniu chalu menglujiu chawan 
wangde. Pahai karaigara Ephraim gu ramluongga lungbo-e, chiudi tuhoira pahai 
Gibeah ga lungbam mibo-e. (Siga lungbambo kakimaira Benjamin kiphiu mai-e). 

17Tanpao siniu namdi npuiga chabin mainiu ntao bambo ngaolujiu pakhuga, 
“Ndelamniu wangjiulo? Ndelam tadralo?” chiujiu maniu-e. 

18Levi maipiuniu paokakge, “Aliuniu Judah dihga bambo Bethlehem ga mengbo-
e, khatdi tuhoira aliu Ephraim gu ramluongga bambo aliu ky lam malanwang 
kinbo-e. Mai khatnadi aliutu thaichun bamkhaira kukhai makge. 

19Konniamleng magao nai patek aliuniu phungkinbo kumjiu arammailiupui, 
avangpiu aliuleng taruak nai jawdi phungkin-e. Aliuleng pageng bambo hina 
bam kamme.” 

20Tanpaoniu din-e, “Puidiga nchun bam pajai makge. Naliu akyga wangkhai 
milo! Iniu naliutu akhi khaine.” 

21Sichiujiu paniu paliutu majanglu pakyga wangde khatdi paliugu qonniam situ 
katiu pikhaibi-e. Pagiang maidung phi nkhiu lujiu katiu tiulude. 

22 Paliuniu aman saijiu bambo wan-ga, bungjiu namdiga npui-npiu thiu kasabo 
lunlungga lungbo maidung siniu wang chaky taoweng lujiu akham kakhiujiu 
kam sude. Paliuniu tanpao khuga din-e, “Nakyga nasai suiwang mibo piutu 
kupadlo! Aliuniu patu maluangji rabo-e,” 

23Chiudi tanpaoniu kajengga padlujiu paliu khuga din-e, “Makge, akamai-yo! 
Chiumakge, chalungsajiu kasabo, mangambo tien hai kamkhai tulo! Pahai 
agiangpiu-e. 

24Phuilo! Parammailiupui nai anahpui liuchangpui haiga bamme. Iniu panaitu 
tuhoi majangpad bine, panaitu maluang lulo. Panaitu naliu maning kam lulo. 
Chiudi tajai makbose haibopiu khuga kamkhai tulo!” 

25Chiudi maidungniu pacham nking khai makge. Siniu Levi mai piuniu 
parammailiupuitu kama lenlam majangpad khai bide, paliuniu sibo puituse 
manomjiu minsude, khatdi patu kam masajiu nchun majang sang khaijiu nsuan 
katangdi mathak makge. 

26Tingbenpad miboga maipui siniu tadwang pakinaniu bambo tanpao ky 
kamun-dengga kaokiu mide khatdi tingben padmak then siga paniu jibamme. 

27Pakina siniu nsuan sulujiu, tadsura leng nkham lepadboga panaoniu 
kamundengga paben gailujiu kaobam niubo ngaode. 

28Paniu din-e, “Susulo, Aliu tadsukhe.” Chiudi siga paokak makge. Siga paniu 
patu ponlujiu qonniam riga khailujiu pakylam tadwang mide. 

29Paniu pakyga wangtangbo wan-ga, paniu ngutlujiu paheng khoilujiu 
parammailiupui pum situ pakang kariu-je-niakiu leng dangpad lujiu, Israel mai 
kiphiu hinaleng pakang khat-khat njan khaide. 

30Sise kangaomai hinaniu din-e, “Haikumbo wadaodi ngaokhai matai makge! 
Israel mainiu Egypt ga npadlubo ganiu tuhoi katangbo haikumbo pad matai 
makge! Haibo lamga aliuniu wakhat kamrabo-e! Nde kamsai wiralo?” 

Ladjanmai 20 

Israel Mainiu Charithiura Kadenbo 
1Israel mai hina tingpilam bambo Dan gasu tingrun lam bambo Beersheba 
tangbo, sigasu tingbang lam bambo Gilead dih niudi kukhaibose kenkak khai-e. 
Paliuniu RAPIU bambo bam Mizpah ga pumkhat thiujiu wang aruang khai-e. 

2Israel mai kiphiu hinagu jupaodungniu Tingwang maidung maduiboga 
jaokamme, khatdi siga chaphi rimai 400,000 bamme. 

3Sichiujiu Israel mai hinaniu Mizpah ga madui mide chiubo Benjamin kiphiu 
mainiu simide. Israel mainiu maniu-e, “Aliu khuga dinkhailo, ndechiujiu 
haikumbo tajai kammakbo kammibo gulo?” 

4Parammailiupui shaimibo Levi maipiu siniu paokakge, “Arammailiupui anainiu 
Benjamin dihga bambo Gilead ga nchun bamkhai raleng ngutle. 

5Gibeah mainiu nchun atu kamra chaky taowenglujiu wang-e. Paliuniu atu 
kamshat miraleng kamme; siga paliuniu arammailiupuitu manomjiu minde; 
sichiujiu pahai shaimide. 

6Iniu papum ponwang, dantap taplujiu kangkhat-khat Israel mai kiphiu hinaleng 
njan khaibo-e. Haibo maidungniu kasabo lunlung, mangambo tien Israel mai 
riga kamkhai mide. 

7Naliu haiga bammai hina Israel mai-e. Haibo lamga aliuniu nde kamralo?” 

8Mai hina chapsu lujiu ladkeng khat thiujiu din-e, “Aliu mai khatnadi, 
mathenkyga lungmaidi, chakyga lungmaidi, chakylam malanwang lakge. 

9Aliu haichiu kam rabo-e: aliuniu taden phui rabo-e khatdi chamai kasiatu 
kadalujiu Gibeah tu harabo-e. 

10Israel mai jan-kariu thiujiu jan-khatniu riphen maileng katiu kasak kadenjiu 
akhine, khatdi kakimainiu Gibeah ga meng rabo-e, sichiujiu paliuniu Israel maitu 
mangambo tien kambo donniu sajai pirabo-e. 

11Sichiujiu Israel mai hina chunkhat thiujiu—namdak situ asunra makhiam lude. 

12Israel mai kiphiudungniu champaomaitu langkhaijiu Benjamin dih 
pakhiangnaga din-e, “Naliuniu ndechiujiu haikumbo kasabo tien kammi gulo? 

13Tuhoi, Gibeah ga kasabo tien thiumaitu pipadlo chiusai aliuniu simaitu 
kamshat mine khatdi Israel mai khugasu kasabo luthon mine.” Chiudi Benjamin 
kiphiu mainiu sibo chamtu paliu lung ngutkhai makge. 

14Benjamin kiphiu mai namdi hina gasu Israel maitu atungjiu aphen raleng 
Gibeah ga wang-e. 

15-16Sibo nai paliuniu riphenmai sang makai charuktu namdi gasu kupadlu-e. 
Paliu suangdi nkiujiu Gibeah mainiu, kadalubo mawilam wa thinsibo chamai kai 
chinnia bamme. Paliuniu thamhiukeng tudi chapiniu kettao lulakbo wadi 
thiumakge. 

17Sichiujiu Israel maidungniu Benjamin kiphiu mai makbo kati mawilubo 
riphenmai 400,000 khomwang nbamme. 

Benjamin Maitu Atungjiu Chari Thiubo 
18Israel mainiu chara kahumbo bam Bethel ga mengde khatdi siga paliuniu 
Tingwang khuga maniu-e, “Sao kiphiuniu Benjamin maitu charithiu rai ralo?” 
RAPIU niu paokakge, “Judah kiphiu mainiu rabo-e.” 

19Sichiujiu Israel mainiu pasaibo nai tadpat lujiu Gibeah namdi mungga rijibam 
thiulu bamde. 

20Paliuniu Benjamin riphen maitu chari thiura tadpadjiu riphenmai mathiuse 
namdilam marijiu bamde. 

21Benjamin riphenmainiu namdi gasu padjiu chawan wang makhabo 
masuangga Israel mai riphen sang makai-je-nia kiutu gimide. 

22-23Siga Israel maidungniu kahumbo bamga wanglujiu RAPIU niu bambo bamga 
chawan tangbo achungjiu bamme. Paliuniu pakhuga maniu-e, “Aliuniu chari 
bamga ngutlan lujiu aliu singna Benjamin maitu charithiu lan rama? RAPIU niu 
npaokakge, “Yo.” Sichiujiu Israel mai riphendungtu kam mahu khaide, khatdi 
paliuniu pasuangbo nai kamkhai mibo kumjiu chari maidungtu pi bamkhai 
lande. 

24Niabo thiujiu paliuniu Benjamin riphen maitu atungjiu hangutle. 

25Khatdi paniabo thiujiu Benjamin mainiu Gibeah gasu padjiu siga paliuniu kati 
mawilubo Israel riphenmai sang kariu tachattu gimide. 

26Sijengniu Israel mai hina Bethel ga khanglujiu achung sude. 
Paliuniu RAPIU bambo bamga naimik ngut makthen watiu makjiu paliuniu 
chakin thiubogu rathak kadkhaide khatdi kasiara maring rukhaijiu RAPIU khuga 
kadkhaide. 

27-28Sibo tingga Tingwang gu Chamriat Bungse Bethel ga bamme, khatdi Aaron 
tah Eleazer nahpiu Phinehas niu sise akhijiu bambo-e. Maidungniu RAPIU khuga 
maniu-e, “Aliuniu tadlujiu aliu singna Benjamin maitu aphen lan rama maksai 
saomi ralo?” RAPIU niu paokakge, “Chari thiulo. Sonnai Iniu naliutu paliu riga 
charise pingam khaine.” 

29Sichiujiu Israel mainiu riphen kasiatu Gibeah namditu taomagui lujiu nbai khai 
bamme. 

30Sichiujiu paliuniu pasumbo nai Benjamin riphen maitu atungjiu hangutle 
khatdi nthen masuang kumjiu riphen mai charibamga chaplujiu Gibeah jailam 
marilu bamme. 

31Benjamin mainiu chari thiura padle khatdi namdi ganiu tad madiu padmide. 
Masuang kumjiu paliuniu Israel maitu Bethel tadbo npui khatdi Gibeah tadbo 
npuiga chiujiu kamshat sude. Paliuniu Israel mai khang samriu kumbotu 
kamshat mide. 

32Benjamin mainiu din-e, “Aliuniu masuang kambo kumjiu paliutu bikao lude.” 
Chiudi Israel mainiu tasiam kamjiu namdi gasu majang madiu padmide. 

33Israel mai riphenbaose masai npadle khatdi Baaltamar ga wang aruong lande, 
Gibeah tu taoweng bam mainiu paliu nbai bam, namditu magui bambo tulimki 
gasu hapad sude. 

34Israel mai kakganiu nkiubo mai kadalubo sang kariuniu Gibeah tu chari 
thiusude, khatdi charise tanchang-tan sude. Benjamin mainiu paliutu kamkao 
mirabotu silu makge. 

35RAPIU niu Israel maitu Benjamin riphenmai situ chari pingam khaide. Sibonai 
Israel mainiu mikremai 25,100 tu kamshat mide. 

36Siga Benjamin mainiu paliutu kamkao mide chiubo silude. 

Ndechiu Israel Mainiu Chari Ngamlu jiulo 

Parathiubo Israel mai riphen baoniu Benjamin gasu malan npadde, palamra 
paliuniu Gibeah tu taoweng lujiu bambo maidungtu paripse pikhai mibo-e. 

37Sibo maidung siniu kalangjiu Gibeah lam ngut mide. Paliuniu namdiga 
tadmara padlujiu mai hinatu kamshat mide. 

38Parathiubo Israel mai riphenbao khatdi nbai bambo maidungniu madan khat 
kamme. Paliuniu namdak gasu mikhut khakhangbo ngaobo wan-ga, 

39Israel mainiu sulujiu charibamga ngutrabo-e. Sibo wan-ga Benjamin mainiu 
Israel mai samriutu kamshat mide. Paliuniu paliu ronna din-e, “Yo, aliuniu nthen 
masuang kamkhai mibo kumjiu paliutu bikao mide. 

40Sibo wan-ga madanse ngaode; namdak gasu mikhut khakhang sude. Benjamin 
maidungniu paliu sailam mariwangbo tingga namdak pakhiangnase chaminiu 
tao marenjiu taokhangbo ngaoboga paliu suang hamide. 

41Sigasu Israel maidungniu mariwangjiu Benjamin maitu kam nping charen 
mide palamra paliutu kam mahami rabose paliuniu simide. 

42Paliuniu Israel mai khugasu malan lujiu kadih maruangbo bamlam pakkhai 
sude. Chiudi paliu paksi lulak mide. Paliutu parathiubo riphenbao nai namdi 
gasu npadbo maidung kakga minlude. Sichiujiu paliutu kam maha kammide. 

43Israel mainiu mikremaidungtu tathak gasu minlude, khatdi mathak makjiu 
hatajudwang Gibeah gu tingbanglam katang paliutu kamshat mide. 

44Benjamin mai riphen withumai sang kariu tachat kiutu kamshat mide. 

45Kakimainiu kadih maruangbo bamlam pakkhaijiu Rimmon Tudi lam pakkhai 
mide, paliu sang mangiutu npuiki ganiu kamshat mide, khatdi Israel mainiu 
Gideon lam bamdiak mibo maitu sang niatu kamshat lan mide. 

46Pakhiangna sibo nai Benjamin mai sang makai mangiutu kamshat mide, paliu 
mathiuse katan-kahubo riphendung-e. 

47Chiudi chamai kai charuk haira charam maruong bambo Rimmon Tudilam 
pakkhaijiu mari lude, khatdi paliuniu siga chahiu madai bamkhai mide. 

48Sichiujiu Israel mai malanwang Benjamin maitu maipui, maipiu khatdi 
nahmaidung sigasu khaoruidung hinadi kamshat mide. Paliuniu sibo wonjengga 
bambo namdak hina rumide. 

Ladjanmai 21 

Benjamin Kiphiumai Naoleng 
1Israel mainiu Mizpah ga maduilanbo wan-ga, paliuniu RAPIU khuga ladriat thiu-
e, “Aliu nahpui khatnatudi aliuniu Benjamin mai nao thiura suikhai lakge.” 

2Sichiujiu Israel mainiu Bethel ga wangde khatdi Tingwang bambo bam gase 
chawan katang bam khaide. Paliu khuan tanjiu khatdi paliu lung paliu rai thiujiu 
kapsude: 

3“Israel mai Rawang, RAPIU ndekamjiu haikumbo padmi jiulo? Nde jenggasu 
Benjamin kiphiu mai, Israel mai ruanggasu hami ralo?” 

4Pasaibo nai nsuan kalu maidungniu rathakbam khat siga thiukhailu, chakin 
thiubogu rathak leng khatdi rukhaibo rathak thiukhaide. 

5Paliuniu maniu-e. “Israel mai kiphiu ruangga maidung kasianiu Tingwang 
bambo bam Mizpah ga wang aruangbo wan-ga wangmakbo bamma?” (Mai khat 
kumbo Mizpah ga wangmaksai kamshat mirabo-e chiujiu paliuniu katanbo 
ladriat lumibo-e). 

6Israel maidungniu paliu singna Benjamin kiphiu maidung lamga chunsajiu din-
e, “Thainai Israel mai kiphiu khat hamide. 

7Aliuniu masiak bambo Benjamin kiphiu mai naoleng aliu ndethak kamralo? 
Aliuniu RAPIU khuga katanbo ladriat thiujiu aliu nahpuidungtu paliuleng pilakge 
chiujiu dinmibo-e.” 

8Israel mai kiphiudung kasianiu Mizpah ga wang aruangbo wan-ga jaomakbo 
bamma, chiujiu phiubo wan-ga, Gilead ga bambo Jabesh mai khatdi jaomak 
niubo paliuniu daolude, 

9riphen maidunggu tazan kubo gadi Jabesh gasu mai khatnadi kenkak makge. 

10Siniu madui bambo maidungniu paliugu withubo chamai sang kariu niakiutu 
haibo chamtan pikhaijiu langkhaide, “Tadlujiu Jabesh ga bambo maipui mainah 
pakhiangnatu kamshat kam milo. 

11Npiumai hina khatdi liuchang makmai hinatu kamshat milo.” 

12Jabesh mai ruangga liuchang kai madaitu paliuniu daolude, sichiujiu paliuniu 
Canaan ga bambo Shiloh gu rijikyga paliutu majang wangde. 

13Siga madui bammai mathiuniu Rimmon Tudiga bambo Benjamin maidung 
khuga chari thiuloi mide chiubo lad langkhaide. 

14Benjamin maidung malan wangde, khatdi kakibo Israel maidungniu paliutu 
Jabesh gasu paliuniu kamshat makbo aliumaidung situ pikhaide. Chiudi 
simaidung lengse chang makge. 

15Maidung siniu Benjamin maidung lamga amanta mide. palamra RAPIU niu 
Israel mai kiphiudung kak kampang mide. 

16Siniu aruang bambo jupaodungniu din-e, “Benjamin kiphiuga npuimai 
khatnadi hamide. Masiak khai diakbo maidung naoleng aliu nde kamkhe chiulo? 

17Israel mai kiphiu kariu-je-niakiu haise khatnadi hamak rabo-e. Benjamin 
kiphiu ringlura aliuniu npui khat phiurabo-e, 

18chiudi aliu nahpuidungtu lungraleng paliutu aliuniu suikhai mak rabo-e, 
palamra aliu nahpuidungtu Benjamin maidungniu magiang raleng suikhai mai 
riga aliuniu tasiang siangkhai mibo-e.” 

19Sichiujiu paliuniu makumme, “Takum machanggu Shiloh ga RAPIU gu changee 
kambose wangji surabo-e.” (Shiloh hai Bethel gu tingpilam, Lebonah gu 
tingrunlam khatdi Bethel nai Shechem npui gasu tingbanglam bambo-e). 

20Paliuniu Benjamin maidung khuga din-e, “Mumsirengga meng nbai lujiu 
khuan bamlo. 

21Shiloh ga bambo aliumaidungniu changee tingga chalen lenraleng padbo wan-
ga, naliuniu mumsireng ganiu tadpadlo. Naliu khangkhat-khatniu aliumai 
ruanggasu matanjiu naliu naoleng lululo, khatdi paliutu Benjamin kadihlam 
majang lujiu wangmilo. 

22Paliu piubo maksai paliu piuniu naliu khuga menglujiu khengsai, haichiu dinlo, 
“Chalungsa khailo, aliuniu paliutu charithiubo gasu aliu naoleng majang lubo 
makge. Chiudi naliuniu paliutu aliuleng pikhai makbo gasu-e, naliuniu ladriat 
naliugu kampangbogu kamaobo makge.” 

23Benjamin maidungniu haichiu kamde; paliu mai hina Shiloh ga chalen lenbo 
aliumai ruanggasu paliu naoleng kadalujiu paliutu paliu dihlam majangwang 
mide. khatdi paliugu namdakdung thiulanjiu siga lungmide. 

24Sichiujiu kakibo Israel maidungdi tad mide, khatdi mai hinaniu pakiphiumai, 
pakikhunmai khatdi pagu chakhiu bamboga malan wang mide. 

25 Sibo wan-ga Israel maigu chawang ha-e. Mai hinase machunbo maksai 
masenbo saisuijiu lungbo-e. 

Ruth 

Ruth 1 

Elimelech Nai Pakikhun Mainiu Moab Kadihlam Lungtadbo 
1-2Nda, Israel mai wang thiumakbo tingga, charakhum khat paliu kadihga wang-
e. Sijengniu Judah ga bambo, Bethlehem gasu Ephrath kiriang gasu mai khat, 
pazanniu Elimelech kubo hainiu panao Naomi khatdi panah kania Mahlon nai 
Chilion tu puilujiu Moab kadihga pakak khat lungtad sude. 

3Paliuniu siga lungbambo tingga, Elimelech shai mide, sichiujiu Naomi nai panah 
kaniatu ronna khaidiakge, 

4panainiu Moab mailiu—Orpah nai Ruth tu magiang lujiu maluang lung bamme. 

5Takum kariu saiga, Mahlon nai Chilion di shailan mide, sichiujiu pakinadi, 
panah kaniadi shaimijiu Naomi paronna bam mide. 

Naomi Nai Ruth Niu Bethlehem Lam Malan Wangbo 
6Pakak khat saiga RAPIU niu pamaidungtu miusy kawi pikhaijiu thoikhailan 
bamme chiubo cham Naomi niu chiulujiu pamupui kaniatu maluang lujiu Moab 
kadihtu saodiak mira kaden sude. 

7Judah lam malan wangra paliu tadpad sude, chiudi npuikiga paniu panai khuga 
din-e, 

8“Chakyga malanwang, nanai pui khuga bammi talo. Nanainiu akhuga khatdi 
shaimi maidung khuga kawibo kumgapjiu, RAPIU niu nanai khuga kawibo 
kamkhai bibo thiulo. 

9Sichiujiu RAPIU niu nanaitu chami pithiu lanjiu khatdi kikhun thiumira 
suikhaibo thiumilo.” Sichiujiu Naomi niu panaitu ramnajiu biang-hiu khai sude. 
Chiudi siga panai kapjiu dinsude, 

10“Chiumakge! Anaidi namaidung khulam, nasai suitad rabo-e.” 

11Naomi niu paokakge, “Anahpui kania yo, nanai malanwang siak sulo. Deleng 
nanainiu asai suitad nijiulo? Iniu anah npiumai lunglan lujiu nanaitu pijiu 
maluang lunglan lubui-e chiu nanai maning jiuma? 

12Chakylam malanwang sulo, Idi milanra tanpehju mide. Anah lunglanbo sui-e, 
chiujiu Iniu thaichun siak milujiu anah lunglan tadi panai akhang-khangbo 
katang nanai khonlu rama? 

13Haichiujiu nanainiu kakimai khuga milanmi ratu khamlu rama? Sichiu makge, 
anahpui kania yo, sisera wadaodi padsi lakge. RAPIU niu atu suita mibo-e, siniu 
nanai jengniu alung mak ju-e.” 



482 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

14Sichiujiu paliu kaplan sude. Siga Orpah niu panaitu biang-hiu khailu ramnajiu, 
pakylam malanwang mide, chiudi Ruth niura panaitu kiapmanting lujiu 
bammide. 

15Siga Naomi niu pakhuga din-e, “Ruth yo, naningpuira pamaidung khatdi pa-
rawang khulam malanwang mide. Nangdi pasai suilujiu tadsulo.” 

16Chiudi Ruth niu paokakge, “Natu saodiakra akhuga dintulo! Ira nasai suitad 
rabo-e. Nangniu tadbo bamga, I tadne, nangniu lungboga, I lungne. Namaise 
amai thiu rabo-e, khatdi na Rawang se a Rawang thiurabo-e. 

17Nang kashaibo bamga, I shairabo-e, khatdi atu siga baikhai rabo-e. 
kashaiboniu makjiu wakhat katamboniu pijiu ramna khaisai, RAPIU niu ariga 
haisuang kasabo sajai pikhaibo thiumilo!” 

18Ruth niu wakam tadi pasai suitad rabo-e chiubo Naomi niu ngaomiboga walad 
dinsan tamide. 

19Sichiujiu panai khangniase Bethlehem wangtang makthen tadsude. Panainiu 
siga wangtangboga, sibo namdakse chunwibo khuanniu rio-rio mide, siga 
maipuidung siniu haichiu dinsude, “Pachangjiu haise Naomi se makma?” 

20Siga paniu paokakge, “Atu Naomi chiujiu kutalo, chiudi Marah chiujiu kumilo, 
palamra Ngamkambo Tingwang siniu aringting haise kam masa mibo-e. 

21Iniu haibo bamtu phutlu, tadmibo tinggara agu kengjiu bamniu-e, 
chiudi RAPIU niu atu haiga wakhatdi masiak makjiu puiwang lanbo-e. 
Ngamkambo RAPIU siniu atu lukhai makjiu ariga chariu magenthiubo pikhai 
mibo atu, dekamjiu Naomi chiujiu kubam ralo?” 

22Haichiu Naomi niu Moab maipui, pamupui Ruth tu maluanglu wangbo-e. 
Panainiu Bethlehem ga wangbo tingga hai tathiu lu atiat sugapbo wan-e. 

Ruth 2 

Ruth Niu Boaz Luga Tatien Thiubo 
1Pakina Elimelech kikhun gasu kalek kawibo khatdi pazan katadbo piu pazanniu 
Boaz kubo, Naomi singna khat bamme. 

2Naikhat Ruth niu Naomi khuga din-e, “Atiatjiu bammai luga I meng chamiu pon 
mataine. Maomakjiu mai khat kumbora pijiu pasai suikhai sune.” Naomi niu 
paokakge, “Anah yo, tad matailo.” 

3Siga Ruth niu tadlujiu, luzamga tatien thiu bammai saisui lujiu, paliuniu pon 
kabangbo miubuidungse khom madui sude. Paniu mengbambo haise Boaz gu 
luga bamniu-e. 



483 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

4Pakak khat saiga Boaz papumsiak Bethlehem lamsu wanglujiu tatien thiubam 
maidungtu kahumme. “RAPIU niu naliutu maluang khaibo thiumilo!” Paliuniu 
paokakge, “RAPIU niu natu thoi khaibo thiu milo!” 

5Tatien thiubam maidunggu papee khuga Boaz niu maniu-e, “Uibo maipuise 
saolo?” 

6Maipiu siniu paokakge, “Pahai Moab lamsu Naomi saisui wangbo sangdiumai 
pui-e. 

7Tatien thiumai saisui lujiu miubuise khom madui khaira, akhuga khengbo-e. 
Pahai nsuan kalu gasu khoikinjiu, tuhoi siakniu mathakra kahiuga ntaokiu khai 
gapbo-e.” 

8Siga Boaz niu Ruth khuga din-e, “Iniu natu kasia ladpi khaine. Haibo luga makjiu 
kakilam miusy khomra tadmane. Maipuidung situ maluang lujiu haiga tatien 
thiu bamlo; 

9paliuniu gebo jamse phuilujiu, paliu saisui tadlo. Natu kam mangam makra Iniu 
chamtan pimibo-e. Sichiujiu nangniu charibo tingga, paliuniu thuakkhai nbambo 
tadui-khiu gasu wang saklo.” 

10Ruth niu pazu kadihga makhumkiu lujiu Boaz khuga din-e. “Dekamjiu nangniu 
ajeng gasu haijiukha pukhai jiulo? Sangdiumai khattu dekamjiu nangniu 
haijiukha lungsakhai jiulo?” 

11Boaz niu paokakge, “Nakina shaimibo saiga nangniu nanai khuga kamkhai 
mibo hinase Iniu chiu-e. Sigasu nangniu napui-napiutu phutlu khatdi nadihtu 
phutlujiu nangniu wadaodi simatai makbo maidung ruangga dechiujiu lungra 
nang wang bamlo chiubo Iniu si-e. 

12Nangniu kamkhai—thiukhai miboga RAPIU niu natu tathuon pimi sulo. 
Nangniu nbekhaira wangbo Israel mai Rawang khugasu naphijeng kabuibose 
daomi sulo!” 

13Ruth niu paokakge, “Paohubo yo, nangniu atu kengkha lungsa khaibi-e. I hai 
navangmai khangkhat kum tangmak tadi, nangniu atu lungsa khaijiu koina npao 
khai bibo jengniu achun kam matha khaibide.” 

14Tek tiubo tingga Boaz niu Ruth khuga din-e, “Wangjiu taruak khuang khat tiu 
khailo, khatdi chakuang gasu sumlujiu tiulo.” Sijengniu tatien thiubam maidung 
saisui lujiu pah ntao kiu-e, siga rulubo taruak khuang Boaz niu paleng pikhai 
bide. Pawon-magiu katang pah tiulubo saiga katiuse kasia masiak lande. 

15-16Paniu miubuise khoilanra tadmibo tingga Boaz niu patien thiubam maidung 
khuga chamtan pi-e. “Miukhum gasu tangbo patu pijiu khoisulo, patu wadi 
khamra kamtulo. Sibo rigadi miukhum gasudi thadpad lujiu khaidiak bilo, 
sichiujiu patu pi khoikhuan lulo.” 

17Sichiujiu Ruth niu chawan tangbo miubuise khom madui sude, sise paniu 
biupadboga, taju kariu kumbo padle. 

18Paniu daolubose chakylam phungwangjiu, paniu dejiukha daolulo chiubose 
panai khuga lende. Paniu tiu masiak padbo katiu sidi phungwang pakhuga 
pikhaide. 

19Naomi niu pakhuga maniu-e, “Delamsu nangniu thainai hajiukha daolu jiulo? 
Sao luga nang meng jiulo? Natu lungsa khaibopiu tuse Tingwang niu thoikhaibo 
thiumilo!” Maipiu pazanniu Boaz kubo luga mengbo-e chiujiu Ruth niu Naomi 
khuga dinkhaide. 

20 Naomi niu din-e, “RAPIU niu Boaz tu thoikhaibo thiumilo! RAPIU niu kashaimai 
tudi karingmai tudi pagu ladriatse majaikhai bi-e.” Sichiujiu paniu dinkiu lan-e, 
“Sibopiu hai akygu manabo singnamai khatle, paniu aniatu phui khaira pathao 
bamsiakbo-e.” 

21Siga Ruth niu din-e, “Withubo sira, atiat loimak then, patien thiubam maidung 
saisui lujiu khoi bamra paniu akhuga dinkhai-e.” 

22Naomi niu Ruth khuga din-e, “Yo, anahpui yo, maipuidung saisui lujiu nangniu 
Boaz luga tatien thiubo siniu naleng wi-nkiu rabo-e. Nangniu mai kakimai luga 
mengsai, natu kam masakhai bidi sui-e.” 

23Sichiujiu Ruth niu tathiu nai chabanmiuse atiat loimak then paliu saisui lujiu 
miubuise khoiwang-e. Sichiujiu paniu panaitu maluang lung bamme. 

Ruth 3 

Ruth Niu Pakina Daobo 
1Pakak khat saiga Naomi niu Ruth khuga din-e, “Nangniu naronna naky thiulujiu 
lungra, Iniu nakina leng phiukhai rabo-e. 

2Nangniu maipuidung saisui lujiu tatien thiuwang kinbo piu, Boaz hai akygu 
singnamai khatle chiubo maningtaolo. Tuhoi nking mawilo. Thainai chawan hai 
paniu tathiu hai biurabo-e. 

3Sijengniu nkhiu mawilujiu, parim wibose manuk sulo, khatdi nagu withubo 
fainise khai lulo. Sichiujiu paniu asai biurabo gase mengsulo, chiudi paniu tiulu 
makthen khatdi saklu makthen pijiu nang kabambose patu pijiu situlo. 

4Paniu kajibo bamse phuilujiu pah jipting miboga wang pafaise kaluikhang 
benlujiu, paphiga jikiulo. Siga nangniu degu kamralo chiubo paniu nakhuga 
dinkhai sune.” 

5Ruth niu paokakge, “Nangniu kadinbo hinase Iniu kamne.” 

6Sichiujiu Ruth niu asaiphung gase tadlujiu panainiu pakhuga dinkhaibo 
kumgapjiu kamsude. 

7Boaz niu tiulu saklubo sai pachun matha sude. Paniu magaotong khatga tadlujiu 
jikiu sude. Ruth niu koina tadlujiu chafaise kaganpad lujiu paphiga jikiu sude. 

8Nchunse paniu jikiang sujiu mariwangboga, paphiga maipui khat jibam 
niuboga, pasuang hamide. 

9Paniu maniu-e, “Nang hai saolo?” “Paohubo yo, I hai Ruth si-e,” chiujiu paniu 
paokakge, “Palamra nangniu atu akhikhaira pathao bambo-e, nang hai nathubo 
singna khatle. Sijengniu lungsajiu atu lukhailo.” 

10Paniu din-e, “RAPIU niu natu thoikhai bibo thiulo. Nangniu nanai khuga 
kamkhai mibo suang nkiujiu, kikhun maigu kadinpiubo hai tuhoi nangniu 
kambambo hainiu lenkhaibo khatle. Kalekwi tadi, satadi nangniu chabonmai 
khattu phiulu bui-e, chiudi sichiu makge. 

11Ruth yo, tuhoira nalung chariu talo, Nangniu kadinbo hinase Iniu kamkhai 
bine; namga bammai hinaniu nang hai nazu-nalun wi-e chiubo sibambo-e. 

12I hai lungmana thubo singnamai khatle, siniu natu phuikhaira angam—angiu 
bambo-e, chiudi asuangdi manadiangbo mai khat bamkha-e. 

13Thaichunra haiga bamlulo, nsuan padsai paniu natu phuikhai rama, phuikhai 
lakma chiubo anainiu phuikhe. Daosai wide, daomak tasai, ringbambo Rawang 
zan gasu Iniu siangjiu dinbo-e chiubora Iniu paripse phungrabo-e. Tuhoira jisulo 
khatdi nsuan tingbenpad makthen haiga bamsulo.” 

14Sijengniu paphiga jikhai lujiu tingben masan makhaga, mainiu patu simakra, 
palamra Boaz niudi pah siga bamkhai-e chiubo mai khat tudi pisikhai nimakbo 
jengniu—buangsu lujiu tadmide. 

15Boaz niu pakhuga din-e, “Nafai gaopad lujiu haiga hamkhailo.” Paniu 
hamkhaiboga, paniu tathiuse taju makai kumbo bonkhai lujiu pamakhuak ga 
ponthon khai bide. Sise ponlujiu kaluang lamse pah wang mide. 

16Paniu pakyga wangboga, panainiu pakhuga maniu-e, “Anahpui yo, dechiujiu 
tadkiu khai milo?” Boaz niu pakhuga kamkhaibo hinase Ruth niu pakhuga 
dinkhaide. 

17Paniu dinlan-e, “Apumrong ronna nakhuga wangbo suimakge chiubo pah 
dinkhai lujiu haibo tathiuse aleng khaibibo-e.” 

18Naomi niu pakhuga din-e, “Ruth yo, tuhoira pakhiangna degu padralo chiubo 
koina khuanjiu phuira mide. Haibo lamse masan makthen, Boaz niu thainai 
mathak silak mibo-e.” 

Ruth 4 

Boaz Niu Ruth Tu Magiangbo 

1Boaz niu namgu maduibo bam rengmun gase meng ntaojiu bamde. Siga Boaz 
niu Elimelech gu nadiangbo singna khat bamme chiujiu dinkhai mibo piuse 
tadwang sude, siga Boaz niu patu kulujiu din-e, “Akabo yo, wanglo, ntao kiulo.” 
Siga paniu wangjiu ntao kiude. 

2Sigasu namgu jupaodung khang kariutu Boaz niu kukhaijiu, paliudi wang ntao 
kiude. 

3Paliuniu ntao kiuboga, paniu pasingnapiu khuga din-e, “Tuhoira Naomi niu 
Moab kadih lamsu malanwang lujiu, aliu singna Elimelech gu chaluse jonni mide, 

4siniu haibo lamse nangniu sibui-e chiubo Ira maning-e. Sichiujiu nangniu haise 
luni-e sai, tuhoi haiga ntaobam maidung masuang gasu liulu sulo. Chiudi 
nangniu luni makge sai dinlo, palamra haise raiboga nangniu liura pamaji 
bamme, sibo saigara Iniu liura amaji bambo-e.” Sibopiu siniu din-e, “Iniu haise 
lurabo-e.” 

5Siga Boaz niu din-e, “Wichang wide, chiudi nangniu Naomi khugasu 
chalubamse liusai, Moab mai kamipui, Ruth situdi nangniu liurabo-e, sichiujiu 
sibo lubamse kikhun-gu shai mibo piu zan-ga bamrabo-e.” 

6Maipiu siniu paokakge, “Sichiusai Iniu chalu bamse liurabo gasu phutmi tane, 
palamra sise anahsiak mainiu sibogu kalekse lusi lakbo-e. Ira lumak tane, nang 
liulu sulo.” 

7 Tuhoira, sibo ken-ga, wakhat jonbo maksai mania khattu nkhiakbo tingga, 
kajonbopiu siniu paphitop khoipad lujiu kaliubopiu khuga pirabo-e. Haichiubo 
jaigasu wakhat lamse loimide chiubo Israel mainiu lenbo-e. 

8Sijengniu, “Nang liulu sulo,” chiujiu maipiu siniu Boaz khuga dinbo tingga, paniu 
paphitop khoipad lujiu Boaz khuga pikhaide. 

9Siga Boaz niu siga ntao bambo jupaodung mathiu khuga din-e, “Thainai Iniu 
Elimelech khatdi panah kania Chilion nai Mahlon gu kabambo hinase Naomi 
khugasu liulude. 

10Sibo riga sanjiu—Mahlon gu kamipiu, Moab maipui, Ruth hai anao thiu mide. 
Haisiniu shai mibo kikhun-gu mania hinadi, pamaidung ruangga khatdi 
panamga pakiriang lin pijiu bamrabo-e. Thainai haise naliuniu lamchap thiubo-
e.” 

11Jupaodung nai maidung siniu din-e, “Yo, aliu hai lamchap-e. RAPIU niu nanao 
haitu—Rachel nai Leah niu Jacob leng nahmai kengkha lungkhaibo kumjiu 
pithiu khai milo. Bethlehem ga khatdi Ephrath kiriangga natu lungwi khaibo 
maise pithiu khai milo. 

12Haibo pui khugasu lungbo nahmaidung situ pijiu RAPIU niu nakikhuntu Judah 
nai Tamar nahpiu, Perez kikhun kum pithiu khai milo.” 

Boaz Khatdi Pakai-kikdung 

13Sijengniu Ruth tu Boaz niu panao leng pakylam puilu wangmide. RAPIU niu 
patu thoikhai bijiu pawon phungmide, khatdi panah npiumai khat lung-e. 

14Maipuidung siniu Naomi khuga din-e, “RAPIU tu thuonlo! Natu akhikhaira 
thainai paniu naleng natah khat pikhai bide. Sibo nahtu Israel mai ruangga pazan 
katadbo pithiu khai bilo! 

15Namupui siniu natu lungsa-e, sichiujiu paniu npiumai nah khang chinnia suang 
monjiu kamkhai bide. Tuhoira paniu natah khat lungkhai bamde, sichiujiu paniu 
nang tanpeh mibo tingga pijiu natu manang makjiu kasanbo ringting pikhai 
rabo-e.” 

16Naomi niu ngena situ ponlujiu kiapman lude khatdi patu akhi sude. 

17Kiningga lungbo puidung siniu ngena zanse Obed chiujiu mathak khaide. 
Paliuniu mathiu khuga haichiujiu paosude, ‘Naomi leng npiumainah khat 
lungwang nbamme!” Obed haise Jesse piu-e, pahai David piu-e. 

18-22Haise Perez gasu David tangbo kiriang si-e: Perez, Hezron, Ram, 
Amminadab, Nahshon, Salmon, Boaz, Obed, Jesse, David. 

1 Samuel 

1 Samuel 1 

Shiloh Ga Elkanah Nai Pakikhunmai 
1Ephraim ramluong dihga Ramah kubo namdi poinaga Ephraim kiphiu gasu 
Elkanah kubopiu lungbam niu-e. Pahai Jeroham nahpiu khatdi Elihu tahpiu-e, 
khatdi Zuph kiriangga Tohu kimai-e. 

2Elkanah panao nia-e, Hannah nai Peninnah-e. Peninnah ra panah lung-e, chiudi 
Hannah ra panah lungmakge. 

3Eli nahpiu kania Hophni nai Phinehas niu RAPIU gu singku thiu bamga takum 
machang Elkanah hai Ramah gasu Shiloh lam tadjiu Ngamkambo RAPIU tu 
kahumra khatdi rathak mania kadkhaira tadle. 

4Elkanah niu pipadjiu kadkhai machang damkhatse panao Peninnah leng khatdi 
damkhatniu panahmaidung leng pi-e. 

5Paniu Hannah tu haijiuga lungsa bamdi damkhat ronna pibam di-e, 
palamra RAPIU niu pa-nah-pon pikhai makge. 

6Peninnah, pagu mikrepuiniu patu re-e, khatdi kam mangam-e, 
palamra RAPIU niu patu pijiu nakampui thiukhai-e. 

7Takum machang haichiu padle, paliuniu RAPIU kyga tadboga, Peninnah niu 
Hannah tu kahenjiu nui-e, siniu pase kapjiu wakhatdi tiura suikhai makge. 

8Pakina Elkanah niu pakhuga maniu-e, “Hannah yo, nang dekamjiu kapbam 
jiulo? Nang dekamjiu makim bamjiulo? Dejengniu nalung chariutan-tan 
bamjiulo? I hai naleng nanah khang kariu suang nkiubo makma?” 

Hannah Nai Eli 
9-10Naikhat Shiloh ga paliu RAPIU kyga katiu tiulubo sai Hannah chapsude. 
Palung chariuju mijiu RAPIU khuga kapjiu kheng-e, sichiu bamga singku Eli niu 
pabam kamun mungga ntao bamdi-e. 

11Hannah niu ladrian thiujiu din-e; “Ngamkambo RAPIU yo, navangpui atu 
phuikhailo! Achariu phuikhailo khatdi atu maningtao khailo! Atu mangai khai 
tulo! Iniu ladriat thiu-e, nangniu anah npiumai khat pikhaisai Iniu patu 
paringting pakhiangna nakhuga kad khaine sigasu pathamse wadaodi kakip 
lakge.” 

12Hannah niu pawan thengjiu RAPIU khuga khenglan lanjiu pamuntai ronna 
malaibo situ Eli niu matingjiu phuibambo-e. 

13Hannah niu pakhuan padmakjiu pamuntai ronna malaijiu palungchun lamsu 
kakheng thiu-e. Sijengniu Eli niu maning-e haibopui hai jaw maniu mibo-e, 

14sichiujiu pakhuga din-e, “Jaw sak maniulubose naronna kamlen tami sulo! Jaw 
sak maniubo gasu maring padmi sulo!” 

15Hannah niu paokakge, “Makge paohubo yo, jaw maniubo makge, I wadaodi jaw 
sak makge! I hai alung ganiu RAPIU khuga kakheng thiubambo-e. 

16I haira gengmakbo pui-e chiu maning mane. I alung chariu-chang chariu mibo 
jengniu I haichiujiu kakhengthiu bambo-e.” 

17Eli niu din-e, “Agi manaijiu tadsulo, sichiujiu nangniu khengbo hina Israel 
maigu Tingwang niu pikhaibo thiu milo.” 

18Paniu paokakge, “Atu lungsajiu pawan machang maningtao khailo.” Sichiujiu 
pah tadmide, katiudi tamnakha tiulude, khatdi palung chariubodi hamide. 

Samuel Tu Manabo Khatdi Kadkhaibo 
19Pasaibo nai nsuan Elkanah khatdi pakikhunmai mai buangsu jilujiu, RAPIU tu 
kahum lujiu paliu ky Ramah lam malanwang mide, Elkanah niu panao Hannah 
tu nphiuji khaide, khatdi RAPIU niu parathoise paokak khaide. 

20Haichiujiu Hannah papum ripjiu panah piumai khat manade, paniu pazan leng 
Samuel mathak khaide, parambaniu “Iniu RAPIU gasu patu khenglubo-e.” 

21Elkanah nai pakikhunmai maidungniu Shiloh lam tadjiu RAPIU khuga takumgu 
thiujiu rathak thiurabo khatdi paniu ladrian thiukhai mibo kumjiu nkiubo 
rathakleng pipadrabo wanse wangtang lande. 

22Chiudi haibo wan ga Hannah niu mengmakge. Paniu pakina khuga din-e, 
“Ngena situ alao lubo sainiu, Iniu patu hai RAPIU kyga puitadne, siga pah 
paringting papkhiangna bammi rabo-e.” 

23Elkanah niu paokakge, “Wide nangniu wirabose kamsulo, ngena situ alao 
lumak thenna chakyga bam sulo. Tingwang khuga nagu ladriatse pachangjiu 
pipadbo thiumi sulo.” Sichiujiu Hannah niu ngena tuse akhijiu chakyga 
bammide. 

24Ngena situ paniu alao lubo sai Samuel tu majang lujiu takum sum tangmibo 
matomchi khat, takhuimoi taju kariu, khatdi jaw-lah khat phunglujiu Shiloh 
lam RAPIU kyga kadkhaira tadde. RAPIU ky Shiloh ga paniu puitadbo tinggase 
Samuel nahpoina kha-e. 

25Matomchi kamshat lujiu ngena tuse Eli khulam puimengde. 

26Hannah niu pakhuga din-e, “Atu maningtao bamma? Haiga 
chaplujiu RAPIU khuga khengjiu bamboga nangniu ngaobo navangpuise I-ye. 

27Iniu haibo ngenase pakhuga khengbo-e, khatdi Iniu khengbose paniu pikhai 
bide. 

28Sijeng gasu Iniu patu RAPIU khuga kadkhaibo-e. Pagu ringting 
bamthen RAPIU gu thiumi sulo.” Sichiujiu paliuniu sibo bamga RAPIU tu 
kahumde. 

1 Samuel 2 

Hannah Rathoi 
1 Hannah niu haichiu kakheng thiu-e: “RAPIU niu alungchun pi-matha khai-e; 
paniu kamkhai bibo jengniu dejiukha achunwi gulo! Agu mikremaitu Iniu nui-e; 
Tingwang atu nkha khaibo jengniu dejiukha achun wilo! 

2“RAPIU kumjiu masanbo mai khatdi ha-e; pakumbo mai khatdi ha-e, aliu 
Rawang kumjiu gukhaibo mai khatdi ha-e. 

3Wasao thiuta sulo; wasao thiubo ladse saojing milo, RAPIU Tingwang ra wahina 
si-e, khatdi chamainagu ngamkamtu paniu ladjan thiu-e. 

4Katanbo riphenmaigu tavaithuse paniu kamtang khai-e, chiudi kasonmai situ 
pitan khai ngamme. 

5Pawan khatga tiu-mali malanjiu bambo maidungse tuhoira paliu tiutekleng 
phijiu bamme, chiudi mariu maidungse tuhoira mariu lan tamide. Nahkampui 
siniu panah khang chinnia lung nbamme, chiudi panah kengbo puise wadi 
masiak khai makge. 

6 RAPIU niu kamshat khai-e khatdi pi ringlan khai-e; paniu chamaitu kashaibo 
kadihga langkhai-e, khatdi paliutu jusu khai lanne. 

7Paniu khangsia maitu kalek pi sakhai-e khatdi khangsiatu pi wikhai-e; 
khangsiatu pi manonkiu khai, khangsiatu pidikhai-e. 

8Paniu kalek samaitu tabuijiu gasu jusu khai, khatdi pageng bammaitu paliugu 
chariubo gasu jusukhai-e. Paliutu pijiu chawang nahmaitu chaka thiukhai bi-e, 
chakhuang thiubo bamga paliutu pibam khai-e. Kadihgu kaphung hai RAPIU gu-
e, sibo riga paniu kadihpiri hai thiukhaibo-e. 

9“Pakhuga chamchang maidung ringtingtu gukhaibi-e, chiudi kasamai sira 
tamiuboga hakhai mi-e; mai khatniu pagu pumtan gasu charise ngamlu makge. 

10 RAPIU gu mikremaitu kam maha mine; paliu riga tinggen lamsu paniu tingsim 
langkhaine, RAPIU niu kadihpiri pakhiangnatu ladjan thiune; pagu chawang leng 
paniu pumtan pine, Paniu kadalubo chawangtu pijiu chari ngam khaine.” 

11Sichiujiu Elkanah se paky Ramah lam malanwang mide, chiudi panahpiu 
Samuel sira Shiloh ga RAPIU tien thiura singku Eli khuga lungbam mide. 

Eli Nahpiudung 
12Eli nahpiudungse kasabo maidung-e, paliu hai RAPIU kadin piumakge, 

13maksai singkudungniu maidungtu dinkhaijiu bambo tacheng lamga paliu lung 
ngut makge. Sibosung mai khatniu pagu rathak thiurabose pipadboga, 
singkudunggu machamai siniu parangsum bambo wathuakpekse thinlujiu 
wang-e. Chamise langjiu bamga, 

14paniu pagu wathuakpekse chaganli lungga raokhai-e, sigasu wathuakpek siniu 
rampadbo hinase singkugu thiurabo-e. Shiloh ga rathak mania kadkhaira 
wangbo Israel mai hina khuga haichiujiu kamgap-gap-e. 

15Sibo rigasu pasase lupad lujiu chamiga rujiu kadkhai makhabo masuang gasu 
singkutu machamainiu wangjiu rathak thiubo piu khuga haichiu din-e, “Singku 
leng rubira chami kasia pilo; langlubo mise paniu luni makge, langmakbo ronna 
lu-e.” 

16“Majibose tenkhe, siniu chamise rukhai raikhe, sigasu nangniu lunibo hina 
lusui-e,” chiujiu maipiuniu sichiu paokak sai; Singkugu machamainiu din-e, 
“Suilakge tuhoi aleng pilo! Nangniu suimaksai Iniu sutjiu lumi rabo-e.” 

17Eli nahpiudunggu nuan hai RAPIU mikphuiga sachang-sa mide, 
palamra RAPIU leng pipadbo ngam haitu paliuniu chakhuang thiukhai makge. 

Shiloh Ga Samuel 
18Sibo wan ga npiumainah Samuel hainiu masanbo fainoi ntiang khai 
lujiu RAPIU tu macha bamniu-e. 

19Papui nai papiuniu takum gu rathak thiura tad machangga pah-tiang poi khat 
charui lujiu phung meng-meng-e. 

20Siga Eli niu Elkanah nai panao khuga thoidam pikhaijiu Elkanah khuga din-e, 
“Nanainiu RAPIU khuga kadkhai mibo khat malin leng pijiu RAPIU niu haibo pui 
khugasu kakibo ngena lungbo thiumilo. Sichiujiu panai kylam malanwang mide. 

21 RAPIU niu Hannah tu thoikhai bijiu panah npiumai khangsum khatdi npuimai 
khangnia lung-e. Npiumainah Samuel se RAPIU ngam machajiu dikhangde. 

Eli Nai Panahdung 
22Tuhoira Eli hai tanpaosui mide. Panahpiu kanianiu Israel maidung riga kambo 
hinase paniu chiude, panainiu RAPIU bambo Mathenkiga machabo puidungtu 
katang maluang jibo pakhiangnadi chiude. 

23Sijengniu paniu panai khuga din-e, “Dekamjiu haikumbo ngam nanainiu 
kambam gulo? Nanainiu kasa kambo hina maidungniu akhuga dinbamme. 

24Haikumbose saomilo, anahmaidung yo! RAPIU maidungniu nanai lamga 
dinbose mai pingbo gu-e! 

25Mai khatniu mai khat khuga nuan kamsai Tingwang niu patu chapdang khai 
lubui-e, chiudi RAPIU khuga nuan kamsai saoniu chapdang ngamlu ralo?” “Chiudi 

paladse panainiu nkingkhai makge, sijengniu RAPIU niu panaitu kamshatra 
maning mide. 

26Ngena Samuel hai dikhangjiu Chara chamainiu lunibo lunlungga tankhang-e. 

Eli Kikhun Ga Padrabo Sailad 
27Phaimiukakung khatniu Eli khuga wangjiu din-e, “RAPIU niu haichiu din-e, 
Napao Aaron khatdi pakikhunmai mainiu Egypt mai wang vang thiujiu bamga I 
apumsiakniu Aaron suangga lenkhai mibo-e. 

28Israel mai kiphiu pakhiangna gasu paky khuntu agu rathak bamga machajiu, 
parim wibose mataora, sigasu fainoi ntiang taronbose piulujiu atu npaora 
kadakhai mibo-e, khatdi rathak bamga rujiu kadkhaibo rathak maniase paliu 
dam lura Iniu pikhai mibo-e. 

29Chiusai dekamjiu amaidungniu pageng bamjiu rathak bamga kadkhaibo haitu 
namik phuiga haijiuga agem gulo? Eli dekamjiu atu suang, nangnah maitu 
chakhuang thiujiu amaidungniu aleng kadkhaibo ruanggasu withubo jamse 
kada gulo? 

30Israel mai RAPIU, Tingwang Iniu karai gasu nakikhun mai khatdi nakiriang 
mainiu pawan machang singku thiujiu atu machara ladrian pimibo-e. Chiudi 
tuhoira Iniu dinbose suita mide! Sibo malin atu chakhuang thiumaitu Iniu 
chakhuang thiumi rade, khatdi atu mala maidungtu Iniu mareng mine. 

31Phuilo nakykhunmai khatdi nakiriang mai chabonmai pakhiangna situ 
kamshat mira pawan wangkinne. Sichiusai nakykhunmai ruangga ringtheng 
ramai hamine. 

32Israel mai kakimai khuga thoidam pikhaibo wan-ga nalung makjiu khatdi 
kiamjiu bamsune, siga nakykhunmai sira mai khatnadi thenthuijiu lungtang 
lulak mide. 

33Chiudi nakai-kik khangkhat gasu singku kumjiu atu machara masiak khaine, 
chiudi sibo piuse pamik tiat mine, khatdi pachun thiusi lakmi sune, khatdi nakai-
kik kakibo hinara tashit kasaga shai sune. 

34Nanahpiu kania Hophni nai Phinehas hai naikhat gasu shai nchambo nai Iniu 
dinkhai mibo hinase palingjiu padrabo-e chiubo sisune. 

35Iniu singku khat kada mine, sibo piuse alad piujiu atu malum sune, khatdi Iniu 
pakhuga machunbo hina tenkhai bine. Iniu pakhuga pakai-kik leng pikhaine, 
paliuniu pawan machangna agu kadalubo wangpiu masuangga machajiu bammi 
rabo-e. 

36Shai masiakbo nakai-nakikdungniu sibo singku khuga wangjiu rangkang 
maksai katiu kasak khengra wangsune, macha nkha khaijiu wakhat tiukhai 
raleng khengsune.” 

1 Samuel 3 

Rapiu Niu Samuel Khuga Lenkhaibo 
1Sibo wan-ga ngena Samuel se Eli gu jukhaibo saisuijiu RAPIU tu macha bamniu-
e. Sibo wan gahai RAPIU gu champao khatdi madungao hai riang-e. 

2Pamik tiatna mibo Eli niu naikhat nchun paziga jibamme. 

3Samuel se masanbo Ladriat Bung khai bambo masanbo kyga jibamme. Tingben 
pad makhaga, chamibungse taojiu bam khaga, 

4RAPIU niu Samuel tu ku-e. Paniu paokakge, “Yo, paohubo!” 

5sichiujiu Eli khulam pakwang lujiu din-e, “Nang atu kubose I haiga bamme.” 
Chiudi Eli niu paokakge, “I natu kumakge; nazilam wanglan sulo.” Sichiujiu 
Samuel niu pazilam wanglan mide. 

6-7 RAPIU niu Samuel tu kulande. Npiumainah Samuel niu sise RAPIU ye chiubo 
simakge. Sijengniu pah sujiu Eli khulam wangjiu din-e, “Nang atu kubose I haiga 
bamme.” Chiudi Eli niu paokakde, “Anah yo, I natu kumakge, tadlujiu jilan sulo.” 

8 RAPIU niu Samuel tu palon sumbo thiujiu kulande, siga pah sulujiu Eli khulam 
wangjiu din-e, “Nang atu kubose I haiga bamme.” Siga Samuel tu RAPIU niu kubo-
e chiubo Eli niu simide. 

9Sijeng gasu Eli niu Samuel khuga din-e, “Tadjiu jilan sulo; paniu natu kulan sai 
haichiu dinlo! ‘RAPIU yo, dinkhailo, navangpiu, I nking bamme.’” Sijengniu 
Samuel pazilam tadlan mide. 

10Karaiga kubo kumjiu RAPIU niu chaplujiu kulande “Samuel! Samuel! Samuel 
niu paokakge; “Rapiu yo, dinkhailo navangpiu, I nking bamme.” 

11 RAPIU niu Samuel khuga din-e, “Iniu naikhatra Israel mai riga changam khat 
kamkhai rabo-e, haise chiulumai hina pingjiu paliu giu magao surabo-e. 

12Sibo nai wangtang dasai paphibang gasu kaloibo katang Eli kikhun-ga agu 
kapingbo hinase padrabo-e. 

13Iniu pakhuga dinkhai mibode, chiubora Iniu pakikhunmai tu tingtheng rerabo-
e palamra panah kanianiu ariga chalad kasa din-e, panah kanianiu kambose Eli 
si-e, chiudi paniu khammi makge. 

14Sijengniu Eli kikhun riga Iniu ladrian thiujiu din madukhaibo-e, chiubora mai 
pingbo nuan jengniu padrabo situ luthon khaira rathak thiubo khatdi kadpad 
bamdi luthon ngam lakge.” 

15Tingben makthen Samuel se paziga bamde, sibosai paniu sulujiu RAPIU ky 
nkhamse lekhaide. Paniu madungaose Eli khuga dinping-e. 

16Eli niu patu ku-e, “Anahpiu Samuel yo!” “Yo paohubo,” chiujiu Samuel niu 
kenkakge. 

17Eli niu maniu-e, “RAPIU niu nakhuga degu dinkhailo? Akhuga wadi mahin 
mane. Paniu dinbo hina nang akhuga dinmakge sai Tingwang niu natu sajai 
katanbo pikhai rabo-e.” 

18Sijengniu pakhuga dinkhaibo pakhiangna Samuel niu dinkhai bide. Eli niu din-
e, “Pa haira RAPIU si-e; paniu kamrabo hinase pachunbo thiumi sulo.” 

19Samuel tu RAPIU niu majang khaijiu dikhangde; sichiujiu Samuel niu dinbo 
hina majijiu padde. 

20Kadih pake hina gasu Israel maidungniu Samuel hai RAPIU gu phaimiukakung 
siakge chiubo simide. 

21RAPIU papum siakniu Samuel khuga wang madulen khai mibo bam, Shiloh ga 
madulen jutjiu bamme. Sichiujiu Samuel niu dinbo hina, Israel mai hinaniu 
lukhai bamme. 

1 Samuel 4 

Ladriat Bung Haphun Mibo 
1Sibo wan gase Philistine maidungniu Israel maitu chari thiura wang madui 
sude. Sijeng gasu Israel maidungniu paliutu aphenra kaden lude. Israel mainiu 
Ebenezer ga rijiky thiusude, khatdi Philistine mainiu Aphek ga thiukhaide. 

2Philistine mainiu paliu lai khaijiu chari aphende. Israel maidungtu kamkao lujiu 
chamai sang madai kumbotu chari bam gasu gimide. 

3Charibam gasu shaibangbo maidungse rijikylam malan wangboga Israel maigu 
papee maidungniu din-e, “Dejengniu thainai RAPIU niu Philistine maitu pijiu 
aliutu kamkao khai jiulo? Aliu tadlujiu RAPIU gu Ladriat Bung se Shiloh lamsu 
phungsukhe, sichiusai paniu aliu nai tad ncham khai sune khatdi aliutu 
mikremai khugasu gukhai sune.” 

4Sichiujiu paliuniu champao maitu Shiloh lam langkhaide, khatdi RAPIU gu 
Ladriat Bungse ponwangde, sise Ngamkambo RAPIU gu paken dibo chawang 
bam malin-e. Eli nahpiu kania Hophni nai Phinehas di Ladriat Bung ponmai nai 
wang nchamde. 

5Ladriat Bungse wang tangboga Israel maidung mathabo khuanniu kadih hai 
chin-chin mide. 

6Israel mainiu kariobo khuanse Philistine maidungniu chiulujiu din-e, “Hebrew 
maidunggu rijiky lungga kariobo khuan hai nkinglo! Sise degu thaklo?” Hebrew 
maigu rijikyga RAPIU gu Ladriat Bungse wangtang mide chiubo paliuniu 
siluboga, 

7paliu hai pingmide siga haichiu din-e, “Chara khat paliu rijikyga wang bamme! 
Aliu harabo mide! Aliu khuga haikumbo wadaodi pad matai makge! 

8Pumtan bambo radung gasu saoniu aliutu rankhai ralo? Paliuse Egypt 
maidungtu ramjing gasu kamshat kam mibo radung-e! 

9Hululo, Philistine maidung! ‘Npiumai kumjiu aphenlo, haichiu maksai paliuniu 
aliugu kavang thiubo kumjiu, aliu hai Hebrew maidunggu kavang thiumi rabo-e, 
sijengniu, npiumai kumjiu aphenlo.” 

10Philistine maidungniu matanjiu aphen sude, siga Israel maidungse kaomide. 
Paliu kylam jonjiu paktad kammide. Siga chamai kengkhatu kamshat mide: 
Israel mai riphen sang samriutu kamshat mide. 

11Tingwang gu Ladrian Bung se haphun lude, khatdi Eli nahpiu Hophni nai 
Phinehas tu kamshat mide. 

Eli Shaibo 
12Benjamin kiphiu mai khatniu sibo naisiak chari bam gasu Shiloh tangbo 
pakwangde. Palung chariubo lenra pafai phetlujiu khatdi papeega tabui katup 
khai lujiu wangde. 

13Eli niu Ladriat Bung tuse manangjiu npui mungga ntao lujiu khuan bamde. 
Sibo piuniu namdak pakhiangnaga tachamse dinkhaide siga mai hina pingboniu 
phuilujiu kapsude. 

14Eli niu sibo khuan chiulujiu maniu-e, “Haimaidung khuan hai degu thaklo?” 
Sibo piuse Eli khuga tacham dinkhaira kalangjiu wangde. 

15Sibo wan-ga Eli takum riak-chakiu-je-tachat tangmide, khatdi pamik ngaota 
mide. 

16Sibo piuniu din-e, “Thainai I chari bam gasu pakpad lujiu haiga pakwang 
kinbo-e, Eli niu pakhuga maniu-e, “Dethak thiumi gulo, anahpiu yo?” 

17Champaomai siniu paokakge, “Philistine mai suangga Israel mai hina pakkam 
mide, mai pingbo gu-e! Chamai kengkhatu gimide, hai ronna makjiu na-nahpiu 
Hophni nai Phinehas tudi kamshat mide, khatdi Tingwang gu Ladriat Bung di 
sutlude!” 

18Sibo piuniu Ladriat Bung lamga dinpad gapboga Eli se pabam gasu rengmun-
ga masi kalakiu mide. Pahai tanpao mide khatdi pamai wi-e, sijengniu 
pawongcheng kadingak kiujiu shai mide. Paniu Israel maitu takum atai maluang 
khai-e. 

Phinehas Nao Shaibo 
19Eli mupui Phinehas naose papum rip bamme, sichiujiu ngena lungrabo wan 
wangmide, sichiujiu bamga Tingwang gu Ladrian Bung sutlude, khatdi papao nai 
pakina shai mide chiubo khuan chiugap, bungjiu ngena lungkiu mide. 

20Pase shaira kumjiu bamboga patu akhi khaibo puiniu pakhuga din-e, “Hululo! 
Na-nah hai npiumai-e!” Chiudi paniu waladdi paokak makjiu maliu makjiu bam 
mide. 

21Paniu pazan leng Ichabod mathak khaide, parambaniu “Tingwang kendise 
Israel mai khuga hamide,” chiubo-e, palamra Ladrian Bung sut mibo, papao 
khatdi pakina shai mibo jeng gasu mathak khaibo-e. 

22Paniu din-e, “Tingwang kendise Israel mai khuga hamide, palamra Tingwang 
gu Ladrian Bungse mainiu sutmide.” 

1 Samuel 5 

Ladriat Bungse Philistine Mai Khuga Bammibo 
1Philistine mainiu Ladriat Bung sutlujiu Ebenezer gasu paliu namdi Ashdod lam 
phungtad mide. 

2Paliugu charaky lungga phungwang lujiu paliugu Dagon rameng mungga khai 
nbamme. 

3Dagon ramengse RAPIU gu Ladrian Bung suangga pazu makhum kaokiu 
bamniubo Ashdod maidungniu pasaibo nai nsuan kalu ngaode, sigasu sise 
pabamga khoisu khai lande. 

4Pasaibo nai nsuandi sibo ramengse RAPIU gu Ladriat Bung suangga kaolan 
bamniubo paliu ngao lande. Sigara papee nai paben kaniase mahinpad pabam 
tam-tamjiu papum ronna thonkhai bamniubo ngaode. 

5(Sijengniu thainai tangbo Ashdod ga Dagon gu singkudung khatdi patu 
kahummai khatnadi sibo bamga paliu phi kemkhai humakge). 

6 RAPIU niu Ashdod ga bammaidungtu sajai katanbo pikhaijiu paliutu kapingbo 
pikhai bide. RAPIU niu paliutu khatdi sibo mungga lungmai dungtu kathaira 
pipad khaijiu rekhaide. 

7Padbambose paliu ngaoboga paliuniu din-e, “Israel maigu Rawang niu aliutu 
khatdi aliu ra Dagon tu rebambo gude. Haibo Ladriat Bungse aliu khuga khai 
nbam matheng daolakge.” 

8Sijeng gasu paliuniu champaomai dungtu langkhai lujiu Philistine mai wangpiu 
khang mangiutu kumadui lujiu paliu khuga maniu-e, “Israel maigu Tingwang gu 
Ladriat Bung haitu aliu dechiu ralo?” Paliuniu paokakge, “Gath lam lutad sulo,” 
Sijeng gasu Philistine maigu namdi khat Gath lam lutad mide. 

9Sibo Bungse ponwang khaibo sai RAPIU niu sibo namdiga bammaidung tudi 
kam chariu sude, paniu sibo namdiga bambo kating-kanah mathiutu kathaira 
pithiu khaijiu resude. 

10Sijengniu Philistine maigu katambo namdi Ekron lam Ladriat Bungse langkhai 
lande; siga Ladriat Bung ponwang khaigapboga maidungse kap marungjiu 
dinsude. “Paliuniu haibo Israel mai Rawang gu Ladriat Bung ponwangbo hai 
aliutu kamshat kammi raleng-e!” 

11Sijeng gasu Philistine maigu wangdungtu kumadui lujiu haichiu din-e, “Pijiu 
haibo Israel maigu Ladriat Bungse pabamlam kalanmi sulo, sichiusai haisiniu 
aliutu khatdi aliu kikhundungtu kamshat makdi sui-e.” Siga maipingbogu 
chariuboniu namdi hinaga phui mide, palamra Tingwang niu paliutu sajai 
katanbo pikhai bide: 

12Shai kabangbo maidungdi kathai thiubo-ra hai mara karen sude khatdi sibo 
maidungniu paliu ra khuga nkha khaira kheng sude. 

1 Samuel 6 

Ladriat Bungse Malanwangbo 
1Philistia mai ramga RAPIU gu Ladriat Bungse chahiu chinnia khailubo sai, 

2maidungniu singku maidung khatdi chamik thao-kadad maidungtu kulujiu 
maniu-e “RAPIU gu Ladriat Bungse aliuniu dechiu ralo? Pabam lam malan khailan 
sai aliuniu degu mania jaojiu malan khailan ralo?” 

3Paliuniu paokakge, “Naliuniu Israel mai Rawang gu Ladriat Bungse malan 
khaine sai naliugu kalen jaomakjiu malan khaibo pajai makge, naliu nuan kuakra 
kalen jaojiu kalan khai rabo-e. Sichiu-e sai naliu khuga thiuniubo wimi sune, 
khatdi naliutu paniu dejeng gasu pi chariu khai gulo chiubo silune.” 

4Paliuniu maniu-e, “Aliuniu degu kalen piralo?” Paliuniu paokakge, “Kachianiu 
taliubo pabut mangiu khatdi kachianiu taliubo tazapui mangiu, chiujiu Philistine 
mai wangpiu hinaleng khat khat taliu khailo. Padbambo chararense naliu mai 
hina khatdi chawang khang mangiu riga wangbode. 

5Naliu khuga athiu padbo pabut lun kum khatdi naliu kadihga buang mariu 
bambo zapui luibo kachianiu taliu sulo, sikumbo siniu naliu dihtu kam maha 
mibode. Sise naliuniu Israel mai Rawang tu chakhuang thiujiu pikhai rabo-e, 
sichiusai paniu naliutu, naliugu radung khatdi naliu dihtu reta mine. 

6Dekamjiu Egypt maigu chawang Pharaoh khatdi Egypt maidung kumjiu naliu 
lung tanbam ralo? Israel maitu phutpad makthen Tingwang niu paliutu rekhai 
mibose mangai tulo. 

7Sijeng gasu kabuiniu jubo paphi madaigu matom kari kasanbo khat khatdi 
changam kam matai makhabo matompui nia kaden sulo; papoi kania situ pakyga 
khin khaimilo, sibo matompui kania siniu matom kari situ jurabo-e. 

8RAPIU gu Ladrian Bungse matomniu jurabo lungga khailo, khatdi sibo mungga 
paman kungbo tasingbung lungga naliugu nuan kuakra kachianiu taliu khaibo 
kalen maniase khailo. Haichiu lujiu paronna tadra phut khai bilo. 

9Khatdi phuilo paronna Beth Shemesh lam tadmide chiusai Israel maigu Rawang 
niu aliu riga chariubo piwang khaibo-e chiubo silo. Chiudi sise tadmakge sai 
paniu haibo chararen hai pikhaibo makge, palam habo gasu matha padbo-e 
chiubo aliuniu silune.” 

10Paliuniu dinbo kumjiu kamde, matom karise matompui kaniaga rat khaide, 
khatdi papoidungtu chabawkyga khinkhai mide. 

11Ladriat Bungse matom kari lungga khaide; kachianiu taliulubo zapuidung 
khatdi athiu buttu luijiu taliu khaibo kachia khuangdungse tasingbung khat 
lungga khailujiu matom-kari gase khaide. 

12Matompui kanianiu matom-karise julujiu Beth Shemesh npuiga pak kalikbo 
thiumakjiu pak majijak tadmide. Pakjut marajut tadmide. Philistine maigu 
chawangdung khang mangiuse Beth Shemesh gu ramrai tangbo sisetu suipadde. 

13Beth Shemesh maidung taning kamga chalu atiatjiu bamme, paliuniu ngang 
phui khangboga Ladriat Bungse ngaode khatdi paliu chun wiboniu phuimide. 

14Matom karise Beth Shemesh maipiu Joshua gu chaluga tatu kadibo khat taiga 
mathak khaide. Siga maidungniu tasing karise kampangpad lujiu matompui 
kania situ kamshat mide, khatdi maring rukhaibo rathakse RAPIU khuga 
kadkhaide. 

15Levi maidungniu RAPIU gu Ladriat Bungse pon kiude khatdi kachia khaibo 
tasingbung sidi lukiude. Kachia maniadungse tatu kadibo riga khaide. Beth 
Shemesh maidungniu maring rukhaibo rathak khatdi kakibo rathak 
maniase RAPIU khuga kadkhaide. 

16Philistine mai wang khang mangiu siniu paliugu tienkam situ phuikhai lujiu 
sibo nai Ekron lam malan mide. 

17Philistine maidungniu kachiabut mangiuse paliu nuan jengniu RAPIU khuga 
kalen thiujiu Ashdod maigu khat, Gaza maigu khat, Ashkelon maigu khat, Gath 
maigu khat, khatdi Ekron maigu khat chiujiu pikhaibo-e. 

18Kachianiu taliubo tazadungse Philistine mai wang khang mangiuniu thinbo 
namdi charireng bambo khatdi rengmakbo namdung malinleng kadpadbo-e. 
Beth Shemesh maipiu Joshua luga bambo tatu kadibo riga RAPIU gu Ladriat 
Bungse dungkhaiboga padmibogu lamchap thiujiu tuhoi tangbo madan khat 
bamme. 

19 RAPIU niu Beth Shemesh ga, RAPIU gu Ladriat Bungtu phuibo jengniu chamai 
riakchinniatu kamshat mide. RAPIU niu paliutu kengjiu kamshat mide chiujiu 
maidungniu huijiu kap-e. 

Kiriath Jearim Ga Ladriat Bung 
20Beth Shemesh maidungniu din-e, “Saoniu masanbo RAPIU Tingwang suangga 
chapngam ralo? Aliu khugasu tadmira delam langkhai ralo?” 

21Paliuniu champaomaitu Kiriath Jearim ga bammaidung khuga haichiu 
dinkhaijiu langkhaide, “Philistine maidungniu RAPIU gu Ladriat Bungse 
piwangkhai lan bamme, wangjiu ponlu sulo.” 

1 Samuel 7 

1Sijengniu Kiriath Jearim mainiu RAPIU gu Ladriat Bungse ponlujiu maluangga 
lungbambo piu Abinadab kyga khaide, paliuniu panahpiu Eleazar tu kam masan 
lujiu RAPIU gu Ladriat Bungtu akhira khaide. 

Samuel Niu Israel Maitu Mawangbo 
2 RAPIU gu Ladriat Bungse Kiriath Jearim ga pawan theng suijiu, takum makai 
kumbo khaiwangbo tingga Israel maidungniu paliutu nkha khaira RAPIU khuga 
khengjiu kapde. 

3Samuel niu Israel maidung khuga din-e, “Naliu lungchun 
pakhiangna RAPIU khulam malan wanglanne sai sangdiumaigu radung situ thon 
milo, khatdi Astarte kubo ramengdi thon milo. Naliu pum 
pakhiangna RAPIU khuga pikhai rabo-e, patu kahum rabo-e. Sichiusai naliutu 
Philistine maidung khu gasu gukhai khaine.” 

4Sijeng gasu Israel maidungniu paliugu Baal khatdi Astarte rameng hai taliang 
mide khatdi RAPIU tu ronna kahum sude. 

5Samuel niu din-e, “Israel mai hina Mizpah ga wang maduilo sichiusai 
Iniu RAPIU khuga naliuleng khengkhai bine.” 

6Sijengniu paliu mathiu Mizpah ga wang maduide. Paliuniu tadui poinakha 
thuaklujiu RAPIU khuga rathak thiujiu liangkhaide, khatdi sibo nai marinting 
kalum ride. Paliuniu din-e, “Aliuniu RAPIU tu atungjiu nuan ten mide.” (Mizpah 
gasu Samuel niu Israel maidungtu chuncham makbose pi aruang khaibo-e). 

7Israel mainiu Mizpah ga wang madui bamme chiubo Philistine mainiu sigapbo 
wan ga, Philistine mai wang khang mangiuse paliu riphendungtu puilujiu Israel 
maitu aphenra tadsude. Sise Israel maidung chiulujiu pingmide. 

8Israel maidungniu Samuel khuga din-e, “Aliu RAPIU Tingwang niu aliutu 
Philistine mai ben gasu gukhaira aliuleng RAPIU khuga khengbose saomi tulo.” 

9Samuel niu milypoi khat kamshat lujiu rathak mania thiujiu RAPIU bamga 
pakhiangna maring rukhai lujiu chara thiukhaide. Samuel niu RAPIU khuga Israel 
maitu nkha khaira kheng-e, siga RAPIU niu parathoise paokak khaide. 

10Samuel niu rathak maniase kadpad bamga Philistine maidungniu Israel maitu 
aphenra nawang sude, chiudi sibo wan siakga RAPIU niu tinggen lamsu Philistine 
maidung riga chagan wonkhaide. Paliu chun thiuta mijiu pingjiu pak karen mide. 

11Israel maidungniu Mizpah gasu Bethcar tangbo Philistine maidungtu hajiu 
npuiki pathen-palen kamshat mide. 

12Siga Samuel niu tatukang khat khoilujiu Mizpah nai Shen kakga somkhaide, 
khatdi sibo zan Ebenezer chiujiu mathak khaide. 

13Haichiujiu Philistine maitu kamkao lude khatdi Samuel niu ringbam then 
Israel mai dihga chari wangmakra RAPIU niu chapdang khai bide. 

14Philistine mainiu Ekron gasu Gath tangbo haphungjiu lumibo namdidungse 
Israel maileng malankhai kamde khatdi Israel mai ram hina lulan lude, khatdi 
Israel mai nai Canaan mai kakga agi-manai mide. 

15Samuel niu ringbam then Israel maitu paniu mawang khai-e. 

16Takum machang paniu Bethel, Gilgal, khatdi Mizpah ga tadronjiu tathu-chara 
tiakkhai-e. 

17Sibosai Ramah lam malan wanglande, siga paky bamme. Sibo bamga paniu 
Israel maitu machajiu ladjanpao thiukhai-e. Ramah ga paniu RAPIU leng 
rathakbam khat thiukhai-e. 

1 Samuel 8 

Israel Mainiu Chawang Khengbo 
1Samuel tanpao wangmiboga panahmai dungtu Israel mai riga ladjanpao leng 
khai-e. 

2Panah katingbopiu zanniu Joel ku-e khatdi nabopiu zanniu Abijah ku-e. 
Beersheba ga paliuniu ladjanmai thiu-e. 

3Chiudi paliura papiuniu tadbo kum makge. Paliura rangkangga chalung khai-e, 
sijeng gasu maidungniu pibo tanim lu-e, khatdi majibo ladjan thiukhai makge. 

4Israel maigu katingmaidung madui lujiu Ramah lam Samuel khuga wang-e. 

5Sichiujiu pakhuga din-e, “Phuilo tuhoira nang tanpao mide khatdi nanahmaise 
nasai suingam makge. Sijengniu jat kakimaidung kumjiu aliutu akhi taliu khaira 
chawang kadakhailo.” 

6Paliuniu khengbose Samuel palung aman makge; sijeng gasu paniu RAPIU ga 
kakheng thiu-e. 

7Siga RAPIU niu din-e, “Maidungniu nakhuga dinbo hina suikhailo, paliuniu natu 
suimakbogu makge, paliu riga Iniu chawang thiubo situ suimakbo gu-e. 

8Paliutu Iniu Egypt gasu juken padbo nai gasu thainai tangbo paliuniu akhugasu 
marijiu atu phutmide, khatdi kakibo ratu macha mide khatdi tuhoi paliuniu 
akhuga kambose nakhugadi kamsu mide. 

9Sichiujiu paliuniu dinbose kamkhailo, sichiu paliugu chawang maidungniu 
paliutu thinrabo thak kati khailo.” 

10 RAPIU niu pakhuga dinbo kumjiu chawang pilo chiujiu khengbo maidung 
khuga Samuel niu din-e. 

11“Naliu riga chawang thiurabose haichiu rabo-e, chiujiu Samuel niu din masan 
khaide. Naliu nahpiu maidungtu paniu riphenmai pithiu khai rabo-e, khangsiatu 
chaqon-kari riphenmai, hai ronna makjiu chaqon-kari suangga pakramai 
riphendung pithiu rabo-e. 

12Paniu riphenmai sang khatgu khatdi ringiugu papao thiura kadakhai sune. 
Naliu nahpiu dungniu paluga changam kamne, khangsianiu chalu gesune, 
khangsianiu riphen maigu benthin maniadung taliumai khatdi khangsianiu 
chaqon-kari taliumai pithiu khai rabo-e. 

13Naliu nahpuidungtu parim manam wibo wasadui pijiu niakkhai sune, 
khangsianiu alang raleng khatdi taruak khuakra leng lusune. 

14Naliugu withubo chalu mumsy reng, khatdi takisibang hina pagu 
chakampaodung leng pikammi rabo-e. 

15Naliuniu khomwangbo alindung dam kariuga damkhat, mumsy dui niak padbo 
dam kariuga damkhat chiujiu chakampaodung leng paniu lumi rabo-e. 

16Paniu naliu vangdungtu khatdi withubo khaorui, khatdi qonniamdungtu 
lulujiu paleng tatien thiumi rabo-e. 

17Naliugu milydungdi dam kariugu damkhat lulu sune, khatdi naliu pumsiak 
pavang thiusune. 

18Sibo wan wangdasai naliuniu kadalubo chawang jengniu naliu mad padjiu 
kapne, chiudi naliu dinlan bamdi nking khai lakge.” 

19Sichiudi Samuel ladtu chalung ngutkhai makge. Paliuniu din-e, “Suimakge! 
Aliuniu chawang khat masenne. 

20Aliugu chawang khat bamsai aliudi kakibo jatdung kum sune. Aliu riga 
chawangniu ladjan thiukhai sune, khatdi aliu suangga tadjiu chari aphenne.” 

21Paliuniu dinbo hina nking lujiu Samuel niu RAPIU khuga npao lan-e. 

22RAPIU niu paokakge, “Paliuniu masenbose kamkhai misulo khatdi chawang 
khat kadakhaibi misulo.” Samuel niu Israel mai dungtu paliu kylam wanglan 
mira dinkhaide. 

1 Samuel 9 

Saul Niu Samuel Tu Adaobo 
1Benjamin kiphiuga chakhiu-chalan kengbo khatdi pazan tadbo Kish kubo piu 
khangkhat bamme. Pahai Zeror tahpiu Abiel nahpiu-e, Aphiah nahpiu Becorath 
kiriangmai-e. 

2Panahpiu Saul kubopiu mai khat bamme, pahai pazu palun wi-e. Israel mai 
ruangga Saul niu chapithen khat ku-nkiu-e khatdi akhangwibodi nkiu-e. 

3Kish gu qonniam kasia hamide, sijeng gasu paniu Saul khuga din-e, “Kavang 
khattu majang lujiu qonniamdung tu phiutad sulo.” 

4Panainiu Ephraim gu ramluong tadtonjiu Shalishah tangbo tadde, chiudi siga 
qonniamdungse daomakge, sijeng gasu panainiu Shaalim tangbo tadde, sigadi 
qonniamdung tuse daomakge. Sibosai Benjamin ramtu tadken padde, sigadi 
ngaomakge. 

5Panainiu Zuph ram wangtangboga Saul niu pavangpiu khuga din-e, “Anai chaky 
lam malanwangmi sukhe, sichiu maksai apiuniu qonniamdungtu ronna makjiu 
anai jengniu palung manang bamta lakge.” 

6Kavangpiu siniu Saul tu paokakge, “Khuanno! Haibo namdiga masanbo mai 
khangkhat bamme. Patuse maidungniu chakhuang thiuchang thiu-e. Palamra 
paniu dinbo hina majijiu padle. Siga anai tadlujiu qonniamdungse dega daolu 
ralo chiubo maniusai, paniu anai khuga dinkhaibo sui-e.” 

7Saul niu maniu-e, “Siga anainiu tadsai anainiu paleng nde piralo? Anai bangga 
wadi hamide, tiubangbodi hamide, paleng pikhaira wadi hamide, anaigu 
wakhatra bamkha jiuma?” 

8Kavangpiu siniu paokakge, “Akhuga rangkang poinaga bamme, haise Iniu 
pakhuga pibo sui-e, sichiusai anai tadjiu daorabo bam paniu dinkhaibo sune.” 

9-11Saul niu paokakge, “Kawibo chunning-e! Anai tadkhe.” Sichiujiu masanbo 
mai lungbo namdak lamse panai tadsude. Sichiu panainiu tadkhangboga tadui 
thuak raleng padbo aliumaidung khangsiatu adaode. Panainiu aliumaidung 
khuga maniu-e, “Namdak gahai chakhan khanmaise bamma?” 

(Karaidaora phaimiukakung khattu chakhan khanbopiu chiujiu kubamniu-e, 
siniu mai khat kumboniu Tingwang khuga wa maniura bamsai paniu “Khe 
chakhan khanbopiu khulam tadkhe,” chiujiu dinbo-e). 

12-13Riliumaidung siniu panaitu paokakge, “Yo, pah bamme. Tuhoi nanai 
masuangga tadmide. Nanai kalangbi jatjiu tadsai patu hatang lune. Nanai 
namdak wangtang gap dasai nanainiu patu maomakjiu daosune. Namdakga pah 
thainai wang mibo-e, palamra maidungniu maluonglam rathak kadpadra tad 
mide. Kukhai mibo maidungse pah wang makthen katiu tiulakge, palamra 

rathak maniase paniu thoidam khai raine. Tuhoi nanainiu tadpadsai paniu 
maluonglam katiu tiura tad makhaga patu adao sui-e.” 

14Sijeng gasu Saul nai pavangpiuse namdaklam majadjiu tad sude. Siga panainiu 
wangtang gapboga kahumrabo bamlam tadrabo leng tadpadbo Samuel tu 
panainiu dao lude. 

15Saul niu wangrabo masuang RAPIU niu naikhat masuangjiu Samuel khuga 
dinkhai mide. 

16“Nsuannai tuhoi kumbo wan gase Benjamin kiphiu gasu npiumai khattu 
nakhuga langwangne, nangniu sibo piutu amai Israel mai riga chawang thiura 
wasa manuk khailo. Paniu paliutu Philistine mai ben gasu kalan khaine, amai 
dungniu magenthiubo I ngaode khatdi nkha khaira kapjiu bambo Iniu 
chiukhaide.” 

17Samuel niu Saul tu ngaogapboga RAPIU niu pakhuga din-e, “Iniu nakhuga dinbo 
piuse haiside. Paniu amaidung riga chawang thiurabo-e.” 

18Kareng kamun khen ga bambo Samuel khulam Saul se wangde khatdi 
maniude, “Chakhan khanbo piuse delam bamlo? Akhuga dinkhailo.” 

19Samuel niu paokakge, “I hai chakhan khanpiu side, Ania rathak bamlam 
tadkhe. Thainai nanaitu katiu tiu aruongne. Nsuannai nsuanniu nangniu 
maniubo hina dinkhai bine, khatdi nang tadrabo npui dinkhai bine. 

20Jengsum masuangga hamibo qonniamdung jengniu nalung manang mane, 
qonniamdungse daolude. Israel maidung ruangga masen kachangbose saolo? 
Sise nang-e khatdi napiu kiriangmai-e.” 

21Saul niu paokakge, “Israel mai puinah ruangga siamthubose Benjamin kiphiu-
e. Khatdi Benjamin puinah ruangga sudi akimainiu siamthubo kimai-e. 
Haichiuboga nangniu akhuga deleng haichiu dinbam ralo?” 

22Sibo sai Samuel niu Saul khatdi pavangpiutu majang lujiu chaky kadiboga 
chamai khang samriu kumbo bambo bamga maluangwang kuangkai piga ntao 
khaide. 

23Samuel niu alangmai khuga din-e, “Iniu naliu khuga chamikang khaitam khaira 
pimibo mikangse lupadlo.” 

24Alangmai siniu lupad tamkhaibo pangense lupad lujiu, Saul masuangga 
khaide. Samuel niu din-e, “Phuilo, haibo mise tiulo.Iniu kukhai maidung nai tiu 
aruangboga nang tiura lupad khaibode.” Sibo nai Saul nai Samuel tek tiu 
aruangde. 

25Paliuniu kahumbo bamgasu namdak malan wangboga paliuniu Saul zileng 
chaky nsing riga taliu khaide, 

26siga paniu jikhaide. 

Samuel Niu Saul Tu Chawang Leng Wasa Manukkhaibo 

Tingben padboga chaky nshinglam jibambo Saul tu Samuel niu ku-e, “Sulo, Iniu 
na-npui dinkhai bine.” Saul se sude, khatdi pase Samuel nai puidi gase tadpadde. 

27Paliuniu namdak suanglam tadpadboga Samuel niu Saul khuga din-e, 
“Navangpiutu anai suang tadrai mira dinlo.” Kavangpiuse tadrai mide, khatdi 
Samuel niu din-e, “Haiga bamnak khai railo. Tingwang niu nde dinlo chiubo Iniu 
nakhuga dinkhaine.” 

1 Samuel 10 

1Samuel niu takisadui piang thinlujiu Saul piga runkhaide khatdi patu kapupjiu 
din-e, “RAPIU niu natu pamai Israel maidunggu chawang leng wasa manukkhai 
mibode. Nangniu pamaidungtu mawang rabo-e. Khatdi paliutu mikremai gasu 
chapdang rabo-e. Haise nakhuga madan thiu rabo-e, chiubora RAPIU niu natu 
pamaidung riga chawang thiu raleng kadalude. 

2Thainai nangniu atu saodiak lujiu tadpadbo wan-ga Benjamin ramrai Zelzah ga 
Rachel gu charaw taiga maipiu khangniatu nang adao sune, panainiu nakhuga 
dinkhai sune, nangniu phiubambo qonniamdungse daolude, sichiujiu napiuniu 
qonniamdungtu manangta mide, natu manang bamde, paniu haichiu dinbamme, 
‘Delam anahpiutu phiukhai ralo?’ 

3Nangniu sibo bamgasu tadpadjiu Tabor ga masanbo singbang khat gase 
wangtang dasai Bethel lam Tingwang gu rathak bamga kadra tadbo maipiu 
khangsum tudi nangniu daosune, paliu ruangga khang khatniu milypoi sum, 
khang khatniu taruak pek sum, khatdi pasumbo piuniu chamigibung khatga jaw 
phuiget phungkinbo dao sune. 

4Paliuniu natu chunwijiu lukhai sune, naleng taruak peknia pibose, nang lurabo-
e. 

5Sibosai nangniu Tingwang gu Gibeah Luongga tadrabo-e, siga Philistine 
maidung rijiky bamme, Namdak ngutrabo bamga nangniu phaimiukakung 
maidung phom khat rathakbam luong lamsu tarabung, nchom, nthiam khatdi 
nking jujiu mathenbo adao sune, paliuse chalen lenjiu sailad din madujiu 
wangsune. 

6Sibo wan-ga RAPIU gu hiuna nakhuga wangkhai sune khatdi nangdi paliu nai 
chalen lenjiu pasai padrabo cham din madusune, Nang tamsinbo mai thiumi 
rabo-e. 

7Nakhuga haichiu paddasai Tingwang niu natu jukhaibo hina kamrabo-e. 

8Nangniu asuang Gilgal ga tadrai rabo-e, siga I natu adao sune khatdi rujiu 
kadpadbo khatdi chakin thiubogu rathak ngam kamsune. Siga I wangmak then 
jeng chinnia atu khuanbam niulo. Siga nangniu degu kamralo chiubo dinkhai 
sune.” 

9Saul niu Samuel tu saodiak lujiu tadra maningboga Tingwang niu Saul lungchun 
kasan pikhaide, khatdi sibonai Samuel niu dinbo hinase padde. 

10Saul nai pavangpiuse Gibeah wangtangboga phaimiukakung phom khattu 
daode. Sibo wan-ga Tingwang gu Hiupuina pakhuga wangkhaide. Siga padi 
paliutu maluang chalen lenjiu sailad din sude. 

11Patu kasimaidung siniu, pagu lunlung ngaobo tingga paliu karai khat-khatga 
maniu-e, “Kish nahpiu khugase dethaklo? Saul di phaimiukakung thiumi jiuma?” 

12Siga bambo maipiu khatniu maniu-e, “Kakibo phaimiukakung maigu—
piudung sira sao-saolo chiubo naliu degu maninglo? Sijengniu Saul tudi 
phaimiukakung khatleng chakkhai lujiu, “Saul di phaimiukakung khat thiumi 
jiuma? chiubo hai dinmibo-e. 

13Haichiujiu Saul se palai padjiu chalen lenlubo saiga maluonglam kamkhai rabo 
rathak bamlam tadmide. 

14Saul piunaboniu pavangpiu panaitu ngaolujiu din-e, “Nanai delam tadkhaimi 
jiulo?” Saul niu paokakge, “Qonniamdungtu phiutadbo-e. Anainiu 
qonniamdungtu phiudaolak mijiu, Samuel khulam tadbo-e.” 

15Saul piunaboniu maniu-e, “Paniu nakhuga nde dinlo?” 

16Saul niu paokakge, “Qonniamdungse daolan mide chiujiu paniu anai khuga 
din-e.” Chiudi papiunabo khugara pah chawang thiurabo-e chiujiu Samuel niu 
dinbose dinkhai makge. 

Saul Tu Chawang Leng Senpadbo 
17Mizpah ga tachenggu thiujiu mai hinatu Samuel niu ku maduide. 

18Khatdi Israel maidung khuga haichiu din-e, “Israel maigu RAPIU Tingwang niu 
din-e, ‘Iniu naliutu Egypt gasu jupad khaibide, khatdi Egypt maidungniu naliutu 
rejiu bambo gasu naliutu gukhai bide. 

19I hai naliugu Rawang si-e, naliuniu magenthiu chariuboga jukhaibo piu-e, 
chiudi thainai naliuniu atu suita mide. khatdi naliuleng chawang pikhaira 
akhuga kheng-e. Wide, chaphiu maksai chakiriang saisuijiu RAPIU suangga naliu 
ronna aruong lulo.’” 

20Samuel niu Israel mai kiphiu hinatu pijiu suanglam pipad khai lujiu tasan 
phuiboga RAPIU niu Benjamin kiphiutu khoipadde. 

21Samuel niu Benjamin kiphiu gu kiriangmaitu masuang lam kuwang khaide, 
Matri kikhun tu khoipad lande. Sibo sai Matri kikhun maitu pasuonglam 
wangkhai lujiu phuilanboga Kish nahpiu Saul tu kada padde. Chiudi paliuniu 
Saul tu phiudao lakmide. 

22Paliuniu RAPIU khuga maniu-e. “Kakibo mai khat bamkha ma?” RAPIU niu 
paokakge, “Saul wilam bamme, mania khaibo bamga nbai bamme.” 

23Sijeng gasu paliuniu pakmeng lujiu maidung ruangga juwangboga maidung 
suangku-e, mai hinase pakantuang kunakha-e. 

24Samuel niu maidung khuga din-e, “RAPIU niu kadakhaibo piuse haiga bamme! 
Aliu ruangga pakumbo mai khatdi ha-e.” Maidung siniu senpadde, “Ringthenglo 
chawang!” 

25Samuel niu maidungga chawang khatgu ngamse dinkhaide, khatdi ariakga 
raolujiu masanbo bamga khaimide. Sibosai paniu paliu kylam langkhai mide. 

26Saul di paky Gibeah lam malan mide, siga Tingwang gu pumtan pikhai mai 
khangsianiu patu majang tadde. 

27Chiudi buimakmai khangsianiu haichiu din-e, “Haibo piuniu degu kawibo 
aliuleng kamkhai ngam ralo?” Paliuniu Saul tu haichiujiu khan-e, khatdi paleng 
wadi phungwang makge. 

1 Samuel 11 

Saul Niu Ammon Maitu Ngamlubo 
1Chahiu khat kumbo saiga Ammon mai wangpiu Nahash niu Gilead dih Jabesh 
namdiga chari thiujiu lumide. Jabesh ga bammai dungniu Nahash khuga din-e, 
“Aliu kakga suirabo khat taliukhe, aliuniu natu aliugu chawang-e chiujiu 
suikhaine.” 

2Nahash niu paokakge, “Naliu mai hinagu majatlam mikse lupad lujiu Israel 
maitu pijiu mangam khai sui-e chiusai naliuniu dinbose Iniu suikhai ngamme.” 

3Jabesh gu papeemai dungniu pakhuga din-e, “Israel dih pakhiangna 
champaomaitu langkhai lura aliuleng jeng chinnia pawan pikhailo. Mai khatdi 
aliutu nkha khaira hasai aliu nakhuga ngutkhai rabode.” 

4Champaomainiu Saul bambo Gibeah ga wangtangjiu paliu khuga chalad 
dinkhaiboga maidungse pingjiu khatdi manangjiu kapsude. 

5Sibo wan-ga Saul niu matomchidung julujiu chalu lamsu wangde, khatdi paniu 
maniu-e, “Degu chariubo bamjiu maidung kapbam jiulo?” Paliuniu Jabesh ga 
bammaidungniu phungwangbo chamse pakhuga dinkhaide. 

6Saul niu haibo cham chiugapboga Tingwang gu Hiuna wangkhaijiu palung 
thiuboniu phuimide. 

7Paniu matomchi kania kamshat lujiu pajan dimmoi lujiu champaomaitu Israel 
mai dih pakhiangnaga sise phungtadra dinkhaide, “Saokum mainiu Saul nai 
Samuel sai suijiu chari bamga tadmak maidung tura matomchi situ kumjiu 
paliutu kamshatmi rabo-e!” RAPIU niu paliu riga tenkhaira pingbo donniu Israel 
maidungniu mai khatdi masiak makjiu suijiu padde. 

8Saul niu Bezek ga Israel mai 300,000 khatdi Judah mai 30,000 tu khom madui 
lude. 

9Sichiujiu paliuniu Jabesh maigu champaomai khuga din-e, “Nsuannai asiusuong 
maga naliutu kalan khai bine chiu naliu rammai khuga dinbilo.” Jabesh ga 
bammainiu haibo cham chiuluboga paliu chun wimide. 

10sichiujiu paliuniu Nahash khuga din-e, “Nsuannai aliu nakhuga ngutkhai rade, 
khatdi nangniu maningbo kumjiu kamsuide.” 

11Pasaibo nai nsuan kalu Saul niu pamaidungtu paphom sumleng njan khaide, 
khatdi tingbenpad gapboga paliugu mikremai Ammon maigu rijikyga charithiu 
ngutjiu niending tangbo kamshat ngambui then kamshat sude, masiak 
maidungse paleng-leng pakkam mide. 

12Israel maidungniu Samuel khuga din-e, “Saul haitu aliugu chawang leng 
buimakge chiu dinbo maidungse dega bamlo? Paliutu aliu ben-ga pilo; aliuniu 
paliutu kamshat mirabo-e!” 

13Chiudi Saul niu din-e, “Thainai mai khattudi kamshat suimakge, palamra 
thainai RAPIU niu Israel maitu rankhai bide.” 

14Khatdi Samuel niu paliu khuga din-e, “Aliu mathiu Gilgal lam tadjiu Saul tu 
chawang leng din madu lankhe.” 

15Sijeng gasu paliu mathiu Gilgal lam tadde. Gilgal ga RAPIU suangga Saul tu 
chawang leng kadkhaide, siga paliuniu RAPIU suangga rathak kadpadjiu Saul 
khatdi Israel mai hina chunwijiu changide. 

1 Samuel 12 

Samuel Niu Maidung Khuga Dinbo 
1Samuel niu Israel maidung khuga din-e, “Phuilo naliuniu akhuga dinbo hina 
Iniu kamkhai bide, khatdi naliutu mawangra chawang khat Iniu pikhai bide. 

2Khatdi tuhoi phuilo naliutu jukhai rabo chawang bamde. I tanpao mide, apidi 
npuak mide. Anahmaidung naliu ruangga bamme. Iniu chabonting gasu thainai 
tangbo naliutu jukhaijiu bambo-e. 

3Phuilo haiga I bamme, Iniu kamaobo tenkhaibo bamsai RAPIU khatdi paniu kada 
khaibo chawang suangga amaodungse tuhoi dinsui-e. Iniu saokum maigu kabui 
maksai qonniam lumibo bamma? Chiumaksai Iniu maitu sontiubo, maksai maitu 
kam masabo bamma? Chiumaksai Iniu mahin tanim lubo, maksai maitu chunjon 
lujiu maigu senlan lukhaibo bamma? Iniu haikumbo khatnadi tenkhai-e sai Iniu 
lumibose naliu khuga malan khai bine.” 

4Maidungniu paokakge, “Ha-e, nangniu aliutu sontiu makge, maksai kam chariu 
khaibo ha-e, nangniu wadao khatnadi mai khugasu wakhatdi lumi makge.” 

5Samuel niu din-e, “Naliuniu kamaobo ha-e chiujiu dinbo hai RAPIU khatdi paniu 
kada khaibo chawangniu thainai lamchap-e.” Paliuniu paokakge, “Yo, RAPIU niu 
lamchap-e.” 

6Samuel niu dinkiu-e, “Naliu pao-peh maitu Egypt gasu jupad khaira Mose nai 
Aaron tu kada khaibo RAPIU niu lamchap-e.” 

7Tuhoira naliu bamga chap matip lulo, naliu pao-peh maidung khatdi 
naliu RAPIU niu gukhaira maisuang habo ngamkam tenkhai mibo situ pi 
maningtao khaijiu Iniu naliu maodung RAPIU suangga lenkhai bine. 

8Jacob khatdi pakikhunmai mai Egypt lam tadjiu lungboga Egypt maidungniu 
paliutu rebo wan-ga naliu paopeh maidungniu nkha khaira RAPIU ga 
khengde. RAPIU niu Mose nai Aaron tu langkhaijiu panainiu paliutu Egypt gasu 
juken pad khaijiu paliu haiga lung bamme. 

9Chiudi paliuniu paliu RAPIU Tingwang tu mangai mide. Sijeng gasu paniu 
Philistine maidung khatdi Moab maigu chawang khatdi Hazor maigu charipi 
Sisera paliuniu naliu pao-peh maidungtu miktunjiu chari thiude. 

10Paliuniu RAPIU ga khengjiu haichiu din-e, “RAPIU aliu nakhu gasu maritad lujiu 
nuan tenmide, Baal nai Astarte ramengtu kahum mide; chiudi tuhoi aliutu 
mikremai ben gasu jupad khailo sichiujiu aliuniu natu kahumne!’ 

11Sigasu RAPIU niu Gideon tu, Barak tu, Jephthah khatdi kanamboga atu 
langkhaide. Aliu mathiuniu naliugu mikremai gasu rankhai bide sichiujiu 
amanjiu lungde. 

12Chiudi Ammon mai wangpiu Nahash niu naliutu chari thiura kambambo naliu 
ngaode, RAPIU hai naliu wang-e chiubo suimakjiu akhuga din-e, ‘Aliutu 
mawangra chawang khat aliu masen-e.’ 

13“Naliuniu kadalubo chawangse haiga bamme; naliuniu khengbo saisuijiu 
tuhoi RAPIU niu patu naliuleng pikhaibo-e. 

14Naliuniu RAPIU Tingwang tu chakhuang thiujiu palad nking lujiu patu macha 
bammai khatdi pagu ladriat piujiu naliu khatdi naliugu chawangniu pasai 
suibamsai wijiu lungsune. 

15Chiudi naliuniu RAPIU lad nking makjiu khatdi pagu ladriatdung piumak misai 
naliugu chawang khatdi naliutu RAPIU niu atung rabo-e. 

16Sijengniu naliu bam gasu malai makjiu chapbamlo, khatdi RAPIU niu tiendi 
tenkhai rabotu phuilo. 

17Thaidao hai chakenting makma? Chiudi Iniu RAPIU khuga tingsimjiu tingsa 
raleng khengne. Haise padgap dasai naliuniu pakhuga chawang leng khengbo 
hai RAPIU tu atungjiu naliu mao mine chiubo naliu maningtao sune. 

18Sichiujiu Samuel niu khengde khatdi sibo nai siak RAPIU niu tingsim khaijiu 
tingsa khaide, sichiuboga maidungse RAPIU nai Samuel tu pingmide. 

19Khatdi paliuniu Samuel khuga din-e, “Chalungsa khailo paohubo yo, aliu shai 
makra na-Rawang, RAPIU khuga aliuleng kheng khailo. Tuhoira aliugu kakibo 
nuandung ronna makjiu chawang leng khengbo hai aliu nkiujiu maomide chiubo 
maning taode. 

20Samuel niu paokakge, “Pingtulo naliuniu kasabo tenmide, 
chiudi RAPIU khugasu tadmari lanta sulo, naliu lungchun 
pakhiangnaniu RAPIU tu macha lulo. 

21Aratbo radungtu kahumra tadta sulo, paliuniu naliutu nkha ngamlakge, khatdi 
gukhai ngam lakge, palamra paliura palingbo makge. 

22RAPIU niu ladriat khat thiukhai mibo-e, siniu naliutu phutkhai lakge, sichiujiu 
paniu naliutu pamai thiura kadalude. 

23Alengra, Iniu naliuleng khengjiu bam maksai RAPIU niu patu mikrejiu nuan 
tenmide chiujiu atu kasan rabo-e. Sibo malin Iniu naliutu majibo npui khatdi 
kawibose ndelo chiubo kati khaine. 

24RAPIU kadin piulo khatdi patu malumjiu naliu lungchun pakhiangnaniu patu 
machalulo. Naliuleng paniu tiendi tenkhaibo situ maningtaolo. 

25Chiudi naliuniu nuan tenlan sai naliu khatdi naliugu chawangtu kam mahami 
rabo-e.” 

1 Samuel 13 

Philistine Maitu Chari Thiubo 
1Saul niu takum khat chawang thiukhai lubosai Israel mai riga chawang thiubo 
paniabo kumga, 

2paniu chamai sang sumtu kadalujiu Bethel ramluong Michmash ga chamai sang 
niatu paniu majang bamme, khatdi sang khattu panahpiu Jonathan niu 
majanglujiu Benjamin kiphiu gu kadih Gibeah lam langkhaide, kakimaitu Saul 
niu chakylam langkhai mide. 

3Jonathan niu Philistine mai charipitu Geba gasu kamshat mide, khatdi sibo 
chamse Philistine mainiu chiulude. Sibosai Saul niu champaomaitu langkhaijiu 
Hebrew maidungtu make mutjiu, chari thiura namdi hinatu kukhaide. 

4Saul niu Philistine maigu charipitu kamshat mide, siniu Philistine mainiu 
paliutu mareng mide chiubo Israel mainiu simide. Sijengniu kubo khuanse mai 
hina chiulujiu Saul sai suilujiu Gilgal ga wangde. 

5Philistine mainiu Israel maitu chari thiura wang maduide, paliugu chaqon-kari 
sang samriu, chaqon rimai sang charuk, khatdi chaphi rimainiu duipuigu 

nbuiniang jiukha bamme. Paliuniu Bethaven naimik padlam, Michmash ga rijiky 
thiulujiu bamde. 

6Sibosai paliuniu Israel mai riga chari katanbo aphen wangde, siga Israel 
maidungse wa maning kamlak mide. Israel mai khangsianiu tulimki, chakha-
turen, takhunky khatdi ajaiga paktadjiu nbai sude. 

7Khangsia mainiu Gad khatdi Gilead ramlam Jordan giu kenjiu paksude. Sibo 
wan gase, Saul se Gilgal ga bamme. Siga paniu maluang lujiu bam ncham 
maidungse pingboniu kaphik rai-rai mide. 

8Samuel niu dinkhaibo saisuijiu Saul niu siga jeng chinnia Samuel tu khuan 
khangde, chiudi sibo wan katangna Samuel se Gilgal ga wang makge. Maidungse 
Saul tu saodiak mid-midjiu paksude. 

9Sijeng gasu Saul niu din-e, “Rujiu kadkhaibo rathak khatdi chakin thiubogu 
kadkhai rabo mania hinase akhuga luwanglo.” Siga paniu rukhaibo rathakse thiu 
khaide. 

10Sise kamlu gapboga Samuel se wangde, Saul niu Samuel tu daora padle, 

11chiudi Samuel niu din-e, “Nangniu degu kammi gulo?” Saul niu paokakge, 
“Maidungniu atu saodiak karen sude khatdi nang wangne chiubo wan-ga 
wangmak mibo jengniu-e, haironna makjiu Philistine maidungse Michmash ga 
wang madui bam mibode. 

12Siga Iniu maning-e, Philistine maidungniu atu Gilgal gasu aphenra kambamde 
chiudi Ira RAPIU gu nkha daolura kamlu makha-e chiujiu Iniu rathakse kadkhai 
mide.” 

13Samuel niu paokakge, “Sise kapangbo ngam kamme. Tingwang niu nakhuga 
pikhaibo ladriatse nangniu piumakge. Nangniu piubamsai RAPIU niu nariga 
khatdi natah-nanah maidung tangbo tingtheng Israel maigu chawang thiubam 
rabo-e. 

14Chiudi tuhoira nangniu tingtheng mawanglak mide, palamra nang palad 
piumakge, sijengniu RAPIU niu masenmai khattu kadami rade, khatdi paniu 
pamaidung riga mawangmi rabo-e.” 

15Samuel niu Gilgal saodiak lujiu tadmide. Khangsia maidungse Saul sai suijiu 
chari kangmai thiude. Paliuniu Gilgal gasu Benjamin ram Gibeah lam tadboga 
pakang maitu pariak siboga chamai kai charuk kumbo ronna mide. 

16Saul nai panahpiu Jonathan khatdi pamaidungse Benjamin ram Geba ga khatdi 
Philistine maidungniu Michmash ga rijiky thiulu bammide. 

17Philistine maidungniu paliugu rijiky gasu chari munsum leng padde; 
baokhatniu Shual ram Ophrah lamsu rupwangde. 

18Bao khatniu Beth Horon khatdi kakibo kangkhat siniu Zeboim Ramjeng nai 
ramjing phuimeng tangbo lamsu rupwangde. 

19Israel mai kadihga chagi aketmai khatdi hade, Hebrew maileng chaheng-
changiu taliubo Philistine maidung si-e. 

20(Israel maidungniu Philistine mai khugasu kafiu, mari, nkhena thinra 
kadamjiu pa-nsam khai-e. 

21Mari khatdi chagitang kadam lujiu maruak khaibo man rangkang khat, khatdi 
kafiu taliubogu rangkang nia lu-e). 

22Sichiujiu chari thiubo naise, Saul nai Jonathan makjiu, Israel mai riphendung 
leng chaheng-changiu khatnadi ha-e. 

23Philistine mainiu chari pabao khattu langkhai lujiu Michmash Pass ga 
lungkham mide. 

1 Samuel 14 

Jonathan Gu Kahubo Ngamkam 
1Naikhat Jonathan niu pagu chari mania phungbo chabon maipiu khuga din-e, 
“Philistine maigu rijiky tadken pad mataikhe,” chiudi Jonathan niu papiu khuga 
dinmakge. 

2Saul se Gibeah ramgasu watheng makbo Migron ga majuongsy bang hangga 
chamai kai charuk kumbotu majang lujiu bamme. 

3(Shiloh ga RAPIU kyga bambo Eli tahpiu, Phinehas, Ichabod singna, nahpiu, 
Ahitub nahpiu, Ahijah se singku pon piulujiu siga bamme). Maidungniu Jonathan 
tadmide chiubo simakge. 

4Jonathan niu Philistine mai rijiky tadken padrabo Michmash Pass chiu kubo 
tatu-khao kania chiubora Bozez nai Seneh chiu kubo chakhao-turen nia kakga 
tadtaron rabo-e. 

5Tingpilam bambo turen siniu Michmash lam pama mari bambo-e, khatdi khat 
siniu tingrunlam bambo Geba lamphan mari bambo-e. 

6Jonathan niu chabonmai khugase din-e, “Nkengmai Philistine maidunggu 
rijikyse tadken padkhe, RAPIU niu aliutu nkhakhai birabo-e. Paniu aliutu 
ngamkhaine sai chamai tambo kengbo thiumakge, paniu ngamlu lakbo wakhatdi 
ha-e.” 

7Chabonmai siniu paokakge, “Nangniu kambo hinaga I nasai suine.” 

8Jonathan niu din-e, “Wide, anai tadken sukhe, pijiu Philistine maidungniu 
ngaomi sulo. 

9Paliuniu aniatu khonra dinsai, ania bamga chap khonkhe. 

10Chiudi paliu khulam wangra kusai ania tadkhe, palamra sise RAPIU niu paliutu 
aliu ben-ga pikhai mibo madan-e.” 

11Sichiujiu panaitu Philistine maidungniu ngaora lenkhaide, khatdi Philistine 
maidungniu din-e, “Phuilo, Hebrew maidung khangsia chakhomki gasu nbai 
lujiu padkinne!” 

12Paliuniu Jonathan nai chabonmai tuse kude, “Hailam wanglo! Aliu chalad khat 
dinkhai raleng bamme!” Jonathan niu chabonmai khuga haichiu din-e, “Asai 
suilo, RAPIU niu paliutu Israel mai ben-ga pikhai mide.” 

13Jonathan niu maluong gase khudung lujiu buangkhangde, pagu chari mania 
phungbo piudi pasai suikhangde, Jonathan niu Philistine maidungtu kakhiu 
taliang mide khatdi chabonmai siniu paliutu kamshat mide. 

14Jonathan nai chabonmai siniu raithuboga chalu lung khat lunggasu chamai 
makai kumbotu kamshat mide. 

15Philistine ga mai hina charenkam mide, khatdi rijiky lungga bammai chari 
kangmaidungdi pingjiu kaphikrai-rai mide, kadih hai chin-chinjiu pingboniu 
phuimide. 

Philistine Maitu Kamkaobo 
16Saul maidung Benjamin ramga khuanjiu bammaidung siniu Philistine 
maidung paliu chun thiuta mijiu pak mara bambo hai ngaode. 

17Saul niu pamaidung khuga din-e, “Aliu ruangga sao hamilo riphenmaidung 
riak chaklo.” Paliuniu phuiboga Jonathan nai pagu chari mania phungbopiu 
chabonmai piuse habamniu-e. 

18Saul niu singku Ahijah khuga din-e, “Taronbo ntiangse luwanglo. (Sibo nai 
Ahijah niu sise ponlujiu Israel maidung suangga bamme). 

19Saul niu singkutu npaojiu bamga Philistine mai riji lamse chakhuan kariobo 
haise sabi-bi sude, sijeng gasu Saul niu pakhuga din-e, “RAPIU khuga maniu 
bamra pawan hamide!” 

20Saul nai pakangmaidung siniu Philistine maitu chari thiura kemsude. Siga 
Philistine maidung pabam paji sita mijiu paliu ncham karai khat-khattu aphen 
sude. 

21Hebrew mai khangsia mainiu Philistine mailam liangne chiujiu tad ncham 
bammaidi paliu chap kalilan lujiu Saul nai Jonathan khulam suilan mide. 

22Ephraim luongga nbaijiu bammaidung khangsia mainiu Philistine maidungtu 
aphende. 

23Sibo nai Bethaven kenjiu aphende, RAPIU niu Israel maitu sibo nai rankhai 
bide. 

Chari Thiubo Sai Padbo 

24Israel maidung mariuboniu paliu jeng hamide, palamra Saul niu ladriat thiujiu 
chamtan khat pikhaide, “Iniu thainai atu mikre maidungtu chakhum ruilu 
makthenna mai khatnadi katiu tiusui makge, tiu maitu siangkhai rabo-e.” Sijeng 
gasu mai khatniudi sibonai marinpuiting wakhatdi tiumakge. 

25Paliuniu manamhang khat tadngutboga makhuidui kengjiu dao-e. 

26Manamhangse makhuiduiniu phui bamme, chiudi sise mai khatniudi 
tiumakge, palamra paliu mathiuse Saul niu siangkhai rabotu nping-e. 

27Chiudi Jonathan sira papiuniu maidung suangga chamtan pikhaibose simakge, 
sijeng gasu paniu thinbambo tathun siniu makhuidui khuang gase sumkhai lujiu 
makhuiduise tiude. Tiukhai gapboga pajengse tankhang mide. 

28Chiudi mai khatniu din-e, “Thainai mai khatniu katiu tiusai patuse siangkhai 
rabo-e.” chiujiu aliutu kapin khaibo jengniu, aliu mathiu mariubo jengniu aliu 
jengsa mide 

29Jonathan niu paokakge, “Dejiukha maipingbo gulo, aliu khuga apiuniu 
kamkhaibo guhai! Dejiukha Ira ajeng tanmi gulo, palamra makhuidui poinakha 
I tiukhai lude! 

30Aliuniu mikremaidungtu ngamlubo wan-ga katiu daobo wan-ga tiulu dasai 
dejiukha wiralo! Sise tiulu saira Philistine maitu kengjiu kamshat lubui-e.” 

31Sibo naise Israel maidungniu Philistine maidungtu Michmash gasu Aijalon 
tangbo aphenjiu chamai kengkhatu kamshat mibo-e, sibo wan-ga Israel 
maidung mariujiu paliu jeng sakam mibo-e. 

32Sijeng gasu paliuniu mikremaitu haphung lubo bamlam pakpad lujiu milydung 
nai khaoruidungtu minlujiu kamshat lujiu, chamise tazai bamjiu tiusude. 

33Paliuniu Saul khuga paokhai-e, “Phuilo maidungniu tazai bambo chamise 
tiujiu, RAPIU suangga nuan tenmide.” Saul niu senpadle, “Naliu chamai 
kajonmaidung-e! Haiga tatukang kadibo khat akhuga kalad wanglo.” 

34Sibo sai paniu chamtan khat pikhai lande: “Maidungniu tadlujiu paliugu 
matom-kabui, milydung juwangra dinlo. Aliuniu sise kamshat lujiu haigasu 
tiurabo-e, paliuniu tazai bambo chami tiujiu RAPIU khuga nuan tenmak rabo-e.” 
Sijeng gasu sibo nchun paliu mathiu paliugu khaorui juwangjiu siga kamshat 
khaide. 

35Saul niu RAPIU gu rathakbam khat donsu khaide, sise paniu donsu raithubo 
rathak bamme. 

36Saul niu pamaidung khuga din-e, “Nchunsai aliu wangkiujiu Philistine 
maidungtu tingbenpad makthen aphenjiu paliutu kam mahakam makthen 
kamshat kam mikhe.” Paliuniu paokakge, “Nangniu maningbo wirabose 
kamsulo.” Chiudi singkuniu din-e, “Aliuniu raiboga RAPIU khuga maniukhe.” 

37Sijeng gasu Saul niu maniu-e, “Iniu Philistine maidungtu aphen suima? Nang 
aliutu chari pijiu ngam khai rama?” Tingwang niu sibo nai npaokak makge. 

38Siga Saul niu pagu jupaodung khuga din-e, “Haiga wanglo, thainai aliuniu degu 
kamaobo nuan tenkhai mijiulo? 

39Israel maitu chari ngamkhaibo ringbambo RAPIU zan-ga Iniu ladriat thiu-e, 
pase anahpiu Jonathan bamliu tadi kamaobo tenmi mai tura kamshatmi rabo-e,” 
Chiudi mai khatniudi waladdi dinmakge. 

40Siga Saul niu paliu khuga din-e, “Naliu mathiu siga chaplo khatdi Jonathan anai 
haiga chapne.” Paliu niu paokakge, “Nangniu maningbo wirabose kamsulo.” 

41Saul niu Israel mai Rawang, RAPIU khuga din-e, “RAPIU yo, dekamjiu nang 
thainai atu paokak khaimak jiulo? Israel mai Rawang, RAPIU yo, masanbo 
tudungniu paokak khailo. Jonathan maksai agu maoniu-e sai haibo Urim tuniu 
paokak khailo; chiudi nahmai Israel maidung mao-e sai, Thummim tuniu paokak 
khailo.” Siga Jonathan nai Saul mao-e, khatdi maidungra masan-e chiubo 
lenkhaide. 

42Siga Saul niu din-e, “Anahpiu Jonathan nai atu kadapad khai lanlo.” Siga 
Jonathan tu madukhaide. 

43Jonathan khuga Saul niu maniu-e, “Nang nde tenkhai mijiulo?” Jonathan niu 
paokakge, “I makhuidui poinakha athun hainiu tunglujiu tiumide—I shaira 
kaden bamde.” 

44Saul niu pakhuga din-e, “Nang shai maksai, Tingwang niu atu kakhiushat 
misulo!” 

45Chiudi maidungniu Saul khuga din-e, “Israel maileng chari dibo ngamkhaibo 
piu Jonathan tu kamshatmi rama? Makge! Aliuniu ringbambo RAPIU ga ladriat 
thiu-e, papee gasu thamhiu keng khat nadi kam mahabo suimakge. Delosai 
thainai paniu kamkhai mibose Tingwang niu nkha khaibo gasu kamlubo-e.” 
Sichiujiu Jonathan tu kamshatmi rabo gasu maidungniu gukhai bide. 

46Sibosai Saul niu Philistine maidungtu hasao lujiu paliu dihlam malan mide. 

Saul Niu Mawangbo Khatdi Pakikhun 
47Saul niu Israel maigu chawang thiulubo sai pabam hinaga pagu mikredungtu 
chari thiusude, Moab mai, Ammon mai, khatdi Edom mai, Zobah maigu 
wangdung khatdi Philistine maidungtu aphenboga paniu charise ngamkam 
lude. 

48Amalek maitu tangbo palai khaijiu paniu aphenjiu ngamkhaide. Israel maitu 
charithiu wangbo mai hina gasu paniu gukhai bide. 

49Saul nahpiudung sira Jonathan, Ishvi khatdi Malchishua paliu-e. Panahpui 
naraibopui zanniu Merab khatdi nabo puiniu Michal chiu ku-e. 

50Panaoniu Ahimaaz nahpui, Ahinoam si-e, pagu charipi siniu papiunabo Ner 
nahpiu Abner si-e. 

51Saul piu Kish khatdi Abner piu Ner hai Abiel nahpiu kania si-e. 

52Saul niu ringbam then Philistine maidungtu palai padjiu aphende. Sijengniu 
katanmai khatdi kahumai, kadaomai hinatu pagu riphenmai leng lukhai-e. 

1 Samuel 15 

Amalek Maitu Chari Thiubo 
1 Samuel niu Saul khuga din-e, “Tingwang niu natu Israel mai gu chawang thiura 
nakhuga wasa manuk khaira atu langkhaide. Ngamkambo RAPIU niu tuhoi nde 
dinlo chiubo nkinglo. 

2Paniu Amalek maitu sajai pinejiu bamme, palamra paliu pao-peh mainiu Israel 
maidungtu Egypt lamsu wangbo wan-ga atungbo donniu-e. 

3Tuhoi tadlujiu Amalek maidungtu aphenjiu paliugu kabambo hina kam 
mahakam milo; wadi masiak khai mane, chamai hina maipui, maipiu, mainah, 
ngena, kabui, mily, qontrao, khatdi qonniam hinadi kamshat milo.” 

4Saul niu Telem ga pagu riphendungtu khom madui wangjiu pariak chakboga 
Israel mai gasu charimai 200,000, khatdi Judah mai gasu 10,000 daode. 

5Saul nai pamaidungse Amalek mai namdilam tadlujiu singgiu bekga limjiu 
bamde. 

6Saul niu Keni maidung khuga din-e, “Naliu Amalek maidungtu saolujiu tadmi 
sulo, sichiusai Iniu paliutu kamshatboga, naliutu niatao mak rabo-e, palamra 
Israel maidungniu Egypt gasu padbo nai naliu pao-peh mainiu lungsa khaibi-e.” 
Sijeng gasu Keni maidung Amalek ram saodiakjiu tadmide. 

7Saul niu Amalek maidungtu aphenjiu Egypt gu tingbanglam Havilah gasu Shur 
tangbo kamkao lude. 

8Paniu Amalek maigu chawang Agag tu kamshat makjiu minlude, kakimai hinatu 
kamshat kam mide. 

9Chiudi Saul niu Agag tu kamshat makge khatdi withubo mily, kabui pamai 
wibodung khatdi kawibo mania hinase kam maha makge, chiudi pageng habo 
ronna kam mahabo-e. 

Saul Tu Chawang Leng Lutamibo 
10 RAPIU niu Samuel khuga din-e, 

11“Iniu Saul tu chawang pithiu khaibose alung makge, palamra pahai asai 
suimakge khatdi agu chamtandung piumakge.” Samuel palung magen thiu mide 
khatdi paniu RAPIU khuga nchun khengsang khaide. 

12Pasaibo nai nsuan kalu Samuel niu Saul tu adaora tadle, paniu Saul se Carmel 
namdilam tadmide chiubo chiude, siga paniu chaky khat paleng thiukhai bambo-
e, Sigasu Gilgal lam tadmi bamdi-e. 

13Samuel se Saul khulam wang-e, Saul niu Samuel tu pad adaojiu din-e, 
“RAPIU niu natu thoidam khai milo! Samuel yo! Iniu RAPIU gu chamtan piujiu 
bamme.” 

14Samuel niu maniu-e, Chiusai kabui khatdi milydung marabo khuan chiubo hai 
degulo?” 

15Saul niu paokakge, “Sise amaidungniu Amalek mai khugasu luwangbo-e, 
withubo kabui khatdi milydungse Tingwang khuga rathak thiujiu kadra leng-e, 
chiudi kakibodung hinara aliuniu kam mahakam mide.” 

16Samuel niu chamtan pide, “Saomilo ndanai nchun RAPIU niu akhuga nde dinlo 
chiubo nakhuga dinkhai bine,” Saul niu din-e, “Akhuga din khailo.” 

17Samuel niu paokakge, “Nangra naronna natu walengdi makmai-e chiubamdi 
nang hai Israel maigu jupao-e. Natu RAPIU niu Israel maigu chawang leng wasa 
manuk khai mibo-e. 

18Khatdi RAPIU niu natu kasabo Amalek maidungtu kam mahakam miraleng 
dinkhaibo-e. Nangniu paliutu kamshat kam lumak then aphenra paniu nakhuga 
dinkhai mibo-e. 

19Sichiusai nang dekamjiu palad piumak gulo? Dechiujiu maidunggu 
sutlujiu RAPIU mikphuiga aman makbo kammi gulo?” 

20Saul niu paokakge, “RAPIU lad I piujiu bamme, paniu akhuga dinbo saisuijiu 
chawang Agag tu minwangde khatdi Amalek mai hinatu kamshat kam mide. 

21Chiudi amaidungniu minlubo gasu withubo mily khatdi kabuidung kasiara 
kamshat makge, Gilgal ga na-Rawang, RAPIU leng kadjiu rathak thiura chiujiu 
paliuniu juwangbo-e.” 

22Samuel niu din-e, “RAPIU niu degu masen nkiulo? Kadin piubo tuma, 
charathiujiu wa kadkhaibo tulo? Withubo milyniu paleng kadjiu rathak thiubo 
suangdi palad piuboniu wi-nkiu-e. 

23Palad piumakbo hai kasabo tathoi thinbo nai nchamme, khatdi wajai thiubo 
hai charameng kahumbo nuan nai nchamme. Palamra nangniu RAPIU gu 
chamtan piumakge, nang chawang thiura paniu suita mide.” 

24Saul niu paokakge, “Yo I nuan tenmide, RAPIU gu chamtan khatdi nagu laddin 
piumakge. Iniu amaidungtu pingmide, siniu paliuniu masenbose tenkhai mide. 

25Chiudi tuhoi Iniu nakhuga kheng-e, a-nuan kuak khailo khatdi malanwang 
lankhe, sichiusai Iniu RAPIU tu kahum suilura.” 

26Samuel niu paokakge “Iniu natu majangjiu malan lulak mide, nangniu RAPIU gu 
chamtantu suimak mide khatdi paniu natu Israel maigu chawang thiu bamra 
suita mide.” 

27 Samuel niu tadjat padboga Saul niu pafairi jude siga siakkek mide. 

28Samuel niu pakhuga din-e, “Thainai nakhuga Israel maigu chawang kadih 
hai RAPIU niu kampangmi rabo-e khatdi sise nasuong wi nkiumai khatleng pimi 
rade. 

29Israel maigu kendibo Tingwang sira arat makge, maksai palung kalilan makge. 
Pahai chamai makge--para palung kalimakge.” 

30Saul niu kenkakge, “I nuan tenmide, Israel mai khatdi papeemaidung suangga 
poinakhadi atu chakhuang thiubo lenkhailo. Iniu na-Rawang, RAPIU tu 
kahumlura asaisui malanwang khailo. 

31Sijengniu Samuel niu Saul tu majang lujiu malanwang mide, khatdi Saul 
niu RAPIU tu kahumde. 

32Samuel niu chamtan pide, “Chawang Agag tu akhuga majang wanglo.” Siga 
Agag hai pingboniu kaphikdi-dijiu pakhuga wangde, paronna maning-e, 
“Shairabo hai dejiukha kapingbo gulo!” 

33Samuel niu din-e, “Nahengniu maipuidung wajiukhagu napuan kam mahakhai 
mide, sikumjiu tuhoira napuidi panah-pon habo thiumilo.” Sichiujiu paniu Gilgal 
rathakbam gase Agag tu dimtap-tap khai mide. 

34Sibosai Samuel se Ramah lam tadmide, khatdi chawang Saul se paky Gibeah 
lam tadmide. 

35Samuel niu paringtingga Saul tu adaolan makge, chiudi paniu Saul jengniu 
huijiu bamme. RAPIU niu Saul tu Israel maigu chawang pithiu khaibo jengniu 
palung aman tamide. 

1 Samuel 16 

David Tu Chawang Leng Wasa Manuk Khaibo 
1 RAPIU niu Samuel khuga din-e, “Dethengkha nang Saul leng ahuijiu bamralo? 
Iniu patu Israel maigu chawang leng suimak mibode. Tuhoi takisa tamnakha 
lulujiu Bethlehem lam Jesse kubo piu khulam tadsulo, palamra panahpiu khattu 
chawangleng Iniu kadakhai mide.” 

2Samuel niu maniu-e, “Dekamjiu haise I kam ngam ralo? Saul niu haise chiusai 
paniu atu kamshatmi sune!” RAPIU niu paokakge, “Kabuipoi khat 
julujiu RAPIU leng rathak kadra tadbo-e chiu dinlo. 

3Sibo rathak bamga Jesse tu kukhailo khatdi nangniu kamrabo guse Iniu lenkhai 
bine. Iniu dinbo maituse nangniu chawang leng wasa manuk khailo.” 

4 RAPIU niu pakhuga dinbo kumjiu Samuel niu kamde, sichiujiu Bethlehem lam 
tadde, namdiga jupaodungniu pingboniu kaphikrai-raijiu patuse adao-e khatdi 
maniu-e, “Agi manaijiu wangkhai guma, chakhan khanbo piu yo?” 

5Paniu paokakge “Yo, RAPIU khuga rathak kadkhaira I wangbo-e. Naliu pum kam 
masanlujiu asai suiwanglo.” Paniu Jesse khatdi panahpiu maidungtu kam masan 
lujiu rathak bamga wangra kukhaide. 

6Paliu wangboga Samuel niu Jesse nahpiu Eliab tu ngaode, paniu maning-e, 
“RAPIU bamga chapbambo hainase RAPIU niu kadapadbo bamta lakge.” 

7Chiudi RAPIU niu pakhuga din-e, “thengdibo maksai palunlung wibotu phuimi 
tulo. Iniu patu suimakge, chamainara nkeng lamtu phui-e, chiudi Ira lungchun 
lamtu phuibo-e.” 

8Sibo sai Jesse niu panahpiu Abinadab tu kulujiu Samuel khuga majang wangde, 
chiudi Samuel niu din-e, “RAPIU niu patudi kadakhai makge.” 

9Sibosai Jesse niu Shammah tu majangwang lande, Samuel niu din-e, 
“Patudi RAPIU niu kadakhai makge.” 

10Haichiujiu Jesse niu panahpiu khang chinniatu Samuel khuga majang wangde. 
Sichiudi Samuel niu pakhuga din-e, “Haimaidung khatna tudi RAPIU niu kadakhai 
makge.” 

11Samuel niu Jesse khuga maniu-e, “Nanah kakibo bam khama?” Jesse niu 
paokakge, “Nathubopiu khat bamme, chiudi pase milydungtu khuanra tadmide.” 
Samuel niu din-e, “Patu haiga wangra dinkhailo, pah wang makthen aliuniu 
rathakse kadkhai lakge.” 

12Sijeng gasu Jesse niu David tu kukhaide, pahai pajai-palun wi-e, papum wibo 
chabon mai khatle, khatdi pamik rakdi masanne. RAPIU niu Samuel khuga din-e, 
“Kada padmibose haibo piu side, pakhuga wasa manuk khai sulo!” 

13Samuel niu takisase lulujiu David khuga pachimaidung masuang gasu manuk 
khaide. Sibonai gasu sujiu David khuga RAPIU hiuna wangkhai mide. Sichiu lujiu 
Samuel se Ramah lam malan mide. 

David Niu Saul Gu Ladjanky Lungga 
14Saul khugasu RAPIU gu Hiupuina npad mide, khatdi kasabo hiupuina siniu 
rera RAPIU niu langwang khaide. 

15Saul tu machamaidung siniu pakhuga din-e, “Aliuniu si-e chiubora Tingwang 
niu natu kam mathadra kasabo hiupuinatu langkhaibo-e. 

16Sijengniu, paohubo yo, aliuleng chamtan pikhailo, tara jusibopiu khattu phiu 
khaine. Nakhuga kasabo hiupuina wangboga sibo piuniu pagu tara jukhaisai 
nang wimi rabo-e.” 

17Saul niu paliutu chamtan pide, “Tara jusimai khattu phiulujiu patuse akhuga 
majang wanglo.” 

18Patu machamai ruanggasu mai khatniu din-e, “Bethlehem namdiga Jesse 
nahpiu chalui thiusibo mai khat bamme. Pahai pahot bambo, pajai-palundi wibo 
mai khatle, kawibo charimai khatdi tacham din ngambo mai khatle, 
Pahai RAPIU niu majangbo mai-e.” 

19Sijeng gasu Saul niu champaomaitu langkhaijiu Jesse khuga haichiu din-e, “Na-
nahpiu David mily khuankinbo piutu akhuga langkhailo.” 

20Jesse niu David tu Saul khulam kamipoi khat, taruak phungbo qonniam khat 
khatdi chaimigi jaw lah khat chiujiu langkhaide. 

21David niu Saul khuga wangjiu pangamse kamde. Saul niu patu lungsa nkiu-e 
khatdi pagu chari mania thinraleng kadakhai-e. 

22Sibosai Saul niu Jesse khulam tacham khat langkhai-e, “Iniu David tu masen-e, 
pijiu angam kamjiu haiga bammilo.” 

23Sibo nai gasu Tingwang niu langkhaibo kasabo hiupuinase Saul khuga 
wanggap sai David niu pagu tarabung khoilu mathen khai-khai sude. Sichiujiu 
kasabo hiupuinase padmisai pahai wimi mi-e. 

1 Samuel 17 

Goliath Niu Israel Maitu Pumtan Karenbo 
1Philistine mainiu Judah gu namdi Socoh ga charileng wang maduide; paliuniu 
Socoh nai Azekah kak Ephes Dammim kubo bamga rijiky kamsude. 

2Saul nai Israel maidungdi Elah Ramjengga wang maduijiu Philistine maitu 
aphenra kaden sude. 

3Philistine mainiu maluonggen khatlam, Israel mainiu gen khatlam chiujiu 
chapde. Paliu kakga taningdih kam khat bamme. 

4Gath namdi gasu mai khat Goliath kubo piuniu Philistine mai rijiky suangga 
chaplujiu Israel maitu n-gi khengsude. Pahai tachao charuk kumbo ku-e. 

5Pagu chari ponse tataagi maliang-e, paridniu taju ringiu chinnia-e, khatdi 
tataagigu chagi pirun khat runne. 

6Paphidi tataagigu chari manianiu domme, khatdi pamakhuakga tataagigu 
changiu khat ponne. 

7Pagu changiu sidi chafai dakbo takiampek siu-asiu-e, khatdi sibo pek siniu 
ridbose taju chinnia kumbo ridle. Pasuangga riphen mai khattu pagu chagee 
ponlujiu pitad khai-e. 

8Goliath niu chaplujiu Israel maikhuga haichiu senne, “Chari thiura chap 
nbenlujiu, naliu siga nde kambam jiulo? Ira Philistine mai-e, naliura Saul vang 
maidung-e! Atu atungra naliu ruanggasu mai khat kadapadlo. 

9Paniu ngamjiu atu kamshat lusai, naliu vang aliu thiurabo-e, chiudi Iniu 
ngamlujiu patu kamshat misai, naliu hai aliugu kavang thiurabo-e. 

10Tuhoi haiga Iniu Israel riphen maitu tatan aliatbo-e. Mai khat kumbo atu aphen 
ngamrabo naliu ruangga bamsai padlo!” 

11Saul khatdi pamaidung haise chiuboga, pingchang ping mide. 

David Niu Saul Rijiky Ga 
12David hai Jesse nahpiu-e, pahai Judah lungga bambo Bethlehem gasu wangbo 
Ephrath maipiu khatle. Jesse panah npiumainah khang tachat lung-e, sigasu Saul 
niu chawang thiubo tingga, pahai thensui wangmibo-e. 

13Jesse nahpiu katingbo khang sumse charibam lam Saul saisui tadmibo-e. 
Katingbo piu zanniu Eliab, pasai kariubo piu zanniu Abinadab, khatdi 
pasumbopiu zanniu Shammah ku-e. 

14David hai nathubo piu-e. Pachimai khang sumse Saul khulam bammibo-e. 

15David niu pakak kakga papiugu milytu phuira Bethlehem lam meng-meng-e. 

16Goliath niu jeng atai, nsuan, chawan machang padjiu Israel maitu n-gi kheng 
sude. 

17Naikhat Jesse niu David khuga din-e, “Rijiky lam bambo nachimaidung leng 
taruak khuang kariu khatdi chara thalubo taju kariuse kalangjiu phungtad sulo. 

18Haibo kabui nduisa dom kariu siniu charipi leng pibilo. Nachimaidung dechiu 
bamlo chiubo simasan lujiu wanglo. 

19Chawang Saul khatdi nachimaidung khatdi kakibo Israel maidungniu Elah 
Ramjengga Philistine maidungtu aphenjiu bamme.” 

20David niu nsuan kalu sulujiu mily dungtu akhira pamalinleng langkhai lujiu 
Jesse niu pakhuga dinbo kumjiu katiu rammaise phunglujiu tadmide. Israel 
maidung chari aphen raleng tadsura senjiu bamga pase sibo bam mengtang 
mide. 

21Philistine mai khatdi Israel maidung khat-khattu miktun lujiu aphenra paliu 
chap kamlujiu bamde. 

22David niu pagu katiu kasak hinase chawanggu katiu kasak phuibopiu khuga 
khaidiak lujiu chari bamlam pakmengde, khatdi pachimaidung khulam wangjiu 
paliu dechiu bamlo chiubo maniude. 

23Paniu paliutu npao bamboga Goliath niu masuangting kumjiu Israel 
maidungtu n-gi khenglan sude, David niu pakhuanse chiulude. 

24Israel mainiu Goliath tu ngaoboga pingjiu pak sude. 

25Paliu karai khat-khat khuga din-e, “Patu phuilo! Pagu chaliangbo chamse 
nkinglo! Chawang Saul niu haibo piutu kamshatlu maileng tathuon kadibo pine 
chiujiu ladriat thiu mide, sichiujiu chawangniu panahpuitu magiangkhai bine-e 
khatdi papiu kymai tangbo ramkha pira hade.” 

26David niu pamungga bambo piu khuga maniu-e, “Haibo Philistine maipiutu 
kamshatlu maitu khatdi Israel maigu mangambo gasu khenrang thiukhai misai 
sibo piuniu nde daoralo? Ringbambo Tingwang gu riphenmaitu wameng 
kahumjiu bammai Philistine mainiu pijiu ngamkhai rabo maise saolo?” 

27Paliuniu pakhuga “Goliath tu kamshat lubo piuleng tathuon pikhai rabo guse 
dinkhai bide.” 

28David niu maidungtu npao bambose pachi tingthubopiu Eliab niu chiulude. 
Paniu David tu palung pomjiu, kasanjiu din-e, “Nang haiga degu kambam gulo? 
Nagu milydungtu ramjingga khaidiak lujiu saoniu phuibam mijiu nang haiga 
meng gulo? Nakumbo napoinah! Chari aphenbotu nang phuira mengjiuma?” 

29David niu maniu-e, “Tuhoi Iniu degu kamkhaimi jiulo? Iniu chalad khatnadi 
maniubo suimak jiuma?” 

30Paniu mai kakimai khat khuga mariwang lujiu sibo chamse maniu lande, 
khatdi paniu maniubo wan machang, nchamjiu paokak khaide. 

31David niu dinbose mai khangsianiu chiulude khatdi Saul khuga paokhaide, siga 
Saul niu David tu pakhuga kuwangde. 

32David niu Saul khuga din-e, “Pakendibo piu yo, haibo Philistine maitu mai 
khatniudi pingra ha-e! Iniu tadlujiu patu asunne.” 

33Saul niu paokakge, “Makge, dechiu nangniu patu aphen ngamlu ralo? Nangra 
nahmai-e, pah haira paringting riphen thiujiu bambo-e!” 

34David niu din-e, “Pakendibo piu yo, Iniu apiugu mily khuanbambo tingga 
ndongquiniu maksai chahomniu agu milypoitu ponlu tadmisai Iniu hameng 
sutlu-e, ndongqui maksai chahomniu atu kamra mariwangboga, 

35Iniu hamengjiu pawangkining charekman lujiu lekshat lu-e. 

36Iniu ndongqui nai chahomtu kamshat lu-e, sikumjiu ringbambo Tingwang gu 
riphenmai zan din masajiu bambo, charameng kahumbo Philistine mai khuga 
kamkhai rabo-e. 

37RAPIU niu atu ndongquidung khatdi chahomdung khugasu gukhai-e; paniu 
haibo Philistine maipiu khugasu gukhai rabo-e.” Saul niu paokakge, “Wide 
tadsulo, RAPIU niu natu majang khaibo thiumilo.” 

38Paniu David khuga pagu ripuandungse piura pikhaide, tataagi pirunse David 
piga runkhaide, khatdi charipuan ntiang piukhaide. 

39David niu charipuan khailujiu, khatdi Saul gu chahengse setkhai lujiu tadpad 
sude, chiudi pase ngam makge, palamra pah wadaodi haikumbo pon piumatai 
makge. Paniu Saul khuga din-e, “I haibo pon piulujiu chari aphen ngamlakge, I 
wadaodi haikumbo pon piumatai makge.” Sichiujiu paniu sibo pon hina luakpad 
mide. 

40Paniu milykhuanbo thun ponlujiu khatdi singgiu gasu madiobo tatukang 
mangiu khoilujiu pagu takhaoga khailude. Pagu talumpi thin kaden lujiu Goliath 
tu asunra leng tadmide. 

David Niu Goliath Tu Ngamlubo 
41Philistine maipiuse pagu chagee phungbo piutu pasuangga khailujiu David 
khulam tadwang sude, sichiujiu manajiu wangsude, 

42khatdi paniu David tu phuiminjiu phuiboga, David tu wajeng chakkhai makge, 
palamra David hai pazu-palun wibo khangnamai khatle. 

43Paniu David khuga din-e, “Sibo thunse nde lenglo? Atu tathi leng nangniu 
machak khai jiuma? Sichiujiu palung pomjiu para zan kujiu David tu siangsude. 

44“Wanglo,” chiujiu David tu thenjiu din-e, “Iniu natu nthingna khatdi 
khaoringniu tiura najan dan mara khaibi rabo-e.” 

45David niu paokakge, “Nangniu atu atungjiu chaheng changiu thinlujiu akhulam 
wangbo-e, chiudi I ra Ngamkambo RAPIU, naliuniu pazan kam masa bambo, 
Israel maigu riphen Rawang zan gasu, asunra wangkinbo-e. 

46Thainai siak RAPIU niu, natu aben ga pikhai rabo-e, Iniu natu ngamjiu napee 
dangmi rabo-e, khatdi khaoringdungniu tiuraleng pikhaimi rabo-e. Sichiujiu 
kadihga lungmai hina Israel maigu Tingwang khat bamme chiubo simi rabo-e, 

47Sigasu RAPIU niu pamaidungtu gukhaira chaheng changiu pageng ha-e chiubo 
haiga bammai hina ngaosune. Pase chari ka-ngambo piu-e khatdi paniu naliu 
mathiutu aliu ben-ga pikhai kam mirabo-e!” 

48Goliath niu David khulam tadwang sude, siga David niu Philistine maidung 
chap nben bambo lam patu aphenra majadjiu ha-ngutde. 

49Pabense pagu takhao lungga kanom ngutlujiu tatukang khat khoipad lujiu 
Goliath tu khenlujiu ketkhaide. Sise Goliath santongga kettaojiu, papee 
pangmide, khatdi Goliath se kadihga kaotungkiu mide. 

50David niu chaheng thinmakjiu chapi nai tatukang khatniu Goliath tu ngamlujiu 
kamshat mide. 

51Paniu pakwang Goliath riga chap lujiu paheng setbung gasu chahengse 
thadpad lujiu papeese dangjiu kamshat mide. Philistine maidungniu paliugu 
charipi shai mibo ngaoluboga pakkam mide. 

52Israel mai nai Judah maidungniu senjiu hawangde, Gath tadbo npui pathen-
palen khatdi Ekron rengmun tangbo hasude. Philistine maidungse Shaaraim lam 
tadbo npui, Gath khatdi Ekron tangbo ajamboniu kajanpan mide. 

53Israel maidungniu Philistine maitu hameng lujiu malanwang lanboga, 
Philistine maidunggu kabambo hina kapio lude. 

54David niu Goliath pi ponlujiu Jerusalem lam tad mide, chiudi Goliath gu chari 
mania sira paniu bambo kathenkyga khaidiak mide. 

David Tu Saul Khuga Puiwangbo 
55David niu Goliath tu aphenra padbo tingga Saul niu ngaoboga paniu pagu 
charipi Abner khuga maniu-e, “Abner, pahai sao nahlo?” Abner niu paokakge, 
“Pakendibo piu I simakge.” 

56Saul niu chamtan pide, “Chiusai maniu lujiu wanglo.” 

57Sijeng gasu David niu Goliath tu gilujiu rijiky lam malanwang lanboga Abner 
niu patu Saul khulam majang wangde. David niu Goliath peese jubam kha-e. 

58Saul niu pakhuga maniu-e, “Rikhangpiu, nang sao nahlo?” David niu paokakge, 
“I hai Bethlehem lamsu navangpiu Jesse nahpiu-e.” 

1 Samuel 18 

1Saul nai David npao loigap, Saul nahpiu Jonathan niu paronna patu lungsabo 
kumjiu David tu lungsa mide. 

2Sibo nai gasu Saul niu David tu pakhuga pibam khai lujiu pakylam pitad lan 
tamide. 

3Jonathan niu David tu tingtheng leng chaka khanjiu ladriat thiukhaide, palamra 
paniu David tu pahiunatu kumjiu lungsa-e. 

4Pah niu piubo ponse luakpad lujiu David leng pikhaide. Pagu charipuan, 
chaheng, tavaipi sironna makjiu khen-gakdi pikhaide. 

5Saul niu patu langkhaibo ngam hina David niu tathui kamlu-e, sijengniu patu 
Saul niu riphen maidunggu chakampao pithiu khaide. Haise Saul gu riphendung 
khatdi mai hinaniu chunwi kamme. 

Saul Niu David Tu Manma Subo 
6David niu Goliath tu kamshat lujiu riphendung nai malanwang lanboga, 
maipuidungniu Israel mai namdi hinagasu chawang Saul tu adaora padde. 
Paliuniu mathabo lui thiujiu chalen lenjiu nchom, siamtoy, tarabung jujiu daode. 

7Paliugu chunwibo gase maipuidungniu haichiu chalui thiu-e, “Saul niu chamai 
sang khat gilu-e, chiudi David niu sang kariu gilu-e.” 

8Saul niu haise suini makge, khatdi palung pomchang pommide. paniu din-e, 
“David niu sang kariu, chiudi atura sang khat ronna leng lukhaibo-e. Pasai 
paliuniu patu pijiu chawang thiukhai rabo thakge!” 

9Sibo nai gasu sujiu Saul niu David tu manma sude khatdi malum masasu mide. 

10Pasaibo nai Saul khuga kasabo hiuna Tingwang gasu wangjiu thinriap sude, 
pakyga chara kamengmai kumjiu bammide. David niu naimachang tarabung 
mathenbo kumjiu mathen bamme khatdi Saul niu changiu khat thin lujiu 
bamme. 

11Saul niu maning-e, “Iniu patu singbengga phen taman khaimi tane,” chiujiu 
paniu David tu phenlon nia khaide, chiudi David niu mari lude. 

12Saul niu David tu ping mide, palamra RAPIU niu David tu majang bam mide, 
chiudi pakhuga sura hiupuinase padmide. 

13Sijengniu David tu Saul niu chamai sang khatgu papeeleng kada lujiu pabam 
tamjiu khai mide. David niu pamaidungtu majang lujiu chari bamlam bammide. 

14sichiujiu paniu kambo hina tathui kamme, palamra RAPIU niu patu majang 
bamme. 

15David niu tathui kamme chiubo Saul niu silujiu David tu pingbi-bi mide. 

16Chiudi Israel ga khatdi Judah ga bammai hina David tu lungsa-e. Palamra paniu 
kambo hina tathui kamna-e. 

David Niu Saul Nahpuitu Magiangbo 
17Saul niu David khuga din-e, “Haiga anah katingpui Merab bamme. Iniu patuse 
nanaoleng pibode, nangniu atu machajiu riphen khat thiujiu hujiu RAPIU gu chari 
bamga aphen khaibo jengniu.” (Saul niu paben siakra khailakge chiudi Philistine 
mainiu David tu kamshat mira chiujiu maningbo-e). 

18David niu paokakge, “I kummai khatdi akykhunmai niu chawang tahpiu thiura 
leng buimakge?” 

19Chiudi Merab tu David naoleng pirabo wan wangbo tingga Meholah lamsu 
wangbo pazan Adriel kubo piu naoleng pimide. 

20Haichiudi Saul nahpui Michal niu David tu lungsa-e chiubo Saul niu chiulujiu 
pachun wide. 

21Paronna haichiu maning-e, “Iniu Michal tu David naoleng pilujiu Michal tu 
tathak pithiu khaira mide, haichiusai patuse Philistine mainiu kamshat misune.” 
Sijengniu Saul niu David khuga lonniabo thiujiu din-e, “Nang hai atahpiu 
thiurabo-e.” 

22Saul niu pavang maidung khuga chamtan pijiu David khuga dinkhaira ladti 
khaijiu din-e, “Chawangniu natu pachun kimde khatdi chawanggu 
chakampaodungniu natu masen kamme, tuhoi hai panahpuitu magiangra pajat 
wide chiujiu dinbamme.” 

23Sibo chamse paliuniu David khuga dinkhai-e, siga paniu paokakge, “Kalek 
samai, luimakmai I kumbo mainiu chawang tahpiu thiurabo hai alengra 
chunwibo-e khatdi aphaw chagabo-e.” 

24David niu dinbo chamse chakampaodungniu Saul khuga dinkhaide, 

25siga David khuga dinkhaira paliutu Saul niu chamtan pikhaide; “Chawang niu 
tanao manleng Philistine maitu kamshat lujiu, chamai kai khat duigee 
danwangbotu masenbo-e, siseniu pagu mikremaitu chakhum ruikhaibo leng-e.” 
(Haise Philistine mainiu David tu kamshat mira Saul niu taliubo-e) 

26Saul niu dinbose David khuga chakampaodung siniu dinkhaide. David niu 
chawang tahpiu thiulura pachun wimide. Magiangrabo suangga, 

27David nai pamaidungniu tadlujiu Philistine mai kai niatu kamshat lude. 
Sichiujiu paniu paliu duigeese chawang khuga pariak changjiu pikhaide. Haise 
paniu chawang tahpiu thiura leng-e. Siga Saul niu panahpui Michal tu David 
naoleng magiang khaide. 

28David tu RAPIU niu majang bamme khatdi panahpui Michal niudi David tu 
lungsa-e chiubo Saul niu simide, 

29Sijengniu David tu pingbi-bi mide, khatdi pah karingthen David tu miktun 
sude. 

30Philistine mainiu chari aphenra wangsude, chiudi charibam machangga 
kakibo Saul gu charimaidung suang nkiujiu David niu ngam lude. Haichiubo 
donniu David hai pazan tadchang tadmide. 

1 Samuel 19 

David Tu Saul Niu Rebo 
1Saul niu panahpiu Jonathan khatdi pagu chakampaodung khuga paniu David tu 
kamshat mira kaden bamme chiubo pisikhaide, chiudi Jonathan niura David tu 
lungsa chang lungsa-e, 

2sijengniu David khuga Jonathan niu din-e, “Apiuniu natu kamshat raleng karam 
bamme, nsuannai nsuan mathingsi lulo, mahinbo bam khatga nbaijiu bamlo. 

3Nangniu nbai bambo luzamga apiu anai wangne khatdi Iniu nalamga pakhuga 
npaone, sichiujiu Iniu nalamga silubo bamsai nakhuga dinkhai bine.” 

4Jonathan niu David tu thuonjiu Saul khuga din-e, “Awangpiu yo, navangpiu 
David tu kamao kamkhai tulo. Paniu nakhuga kamaobo wadi tenkhai makge, 

haichiu makra jengniu natu nkhajiu paniu kambo hinaga nkhachang nkhajiu 
bambo-e. 

5Paniu Goliath tu kamshatboga paringting pipad khaimibo-e, khatdi RAPIU niu 
Israel maitu chari dibo ngamkhaibo-e. Nangniu sise ngaoboga nachun dejiuga 
wilo. Haichiusai dekamjiu pamao habo David tu kamshat raleng maningbam 
gulo?” 

6Jonathan niu dinbo cham Saul niu nking lujiu paronna palung thinriap 
lanjiu RAPIU zan gasu David tu kamshat lakge chiujiu ladriat thiukhaide. 

7Siga Jonathan niu David tu kulujiu pakhuga wahina dinkhaide. Sibosai Jonathan 
niu David tu Saul khulam majang wangjiu karaidao kumjiu chawangtu machajiu 
bamlande. 

8Philistine maidungniu chari sulande. David niu paliutu aphenjiu ngamkhaide 
khatdi paliuse pakkam mide. 

9Naikhat RAPIU gasu kasabo hiuna niu Saul tu thinriap mide. Pase pakilungga 
pagu changiuse thinlujiu ntao bamme, khatdi David se siga pagu tarabungse 
jujiu bamme. 

10Saul niu David tu singbengga pa-ngiuniu phen taman mira kamsude, chiudi 
David niu marilu mide, khatdi changiuse singbengga phenmading khai mide, 
David marilujiu pakmide. 

11Sibo nai nchun siak Saul niu mai khangsiatu langkhaijiu David ky khuanra 
khatdi pasaibo nai nsuan patu kamshat mira thaokhaide. David nao, Michal niu 
patu lad-pit khaide, “Nang thainchun pak marilu maksai nsuannai nang 
maomakjiu shairabo mide.” 

12Michal niu David tu kiranki gasu pipad lujiu pijiu pak mari mide. 

13Sichiujiu paniu pakyga bambo wameng tuse taziga majikhai lujiu, khatdi 
kamigiuniu papeetham leng taliu lujiu chakhumga khai lujiu chafai thapsin khai 
mide. 

14Saul gu riphenmainiu David tu phiuwangboga Michal niu paliu khuga din-e, 
pahai marajiu bamme. 

15Chiudi Saul niu pamaidungtu paliu miksiakniu phuira David khulam 
langkhaide, khatdi chamtan pikhai-e, “Pazise haiga ponwanglo, Iniu patu 
kamshatmi rabo-e.” 

16Paliuniu kalungga ngutboga tazi gase wameng majikhai bambo daode khatdi 
papeega kamigiu khailujiu chakhumga khaibam niude. 

17Saul niu Michal khuga maniu-e, “Dekamjiu nangniu atu haichiu sonbam gulo 
khatdi agu mikremaitu dekamjiu pi mari tadmi jiulo?” Paniu paokakge, “Patu 
mari lura khakhai maksai, paniu atu kamshat mine chiubo jengniu-e.” 

18David niu mari lujiu Ramah lam Samuel khulam tadmide, khatdi Saul niu 
pakhuga tenkhaibo hinase Samuel khuga dinkhaide. Sibo sai paniu Samuel nai 
Naioth lam tadjiu pawan khat bammide. 

19David se Ramah lam Naioth ga bamme chiubo Saul khuga dinkhai bide. 

20Saul niu David tu minra chamai khangsiatu langkhaide, siga 
phaimiukakungdung phom khatniu Samuel tu paliugu jupao khatle chiujiu 
chalen lenjiu, senjiu bambo paliu ngaode. Siga Tingwang gu hiupuinaniu Saul 
maidungtu thinriap mide khatdi paliudi chalen lenjiu sensude. 

21Haise chiulujiu kakibo champaomaitu langkhai lande, paliudi chalen lenjiu 
sensu mide. Paniu champaomaitu palon sum thiujiu langkhaide, siga paliudi 
sichiulan kam mide. 

22Sibo sai pah papumsiak Ramah lam tadde, paniu Secu ajai kadibo mungga 
wangtang lujiu Samuel nai David dega bamlo chiu maniude siga paliuse Naioth 
ga bamme chiujiu dinkhai bide. 

23Saul niu Naioth lam tadboga Tingwang hiupuinaniu patu thinriap lujiu padi 
chalen lenjiu khatdi senjiu Naioth ga wangtangde. 

24Paniu papuan luakpad lujiu Samuel suangga chalen lenjiu sensude tingmik 
marinpuiting khatdi nchun masang papumruang kalajiu bamde. (Haijeng gasu 
maidungniu haichiu din-e, “Saul di phaimiukakung khat thiumi jiuma?”) 

1 Samuel 20 

Jonathan Niu David Tu Nkha Khaibo 
1Sibo sai David niu Ramah ram Naioth gasu pakjiu Jonathan khulam menglujiu 
paniu maniu-e, “Iniu nde tenkhai mijiulo? Ndegu kasabo Iniu tenkhaibo 
bamjiulo? Napiutu Iniu nde kamaobo tenkhai mibo bamjiu atu kamshat ra 
kamjiulo?” 

2Jonathan niu paokakge, “Natu kamshatra Tingwang niu suimakge! Apiuniu 
kambo hina akhuga dinmakbo ha-e, pageng bamdi, hadi akhuga wadi mahin 
makge. Haise majimakbo gu-e!” 

3Chiudi David niu paokakge, “Nangniu atu dejiukha kunglo chiubo napiuniu si-
e. Paniu rangjiu bambo nakhuga pisikhai makra maning mibo-e, palamra nalung 
kam masa mine chiubo paniu si-e. Iniu nakhuga khatdi ringbambo RAPIU khuga 
lamchap thiu-e, chiubora I hai shaira poinakha-e!” 

4Jonathan niu din-e, “Nangniu lunibo hina Iniu kam khaine.” 

5 David niu paokakge, “Nsuannai hai Hiusan Ngee-ye, chawangniu tiu aruangra 
maning bamme chiudi nangniu haise suikhai sai I luzamlam tadlujiu, chawan 
tangbo nbaimi rade. 

6Katiu tiubo kuangkaiga I bammakboga, napiuniu atu maniusai nangniu haichiu 
dinkhai khelo, “David Bethlehem lam pakikhunmai mai pakhiangna takum gu 
rathak kadpatra tadmide chiujiu nangniu suikhai rabotu Iniu kheng-e chiujiu 
pakhuga dinkhailo. 

7Napiuniu walad ha-e chiusaira atu wadu lakge chiudi paniu palung pomsai atu 
kam mahara machun bamme chiubo nang silo. 

8Hainakha nang atu lungsajiu tenkhaira mide. Anai mahinjiu ladriat thiumibose 
mangai dukhe, chiudi Iniu maobam saira nangniudi atu kamshat sulo! Dekamjiu 
napiu khulam atu kamshatra puiwang lan bamralo?” 

9Jonathan niu paokakge, “Haichiubo lungchun maning mane. Palingjiu apiuniu 
natu kam mahara machun bamme sai dekamjiu nakhuga dinkhai mak ralo?” 

10David niu maniu-e, “Napiuniu atu palung pomsai saoniu atu pisikhai ralo?” 

11Jonathan niu paokakge, “Anai luzamlam tadkhe.” Haichiujiu panaise luzamlam 
tadde. 

12Jonathan niu David khuga din-e, “Israel mai RAPIU, Tingwang niu lamchap 
thiumilo. Nsuannai tuhoi wan kumboga khatdi na-naihse apiu khuga maniune, 
paniu nalamga kasabo hasai chalad pisikhai lanne. 

13Paniu natu kam mahara machunjiu bamsai, Iniu nakhuga dinmaksai RAPIU niu 
atu kamshat milo. Apiutu RAPIU niu majang khaibo kum, natudi majang khaibo 
thiumilo. 

14Iniu ringbamdi, shaimidi, anai kakga masanbo ladriat thiumibose mangaimi 
tulo. 

15Anainiu lungsabo kumjiu akikhunmai tudi tingtheng lungsa khailo. RAPIU niu 
nagu mikremaitu kam mahakam lusai, 

16anaigu ladriatse panglan makjiu tingtheng bamlo. Haise kampang mi-e 
sai, RAPIU niu natu sajai pikhaibo thiumilo.” 

17Jonathan niu patu lungsara David khuga ladriat thiulanne, palamra Jonathan 
niu David tu papumtu kumjiu lungsa-e. 

18Sibo sai Jonathan niu pakhuga din-e, “Nsuannai Hiusan Ngee-e nangniu katiu 
tiubo bamga bammak sai nang wangmakge chiubo lenrade. 

19Na-naihra nang ha-e chiubo sikam mine, sijengniu nang naikhat nbaikhai mibo 
bam, Ezel tubaw hiuga nbai milo. 

20Iniu sibo tubawtu majonjiu tavaithu sum ket khaine. 

21Sibo sai Iniu agu machapiutu phiura dinkhaine, Iniu patu haichiu dinsai 
‘Phuilo, tavaithuse namungga bamme sise khoilo,’ chiubo rambara nang 

duaklude, nang padsui-e chiubo-e. Iniu ringbambo RAPIU suangga ladriat 
thiubo-e, natu wadu lakde. 

22Chiudi Iniu pakhuga haichiu dinsai, ‘Tavaithuse nakhu gasu kakibo genlamme’ 
sichiu dinsai phutlujiu tadmi sulo, palamra RAPIU niu natu tadmira kamkhai 
mibo-e. 

23Anainiu ladriat thiubo hai tingtheng majaibam lura RAPIU niu suikhaibo 
thiumilo.” 

24Sijeng gasu David niu luzam gase nbai mide, Hiusan Ngee-nai chawanse Saul 
katiu tiura wangde. 

25sigadi palunlungse kumjiu singbeng taiga wang ntao bamde. Abner niu 
pamungga bamme, khatdi Jonathan niu pasuonglam ntao muntuang bamme, 
David bamse maruong bamme. 

26Sibo nai Saul wadi dinmakge, paniu maning-e, “Pakhuga wakhat padmi bamta 
lakge, papum masanmak bamsui-e.” 

27Hiusan Ngee pasaibo naidi David bamse maruonglan bamde, siga Saul niu 
Jonathan khuga naniu-e, “Dekamjiu David katiu tiubo bamga danaidi thainaidi 
wangmak jiulo?” 

28Jonathan niu paokakge, “Paniu Bethlehem lam tadra akhuga kheng-e. 

29Paniu din-e, ‘Chalung sajiu I tadkhai lune, palamra namdilam akikhun 
maidunggu rathakgu khumkibo ngam bamme, siga achimaidungniu atu 
wangmak daolakge chiujiu chamtan piwang-e sijengniu nang hai akahmai-e sai 
Iniu asingnahmaitu adao khai lune,’ haijengniu pagu katiukaiga pah wang 
makbo-e!” 

30Haibo cham chiulujiu Saul niu Jonathan tu palung pomjiu din-e, “Tuhoira David 
nanai khat thiu mide chiubo I silude. Napuidi wajiukha kasabo khatdi malum 
suimakbo pui-e! Nang niu David lam liangkinbose natu naronna kamchariu 
bambo-e! 

31David niu ringbam then nang wadaodi haibo dihga chawang thiungam lakge 
chiubo nang simak jiuma? Tuhoi nang tadjiu patu haiga maluang wanglo—pah 
shaisiak rabo-e!” 

32Jonathan niu paokakge, “Dekamjiu patu kamshat ralo? Paniu degu kamaobo 
tenkhai mijiulo?” 

33Siga Saul niu Jonathan tu kamshat raleng changiu phenwangde, khatdi siga 
papiuniu palingjiu David tu kamshat mira maning mide chiubo Jonathan niu 
simide. 

34Hiusan Ngee jengniabo naise Jonathan palung pomjiu katiukai gasu 
wakhatnadi tiumakjiu tadmide. Paniu David leng maning khaijiu palung magen 
thiuchang magen thiu mide, palamra Saul niu patu kam mangam khaide. 

35Panainiu dinkhaibo saisuijiu Jonathan niu pasaibo nai nsuan luzamlam tadde 
paniu nahmai khattu majang lujiu tadde, 

36khatdi pakhuga din-e, “Iniu tavaithu ketsune, pakmeng tavaithuse 
khoiwanglo.” Npiumainahse pakjiu bamga Jonathan niu tavaithu khat 
pasuonglam ketkhai lande. 

37Nahmai siniu ketkhaibo bamlamse tadbbo tingga Jonathan niu senjiu din-e. 
“Tavaithuse suanglam bamme! 

38Siga chapbam tulo! Kalanglo!” Nahmai siniu tavaithuse khoilujiu papaopiu 
khulam malanwang lande. 

39Sibo nahmaise palam khatnadi simakge, Jonathan nai David ronna sibo-e. 

40Jonathan niu pagu maniase nahmai khuga pikhai lujiu sise namdilam ponwang 
mira dinkhaide. 

41Nahmaise tadmiboga David niu tubaw hiugasu chap sujiu, khudung kiujiu 
pazuse kadihga makhumkiu lonsum khaide. David nai Jonathan khangniase 
khat-khattu biang-hiujiu kapsude; Jonathan suangdi David niu magenthiu diang-
e. 

42Jonathan niu David khuga din-e, “Tingwang niu natu majang khaibo thiu milo. 
Anaigu ladriat saisuijiu anaigu tah-nah tangbo tingtheng majaijiu 
bamra RAPIU niu suikhaibo thiumilo.” David niu ramna khailujiu tadmide, khatdi 
Jonathan di namdilam malanwang mide. 

1 Samuel 21 

David Niu Saul Khugasu Pakmibo 
1 David niu Nob lam Ahimelech singku khulam tad mide. Ahimelech niu 
masandi-dijiu patu sundao-e, khatdi maniu-e, “Nde kamjiu naronna haiga 
wangkin jiulo?” 

2“David niu paokakge, “Chawangniu haiga atu changam khat leng langkhaibo-e, 
paniu langkhaibo ngamse mai khatna khugadi dinsui makge chiujiu chamtan 
pikhai-e. Amaidung khugara atu adaorabo bam dinkhai mide. 

3Tuhoi nakhuga nde pisuibo bamlo? Aleng taruak pek khuang mangiu maksai 
nakhuga kabam bambo pikhailo.” 

4Singkupiu siniu din-e, “Akhuga kakibo taruak ha-e, masanbo taruak ronna-e; 
nahmaidungniu npuimaitu nphiuji makge sai nang lusui-e.” 

5David niu paokakge, “Palingbo-e, paliu masanne, amaidung sira pawan 
machang changam malabo gadi tadpadra sai characheng saisuijiu paliu pum 
kam masanjiu bambo-e; sichiusai haikumbo kakungbo tienkam leng dekamjiu 
masanmak ralo!” 

6 Sijeng gasu singku siniu David leng masanbo taruakse pikhaide, palamra 
Tingwang leng kadkhaibo taruakse masanbo katiukai gasu lupad lujiu taruak 
kasanbo khai malin lanlujiu kadkhaibo-e. 

7(Sibo nai Saul gu mily khuanmai papeepiu Edom mai Doeg kubo piudi sibo 
bamga bamniu-e, palamra charachengse pijiu tathui khaira leng-e). 

8David niu Ahimelech khuga din-e, “Nakhuga chaheng maksai changiu aleng 
pikhaira bamsuma? Chawanggu chamtanse kalangju mijiu I aheng-a-ngiu 
maksai kakibo mania lunang makjiu-e.” 

9 Ahimelech niu paokakge, “Nangniu Elah Ramjengga kamshat mibo Philistine 
maipiu Goliath hengse chafainiu majiu lujiu Ephod singku puan khaibo mungga 
khai bamme. Naleng pageng bamsai sise khoilulo, sise makjiu kakibo ha-e.” 
David niu din-e, “Sise aleng pikhailo, haisuong wi-nkiubo hade!” 

10David niu sibo bam saodiak lujiu Saul tu pingjiu Gath gu chawang Achish 
khulam pakkhai mide. 

11Chawang Achish khuga pamaidungniu din-e, “Haise Israel maigu chawangpiu 
David makma? Haibo piu lamga maipuidungniu chalui thiujiu chalen lenbo wan-
ga Saul niu chamai sang kamshat lu-e, chiudi David niu sang kariu kamshat lu-e 
chiubo piu side.” 

12 Paliu chamse chiuboga David se chawang Achish tu pingchang pingmide. 

13Paliuniu pakhuga wangboga David niu chara-masamai ali lujiu nahmai kumjiu 
namdi rengmun mungga kapanjiu maret sude, khatdi patamniu pah ntanggiu 
tangbo luangkiujiu bamde. 

14Siga Achish niu pamaidung khuga din-e, “Phuilo! Hainase chara-masamai-e! 
Deleng haikum maitu akhuga puiwang jiulo? 

15Chara-masamai hai bui makha jiuma? Akilung siakga haikum maitu 
puiwangjiu deleng kam kabuak khai jiulo?” 

1 Samuel 22 

Singku Dungtu Kamshatbo 
1David niu Gath namdi gasu paktad lanjiu Adullam namdak mungga bambo 
tulim kyga nbai mide. Sise pachimaidung khatdi pakikhunmai maidungniu pah 
sibo bamga bamme chiubo silujiu paliudi wangjiu majang bamde. 

2Maidungniu rebo mai, maksai maipaw phungmaidung maksai maningbo 
wangtangmak maidung pakhuga chamai kai madai kumbo wangjiu siga paniu 
paliugu jupao thiujiu bamde. 

3Sigasu David niu Moab ram Mizpah bamlam tadjiu Moab maigu chawang khuga 
din-e, “Asuangga nde padralo chiubo Tingwang niu dinbo simak then chalung 
sajiu apui nai apiutu nakhuga pibam khai khelo.” 

4David niu papui nai papiutu Moab maigu chawang khuga saodiakde khatdi 
David niu tulimkiga nbai bamthen paliuse siga bamde. 

5Sibosai phaimiukakung Gad niu David khuga wangjiu din-e, “Haiga bamta sulo, 
tuhoi siak Judah lam tadsulo.” Sijeng gasu David niu sibo bam saodiak lujiu 
Hereth gu mariulam tadmide. 

6Naikhat Saul niu Gibeah ramluong khatga khiangpibang hangga changiu 
thinlujiu ntao bamme, khatdi pagu charipi maidungniu chap magui lujiu bamde. 
Siga David nai pamaidung bamme chiujiu pakhuga dinkhaide, 

7siga paniu pagu chakampao maidung khuga din-e, “Kinglo Benjamin maidung! 
David niu naliu mathiuleng chalu khatdi mumsireng pikhaine khatdi naliutu 
pagu riphen maigu chakampao pithiu khaine chiu maning jiuma? 

8Haichiujiu naliuniu atu mahin kamshat raleng kambam jiuma? Anahpiu 
Jonathan niu David nai chunchamjiu alam mibo lamga mai khatnadi akhuga 
dinmakge. David niu amai thiujiu bamga anahpiuniu kachukhaijiu atu 
kamshatra pajad phuijiu bamgadi mai khatnadi akhuga dinkhai makge. 

9 Doeg niu Saul gu chakampao khuga chapjiu bamme khatdi paniu din-e, “Nob ga 
Ahitub nahpiu Ahimelech khuga wangbo wan-ga David tu Iniu ngao-e. 

10Ahimelech niu RAPIU khuga David niu nde kamralo chiubo maniu-e, siga David 
leng katiu kasak pikhaide khatdi Philistine maipiu Goliath hengse pikhai mide.” 

11Chawang Saul niu singku Ahimelech khatdi pakinamai khatdi Nob ga singku 
thiujiu bammaitu pakhuga kuwangde. 

12Saul niu Ahimelech khuga din-e, “Ahimelech yo, nkinglo!” Ahimelech niu 
paokakge, “Awangpiu navang haiga I bamme.” 

13Saul niu pakhuga maniu-e, “Dekamjiu nangniu David nai chuncham lujiu atu 
atung jiulo? Dejengniu nang paleng katiu kasak khatdi chaheng pikhai gulo? 
Khatdi Tingwang khuga paleng maniukhai gulo? Tuhoira paniu atu atungjiu 
kamshatra pajat wibo phiu bamme!” 

14Ahimelech niu paokakge, “David hai nagu chakampao ruangga malumsui 
thubo makma? Pase natahpiu, natu akhimaigu chakampao khatdi mai hinaniu 
nagu chawang kyga chakhuang thiujiu bambo-e. 

15Yo, Iniu paleng Tingwang khuga maniubose thainainiu raithubo gudi makge. 
Awangpiu natu mikrebo kumjiu navang atu khatdi akykhun maidung maoleng 
chakkhai mitulo. Haibo lamga I wadi simakge!” 

16Chawang niu din-e, “Ahimelech yo, nang khatdi nariang-narui hina shaisiak 
rabo-e.” 

17Pamungga akhejiu bammaidung khuga paniu din-e, “RAPIU gu singkudungtu 
kamshat milo! Paliu hai David nai chunjon mide khatdi paliuniu nde padmilo 
chiubo sikhenna bamlujiu, pah pakmibo lamga akhuga dinkhai makge.” Chiudi 
akhemaidung siniu RAPIU gu singkudung riga chaben khaini makge. 

18Sijeng gasu Saul niu Doeg khuga din-e, “Nangniu paliutu kamshat milo!” Siga 
Doeg niu paliutu kamshat kam mide. Sibo nai paniu Ephod singku pon piusuimai 
singku riaktachad-mangiutu kamshat mide. 

19Saul niu Nob kadihga lungbambo singkudung, namdiga bammai npui, npiu, 
nahmai, ngena, kabui, qonniam khatdi mily, pakhiangna kamshat mira chamtan 
pikhaide, sichiujiu siga bambo hina kamshat kam mide. 

20Chiudi Ahimelech nahpiu khangkhat, Abiathar ra mari lujiu David khulam 
pakkhai mide. 

21Paniu RAPIU gu singkudunggu rahase David khuga dinkhaide. 

22David niu pakhuga din-e, “Iniu Doeg tu sibo bamga ngaobo nai paniu 
maomakjiu Saul khuga paokhai rabo-e chiubo Iniu si-e. Sijengniu nariang-
naruidung shaikam mibose Iniu parid phung rade. 

23Akhuga bamlo, wadi pingmane, Saul niu atu khatdi natu kamshat nibo-e, 
chiudi nang akhuga bammi sai wadi manangra ha-e.” 

1 Samuel 23 

David Niu Keilah Namdak Tu Rankhaibo 
1Paliuniu David khuga din-e, “Phuilo Philistine mainiu Keilah namdakga 
charithiu wangjiu chalu gekhaibo khatdi alin-tara pakhiangna sunglude.” 

2Sijeng gasu David niu RAPIU khuga maniu-e, “Iniu tadlujiu Philistine maitu 
aphen rama?” RAPIU niu paokakge, “Yo, paliutu aphenjiu Keilah maitu 
rankhailo.” 

3Chiudi David maidungniu pakhuga din-e, “Judah ga bamdi aliu pingjiu bamga 
Keilah lam tadjiu Philistine rimaitu aphenbi sai sa-nkiubo sui-e!” 

4Sijengniu RAPIU khuga David niu maniu lanne, khatdi RAPIU niu pakhuga din-e, 
“Tadlujiu Keilah ga Philistine maitu aphenlo Iniu natu pingam khaine.” 

5Sijengniu David khatdi pamaidung Keilah lam tadlujiu Philistine maidungtu 
aphende; paliuniu chamai kakeng khatu kamshat lude sigasu paliugu khaorui-
khaona daolude. Haichiujiu David niu Keilah gu namdaktu rankhaide. 

6Ahimelech nahpiu Abiathar paklujiu Keilah ga David saisui wangboga, paniu 
singku pon phunglujiu wang-e. 

7David niu Keilah lam tadmide chiubo Saul khuga dinkhaide siga paniu din-e, 
“Tingwang niu patu aben ga pikhaibode, chagamtuniu kareng thiubo khatdi 
kareng kham bambo namdiga ngutbo hai David paronna tathakga manlude.” 

8Sichiujiu Saul niu pagu riphenmaitu kulujiu Keilah lam chari hawangjiu David 
khatdi pamaidungtu minra langkhaide. 

9Saul niu patu aphenra kaden bamme chiubo David niu chiulujiu singku 
Abiathar khuga din-e, “Singku ponse haiga luwanglo.” 

10Sibo nai David niu din-e, “RAPIU, Israel maigu Rawang yo, Saul niu Keilah ga 
wangjiu navangpiu adonjengniu kam maha mira kaden bamme chiubo I 
chiulude. 

11Keilah mainiu atu Saul khuga pipadmi suma? Iniu chiubo kumjiu palingjiu Saul 
wangrama? RAPIU, Israel maigu Rawang yo, atu paokak khaira Iniu khengbo-e!” 
RAPIU niu paokakge, “Saul wangrabo-e.” 

12David niu maniu lan-e, “Keilah mainiu atu khatdi amaidungtu Saul khuga 
pikhaimi suma?” RAPIU niu paokakge, “Paliuniu natu pakhuga pipadmi rabo-e.” 

13Sijengniu David khatdi pamai kai charuk kumbose Keilah phutlujiu tadmide, 
David niu Keilah gasu mari mide chiubo Saul niu chiulujiu pagu tenrangse 
saomide. 

David Niu Ramluonglam Tadbo 
14David niu Ziph Luong mungga bambo ramjingga nbaijiu bamme. Saul niu 
patuse phiusao makjiu phiu-e chiudi Tingwang niu David tu paben ga pikhai 
makge. 

15Saul niu patu kamshat mira phiu-e, chiubo David side. Ziph mungga bambo 
Horesh ramjingga David se bammide. 

16Siga Jonathan menglujiu Tingwang niu gukhai bam rabo-e chiujiu kachukhai 
bide. 

17Pakhuga haichiu din-e, “Pingtulo, apiu Saul niu wadaodi natu kam masa ngam 
lakge. Nangniu Israel maigu chawang thiurabo-e, khatdi nahangga Iniu bamjiu 
changam kamne chiubo apiu Saul niu masanjiu simide. 

18Panai khangnia khat khattu mahinbo chaka thiujiu ladriat thiulude. David niu 
Horesh ga bamdiak mide khatdi Jonathan se pakylam malan mide. 

19 Saul niu Gibeah ga bamboga Ziph lamsu khangsia mainiu wangjiu din-e, “Aliu 
gu ramluong Judaea ramjing tingrunlam Hachilah Luong, Horesh ga David nbai 
bamme. 

20Pakendibopiu yo, nangniu patu minnijiu bambo aliu si-e; sijengniu aliu dihga 
wanglo, patu minra aliu maomakjiu natu nkha khaine.” 

21Saul niu paokakge, “Atu haijiukha kungbo donniu naliu riga RAPIU niu thoidam 
pikhaibo thiu milo! 

22Tadsulo, khatdi phui masan sulo, pase dega bamsiaklo khatdi siga patuse 
saoniu ngaolo chiubo phiululo. Pahai pason sa-e chiubo I chiu-e. 

23Paniu ndega nbai bamlo chiubo bam phiupad masansiak lusai majatjiu akhuga 
paowanglo. Sigasu Iniu naliutu maluang lujiu paniu sibo bamga bamniusai Iniu 
patu Judah ramlung pakhiangna hajiu phiurabo-e.” 

24Sijeng gasu paliuniu saodiak lujiu Ziph lam malan khaijiu Saul masuang tadrai 
mide. David khatdi pamaidungse Maon gu ramjingga Judaea ramjing maidi 
bammakbo taningram tingrun lam bamme. 

25Saul nai pamaidungniu David tu phiura kemsude, chiudi sibo cham David niu 
chiulude, siniu Maon ramjing chakhaoren lam tadlujiu bammide. Saul niu sise 
chiulujiu David tu hatad sude. 

26Saul nai pamaidungniu maluang jai khatlam David nai pamaidungniu jai 
khatlam tadjiu bamme. Saul khatdi pamaidungniu David nai pakangmaitu minra 
taoweng wangboga paliuse Saul khugasu majadjiu mari lura matan sude. 

27Sibo wan siakga champaomai khatniu wangjiu Saul khuga din-e, “Majadjiu 
malanwang sukhe! Philistine maidungniu aliu dihtu chari thiujiu bamme” 

28Sigasu Saul niu David tu hatajiu Philistine maidungtu aphenra tadmide. 
Sijengniu sibo bamtu Mpek khaibo Luong chiu kumi-e. 

29David niu sibo bam saodiakjiu paniu nbaijiu bambo Engedi luongriang lam 
tadmide. 

1 Samuel 24 

David Niu Saul Ringting Kalan Khaibo 
1Saul niu Philistine maitu chari aphen lujiu malanwang lanboga David niu 
Engedi ramjing mungga bamme chiubo pakhuga paokhai lande. 

2Saul niu Israel mai ruangga kamsi thubo riphen maidung sang sumtu majang 
lujiu Chahung Khaoren naimik padlam, David nai pamaidungtu phiura tadde. 

3Paniu haichiu npui tadwangboga milydungtu khuanbo bam wangtang raga 
tulimki khat daojiu paronna pakak khat mathakra ngutde. Sibo wan siakga, 
David nai pamaidungse sibo tulimki pasad lunglam nbaijiu bamme. 

4Paliuniu David khuga din-e. “Haise naleng pajad wibo gu-e! RAPIU niu nakhuga 
dinmibo-e, chiubora paniu nagu mikremaitu naben-ga pikhai bine. Nangniu 
maningbo saisuijiu pariga tenkhaibo suide.” Siga David niu koi-koina 
buangwang lujiu Saul tu pisimakjiu Saul gu fairi rom lude. 

5Chiudi David se palung chariujiu, 

6pamaidung khuga din-e, “RAPIU niu chawang leng kadakhai mibo awangpiu riga 
wa kasa tenkhai makra RAPIU niu atu akhikhaibo thiumilo! Iniu pariga 
poinakhadi kam masa lakge, palamra patu RAPIU niu chawang leng kadakhai 
mibo-e!” 

7Haichiujiu David niu Saul tu kam masara suimakge sichiujiu pamaidung 
lungchun pikim khaide. Saul se sulujiu tulimki saodiak lujiu pa-npuilam tadlan 
sude. 

8Siga David niu pasailam padlujiu patu ku-e, “Paken dibopiu yo!” Siga Saul niu 
mariwangjiu phuide, siga David niu chakhuang thiujiu kadihga makhum kiu-e. 

9Sichiujiu din-e, Iniu natu kamshatra khen bamme chiubo maidungniu arat 
dinbotu nang dekamjiu malumbam jiulo? 

10Tuhoisiak nangniu tulimkiga bamboga, RAPIU niu natu aben-ga pikhaibo-e 
chiubo naronna ngaolude. Amai khangsia mainiu natu kamshat mira akhuga 
din-e, chiudi Iniu naleng maningkam lakjiu haichiu dinbo-e, Iniu natu 
wakhatnadi kam masa lakge, palamra RAPIU niu natu chawang leng kadakhaibo 
mai khatle. 

11Phuilo, apiu yo, Iniu thinbambo nafai rise phuilo! Phuilo Iniu natu kamshat 
suibode, chiudi sibo malinleng haise nakha romlujiu tamibo-e. Haigasu nangniu 
silune, chiubora Iniu natu aphenjiu maksai natu kam mahara maningmi makge, 
Iniu kamaobo wakhatnadi tenkhai makge chiudi nangniu atu kamshat mira 
hatadjiu bamme. 

12RAPIU niu anai kakga saoniu maolo chiubo ladjan thiumilo! Nangniu ariga 
tenkhai mibo ngamkam saisuijiu RAPIU niu natu sajai pibo thiumilo, Ira natu 
wakhatnadi kam masa lakge. 

13Kadincham ga dinbo nang si-e. ‘Kasamai ronna kasa ngam kamme.’ Siniu I natu 
kam masa lakge. 

14Phuilanlo Israel maigu chawangniu detu kamshatra machun kin gulo! Phuilo 
paniu detu habam jiulo! Kashaibo thitu phiukin guma, maksai chalaipuitu 
phiukin jiuma! 

15Anai kakga saoniu maolo chiubo RAPIU niu kada lujiu paniu ladjan thiumi sune. 
paniu haibo lamga phuikhaijiu nakhugasu atu jumari khaijiu kadeng khaibo 
thiumilo.” 

16David niu dinloi gapboga Saul niu din-e, “Palingjiu nang hai anahpiu David 
sima?” sichiujiu pase kapsude. 

17Sibosai paniu David khuga din-e, “Nang majide, I maode, Iniu nakhuga 
kamaobo haijiuga tenkhai bamdi, nangra atu lungsa bamme! 

18Nangra dejiukha wilo chiubo thainai nangniu akhuga lenkhaide, 
palamra RAPIU niu atu naben-ga pikhai bamdi nangniu atu kamshat makge. 

19Saokum mainiu patu mikremaitu minlujiu kam masa makjiu matha phudkhai 
ralo? Nangniu thainai atu lungsa khaibibo leng RAPIU niu natu thoidam pikhaibo 
thiu milo! 

20Tuhoira nangniu Israel maigu chawang thiurabo-e chiubo Iniu si masande. 
Khatdi chawangdih hai nagu dihthin hangga bammi rade. 

21Chiudi RAPIU zan gasu chamtan khatdi akikhun maitu hathonmi makra akai-
akikdungtu masiak khaine chiubo ladriat thiukhailo.” 

22David niu sui-e chiujiu ladriat thiu khaide. Sibosai Saul paky lam malan mide 
khatdi David nai pamaidungse paliu nbaibo bamlam tadlan mide. 

1 Samuel 25 

Samuel Shaimibo 
1Samuel shai mide siniu Israel maidung wang maduilujiu patu huijiu kapde. 
Sichiujiu paliuniu patuse paniu bambo Ramah ga baikhai mide. 

David Nai Abigail 

Sibosai David niu Paran ramjingga tadmide. 

2Siga Maon namdi gasu Caleb kiriangga Nabal kubo piu khat bamme. Pahai 
Carmel namdi mungga charampao thiujiu bamme. Pahai kalek wibomai khatle, 
pagu mily sang sum khatdi kami sang khat bamme. 

3Panao Abigail hai palun wichangwi-e khatdi ningting-e, chiudi pakinara pagu 
ting-e khatdi palung pomtanbo mai-e. Nabal niu Carmel ga pagu mily-giu 
kakipjiu bamme. 

4Ramjingga bambo David niu sise chiude. 

5Sijeng gasu paniu rikhangmai khang kariutu Carmel lam langkhaijiu, Nabal tu 
adaora, khatdi chunwicham paokhaira langkhaide. 

6Nabal khuga haichiu dinra paniu paliu khuga kati khaide, “Akapiu yo, David niu 
pagu chunwicham nakhuga langwang-e; nangdi, nakikhun maidi khatdi nagu 
kabambo hinadi wijiu bamra kanui khai-e. 

7Nang haiga nagu mily-giu kakip bamme chiubo paniu chiulujiu paniu natu haise 
sikhaira masenbo-e, chiubora nagu mily khuanmaidungse aliu nai bam aruong 

khai-e khatdi aliuniu paliutu wadi kasabo tenkhai makge, paliuniu Carmel ga 
kabambo wan-ga paliugu wakhatnadi agami makge. 

8Paliu khuga haichiu maniusai paliuniu sise nakhuga dinkhai sune. Thainai nagu 
chunwibo nai aliu nakhuga wangbo-e, aliutu lungsa khaira David niu dinkhai-e. 
Navang aliu khuga khatdi naka kakung David leng lungsajiu nangniu kabuibo 
pikhai sune chiubo maning-e.” 

9David kangmainiu Nabal khuga David zan gasu haichiu dinkhaide. Sichiujiu 
paliuniu siga khuan bamme. 

10Kanamboga Nabal niu paokakge, “David saolo? Pazan chiu matai makge! 
Thaidao ken ga haibo kadihga paktad mibo kavangdung keng bamme! 

11Agu mily khuanmainiu tiurabo khaorui, taruak khatdi tadui Iniu palun 
simakmai, degasu wanglo chiubo simak maileng Iniu wadi pilakge!” 

12David kangmainiu pakhulam malan wangjiu Nabal niu kadinbo hina 
dinkhaide. 

13Siga paniu chamtan pide, “Naliu heng thinsulo!” Siga paliuniu paliu hengse 
thinsude, David di pahengse thinsu lujiu pakangmai chamai kai madai situ 
majang lujiu tadsude, chamai kai niatu wa phui raleng saodiak mide. 

14Nabal vangpiu khatniu Nabal nao Abigail khuga din-e, “Nang chiulu makma? 
David niu ramjing gasu champaomai khangsiatu langwangjiu awangpiu khuga 
chunwicham phungwang-e. Chiudi paniu paliutu kam mangam khai mide. 

15Paliura aliuleng wichang wi-e; paliuniu aliutu wadaodi kam kabuak khai 
makge khatdi paliu nai chaluga pawan machang bam aruangbo tingga aliugu 
wakhat nadi agami makge. 

16Paliuniu aliutu khatdi aliugu milydung tudi nchun n-nien saomakjiu phuikhai-
e. 

17Haise makumlujiu dechiu kamralo chiubo maning khailo. Haichiu maksai 
awangpiu khatdi kikhunmai hina riga sansabo padsui-e. Pahaira mai khat laddi 
nking khaibo mai makge!” 

18Abigail niu kalangjiu taruak khuang kainia, jaw phuitingbo lah nia, rulubo mily 
mangiu jan, alin-tara thalubo taju kariu chinnia, mumsy kakibo kuon kai khat, 
maruibum taruak kai nia, haise qonniamdung riga chabang thiukhaide. 

19Sibosai paniu pavangmaidung khuga din-e, “Naliu tadrai sulo, I naliu sai suine.” 
Chiudi paniu pakina khuga waladdi dinkhai makge. 

20Paniu pagu qonniam tuanglujiu maluongton tadton wangboga David nai 
pamaidungse pakhulam buangthuak padde. 

21David niu haichiu maningjiu bamme, “Haibo piugu maniadungse Iniu dekamra 
haibo ramjingga akhi khaibam jiulo? Pagu wakhatnadi agami makge, Iniu patu 
haijiukha nkha khaibibo sung thainai paniu akhuga haichiu tenkhai lanbo gude! 

22Nsuan tingben makhaga haimaidungtu kamshat kam makge sai Tingwang niu 
atu kakhiu shatmi sulo!” 

23Abigail niu David tu ngaoboga kalangjiu pak nkum lujiu kadihga makhum 
kiude. 

24David phiga makhum kiujiu pakhuga din-e. “Paohubo, lungsajiu acham 
nkingkhai khelo! Haibo maose Iniu phungra-e. 

25Chalungsajiu Nabal lad lukhai tulo, walengdi gengmakbo mai-e! Pazan 
saisuijiu para palingjiu kapangbo mai-e! Paohubo maidungniu wangbo wan-ga I 
siga bamdao lumakjiu-e. 

26RAPIU niu nagu mikremai khugasu gukhaibo khatdi chakhum ruimakra 
kamkhaibo-e. Tuhoi Iniu ladriat thiujiu dinbo-e, chiubora nagu mikremaidung 
khatdi natu kam masara rangjiu bammaitu Nabal tu kumjiu RAPIU niu sajai 
pirabo-e. 

27Paohubo yo, chalungsajiu Iniu naleng phungwangbo kalen haise lukhaijiu 
nahmaidung leng pikhailo. 

28Paohubo, chalung sajiu Iniu kammao khaimibo hinase kuak khailo. RAPIU niu 
natu pijiu chawang thiukhai rabo-e, khatdi nakai-nakikdung tudi pithiu khai 
rabo-e, palamra nangniu paleng aphen bamme. Nangniu ringbam then kasabo 
wadaodi kam lakge. 

29Mai khatniu natu kamshatra kamjiu aphensai, mai khatniu paman kungbo 
chakhiubungtu ribo kumjiu, na-Rawang, RAPIU niu natu gukhaine. Khatdi nagu 
mikremaitu mai khatniu pagu chapiniu talumsee situ ketthon mibo kumjiu ket 
thonmi rabo-e. 

30RAPIU niu nakhuga ladriatkhai mibo saisuijiu kawibo hina tenkhaibo paniu 
natu Israel maigu chawang pithiu khaine. 

31Siga nangniu aman makra, khatdi nalung chariura ha-e awangpiu yo, palam 
hajiu kamshatbo makge chiudi nakhum ruibo-e. Paohubo yo, RAPIU niu natu 
thoidam khaibo wan ga navangpui atu mangai khai tulo.” 

32David niu pakhuga din-e, “RAPIU tu thuonlo, Israel mai Rawang niu natu thainai 
atu adaora langkhai bibo-e. 

33Nagu makum kawibo jengniu Tingwang tu thuonlo, palamra chakhum ruijiu, 
maitu kamshatjiu amao bamrabo gasu thainai nangniu piduak khaide. 

34Naliutu kam masami rabo gasu RAPIU niu atu kham khaide. Israel maigu 
ringbambo Rawang niu palingjiu lamchap thiumilo, nangniu tuhoisiak atu 



540 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

daolumak tasai thainai nsuan padmakga Nabal kimai npiumai hina shaikam 
mirabo-e!” 

35Sichiujiu paniu phungwangbo kalense David niu lukhaide khatdi pakhuga din-
e, “Nakylam wanglan sulo, wa manang mane, nangniu masenbose Iniu kamkhai 
bine.” 

36Abigail se Nabal khulam malan wangboga, chawangniu tiu kabuibo tatekse 
tiusakjiu. Nabal se jaw sakjiu padiujeng thiubam niude. Sijengniu pasaibonai 
padmak then paniu Nabal khuga wadi dinmakge. 

37Paniu jaw maniuta mibo sai padmibo hinase paniu pakhuga dinkhaide. Siga 
Nabal hai siunang mide khatdi papum pakhiangna malai sita mide. 

38Jengriu saiga RAPIU niu Nabal tu kakhiushat mide. 

39David niu Nabal shaimide chiubo cham chiuboga paniu din-e, “RAPIU tu 
thuonlo! Atu kam mangam khaibo Nabal tu chakhum lukhaide khatdi pavangpiu 
Iniu kamaobo kammi rabo gasu jumari khaide. Nabal ngam kasabo 
jenggasu RAPIU niu sajai pikhaide.” Sibo sai David niu Abigail tu magiang raleng 
npaora chamai langkhaide. 

40Pavangmaidungniu Carmel lam tadjiu pakhuga din-e, “David niu natu 
panaoleng lura aliutu langkhaibo-e.” 

41Abigail niu kadihga makhum kiujiu din-e, “Ira pavangpui si-e, pavangmaidung 
ngen khiura kaden bambo-e.” 

42Paniu kalangjiu buangsu lujiu pagu qonniam tongsude. Patu machabopui 
khang mangiutu majang lujiu David vangmai saisui wangjiu David nao thiu mide. 

43David niu Jezreel gasu Ahinoam tu khatdi tuhoi Abigail tudi panao thiude. 

44Sichiujiu bamga Saul niu David nao leng pikhai mibo, panahpui Michal situ 
Gillim namdiga bambo, Laish nahpiu Palti kubo piu khuga magiangkhai mide. 

1 Samuel 26 

David Niu Saul Ringting Kalan Khailanbo 
1 Ziph gasu khangsia mai Gibeah ga Saul khulam wangjiu din-e, “David hai Judaea 
ramjing mung Hachilah Luong ga nbai bamme.” 

2Saul niu sibo wan gapga Israel mai ruanggasu withubo riphenmai sang sumtu 
kadalujiu David tu phiura Ziph ramjinglam tad mide. 

3Hachilah Luong npui mungga rijiky taliu lujiu bamde, David se ramjingga 
nbaibam kha-e, khatdi Saul niu patu phiuwang kin-e, chiubo silude. 

4Paniu chakhumpao maitu langkhaide, siga palingjiu Saul se bamme chiubo 
silude. 

5Paniu sibo bamga tadlujiu Saul nai pagu riphenpi Ner nahpiu, Abner jibamsiak 
phuilude. Saul niu palunglam jibamme khatdi pagu riphenmainiu patu khuan 
mawibambo-e. 

6Hitt maipiu Ahimelech khatdi Joab singnapiu Abishai (paliu puiniu Zeruiah), 
khuga David niu maniu-e, “Nanai khangnia ruangga saoniu Saul gu rijiky tangbo 
asai suitad ralo? Abishai niu paokakge! “Iniu tadne.” 

7Sibo nai nchun David nai Abishai se Saul gu rijikyga ngutde, khatdi Saul se rijiky 
n-gangga jilujiu pangiuse papee rinaga khunkhai lujiu jibambo daode. Abner nai 
pakangmaise patu jikhuan bamme. 

8Abishai niu David khuga din-e, “Tingwang niu thaichun nagu mikremaitu naben 
ga pikhaibode. Tuhoi Iniu pangiuniu patu chugui gasu chuphupmi tane. Iniu patu 
khun lonnia lakge!” 

9Chiudi David niu din-e, “Nangniu patu kamshatbo suimakge! RAPIU paniu 
kadakhaibo wangtu kamshat maitu maomakjiu sajai pirabo-e.” 

10David niu dinkiulan-e, “Iniu si-e, Ringbambo RAPIU, paniu Saul tu kamshat 
mirabo-e, chiumaksai pating tangmibo nai shaimi rabo-e, maksai chari bamga 
shaimi rabo-e. 

11RAPIU niu chawang pithiu khai mai riga Iniu aben khaira, RAPIU niu suimakge! 
Pangiu nai pagu taduilah khoilujiu tad mikhe.” 

12Sichiujiu David niu Saul pi mungga khai bambo changiu nai taduilahse 
khoilujiu Abishai panai tadmide. Dechiu padlo chiubo mai khatnadi simakge 
ngaodi ngao makge, paliu mai hina jijing mijiu maidi rakpad makge. 
Palamra RAPIU niu paliu mathiutu pi jibing khai mibo-e. 

13David niu pagen khatlam kenpad lujiu diusuibo maluangton ga chaplujiu, 

14Saul riphendung nai Abner tu kusude, “Abener yo! Iniu kubo hai nang 
chiuma?” Abner niu maniu-e, “Sen marungjiu chawangtu pi kam marak khaibose 
saolo?” 

15David niu paokakge, “Abner yo nang hai Israel mai ruangga dithubo makma? 
sichiusai dekamjiu nawangpiu, chawangtu akhe mawimak jiulo? Tuhoisiak 
nawang piutu kamshat mira naliu jiga ngutbo-e. 

16Abner yo! Nang hai maomide, ringbambo RAPIU zan-ga Iniu ladriat thiujiu 
dinbo-e—naliu mai hina shai miboniu wi-e, palamra RAPIU niu kada khaibo 
wang, naliu wangpiutu akhe mawikhai makge. Phuilo! Chawanggu changiuse 
dega bamlo? Pakhum mungga bambo taduilahse dega bamlo?” 

17Saul niu David khuon silujiu maniu-e, “Nang hai anahpiu David makma?” David 
niu paokakge, “Yo, pakendibo piu yo,” 



542 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

18Paniu haichiu dinsan khai-e, “Paohubo yo, dekamjiu tuhoi tangbo navangpiu 
atu phiubam gulo? Iniu degu kamaobo kamkhai mibo bamjiulo? 

19Pakendibo piu yo, Iniu dinbo cham nking khailo. RAPIU niu natu ariga chari 
thiura suikhai-e sai, pakhuga charathiu khaibo siniu palungchun kam kalisui-e 
chiudi maidungniu natu kachu khaibo-e sai kachukhai mai riga RAPIU gu tasiang 
wangbo thiumilo. Palamra paliuniu atu RAPIU gu kadih gasu hapadjiu 
sangdiumai dihga tadponjiu sangdiumai ratu pijiu kahum khai-e. 

20RAPIU khugasu diujiu sangdiu maigu kadihga atu kamshat khai tulo. Dekamjiu 
Israel maigu chawangniu chalaipui kumbo atu kamshatra phiukin gulo? 
Ndekamjiu paniu atu nthingnatu kum hakin jiulo? 

21Saul niu paokakge, “I maomide, Anahpiu David yo, malanwang lanlo! Iniu natu 
kasa thiulan lakde, palamra thaichun nangniu aringtingtu phutkhai lan bide. I 
hai kapangbo mai-e! Mai pingbo ngam Iniu kam mide!” 

22David niu paokakge, “Pakendibo piu yo, haiga na-ngiu bamme, nahmai khattu 
langkhaijiu khoilulo. 

23Malumbuimai khatdi tacheng majimaitu RAPIU niu tathuon pikhaine. Thainai 
natu aben ga paniu pikhaide, chiudi RAPIU niu kadakhaibo chawang nariga Iniu 
kasa kamkhaini makge. 

24Thainaisiak Iniu naringting phut khaibo kum RAPIU niudi atu haichiu khaibo 
thiumilo, kachariubo gasu phutkhaibo thiumilo!” 

25Saul niu David khuga din-e, “Anahpiu yo, Tingwang niu natu thoidam pikhaibo 
thiumilo! Nangniu kambo hina tathuibo thiumilo. Sichiujiu David se tadmide 
khatdi Saul di pakylam malanwang mide. 

1 Samuel 27 

David Niu Philistine Mai Rongga 
1David niu paronna haichiu maning-e. “Naikhatra Saul niu atu kamshatmi rabo-
e. Philistine mai ruangga bamsai mari raleng wibi sune, Israel mai ramlungga 
bamthenna Saul niu atu phiubam sune, bam madiu misai I duaklu sune.” 

2Sijeng gasu David niu pamaidung kai charuktu maluang lujiu Gath gu chawang 
Maoch nahpiu Achish khulam tadmide. 

3David khatdi pamaidungse Gath ga paliu kykhunmaitu majang lujiu lungmide. 
David niu panao kania Jezreel maipui Ahinoam, khatdi Carmel ga Nabal nao 
kamipui Abigail tu majang lung bamde. 

4David niu Gath lam pakmide chiubo Saul niu chiulujiu David tu phiuta mide. 

5David niu Achish khuga din-e, “Nang hai akamai-e sai Iniu lungra namdak poi 
khat pikhailo. Paohubo yo, nagu dihsing namdiga anai lung aruong bamra 
pageng bamson makge.” 

6Sijeng gasu Achish niu pakhuga Ziklag namdakse pikhaide. Haijeng gasu tuhoi 
tangbo Ziklag hai Judah mai wangdunggu thiujiu bamme. 

7David niu Philistine ga chahiu kariu-je-charuk lungkhai-e. 

8Sibo wan-ga David khatdi pamaidungniu ndagasu lungjiu bambo maidung 
Geshur, Girzi khatdi Amalek maidungtu aphende. Paliu ram Shur tangbo paniu 
chari thiujiu Egypt npui tangbo hakiujiu, 

9npui-npiu hinatu kamshat mide, khatdi milydung, qonniamdung, qontraodung, 
khatdi chapuan-taniadung sunglujiu Achish khulam malanwang lande. 

10Achish niu pakhuga maniu-e, “Thaidao nang delam chari hatad kinjiulo?” 
David niu patu paokak-e, “Judah ram tingrun maksai Jerahmeel kikhuang ram 
maksai Keni maidung lungbo luongriang lam chari hatad kinbo-e.” 

11Gath gu chawang khuga mai khatdi chalad paomakra khatdi tadmariu makra 
pah khatdi pamaidungniu degu kamkhai milo chiubo pisi makra David niu 
chamai hina maipui maipiu pakhiang natu kamshat kam mide. David niu 
Philistine ga lungbo wan-ga haichiujiu kamkhaide. 

12Chiudi Achish niu David tu malumme, paronna haichiu maning-e. “Patu pamai 
Israel mainiu haijiukha ngaokhai lakbo hainiu paringting loibo tangjiu paniu atu 
machajiu bammi rabo-e.” 

1 Samuel 28 

1Watheng makhaga Philistine mainiu Israel maitu chari thiura wangmadui sude, 
khatdi Achish niu David khuga din-e, “Nangniu sibambo si-e, khatdi 
nahmaidungse akhulam jaojiu chari thiurade.” 

2David niu paokakge, “Ira navangpiu-e, Iniu naleng degu tenkhai ngamlo chiubo 
nang ngao sune.” Achish niu din-e, “Wide! Iniu natu agu tingthenggu akhepiu 
leng khai rade.” 

Saul Niu Chamang Phungmaitu Npaobo 
3  Tuhoira Samuel shai mide, khatdi Israel mai hina patu huijiu kapde, sichiujiu 
pagu namdi Ramah ga patu baikhai mide. Saul niu chamang phungmaidung, 
khatdi sailad dinmaidungtu Israel mai kadih gasu tadmira chamtan pijiu hathon 
kam mide. 

4Philistine mai riphendungse wangmadui lujiu Shunem namdi mungga rijiky 
thiu khaijiu bamme. Saul niu Israel maidungtu khomwang lujiu Gilboa Luongga 
rijiky thiu khaijiu bamme. 

5Saul niu Philistine maigu charibaotu ngaoboga pingsui mide. 

6Sijengniu RAPIU khuga paniu npaoboga paokak khai makge, maksai taden 
thonbo gadi, maksai phaimiukakungmai khugadi wadi lenkhai makge. 

7Sichiuboga Saul niu pagu chakampaodung khuga chamtan pide, chamang 
phungbo maipui khat phiu khailo, I tadjiu patu npaora mide.” Paliuniu paokakge, 
“Endor ga maipui khat bamme.” 

8Sijengniu Saul paronna palun kam kalilujiu papuan katambo piulujiu, khatdi 
nchun tamiu gasu papammai khangniatu majang lujiu sibo puitu adaora tadde. 
Paniu sibo pui khuga din-e, “Degu padralo chiubo aleng nangniu hiuna khuga 
maniu khailo. Iniu pazan dinkhaine sibo piutu kukhailo.” 

9Sibo puiniu paokakge, “Chawang Saul niu chamang phungmai, sailad dinmaitu 
Israel mai kadihga bamsui makge chiubose nangniu sibambo-e, dekamjiu atu 
manjiu kamshatra tathak thiubam gulo?” 

10Siga Saul niu mahinbo ladriat khat thiujiu pakhuga din-e, “Ringjiu 
bambo RAPIU zan ga Iniu ladriat thiubo-e, haibo ngamniu natu sajai pilakge.” 

11Sibo puiniu maniu-e, “Iniu naleng saotu kukhai ralo?” Paniu paokakge, 
“Samuel tu kukhailo.” 

12Sibo puiniu Samuel tu ngaoboga charenjiu Saul khuga din-e, “Nang dekamjiu 
atu sonjiulo? Nang chawang Saul si-e!” 

13Chawangniu pakhuga din-e, “Pingmi tulo! Nang dechiujiu ngaolo?” Paniu 
paokakge, “Kadih lunggasu hiuna khat padkinbo I ngao-e.” 

14Paniu maniu-e, “Sinase saotu kajuanlo?” Sibo puiniu paokakge, “Katingmai 
khat padle, pase naonaobo ntiang khat ntiang-e.” Siga Saul niu Samuel-e chiubo 
side, siga paniu chakhuang thiujiu kadihga makhum kiude. 

15Samuel niu Saul khuga din-e, “Dekamjiu nang atu kam kabuakjiu bamgulo? 
Dekamjiu atu kumalan wangjiulo?” Saul niu paokakge, “I alung chariu-e! 
Philistine maidungniu atu chari thiu bamme, khatdi Tingwang niu atu phut 
mide. Paniu phaimiukakungdung khuga sudi, maksai amanglam sudi atu 
paokakta mide. Sijengniu I dekam ralo chiubo akhuga dinkhaira natu kubo-e.” 

16Samuel niu din-e, “RAPIU niu natu phutkhai miboga khatdi nagu mikremai 
thiumiboga dekamjiu atu kulan bamgulo? 

17RAPIU niu akhugasu natu dinkhai mibo kumjiu nagu chawang kadihse paniu 
nakhugasu lupad lujiu, natu malinra David khuga pikhai mibo-e. 

18Nangniu RAPIU chamtan piumakge khatdi Amalek mai pakhiangnatu khatdi 
paliugu kabambo hina kam mahami makge. Sijengniu tuhoi RAPIU niu nakhuga 
kamkhaibode. 

19Paniu natu khatdi Israel maitu Philistine mai ben-ga pikhaimi rade. Nsuannai 
hai, nang khatdi nanahmaise akhulam wangmi rabode, khatdi RAPIU niu Israel 
mai riphendungtu Philistine mai ben ga pipadmi rabo-e.” 

20Samuel niu dinbo chiugapboga Saul se pingboniu kadihga kaokiujiu kalatung 
kiumide. pase pajeng hamide, palamra nchun n-nien wadi tiuta mibo-e. 

21Pase pingju mijiu wathak thiura hade, chiubo sibo puiniu simide. Sibo puiniu 
pakhuga din-e, “Paohubo yo, nangniu khengbose kamkhaijiu, aringting pikhai 
mibo-e. 

22Tuhoi Iniu dinbo suikhailo, naleng katiu kasak kaden khaine, nang sise tiulo, 
sichiusai nang tadlan ngam sui-e.” 

23Saul niu suini makge, pah wakhatdi tiulakge chiu din-e, chiudi 
chakampaodungniu tiura matanjiu hiamjiu din-e. Kanamboga buangsujiu taziga 
ntaode. 

24Sibo puiniu pakhuga bambo kabuipoi pamai wibo khat kalangjiu kamshat 
khaide. Paniu takhui moi lulujiu chakhi khaimakbo taruak khuak khaide. 

25Sibo puiniu Saul khatdi pagu chakampaodung suangga katiuse ponwangjiu 
paliu sise tiude. Sibo nai nchun paliu tadmide. 

1 Samuel 29 

David Tu Philistine Mainiu Suimakbo 
1Israel mainiu Jezreel gu Ramjeng duipui bamga rijiky thiujiu bamga Philistine 
mai phomniu Aphek ga wang madui bamme. 

2Philistine mai chawang khang mangiuniu paliu kangmai phom kai khatgu 
khatdi sang khatgu thiujiu charileng kamsude. David khatdi pamaidungse 
chawang Achish niu maluang lujiu pasailam kemsude. 

3Philistine maigu charipidungniu paliutu ngaolujiu maniu-e, “Hebrew maidung 
haiga degu kambam gulo?” Achish niu paokakge, “Haise David si-e, Israel mai 
wang Saul gu chakampao khatle. Pahai akhuga pawan thengkha bamwang mibo-
e. Paniu akhuga wangbonai gasu thainai tangboga paniu kamaobo khatdi 
tenkhai makge.” 

4Chiudi Philistine maigu charipidungniu Achish tu paliu lung pommide, khatdi 
pakhuga din-e, “Sibo piutu nangniu paleng pikhai mibo bamlam langkhai 
lanmilo. Aliuniu patu hai charibam khatga tad ncham khaitulo. Charibam gasu 
aliutu suimakjiu aphenlan sui-e. Aliu mai shai rabotu dangrabo suang, 
pawangpiu lam lianglujiu tatien thiumi sai saoniu siralo? 

5Haironna makjiu maipuidungniu chalen lenjiu chalui thiukhai bambopiu 
chiujiu dinbo David si-e. ‘Saul niu sang tu kamshat, David niu sang kariu 
kamshatle.’” 

6Achish niu David tu kulujiu din-e, “Iniu Israel maigu ringbambo Tingwang ga 
ladriat thiubo-e, chiubora nang alad piu-e khatdi agu chari bamga nang nai 
tadlujiu chari thiura maning-e. Nangniu akhuga wanggap gasu thainai tangbo 
kamaobo wadi ngaomakge. Chiudi chawang kakimainiu natu suita mide. 

7Sijengniu chakylam agi manaijiu malanmi sulo, khatdi paliutu amanmakbo 
thiukhai tulo.” 

8David niu paokakge, “Paohubo yo, Iniu degu kammao mibo bamjiulo? Nangniu 
dinbo kumme sai, Iniu nakhuga wangjiu machagap gasu tuhoi tangbo nangniu 
agu kamaobo daomakge chiusai dekamjiu awangpiu nagu mikremaitu chari 
thiura Iniu natu maluang tadmak ralo?” 

9Achish niu paokakge, “I sui-e, amik phuiga Tingwang gu maza kumjiu namao 
khatdi ha-e. Chiudi kakibo chawang mainiu, aliu nai nang chari bamga tadsui 
lakge chiubo donniu-e. 

10Sijengniu David yo, Saul tu saodiak lujiu akhulam wangmai naliu mathiu 
nsuannai nsuan sulujiu tingben pad kaji-kari haibo bam saodiak lujiu tadsulo.” 

11Sijengniu David khatdi pamaidung pasaibo nai nsuan kalu sulujiu Philistine 
lam malan mide, khatdi Philistine maidungse Jazreel lam tadmide. 

1 Samuel 30 

Amalek Maidung Nai Chari Thiubo 
1Jengnia sailam David khatdi pamaidung Ziklag lam malanwang lande. Amalek 
mainiu Judah gu tingnulam khatdi Ziklag maitu chari thiude. Paliuniu namdakse 
chami matia mide, 

2khatdi npuimai hinatu minlude, paliuniu mai khat tudi kamshat makjiu, paliu 
mathiutu jutad mide. 

3David nai pamaidung wangboga namdakdungse chami ruduak mide, khatdi 
paliu nao-nah hina tudi jutad kammi bamniude. 

4David nai pamaidungse kapchang kapjiu, paliu jeng-ha makthen kapsude. 

5David nao kania Ahinoam khatdi Abigail tudi mintad mide. 

6Tuhoira David palung chariu mide, palamra pamaidung paliu nao-nah hakam 
mibo jengniu paliu lung pomjiu patu tatuniu rotra kamsude. Chiudi RAPIU niu 
patu kachukhai lande. 

7David niu Ahimelech nahpiu Abiathar singku khuga din-e, “Phaimiu ponse 
luwanglo,” Abiathar niu sise luwangde. 

8David niu RAPIU khuga maniu-e. “Riphen maitu Iniu hatad suima? Sichiujiu 
paliutu Iniu minlu suma?” RAPIU niu paokakge, “Paliutu hatad sulo, nangniu 
paliutu minsui-e khatdi mintadmi maitudi ranlu bui-e.” 

9Sijengniu David niu pamaidung kai charuktu maluang lujiu kemsu mide. 
Paliuniu Besor singgiu wangtangboga paliu khangsia maise bamdiak mide. 

10David niu chamai kai madaitu majang lujiu tadmide. Kakibo mai kainiase 
singgiu kenra ngam lakjiu, siga bamdiak mide. 

11David nai tad macham maidungniu Egypt gasu chabonmai khattu daode khatdi 
patuse David khulam majang wangde. Paliuniu paleng katiu kasak pikhaide, 

12sisera majongsy-ki nai mumsy-ki konnia-e. Paniu tiulubo sai tankhang lande, 
pase jengsum wadi tiuta- sakta mibo-e. 

13David niu pakhuga maniu-e, “Nawangpiu saolo khatdi nang degasu wanglo?” 
Paniu paokakge, “I hai Egypt mai-e, khatdi Amalek maigu kavang khatle. I mara 
mijiu awangpiuniu taliang khai diakbo jengsum tangmide. 

14Judah gu tingnu Cherethi luongriang khatdi Caleb kirianggu luongriangga 
chari hatadle, khatdi Ziklag se aliuniu chami rumibo-e.” 

15David niu maniu-e, “Sibo riphen maidung khulam atu majangkhai suima?” 
Paniu paokakge, “Nangniu atu kamshat lakge, maksai awangpiu khuga atu 
pikhai lakge chiujiu Tingwang zan ga ladriat thiu saira paliu bam dinkhai sui-e.” 

16Paniu paliu bamlam David tu jukhaide. Riphenmaise Philistine khatdi Judah 
lamsu sutwangbo chakhiu-chalandung paliu suangga khailujiu pabam tam-
tamjiu tiusak maniu bamme. 

17Pasaibo nai tingben padgap gasu chawan tangbo David niu paliutu aphende. 
Chabonmai chamai kai madai qontrao tonglu pakmi maise makjiu kakimai 
khatnadi duaklu makge. 

18Amalek mainiu lumibo mania khatdi panao kania jaojiu mai hinatu David niu 
ranlan lude, 

19wakhat nadi hami makge. David niu pamaidung, paliu naodung khatdi Amalek 
mainiu lutad mibo mania hina daolan lude. 

20Pagu milydung nai khaorui khaonadung pakhiangna daolan lujiu 
pamaidungniu pama suangga wangjiu din-e, “Haise David gu-e!” 

21Sibo nai David niu paliu nai tad nchamra sonju mijiu Besor singgiu mungga 
chamai kai nia saodiakmi maidung khulam malan wanglande. Paliuniu David nai 
pamaidungtu sunpad adao-e. David niu paliu khulam khangjiu paliutu 
chunwicham paokhaide. 

22Chiudi palung kasiammai nai pageng kahamai, David nai tad nchammai siniu 
din-e, “Aliu nai tad ncham makmai lengra aliuniu daolubo mania sira paliuleng 
pilakge, paliuniu paliu nao-nahdungtu daolu sai siseniu suide.” 

23Chiudi David niu paokakge, “Asingna maidung, RAPIU niu aliuleng pikhaibo 
haitu naliuniu haichiu suimakge! Paniu aliutu suikhaijiu charise ngamra 
pikhaibo-e. 

24Naliuniu dinbo hai khatnadi suimakge! Mai hina padam lu ncham rabo-e. 
Bamdiak lujiu nkhabam maidungdi, chari bamga tadmaidung nai padam 
nchamjiu daokam rabo-e.” 

25David niu haibo chamtan khat taliu khaide, sibo nai gasu sujiu Israel mai dihga 
haibo cheng-jaise thinsu mide. 

26David niu Ziklag ga malanwang lubo sai chari hatadbo gasu daolubo 
maniadungse pakamai lengdi padam njan khaijiu Judah mai jupaodung khuga 
haibo cham din-e, “RAPIU tu mikrejiu bammaidung khugasu aliuniu sutlubo 
haise naliuleng kalen thiujiu pibo-e.” 

27Sise paniu langkhaijiu Bethel ga bammaidung leng Judah gu tingnu lam Ramah 
ga bammaidung leng khatdi Jattir namdiga bammaidung leng, sichiujiu 

28Aroer, Siphmoth, Eshtemoa, 

29khatdi Racal, sigasu Jerahmeel namdak maileng, Keni maileng, 

30Hormah namdiga bammaidung Borashan, Athach, 

31khatdi Hebron ga langkhaijiu pikhaide. Paniu pamaidung tadkhai mibo bam 
hinaga njan khaide. 

1 Samuel 31 

Saul Khatdi Panahdung Shaibo 
(1 Char 10.1-12) 

1Philistine mainiu Israel maitu Gilboa Luongga chari aphende. Siga Israel mai 
kakengtu kamshat mide, khatdi kamshat kabangmaise chawang Saul khatdi 
panahmaidung jaojiu pakmide. 

2Chiudi Philistine maidungniu hameng paliutu minlude, khatdi Saul nahmai 
khangsum Jonathan, Abinadab khatdi Malchishua tu kamshat mide. 

3Charise tanjiu Saul tu aphenra wangde, siga patuse mikremaigu tavaithuniu 
kettaojiu, ajam masajiu ajam mide. 

4Pagu charinia phungjiu tadbo akhangpiu khuga paniu din-e, “Naheng 
thadpadjiu atu kamshat milo, sichiusai atu mikrebo, para kahabo Philistine 
mainiu kamshat lumak raleng-e.” Chiudi sibo akhangpiu siniu sise kamkhaira 
pingchang pingmide. Sigasu Saul niu paheng thadpad lujiu paronna patu chushat 
mide. 

5Sibo akhangpiu siniu Saul shaimibo ngaolujiu padi paronna pahengniu chujiu 
Saul nai shai ncham mide. 

6Haichiujiu Saul khatdi panahmai khangsum khatdi akhangmaise shai mide, 
sichiujiu sibo nai Saul mai pakhiangna shai mide. 

7Israel maidung Jordan giu tingbanglam khatdi Jezreel gu Ramjeng genlam 
bammaidungniu Israel maigu riphendung pakkam mide, khatdi Saul nai 
panahmaitu kamshat kammide chiubo paliu chiulujiu paliugu namdi phutlujiu 
pakkam mide. Sigasu Philistine maidungniu wangjiu paliu namga lungmide. 

8Chari thiulubo sai Philistine maidungniu kashaibo maidung khugasu wa mania 
khomtadboga Saul nai panah maidung shaijiu Gilboa Luongga bamniubo 
ngaode. 

9Paliuniu Saul pee danglude, pagu ripuan hina luaklude khatdi Philistine mainiu 
paliu rameng nai paliu mai khuga kawicham dinkhaira tacham paoronmaitu 
Philistine dih pakhiangnaga langkhaide. 

10Sibosai paliuniu Saul gu chariniase Astarte rapuigu rakyga ponwang khaide, 
khatdi papumse Beth Shan namdi chagamtu karengga natriniu genjiu maseng 
khaide. 

11Philistine maidungniu Saul khuga kamkhai mibo cham Gilead ga bambo Jabesh 
maidungniu chiuboga, 

12katan kahumai khangsianiu nchun masang Beth Shan lam tadde. Paliuniu Saul 
khatdi panahmai phawse lukiu lujiu, Jabesh lam phungwang siga paliutu rumide. 

13Paliuniu paliu radungse khoilujiu namdiga bambo khiangpibang hangga 
nphum khai mide, khatdi jeng chinnia kalumri khaide. 

2 Samuel 

2 Samuel 1 

David Niu Saul Shaimibo Silubo 
1Saul shai mibo sai, David niu Amalek maitu ngamlujiu wang Ziklag ga jengnia 
manai khaide. 

2Pasaibo nai Saul gu rijiky gasu chabonmai khat wang pachun sabo lenjiu pafai-
pani phet khatdi papeega tabui katup khai sude. David khuga wang chakhuang 
thiubo lenjiu kadihga makhum kiude. 

3David niu pakhuga maniu-e, “Nang delamsu wangbolo?” Paniu paokakge, 
“Israel maigu rijiky gasu I marilujiu pakwang kinbo-e.” 

4David niu din-e, “Degu padmi gulo akhuga dinkhailo.” Paniu paokakge, “Chari 
aphen-bam gasu aliugu riphendung pakmibo-e, sichiujiu aliu mai kakengtu 
kamshat mide. Saul nai panahpiu Jonathan tudi kamshat mide.” 

5David niu pakhuga maniu-e, “Saul nai Jonathan shai mide chiubo hai nang 
dechiujiu silujiulo?” 

6 Paniu paokakge, “Iniu Gilboa Luongga khangboga, Saul hai pangiu mangiulu 
bamniubo khatdi pagu mikre maigu chaqon-kari nai chaqon tuangmaise 
pakhuga nawang mibo I ngao-e. 

7Siga pah ariwang atu ngaolujiu atu ku-e. Siga Iniu paokakge, “Yo, Paohubo!” 

8Siga I saolo chiubo paniu akhu maniuboga, I hai Amalek mai-e, chiujiu paokak 
khai-e. 

9Siga paniu din-e, “Haiga wangjiu atu kamshat milo! I ajam masa mide, I shaira 
kum mide.” 

10Sichiujiu Iniu wangjiu patu kamshat mide, pase kaokiugap chiusai, pah 
shaisiak mirabo-e chiubo Iniu si-e. Sijengniu papee gasu Iniu pagu chawang 
pirun khatdi pa-npom gasu patahse luaklujiu nakhuga phungwang kinbo-e, 
chaibo yo.” 

11David niu pachun sajiu pafai-pani phet sude, pamaidungdi sichiujiu kamsude. 

12Chari aphenbo gasu Saul nai Jonathan khatdi RAPIU mai thiubo Israel mai 
kakeng khatu gimibo jengniu paliu chun sa-achungjiu chawan tangbo, kalum 
risude. 

13Pakhuga chakhum paowangbo chabonmai khugase David niu maniu-e, “Nang 
degasu wangbo mailo?” Paniu paokakge, “Ira Amalek mai-e, chiudi nagu kadihga 
lungbam mai-e.” 

14David niu pakhuga maniu-e. “RAPIU niu kadakhai mibo chawangtu dechiujiu 
nangniu kamshat hulu jiulo? 

15Sichiujiu David niu pamai khattu kulujiu din-e, “Patu kamshat milo!” Siga 
sibopiu siniu Amalek maipiu situ kamshat mide, 

16Sichiujiu David niu Amalek maipiu khuga din-e, “Haise naronna nariga 
phungwangbo-e. RAPIU niu kadakhaibo wang situ nangniu kamshat mibo-e 
chiujiu nangniu dinbo gasu naronna natu ladjan thiumibo-e.” 

David Niu Saul Nai Jonathan Tu Huibo 
17David niu Saul nai Jonathan tu huijiu haibo luise thiusude, 

18khatdi Judah maitu katikhaira chamtan pikhai-e. (Haise Jashar gu ariakkhuang 
ga raokhai bamme). 

19“Israel maigu maluong gase aliugu jupaodung shai mide! Huthubo aliugu 
riphendungse kaomide! 

20Haise Gath ga maksai Ashkelon npuiga pisikhai tulo. Philistine maipuidungtu 
pijiu chunwi khai tulo; nkengmai nahpuidungtu pijiu chunwi khai tulo. 

21“Gilboa luongga tingdui maksai kajikdui pikiu khai tulo; haibo luzamse pijiu 
tingtheng kathaidih pi thiumilo! Palamra kahubo piugu chageese siga kaomide; 
Saul gu chageese wasa manuk khai tamide. 

22Jonathan gu tavaipi sira shaisuibo-e, Saul hengse lungsabo jaomak jingbo-e, 
tan-hubo mikremai situ bikao kiu mibo-e. 

23“Saul nai Jonathan hai maisuang habo khat-khat tu kungbo-e; shaidi-ringdi 
khat nakha-e; lengreng suang majatle, khatdi ndongqui suang tan-e. 

24“Israel maipuidung yo, Saul jengniu achung lulo! Paniu naliutu kalekwibo, 
hengmarenbo fainise pipiu khaibo-e, khatdi kachia tiu-tah siniu naliutu karu 
khaibo-e. 

25Kahubo riphendungse kaomide, chari gase paliutu kamshat mide. Jonathan 
sidi sibo luongga shaikhai mide. 

26“Singna Jonathan yo, najengniu I dejiukha chunsalo; dejiukha nangniu atu 
kungkhai migulo! Nangniu atu lungsabose dejiukha maisuang hagulo, sise 
maipuigu lungsiat suang mon-e. 

27“Kahubo riphendungse kaomide, paliu heng-ngiuse phut mide sise pageng 
hamide.” 

2 Samuel 2 

David Tu Judah Mai Wang Pithiu Khaibo 

1Haibo sai, David niu RAPIU khuga maniu-e, “Iniu tadlujiu Judah maigu namdi 
khattu thinman surama?” RAPIU niu paokakge, “yo.” David niu maniu-e, 
“Dekambo namdi siralo?” RAPIU niu paokakge, “Hebron namdi si-e.” 

2Sijengniu David niu panao kania, Jezreel maipui Ahinoam nai Carmel maipui, 
Nabal nao Abigail tu maluong lujiu Hebron lam tadsu mide. 

3Paniu pamaidung khatdi paliu kikhun tudi puiwang Hebron namdi mungga 
lungkhai sude. 

4Sigasu Judah maidung Hebron ga wangjiu David tu chawang leng wasa tai 
khaide. Gilead ga Jabesh mainiu Saul tu baikhai mide chiubo David niu chiulujiu, 

5paniu haichiu khangsiamai khuga chalad din kalen khaide: “Naliuniu naliu 
wangtu chakhuang thiujiu baikhai mibo jengniu, RAPIU niu naliutu thoikhai bilo. 

6Sichiujiu RAPIU niu naliutu lungsa khaijiu maluong khaibo thiumilo. Naliu 
ngamkam jengniu Iniudi naliutu akhi mawikhai bine. 

7Tan-hujiu bamlo! Naliu wangpiu Saul sira shai mide, sichiujiu Judah mai siniu 
atu paliu wang leng chiujiu wasa manuk khai bide.” 

Ishbosheth Tu Israel Mai Wang Pithiu Khaibo 
8Saul gu chari-chaibo, Ner nahpiu Abner niu Saul nahpiu Ishbosheth panai 
Jordan hugen, Mahanaim lam pakkhai mide. 

9Siga Abner niu Ishbosheth tu pijiu Gilead, Asher, Jezreel, Ephraim khatdi 
Benjamin luongriang hina wang thiukhaide, sichiujiu pachangsiakra Israel 
mathiu riga pijiu mawang khaide. 

10Paniu Israel mai wang thiuboga pah takum atai tang mide. Sichiujiu pah takum 
nia mawang khaide. Chiudi Judah maira David hangga bambo-e, 

11sichiujiu paniu Hebron gasu Judah dihtu takum chinnia-paphan mawang 
khaide. 

Israel Mai Nai Judah Mai Chari Thiubo 
12Abner khatdi Ishbosheth gu chakampaodung, Mahanaim gasu Gibeon namdi 
lam tadlujiu, 

13Zeruiah kubo puiniu lungbo Joab khatdi David gu chakampaodungtu ajai gasu 
adao lujiu, phom khatniu ajai-gen khatlam, phom khatniu pajai khatlam ntao 
sude. 

14Abner niu Joab khuga din-e, “Aliuniu akhangmai khangsiatu kadapad lujiu 
chaheng-changiu karenbo khat kamkhe.” Joab niu paokakge, “Wi ye, kamkhe.” 

15Sijengniu Ishbosheth lam liangmai, Benjamin mai phiu gasu khang kariu-je-
niakiu niu, David lam liangmai khang kariuje-je-niakiutu pijiu aphen khaide. 

16Paliu mai hinase chaheng khat-khat thin lujiu, khat-khat lepga paheng-heng 
chukhaijiu khang makai-je-madaikiuse shaikam mide. Sichiujiu sibo bam situ 
“Chaheng-luzam” chiujiu kumide. 

17Sigasu chari kasabose padjiu Abner nai Israel maitu David mainiu ngamlude. 

18Siga Zeruiah nahpiu khang-sum, Joab, Abishai khatdi Asahel paliu jao-e. Asahel 
haira tathan kumjiu paktanbo mai-e, 

19paniu Abner sailam hasude. 

20Abner niu sailam mariwang phuilujiu din-e, “Asahel yo, haise nangma?” Paniu 
paokakge, “Yo.” 

21Abner niu din-e, “Atu hatalo. Asailam charimai khat wangkinne, patu halujiu 
pagu kabam hina sutlulo.” Chiudi Asahel niu hasao makjiu hasude. 

22Abner niu dinlan-e, “Atu hata sulo! Iniu dechiu nachi Joab tu zudao ralo?” 

23Chiudi Asahel niu hata makge, siga Abner niu sailam pangiuse phenpadjiu, 
pawon gasu pangum phen taronsuan mide. Siga Asahel se kadihga kaokiu mide, 
siga mai hina wangjiu patu phui karen-e. 

24Chiudi Joab nai Abishai niu Abner tu halan sude, sichiujiu nchunse paliuniu 
Gideon gu ramjing puidiga, Giah gu tingbang lam, Ammah luong gase wangtang 
mide. 

25Benjamin kiphiu gasu maidung siniu Abner tu wang aruong lujiu maluong-phi 
gase chapkhom bamme. 

26Siga Abner niu Joab tu kujiu din-e, “Aliu haichiu tingtheng chari thiujiu bam 
rama? Pakanam lamra wadi padmakjiu kakhabo ronna mine chiubo nang simak 
jiuma? Aliu hai kadih khat mai-e. Namaidungniu aliutu hata miraleng 
dethengkha nangniu chamtan pimakjiu bamralo?” 

27Joab niu paokakge, “Ringjiu bambo Tingwang zan gasu Iniu siangjiu dinbo-e, 
nangniu haichiu dinmak sai nsuannai nsuan tangbo pijiu amaidungtu habam 
rabo-e,” 

28Sigasu Joab niu Israel maitu hata mira madan thiujiu make mudkhaiboga 
charise saomide. 

29Abner nai pamaidung siniu Jordan Ramjengse nchun tadsang sude; sichiu 
paliuniu Jordan Giuse kenlujiu pasaibo nai nsuan tangbo tadjiu, Mahanaim gase 
wangtang mide. 

30Joab niu hata mibo sai, paniu pamaitu khomwang maduiboga Asahel tu 
sikhaijiu khang kariu-je-chakiutu daolu makge. 

31David mainiu Benjamin kiphiu gasu Abner mai 360 tu kamshat mide. 

32Joab nai pamaidung siniu Asahel phawse phungwang pakikhunmai rawbam 
Bethlehem ga baikhai mide. Sichiujiu paliu nchun tadsangjiu nsuan kalu Hebron 
ga wangtang mide. 

2 Samuel 3 

1Saul kykhunmaitu nkhabo riphendung nai David tu nkhabo riphendung siniu 
pating thengjiu charithiu khang sude. Siga David niu tanbi-bi khangsude chiudi 
patu atungbo maira sonbi-bi kiumide. 

David Nahdung 
2Pahangga raokhaibo khang charuk hai David niu Hebron gasu lungbo-e, 
tingthubo siniu, Jezreel maipui Ahinoam niu lungbo Amnon; 

3Carmel maipui, Nabal gu kamipui, Abigail niu lungbo Khileab; Gashur mai wang 
Talmai nahpui Maacah niu lungbo Absalom; 

4Haggith niu lungbo Adonijah; Abital niu lungbo Shephatiah; 

5khatdi Eglah niu lungbo Ithream paliu-e. Paliu mathiu haitu Hebron gasu 
lungbo-e. 

David Khulam Abner Wangmibo 
6Sichiujiu Saul gu riphenmai nai David gu riphendung charithiu khangboga, Saul 
saisuimai ruangga Abner hai tanbi-bi khangsude. 

7Naikhatra Saul nahpiu Ishbosheth niu, Saul nao, Aiah nahpui Rizpah tu Abner 
niu maluangji-e chiujiu madamkhai sude. 

8Haisiniu Abner lung kampom masakha mide, sichiujiu paniu din-e, “Iniu Saul tu 
jonmi sune chiu nangniu maning jiuma? Iniu Judah maitu machasiak bamme 
chiujiu nangniu maning jiuma? Raithubo tingmik gasu Iniu napiu Saul tu, 
pasingna maitu khatdi pakamaitu akhi-machajiu bambo-e, khatdi David niu natu 
ngammi rabo gasu Iniu gukhai mibo-e; chiudi thainai nangniu atu maipui khat 
lamga kamaobo madam khai jiuma? 

9-10Saul khatdi pakai-kik khugasu chawang kadihse lupad lujiu David tu pijiu 
Israel mai nai Judah mai wang thiukhaijiu, pake khat lamsu pake khatlam tangbo 
David tu pi mawang khaine chiujiu RAPIU niu ladriat thiukhai mibo-e. Tuhoira 
haise Iniu piwangtang maksai Tingwang niu atu kakhiushat misulo!” 

11Ishbosheth niu Abner tu pingju mibo jengniu wakhat laddi paniu dinkhai 
makge. 

12Hebron ga bambo David khuga Abner niu chakhum paomai langkhaijiu din-e, 
“Haibo kadih haitu saoniu mawang ralo? Akhuga ladsiang thiukhailo, chiusai 
Iniu nalam liangjiu Israel mai mathiutu pijiu nagu pumtan hangga pilung khai 
bine.” 

13David niu paokakge, “Wide! Iniu pathak khat gasu ladsiang thiukhai bine: 
nangniu atu adaora wangboga Saul nahpui Michal tu akhuga puiwang rabo-e.” 

14David niu Ishbosheth khugadi chakhumpaomai langkhaijiu din-e, “Iniu 
Philistine mai, chamai kai legi pijiu magiangra liulubo anao Michal situ pilan 
sulo.” 

15Sijengniu Ishbosheth niu pakina, Laish nahpiu Paltiel khugasu patu sutlude. 

16Patiel niu kapjiu-kapjiu Bahurim namdi tangbo hatad sude. Chiudi Abner niu 
“Nakylam malan sulo” chiu dinkhaiboga pah malan mide. 

17Abner niu Israel maigu jupaodung khuga tadlujiu paliu khuga dinsude, “Pating 
kathengkha naliuniu David tu pijiu naliu wang thiukhai nibo-e. 

18Tuhoi hai naliuleng pawande. RAPIU niu haichiu dinkhai mibose maningtao 
lulo, Iniu avangpiu David tu thin lujiu, Philistine mai khugasu khatdi katam 
tambo mikremai khugasu Israel maitu kalan khaibi rabo-e’” 

19Abner niu Benjamin kiphiu mai khugadi dinlujiu, Hebron lam tadlujiu 
Benjamin kiphiu mai nai Israel mainiu suikhaibo chamse David khuga 
dinkhaide. 

20Abner niu chamai makaitu maluang lujiu David khuga, Hebron ga wangbo 
tingga, David niu paliutu pitiu mawi khaide. 

21Abner niu David khuga din-e, “Tuhoira Iniu tadlujiu Israel mai mathiutu 
pakendibopiu hangga pijiu lungkhai bine. Paliuniu natu paliu wang leng 
lukhaine, sichiujiu nangniu masenbose paliuniu nakhuga pikhaijiu kadih 
pakhiangna nangniu mawang rabo-e.” David niu Abner tu wadi manang makra 
David niu chamsiang kamkhai lujiu pah npuilam langkhai mide. 

Abner Tu Kamshat Mibo 
22Pasai Joab nai David gu chakampaodungniu wa sungtadjiu kengkha maigu 
sungwangde. Sibo tingga Abner hai Hebron ga David tu maluong bammakniu-e, 
palamra David niu patu manang makra ladriat khat thiukhai lujiu langkhai mibo-
e. 

23Joab niu pamaidungtu puilu wangboga, Abner hai Chawang David khuga 
wangjiu patu manang makra ladriat khaijiu tadmide chiubo cham pakhuga 
paokhaide. 

24Siga Joab niu chawang khuga tadlujiu haichiu din-e, “Nangniu degu kammi 
jiulo? Abner nakhuga wangbo-e—dekamjiu nangniu patu sichiu phutkhai 
mijiulo? 

25Paniu haiga natu sonra wangbo-e, nangniu kambo hina, tadkhaibo hina phuira 
wangbo-e, sise nangniu simasanjiu bambo-e!” 

26David tu phutkhai lubo sai, Joab niu Abner khuga ladlangtadmai langkhaijiu, 
paliuniu patu Sirah gu ajai gasu puiwang-e, chiudi haibo lamga David niu 
wakhatdi silu makge. 

27Abner niu Hebron ga wangbo tingga, Joab niu patu mahinjiu npao mali khaira 
kumjiu rengmun munglam kupad lujiu pawonpuiga chaheng jumkhaijiu 
kamshat mide. Haichiujiu paniu Joab singna Asahel tu kamshat mibo jengniu 
Abner tu kamshat mide. 

28David niu sibo chamse chiuluboga, paniu din-e, “Iniu khatdi amaidungniu 
Abner tu kamshat mibo lamga wadi simakge chiubo hai RAPIU niu sibamme. 

29Haibogu sajaise Joab nai pakikhunmai riga wangbo thiumilo. Chaken machang 
pakikhunmai ga ngena kiubo, maksai nphenbo, maksai npuimai ngam ronna 
kambo, maksai chari gasu gibo maksai katiu tiutang lulakbo pipadbo thiumilo!” 

30Sichiujiu Joab nai pasingna Abishai niu pasingna Asahel tu Gibeon ga chari 
thiuboga kamshat mibo khumse Abner tu gijiu pakhum lumibo-e. 

Abner Tu Nphumbo 
31Sigasu David niu Joab khatdi pamaidungtu paliu faini phetjiu maliufai benlujiu, 
Abner tu kiuhuira chamtan pikhaide. Sichiujiu kashai baiboga, Chawang David 
papumsiak tating saiga tadle. 

32Abner tu Hebron ga baikhaide, siga chawangse pakhuan padjiu kap marung-e, 
khatdi pamaidungdi sichiujiu kap kamna-e. 

33David niu Abner tu kiuhuibo lui haichiu thiu-e: “Dekamjiu Abner niu 
kapangmai kumjiu shaimi gulo? 

34Paphi pabense ratmi makge, patu hai kamao maitu kamshat mibo kum 
kamshat mibo-e!” Sichiujiu maidungse pajengniu kap lande. 

35Maidungniu David tu pijiu watiu khaira marinpuiting hiamjing-e, chiudi paniu 
ladtan thiujiu chamriat thiu-e, “Naimik ngut kamakga Iniu wa tiusai, Tingwang 
niu atu kakhiu shatmi sulo!” 

36Paliuniu haise silujiu paliu lung kimmide. Pachang siakjiu, chawangniu kambo 
hinase maidung lungchunse kimme. 

37Abner tu kamshatboga hai chawang wadi jaomakge chiubo David maidi, Israel 
maidi mathiu simide. 

38Chawangniu pagu chakampaodung khuga din-e, “Thainai hai Israel maigu 
kadibo jupao khat shai mide chiubo naliu simak jiuma? 

39Atu hai Tingwang niu kadakhaibo chawang thiubam tadi, thainaira I sonkiu 
mibo-e. Zeruiah nahmaidung hai aleng saju-e. Pamao bam maidung 
situ RAPIU niu sajai pimi sulo!” 



557 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

2 Samuel 4 

Ishbosheth Tu Kamshat Mibo 
1Saul nahpiu Ishbosheth niu Abner tu Hebron ga kamshat mibo khuanse 
chiuboga pingmide, khatdi Israel mai hina manangkam mide. 

2Benjamin kiphiu, Beeroth gasu maigu sungtiu kinmai jupao khangnia bamme, 
Rimmon nah Baanah nai Rechab kubo Ishbosheth gu chakampao khangnia 
bamme. (Beeroth haitu Benjamin kiphiu leng lukhai mibo-e. 

3Paliu hai nda paphibang gasu Gittaim lam pakkhai mibo-e, sichiujiu siga 
lungbam mibo-e). 

4 Saul gu katambo kaikik siniu Jonathan nahpiu Mephibosheth si-e, pahai Saul 
nai Jonathan tu kamshat mibo tingga takum mangiu ronna kha-e. Panaitu 
kamshat mibo khuanse Jezreel namdi gasu chiuwangboga, patu alubopui siniu 
patu ponlujiu paksude; chiudi pase kalangju mibo jengniu, patu ponlikjiu 
ntiakkiu pa-ngen kamtang mibo-e. 

5Rachab nai Baanah niu Ishbosheth kylam tadjiu, siga niending tingga, paniu 
jimathak bambo tingga mengtangde. 

6Kamun khuanbo puise tasiu kachang bambo gasu nguiniu mijiu jijing mide, siga 
Rechab nai Baanah se kalunglam ngutmide. 

7Panai kalung lam, Ishbosheth ji kichen-ga ngutboga, pahai jijing bamniujiu patu 
kamshat mide. Sichiujiu panainiu papee danglujiu ponlu, Jordan Ramjeng gase 
nchun tadsang-e. 

8Panainiu sibo peese Hebron ga ponwang Chawang David khuga kalen thiujiu 
pikhaijiu din-e, “Haise natu kamshatra kambo namikre Saul nahpiu Ishbosheth 
peesi-e. Thainai hai RAPIU niu Nakendibo situ Saul nai pakai-pakik riga chakhum 
ruira suikhai bibode.” 

9David niu panaitu paokakjiu din-e, “Kapingbo hinagasu atu gukhaibo, 
ringbambo RAPIU zan gasu Iniu siangbo-e! 

10Ziklag gasu mai khatniu, pah kawicham phungwang kinne chiu maningbo, Saul 
shit lamga, akhuga paowang-e. Siga Iniu patu minlujiu kamshat mibo-e. sise 
paniu kawicham phungwangbo phijeng leng Iniu patu pikhai mibo-e! 

11Sichiusai pakhui-pamao habo pakyga jip bambo maitu kamshat mibo, 
kasamaileng sira dejiukha sa-nkiu ralo! Patu kamshat mibo sung, tuhoi Iniu 
nanai riga chakhum lura mide khatdi kadihpiri gasu nanaitu kam maha mirabo-
e!” 

12David niu chamtan piboga, pagu riphendungniu Rechab nai Baanah tu 
kamshat mide, sichiujiu panai-phi panai-ben danlujiu, Hebron gu ajai munggase 

jumaseng khaide. Paliuniu Ishbosheth peese ponwang Hebron ga, Abner rawga 
nphumkhai mide. 

2 Samuel 5 

David Niu Israel Mai Nai Judah Mai Wang Thiubo 
(1 Char 11.1-9; 14.1-7) 

1Sichiujiu Israel mai kiphiu hina, Hebron ga, David khuga wanglujiu din-e, “Aliu 
hai nazai nai natia-e. 

2Karaiga, Saul niu aliugu chawang thiubambo gadi, nangniu Israel maitu 
maluonglujiu chari thiubam niu-e, sichiujiu RAPIU niu natu pijiu maidungtu 
jukhaijiu khatdi paliugu mawangpao thiurabo-e chiujiu ladriat khai mibo-e.” 

3Sichiujiu Israel maigu jupao hina Hebron ga, Chawang David khuga wangde. 
Paniu paliutu masanbo npao thiulujiu, paliuniu patu wasa manuk khaijiu, pah 
Israel mai wang thiumide. 

4Paniu chawang thiusubo tingga, David takum samriu ronna kha-e, sichiu paniu 
takum atai mawang khai-e. 

5Paniu Judah mai riga, Hebron ga takum chinnia paphan khatdi Jerusalem ga 
Israel mai nai Judah mai riga takum samriu-je-sumkiu mawang khaide. 

6 Chawang David nai pamaidungniu Jerusalem tu chari thiurabo wanse 
wangtang mide. David niu wakamdi sibo namdi situ ngamlu lakge chiu 
maningjiu, siga lungbammai Jebush mainiu pakhuga din-e, “Nangniu haiga 
wakam kamdi ngutlu lakge, pamik tiadmai nai paphi paben tangmai niudi natura 
hathon lubui-e.” 

7(Chiudi David niu paliugu Zion gu charirengse sutlude, sigasu haisitu “David 
namdi chiujiu simide.”) 

8Sibo nai David niu pamaidung khuga din-e, “Iniu Jebus maitu kamarengbo 
kumgapjiu naliu ruanggadi mai bamma? Sichiusai tadui npui suikhang, siga 
bambo pamik tiatbo nai paphi paben tangmai situ kamshat milo.” (Sijengniu 
haichiujiu dinbo bamme, “Pamik tiadmai nai paphi paben tangmai 
siniu RAPIU kyga ngutlu lakge.”) 

9Charireng situ sutlubo sai, David siga lungmide khatdi sibo zanse “David gu 
Namdi” chiujiu mathak khai-e. Maluong phi gasu tingbang lamsu taniang 
lakhangjiu namdi situ paniu thiu magui khaide. 

10Pahai pawan machang tankhang bi-bi sude, palamra 
Ngamkamkambo RAPIU Tingwang niu patu maluangjiu bamme. 

11Tyre wangpiu Hiram niu David khuga chali-chala thiura chamai langkhai-e, 
sichiujiu paniu singchong sing nai tasingsiam kasimai khatdi ruilubo tatu siniu 
chawangkining thiura paleng pikhai bide. 

12Sichiujiu pamai Israel maidung jenggasu RAPIU niu patu pijiu chawang 
thiukhaide, khatdi pawangkining dihse pijiu lungwi khaide chiubo David niu 
maningtao lude. 

13Hebron gasu wang Jerusalem ga lunglubo sai, David niu panao khatdi 
parammailiupui lusanjiu panahpiu panahpui kengjiu lunglande. 

14Pahangga raokhaibo nahdung hai Jerusalem gasu paleng lungkhaibo-e: 
Shammua, Shobab, Nathan, Solomon, 

15Ibhar, Elishua, Nepheg, Japhia, 

16Elishama, Eliada khatdi Eliphelet paliu-e. 

Philistine Maitu Chari Ngambo 
(1 Char 14.8-17) 

17David haitu Israel mai wang pithiu mide chiubo hai Philistine maidung khuga 
dinkhaiboga, patu minra paliu rimai tadsude. David niu haise chiuluboga paniu 
charireng khatga tadkiude. 

18Philistine mai siniu Rephaim Ramjengga wanglujiu lungkham mide. 

19David niu RAPIU khuga maniu-e, “Iniu Philistine mai haitu charithiu rama? 
Nangniu atu pijiu charise ngamkhai rama?” RAPIU niu paokakge, “Yo, charithiu 
sulo. Iniu natu pijiu charise ngamkhaine!” 

20Sichiujiu David niu Baal Perazim ga tadlujiu Philistine maitu ngamlude. Paniu 
din-e, “RAPIU niu amikremaitu duidet kumjiu kampang khai bide.” Sijengniu sibo 
bam situ Baal Perazim chiu kumide. 

21Philistine mainiu pakbo tingga paliu ramengdungse saokhai diakge, sise David 
nai pamainiu khoilude. 

22Sigasu Philistine mainiu Rephaim Ramjengga malanwang siga lungkham 
lande. 

23David niu RAPIU khuga maniu lan-e, siga haichiu paokak khai-e, “Haigasu 
charithiu ngut tulo, chiudi tad magui wangjiu, pajai khat lamsu, nrenbang 
mungganiu charithiu ngutlo. 

24Singbang tonlamsu chaphipa khuan chiu dasai, chari thiu ngutlo, palamra 
Philistine maigu riphendung situ ngamlura Iniu naliu masuang tadngut raikhai 
bine.” 

25RAPIU niu chamtan pikhaibose David niu kamde, sichiujiu Philistine mai situ 
Geba gasu Gezer tangbo hathon mide. 

2 Samuel 6 

Ladriat Bungse Jerusalem Ga Phungwangbo 
(1 Char 13.1-14; 15.25—16.6,43) 

1David niu Israel mai ruanggasu withubo riphenmai sang samriutu kumadui 
lande, 

2sichiujiu Judah ga bambo Baalah lam pakan phungbo wakhaomeng riga 
pawangbam thiujiu bambo Ngamkambo RAPIU zan phungbo Tingwang gu 
Ladriat Bungse phungwang raleng paliutu puitadde. 

3Sise paliuniu maluong gen-ga bambo Abinadab ky gasu ponlujiu matom kari 
kasan khatga khaide. Abinadab napiu kania Uzzah nai Ahio niu sibo matom kari 
situ maluong tadkiu-e, 

4siga Ahio niu pamasuanglam tadrai kiu-e. 

5David nai Israel mai mathiuse paliulai padjiu RAPIU tu chakhuang thiubo thiujiu 
chalui thiujiu, chalen lenkinne. Paliuniu nthiam, tarabung, make, nchom, nking 
khatdi siamtoy thinkinne. 

6Nacon gu asaiphungga paliu wangtangboga matomchise paphi masuijiu Ladriat 
Bung situ thinmanra Uzzah niu paben henpadle. 

7Siga RAPIU Tingwang tu chakhuang thiumakbo jengniu patu kamshat mide. 
Uzzah se Ladriat Bung hiuga shaikhai mide. 

8Siniu sibo bam situ Perez Uzzah chiu kumide. RAPIU niu Uzzah tu palungpom 
gasu sajai pibo jengniu David palung amanta mide. 

9David niu RAPIU tu pingmibo jengniu din-e, “Tuhoira Iniu dechiujiu Ladriat 
Bung haitu lutad siralo?” 

10Sijengniu Jerusalem lam lutad makra paniu palung chapmide, sibosung, paniu 
npui kakilam kalilujiu Gath namdiga bambo Obed Edom kyga sise lutad mide. 

11Siga chahiu sum bamkhai-e, sijengniu RAPIU niu Obed Edom khatdi 
pakikhunmai maitu thoikhai bide. 

12Ladriat Bung jengniu Obed Edom kikhunmai mathiutu khatdi pagu mania 
hinatu thoikhai bide chiubo Chawang David niu chiulude; sijengniu Ladriat Bung 
situ Obed ky gasu Jerusalem lam changee kadibo khat kamlujiu paniu ponwang 
mide. 

13Ladriat Bungse pamaidungniu phiken charuk pontad lubo sai David niu 
paliutu khamlujiu paniu RAPIU khuga kabui khat nai matompoi pamai kawibo 
khat chara thiukhaijiu kadkhaide. 

14David niu pakhen-ga chafai tappoi ronna khek lujiu RAPIU tu chakhuang thiubo 
thiujiu palai padjiu chalen lensude. 

15Sichiujiu padi Israel mai mathiudi Ladriat Bung situ Jerusalem lam chunwi 
ringajiu khatdi make khuan jaojiu ponwangde. 

16Sichiujiu sibo Bung situ namdilam phung ngutbo tingga, Saul nahpui Michal 
niu kiran gasu phuipadboga Chawang David niu chalen lenjiu machao kinbo 
ngaoluboga paniu patu paningmak mide. 

17David niu thiukhaibo Mathenky bamgase paliuniu Wabung situ ponwang khai 
mide. Siga paniu charathiujiu wa kadkhaide. 

18Paniu charathiu loilubo sai, paniu maidungtu Ngamkambo RAPIU zan gasu 
thoikhaide, 

19sichiujiu paniu mathiuleng katiu-kasak jankhai bide Paniu Israel mai maipui, 
maipiu hinaleng taruak khuang khat-khat, chami karubo kang khat-khat, sigasu 
charasy-ki tam- tamna njankam khai bide. Sichiujiu mai hina paky-kylam wang 
mide. 

20Pasai, David niu pakikhunmaitu kanui khaira wangbo tingga, Michal niu patu 
adaora padle. Sichiujiu paniu din-e, “Thainai Israel mai wangpiuniu pazan 
kadibo kamkhai mide! Pagu chakampaodunggu kavangpuidung masuangga pah 
paronna kamengbo thak kamkhai mide!” 

21David niu paokakge, “Napiu sung khatdi pakikhunmai sung atu pamai Israel 
maigu jupaoleng kadakhai bibo RAPIU tu chakhuang thiubo thiujiu Iniu chalen 
lenbo-e. Sichiujiu RAPIU tu chakhuang thiubo thiujiu Iniu chalen lenjiu bamrabo-
e, 

22khatdi haisuong sajiu atu aronna Iniu kam mangam rabo-e. Nangniu atu wadi 
makjiu maning bamdi talakge, chiudi sibo puidung sira atu sisuang maning madi 
rabo-e!” 

23Sichiujiu Saul nahpui Michal niu wadaodi panah lung makge. 

2 Samuel 7 

David Leng Nathan Gu Champao 
(1 Char 17.1-15) 

1Chawang David tu RAPIU niu pagu mikremai hina khugasu gukhai bijiu, 
pawangkining kiningga wang lungbam mide. 

2Siga chawangniu phaimiukakung Nathan khuga din-e, “Singbom singniu thiubo 
aky haiga Ira lung bamme, chiudi Tingwang gu Ladriat Bung sira mathenkyga 
bamme!” 

3Nathan niu paokakge, “Nangniu maningbo saisuijiu kamlo, palamra RAPIU niu 
natu maluong bamme.” 

4Chiudi sibo nai nchun RAPIU niu Nathan khuga din-e, 

5“Tadlujiu avangpiu David khuga Iniu haichiu din-e chiulo, “Iniu lungrabo raky 
thiura hai nang makge. 

6Iniu Israel maitu Egypt dih gasu ranpad khaibo gasu tuhoi tangbo charaky 
lungga lung makge, chiudi mathenky lungga lungjiu nbinwang mibo-e. 

7Iniu Israel maitu maluong chabin tadkinbo lungga jupaodung khat tudi 
singbom singniu aleng charaky thiukhaira kadakhai makha-e.’ 

8“Sijengniu, Ngamkambo RAPIU Iniu pakhuga din-e chiujiu avangpiu David 
khuga dinbilo, ‘Nangniu luzamga milydung khuankinbo gasu, Iniu natu puilujiu 
amai Israel maigu mawangpao pithiu khai bibo-e. 

9Nangniu tadkhaibo bam hinaga Iniu natu maluong khaibide. Sichiujiu nangniu 
tadngutboga Iniu nagu mikremai hinatu ngam khaibide. Iniu natu kadihpiriga 
dithubo jupaose pithiu khai bine, 

10-11Amai Israel maidungniu lungra Iniu pabam kadakhai bijiu siga paliu lung 
bamme, siga paliutu wadaodi kam chariu khai lanlak mide. Paliuniu haibo 
kadihga ngutkhaibo gasu paliutu palung kasamaidung siniu atungsao makha-e, 
chiudi haise padlanlak mide. Iniu nagu mikremai hina khugasu jukhaira khatdi 
nakai nakikdung pikhaira ladriat thiukhaibo-e. 

12Nangniu shai dasai, khatdi napao-napehtu maluong nphumkhai miboga, Iniu 
nanahmai ruanggasu khang khattu chawang pithiu khaine. Khatdi 
pawangkining dihse Iniu pitankhai bine. 

13Paniu aleng charakyse thiukhai rabo-e, khatdi Iniu pakiphiutu tingthengjiu 
bamra kamkhai bine. 

14Iniu papiu thiune, khatdi paniu anah thiune. Paniu kamaoboga papiu khatniu 
panah khattu sajai pibo kumjiu, Iniu patu sajai pirabo-e. 

15Chiudi Saul tu Iniu lupad lujiu natu chawang pikhaibo kumjiu, pakhu gasu Iniu 
nthadlan lakge. 

16Nangniu tingthengjiu nakai-nakik bamrabo-e, khatdi Iniu nawangdih haitu 
tingtheng pikhai bine. Nakiphiu hai wadaodi halanlak mide.” 

17Tingwang niu pakhuga madukhaibo hina Nathan niu David khuga dinkhai 
bide. 

David Gu Thuonbo Rathoi 
(1 Char 17.16-27) 

18Sichiujiu Chawang David niu RAPIU bambo Mathenky gase tadlujiu kakheng 
thiusude, “Tanthubo RAPIU yo, nangniu kamkhai mibo haise Ira khatdi 
akikhunra buimakge. 

19Chiudi Tanthubo RAPIU yo, tuhoi nangniu sisuang nkiubo kamkhai bide; 
nangniu wangkin rabo akai-akikdung lengdi ladriat thiukhai bide, 
Tanthubo RAPIU yo, nangniu haise chamainatu lenkhai bibo-e! 

20Iniu nakhuga degu dinsuan ralo! Navang atu nangniu sibamme. 

21Haise kamkhaira nachun naning-e; nangniu kadibo pakhiangna kamkhaibo 
haise atu katikhai raleng-e. 

22Tanthubo RAPIU yo, nang hai dejiukha dilo! Nakumbo mai khatdi ha-e, nang 
naronna Tingwang-e chiubo aliuniu si-e. 

23Kavang thiubambo gasu rankhai lujiu namaisiak pithiu khaibo Israel mai 
kumbo kadihpiriga katambo jat wadi ha-e. Kadibo khatdi maisuang habo 
nangniu paliuleng kamkhaibo jengniu kadihpiri pakhiangnaga nakendise 
phuimide. Nangniu Egypt dih gasu khenrang pithiu khailujiu namaisiak pithiu 
khaibo maidungniu tadngutbo saisuijiu katambo jatdung khatdi paliu radungtu 
hathon khaibide. 

24Nangniu Israel maidungtu tingtheng leng namaisiak pithiu khaibi-e, 
khatdi RAPIU nangniu paliu Rawang thiukhai bi-e. 

25“Tuhoira RAPIU, Tingwang yo, nangniu alamga khatdi akai-akik lamga ladriat 
khaibose kumjiu pi wangtang khailo. 

26Nakense dirabo-e khatdi maidungniu tingthengjiu haichiu dinrabo-e, 
‘Ngamkambo RAPIU hai Israel mai Rawang-e.’ Sichiujiu tingthengjeng nangniu 
akiphiutu gukhai rabo-e. 

27Israel mai Rawang, Ngamkambo RAPIU yo! Iniu haibo rathoise khengra ahot 
padbo-e, palamra nangniu navangpiu akhuga haise madu khaibo-e khatdi akai-
akikdung situ pijiu chawang pithiu khaine chiujiu nangniu dinkhaibo-e. 

28“Tuhoira Tanthubo RAPIU yo, nangra Charawang si-e; nangra nagu 
ladriatdungtu pawan machang majaikhai bi-e, khatdi nangniu haibo maisuang 
habo ladriatse akhuga thiukhaibo-e. 

29Akai-akikdungtu thoikhaira Iniu nakhuga khengbo-e, sichiujiu paliuniu nagu 
nkhase tingthengjiu daobam raleng-e. Tanthubo RAPIU yo, nangniu haibo 
ladriatse thiukhaibo-e, sichiujiu tingthengjiu nagu thoidamse akai-akik riga 
pibam khailo.” 

2 Samuel 8 

David Riphenniu Chari Ngambo 
(1 Char 18.1-17) 

1Pakak khat saiga Chawang David niu Philistine maitu chari thiu lanjiu, paliutu 
ngamlude, khatdi paliu kadihse thinman kamlude. 

2Sibo sai paniu Moab maitu ngamlude. Paniu minlumai situ kadihga pi jikhai 
lujiu khangsum gasu khangniatu kamshat mide. Sichiujiu Moab maidungse 
pahangga lungjiu patu ramkha pi-e. 

3Sibo sai paniu Zobah dihga lungbo Syria mai wangpiu Rehob nahpiu Hadadezer 
tu Euphrate giuky munggasu ngamlan lude; pase pagu kadihtu thinmanra 
kambam niubo gasu-e. 

4David niu pagu chaqon tuangmai sang kariu-je-chinniakiu khatdi riphendung 
sang makaitu minlude. Paniu chaqon-kari kai khat leng chaqon masiak khailujiu 
kaki lamra pa-ngen kamtang kam mibo-e. 

5Damascus ga lungmai Syria mainiu Chawang Hadadezer tu nkhara 
langwangboga David niu aphenjiu chamai sang makai-je-niakiutu kamshat 
mide. 

6Sichiujiu paniu paliu kadihga riphenmai rijiky thiukhaijiu paliuse pahangga 
lungjiu ramkha pi-e. Pabam hinaga RAPIU niu David tu pijiu chari ngam khaide. 

7Hadadezer gu chakampaodungniu phungkinbo kachiagu chageedungse David 
niu sutlujiu Jerusalem ga phungwang mide. 

8Hadadezer niu mawangbo Betah nai Berothai gasu paniu tataagidi kengjiu 
daolude. 

9David niu Hadadezer gu riphendung pakhiangnatu ngamlude chiubo Hamath 
gu chawang Toi niu chiu lude. 

10Hadadezer niu Toi tu wajiukha charithiu khangmibo situ paniu ngamlubo 
jengniu pachun wijiu panah Joram tu Chawang David khuga langkhaijiu 
kamdaode chiubo lad kanui khai-e. Kachia, rangkang khatdi tataagi kumbo 
kalendung Joram niu David leng phungwang-e. 

11Chawang David niu ngamlubo jatdung khugasu phungwangbo kachia nai 
rangkang hina sidi kahumboga thinra kadkhaide. 

12Paniu ngamlubo maidung sira Edom, Moab, Amnon, Philistine khatdi Amalek 
sigasu Hadadezer khugasu paniu sutlubo hinasi-e. 

13 Paniu Matai Ramjeng gasu Edom mai sang kariu-je-tachattu kamshat lujiu 
wangbo gasu David zan tadbi-bi mide. 

14Edom ramlung pakhiangnaga paniu riphen maigu rijiky leng thiukhaijiu 
maidungse pahangga lung mide. RAPIU niu pabam hinaga David tu pijiu chari 
ngam khaide. 

15David niu Israel mai mathiutu mawang lujiu, pamai mathiutu majijiu khatdi 
wijiu kamkhai bamme chiubo paniu si-e. 

16Zeruiah nahpiu Joab niu riphenpao thiu-e, khatdi Ahilud nahpiu Jeboshaphat 
niu tachak khuangdungse phui-e. 

17Ahitub nahpiu Zadok nai Abiathar nahpiu Ahimelech niu singku thiu-e; 
Seraiah niu ladjanky gu raosuipiu thiu-e; 

18Jehoiada nahpiu Benaiah niu David tu akhemaigu papao thiu-e; khatdi David 
nahpiudung siniu singku thiu-e. 

2 Samuel 9 

David Nai Mephibosheth 
1 Naikhat David niu maniu-e, “Saul kikhunmai kamasiak mai bamma? Bamkha 
sai, Jonathan jengniu I patu lungsa khaine.” 

2Saul kikhun gasu kavang khangkhat, pazanniu Ziba kubo khat bamme, patuse 
David khulam tadra dinkhaide. Chawang niu maniu-e, “Nang hai Ziba sima?” 
“Yo,Paohubo degu pi kamkhai nilo,” chiujiu paniu paokakge. 

3Chawangniu pakhuga maniu-e, “Tingwang zan-ga Iniu ladriat thiukhai mibo 
saisuijiu patu lungsajiu akhi khaira, Saul kikhunmai kamasiak mai bam khama?” 
Ziba niu paokakge, Jonathan nahpiu khangkhat bamkha-e, para paphi 
tangmide.” 

4Chawang niu maniu-e “Pah dega bamlo?” Ziba niu paokakge, “Lodebar ga 
bambo Ammiel nahpiu Machir kyga bamme. 

5Sijengniu Chawang David niu patu kura langkhaide. 

6Saul tah khatdi Jonathan nahpiu Mephibosheth niu wangtangboga David tu 
chakhuang thiujiu pamaga makhum kiu-e. David niu din-e “Mephibosheth yo,” 
siga paniu paokakge, “Paohubo degu dinkhai nilo?” 

7David niu paokakge, “Pingtulo, napiu Jonathan jengniu, Iniu natu lungsa khai 
bine. Napao Saul gu kadih hina Iniu natu kalankhai bine, sichiujiu nangra pawan 
machang akuang-kaiga tiurabo-e.” 

8Mephibosheth niu makhumkiu lanlujiu din-e, “Paohubo yo, Ira tathi kashaibo 
khat sungdi tang makge! Dekamjiu nangniu atu haijiukha lungsa khai ralo?” 

9Chawang niu Saul vangpiu, Ziba tu kulujiu din-e, “Iniu nawangpiu Saul tah, 
Mephibosheth tu khatdi pakikhunmai gu kabam hina pikhai mide. 

10Nang khatdi nanahmai khatdi navangmai hinaniu nawangpiu Saul kikhunleng 
pakigu kadih tenjiu paliuleng katiu phungwang rabo-e. Chiudi papum siakra 
akuang-kaiga pawan machang agu kiriupiu thiujiu bamrabo-e.” (Ziba nahpiu 
khang kariu-je-mangiukiu khatdi pavang makai bambo-e). 

11Ziba niu paokakge, “Pakendibo piuniu chamtan pibo hina Iniu kamne.” 
Sichiujiu Mephibosheth niu chawang gu kuong-kaiga chawang nahdung 
khangkhat kumjiu tiu bamme. 

12Mephibosheth nahpiu akhang chabonmai pazan niu Mica kubo bamme. Ziba 
kikhunmai mathiuse Mephibosheth vang thiumide. 



566 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

13Sichiujiu paphi nialam tangbo Mephibosheth se Jerusalem ga chawang kuong-
kaiga tiujiu lungde. 

2 Samuel 10 

David Niu Amnon Mai Nai Syria Maitu Chari Ngambo 
(1 Char 19.1-19) 

1Pakak khat saiga Amnon mai Wangpiu Nahash shai mide, sichiujiu panahpiu 
Hanun niu chawang thiulande. 

2Chawang David niu din-e, “Papiu Nahash niu akhuga kamkhaibo kumjiu Iniu 
Hanun khuga chaka wibose lenkhaine.” Sijengniu pagu lungsiat champao hai 
David niu langkhaide. Paliuniu Amnon ga mengtangboga, 

3Amnon maigu jupaodungniu chawang khuga din-e, “David niu nahpiutu 
chakhuang thiubogu lungsiat cham paokhaira langkhaibo-e chiujiu nang maning 
jiuma? Sichiu makge! Namdi haitu kawi kasa phuira paniu chakhumpao 
langkhaibo-e, sichiujiu paniu aliutu ngamlu raleng-e!” 

4Hanun niu David gu chakampaodungtu minlujiu, paliu mun-giu jai khatlam 
gotmide, khatdi paliu nkhuang niaga paliu faise kakipthon lujiu phutkhai mide. 

5Chakylam malan wangra paliu mangamchang mangam mide. David niu degu 
padmilo chiubo lamga chiuluboga, paliu mun-giu puaklan makthen Jericho ga 
manaibam mira chalad din kanui khaide. 

6David tu paliu mikreleng kamkhai mide chiubo Amnon mainiu silujiu, paliuniu 
Bethrehob nai Zobah gasu Syria maigu riphen sang makaitu, Tob gasu chamai 
sang kariu-je-niakiu khatdi Maacah mai wangpiuniu chamai sang khat puilujiu 
wangra kukhai sude. 

7Haise David niu chiulujiu Joab tu riphen pakhiangnatu puilujiu aphenra 
langkhaide. 

8Amnon mainiu tadlujiu paliugu namdi Rabbah ga ngut rabo npui-npai gase 
paliu dangkham mide, khangsiamai, chiubora Tob mai nai Maacah mai khatdi 
Syria mai siniu kadih kamaruang lamse bam mide. 

9Mikremai siniu suanglam, sailam ha-ngutne chiubo Joab niu simide, siniu Israel 
maigu withubo riphendung situ paniu kadalujiu paliuniu Syria maitu 
muntuangbo gase bam mide. 

10Kamasiakbo kakimai situ paniu pasingna Abishai hangga khailujiu Amnon 
maitu muntuangbo gase khai mide. 

11Joab niu pakhuga din-e, “Syria mainiu atu ngamwang mide chiubo nang 
ngaosai wangjiu atu nkha khailo. Sichiujiu Amnon mainiu natu ngamwang mide 
chiusai, Iniu wangjiu natu nkha rabo-e. 



567 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

12Hululo khatdi tanlulo! Aliuniu aliu Rawang gu namdi jengniu khatdi aliumai 
jengniu aliulai padjiu aphen sukhe. Sichiujiu RAPIU maning pithiu khai sulo!” 

13Joab khatdi pamaidungniu chari thiujiu hangut sude, siga Syria mai paksude. 

14Syria mai pakmibo ngaoboga, Amnon maidi Abishai khugasu pakjiu namdilam 
pakkhai mide. Sigasu Joab niu Amnon maitu aphenbo gasu mariwang Jerusalem 
lam wangmide. 

15Israel mainiu paliutu ngam mide chiubo Syria mainiu siluboga paliugu 
charimai pakhiangnatu kumadui sude. 

16Euphrate Giukigu tingbanglam bambo Syria maitu Chawang Hadadezer niu 
kukhaide. Siga Zobah gu Chawang Hadadezer gu chari pi Helam khuga paliuniu 
Shobakh hanggasu wangde. 

17Haise David niu chiuluboga, paniu Israel mai riphendungtu khom madui lujiu, 
Jordan Giuki kenjiu, Syria mainiu paliu bam lulujiu patu aphen bambo Helam 
gase tadsude. 

18Charithiu sude, siga Israel mainiu Syria maigu riphendungtu hamalan mide. 
David nai pamaidungniu Syria maigu chaqon-kari tuangmai kai chinniatu khatdi 
chaqon tuangmai sang ataitu kamshat mide khatdi paliuniu mikremaigu charipi, 
Shobakh tu kam ajam khaijiu, pah charibam gasu shai mide. 

19Hadadezer hangga bambo chawangdungse paliutu Israel mainiu ngamlude 
chiubo siluboga, paliuniu paliu khuga kawi thiulujiu paliu hangga lungmide. 
Sigasu Syria mainiu Amnon maitu nkhara nping mide. 

2 Samuel 11 

David Nai Bathsheba 
1 Chawang niu chari thiura tadtadboga, sibo kumgu chakenting padsuboga, 
David niu Joab nai pagu chakampaodung khatdi Israel mai riphendungtu 
langkhaijiu, paliuniu Amnon maidungtu ngamlujiu Rabbah namditu sutlude. 
Chiudi David papum siakra Jerusalem ga bam mide. 

2Naikhat paniu jiplujiu rakpadbo tingga pawangky riga khangde. Siga paniu tad 
magui bamga maipui khat pakyga tadui nkhiu bambo ngaolude. Pahai pazu 
palun wichang wi-e. 

3Pase saolo chiubo chakhumpao langkhaiboga, pahai Eliam nahpui khatdi Hittit 
maipiu Uriah nao, Bathsheba si-e chiubo silude. 

4David niu sibo puitu puiwangra chakhumpaomai langkhaijiu, paliuniu patu 
puiwangde siga paniu nphiuji khai mide. (Pahai sibo wan-ga khaophun rathakse 
kamloigap bamkha-e). Sichiujiu pase pakylam wang mide. 

5Pasai pahai papum rip mide chiubo silujiu David khuga paokhaira chakhumpao 
langkhaide. 

6David niu Joab khuga chalad din kalen khai-e. “Hittit maipiu Uriah tu akhuga 
langwanglo.” Siga Joab niu patu David khuga langwangde. 

7Uriah niu wangboga Joab nai riphendungse wibamma khatdi dechiujiu 
charithiu bamlo chiubo pakhuga maniu sude. 

8Sibosai paniu Uriah khuga din-e, “Chakylam tadlujiu pakak khatleng mathak 
lulo.” Uriah tadmide siga David niu pakikhunmai leng kalen pi khai-e. 

9Chiudi Uriah niu pakylam wangmakjiu rengmun ga chawangkining chawangtu 
akhemai khuga jibam mide. 

10Uriah pakylam wangmakge chiubo David niu chiuluboga, paniu pakhuga 
maniu-e, “Chakyga wangta matheng mibosai wanglujiu, dekamjiu nangniu 
nakyga wangmak jiulo?” 

11Uriah niu paokakge, “Israel mai nai Judah mainiu charithiubo bamga bamme, 
siga Ladriat Bungse paliu khuga bamme; agu jupao Joab nai pagu 
chakampaodungniu manam hangga rijiky thiulu bambo-e. Sichiusai, dechiujiu 
Iniu chakyga wanglujiu tiulu, saklu khatdi anaotu maluong jisu ralo? Haichiujiu 
masanboga Iniu sikumbo ngamse wadaodi kamlakge chiujiu siangmibo-e!” 

12Siga David niu din-e, “Sichiusai thainaira haiga bamlo, nsuannai natu langkhai 
bine.” Sichiujiu Uriah niu sibo nai khatdi pasaibo naise Jerusalem ga manai khai 
mide. 

13David niu patu tektiu kujiu siga pah jaw sak maniu mide. Chiudi sibo nai 
nchundi Uriah niu pakylam tadmakge; sibosung paniu pafai benlujiu 
chawangkininggu akhemai kichen-ga jilan mide. 

14Pasaibo nai David niu Joab khuga chamlen khat raolujiu Uriah tu langkhaide. 

15Paniu haichiujiu raokhai-e; “Chari tanthubo bamgase raibo baoga Uriah tu 
khailujiu, sailam nkhin milo, sichiu patu pi kamshat milo.” 

16Sichiujiu Joab niu namdi khattu sutra kambambo bamkhat, mikremainiu 
tanbambo bamkhatga, paniu kasibo bamga Uriah tu langkhai mide. 

17Namdi gasu mikremaigu riphendung padjiu Joab rimaitu aphen sude, siga 
David gu chakampaodung khangsiatu khatdi Uriah tu kamshat mide. 

18Sibo sai Joab niu charithiubo lamga David khuga din kalen khai-e. 

19Sichiujiu paniu ladlangtadbo piu khugase katikhai-e, “Charithiubo lamga 
nangniu chawang khuga paokhai kamlubo sai, 

20palung pomjiu paniu nakhuga maniubo sui-e, “Dekamjiu naliuniu namdi 
mungga siak wanglu aphenjiulo? Paliuniu singbeng gasu tavaipi ketpad rabo-e 
chiubo naliu simak jiuma? 

21Gideon nahpiu Abimelech tu dechiujiu kamshat mijiulo chiubo naliu 
maningtao mak jiuma? Thebes gasu maipui khatniu tasiu niakbo tukang 
taliangkiu patu kamshat mibo-e. Sichiusai, dekamjiu naliuniu singbeng mungga 
sibona-najiu wangjiulo?’ Haichiujiu chawangniu nakhuga maniusai nangniu 
pakhuga dinlo, “Nagu chakampao Uriah tudi kamshat mide.’” 

22Sichiujiu ladlangtadbo piu siniu tadlujiu, Joab niu pakhuga chamtan pikhaibo 
kumjiu David khuga paokhaide. 

23Paniu din-e, “Aliugu mikremai siniu aliusuang tanbijiu namdi gasu padlujiu 
aliutu manamjiuga aphen sude, chiudi aliuniu paliutu namdigu rengmun tangbo 
hangut sude. 

24Siga paliuniu singbeng gasu tavaipi aliutu ketpadjiu chawanggu 
chakampaodung khangsiatu gimide; nagu chakampao Uriah tudi gimide.” 

25David niu chakhumpao khugase din-e, “Joab tu kachu khai bilo, khatdi pachun 
samakra pakhuga dinbilo, palamra chari thiubo gase sao shairalo chiubo 
naliuniu wadaodi dinsilu lakge. Sisuang tanjiu hangutra kamjiu namdi situ 
sutlura kamlo.” 

26Bathsheba niu pakinatu kamshat mide chiubo chiuluboga patu hui sude. 

27Patu huibo tiense loimiboga David niu patu chawangkiningga puiwang 
chawang nao thiujiu panah piumai khat lungde. Chiudi David niu kamkhai mibo 
jengniu RAPIU palung amanta mide. 

2 Samuel 12 

Nathan Gu Champao Khatdi David Niu Palung Libo 
1  RAPIU niu David khuga phaimiukakung Nathan tu langkhaide. Nathan niu 
pakhuga tadlujiu haichiu din-e, “Namdak khatga maipiu khangnia lung bamme; 
khangkhat piuse kalek wi-e, khangkhatse kalek sa-e. 

2Kalek wibo piuse khaorui khaona khatdi mily kengkha bamme. 

3Kalek sabo piu sira paniu liuwangbo milypoi khatnakha ronna bamme. Paniu 
sisetu akhijiu, sise panah maidung panai lungkhang-e. Sisetu paniu pakuangtek 
pijiu khatdi papiang gasu pisakjiu, pahingpomga ponjiu bambo-e. Sibo milypoise 
panahpui kumgapjiu paniu marui bambo-e. 

4Naikhatra kalek wibopiu kygase sangmai khat nbin wang-e. Kalek wibopiu 
siniu pagu khaorui ruanggasu khat kamshat lujiu paleng katiu pikhaira maja 
mide; sibosung paniu kaleksabo piugu milypoise ponlujiu pagiangpiu leng 
langkhai mide.” 

5Kalekwibo piu situ palung pomjiu David niu din-e, “Ringbambo RAPIU zan gasu 
Iniu siangjiu dinbo-e, sichiu kambo piuse shaibui siakge! 

6Haikumbo pathak kasabo ngam paniu kammibo donniu paniu lumibo dam 
madai paniu majon rabo-e.” 

7“Sibo piuse nang-e,” chiujiu Nathan niu David khuga din-e, “Israel mai 
Rawang, RAPIU niu haichiujiu din-e, ‘Iniu natu Saul khugasu rankhai lujiu Israel 
mai wang pithiu khaibo-e. 

8Iniu naleng pawangdih khatdi panaodungtu pikhaibo-e; Iniu natu Israel mai nai 
Judah mai wang pithiu khaibo-e. Haise naleng buimaksai, haisuong nkiubo 
damnia Iniu naleng pikhai bine. 

9Sichiusai dekamjiu, agu chamtan majaimak jiulo? Dekamjiu kasabo ngam hai 
nangniu kammi jiulo? Nangniu Uriah tu chari gasu kamshat mibo-e, Patuse 
Amnon mainiu kamshat mibo-e. Sichiulujiu nangniu panaotu lulubo-e. 

10Tuhoira chaken machang, nakai-nakikmai kapingbo shitga shairabo-e, 
palamra nangniu alad piumakjiu Uriah naotu lulubo-e. 

11Nakikhun siak gasu, nakhuga kabuakbo phungwangra Iniu kamkhaine chiubo 
hai Iniu siangjiu dinbo-e. Iniu nanaodungtu nakhu gasu sutlujiu katambo mai 
khuga pikhaibo nang ngaosune; sichiujiu paniu paliutu n-nien lan-ga nphiujiu 
rabo-e 

12Nangniu mahinjiu nuan tenne, chiudi Israel mai mathiuniu haise ngaora Iniu 
n-nien lan-ga pipad khai rabo-e.” 

13David niu din-e. “RAPIU khuga I maomide,” Siga Nathan niu paokakge, 
“RAPIU niu natu kuak khai mide; nang shailakge. 

14Chiudi nangniu haise kammibo jengniu RAPIU palung pommide, siniu ngenase 
shaimi rabo-e.” 

15Sichiujiu Nathan pakylam wangmide. 

David Nahpiu Shaibo 

Uriah nao Bathsheba niu David leng lungwangbo ngena situ RAPIU niu pijiu mara 
matankhai sude. 

16Ngena situ pi wikhaira David niu Tingwang khuga khengsude. Paniu kalum 
rijiu, nchun machang pagu kichen-ga tadlujiu kadihga jijiu bamme. 

17Pagu chakampaodungniu pakhuga tadlujiu patu buangsu mira hiamme, chiudi 
suimakjiu paliutu wakhatdi maluong tiukhai makge. 

18N-nidkak khat saiga ngenase shaimide, siga David gu chakampaodungniu sibo 
chamse pakhuga paoping mide. Paliuniu din-e, “Ngenase ringbam khagadi 
aliuniu patu npaobo tingga David niu aliutu npaokak makge. Sichiusai, dechiujiu 

ngenase shaimide chiubo aliuniu pakhuga dinsu ralo? Paronna patu kam masa 
mibo sui-e!” 

19Paliuniu khat-khat khuga ladtum bambose David niu ngaoboga, ngenase 
shaimide chiubo paniu silude. Sijengniu paniu paliu khuga maniu-e “Ngenase 
shaimi jiuma?” Paliuniu paokakge, “Yo, pah shaimide.” 

20David niu kadih gasu buangsu lujiu nkhiu sude, papee tham tamai sude khatdi 
pafai-pani kali sude. Sibo sai paniu RAPIU kyga tadlujiu kahum sude. Paniu 
chawang kyga wanglu, katiu khenglujiu sise machapad kaji-kari tiunuong lude. 

21Pagu chakampaodungniu pakhuga din-e, “Haise aliuniu sitanglu makge. 
Ngenase ringbam khaga nang wadi tiu makge, chiudi pah shaimi gapboga nang 
sulujiu katiu tiu mide!” 

22David niu paokakge, “Yo, paniu ringbam khagara Iniu kalum rijiu kapbo-
e. RAPIU niu atu lungsa khaijiu ngenase ringlu suma chiu I maningbo-e. 

23Chiudi tuhoira pah shaimide, dekamjiu Iniu katiu makimjiu bamralo? Iniu 
ngena situ kam maring ngam jiuma? Paniu tadmibo bamgase Idi naikhatra 
tadrabo-e, chiudi para wadaodi akhuga malan wanglak mide.” 

Solomon Tu Manabo 
24Sibosai David niu panao Bathsheba tu hiamkhaide. Paniu patu nphiu jijiu paniu 
npiumainah khat lungkhaide. David niu patu Solomon chiujiu pazan mathak 
khai-e. RAPIU niu ngena situ lungsa-e. 

25Sichiujiu ngena zanse Jedidiah chiu kukhaira phaimiukakung Nathan tu 
chamtan pikhaide, palamra Rapiu niu patu lungsa-e. 

David Niu Rabbah Tu Sutlubo 
(1 Char 20.1-3) 

26Sibo wan gase Amnon maigu namdi dihsing Rabbah tu sutraleng Joab se 
matanjiu bamme. 

27Paniu David khuga chakhumpao langkhaijiu haichiu din-e, “Iniu Rabbah tu 
aphenjiu paliugu taduiduang sutlude. 

28Tuhoi narimaidungtu khom maduilujiu napum siakniu namdi situ aphen sulo. 
Sutlubo chiubo zanra I luni makge.” 

29Sijengniu pagu riphendungtu David niu khom maduilujiu, Rabbah lam tadlujiu 
aphen sude khatdi ngam lude. 

30Amnon maigu rameng Molech pee gasu David niu kachia pirun khat taju 
samriu-je-mangiukiu ridbo khatdi tiuchang khat daolu-e David niu sise khoilujiu 
papeega suangkhai lude. Sibo namdi gasu paniu mania kengjiu daolude. 

31Khatdi siga bammai situ tasing gebo tien, chagi aketbo tien khatdi chagamtu 
machabo tien pithiu khai-e. Amnon maigu kakibo namdak ga lungmai tudi paniu 

sikumbo tien piten khai-e. Sichiujiu padi, pamaidungdi Jerusalem lam malan 
wanglan mide. 

2 Samuel 13 

Amnon Nai Tamar 
1David nahpiu Absalom tanpui mimakbo pazu palun kawibo pazanniu Tamar 
kubo pui khat bamme. David nahpiu katambo, Amnon niu patu marai sude. 

2Paniu patu maraiju kami jengniu pah mara mide, palamra paniu patu 
liuchangpui khat thiujiu daolura kungchang kungbo ngaopadle, palamra patuse 
npiumaitu zudao makra kham mibo-e. 

3Chiudi palung kasabo pakapiu pazanniu Jonadab kubo, David singna nahpiu 
khat bamme. 

4Jonadab niu Amnon khuga din-e, “Nangra chawang nahpiu-e, chiudi 
naimachangna nachun achungbo ronna I ngao-e. Degu bamjiulo?” Paniu 
paokakge, “Iniu asingna Absalom tanpui Tamar tu lungsabo gasu-e.” 

5Jonadab niu pakhuga din-e, “Kamara saothiujiu nang taziga jibam milo. 
Sichiujiu napiuniu natu phuira wangboga pakhuga haichiu dinlo, ‘Lungsajiu 
atanpui Tamar tu piwang lujiu atu katiu pikhai janlo. Pah paronna wanglujiu atu 
akhi khaibo khatdi katiu pikhaibotu I masenne’” 

6Sichiujiu Amnon kamara saothiujiu paziga jibam mide. Chawang David niu patu 
phuira wang-e, siga Amnon niu pakhuga din-e, “Lungsajiu Tamar tu pi wanglujiu 
amasuangga taruak khuaklujiu aleng katiuse macha khailo.” 

7Siga David niu chawangkiningga bambo Tamar khuga chalad din kalen khai 
bide, “Amnon kyga tadlujiu paleng katiu akhikhai bilo.” 

8Paniu siga tadde, siga pah taziga bamniude. Paniu takhui tamnakha khoilujiu 
paniu patu kangaobo bamganiu taruakse khuak sude. 

9Paniu taruakse khuakloi lujiu pitiu khaira kamsude, chiudi paniu suimakge. 
Paniu din-e, “Mai hinatu hathon milo.” Siga paliu mathiu tadmide. 

10Siga paniu pakhuga din-e, “Taruakse aziga ponwanglo, sichiujiu nangniu 
amun-ga nphang khailo.” Siga paniu taruakse ponlujiu pakhuga wangde. 

11Paniu katiuse phebamga, paniu patu minman lujiu dinsude, “Akhuga wangjiu 
atu maluang jilo!” 

12Paniu din-e, “Sichiu makge, sikumbo kasabo ngamse kamra atu manomjiu 
kamtulo! Sikumbo gura kapingbo gu-e! 

13Dechiujiu Iniu mathiu ruangga ama ngangkhang lanngam ralo? Haise Israel 
mai ruangga mangamchang mangam rabo-e. Lungsajiu chawang khuga dinlo, 
sichiusai paniu atu naleng pikhaibo sui-e.” 

14Chiudi paniu dinbose Amnon niu lukhai makge, sichiujiu pasuang pah tan 
nkiubo jengniu paniu patu minlujiu kam masa mide. 

15Sichiu lubo sai Amnon khuga patu marengbo siniu phuiting mide, tuhoira 
paniu kalu patu maraibo suang nkiujiu mareng mide. Paniu pakhuga dinsude, 
“Haigasu tadmilo!” 

16Paniu paokakge, “Makge. Nangniu atu hathonbo siniu nangniu kamkhai mibo 
suang sa-nkiubo gu-e!” Chiudi Amnon niu palad lukhai makge; 

17paniu patu akhi bambo pavangtu kulujiu din-e, “Haibo pui haitu akhugasu 
hathon milo! Patu jutaliang padlujiu akhamse tenman milo!” 

18Kavang siniu patu jupad lujiu akham tenman mide. Tamar siniu sibo ken-ga 
chawang nahpuidungniu piubo ntiang taronbose khailujiu bambo-e. 

19Paniu papeega tabui katup khailujiu, pah ntiang taronbose phetlujiu pazu 
kabalujiu kapjiu tadmide. 

20Papiubo Absalom niu patu ngaolujiu pakhuga maniu-e, “Amnon niu natu 
majom malajiu kamkhaibo ma? Atanpui yo, sikumbo siniu nalungchun kam 
chariujiu bam tulo. Padi nasingnapiu khatle, sijengniu mai khugadi dintulo.” 
Sichiujiu Absalom kyga Tamar hai pachun sajiu, achungjiu paronna lungsude. 

21Chawang David niu degu padmilo chiubo chiuluboga palung pomchang 
pommide. 

22Absalom niu patanpui Tamar tu Amnon niu min masa mibo jengniu patu 
marengchang mareng mide, siniu patudi npaota mide. 

Absalom Niu Chakhum Ruibo 
23Takum nia sailam Absalom niu Ephraim namdi mungga bambo Baal Hazor ga 
mily-giu kakip sude, siga paniu chawangnah hinatu kukhaide. 

24Paniu Chawang David khuga tadlujiu din-e, “Paken dibopiu yo, agu mily-giu I 
kakip bamme. Siga nang khatdi nagu chakampaodung wangjiu changeebo gase 
jaokhai lubuima?” 

25Chawang niu paokakge, “Makge, anah yo, Aliu mathiu tadsai naleng chariuju 
mirabo-e.” Absalom niu kheng matande, chiudi chawangniu suimakjiu Absalom 
tu tadmira dinkhaide. 

26Chiudi Absalom niu din-e, “Wide, sichiusai asingna Amnon tura lungsajiu pi 
wangkhaibo suima?” Chawang niu paokakge, “Deleng pah wangralo?” 

27Chiudi Absalom niu panahmai mathiutu pakyga wangkhaira suikhai makthen 
chawang khuga dinsude. Siga chawangniu suikhaide. Chawang leng kabuibo 
maluadse Absalom niu kaden khaide. 

28Siga paniu pavangmai khuga ladti khai-e. “Amnon niu jaw maniu mawi mibo 
tingga Iniu chamtan pine, siga patu kamshat milo. Pingtulo. Parid hinase Iniu 
phungrabo-e. Hululo-kasut mitulo!” 

29Sichiujiu Absalom niu dinbo kumjiu pavangdung siniu Amnon tu kamshat 
mide. Siga katambo David nahpiudungse paliugu qonniamdung tuanglujiu 
pakkam mide. 

30Paliuse paliu kylam paktad kin khaga, David khuga paowang sude, “Absalom 
niu nanahpiudung hinatu kamshat mide-mai khat tudi masiak makge!” 

31Chawangniu chapkhang lujiu pafai pani phetjiu palung chariuboniu kadihga 
kaokiu mide. Patu maluong bambo pavangmai hinadi paliu faini phet sude. 

32Chiudi David singna, Shammah nahpiu Jonadab niu din-e, “Pakendibopiu yo, 
“Paliuniu nanahmai mathiutu kamshatbo makge. Amnon tu ronnakha kamshat 
mibo-e. Haise nda Amnon niu patanpui Tamar tu min masa mibo nai gasu 
Absalom zuwan gasu paniu rangmibose nang simibo-e. 

33Sijengniu nanahmai mathiutu kamshat mide chiubo champaotu malummi 
tulo; Amnon tu ronna kamshatbo-e.” 

34Sichiu bamga Absalom hai pakmide, sibo sai akhe bambo riphenmai siniu 
Horonaim lamsu chamai dungdi maluong lamsu npuiga wangkinbo ngaode. 
Paniu kangaobose wangjiu chawang khuga paokhaide. 

35Jonadab niu David khuga din-e, “Iniu nakhuga dinmibo kumjiu—paliu hai 
nanahpiudung si-e.” 

36Paniu sise dinloi kaji-kari David nahmaidungse wangsude; paliu wanglujiu kap 
karen sude, siga David di pagu chakampaodungdi kap karen sude. 

37-38 Absalom niu paktadjiu, Geshur mai wangpiu, Ammihud nahpiu Talmai 
khulam takum sum lungmide. David niu panahpiu Amnon jengniu pating 
thengjiu huikhangde; 

39chiudi Amnon jengniu pah achungloi mibo sai panahpiu Absalom tu adao 
khaira palung khenglulak sumide. 

2 Samuel 14 

Absalom Wanglanra Joab Niu Kaden Khaibo 
1Chawang David niu Absalom tu wajiukha adao khainibose Joab niu simide, 

2sijengniu Tekoa ga lungbambo kaningtingbo maipui khattu paniu langkhaide. 
Paniu sibopui khuga din-e, “Nachun sajiu achung bambo thak nangniu kamlujiu 
achungbo ponse piululo khatdi napee thamdi tamai tulo, pating thengjiu nalung 
chariu khangmibo jaiga nang kamlulo. 



575 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

3Sichiujiu Iniu nakhuga dinkhaibo hai pakhuga dinlo.” Sichiujiu degu dinralo 
chiubose Joab niu pakhuga dinkhaide. 

4Sibopui siniu chawang khuga tadlujiu chakhuang thiujiu pasuangga makhum 
kiujiu din-e, “Pakendibo piu yo, atu nkha khailo!” 

5Paniu pakhuga maniu-e, “Nangniu degu lunijiulo?” Paniu paokakge, “Paohubo 
yo, I hai kalek sabo kamipui-e. Akina shaimide. 

6Paohubo yo, anah npiumai khangnia bamme, sichiujiu naikhatra panai 
khangnia chalulam tadlujiu n-gisude, siga panaitu maidi matara hajiu khangkhat 
situ kamshat mide. 

7Sichiujiu tuhoira, chaibo yo, asingna mai hinaniu atu mikre mide sichiujiu anah 
khangkhat situ paliu khuga pilo, palamra paniu pasingna piutu kamshat mibo 
jengniu patudi kamshat mine chiujiu bamme. Paliuniu sichiu misai, I hai anah 
khatdi hajiu aronna lungra mide. Paliuniu amaning hina kam mahajiu akina 
zandi kam mahami rabo-e.” 

8Chawang niu paokakge, “Nakylam wangsulo, sibo lamga Iniu phuikhai bine.” 

9Paniu din-e, “Pakendibo piu yo, padbambo hinase, Iniu khatdi akikhun mainiu 
kamaobose phungrabo-e, nang khatdi chawang kikhun maigu kamaobo 
wakhatdi ha-e.” 

10Chawang niu pakhuga paokakge, “Mai khatniu natu kam kapin sai, patu 
akhuga puiwanglo, sichiusai paniu wadaodi kam mathad lanlak mide.” 

11Paniu din-e, “Pakendibopiu yo, na Rawang, RAPIU khuga anah khangkhattu 
kamshat mibo sung, khangkhattu kamshat lanjiu kasabo kamton makra 
lungsajiu kheng khailo.” David niu paokakge, “Ringjiu bambo RAPIU jan gasu Iniu 
siangjiu din-e, nanah khugara wakamdi kasa wanglakge.” 

12Maipui siniu din-e, “Pakendibopiu yo, lungsajiu I chalad khat dinkhai lanni-e.” 
Paniu pakhuga paokakge, “Wi ye, dinlo.” 

13Paniu pakhuga din-e, “Dekamjiu nangniu Tingwang mai khuga kamaobo hai 
kamjiulo? Nanah siaktu dekamjiu nangniu kavang thiumibo gasu pijiu 
malanwang makjiu nangniu dinkhai mibose naronna kammao bamjiulo? 

14Aliu mathiu shaikam mirabo-e, aliura kadihga pinkhai mibo wadaodi khom 
maduilan silak mibo tadui kumbo-e. Tingwang niudi kashai maitu pi ringwang 
lanmakge, chiudi kavang thiumibo sira chawangniu puiwang lanra kamlubui-e. 

15Tuhoira, Pakendibopiu yo, Iniu nakhuga haise dinbo rambara, maidungniu atu 
kapin bamme, sijengniu nakhuga wakhat khengsai, nangniu kamkhaibi sune 
chiu maning lujiu Iniu nakhuga khengra maning padbo-e. 

16Tingwang niu pamaileng pikhaibo kadih gasu atu khatdi anahtu kamshat mine 
chiujiu kapin bammai khugasu nangniu atu gukhai sune chiubo maning lujiu Iniu 
nakhuga dinbo-e. 

17Nangniu ladriat khaibo kumjiu atu gukhai sune, chiubo I malumme, chaibo yo, 
palamra chawang sira Tingwang gu maza kumjiu kasabo gasu kawibo situ sitam 
lubui-e. Na Rawang, RAPIU siniu natu maluang khaibo thiumi sulo!” 

18Chawang niu paokakge, “Iniu nakhuga chalad khat maniune, siga nangniu 
pachang siakjiu kamajibo hinase dinrabo-e.” Paniu paokakge, “Pakendibopiu yo, 
maniu kani hina maniulo.” 

19Paniu pakhuga maniu-e, “Joab niu haise nakhuga dinkhai jiuma?” Paniu 
paokakge, “Haise agu kakungbo asiang-e, Pakendibopiu yo, nangniu maniubo 
gase paokak sonra ha-e. Degu kamralo khatdi degu dinralo, chiubo hai nagu 
chakampao Joab niu akhuga dinkhaibo-e. 

20Chiudi paniu haise kambora pakhiangna hai kam majilu raleng-e. Padmibo 
hinase Pakendibopiu sira Tingwang gu maza kumgapjiu sibam kamme.” 

21Pakak khat saiga chawangniu Joab khuga din-e, “Nangniu machunbose 
kamkhaira Iniu alung chaplude. Tadlujiu chabonmai Absalom situ haiga 
puiwanglo.” 

22David tu chakhuang thiujiu Joab niu kadihga makhum kiujiu din-e, “Tingwang 
niu natu thoikhai bilo, Pakendibopiu yo! Tuhoira akhuga nalung kimme chiubo 
I silude, palamra Iniu khengbose nangniu kamkhai bide.” 

23Sichiujiu paniu buangsu mide khatdi Geshur lam tadlujiu Absalom tu 
Jerusalem ga puiwang lande. 

24Chiudi chawangniu Absalom tu chawangkiningga lungmakra chamtan 
pikhaide. Chawangniu din-e, “Iniu patu phuini makge.” Siniu chawang 
masuangga Absalom wangmakjiu pakyga lungbamme. 

David Khuga Absalom Niu Kawithiubo 
25Israel mai ruangga pazu palun kawiboga Absalom kumbo mai khatdi ha-e; 
papee gasu paphi njung katangboga wakhatdi kasabo thiumakge. 

26Pathamdi wi-e, sichiujiu sise thengkhang miboga takum khat lungga paniu 
kakid lonnia-e. Chawanggu tadbambo tajuga sise madiuboga taju 2 suang 
kengjiu padle. 

27Absalom nah npiumai khangsum bamme khatdi pazu palun wichang wibo 
npuimainah pazanniu Tamar kubo khat bamme. 

28Absalom niu chawang tu zudao makjiu Jerusalem ga takum nia lungkhang 
mide. 



577 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

29Siga paniu chawang khuga khengra Joab tu langkhaide, chiudi Joab niu 
pakhuga mengmakge. Absalom niu patu kukhai lonnia-e chiudi Joab niu suimak 
lonnia-e. 

30Siga Absalom niu pavangmai khuga din-e, “Phuilo, Joab luse alu mungga 
bamme, siga tathiu puak bamme. Tadlujiu sise ruthon milo.” Siga paliuniu 
tadlujiu chami thonkhaijiu rumide. 

31Joab niu Absalom kyga tadlujiu dinsude, “Dekamjiu navangmai siniu alu rumi 
jiulo?” 

32Absalom niu pakhuga paokakge, “Palamra Iniu natu kukhaibo tingga nang 
wangmakbo donniu-e. Nangniu chawang khuga tadlujiu aleng khengkhai ratu 
Iniu masenbo-e: ‘Deleng Iniu Geshur tu phudlujiu haiga wangbam ralo? Siga I 
bamsai widiang rabo-e’”. Sichiujiu Absalom niu dinkiu-e, “Nangniu chawangtu 
adaora kamkhaibotu Iniu masenne, sichiujiu amao bamsai, pijiu atu paniu 
kamshat milo.” 

33Siga Joab niu chawang David khuga tadlujiu Absalom niu pakhuga dinbo hina 
dinkhai bide. Chawang niu Absalom tu kukhaide, siga paniu tadlujiu chawang 
suangga kadihga makhumkiu kahum sude, siga chawangniu patu biang-hiu 
khaijiu lukhaide. 

2 Samuel 15 

Absalom Niu Chari Thiura Rangbo 
1Haibosai, Absalom niu paleng chaqon-kari nai chaqondung patu maluong tadra 
chamai ringiu kaden lude. 

2Paniu nsuan kalu buangsu lujiu namdigu rengmun npaiga meng chapsude. Siga 
mai khatniu n-gi athaobogu tathu chara jengniu chawang khuga ladjan thiura 
wangsai, Absalom niu patu kulujiu pah delamsu wanglo chiubo maniu-e. Sibopiu 
siniu pah sibo kiphiu gasu-e chiujiu dinkhai dasai, 

3Absalom niu din-e, “Phuilo tacheng tajai hai naliu khuga bamme. Chiudi naliugu 
tathu chara lamga nking khaira chawang sung malinbo mai ha-e.” 

4Sichiujiu paniu dinsan khai-e, “Dejiukha Iniu ladjanpao thiukhai nilo! Sichiujiu 
mai khatniu n-gi athaobo maksai tathu chara jengniu akhuga wangsai Iniu patu 
majibo ladjan thiukhai rabo-e.” 

5Mai khatniu Absalom tu daojiu pamasuangga makhum kiusai, Absalom niu 
padjiu patu jukhang lujiu biang-hiu khai-khai-e. 

6Chawang khuga ladjan thiura wangbo Israel mai hinatu Absalom niu haichiu 
kam kamjiu paliuniu palad phungra kamlude. 

7Takum madai saiga, Absalom niu Chawang David khuga din-e, “Paohubo yo, I 
Hebron lam tadkhaine, siga Iniu RAPIU khuga ladriat khat thiukhai mibo-e. 

8Syria gu Geshur ga Iniu lungbambo tingga, paniu atu Jerusalem ga puiwang khai 
lansai, Iniu patu Hebron gasu kahum rabo-e, chiujiu RAPIU khuga ladriat 
thiukhai mibo-e.” 

9Chawang niu din-e, “Agi-manaijiu tadsulo.” Sijengniu Absalom se Hebron lam 
tadmide. 

10Chiudi paniu Israel mai kiphiu pakhiangna khuga champao pikhai mide, 
“Naliuniu make khuanse chiudasai, ‘Absalom hai Hebron ga chawang thiumide!’ 
chiujiu senlo.” 

11Siga Absalom niu Jerusalem gasu kukhaibo chamai kainia pasai suitad kinbo-
e, chiudi paniu rangkinbose wadi simakjiu, paliura malum mawijiu suitad kinbo-
e. 

12Siga paniu charathiu bambo tingga Chawang David gu ladpimai khat 
thiubambo Gilo namdak gasu Ahithophel tudi Absalom niu kukhaide. 
Chawangtu atungbo hai tankhangjiu Absalom saisuimai kengkhang sude. 

David Niu Jerusalem Gasu Pakmibo 
13Chakhumpao khatniu David khuga paokhaide: “Israel maidungniu Absalom 
kadin piura tasiang thiukhai mide.” 

14Sijengniu Jerusalem ga pasai suilujiu bammai chakampaodung mathiu khuga 
David niu din-e, “Aliuniu Absalom khugasu marine chiusai, aliu paknuangmi 
rade! Kalangsulo! Sichiu maksai pah haiga wangjiu namdiga bammai hinatu 
kamshatmi talakge!” 

15Paliuniu paokakge, “Yo, Pakendibopiu yo, nangniu kadinbo hina kamra aliu 
kaden lude.” 

16Sijengniu, chawangniu pakikhunmaitu, khatdi chakampaodung hinatu puilujiu 
tadsude, siga chawangkiningtu khonra parammailiupui khang kariutu ronna 
masiak khaidiak lujiu tadmide. 

17Chawang khatdi pamai hinase namditu phutlujiu tadsuboga kanamthubo kyga 
paliu mathak khaide. 

18Chawang tu akhemai siniu pasuangga wangboga pagu chakampao hinase 
pakhuga wang chap karen sude. Gath gasu pasai suikinbo riphenmai kai-charuk 
sidi pakhuga wangde, 

19siga chawangniu paliugu jupao Ittai khuga din-e, “Dekamjiu naliu aliu sai 
suitad kinjiulo? Malanwang chawang kasanbo khuga bammilo. Naliura 
sangdiumai-e, naliu kadihlam wangsulo. 

20Haiga pating kakkhat naliu lung khaibo-e, dekamjiu naliu asai suilujiu rontad 
kinralo? I delam tadkhai ralo chiubo Idi simakge. Namaidungtu puilujiu malan 
wangsulo—sichiujiu RAPIU niu naliutu lungsa khaijiu malumbuiboga lungsulo.” 

21Chiudi Ittai niu paokakge, “Pakendibopiu yo, nang tadkhaibo bam hinaga 
kashai tangbo tadra Iniu RAPIU zan gasu ladriat thiu mibo-e.” 

22David niu paokakge, “Wide, sichiusai tadsulo!” Siniu pamai hina khatdi 
pahangga bammai hinatu puilujiu Ittai tadsude. 

23David sai suimai siniu tadpat suboga maidungse paliu khuan tanjiu kapsude. 
Chawang siniu pamaidungtu puilujiu Kidron Giubek kenpad sude, sichiujiu paliu 
mathiu ramjing lamse tadsude. 

24Siga singku Zadok khatdi Levi maidung siniu Masanbo Ladriat Bungse ponlu 
tadkinne. Mai hina siniu tadpadloi makthen paliu ntao lujiu sibo Bungse khaikiu 
lujiu ntao khuan bamme. Singku Abiather di siga bamme. 

25Siga chawang niu Zadok khuga din-e, “Ladriat Bungse ponlujiu namdilam 
malan sulo. RAPIU niu pachunne sai naikhatra atu pi malan wangjiu sise khaidiak 
mibo bamga I wang ngaolan lune. 

26Chiudi paniu pachun maksai paniu maningbose akhuga kamkhai misulo.” 

27Khatdi paniu Zadok khuga dinlanne, “Phuilo, nanah Ahimaaz nai Abiathar nah 
Jonathan tu puilujiu namdilam agi-manaijiu malanwang sulo. 

28Iniu nakhu gasu champao chiulan makthen singgiu kenpad lujiu ramjing gase 
Iniu khuanbam niune.” 

29Sijengniu Zadok nai Abiathar niu Ladriat Bungse ponlujiu Jerusalem lam 
bammide. 

30David niu kap-kapjiu Olive luonglam khang sude; pangenruong tadle, pachun 
sabo lenjiu papee takumlu tadle. Pasai suitad kinmai hinadi paliu pee takum 
karenne khatdi kap karenne. 

31Ahithophel niu Absalom gu chari thiuboga jaomide chiubo paokhaiboga paniu 
kheng-e, “RAPIU yo, lungsajiu Ahithophel gu ladpikhaibose mathakhu pi thiukhai 
milo!” 

32David niu maluongton ga kahumbo bamkhatga wangtangboga, malum suibo 
pakapiu Archite mai Hushai niu pafai-pani phetlu khatdi pasan ga tabui 
katupkhai lujiu bambo adaode. 

33David niu pakhuga din-e, “Nang asai suiwangbo siniu atu nkhason lulakge, 

34chiudi nangniu namdilam malanwang lujiu, Absalom khuga, nda napiutu 
machakhai mibo kumjiu tuhoidi natu machajiu lungne chiu wang dinbo siniu atu 
nkha lubui-e. Sichiujiu Ahithophel niu ladpikhaibo hinatu nangniu ngamlubui 
then atung khailo. 

35Singku Zadok nai Abiathar siga bamrabo-e chawangkining gasu nangniu 
kachiubo hina panai khuga paokhai bilo. 

36Panai nahpiu Ahimaaz nai Jonathan di panai sai suikinbo-e, sichiujiu nangniu 
kadaobo cham hinase paliutu akhuga nangniu langkhai lubui-e.” 

37Sijengniu David kabo Hushai niu namdilam Absalom tu maluong bam macham 
mira malan mide. 

2 Samuel 16 

David Nai Ziba 
1 David niu maluong tonse tadken padboga, Mephibosheth vangpiu, Ziba niu 
simak dakjiu, qonniam nianiu taruak khuang kai-nia, ndutsy-ki taruak kai-khat, 
charasy kasanbo ke kai-khat, khatdi jaw-lah phuitingbo khat phunglujiu patu 
adao-e. 

2Chawang David niu pakhuga maniu-e, “Haibo maniadungse nangniu ndeleng 
phungtad kinjiulo?” Ziba niu paokakge, “Qonniam hainiu chawang kikhun 
mainiu tuangra leng-e, taruak nai charasy hainiu maidung tiukhai raleng-e, 
khatdi jaw hai paliuniu ramjingga chariuju mibo tingga sakkhai raleng-e.” 

3Chawang niu pakhuga maniu-e, “Nawangpiu Saul tah, Mephibosheth se delam 
bamlo?” Ziba niu paokakge, “Para Jerusalem ga bamme, palamra tuhoi hai Israel 
mainiu papao Saul gu wang dihse patu kalan khaibi sune chiujiu pah maning 
bamme.” 

4Chawang niu Ziba khuga din-e, “Mephibosheth gu hinase nagu thiurabo-e.” Ziba 
niu paokakge, “I hai navangpiu-e. Tingthengjiu Pakendibopiu chunningse 
kamrabo-e!” 

David Nai Shimei 
5David chawangniu Buhurim ga wangtangbo tingga, Saul singna padbo Gera 
nahpiu Shimei niu tasiang siangjiu wang-e. 

6David tu khatdi pagu chakampaodungtu, pamaidung nai patu 
khuanmaidungniu maguijiu bamdi, Shimei niu tatu marajon sude. 

7Shimei niu siangjiu din-e, “Tadmilo! Tadmilo! Chamaitu kagibopiu! Pamao 
kabambopiu! 

8Nangniu Saul wangdihtu sutlu khatdi Saul kikhun maitu kamshat mibo jengniu, 
tuhoira RAPIU niu natu sajai pibambo-e. Chamai kagibopiu yo, RAPIU niu 
nawangdihse lupad lujiu nanahpiu Absalom khuga pikhai mibo-e, nangra 
hamibo-e!” 

9Zeruiah nahpiu Abishai niu chawang khuga din-e, “Pakendibopiu yo, dekamjiu 
haibo thiniu natu siangjiu bamralo? Iniu tadlujiu papee dangmi tane!” 

10Chawang niu Abishai nai pasingnapiu Joab khuga din-e, “Haise nanai ngam 
wadi ha-e!” 

11Khatdi David niu Abishai khatdi pagu chakampaodung mathiu khuga din-e, 
“Anah siakniu atu gira kamjiu bambo-e, sichiusai dekamjiu haibo Benjamin 
maipiu haitu naliu suang habam ralo? Paniu atu siangra RAPIU niu dinkhaibo-e, 
sijengniu patu pijiu pachunning thiubam sulo. 

12Paniu atu siangbo hainiu amagenthak RAPIU niu sikhaijiu atu poinakhadi 
thoikhaibo sui-e.” 

13Sichiujiu David nai pamaidungse paliu npuilam tadsude. Shimei niu paliu 
saisui tadjiu maluong lamse khangtang sude; paniu siangjut, tatu nai tabui 
marajutjiu tadsude. 

14Chawang nai pamaidungse Jordan wantangboga paliu sang mide, siga paliu 
mathak khaide. 

Absalom Niu Jerusalem Ga Wangbo 
15Absalom nai patu maluong bambo Israel mai hinase Jerusalem ga ngut mide, 
siga Ahithophel di paliu sai suitad kinne. 

16David gu malum suibo, kahpiu Hushai niu Absalom tu daolujiu senjiu din-e, 
“Chawangse ringtheng bamlo! Chawangse ringtheng bamlo!” 

17Absalom niu pakhuga maniu-e, “Nangniu pagu kadin piubo, nakahpiu David 
khugasu dekam pakmi jiulo?” 

18Hushai niu paokakge, “Iniu degu kamralo? Ira RAPIU niu, khatdi maidung 
hainiu khatdi Israel mai hinaniu kadakhai mibo nasai sui rabo-e. 

19Iniu awangpiu, nahpiutu macha makjiu saotu macharalo? Iniu napiutu 
machabo kum tuhoidi Iniu natu macha rabo-e.” 

20Sigasu Absalom niu Ahithophel khulam marilujiu din-e, “Tuhoira aliu haiga 
bamde, aliuniu degu kamra nangniu ladpikhai ralo?” 

21Ahithophel niu paokakge, “Tadlujiu napiu rammailiupuidung paniu 
chawangkiningtu khuanra khaibam maitu nphiuji milo. Sichiusai Israel mai hina 
siniu napiutu nagu mikre piu-e chiubo simi rabo-e, khatdi nasai suikinmai siniu 
paliu lung humi rabo-e.” 

22Sichiujiu paliuniu chawangkininggu nshingga Absalom leng mathenky 
thiukhai bide, siga mai hina suangga Absalom niu tadlujiu papiu 
rammailiupuidung situ nphiuji khaide. 

23Sibo tingga David tadi, Absalom tadi Ahithophel niu ladpikhaibo hina situ 
Chara ladsiak kumjiu lukhai-e khatdi sise majai-e. 

2 Samuel 17 

Hushai Niu Absalom Tu Jumao Khaibo 

1Sibo sai wathengkha makjiu, Ahithophel niu Absalom khuga din-e, “Thaichun 
Iniu chamai sang kariu niakiutu kadalujiu David tu hatad sune. 

2Paniu pajeng sajiu khatdi pachun sajiu bambo tingga patu Iniu aphen rabo-e. 
Siga pah pingmi rabo-e khatdi pamaidung hina pak mirabo-e. Iniu chawangtu 
ronna kamshatmi tarabo-e, 

3sichiujiu pamai hinatu nakhuga chamipuitu pakina khuga puiwangbo kumjiu 
puiwang lanrabo-e. Nangra mai khangkhattu ronna kamshat nibo-e, kakimai 
tura gukhai nibo-e.” 

4Ladpi khaibo haise Absalom khatdi Israel mai jupaodung khuga kawi kumjiu 
ngaokhai-e. 

5Absolom niu din-e, “Tuhoira Hushai tu kulo, sichiujiu paniu aliu khuga degu 
dinkhai ralo, aliu nking mataikhe. 

6Hushai niu wangboga Absalom niu pakhuga din-e, “Ahithophel niu aliu khuga 
haichiu din-e haise aliu suikhai rama? Sichiu maksai, degu kamralo chiubo nang 
aliu khuga dinkhailo.” 

7Hushai niu paokakge, “Ahithophel niu ladpikhaibo hai tuhoi lengra wimakge. 

8Napiu David nai pamaidung sira chari tanchang tanne chiubo nangniu 
sibamme, sichiujiu paliu poitu ponlubo chahompui kum, paliura paliu lung 
sachang sa-e. Napiura charithiu sibo riphen khatle, sichiujiu nchunra pamaitu 
pah maluang bam lakge. 

9Tuhoi siakra pah tulim kyga maksai pabam katam khatga nbaibam sune. David 
niu namaidungtu aphen sugap dasai, namaidungse ngammakge chiubo cham 
ronna maidungniu chiusune. 

10Sichiusai, huthubo namaidung, ndongquidung kumjiu kahumai sidi pingmi 
sune, palamra Israel mai hinaniu, napiu sira katan kahubo riphen khatle khatdi 
pamaidung sidi aphentan maidung-e chiubo sikam bambo-e. 

11Iniu ladpikhai nibo sira nangniu Israel mai hinatu, kadih pake hinagasu 
khomwangjiu, duipui taphu-ga nbuiniang kum khomwang madui lujiu, 
napumsiakniu chari thiura jukhailo. 

12Siga aliuniu David tu daosune, sichiujiu degu kambam jiulo chiubo pah sitang 
makhaga patu aphensune sichiusai padi khatdi pamaidi ringsi lakge. 

13Paniu namdi gase ngutmi tadi aliuniu chariang khoilujiu wang, namdi situ 
ramjeng nhanglam jukiu mirabo-e. Maluong rigase tatukang khatnadi masiak 
khai lakge.” 

14Absalom nai Israel mai mathiuniu din-e, “Hushai gu ladpikhaibo hai 
Ahithophel gu suang wi-nkiu-e.” Ahithophel gu kawibo ladpikhaibose lukhai 

makra RAPIU niu kamkhai mide, sichiujiu Absalom riga kasabose wangrabo leng-
e. 

David Tu Kachan Khaijiu Marimibo 
15Sigasu Hushai niu singku Zadok nai Abiathar khuga paniu Absalom nai Israel 
maigu jupao khuga degu ladpikhai milo khatdi Ahithophel niu dechiu ladpi 
khailo chiubo hai dinkhai bide. 

16Hushai niu dinlanne, “Tuhoi kalang sulo! David niu thaichun chagiu kenpad 
lujiu ramjing gase jikhai makjiu chiudi Jordan se kenpad mira, sichiujiu patu 
khatdi pamaidungtu minkam lujiu gimi makra champao langkhai sulo.” 

17Abiathar nahpiu Jonathan nai Zadok nahpiu Ahimaaz niu Jerusalem lenlam, 
Enrogel ruakga khuan bamme, palamra panainiu namdi lamse ngutjiu maitu pi 
ngaokhaini makge. Siga kavangpui khatniu siga naimachang padjiu degu 
padbamlo chiubo panai khuga paokhai khai-e, siga panainiu tadlujiu chawang 
David khuga paokhai lan lan-e. 

18Chiudi naikhatra panaitu npiumainah khatniu ngaolujiu paniu Absalom khuga 
padlujiu paokhai bide. Sijengniu kalangjiu panainiu Bahurim ga mai khat kyga 
pakwang nbai khaide. Paky mungga takhunky khat bamme, sibo lungga panai 
buangngut mide. 

19Sibopiu nao siniu takhunki mase gomlujiu, sibo rigase alin marakhai mide, 
sichiujiu mai khatniudi sipadlu makge. 

20Absalom gu chakampaodungniu sibo kyga wanglujiu sibo pui khuga maniu-e, 
“Ahimaaz nai Jonathan se dega bamlo?” Paniu paokakge, “Singgiuse kenlu 
pakmide.” Maidung siniu panaitu phiusude chiudi phiudao lulakjiu, Jerusalem 
lam paliu malan mide. 

21Paliu tadmibo sai, Ahimaaz nai Jonathan se takhunky gasu npadlujiu wang 
chawang khuga paokhai bide. Panainiu Ahithophel niu patu dechiujiu rangsulo 
chiubo pakhuga paokhai bide khatdi din-e, “Kalangjiu singgiuse kenpadmi sulo.” 

22Siga David nai pamaidungse Jordan kensude sichiujiu tingben padboga paliu 
mathiu kenpad mide. 

23Ahithophel niu pagu ladpikhaibo wangtang makboga, pagu qonniam 
tuanglujiu pakylam wangmide. Sichiu pangam hinase kamlujiu, paronna 
nkhekshat mide. Patuse pakikhunmai maigu charawga nphumkhai mide. 

24Absalom nai Israel maidungniu Jordan kenpadbo tingga David ra Mahanaim 
namdakga wangtang mide. 

25(Absalom niu Joab sung, Amasa tu charipi leng malinkhai mide. Amasa hai 
Ishmael mai Jether nahpiu-e; papui siniu Nahash nahpui khatdi Joab pui Zeruah, 
singnapui Abigail si-e). 

26Absalom nai pamaidungniu Gilead kadihga rijiky thiulu bam sude. 

27David niu Mahanaim ga wangtangboga, patu Amnon ga bambo Rabbah namdi 
gasu, Nahash nahpiu Shobi niu, Lodeber gasu Ammiel nahpiu Machir niu khatdi 
Gilead ga bambo Rogelim gasu Barzillai niu sundao padle. 

28-29Paliuniu chakuang chapiang taniangly tazifai khatdi katiu-kasak hina David 
nai pamaidung leng phungwang-e; sigasu chabanmiu, tathiu-tek, rulubo 
alindung, chara, asio, makhuidui, wasa, kabui nduisa khatdi mily kasiadi 
phungwang-e. Ramjing gase David nai pamaidungse mariu charijiu khatdi 
magenthiu paliu sangjiu bamrabo situ paliuniu sibo jenggasu-e. 

2 Samuel 18 

Absalom Tu Ngammibo Khatdi Gimibo 
1Chawang David niu pamai hinatu khomwang lujiu, chamai sang-leng, kai-leng 
njanpad lujiu paliutu thinmanra chakampaodung kadakhai sude. 

2Paniu pamaidung situ thomsum thiujiu, khatniu Joab hangga, khatniu Joab 
singna Abishai hangga, khatdi Gath gasu wangbo Ittai hangga khailujiu langkhai 
mide. Khatdi chawangniu pamaidung khuga din-e, “I apumsiakniu naliu sai 
suitad rabo-e.” 

3Paliuniu paokakge, “Nangra wakamdi aliu sai suitad tulo. Mikremai khugara 
aliu khangsiamai pakmi tadi, maksai aliu khangsiatu gimi tadi; nangra aliu sang 
kariu suang nkiubo-e. Nangniu namdi haiga bam lujiu aliutu nkhara 
langkhaiboniu wi-nkiu rabo-e.” 

4Chawang niu paokakge, “Naliuniu wi-e chiubose Iniu kamrabo-e.” Sichiujiu 
pamaidungniu sang-bao, kai-bao thiujiu tadpadboga pase rengmun mungga 
chap bamme. 

5Paniu Joab, Abishai khatdi Ittai khuga chamtan pi-e, “Ajeng gasu akhangpiu 
Absalom tura kam masa khai tulo.” David niu pagu chakampaodung khuga 
chamtan haise piboga riphendung hina chiu bamme. 

6David gu riphendung siniu manamga tadjiu Ephraim maigu mariu gasu Israel 
maitu aphen sude. 

7Israel maidung situ David maidungniu ngam lude; haise maipingbo chari 
ngambo khatle, sibo naise chamai sang makaitu gimide. 

8Charise aphen sujiu manamhang pakhiangna phuiting mide, sichiujiu chari 
bamga shaibo suang mariujiuga chamai kakengkha shai mide. 

9Simakdakjiu Absalom tu David mai khangsianiu ngaolude. Absalom se qonniam 
tuang kinne, sichiujiu nphubang kadi hangga tadwangboga, Absalom peese 
singkega kabetman mide. Konniamse pakmide siga Absalom tu masiangman 
bammide. 

10Haise David mai khatniu ngaolujiu wang Joab khuga paokhaide, “Paohubo, 
Absalom tu nphubang kega masiang bambo I ngao-e!” 

11Joab niu paokakge, “Nangniu patu ngaosai, dekamjiu sibo bam gasu patu gimi 
mak jiulo? Nangniu sichiu-e sai, Iniu naleng rangkanggi kariu nai khen-gak khat 
pirabo-e.” 

12Chiudi sibopiu siniu paokakge, “Nangniu atu sang khat pidi, Iniu chawang 
nahpiu riga a-njung khatnadi khengsu silakge. Chawangniu natu khatdi Abishai 
nai Ittai tu ajeng gasu akhangpiu, Absalom tura kam masakhai tulo; chiubo 
chamtan pibose aliu mathiu chiubo-e. 

13Siga Iniu chawang kadin piumakjiu Absalom tu gimi sai, chawang niu haise 
chiurabo-e, para wahina chiukam bambo-e, sichiusai nangniu atu gukhai 
silakge.” 

14Joab niu din-e, “Iniu nakhuga pawan kam maha silak mide.” Sichiujiu paniu 
changiu sum thinlujiu, nphubang kega masiang bambo, Absalom ringbam khaga 
pagaga phenkhai mide. 

15Sigasu Joab gu riphenmai khang kariu siniu wangjiu Absalom tu kamshat mide. 

16Chari thiuta mira Joab niu makese mudkhaide, siga pagu riphendungse Israel 
maidungtu hatadbo gasu malan mide. 

17Paliuniu Absalom phawse ponlujiu mariu lungga bambo chakhomky kasukga 
thonkhai lujiu tatuniu khai sin mide. Israel mai mathiuse pakmide, mai hina 
paky kylam pakwang karen mide. 

18Absalom niu ringbambo tingga Chawanggu Ramjengga tusom khat kamkhai 
diakge. Palamra panah npiumainah lungmakbo jengniu pazantu maningtaojiu 
bamraleng-e, sichiujiu thaidao katang Absalom tusom chiujiu sibam kha-e. 

Absalom Shaimibose David Khuga Paowangbo 
19Sigasu Zadok nahpiu Ahimaaz niu Joab khuga din-e, “Iniu 
pakwangjiu RAPIU niu pagu mikremaidung khugasu gukhaibibo kawicham hai 
chawang khuga paokhaine.” 

20Joab niu din-e, “Chiumakge, thainaira nangniu kawicham hai paowang silakge. 
Kakibo nainiu nang paowangbo sui-e, chiudi thainaira chawang nahpiuse 
shaimibo-e.” 

21Sichiu lujiu paniu pavangpiu Sudan maipiu khugase din-e, “Tadlujiu nangniu 
ngaomibose chawang khuga paokhai bilo.” Kavangpiu siniu makhumkiu 
khailujiu paksu mide. 

22Ahimaaz niu matanjiu dinlan-e, “Degu padmilo chiubo I wadi manang makge, 
lungsajiu Idi kawicham hai phungtad khaine. Joab niu maniu-e, “Anah yo, 

dechiujiu nangniu haise masen jiulo? Haiboleng nangniu tathuon wakhatdi 
daoson lakge.” 

23Ahimaaz niu dinlan-e, “Wakhat-khat thiujiu tadi I tadnijiu-e.” Siga Joab niu din-
e, “Chiusai tadsulo. Sichiujiu Ahimaaz niu npui gasu pakkiujiu Jordan Ramjeng 
pak tonjiu paniu kavang situ hamaju mide. 

24David hai namdi gu lenbo nai nungbogu rengmun kakga ntao bamme. Akhepiu 
siniu singbeng ton gase khanglujiu rengmun rigase chapjiu bamme; paniu 
phuipadboga, mai khat paronna pakwang kinbo ngaode. 

25Paniu sise chawangtu kulujiu dinkhaide siga chawangniu din-e, “Pah paronna 
sai, kawibo cham phungwang kinbo-e.” Pakkinbo piuse pakwang mana sude. 

26Sibosai akhepiu siniu kakimai khatdi pak wanglan kinbo ngaolujiu rengmun 
khuanbo piutu kulujiu din-e, “Phuilo! Mai khatdi pak wanglan kinne!” 
Chawangniu din-e, “Hainadi kawibo cham phungwang kinbo-e.” 

27Akhepiu siniu din-e, “Pakwang raikinbo piuse Ira Ahimaaz kumjiu ngaokhai-
e.” Chawangniu din-e, “Para kawibo mai-e, siniu pah kawibo champao 
phungwang kinbo-e.” 

28Ahimaaz niu padiuwibo cham senjiu chawang masuangga pakwang makhum 
kiujiu din-e, “Na Rawang, RAPIU tu thounlo, Pakendibopiu natu atungbo mai riga 
paniu charise pingam khaide!” 

29Chawangniu maniu-e, “Akhangpiu, Absalom sira wibamma?” Ahimaaz niu 
paokakge, “Paohubo yo, nagu chakampao Joab niu atu langkhaibo tingga, 
wakhatra chakhuan kariobo I chiu-e, chiudi sise degulo chiubo I din ngam 
makge.” 

30“Haiga chapbam niulo,” chiu chawangniu pakhuga dinkhai lujiu pah tadpad 
chap bamde. 

31Siga Sudan maipiu kavangse wangtangjiu chawang khuga din-e, “Iniu 
Pakendibopiu naleng kawibo cham phungwang kin-e! Thainai hai natu 
atungmai hina riga RAPIU niu pijiu chari ngamkhai bide!” 

32Chawangniu maniu-e, “Akhangpiu, Absalom se wibamma?” Kavang siniu 
paokakge, “Paohubo yo, pakhuga padmibose namikremai mathiu khuga, maksai 
natu suinimak mai mathiu khuga pipadkhai ratu Iniu masenbo-e.” 

33Chawangse palung magenthiuboniu phui mide. Paniu rengmun mungga 
bambo kichen ga ngutlujiu kapsude. Paniu tad majutjiu kapjiu haichiu din-e, 
“Anahpiu yo! Anah Absalom yo! Absalom anah yo! Anah yo, Iniu nasung shailu 
sai wirabo-e! Anah Absalom yo!” 

2 Samuel 19 

Joab Niu David Tu Rukhaibo 

1Chawang David hai Absalom jengniu kap bamme khatdi huibamme chiubo hai 
Joab khuga dinwang lande. 

2Sichiujiu chari ngamluboga chunwi rabo sung sibo naise David gu riphen 
mathiu lengse chunsabo thiu mide, palamra chawangniu panah jengniu 
huibamme chiubo cham hai paliu chiubo gasu-e 

3Namdi lung gase paliu charigasu mangamjiu pakwangbo kumjiu maliuna ngut 
karen mide. 

4Chawangniu papee takum lujiu pakhuan tanjiu kapsude, Oh, anah Absalom yo! 
Anah Absalom yo!” 

5Joab niu chawang kyga tadlujiu pakhuga haichiu dinsude. “Thainai nangniu 
namaidungtu kam mangam mide—namaidung hainiu nagu ringting, 
nanahpuidung, nanahpiudung khatdi nanaodung nai narammailiupuidunggu 
ringting gukhai bibo-e. 

6Nangniu natu lungsamai situ atung-e khatdi natu mikremai situ nkha-e! Nagu 
chakampaodung nai namaidung haitu nangniu wajengdi chakkhai makge 
chiubose masan siakjiu lenkhaide. Thainai hai Absalom niu ringbam lujiu, aliu 
mathiu hai shaikam misai nang nachun wirabo-e chiubo hai I silude. 

7Tuhoira tadlujiu namaidung khuga kam masanlulo. RAPIU zan gasu Iniu 
nakhuga siangjiu dinbo-e, chiubora nangniu sichiu kamlu maksai, nsuanai nsuan 
mai khatnadi nakhuga bamlak mide. Sichiusai nagu ringtingga sathubo 
thiurabo-e.” 

8Sigasu chawangniu sulujiu namdigu rengmun mungga ntao mide. Pamaidung 
siniu pah siga bamme chiubo chiulujiu paliu mathiuse pamungga wang madui 
sude. 

David Niu Jerusalem Ga Malanwangra Kadenbo 

Sibo lungga Israel mai mathiuse paky kylam pakkhai mide. 

9Kadih hinase paliu ronna n-gi karensude. Sichiujiu paliu karai khat-khat khuga 
dinsude. “Chawang David niu aliu mikremai khugasu aliutu gukhai bibo-e. Paniu 
aliutu Philistine mai khugasu gukhai bibo-e, chiudi tuhoira paniu pagu kadih 
phutlujiu Absalom khugasu pakmide. 

10Aliuniu Absalom tu aliu wang thiura wasa manuk khai mibo-e, chiudi patu hai 
chari gasu kamshat mide. Sijengniu, dekamjiu Chawang David tu puiwang lanra 
mai khatniudi kammak jiulo?” 

11Israel mainiu dinbambo cham hai Chawang David khuga wangtang mide. Siga 
paniu singku Zadok nai Abiathar tu Judah maigu jupaodung khuga maniura 
langkhai-e, “Dekamjiu naliuniu chawangtu pawangkining bamga puiwang lanra 
kanamthubo maise thiuralo? 

12Naliu hai agu singnamai-e, atia nai azai-e; dekamjiu atu puiwanglan raga naliu 
hai kanamthubo thiuralo?” 

13David niu Amasa khuga dinkhaira paliu khuga dinlan-e, “Nang hai asingna-e. 
Tuhoi gasu Iniu natu riphendunggu papeese Joab sung kada khai mibo-e. Iniu 
sichiu maksai Tingwang niu atu kakhiushat misulo!” 

14David ladkengniu Judah mai mathiu pah kadinpiura kamlude, sichiujiu 
paliuniu patu khatdi pagu chakampao hinatu maluang lujiu malanwangra chalad 
paokhaide. 

15Paniu malanwangbo npuiga Judah mainiu Jordan Giukiga patu sundaojiu 
singgiu kenbo katang kapaokhai-e. 

16Sibo wan gase Bahurim gasu Gera nahpiu Shimai niu chawang David tu daora 
pakwangde. 

17Paniu Benjamin kiphiu gasu chamai sang khattu maluanglu wangde. Siga Saul 
kikhun gu kavangpiu Ziba khatdi panah khang kariu-je-mangiukiu khatdi 
kavang makaitu maluanglu Jordan gase chawang suangga wangde. 

18Paliuniu chawanggu riphendungtu maluang lujiu singgiuse kenpad lujiu 
chawangniu lunibo tenkhaira wangde. 

David Niu Shimei Tu Lungsakhaibo 

Chawangniu singgiuse kenra kam bamboga Shimei niu pakwang pamasuangga 
makhumkiu lujiu din-e, 

19“Pakendibopiu yo, nangniu Jerusalem phutkhai mibo nai Iniu nakhuga 
kamaobo tenkhai mibose lungsajiu kuak khailo. Sise wadaodi maning tingtheng 
khai tulo maksai nalung pomkhai tulo. 

20Paohubo yo, sise I kamaobo kammibo-e chiubo I si-e, sijengniu tingpilam 
lungmai ruanggasu Iniu thainai Pakendibopiu natu adaorai thura chiujiu 
wangbo-e.” 

21Zeruiah nahpiu Abishai niu din-e: “Shimei haitu kamshat mirabo-e, 
palamra RAPIU niu chawang leng kadakhai mibo maitu siangbo-e.” 

22Chiudi David niu Abishai nai pasingna Joab khuga din-e, “Saoniu nanai 
chunning maniu jiulo? Nanainiu atu kam chariu khai rama? Tuhoira Iniu Israel 
mai wang thiumibo-e, siniu Israel mai khangkhat tudi thainai kamshat lakge.” 

23Khatdi paniu Shimei khuga din-e, “Natu kamshat lakge chiubo chamkeng hai 
Iniu dinbo-e.” 

David Niu Mephibosheth Tu Lungsa lenkhaibo 
24 Sibosai Saul tahpiu, Mephibosheth niu chawang tu sundaora kiu-e. 
Chawangniu Jerusalem phutmibo nai gasu paniu chari ngamlujiu wangmak then 
pahai paphi khiuta mibo-e, pabianggiudi gotta mibo-e. 

25Mephibosheth niu Jerusalem gasu chawangtu sundaora menggapboga, 
chawangniu pakhuga din-e, “Mephibosheth yo, nang asai suitad khai makge. 
Dekamjiu tadmak jiulo?” 

26Paniu paokakge, “Pakendibopiu yo, nangniu kasibo kumjiu I hai aphi 
tangmibo-e, Iniu nasai suitadra avangtu agu qonniam pi tongkhai khaira dinbo-
e, chiudi paniu atu sonmibo-e. 

27Pakendibopiu nakhuga pah alamga aratjiu dinkhai mibo-e, chiudi nangra 
Tingwang gu maza kumbo-e, siniu nangniu maji-e chiubose kamsulo. 

28Apiu kykhunmai mathiutu Pakendibopiu nangniu kamshat kamlu buibo-e, 
chiudi nangniu atu nagu kuangkaiga tiura pikhai bibo-e. Pakendibopiu nakhu 
gasu Iniu nagu lungsiat haitu khengra buita mide.” 

29Chawangniu paokakge, “Nangniu chalad dinsuanra hamide. Saul gu chakhiu-
chalan hai Ziba nanainiu dao machamra Iniu chapkhai mibo-e.” 

30Mephibosheth niu paokakge, “Pijiu pakhiangnase Ziba tu daomi sulo. 
Pakendibo piuniu wijiu pakyga wangtang lubo siniu alengra buimide.” 

David Niu Barzillai Tu Lungsa lenkhaibo 
31Gilead gasu Barzillai niudi Rogelim gasu chawang tu Jordan puikenra kiu-e. 

32Barazillai hai tanpaosui mibo, takum riaktachat tangmibo mai-e. Pahai 
lungwichang lungwibo piu-e, sichiujiu chawangniu Mahanaim ga bambo tingga 
paniu chawangtu katiu-kasak pikhai mibo-e. 

33Chawangniu pakhuga din-e, “Jerusalem ga asai suilujiu wanglo, Iniu natu 
akhikhai birabo-e.” 

34Chiudi Barzillai niu paokakge, “Ira ring matheng lak mide, dekamjiu Iniu 
Pakendibopiu saisui lujiu Jerusalem lam tadralo? 

35Ira takum riaktachat tangmide, wakhat niudi achun piwikhai tamide. Iniu 
tiubo sakboga wadi pahum pakhiang sitamide, khatdi chalui thiumai khuanse 
chiuta mide. Ira pakendibo Piutu kamchariu khaira ronna-e. 

36Haijiukha kadibo tathuonse I daobui makge. Sijengniu Jordan hugen tangbo 
ronna I natu maluangpad khai tane. 

37Sichiujiu akylam malanwang lujiu apui-piumai rawga shaikhai mitane. Haiga 
natu machakhai raleng anah Chimham bamme; Pakendibopiu nangniu patu 
puilujiu wang, nangniu kawi-wiboga thinpiu khailo.” 

38Chawangniu paokakge, “Iniu patu maluang tadmine, sichiujiu nangniu paleng 
lunibose kamkhai bine. Sigasu nangniu kakhengbo hina Iniu naleng kamkhai 
bine.” 

39Sichiujiu David nai pamaidung mathiuse Jordan kenmide. Paniu Barzillai tu 
biang-hiu khai lujiu pagu thoidam pikhai-e, sichiujiu Barzillai se pakylam malan 
mide. 

Judah Mai Nai Jerusalem Mainiu Chawang Lamga Aribo 
40Chawang situ Judah mai mathiuniu khatdi Israel mai paphan khatniu kapao 
padjiu singgiu kenlubo sai, paniu Gilgal lam tadkhaide, siga Chimham pasai 
suiwangde. 

41Siga Israel mai mathiuse chawang khuga tadlujiu pakhuga dinsude, 
“Pakendibopiu yo, dekamjiu aliu singnamai Judah maidung siniu natu, 
nakikhuntu, namaidungtu Jordan katang kapaopadra aliu suang paliugu maji 
bamme chiujiulo?” 

42Judah maidung siniu paokakge, “Aliuniu kambo sira, chawang hai aliu mai 
khatle. Haijengniu dekamjiu naliu lungpom jiulo? Paniu aliuleng tiutek di 
pimakge, wakhatdi paniu aliuleng pimakge.” 

43Israel maidungniu paokakge, “Pahai naliu mai khat thiujiu bamtadi naliuniu 
dinbo kumjiu chawang David tu sutlon kariu lubui-e. Dekamjiu naliuniu aliutu 
maning malajiulo? Chawang haitu puiwang lanra aliuniu makhiam thiurai mibo-
e chiubo hai mangai tulo!” Chiudi Israel maidung suang Judah maidungniu paliu 
lung thiu nkiu mibo-e. 

2 Samuel 20 

Sheba Niu Chari Thiubo 
1 Gilgal gasu wadi pageng kahabopiu Benjamin kiphiu gasu, Bichri nahpiu, Sheba 
kubo mai khat bamme. Paniu make mudjiu senpad sude, “David tu lupad milo! 
Aliura pasai suilakge! Israel maidung yo, aliu kylam wangkhe!” 

2Sijengniu Israel maidungse David tu phutlujiu Sheba saisui mide, chiudi Judah 
maidung sira David kadin piujiu Jordan gasu Jerusalem tangbo David saisui 
wangde. 

3 David niu pawangkining kining Jerusalem ga wangtangboga, chawangkining 
khuanra khaidiak mibo parammailiupui kariu situ puiwang lujiu paliutu 
akhemai pikhai bide. Paliuleng pageng bambo hina paniu pikhai-e, chiudi 
paliutu maluong nphiuji tamide. Paliu haitu kamipuidung kum pilung khaijiu 
khamman mide. 

4Chawangniu Amasa khuga din-e, “Judah maidungtu kumadui lujiu nanaise 
haiga malan wanglo.” 

5Amasa niu paliutu kura tadmide, chiudi chawangniu riatkhaibo wan gase pah 
wanglan makge. 

6Sijengniu Abishai khuga chawangniu din-e, “Absalom suang nkiujiu Sheba niu 
aliutu kam chariu khaira mide. Amaidungtu puilujiu patu hasulo, chiumaksai 
paniu charireng kawibo sutlujiu aliu khugasu marimi sune.” 

7Sijengniu chawangtu akhemaidung, chiubora Joab maidungse khatdi kakibo 
riphendung hina Jerusalem tu phutkhai lujiu Abishai sai suilujiu Sheba tu hatad 
sude. 

8Paliuniu Gibeon ga tatukang kadibo khat bambo gase wangtangboga Amasa niu 
paliutu daode. Joab haira charithiura papuan khailubo-e, pahengse pabungga 
khailujiu pagu khen-gakga khinting khai nbambo-e. Paniu tadpadboga pahengse 
kai kiu mide. 

9Joab niu Amasa khuga din-e, “Akabo, dechiu bamlo? Sichiujiu pabianggiuse 
paben majatlamniu juman lujiu biang-hiu khai sude. 

10Joab niu paben khatlam thinbambo paheng siniu Amasa silu makboga, Joab niu 
pawonpuiga jumkhaijiu, palung-parai npad mide. Pah shainong mide, siniu Joab 
chukhai lan makge. Sichiujiu Joab nai Abishai siniu, Sheba tu hatad sude. 

11Amasa mungga chapbambo Joab mai khatniu senpadle, “Joab nai David mai 
hinase Joab saisui lulo!” 

12Amasa phawse tazainiu maren lujiu npui n-gangga bamme. Mai hinaniu siga 
mathak bambose Joab mai khatniu ngaolujiu, paniu npuiki gasu luzamlam jukhai 
lujiu, chafai khatniu thaptom mide. 

13Sibo phawse npuiki gasu jupad mibo sainiu mai hina Joab saisui lujiu Sheba tu 
hasude. 

14Sheba niu Israel mai kiphiugu kadih hina tadron lujiu Abel Beth Maacah 
namdiga wangde, siga Bichri kiphiuga bammai hina wang madui lujiu namdi 
gase pasai sui ngut sude. 

15Sheba se siga bamme chiubo Joab maidung siniu chiulujiu namdi situ wang 
taomagui mide. Paliuniu kareng lenlamse taniangky thiusu lujiu karengse 
kamkaora kadih chusude. 

16Sibo namdi gase ningtingbo pui khat bamme, paniu kareng gasu senpad sude, 
“Kinglo! Kinglo! Joab tu haiga wangra dinkhailo; I patu npao khainijiu-e.” 

17Joab niu padle, siga paniu pakhuga maniu-e, “Nang hai Joab sima? Paniu 
paokakge, “Yo, I ye.” Paniu pakhuga din-e, “Paohubo yo, alad nking khailo.” 
“Nking bamme,” chiujiu paniu paokakge. 

18Siga paniu din-e, “Ndara maidungniu haichiu dinbam niu-e, ‘Abel namdi gasu 
natu pijiu paokak khai bilo’-chiujiu paliuniu din bamniu-e. 

19Aliugu namdi hai kadibo khatle, Israel mai kadih ruangga agi-manaibo khatdi 
kadinpiubo namdi-e. Dekamjiu nangniu haisitu kam mahara kambam 
jiulo? RAPIU gu haitu nangniu kam maha mini jiuma?” 

20Joab niu paokakge, “Wadaodi kammakge! Iniu haibo namdi haitu wadaodi kam 
maha lakge, maksai kam masami lakge! 

21Sise aliuniu karangbogu makge. Ephraim kadih gasu Bichri nahpiu Sheba kubo 
khatniu Chawang David tu chari thiusubo-e. Hainapiu situ pikhailo chiusai Iniu 
namdi gasu tadmi rabo-e.” Paniu paokakge, “Aliuniu papeese kareng gasu 
nakhuga taliang kiukhai bine.” 

22Sichiujiu paniu wang namdiga bammaitu npao lujiu, Sheba peese danglujiu 
kareng gasu, sise Joab khuga taliangkiu khai bide. Siga paniu pamaidung situ 
namdise phut mira madan thiujiu make mudkhai bide, siga paliuse paliu kylam 
malan wang mide. Sichiujiu Joab se Jerusalem ga chawang khuga malanwang 
mide. 

David Gu Chakampaodung 
23Joab hainiu Israel maigu riphenpao-e; Jehoiada nahpiu Benaiah niu David tu 
khuanmaigu papao si-e; 

24Adoniram niu changam kammaigu papao si-e; Ahilud nahpiu Jehoshaphat niu 
ariakkhuangdungtu akhi-e. 

25Sheva niu ladjanky gu raosui thiu-e, Zadok nai Abiather niu singku thiu-e, 

26khatdi Jair namdak gasu Ira haidi David gu singku khat thiu-e. 

2 Samuel 21 

Saul Kaikiktu Kamshat Mibo 
1David niu mawangbo kenlungga takum sumling charakhum kasabo khat wang-
e. Haijengniu, David niu RAPIU khuga maniu-e, siga RAPIU niu din-e, “Saul nai 
pakikhunmainiu chamaitu kamshat mibogu chamao bamme; palamra paniu 
Gibeon maitu kamshat mibo-e.” 

2(Gibeon maidung hai Israel mai makge; chiudi paliutu Israel mainiu gukhaine 
chiujiu ladriat thiukhai mibo Amor maigu kasiambo phom khatle, chiudi Saul niu 
Israel maidung nai Judah maidung jengniu palung thiujubo jengniu paliutu kam 
maha mira matansui khai mibo-e). 

3Sijengniu Gibeon maidungtu David niu kulujiu paliu khuga din-e, “Iniu 
naliuleng degu kamkhai ngam ralo? Naliu khuga kamaobo kam khaimibo 
jengniu I wakhatra kamkhai ni-e, sichiujiu naliuniu RAPIU maidungtu thoikhai 
rabo-e.” 

4Paliuniu paokakge, “Saul nai pakikhunmaitu aliuniu n-gibo hai kachianiu 
maksai rangkang niudi pi tasi lakge, maksai aliuniu Israel mai khangkhat tudi 

kamshat nibo makge” David niu maniu-e, “Sichiusai Iniu naliuleng degu kamkhai 
ralo? 

5Paliuniu paokakge, “Saul niu aliutu kam maha kam lujiu Israel mai kadihga aliu 
mai khat tudi pijiu lungkhai nimakbo-e. 

6Sijengniu pakai-kik gasu npiumai khang chinnia aliu khuga pilo, 
sichiusai RAPIU niu kadakhai mibo Saul gu namdak Gibeah ga aliuniu paliutu 
chawang masuangga jumaseng khai rabo-e.” Chawangniu paokakge, “Iniu 
paliutu pikhai rabo-e.” 

7 Chiudi Jonathan khuga kakungbo ladriat thiukhai mibo jengniu Saul tah, 
Jonathan nahpiu Mephibosheth tura David niu masiak khai-e. 

8Chiudi paniu Saul khuga Aiah nahpui Rizpah niu lungkhai diakbo panahpiu 
kania, Armoni nai Mephibosheth tu, khatdi Saul nahpui Merab niu Meholah ga 
bambo Barzillai nahpiu Adriel khuga paniu lungkhai diakbo nahpiu khang 
mangiutu puilujiu paliu khuga pikhaide. 

9David niu paliutu Gibeon maidung khuga pikhaiboga, paliuniu maluong 
rigase RAPIU masuangga khang chinnia situ jumaseng khaide. Paliutu 
kamshatbo hai chaken loiwangjiu tathiu atiatting sumibo wan ga-e. 

10Siga Saul rammailiupui Aiah nahpui Rizpah niu maliufai benlujiu 
chaphawdung bambo gase tatun kiujiu tingriu makthenna atiat ting gasu 
bamkhang sude. Chaphawdung situ tiumi makra n-nien sai thingnadungtu ha, 
khatdi nchun sai nkan khaodungtu hajiu bamkhang sude. 

11Rizpah niu kambambose David niu chiulujiu, 

12paliuniu Gilead ga lungbambo Jabesh maidung khuga meng Saul nai Jonathan 
rahdung khoilude. (Philistine maidungniu Saul tu Gilboa Luong gasu kamshat 
mibo naise paliuniu Beth Shan gasu mathiu machongbam gasu agalubo-e). 

13David niu Saul nai Jonathan rahdung khatdi masengshat mibo khang chinnia 
rahdungse khoikhon lude. 

14Sigasu paliuniu Saul nai Jonathan rahdungse chawangniu chamtan pikhaibo 
kumjiu Benjamin maigu kadih Zela ga bambo Saul piu Kish rawga nphum khai 
mide. Sibo sainiu, Tingwang niu paliu kadihleng paliu rathoi paokak khaide. 

Philistine Maigu Liangtuongdungtu Chari Thiubo 
(1 Char 20.4-8) 

15Israel maidung nai Philistine maidung kakga chari padlande; siga David nai 
pamaidungniu Philistine maidungtu charithiu sude. Charithiu khang suboga 
David hai pasang parang mide. 

16Siga liangtuong pazanniu Ishbibenob kubo khatniu tataaginiu kambo changiu 
taju sum-paphan kumbo ripbo thinlujiu, khatdi chaheng kasan khat thinlujiu 
paniu David tu kamshat ngamlune chiu maning sude. 

17Chiudi Zeruiah nahpiu Abishai niu wang David tu nkha khaijiu liangtuong situ 
aphenjiu patu kamshat mide. Sigasu David maidungniu wadaodi pijiu David tu 
paliu saisui lujiu charithiu tadlan makra ladriat thiu khaide. Paliuniu din-e, 
“Nangra Israel maigu lungchun si-e, aliuniu natu pi hamini makge.” 

18Sibosai Gob ga Philistine maidungtu charithiu lande, siga Hushah gasu 
Sibbecai niu Saph kubo liangtuong khattu kamshat mide. 

19Sibosai Gob ga Philistine maidungtu charithiu lanjiu, Bethlehem gasu 
Jair nahpiu Elhanan niu Gath gasu pagu changiu hai tadiu dakbo maigu langniu-
pum kum kasiubo thinbopiu Goliath tu kamshat mide. 

20Gath ga chari thiunibo liangtuong khattu chari thiu lan-e. Paben njungdi 
charuk. pangen njungdi charuk para phung-e. 

21Paniu Israel maitu din masa-e, siga David singna Shammah nahpiu, Jonathan 
niu patu kamshat mide. 

22Paliu khang madai hai Gath gasu lungbo liangtuong kaikikdung-e. Sichiujiu 
paliutu David nai pamaidungniu kamshat mibo-e. 

2 Samuel 22 

David Gu Chari Ngambo Lui 
(T.Lui 18) 

1 RAPIU niu David tu Saul khugasu khatdi kakibo mikre maidung khugasu gukhai 
biboga David niu haibo luise RAPIU khuga thiusude. 

2 RAPIU se atu gukhaipao-e; pase agu nbaibam kadibo si-e. 

3A-Rawang ra atu gukhaipiu-e, siniu I pakhuga wa manangra ha-e. Chagee 
kumjiu paniu atu gukhai-e; paniu atu gukhaijiu atu baikhai-e. Pase atu 
gukhaipao-e; kapingbo gasu paniu atu gukhaijiu rankhai-e. 

4Iniu RAPIU tu kuboga, paniu agu mikre maidung khugasu gukhai bi-e RAPIU tu 
thuonlo! 

5Kashaibo riang siniu atu khinman bamme; shairabo duiliu siniu ariga luong 
bamme; 

6Kashaibo riang siniu atu bangman bamme, khatdi charaw siniu atu tathak 
thiukhai bamme. 

7Agu magenthakga Iniu RAPIU tu ku-e; atu nkha khaira Iniu a-Rawang tu ku-e. 
Paraky gasu paniu akhuan chiukhai-e; atu nkha khaira khengbose paniu 
chiukhai-e. 

8Kadih haise pingboniu kachajiu bamme; tingpukgu tudise puakjiu kachakam 
mide. Palamra Tingwang palung pom mide! 

9Paniuki gasu mikhutse padbamme; taobambo mibon nai kibambo matise 
pamun gasu padjiu bamme. 

10Paniu tingpuk situ phetkek padlujiu, paphi hanggase tamiubo kamuang 
phungwang-e. 

11Cherubim riga tuanglujiu pah lenkiu-e; tingkai kanri gasu para nbin tadle. 

12Tamiubo siniu patu paronna pigom khai-e, tadui phuibambo kamuangse 
pakhuga bamme. 

13Pamasuangga hengri-kalikbo siniu kibambo miti situ pijiu taokhai-e. 

14Sichiujiu RAPIU niu tingpuk lamsu tingsin khai-e; siga Ngamkambo Tingwang 
khuanse chiu-e. 

15Paniu pagu tavaipise ketjiu pamikre maitu hapak khai-e; hengri kalikbo siniu 
paliutu hapak khai-e. 

16 RAPIU niu palung pomjiu pamikremai riga makiak marung suboga, duipui 
singse lekhai-e; sichiujiu kadihpiri mense lepad khai-e. 

17 RAPIU niu tinggen lamsu kiu atu jukhai-e. tadui kasukbo gasu atu jupad khai-
e. 

18Papum tanbo amikre maidung khugasu paniu atu gukhaibi-e, atu mareng 
maidungse alengra tanju-e. 

19Iniu magenthiu chariubo wan-ga paliuniu atu aphen-e, chiudi RAPIU niu atu 
gukhai bi-e. 

20I shairabo bam gasu paniu atu gukhai-e palamra paniu atu pachun kimme. 

21Acheng matipbo jengniu aphijeng pikhai-e Rapiu niu; amao-ameng habo 
jengniu atu thoikhai bi-e. 

22 RAPIU gu tacheng-tajaise Iniu majai-e, a-Rawang chunning makbo Iniu kam 
makge. 

23Pagu tacheng-tajai hina I majai kamme, pagu chamtan majai kamakbo 
thiumakge. 

24I amao-ameng ha-e chiubo pah sibamme, sichiujiu kasa kambo gasu Ira mari 
mibo-e. 

25Sichiujiu acheng matipbo jengniu aphijeng pikhai-e; palamra akhui-amao ha-
e chiubo pah sibamme. 

26 RAPIU yo, chamchang maidung khuga nangra chamchangbo-e, khatdi witathui 
maidung khuga nangra witathui-e. 

27Masan maidung khuga nangra masan-e, chiudi kasamaidung khuga nangra sa-
e. 

28Lung manon maidungtu nangniu gukhaibi-e, chiudi lung chaliang maidungtu 
kam manon khai-e. 

29 RAPIU yo, nangra agu nbiu si-e; nangniu agu tamiubose kam maha khai-e. 

30Amikre maidungtu aphenra pumtan pikhai-e, paliuniu dangman mibo situ 
ngamra pumtan pikhai-e. 

31Haibo Tingwang—ngamkam hai dejiukha wi-tathuilo; dejiukha palad hai 
malum suilo! Patu phiumai hinaleng pahai chagee kumbo-e. 

32 RAPIU ronna Charawang-e; Tingwang paronna aliugu gupao-e. 

33Tingwang hai agu katanbo nbaiky si-e, paniu a-npuise kam madio khai-e. 

34 Paniu atu tathan phi kumjiu pi majat khai-e, ramluong gase paniu atu gukhai 
bi-e. 

35Chari thiura paniu atu katikhai bi-e, siniu tanthubo vaipise Iniu thinlu-e. 

36Oh RAPIU yo, nangniu atu gujiu rankhai bi-e. Nagu nkhasiniu atu pidikhai bi-e. 

37Atu minlurabo gasu nangniu baikhai bi-e, sichiujiu wadaodi I kaomi makge. 

38Iniu amikremaitu hajiu paliutu ngamlu-e, paliutu kam maha makthen I mathak 
makge. 

39Iniu paliutu kakhiuboga, paliu buangsu ngamlak mi-e, ngamlu lakjiu paliu 
asuangga kaobam mi-e. 

40Chari thiura pumtan nangniu atu pikhai-e, sichiujiu Iniu amikremaitu ngamlu-
e, 

41Nangniu amikremaitu amasuangga pipak khai-e Iniu atu mareng maitu kam 
maha lude. 

42Paliutu nkha khaira phui-e, chiudi mai khat niudi paliutu gukhai makge; 
paliuniu RAPIU tu ku-e, chiudi paniu paokak khai makge. 

43Iniu paliutu niakpet mide, siga paliu tabui mawi mide; npuikiga taniangtu 
kumjiu Iniu paliu riga tao maluijiu tadle. 

44Kadinpiu makbo amaidung khugasu nangniu atu gukhai-e, sichiujiu jatdung 
riga nangniu atu pi mawang khai-e, sichiujiu I simak maidungse ahangga lung-e. 

45Sangdiumaidung siniu akhuan chiuboga, agu chamtan majaijiu, paliu asuangga 
makhum kiu-e. 

46Paliu hotse hamijiu paliugu charireng gasu masandi-dijiu akhuga wang-e. 

47 RAPIU se ringbamme! Atu gupaotu thuonlo! Atu gukhaibo Tingwang kendise 
dinronlo! 

48Agu mikremaidung situ paniu ngamkhai-e, paniu jatdung situ pijiu ahangga 
lungkhai-e, 

49sichiujiu amikremai khugasu atu gukhai-e, RAPIU yo, nangniu aleng 
amikremaitu chari ngamkhai bi-e, khatdi palung kasamai khugasu atu gukhai bi-
e. 

50 Sijengniu jatdung ruanggasu Iniu natu thuon-e; natu thuonbo lui I thiu 
bamme. 

51Tingwang niu chari ngambose pawangpiu khuga pikhai bi-e; paniu kadakhai 
mibo, David situ khatdi pakaikikdung riga pagu saomakbo lungsiatse 
tingthengjiu bamrabo-e. 

2 Samuel 23 

David Gu Kanambo Ladkengdung 
1Jesse nahpiu David haitu Tingwang niu kam madikhai bibo, khatdi Jacob 
Rawang niu chawang leng kadakhai bibo-e, paniu Israel maileng chalui kawi-
wibo masingkhai bi-e. Haidungse David gu kanambo ladkengdung-e. 

2 RAPIU gu hiupuina siniu akhuga dinkhai-e; pagu champaose amun-ga bamme. 

3Israel mai Rawang niu dinkhai mide, Israel maitu gukhaipao siniu akhuga din-
e, “Tingwang tu chakhuang thiujiu nchang-majibo siniu mawangbo chawang 
sira, 

4kamuang habo nai naimik thaobo kumme, khatdi tingriu lubo sai naimikniu 
piubuan riga thao nbiu kapad kumme.” 

5Sichiujiu Tingwang niu akaikiktu thoikhai rabo-e, palamra paniu tingtheng 
halanlakbo khatdi kalilan lakbo tasiang siniu ladriat thiu khai-e. Sisetu Iniu 
masenbo-e; haise agu chari ngambo-e, haise Tingwang niu maomakjiu 
piwangtang khai rabo-e. 

6Chiudi charatu simak maidung sira taliangpad mibo tathuse kumbo-e; paliutu 
mai khatniudi chabenruangniu niasi lakge. 

7Nangniu chagi takap maksai changiu thinlujiu paliutu ruthon kammi rabo-e. 

David Gu Pazan Tadbo Riphendung 
(1 Char 11.10-41) 

8David gu pazan tadbo riphendung sira haidung-e; raithubo sira “Khang sum” gu 
jupao thiubo Tachemon gasu Josheb Basshebeth si-e; paniu pangiu thinlujiu 
chamai kai tachattu chari thiujiu paliu mathiutu charibam khat gasu kamshat 
kam mibo-e. 

9Khangsum ruanggasu paniabo piusira Ahoh kiriang gasu Dodo nahpiu pazan 
tadbo Eleazar hai-e. Naikhat David panainiu Philistine maitu chari thiu-e. Israel 
maidungse kaomibo-e, 

10chiudi paniu pachapga chaplujiu pahengse paben gasu khoipad lulak mibo 
tangna Philistine maidungtu aphenbo-e. RAPIU niu sibo naise ridi hai pi-ngam 
khaibi-e. Sise loilubo sainiu Eleazar niu bambo bamga Israel maidung malan 
wangjiu kashai maidunggu ripuanse khoilude. 

11Khangsum ruang gasu pazan tadbo pasumbo piu sira Harar gasu Agee nahpiu 
Shammah si-e. Asio luzam khat bambo, Lehi ga Philistine maidungse wang 
madui mide. Siga Israel maidungse Philistine maidung khugasu paksude, 

12chiudi Shammah niu luzam gase pachap chaplujiu asun sude. RAPIU niu sibo 
naise ridi khat ngamkhai bi-e. 

13Atiatting wang manasuboga “Samriu” gu sum siniu Philistine maigu 
riphendungniu Rephaim Ramjengga riji thiulu bamga, khatdi David niu Adullam 
Tulimki khatga tadkiu-e. 

14Sibo wan ga David se renglubo maluongga bamme, khatdi Philistine maidung 
siniu Bethlehem tu sutlude. 

15David niu paky tu maningjiu din-e, “Mai khatniu Bethlehem gu rengmun 
mungga tadlujiu ajai gasu tadui ponwangjiu, Iniu sakkhai sai dejiukha wiralo!” 

16Pazan tadbo riphendung siniu Philistine maigu riji tad taronjiu meng ajai gasu 
taduise thuaklu wang David khuga pikhaide, chiudi paniu sise sakmakge khatdi 
sise paniu RAPIU khuga runkhaijiu kadkhaide, 

17sichiu paniu din-e, “RAPIU yo, Iniu haibo dui sak ngam lakge! Iniu haise sakkhai 
sai, haibo dui thuakra paliu ringting pipad maidung zai sakbo kumbo-e!” 
Sichiujiu paniu sise sakra suimak tane. Haidungse pazan tadbo riphen 
khangsumgu ngamkamdung si-e. 

18Joab singna Abishai (panai pui se Zeruiah si-e) hai “Pazan tadbo khang samriu” 
gu jupao-e. Paniu pangiu thinlujiu chamai kai sumtu aphenjiu paliutu kamshat 
lujiu “Samriu” ruangga pazan tadbose thiulu-e.” 

19Pahai “Samriu” ruanggasu pazan tadthubo thiujiu paliugu jupao thiu-e, chiudi 
“khang sum” kumjiu pazan hai tadtang makge. 

20Kabzeel gasu Jehoiada nahpiu Benaiah hai pazan tadbo riphen khangkhatle; 
paniu Moab maigu kadibo riphen khangnia kamshatbotu sijiu kahubo ngam 
kengkha kamkhai-e. Kabun kiubo nai paniu chakhomkyga kiulujiu ndongqui 
khattu kamshat lu-e. 

21Egypt maipiu pakhao kadi-kathengbo piu changiu thinlu wangbopiu khat tudi 
paniu kamshat mibo-e. Benaiah niu paheng thinlujiu patu asunjiu Egypt maipiu 
ben gasu pangiuse sutlujiu, siseniu patu phenshat mibo-e. 

22“Samriu” ruangga jaobo pazan tadbo Benaiah gu pahot gasu kambo 
ngamkamdungse hai-e. 

23Pahai paliu ruangga pazan tadbo piu-e chiudi pahai “Khang sum” kumjiu pazan 
tadtang makge. David niu patuse pagu akhe maigu papao pithiu khai-e. 

24-39“Samriu” ga jaobo khangsia siniu: Joab singnapiu Asahel Bethlehem gasu 
Dodo nahpiu Elhanan Harod gasu Shammah nai Elika Pelet gasu Helez, Tekoa 
gasu Ikkesh nahpiu Ira Anathoth gasu Abiezer, Hushah gasu Mebunnai Ahoh 
gasu Zalmon, Netophah gasu Maharai Netophah gasu Baanah nahpiu Heleb 
Benjamin ga bambo Gibeah gasu Ribai nahpiu Ittai Pirathon gasu Benaiah Gaash 
ramjeng mung gasu Hiddai Arabah gasu Abialbon, Bahurim gasu Azmaveth 
Shaalbon gasu Eliahba Jashen nahpiudung Jonathan Harar gasu Shammah Harar 
gasu Sharar nahpiu Ahiam Maacah gasu Ahasbai nahpiu Eliphelet Gilo gasu 
Ahithophel nahpiu Eliam Carmel gasu Hezro, Arab gasu Paarai Zobah gasu 
Nathan nahpiu Igal Gad gasu Bani, Amnon gasu Zelek Beeroth gasu Joab ripuan 
phungbo Naharai Jattir gasu Ira nai Gareb Hitt maipiu Uriah Sichiujiu pazan 
tadbo riphendung hai samriu-je-chinnia-kiu bamme. 

2 Samuel 24 

David Niu Chamai Riak Chakbo 
(1 Char 21.1-27) 

1Pakak khatga RAPIU niu Israel maitu palungpom sude, sijengniu David riga 
paniu chariu magenthiubo phungwang khai-e. RAPIU niu pakhuga din-e, 
“Tadlujiu Israel maidung nai Judah maidung riak chaksulo.” 

2Siga David niu pagu riphenpi Joab khuga chamtan pikhaide: “Nagu 
chakampaodungtu puilujiu kadih pake khat lamsu pake khatlam tangbo Israel 
mai kiphiu hina riak chaksulo. Dejiu bamlo chiubo I sikhai ni-e.” 

3Chiudi Joab niu chawangtu paokakge, “Pakendibopiu yo, tuhoi bambo suang 
dam kai nkiujiu na-Rawang RAPIU niu Israel mai riak pikeng khaibo thiu milo, 
haise paniu kamkhaibo nang ngaobo thiumilo. Chiudi Pakendibo piuniu haise 
dekamra lenglo?” 

4Chiudi chawangniu Joab nai pagu chakampaodungtu pijiu pagu chamtanse 
kamra dinkhai-e, siga paliuniu tadlujiu meng Israel maidung riak chaksude. 

5Paliuniu Jordan kenpad lujiu meng Gad maidung kadihga bambo Aroer gu 
tingrun lam ramjeng n-gangga riji thiukhaide. Sigasu paliuniu Jazer gu tingpilam 
tadsude, 



600 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

6sichiujiu Gilead lam khatdi Hitt maigu kadih Kadesh lam tadkhai sude. Dan lam 
paliu tadkhaide, sichiujiu Dan gasu paliuniu Sidon gu tingnu lam tadkhai sude. 

7Sibo sai paliuniu charireng thiukhai bambo Tyre namdigu tingrun lam 
tadkhaijiu Hiv maigu namdi khatdi Canaan maigu namdi hina 
tadkhaide,sichiujiu kanamthuboga Judah gu tingrun lam bambo Beersheba lam 
tadkhaide. 

8Sichiujiu paliuniu paliu kadih pakhiangna tadron lujiu Jerusalem ga chahiu 
chakiu khatdi jeng makai sainiu wanglande. 

9Riphen thiusuibo riak hainiu Israel mai lungga suniu 800,000, khatdi Judah mai 
lungga suniu 500,000, bamme chiujiu paliuniu chawang khuga paowangde. 

10Chiudi David niu chamai riak chaklubo sai, palung magenthiujiu 
paniu RAPIU khuga din-e, “Iniu haise kambo jengniu kapingbo nuan kammide! 
Lungsajiu atu kuak khailo. Ameng lamsu Iniu haise kam mibo-e.” 

11-12 RAPIU niu David gu phaimiukakung Gad khuga din-e, “Tadlujiu David khuga 
Iniu patu kadara sum pikhaibo hai dinkhai bilo. Paniu kadabo saisuijiu Iniu 
kamkhai rabo-e.” Pasaibo nai nsuan David niu buangsubo tingga, 

13Gad niu pakhuga tadlujiu RAPIU niu pakhuga dinkhaibose dinkhaide khatdi 
maniu-e, “Dese nangniu masenlo? Takum sum nagu kadihga charakhum 
wangnima? Maksai chahiu sum namikre khugasu paknima? Maksai jengsum 
nagu kadihga chararen padkhai nilo? Tuhoi haise makum lulo, 
sichiujiu RAPIU khuga phungtad lanra degu silo chiubo atu paokak khailo.” 

14David niu paokakge, “Ira pingboniu din sita mide! Chiudi maidungniu atu sajai 
pibo hai Ira luni makge. Pijiu RAPIU papum siakniu aliutu sajai pikhailo, palamra 
para lungsa sibo piu-e.” 

15Sijengniu Israel maidung riga RAPIU niu chararen hai sibo nai nsuan gasu paniu 
riatkhaibo ting tangjiu langkhai sude. Kadih pake khat lamsu kadih ke khatlam 
tangjiu Israel maidung hai sang riakchinnia shai mide. 

16Jerusalem tu kam mahamira RAPIU gu maza siniu kamsubo tingga, RAPIU niu 
pamaidungtu sajai pikhai rabo gasu palung kalilujiu, paliutu kamshat bambo 
maza khugase din-e, “Saomilo, sise buimide!” mazase Jebus maipiu Araunah gu 
asaiphungga bambo-e. 

17Maitu kamshat bambo maza situ David niu ngaolujiu RAPIU khuga din-e, 
“Kamaobo sira I-e, changam kammao mibose Iniu-e. Maidung hainiu degu 
kammi jiulo? Nangniu atu khatdi akikhuntu sajaise pirabo-e.” 

18Sibo naise Gad niu David khuga tadlujiu din-e, “Araunah gu asaiphung gase 
tadlujiu RAPIU leng rathakbam khat thiukhailo.” 

19David niu Tingwang gu chamtanse majaijiu Gad niu pakhuga dinkhaibo kumjiu 
mengde. 

20Araunah niu phuikiuboga chawang nai pagu chakampaodung pakhuga 
khangkinbose ngaolude. Siga paniu David masuangga kadihga makhum kiujiu 
maniu sude, 

21“Pakendibopiu yo, dechiura nang haiga mengkin jiulo? David niu paokakge, 
“Chararen hai kham mira, Iniu nagu asaiphung hai liulujiu RAPIU leng rathakbam 
khat thiukhai raleng-e.” 

22Araunah niu paokakge, “Pakendibopiu yo, haise lulujiu nangniu maningbo 
saisuijiu RAPIU khuga kadkhai sulo. Rathakbam rigase rukhaira leng haiga 
matomchidungse bamme, khatdi siga tasing thiujiu dikraleng paliu kaidung nai 
chalu biubo kandungse haiga bamme.” 

23Araunah niu pakhiangna hai chawang khuga pikhai kamlujiu din-e, “Na-
Rawang, RAPIU siniu nagu rathakse lukhaibo thiumilo.” 

24Chiudi chawang niu paokakge, “Chiumakge, Iniu haibo leng paman pirabo-e. 
Akhuga paman thiujiu lumakbose Iniu a-Rawang RAPIU khuga rathak mania 
thiujiu kadkhai silakge.” Sichiujiu paniu asaiphung nai matomchidung situ 
rangkang ringiu leng liulude. 

25Sichiujiu paniu RAPIU leng rathakbam khat thiukhai lujiu maring rukhaibo nai 
akadbo rathak thiukhaide. Siga RAPIU niu parathoise paokak khaide, khatdi 
Israel mai riga chararen bambose saokhai mide. 

1 Chawangmai 

1 Chawangmai 1 

Chawang David Niu Tingmiboga 
1Chawang David hai tuhoira thenthui mawi mide, khatdi pavangmainiu patu 
chafai thapkhaijiu bamtadi, pahai lumsi lulak mide. 

2Haijengniu pagu chakampaodungniu pakhuga din-e, “Pakendibopiu yo, natu 
bam nchamra khatdi natu akhi khaira aliuniu liunamai khat phiukhe. Paniu 
nakhuga jine sigasu natu pijiu kam malum khaine.” 

3Israel mai dih pakhiangnaga pazu-palun kawibo riliu khattu phiu-e, sichiujiu 
paliuniu Shunem gasu riliumai khat, pazanniu Abishag kubo puitu daolude, 
sichiujiu patuse chawang khuga puiwang khai bide. 

4Pahai pazu-palun wichang wi-e, sichiujiu paniu chawangtu khuankhai-e sigasu 
patuse akhi khai bide, chiudi paniu patuse nphiuji khai makge. 

Adonijah Niu Chawang Bam Lura Kambo 
5-6 Tuhoira Absalom hai shaimide. David nai Haggith nahpiu Adonijah, hainiu 
shai masiakbo ruangga tingthubopiu thiubam di-e. Pahai pazu-palun wichang 
wibo mai khatle. David niu wadaodi patu walam khat gadi rukhai makge, 
sijengniu pahai chawang thiura palung dijiu bamdi-e. Paniu paronna paleng 
chaqon-karidung, chaqondung, sigasu patu kapao tadramai khang ringiu kaden 
bamniude. 

7Paniu Joab tu (papuiniu Zeruiah-e) khatdi singkupiu Abiathar tu maluang lujiu 
npao-e, siga paliuniu palamga nkhara suikhaide. 

8Chiudi singku Zadok, Jehoiada nahpiu Benaiah, phaimiukakung Nathan, Shimei, 
Rei khatdi David gu akhepiu paliura Adonijah lam ponmakge. 

9Naikhat Adonijah niu Enrogel gu duipin mungga bambo Kaniu Tudi ga rathak 
mania thiujiu milydung, matomchidung, sigasu pamai wibo matompoidungtu 
kadkhaide. Paniu chawang David gu kakibo nahpiudungtu khatdi Judah gasu 
chawanggu chakampaodungtu haibo rathak mania kadkhaibo ngee gase wangra 
kukhaide, 

10chiudi paniu pa-singnapiu Solomon maksai phaimiukakung Nathan, Benaiah, 
maksai chawanggu akhepiudungtu kukhai makge. 

Solomon Tu Chawang Pithiu Khaibo 
11 Siga Nathan niu Bathsheba, Solomon pui khuga tadde, khatdi pakhuga maniu-
e, “Haggith nahpiu Adonijah niu paronna patu chawang pithiu khai mide chiubo 
nangniu chiumak jiuma? Sibo lamga Chawang David niu wakhatdi simakge. 

12Nangniu naringtingtu sigasu nanahpiu Solomon gu ringtingtu rankhaini-e sai, 

13Iniu natu chawang David khuga tad majatlujiu khatdi pakhuga haichiu 
khengra ladtikhai bine, ‘Pakendibopiu yo, anahpiu Solomon niu chawang thiujiu 
nawangbam malinne chiujiu nangniu akhuga chamriat katanbo thiukhai mibo 
makma? Sichiu-e sai, dechiujiu Adonijah niu chawang thiumibo gulo?’” 

14Khatdi Nathan niu dinsan khai-e, “Chiusai, nangniu chawang David tu npaojiu 
bamga, Iniu ngutlujiu, narachamse kam masan khai bine.” 

15Haijengniu Bathsheba niu chawangtu adaora chawang-ji kichen lungga 
ngutde. Pahai tingchang tingmide, sigase Shunem lamsu wangbo riliupui, 
Abishag niu patu akhijiu bambo-e. 

16Bathsheba niu chawang masuangga makhum kiude siga paniu maniu-e, “Nang 
degu masenbo bamjiulo?” 

17Paniu paokakge, “Pakendibopiu yo, nasailam anahpiu Solomon tu pijiu 
chawang thiune chiujiu nangniu na-Rawang, RAPIU zan gasu akhuga nagu 
katanbo ladrian thiukhai mibo-e. 

18Chiudi Adonijah niu chawang thiumide khatdi sibo lamga nangniu wakhatdi 
simakge. 

19Paniu matomchi, milydung sigasu pamai wibo matompoidung kengkha rathak 
mania thiujiu kadkhaide, sigasu paniu nanahpiudungtu, khatdi singku Abiathar 
tu, sigasu nagu riphen maigu munranpiu Joab tu sibo ngeega kukhai-e, chiudi 
paniu nanahpiu Solomon tu kukhai makge. 

20Pakendibopiu yo, saoniu nawang bamga chawang thiujiu malinralo chiubose 
nangniu paliu khuga dinkhai ratu Israel maidung pakhiangnaniu phuijiu bambo-
e. 

21Nangniu haise kamkhai makge sai nang shai gapboga anahpiu Solomon anaitu 
hai maitu jonbo maileng lukhaimi rabo-e.” 

22Nathan niu chawangkiningga wangtangbo tingga, pahai tacham phajiu bam 
kha-e. 

23Phaimiukakung haise wangbamme chiubo chawang khuga paokhaide, siga 
Nathan niu ngutlujiu chawang masuangga makhum kiude. 

24Sigasu paniu din-e, “Pakendibopiu yo, Adonijah niu chawang thiujiu nawang 
bam malinne chiubo nangniu din madukhai mibo ma? 

25Thainai siak paniu tadlujiu matom-kabui, mily, sigasu pamai wibo 
matompoidung kengkha rathak mania kadkhai mide. Paniu nanahpiu 
pakhiangnatu kukhaide, nagu riphen maigu munranpiu Joab, sigasu singku 
Abiathar, sichiujiu tuhoi siak paliuniu patu maluang lujiu changee bamme khatdi 
paliu khuanniu, ‘Ringthenglo chawang Adonijah chiujiu sen bamme!’ 

26Chiudi paohubo yo, paniu atu maksai singku Zadok tu, maksai Benaiah, maksai 
Solomon tu kukhai makge. 

27Nakendibo siniu pakhiangna haise suikhaibo ma sigasu chawang thiujiu 
nawangbam malin rabo nagu chakampaodung tudi dinkhai makbo ma?” 

28Chawang David niu din-e, “Bathsheba tu malan wangra dinlo”—siga pah 
wangjiu pasuangga chapde. 

29Sigasu paniu pakhuga din-e, “Agu chariu magenthiubo pakhiangna gasu 
gukhaibibo ringbambo RAPIU zan gasu Iniu nakhuga ladrian thiubo-e, 

30chiubora thainai Israel mai Rawang, RAPIU zan gasu Iniu nakhuga ladrian 
thiukhai mibose majai rabo-e, siniu nanahpiu Solomon niu chawang thiujiu 
abam malin rabo-e.” 

31Bathsheba niu makhumkiu lujiu din-e, “Awangpiu, chawangse tingtheng 
ringbamlo!” 

32Sigasu Zadok, Nathan, khatdi Benaiah tu kura chawang David niu langkhaide, 
paliu wangjiu ngutboga, 

33paniu paliu khuga din-e, “Agu ladjanky gu chakampaodungtu naliu puilujiu; 
anahpiu Solomon tu pijiu agu qonniampoi riga ntaokhai lujiu, sigasu patuse, 

34Zadok nai Nathan niu wasa manuk khaijiu Israel maigu chawang pithiura, 
Gihon gu duipin ga kapaokiu khai bilo. Sigasu make mudjiu khatdi haichiu senlo, 
‘Ringthenglo Chawang Solomon!’ 

35Paniu awangbamga ntaora wangboga pasai suiwanglo. Paniu chawang thiujiu 
abam malin rabo-e, palamra Israel mai nai Judah maigu mawangpao thiura Iniu 
kada padmibo piuse haisi-e.” 

36“Haise kamkhai rabo-e,” chiujiu Benaiah niu paokakge, “khatdi na-
Rawang, RAPIU niu haise suikhaibo thiumi sulo. 

37RAPIU niu naken dibo situ maluang khaibo kum, paniu Solomon tudi maluang 
khaibo thiumi sulo, khatdi nangniu mawang khai mibo suang pa-mawangniu 
lungwi nkiubo pithiu milo.” 

38Haichiujiu Zadok, Nathan, Benaiah, khatdi chawanggu akhepiudungniu 
Solomon tu pijiu chawang David gu qonniampoi riga ntao khaide, sigasu patuse 
Gihon gu duipin ga kapaokhai bide. 

39RAPIU niu bambo Mathenky gasu ponwangbo takisa bungse Zadok niu 
ponlujiu, Solomon tu manuk khaide. Paliuniu make mudle, khatdi maidung siniu 
haichiu sen-e, “Ringthenglo Chawang Solomon!” 

40Sigasu paliu mathiuse pasai suiwangjiu, chunwi mathabo khuan senjiu khatdi 
nthiam-mudjiu, paliu khuan siniu kadih kam malai khaide. 

41Adonijah khatdi pagiang maidungniu changiloi wangboga, chakhuan kariobo 
khuanse chiude. Khatdi Joab niu make khuanse chiuboga paniu maniu-e, “Namdi 
lungga kariojiu bambo khuan pakhiangnagu rambase delo?” 

42Paniu tacham dinloi makhaga, singku Abiathar nahpiu, Jonathan wangde. 
Adonijah niu din-e, “Ngutlo, nangra kawibo mai-e, tacham kawibose nangniu 
phungwang bamta lakge.” 

43Jonathan niu paokakge, “I ping makge. Pakendibopiu chawang David niu 
Solomon tu pijiu chawang thiukhai mide. 

44Paniu patu kapao khaira Zadok, Nathan, Benaiah khatdi chawanggu 
akhepiudungtu langkhaide. Paliuniu patu pijiu chawanggu qonniampoi riga ntao 
khaide, 

45khatdi Zadok nai Nathan niu patu pijiu chawang thiura, Gihon gu duipin ga 
wasa manuk khai mide. Sigasu paliuniu namdi lungga tadlujiu, chunwijiu 
senbamme, khatdi maidungse tuhoira paliu khuan kariojiu bamde. Haise 
naliuniu chiubo khuan siakge. 

46Tuhoira Solomon hai chawang thiu mide. 

47Nkiubora, ladjanky gu chakampaodungniu paliugu chakhuang thiubo hai 
Pakendibopiu Chawang David khuga pira ngutlujiu din-e, ‘Na-Rawang niu pijiu 
natu suang Solomon tu pazan tad nkiubo thiu milo, khatdi Solomon gu 
mawangboniu nagu mawangbo suang lungwi nkiubo thiumi sulo.’ Siga chawang 
David niu paziga makhumkiu kahumjiu 

48khatdi kakheng thiu-e, ‘Aliu RAPIU, Israel maigu Rawang, akaikik ruanggasu 
khangkhattu pijiu chawang khat thiujiu malinra, sigasu atu pijiu haise ngaokhai 
tanglura kamkhaibo piutu aliu thuonkhe!” 

49Siga Adonijah gu kiriumai hinase pingmide, khatdi paliu mai mathiuse sulujiu 
sibo bamtu saodiak lujiu, palam tam-tamjiu tadkam mide. 

50Adonijah niu Solomon tu pingchang pingmibo jengniu, RAPIU bambo 
Mathenkiga tadlujiu khatdi rathakbam ke khat pamman lujiu bammide. 

51Adonijah niu chawang Solomon tu ping-e sigasu paniu rathakbam kese 
pamman lujiu bamme chiubo chawang Solomon khuga dinkhaiboga paniu din-
e, “Raiboga, Chawang Solomon niu atu kamshat lakge chiu ladrian thiukhai ratu 
Iniu masen-e.” 

52Solomon niu paokakge, “Paniu kadin piusai, pagu tham-hiukeng khatnadi 
niakhai lakge; chiudi paniu kadin piumakge sai, pah shairabo-e.” 

53Adonijah tu rathakbam gasu kuwangra Chawang Solomon niu langkhai-e. 
Adonijah niu chawang khuga tadde khatdi pamasuangga makhum kiude, siga 
chawangniu pakhuga din-e, “Nang chakylam wangmibo sui-e.” 

1 Chawangmai 2 

David Niu Solomon Khuga Ladti Khai Kanambo 
1David niu shaimi rabo tingga, paniu panahpiu Solomon tu kulujiu pagu 
kanamthubo thiujiu pakhuga ladti khai bide. 

2“I shairabo wanse wangmide. Malumboga chap matip bamlo khatdi lungchun 
matip lulo, 

3sigasu na-Rawang, RAPIU niu natu chamtan pibose kamlo. Pagu tacheng-tajai 
khatdi chamtandung pakhiangna, Mose gu tacheng-tajai lungga raokhai bambo 
kumjiu majailo, haichiusai nangniu kakambo hinaga lungwi khangrabo-e. 

4Nangniu pagu kadin piusai, akai-akikdungniu pagu chamtanse majai mawijiu 
paliu lungchun nai paliu hiuna siniu malumjiu bamthen, paliuniu Israel maitu 
mawangjiu lungrabo-e chiujiu paniu dinkhaibose RAPIU niu majaikhai birabo-e. 

5 “Kakibodi bamkha-e. Israel maigu riphendunggu munranpiu kania, Ner nahpiu 
Abner nai Jether nahpiu Amasa tu kamshat lujiu Joab niu akhuga kamkhai 
mibose nangniu maningtao bamrabo-e. Charithiubo wan ga paliuniu kamkhai 
mibo kashaibo khum ruijiu dechiujiu paniu agi-manaibo wan ga paliutu kamshat 
milo chiubo maningtao bamrabo-e. Paniu pakhui-pamao habo maidungtu 
kamshat mibo-e, khatdi tuhoira paniu kamkhai mibogu paridse Iniu phungjiu, 
sigasu sibogu kasabo hina Iniu chariu khengjiu bambo-e. 

6Dekamralo chiubo nangniu sibamme; nangniu patu pijiu charashitga pi shai 
khai mak rabo-e. 

7 “Chiudi Gilead gasu Barzillai nahpiudungtu lungsiat lenkhailo khatdi paliutu 
manangjiu akhikhailo, palamra na-singnapiu Absalom khugasu Iniu paktad 
kinbo wan ga paliuniu atu lungsa khaibi-e. 

8 “Benjamin lungga bambo Bahurim gu namdak gasu Gera nahpiu Shimei di siga 
bamme. Iniu Mahanaim tadbo tingmikga paniu atu siangchang-siangkhai mibo-
e, chiudi paniu atu Jordan giuga adaoboga, Iniu patu kamshat lakge 
chiujiu RAPIU zan gasu Iniu katanbo ladrian pakhuga thiukhai mibo-e. 

9Chiudi nangniu patu sajai pikhai makbo suimakge. Dekam ralo chiubo nangniu 
sibamme, patu kamshat mirabo-e chiubo nangniu phuijiu bamrabo-e.” 

David Shaibo 
10David shaimide sigasu David namdiga baikhaide. 

11Paniu Israel maigu chawang takum atai thiukhaijiu, Hebron ga takum chinnia 
sigasu Jerusalem ga takum samriu sum mawang khai-e. 

12Solomon niu papiu David bam malinjiu chawang thiu-e, khatdi pawangdih gu 
pumtanse kam matip mawi suikhaide. 

Adonijah Shaibo 

13Sigasu Haggith kubo puiniu lungbo, Adonijah niu Solomon pui, Bathsheba 
khuga tadde. Siga paniu maniu-e, “Haise chaka thiubogu thiujiu mengkin jiuma?” 
Paniu paokakge, “Yo, kawibo gu-e,” 

14siga paniu dinsan-e, “Iniu nakhuga wakhatra maniu khai nibo-e.” Paniu 
paokakge, “Sise degulo?” 

15Paniu paokakge, “Iniu chawang thiurabo-e khatdi haise Israel mai hinaniu 
machunbo-e. Chiudi haise pajai katambo lamsu padmide, sichiujiu 
asingnapiuniu chawang thiumide, palamra sise RAPIU gu maning-e. 

16Siniu tuhoira Iniu wakhat khengra bamme; lungsajiu suimakbo thiukhai tulo.” 
“Sise degulo? “ chiujiu Bathsheba niu maniu-e. 

17 Paniu paokakge, “Chalungsajiu Chawang Solomon khuga khengkhailo--paniu 
natu suimakbo thiulakge chiubo Iniu si-e, Sisera Shunem gasu wangbo riliu 
Abishag tu, anaoleng pithiu khailo.” 

18Paniu paokakge, “Wichang wi-e. Iniu naleng chawang khuga maniu khai bine.” 

19Haichiujiu Bathsheba niu Adonijah malin ga chawangtu npaora tadde. 
Chawangniu papuitu kahumra suchapde khatdi pakhuga makhumkiu-e, sigasu 
paniu pawangbamga ntao lujiu papuitu paben majatlam ntaora chabam ponpad 
khaibi-e. 

20Paniu din-e “Iniu nagu nkha poinakhatu lunijiu khengne; chalungsajiu atu 
suikhai makbo thiukhai tulo.” Paniu maniu-e, “Apui yo, sise degulo? Iniu natu 
suimakbo thiulakge.” 

21Papuiniu paokakge, “Nasingnapiu Adonijah nao thiura Abishag tu kamkhai 
bikhe.” 

22Chawangniu maniu-e, “Nangniu dekamjiu Abishag tu paleng pira kheng jiulo? 
Chawangbam sidi paleng pira nangniu khengbo sui-e. Wakhat-khat bamliudi 
pahai achi-e, khatdi singku Abiathar nai Joab niu palam chapjiu bambo-e!” 

23Sigasu Solomon niu RAPIU zan-ga katanbo ladrian thiu-e, “Adonijah niu haise 
khengbo jengniu Iniu paringtingse kam mahami maksai, RAPIU niu atu 
kakhiushat milo! 

24RAPIU niu atu pijiu apiu, David gu chawang bamga kam matip khaibi-e; paniu 
pagu ladrian majai khaibi-e, sigasu chawang kadihse akhuga khatdi akai-
akikdung khuga pikhai bide. Thainai siak Adonijah shairabo-e chiujiu ringjiu 
bambo RAPIU zan-ga Iniu tasiang siangbo-e!” 

25Haichiujiu Chawang Solomon niu Benaiah khuga chamtan piboga, paniu 
tadpad Adonijah tu kamshat mide. 

Abiathar Tu Lupadmibo Khatdi Joab Shaibo 

26Sigasu Chawang Solomon niu singku Abiathar khuga din-e, “Nadih-naram 
Anathoth lam wangmilo. Nang shaibui-e, chiudi tuhoi Iniu natu kamshat lakge, 
palamra nangniu RAPIU gu Chamriat Bung tu akhijiu bamniubo-e, nangniu apiu 
David tu majangbo lon haichiujiu pagu chariu magenthiubo hinaga padam 
lumacham khai mibo-e.” 

27Sichiujiu Solomon niu Abiathar tu RAPIU gu singku khat thiujiu machabo gasu 
lupad mide, khatdi Shiloh ga RAPIU niu singku Eli nai pakai-pakik khuga dinkhai 
mibose palingjiu piwangtang khaide. 

28Degu padmi gulo chiubose Joab niu chiulude. (Paniu Absalom lam chap makjiu, 
Adonijah lam chapkhai mibo-e). Haijengniu paniu RAPIU bambo Mathenky 
lungga pakkhai mide, khatdi rathakbam kese pammanlu bammide. 

29Joab niu Mathenky lungga pakkhai lujiu khatdi rathakbam mungga bamme 
chiubo chamse Chawang Solomon khuga dinwangboga, dekamjiu paniu 
rathakbamga, pakkhai jiulo chiubo Joab khuga maniura Solomon niu 
pawalangmai khattu langkhaide. Joab niu paokakge chiubora paniu RAPIU khuga 
pakkhaibo lamra paniu Solomon tu pingbo gasu-e. Haijengniu Joab tu kamshat 
mira Benaiah tu langkhaide. 

30Paniu RAPIU bambo Mathenkiga tadde khatdi Joab khuga din-e, “Nang lenlam 
padmira chawangniu chamtan pibo-e.” “Makge,” chiujiu Joab niu paokakge. “I 
haiga shai rabo-e.” Siga Benaiah niu chawang khuga tadlan lujiu Joab niu dinbose 
paokhaide. 

31“Joab niu dinbose kamkhai bilo,” chiujiu Solomon niu paokak khaide. “Patu 
gimilo khatdi nphum milo. Sichiujiu Iniu maksai kakibo David kai-kik mainiu 
tadi Joab niu pakhui-pamao habo maidungtu kamshat mibogu paridse phunglan 
tami rabo-e. 

32Apiu David chun maniu makjiu Joab niu maitu gi-dangjiu kamaobo tien 
thiukhai mibo jengniu Joab tu RAPIU niu sajai pirabo-e. Joab niu pamao habo mai 
khangnia pasuong wi-nkiubo mai Israel mai riphen-gu munranpiu, Abner khatdi 
Judah mai riphen gu munranpiu, Amasa tu kamshat mibo-e. 

33Panaitu kamshat mibogu sajaise Joab nai pakai-pakikdung riga tingthengjiu 
wangrabo-e. Chiudi RAPIU niu pawan machangna pawangbamga bambo David 
kai-kikdung khuga kangambose pikhai rabo-e.” 

34Haijengniu RAPIU bambo Mathenkiga Benaiah niu tadde sigasu Joab tu 
kamshat lujiu, khatdi parammaigu nkan hangga nphum khai mide. 

35Chawang niu Joab bamga riphen maigu munranpiu Benaiah tu khatdi Abiathar 
bamga, singku Zadok tu malin khai mide. 

Shimei Shaibo 

36Sigasu chawangniu Shimei khuga langkhaijiu pakhuga din-e, “Jerusalem haiga 
naky leng thiulo. Siga lunglo khatdi sibo namditu phutmi mane. 

37Nangniu wakamjiu phutlujiu khatdi Kidron giuky tad maju misai, nang 
maomakjiu shairabo-e--khatdi haise naronna natu kamaobo leng lukhai rabo-e.” 

38“Wichang wide, Pakendibopiu yo,” chiujiu Shimei niu paokakge, “Nangniu 
dinbose Iniu kamne.” Haijengniu pah Jerusalem lungga pating thengjiu lung 
khaide. 

39Takum sum sailam, Shimei vangpiu kanianiu Gath wangpiu, Maakah nahpiu 
Akhish khulam pakkhai mide. Panaise Gath ga bamme chiubose Shimei niu 
chiuluboga, 

40paniu pagu qonniam tuanglujiu pavang kaniatu phiura, Gath ga bambo 
chawang Akhish khuga tadde. Paniu panaitu daolude khatdi chakylam panaitu 
puiwang lande. 

41Shimei niu kam khaimibose Solomon niu chiuluboga, 

42paniu pakhuga langkhaijiu din-e, “Jerusalem phut makra Iniu RAPIU zan gasu 
ladrian thiubo-e. Sichiujiu nangam haise kam maksai nang maomakjiu shai rabo-
e chiujiu Iniu natu kachan khaibode. Nangniu sise suikhaibo makma khatdi nang 
akadin piune chiujiu dinbo makma? 

43Chiu-e sai, dekamjiu nagu ladrianse kampang lujiu agu chamtantu piumak 
jiulo? 

44Nangniu apiu David khuga kamaobo kamkhai mibo pakhiangnase simasan 
bamme. Siboleng RAPIU niu natu sajai pirabo-e. 

45Chiudi paniu atu thoikhaine khatdi paniu David wangdihtu pijiu tingthengjeng 
tankhai birabo-e.” 

46Sigasu chawangniu Benaiah khuga chamtan pikhaiboga, paniu padlujiu Shimei 
tu gimide. Solomon niu tuhoira wahina thinman kam mide. 

1 Chawangmai 3 

Solomon Niu Ningting Leng Khengbo 
(2 Char 1.3-12) 

1Solomon niu Egypt wangpiu nahpuitu panaoleng kulujiu Egypt wangpiutu akao 
mide. Paniu panaotu David Namdiga puiwang lujiu, pagu chawangkining, 
Charaky, sigasu Jerusalem thiu magui bambo kareng paniu thiuloi makthenna 
siga lung-e. 

2RAPIU leng charaky thiulu makha-e, haijengniu maidungniu tam-tambo 
rathakbamga rathak maniadung kadkhaijiu bambo-e 

3Solomon niu RAPIU tu lungsa-e, khatdi paniu David gu ladtidungse majai-e, 
chiujiu paniu khaorui-khaona pakhui simakjiu rathak maniadung thiujiu tam-
tambo rathakbamga kadkhai-e. 

4Nkiubo tingmik khatga paniu rathak maniadung kadkhai raleng Gibeon ga 
tadde, palamra sibo bamse parathiu thubo rathakbam thiubamdi-e. Karaiga 
paniu sibo bamga rathak mania kai-kai rujiu kadkhaide. 

5Sibo nai nchun pamanglam RAPIU niu pakhuga madulenjiu, pakhuga maniu-e. 
“Iniu naleng degu pikhaibotu nangniu lunilo?” 

6Solomon niu paokakge, “Nangniu pawan machang navangpiu, apiu David tu, 
nagu kadibo lungsiat lenkhai-e, khatdi pahai nakhuga palung masanjiu, kadin 
piubo khatdi kawibo mai, thiubamdi-e. Sichiujiu nangniu nagu kadibo nai 
saomakbo lungsiat pakhuga lenjutjiu pakhuga panahpiu khat pikhaijiu, paniu 
thainai papiu bamga mawangjiu bambo-e. 

7Oh RAPIU, Tingwang yo, I najiu bamdi, sigasu dechiujiu mawang ralo chiubo 
simak bamdi, nangniu atu pijiu apiutu malin khaibi-e. 

8Nangniu namai thiura kada lubo maidung, chamai kengju mijiu pariak 
chakngam lulakbo maidung ruangga I hai bamme. 

9Siniu namaidungtu majiboniu mawang lura khatdi kawibo nai kasabo sitam 
lurabo ningtingse akhuga pikhailo chiumakge sai, namaidung haijiukhatu Iniu 
dechiujiu mawang ngamlu ralo?” 

10Solomon niu haise khengboga RAPIU niu palung kimme, 

11sijengniu, paniu pakhuga din-e, “Nang ringthengra maksai kalek wira maksai 
nagu mikre maidung shaira khengrabo sung, nangniu majijiu mawangra 
ningting khengbo jengniu, 

12nangniu khengbose Iniu kamkhai birabo-e. Mai khatniudi tadmibo chaken 
gadi, sigasu wanglan rabo ken gadi daolu makbo, nkiubo tasi nai ningtingse Iniu 
nakhuga pikhaibi rabo-e. 

13Nangniu kheng makbodi Iniu nakhuga pikhai bine: Nangniu karingthen naleng 
chakhiu-chalan khatdi chakhuang thiubo, chawang khatniudi wadaodi daolu 
makbose pikhai bine. 

14Khatdi nangniu agu kadin piujiu khatdi agu tacheng-tajai nai agu 
chamtandungse, napiu David niu majaibo kumjiu majaisai, Iniu naringtingdi pi 
thengkhai birabo-e.” 

15Solomon niu raksujiu khatdi Tingwang niu patu pamang lamsu npao khaide 
chiubose maningtao mide. Sigasu paniu Jerusalem lam tadmide khatdi RAPIU gu 
Chamriat Bung masuangga chaplujiu sigasu RAPIU khuga rujiu-kadkhaibo khatdi 

chakin thiubogu kadkhaibo guse pikhaide. Sibo saiga paniu pagu 
chakampaodungtu khumki khai bide. 

Solomon Niu Kakungbo Tathu Tiakbo 
16Naikhatra papum kajonbopui khangnia Chawang Solomon khuga panai 
pumsiak pamasuangga wangjiu chapde. 

17Panai ruanggasu khang khatniu din-e, “Pakendibopiu yo, I nai haibo puise 
chaky khat lungga lungbo-e, khatdi paniu siga bamboga Iniu npiumainah khat 
lung khaide. 

18Anahtu lunglubo jengnia sailam padi npiumainah khat lungde. Sibo kilungga 
anai ronna bambo-e, mai khatnadi siga bam makge. 

19Siga naikhat nchun paniu mao-mengjiu panah riga kalawang pasiu kapmaha 
mijiu shai mide. 

20Nchun pah buangsu lujiu, Iniu jitjing miboga anah situ ponlujiu wang paziga 
ponwang maji khai mide; khatdi kashaibo nah situ paniu aziga ponwang maji 
khai diakge. 

21Pasaibo nai nsuan, Iniu buangsu lujiu khatdi anahtu ntup khaira wangboga, 
ngenase shaijiu bamdibo Iniu ngaode. Iniu sisetu phuiminjiu phuiboga sise anah 
makdi-e.” 

22Chiudi khatbo puiniu din-e, “Makge! Ringjiu bambo ngenase anah-e, khatdi 
shaimibose na-nah-e!” Karaibo pui siniu paokakge, “Makge! Shaimibo nahse na-
nah-e, khatdi ringjiu bambose anah-e!” Haichiujiu panai khangniase chawang 
masuangga ari sude. 

23Siga Chawang Solomon niu din-e, “Nanai khangnianiu ringjiu bambo nahse 
anah-e, anah-e chiujiu asut bamme khatdi shaimibo nahse nanah-e—nanah-e 
chiujiu din bamme.” 

24Chaheng khat ponwang raleng paniu langkhaide, sichiujiu sise ponwangboga, 

25paniu din-e, “Ngena haitu nia thiujiu dangbiang milo sichiujiu maipui kania 
lengse paphan-phan pimilo.” 

26Papui siakbo siniu, panahtu palung chunniu lungsaboniu phuilujiu, chawang 
khuga din-e, “Pakendibo piuniu suikhai-e sai, ngena situ kamshat tulo! Pakhuga 
pikhaimi talo!” Chiudi khatbo puiniu din-e, “Ngenase anai khangkhat tudi 
khangkhat tudi pimane; nangniu maningbose kamsulo sichiujiu dangbiang 
milo.” 

27Siga Solomon niu din-e, “Ngena situ kamshat tulo! Karaibo puitu pimilo—
pahai papui siakge.” 

28Solomon gu ladjanse Israel maidungniu chiuluboga, paliu mathiu patu 
chakhuang thiuchang thiumide, palamra Tingwang niu pakhuga majibo ladjan 
thiura ningting pikhaibo-e chiubose paliuniu simide. 

1 Chawangmai 4 

Solomon Gu Chakampaodung 
1Solomon hai Israel mai mathiugu chawang-e, 

2sichiujiu pagu kadibo chakampaodung sira: Singku siniu: Zadok nahpiu Azariah 

3Ladjankygu machunrao kaniase siniu: Shisha nahpiu kania Elihoreph nai 
Ahijah charao khuangdung phuibo siniu: Ahilud nahpiu Jehoshaphat 

4Riphenmaigu munranpiu siniu: Jehoida nahpiu Benaiah Singku kania siniu: 
Zadok nai Abiathar 

5Luongrianggu dihthinpao siniu: Nathan nahpiu Azariah Chawangky gu ladtipao 
siniu: Nathan nahpiu Singku Zabud 

6Chawangkininggu kavangmaitu phuibo siniu: Ahishar Tatien thiumaidungtu 
phuibo siniu: Abda nahpiu Adoniram 

7Solomon niu chamai khang kariu-je-niatu Israel maigu dihthinpaodung thiura 
kadakhai bide. Paliuniu paliugu luongriang gasu katiu-kasak chawang leng 
khatdi pakikhun maileng npiumai khat-khatniu chawangleng khatdi pakikhun 
maileng npiumai khat-khatniu takum khat lungga chahiu khat-khatleng parid 
phungra pikhai-e. 

8Pahangga bambo zandungse haibo katheng-kadibo khang kariu-je-niakiu si-e 
khatdi paliuniu phuijiu bambo luongriangdung si-e: Benhur: Ephraim gu 
maluang ram 

9Bendeker: Makaz gu namdidung, Shaalbim, Beth Shemesh, Elon, khatdi Beth 
Hanan 

10Benhesed: Arubboth nai Socoh gu namdidung khatdi Hepher luongriang 
pakhiangna 

11Benabinadab, Solomon nahpui Taphath tu panaoleng kubopiu siniu: Dor 
luongriang pakhiangna 

12Ahilud nahpiu Baana niu: Taanach, Magiddo gu namdidung, khatdi Beth Shean 
mungga bambo, Zarethan namdak mungga bambo, Jezreel namdak gu duimilam, 
Abel Meholah nai Jokmeam gu namdi tangboga bambo luongriang pakhiangna 

13Bengeber: Gilead ga bambo Ramoth namdi, khatdi Manasseh kaikik, Jair kiphiu 
gu Gilead ga bambo namdakdung, khatdi Bashan ga bambo Argob luongriang, 
sigasu rengmundungse tataagi tangniu kamkhaibo khatdi kareng thiu 
mawikhaibo namdak kadibo pakhiangna riak charuk haisi-e. 

14Iddo nahpiu Ahinadab: Mahanaim luongriang 

15Ahimaaz, kakibo Solomon nahpui Basemath tu panao leng kubopiu: Naphtali 
luongriang 

16Hushai nahpiu Baana: Asher luongriang khatdi Bealoth namdak 

17Paruah nahpiu Jehoshaphat: Issachar luongriang 

18Ela nahpiu Shimei: Benjamin luongriang 

19Uri nahpiu Geber: Amor mai wangpiu Sihon khatdi Bashan wangpiu Og niu 
mawang bamdibo Gilead luongriang haibo kariu-je niatu chakmakjiu, charam 
pakhiangna riga dihthinpao khat bamme. 

Solomon Gu Disubo Mawangken 
20Judah mai nai Israel mai hai duipuigu chaphuga bambo nbuiniang kumjiu 
kengchang kengmide; paliu tiu-e khatdi sakge, sichiujiu amanjiu lung-e. 

21Solomon gu chawang dihse Euphrate giu gasu Philistia tangbo khatdi Egypt 
maigu ramrai tangbo lungga bambo jatdung pakhiangna si-e. Paliuniu paliugu 
ramkha pakhuga pi-e, sigasu paniu karingthen pamaidung thiujiu bambo-e. 

22Naikhatgu thiujiu Solomon leng pirabose takhui kawibo madadpiang sang-
mangiu khatdi chaban madadpiang sang kariu; 

23matom-kabuiky kariu, patatek wijiu pamai wibo matom-kabui khatdi mily kai, 
tathan, chakheng poi, nkan-kaniudung, khatdi maruibum pikhai san rabo-e. 

24Euphrate giuki gu tingnulam bambo kadih pakhiangna, Euphrate riga bambo 
Tiphsah gasu, Gaza namdi gu tingnulam bambo pakhiangna riga Solomon niu 
mawang-e. Euphrate gu tingnulam bambo chawang hinase pahangga 
bamkamme, sigasu paniu pagu namda maitu kawi thiu kamme. 

25Paniu karingthen, Judah mai nai Israel mai hina amanjiu, kikhun hinaniu pagu-
gu mumsireng khatdi n-dutsibang bamjiu manang makjiu lung-e. 

26 Solomon khuga chaqon-kari chaqondung leng chaky sang atai sigasu chaqon 
rimaileng chaky sang kariu-je-niakiu bamme. 

27Pagu dihthinpao kariu-je-niakiuse chahiu khat-khatleng thiujiu khangkhat-
khatniu chawang Solomon gu kikhun leng khatdi pagu chawangkiningga tiujiu 
bambo maidung pakhiangna leng katiu-kasak kabuibo pirabo-e; pageng bambo 
hina pawan machangna paliuniu pi-e. 

28Dihthinpao hinaniudi pageng bambo bam hinaga paliugu thiupen nai 
magaoreng, chaqon-kari jubo qondung nai changam kambo khaoruidung leng 
pi-e. 

29Tingwang niu Solomon khuga tasi khatdi ningting, mainiu singam lakbo 
kasukbo lungchunse pikhai bi-e. 

30Solomon hai naimik padlam ningting maidung maksai Egypt gu ningting 
maidung suangdi ningting nkiu-e. 

31Pahai mai mathiu suang ningting nkiu-e: Ezrah maipiu Ethan, khatdi Heman, 
Calcol, sigasu Darda, Mahol nahpiudung suang ningting nkiu-e, khatdi pagu 
namda hinaga pagu kendi hai tadchia kamme. 

32Paniu kadincham sang sum sigasu chalui sang khat suang kengjiu masing khai-
e. 

33Paniu Lebanon cedar bang gasu karengga puak subo chahubang tangbo, 
tasingbang nai chapiubang lamga dinkhai-e; paniu khaorui-khaonadung, 
thingnadung, paganiu tonjiu tadbo wakhaodung, khatdi chakha lamga dinkhai-
e. 

34Kadihpiri pabam machangnaga chawangdungniu pagu ningting chiukamme, 
sichiujiu pachamtu nkingra maidungtu pakhuga langkhai-e. 

1 Chawangmai 5 

Solomon Niu Charaky Thiura Kadenbo 
(2 Char 2.1-18) 

1Tyre wangpiu Hiram niu pawan machangnaga David gu chaka thiujiu lungwang 
mibo-e, khatdi Solomon niu chawang thiujiu, paniu David bam malin mide 
chiubo paniu chiuluboga paniu pakhuga dihsungpaodungtu langkhaide. 

2Siga Solomon niu haibo chamse Hiram khuga langkhai lande: 

3“Nangniu si-e chiubora chari kengbo jengniu apiu David niu pagu mikremainiu 
lungmaguijiu bambo hinatu aphenbo jengniu, charise ngamra RAPIU niu paleng 
pikhai makthenna, pah RAPIU Tingwang tu kahumrabo charaky thiungam 
lumakjiu tamibo-e. 

4Chiudi tuhoira RAPIU a-Rawang niu agu ramraiga lungmaidungniu atu kawi 
thiura pikhaibide. Agu mikremaidung hade, khatdi chari asunjiu pingra hade. 

5RAPIU niu apiu David khuga ladriat thiukhai-e, ‘Nanahpiu, nasailam Iniu pijiu 
chawang thiukhai rabopiu siniu, aleng charaky thiukhai rabo-e.’ Sichiujiu Iniu 
tuhoira RAPIU, a-Rawang tu kahum rabo charaky haise thiura chaplude. 

6Haijengniu aleng cedarsing huikhai raleng namaidungtu Lebanon ga 
langkhailo. Amaidungniu paliutu maluang lujiu changam kamne, khatdi 
namaidung lengra nangniu chapkhai khaibose pikhai rabo-e. Nangniu simawi 
bambo kumjiu, amaidungra namaidung kumjiu singbang huisi makge.” 

7Solomon chamse Hiram niu daoluboga pachun wichang wimide, khatdi paniu 
din-e, “David bam malinjiu kadibo jatgu chawang thiura ningtingbo nahpiu 
David leng pikhaibibo jengniu RAPIU tu thainai thuonlo!” 

8Sigasu pahangga bambo chamse Hiram niu Solomon khuga langkhai-e: 
“Nachamse Iniu daolude khatdi nangniu khengbose Iniu kamkhaira kadenjiu 
bamme. Iniu cedarsing nai kahiusing pikhai birabo-e. 

9Amaidungniu singpumdungse Lebanon gasu duipuiga jukiu lujiu, sigasu 
rampung genlam ponwangra khatdi nangniu masenbo bamga phanman kabao 
lujiu maten kiura sise kamkhai bine. Sise amaidungniu khirabo-e, khatdi 
namaidungniu sise phui rabo-e. Nakhu lamsu, amaidung leng katiu-kasak pikhai 
bira Iniu masenne.” 

10Sichiujiu Hiram niu Solomon leng cedarsing nai kahiusing pakhiangna paniu 
lukani then pikhai bide, 

11khatdi Solomon niu Hiram leng chabanmiu bawli sangnia sigasu masanbo 
takisa madadpiang sang kai madai hai pamaidungtu pijiu tiura takum 
machangna pikhaibi-e. 

12 RAPIU niu pagu ladriat majai khaijiu Solomon khuga ningting pikhaibi-e. 
Hiram nai Solomon kakga agi-manaibo bamdi-e, khatdi panai khatniu khattu 
kawi thiujiu lung-e. 

13Chawang Solomon niu tatien thiuramai 30,000 tu Israel ram pakhiangna gasu 
kadapad lujiu, 

14paliutu phuira Adoniram tu khaibide. Paniu paliutu chamai 10,000 gu baosum 
thiujiu n-janpad khaide, khatdi pabao hina, Lebanon ga chahiu khat bam 
khailujiu sigasu chahiu nianiu paliu kylam wangbam bamme. 

15Solomon niu chamai 80,000 tu ramluonglam khailujiu, tatu phanglujiu, sise 
ponra chamai 70,000 khai-e, 

16khatdi paniu sibo maidungtu phuira khatdi changamse phuikhaira chamai 
3,300 khaide. 

17Chawang Solomon gu chamtan saisuijiu paliuniu tatu kawibo khatdi kadibo 
phanglujiu Charaky phungleng kamsude. 

18Solomon nai Hiram gu changam kammaidung sigasu Byblos namdi gasu 
maidungtu pijiu tatu khatdi tasing macha lujiu Charaky thiura kamsude. 

1 Chawangmai 6 

Solomon Niu Charaky Thiusubo 
1Israel mainiu Egypt phutmibo takum kai-madai-je riak-tachat sailam, Solomon 
niu Israel mai riga mawangbo takum pa-madaibogu niabo hiu, Ziv hiuga 
Solomon niu Charaky ngamse thinsude. 

2Palung lamse gaphek 27 theng-e, gaphek 9 di-e, khatdi gaphek 13.5 ku-e. 

3Ngutrabo kichense gaphek 4.5 suk-e, khatdi gaphek 9 di-e, masanbo bam det 
kumjiu di-e. 

4Charaky gu kibengse lepadrabo kirandung leng palung lamsuang lenlam paki 
abing nkiujiu kamkhai-e. 

5Charaky sailam khatdi lenlamgu kibeng tun-ga, chaky pasat sum thiu taman 
khai bamme, sibo sat hinase gaphek 2.2 di-e. 

6N-hang kachangbo sat lungga kichen hinaniu gaphek 2.2 di-e, n-gangbo sat lung 
siniu gaphek 2.7 di-e. Charaky singbeng satkhat suang satkhatniu n-hangbo 
suang apiubi khangrabo-e, sichiujiu kichen hinase npang khaimakjiu singbengga 
mangiu khai suira leng-e. 

7Charaky tuse tatu phangbo gasu machapadbo-e, chiusai charaky thiujiu 
bamboga, kadiak, mari maksai kakibo chagipek khuanse chiupadmak raleng-e. 

8Thiu taman khaibambo nhang thubo satse Charakygu n-hangbo jai niabo nai 
pasumbo satga khangrabo tason kamkhai bamme. 

9Sichiu Chawang Solomon niu Charakyse thiuloi khaide. Paniu nsing hai cedar 
singpek nai singpum kamkhai-e. 

10Pasat sum thiu taman khaibo ky, sat hinase gaphek 2.2 kujiu charaky ndanggu 
singbeng tun-ga thiukhaijiu, khatdi haidungtu cedar singpumniu mathuk khai-
e. 

11 RAPIU niu Solomon khuga din-e, 

12“Nangniu agu tacheng-tajai nai agu chamtanse majaisai, Iniu napiu David 
khuga ladriat thiukhai mibose Iniu naleng kamkhai rabo-e. 

13Nangniu thiukhaibo, haibo Rakyga amai Israel maidung ruangga I lung rabo-e, 
khatdi Iniu wadaodi paliutu phut khai lakge.” 

14Sichiujiu Solomon niu Charaky se thiuloi khaide. 

Charaky Lungse Kam Madio khaibo 
(2 Char 3.8-14) 

15Palunglam bambo singbengse cedar singpekniu kadih gasu nsing tangbo 
topkhai-e, khatdi kadihgu chakaise kahiusingniu kamkhai-e. 

16Lungsinggu kichen, Masan Thubo Bam kubose, charaky sailam thiukhai-e. Sise 
gaphek chakiu theng-e khatdi sisetu cedar singpekniu kadih gasu nsing tangbo 
bengtam khai-e. 

17Masan Thubo Bam masuangga bambo kichen hai gaphek kariu-je tachat theng-
e. 

18Cedar sing singpekdungse ruilujiu wameng nai charapen mengniu karu khai-
e; palung pakhiangnaga cedar singpekniu topkhai-e, sichiujiu kibenggu 
tatudung tuse ngaopad mak raleng-e. 

19Charaky sailam lungsinggu kichen thiukhai lujiu, siga RAPIU gu Chamriat Bung 
se khaira leng-e. 

20Haibo lungsinggu kichen hai gaphek chakiu theng-e, gaphek chakiu di-e, 
khatdi gaphek chakiu ku-e, pakhiangnase masanbo kachianiu topkhai-e. 
Rathakbam situ cedar singpekniu topkhai-e. 

21Charaky lungse kachianiu topnam khai-e, khatdi palunggu kichen kamun gase 
kachiagi riangniu gingkhai-e, sisedi kachia giniu topnam khai-e. 

22Charaky lung pakhiangnase khatdi Masan Thubo Bam lungga bambo 
rathakbam haidi kachia giniu topnam khai-e. 

23 Takisingniu kampadbo pakan nia phungbo khaoring meng bamme khatdi sise 
Masan Thubo Bam mungga khai bamme, khat-khatse gaphek 4.4 ku-e. 

24-26Niase kadi-kati khatdi pajai-palunse ncham kamme. Khat-khatse gaphek 2.2 
theng-e, chiujiu pakan ton khat gasu khatbo kanton kakse gaphek 4.4 diu-e. 

27Haise Masan Thubo Bam munggu pake nialam khai nda bamme, sichiujiu 
nkhung padbo pakan ton niase khatniu khattu kichen n-gang lannaga niatang 
bamme, khatdi kakibo pakan nia siniu kibeng niatang bamme. 

28Pakan nia phungbo khaoringse kachia giniu makom nam khai-e. 

29Para thiubo kichen nai palunglam kichen gu kibeng pakhiangnase pakan 
phungbo khaoring meng, kadanbang khatdi charapenniu karu khai-e. 

30Paham sidi kachia giniu makom khai bamme. 

31Takisingniu kamlubo akham lim niase Masan Thubo Bam gu kamun gase 
bamme; nkhampi gase machumbo wameng kamkhai bamme. 

32Akhamdungse pakan phungbo khaoring meng, kadanbang khatdi charapen 
mengniu karu khai bamme. Akhamdungse, pakan phungbo khaoring, khatdi 
kadan bangdungse kachia giniu topnam nbamme. 

33Parathiubo kichen ga ngutrabo akhamkhu madaise takisingniu kamkhai-e. 

34Kahiusingniu kampadbo kadip suibo akham nia bamme 

35khatdi sise pakan phungbo khaoring, kadan bangdung, khatdi charapen niu 
karukhai bamme, sisedi kachianiu topnam khai bamme. 

36Palung lamgu ladjankyse Charaky masuangga thiukhai bamme, kibeng situ 
thiu tamanjiu cedar sing pumniu pasat sum hina riga kamkhai bamme. 

37Solomon niu mawangbo tingkum pamadaibo kumgu niabo hiu, Ziv hiuga 
Charaky phungse donsude. 

38Solomon niu mawangbo takum kariu-je-khat, chahiu tachadbo hiu, Bul hiuga, 
rangsu khaimibo kumgapjiu, Charaky se thiuloi mide. Sise Solomon niu takum 
chinnia ngutjiu thiukhaibo-e. 

1 Chawangmai 7 

Solomon Gu Chawangkining 
1Solomon niu paleng chawangkining thiukhaide, khatdi sise paniu thiuboga 
takum kariusum ngutle. 

2-3Lebanon lungga bambo Mariuky kadibo haise gaphek 44 theng-e, gaphek 22 
di-e, sigasu gaphek 13.5 ku-e. Sibo kyse cedar pumniu paren sum thiu-e, paren 
khatgu katiang kariu-je mangiu, paliu riga cedar chumniu nbeng khai-e. Nsingdi 
cedar singniu kamme, mania khaibo kichen tangbo thiukhai-e, sise katiangdung 
siniu tungman bamme. 

4Singbeng jainia lamse kirandungniu paren sum thiujiu kamkhai-e. 

5Akham nai kiran hai pakhu madai thiujiu kam khai-e, khatdi kibeng hinagu 
kiran ren sumse muntong kamna-e. 

6Kidi gu chenkhat hai gaphek 22 thengbo khatdi gaphek 13.5 dibo thiukhai 
bamme. Kathengbo kahiu thiukhaibose katiangniu tungman bamme. 

7Chawangbamgu Kichen, Ladjanky chiujiudi kubo, Solomon niu tathu tiabo 
bamse kadih gasu nsing tangbo cedar singniu kapiupek thiujiu kamkhai-e. 

8 Solomon kysiak saiga, Ladjanky kadibo sailamse katambo kydidung thiukhai-
e. Paniu panao Egypt mai wangpiu nahpui lengdi sikumbo kyse thiukhai-e. 

9Haibo kydung pakhiangnase khatdi kadibo ladjanky hai tatu wichang wiboniu 
kaphung gasu kibeng ton tangbo thiukhai-e. Tatudungse phangbo pabam gasu 
macha padbo-e khatdi tatu phangbo gitangniu palung nai palen madadlujiu 
phang padbo-e. 

10Tatu phangbo bamgasu macha padlubo tatu kadibo siniu kaphungse donkhai-
e, tatu kasianiu gaphek sum paphan theng-e khatdi kasianiu gaphek madai 
theng-e. 

11Haibo riga kakibo tukangdi, madad lujiu phangpad mibo, khatdi cedar sing 
pumdung bamme. 

12Chawangkininggu ladjanky, Charaky lungga ladjanky, khatdi Charaky 
ngutrabo kichen hai tatuniu dungkhaibo rensum hina riga cedar singpum bam 
kamme. 

Huram Niu Kamkhaibo 

13Tyre namdiga lungbambo tataagi ngamga pasiam wibo mai khat pazanniu 
Huram kubo piutu kuwang raleng Chawang Solomon niu langkhai-e. 

14Papiuse shaimibo-e, Tyre gasu-e, sigasu pahai tataagi ngamga pasiam wibo piu 
khatdi papui hai Naphtali kiphiu gasu-e. Huram hai wasi majatbo khatdi paben 
siam wiboga pating thengjiu kam wangmibo mai-e. Chawang Solomon niu patu 
tataagi tien pakhiangnaga phuikhaira kukhaiboga suikhaide. 

Tataaginiu Kambo Katiang Nia 
(2 Char 3.15-17) 

15Huram niu tataagi gasu katiang nia kampadle, khat khat siniu gaphek tachat 
theng-e khatdi padetniu gaphek mangiu suang di-e, khatdi sise charaky 
ngutrabo kamun gase machap khai-e. 

16Paniu tataagigu akhampi niadi kamme, akhampi khat khatniu gaphek 2.2 ku-e, 
sise akhamtiang ton ga khai rabo leng-e. 

17Haibo tiang ton hinase chagiriang tariluboniu, 

18khatdi tataaginiu kampadbo majongsy lunniu ren nia thiujiu karu khai-e. 

19Akhampi lunse nkinpen kumme, pakodniu gaphek 1.8 ku-e, 

20khatdi haise mawengbo sat, chagi kuiriang meng riga khai-e. Akhampi 
kamaguiga majongsy lun kai nianiu paren nia kam khai-e. 

21Huram niu haibo tataagi tiangse Charaky ngutrabo kamun masuangga 
kamkhai-e; parunlam bambo situ Jachin, sigasu papeelam bambo situ 
Boaz chiujiu ku-e. 

22Nkinpen lun kumjiu tataaginiu kamkhaibo akhampise katiang riga kamkhai-e. 
Haichiujiu katiang ngamse kamloi khaide. 

Tataaginiu Kambo Akhun 
(2 Char 4.2-5) 

23Huram niu tataaginiu mawengluibo akhun, gaphek 2.2 sukbo, gaphek 4.4 kubo, 
khatdi gaphek 13.2 dibo khat kam khai-e. 

24Mawengluibo akhun lenlamse pawongcheng katang tataagigu marao lunniu 
giak magui khai nbamme. 

25Akhun riga matomchi kariu-je-niakiu meng dungkhai bamme, matomchi sum-
sum njanpad lujiu kadih pake madailam paliu zuse marikhai lujiu bambo-e. 

26Akhun siu hai tachao sum siu-e. Pawongchengse chapiang wongcheng kumme, 
nkinpen kumjiu lenlam nkuon khai-e. Akhunse tadui lah sang madai kumbo 
ngutle. 

Tataagi Niu Kambo Kari 
27Huram niu tataaginiu kari kariu kampadle; khat khatse gaphek 1.8 theng-e, 
gaphek 1.8 di-e, khatdi gaphek 1.3 ku-e. 

28Haise paphi kamkhai lujiu pakandungniu juman khai-e, 

29paphi rigase ndongqui, matomchi, khatdi pakan phungbo khaoring lunse 
dungkhai-e; sigasu pakan riga khatdi pakan hangga bambo ndongqui nai 
matomchi lunse ntao nbung bambo lun ga kamkhai-e. 

30Kari hinase tataaginiu kambo paphise chagi pekniu ratman khai nbamme. 
Pake madaiga tadui jubung masengra tataaginiu kambo waguak bamme. 
Waguakse mathakbo ga nbungbo aliga karukhai-e. 

31Haibo lunse mawenglui-e sigasu pamun gase chabenniu kario ngut lujiu 
kamkhaibo charapen bang wajiuga bamme. Haise kari gasu tachao nia kukhang-
e khatdi kari lunglam tachao khat nguttang makge, Sise palunglam nkuon roi-
roiboniu kam magui khai bamme. 

32Paphise tachao nia ku-e; sise chagipekniu ratman khaibo kumjiu ngaopadle, 
paphiga chagitang kathengbo khat-khat ratman khailujiu kariga khat thiujiu 
kam khaibo-e. 

33Paphise chaqon-kari-phi kumme; pakuise, parangse, paphi kang, khatdi 
paphibut hina tataaginiu kam khaibo-e. 

34Karigu pake hinatu tungmanra chagipek madai khailujiu siseniu khat thiujiu 
kamkhai-e. 

35Kari riga chamibung dungraleng wadung tachao khat kubo kamkhai bamme; 
sisetu tungmanbo maniadungse khatdi pake pekdungse kari pumga khat thiujiu 
thiu taman khai-e. 

36Kari gase khatdi pake pekse pakan phungbo khaoring, ndongqui, khatdi 
kadanbang lunniu, maruangbo bam hinaga karu magui khai-e. 

37Haichiujiu, karise haibo jaiga machapadbo-e; pakhiangnase macham kamme, 
kadi-kati khatdi palun ncham kamme. 

38 Huram niu tadui jubung kariu, kari hinaleng kamkhai-e. Tadui jubung det 
hinase gaphek 1.8 di-e, khatdi sibo lungga taduilah 800 kumbo ngutle. 

39Paniu kari mangiuse charaky runlam, khatdi kakibo mangiuse papeelam khai 
bamme; akhunse tingbang nai tingrun lam kamikga dungkhai-e. 

Charaky Kam Madio Khaiboga Ngutbo Mania Riak 
(2 Char 4.11; 5.1) 

40-45Huram niu chali, karathuak, khatdi chakuang-chapiang kampadle. Paniu 
pangam pakhiangnase chawang Solomon leng RAPIU gu Charaky leng kamloi 
khaide. Haise paniu kampadbo si-e: Mikhutki-tiang kadibo nia Mikhutki-tiang 
ton ga khaibo chapiang lun kumbo khamten nia khamten hina riga wariang 
tarikhaibo meng Tataaginiu kambo majongsy kai madai, kai khat khatniu ren nia 
thiujiu, sibo lungga khamten hina riga kam magui khaibo Kari Kariu, Tadui 
jubung kariu, Akhun Matomchi kariu-je-nianiu akhuntu pon bambo Chali, 

karathuak khatdi chakuang-chapiang. Charaky leng mania pakhiangnase Huram 
niu Solomon leng kampadbose tataaginiu kamlik-lik khai kamme. 

46Chawangniu hai pakhiangnase Jordan Ramjeng lungga Sukkoth nai Zarethan 
kakga bambo chagi aketbo bamgasu macha padbo-e. 

47Solomon niu haibo tataagigu maniadungse madat makge, palamra haise 
kengchang keng-e, sijengniu haibo ridse wadaodi chakkhai makge. 

48 Solomon niu Charaky leng kachia giniu kampadbo maniadungdi bamme; 
rathakbam, Tingwang khuga taruak kadkhai rabo wakai, 

49Masan Thubo Bam masuangga chamibung dungkhai rabo padung, mangiuniu 
nrilam khatdi mangiuniu n-hanglam; charapen, chamibung, sigasu tajubung; 

50chapiang, chamibung kom, parim wibo mataorabo kuang, khatdi chami 
thuakkuang, Masan Thubo Bam ga khaibo akhamgu khamten Charaky lenlam 
bambo akhamgu khamten, haibo mania hinase kachia giniu kam lik-lik khai-e. 

51 Chawang Solomon niu Charaky thiubo ngam kamloi miboga, papiu David 
niu RAPIU khuga kadpad khai mibo mania pakhiangnase—kachia, rangkang, 
khatdi kakibo maniadungse paniu Charakygu mania wakhaikiga khai mide. 

1 Chawangmai 8 

Charaky Ga Chamriat Bung Phungwangbo 
(2 Char 5.2; 6.2) 

1 Chawang Solomon niu Israel mai kaikik nai kiphiugu jupaodung hinatu 
Jerusalem ga, wangjiu, RAPIU gu Chamriat Bung hai David gu namdi Zion gasu 
Charakyga ponwang raleng chamtan pikhaide. 

2Paliuniu Gomlubo-Ngee, pachinniabo hiu Ethanim ga maduide. 

3Jupaodung hina madui lubo tingga, singkudungniu Chamriat Bungse ponsu 
lujiu, 

4Charakyga ponwang khaide, sigasu Levi maidung nai singku 
maidungniu RAPIU bambo Mathenky khatdi siga bambo hina Charakyga 
ponwang khaide. 

5Chawang Solomon khatdi Israel mai mathiuniu Chamriat Bung masuangga 
madui lujiu, matom-kabui pariak singam lakbo charathiu khaide. 

6Sigasu singkudungniu Chamriat Bungse Charakyga ponwangjiu sise Masan 
Thubo Bam wakhaomeng hangga khaide. 

7Paliugu kariopadbo kan siniu wabungtu khatdi kaponbo pekse topsin khaide. 

8Mai khatniu Masan Thubo Bam masuang siakga chaplujiu phuisai kaponbo 
tupek kese ngao-e. Chiudi kakibo bam gasu phuisai ngaomakge. (Patangse nthai 
katang siga bamkha-e). 

9Sibo Chamriat Bung se Israel maidungniu Egypt gasu npadbo lon Sinai Luong 
ga RAPIU niu paliu khuga Chamriat kamkhaibo tupek niase makjiu kaki ha-e. 

10 Singkumai siniu Charaky situ phutlu tadpadboga, bungjiu kamuang siniu 
gommide. 

11RAPIU gu ran-ranbo nbiu siniu thaokhaiboga, paliu malanwang paliu tien 
thiusilak mide. 

12Sigasu Solomon niu kakheng thiu-e: “RAPIU, nangniu, tingpukga naimiktu 
pibam khaibo-e, chiudi kamuang nai tamiuboga nang lungra kada mibo-e. 

13Tuhoira Iniu naleng paken kadibo ky thiukhaijiu nangniu tingtheng lungrabo 
bam kamkhai bamme.” 

Solomon Niu Maidung Khuga Dinbo 
(2 Char 6.3-11) 

14Siga maidungniu chapbamboga Chawang Solomon niu paliu khuga mariwang 
lujiu, Tingwang niu paliutu thoidam pikhai raleng paniu kheng-e. 

15Paniu din-e, “Israel mai Rawang RAPIU tu thuonlo! Paniu apiu David khuga 
ladriat thiukhaibose paniu majai khaibi-e, sibo wan-ga paniu din-e, 

16‘Iniu Egypt gasu amaidungtu majang npadbo nai gasu, atu kahumrabo charaky 
thiuraleng Iniu Israel mai namdi khat gadi pabam kadakhai makge. Chiudi David 
nangniu amaidung riga mawang raleng Iniu natu kadalubo-e.’” 

17 Khatdi Solomon niu din-e, “Apiu David niu Israel mai Rawang RAPIU tu 
kahumrabo charaky khat thiuraleng marang khaide, 

18chiudi RAPIU niu pakhuga din-e, ‘Nangniu aleng charaky thiuraleng machun 
bambose maji-e, 

19chiudi nangniu sise wadaodi thiusi lakge. Sise nanahpiu siakniu arakyse 
thiurabo-e.’ 

20“Sichiujiu tuhoira RAPIU niu pagu ladriatse majai khaibi-e. Iniu Israel maigu 
chawang thiujiu apiu bam malin bamme, khatdi Iniu Israel mai Rawang RAPIU tu 
kahumrabo Raky thiukhai lude. 

21Aliu pao-pehtu RAPIU niu Egypt dih gasu maluang padbo tingga pagu ladriat 
tupek jaobo Ladriat Bungse khaira lengdi Charaky lunggase pabam kamkhai 
lude.” 

Solomon Rathoi 
(2 Char 6.12-42) 

22Sigasu Solomon niu maidung bambo gasu tadngut lujiu rathakbam masuangga 
chaplujiu, paben henpad lujiu 

23kakheng thiu sude, “Israel mai Rawang, RAPIU yo, kakubo tinggenlam maksai 
kadih hanglam bambo khatnadi nakumbo ha-e! Nangniu nagu ladriatse 
namaidung khuga majai khaibi-e, khatdi paliuniu paliu lung pakhiangna nalad 
majaibo wan-ga nagu lungsabo lenkhai-e. 

24Nangniu apiu David khuga ladriat khai mibose kalimakjiu tuhoi naladkeng 
hinase wangtang khaide. 

25Khatdi tuhoira, Israel mai Rawang, RAPIU yo, nangniu apiu khuga ladriat 
khaibo kumjiu chiubora , paliuniu nagu ladriattu majai bamthen, Israel maigu 
chawang thiura pawan machang pakai pakik gasu mai khatniu mawangra 
pikhaine chiubose majai khaira Iniu khengbo-e. 

26Siniu tuhoira, Israel mai Rawang yo, navang apiu David khuga ladriat thiukhai 
mibo hina pijiu wangtang khailo. 

27 “Chiudi Tingwang yo, pachang siakjiu nangniu kadih gahai lung ngam 
lubuima? Tinggen pakhiangna niudi nabamleng buimakbo-e, siniu dechiujiu 
Iniu thiukhaibo haikumbo Rakyniu nabamleng builu ralo? 

28RAPIU Tingwang yo, I hai navang-e. Arathoi nking khailo, khatdi thainai Iniu 
nakhuga khengbose pikhai khelo. 

29Haibo bamse natu kahumrabo bam thiuraleng nangniu kadakhai mibo 
bamme: nsuan, n-nien haibo Raky tu khuankhailo. Iniu haibo Rakyga azu 
marilujiu kakheng thiuboga nking khailo. 

30Iniu khatdi amaidungniu haibo bamga aliu-zu marilujiu kakhengboga 
chiukhailo. Naky tinggen ga aliugu rathoi chiukhaijiu aliu nuan kuak khailo. 

31“Mai khattu kamao madam khaijiu haibo Raky rathakbamga pahai pamao 
habo mai-e chiujiu ladriat thiu raleng wangbo wan ga, 

32RAPIU yo, tinggen lamsu nking khailo khatdi navangmaitu ladjan thiukhailo. 
Kamaobo piutu paniu kamkhai mibo saisuijiu sajai pikhailo, khatdi majibo piutu 
majijiu pikhailo. 

33“Namai Israel maidungniu natu suimakjiu nuan tenbo gasu paliugu 
mikremainiu paliutu ngamlubo wan ga khatdi paliuniu lungli lujiu haibo Rakyga, 
manonkiu lujiu nakhuga kuak khai raleng khengbo wan ga, 

34tinggen gasu paliu khuan nking khailo. Namaidung nuan kuak khailo, khatdi 
nangniu paliu pao-peh khuga pikhai mibo kadihga majang wang khailo. 

35“Namaidungniu natu atungjiu nuan kammibo jeng gasu nangniu pi tingriu khai 
tamibo wan ga, sigasu paliuniu lungli lujiu haibo Rakyga mariwang, manonkiu 
lujiu nakhuga kakheng thiubo wan ga, tinggen lamsu paliu khuan nking khailo. 

36Israel maidung nai chawanggu nuan kuak khailo. Paliuniu majibo kamraleng 
katikhailo. Sigasu, Oh RAPIU yo, namaidungniu tingtheng lungraleng nangniu 
pikhaibo nagu kadih haiga tingriu khailo. 

37“Haibo kadihga chakhum wangboga, maksai chararen wangboga, maksai 
tingthung tingkainiu, maksai takaoniu chamiu kam masa miboga, maksai 
namaidungtu paliugu mikre maidungniu aphenboga, maksai mara-sathiubo 
padboga, maksai paliu ruangga chararen padboga, 

38paliugu khengbo rathoi chiukhailo. Namai Israel mai khat kumboniu, paliu 
lung chariujiu, paliu ben henpad lujiu haibo Rakyga kakheng thiusai, 

39paliu rathoi chiukhailo. Paliu mao kuak khailo, khatdi paliutu nkha khailo. 
Nang ronna chamainagu lungchun sibo-e, mai hinatu paniu kammibo saisuijiu 
kamkhaibo-e, 

40sichiujiu paliu pao-pehtu nangniu pikhaibo kadihga paliuniu lungjiu nalad 
piuraleng nangniu kamkhailo. 

41-42“Kadiubo ramga lungbo sangdiumainiu nagu kenditu chiujiu, khatdi 
nangniu namaidung leng changam kadi kamkhaibo jenggasu natu kahumra 
khatdi haibo Rakyga kakheng thiura wangbo wan ga, 

43paliu rathoi nking khailo, Nangniu bambo, tinggen gasu, paliu khuan 
chiukhaijiu, paliuniu nakhuga kamkhai raleng khengbose kamkhai bilo, 
sichiusai namaidungniu kambo kumjiu kadihpiriga bambo jat hinaniu, natu sijiu 
nalad piurabo-e, sibo wan ga paliuniu haibo Iniu thiukhaibo Raky haise natu 
kahumbo bamme chiubo silu raleng-e. 

44“Nangniu namaidungtu paliugu mikremaitu atungjiu charithiu raleng 
tadpadra chamtan piboga, paliuniu tadkhaibo bam hinaga, nangniu kada khaibo 
namdi nai Iniu naleng thiukhaibo Raky lam marilujiu paliuniu nakhuga kakheng 
thiubo tingga, paliu rathoi nking khailo. 

45Tinggen gasu paliu rathoi chiukhailo khatdi paliutu pijiu chari ngam khailo. 

46“Namaidungniu natu atungjiu nuan kammiboga khatdi mai khatnadi nuan kam 
makbo hamiboga—khatdi nagu lungpomniu paliutu kamkaojiu paliutu mai 
dihga kavang thiuraleng kadiubo kadihlam lutad bamdi, 

47maidunggu rathoise chiukhailo. sibo kadihga paliu lung lipadjiu, aliu hai 
kasamai-e, Oh, RAPIU chiujiu paliu lung lilujiu kakheng thiuboga, paliu rathoi 
chiukhailo. 

48Sibo kadihga paliuniu nchang majijiu chalung lipadjiu, nangniu paliu pao-
pehtu pikhaibo kadih, nangniu kada khaimibo namdi nai Iniu naleng thiukhaibo 
Raky lamga, paliu zu marilujiu, nakhuga kakheng thiusai, 

49paliu rathoi nking khailo. Naky tinggen gasu paliu khuan nking khailo khatdi 
paliutu lungsa khailo. 

50Paliuniu natu atungjiu chari thiubo khatdi paliugu nuan pakhiangna kuak 
khailo, khatdi paliugu mikre maidungniu paliutu phuikhai sira kamkhailo. 

51Paliutu hai taobambo n-mang, Egypt gasu nangniu majang npadbo 
namaidung-e. 

52“Tanthubo RAPIU, namai Israel maidung nai paliugu chawangtu nagu 
lungsiatniu pawan machang phui khailo khatdi paliuniu natu nkha khaira kubo 
wan hinaga paliu rathoi chiukhailo. 

53Nangniu Egypt gasu aliu pao-pehtu majang npadbo wan ga, navangpiu Mose 
khugasu paliutu chamai mathiu ruanggasu namai thiuraleng nangniu kadalubo-
e chiujiu nangniu paliu khuga dinkhai mibo-e.” 

Munkom Rathoi 
54Solomon niu RAPIU khuga kakheng thiuloi lubo saiga, paniu khudung kiujiu 
paben khengsujiu bambo rathakbam masuang gasu paniu chap khang-e. 

55Chakhuan tanbo khat paniu senpadjiu siga wang madui bambo mai hina riga 
Tingwang gu thoidam khengkhai-e. Paniu din-e, 

56“RAPIU niu tenkhai raleng ladriat thiukhai mibo kumjiu, pamaidung khuga agi-
manaibo pikhaibo patu thuonlo. Paniu palung dijiu pavangpiu Mose khuga 
ladriat thiukhai mibo khatnadi kalimakge. 

57Paniu aliu pao-pehtu majangkhai mibo kumjiu, aliu Rawang, RAPIU niu aliutu 
majang khaibo thiu milo, 

58paniu wadaodi aliutu saokhai makjiu, palad majai lura khatdi tacheng-tajai 
hina nai chamtan hina aliu pao-pehmaitu pikhaibo hina majaijiu lunglu raleng 
paniu kamkhaibo thiu milo. 

59Aliu RAPIU, Tingwang niu pawan machang haibo rathoi khatdi Iniu pakhuga 
kamkhaibo haitu maningtao bambo thiu milo. Paniu pawan machang Israel mai 
nai paliugu chawangtu, naimachangna paliuleng pageng bambo saisuijiu lungsa 
khaibo thiu milo. 

60Sichiujiu kadihpiriga bambo jat hinaniu RAPIU paronna Rawang-e, kakibo 
chara ha-e chiubo simi rabo-e. 

61Pamaidung naliuniu thainai, pagu tacheng-tajai nai chamtan hina majaijiu, aliu 
Rawang, RAPIU khuga pawan machang chamchangjiu bamlulo.” 

Charaky Kadpadbo 
(2 Char 7.4-10) 

62Siga Chawang Solomon khatdi mai hinaniu chara thiujiu RAPIU khuga kadkhai-
e. 

63Paniu matom-kabuipi 22,000 khatdi aruanggu thiujiu mily 120,000 niu chara 
thiukhai-e. Sichiujiu paliuniu aruanglujiu Charaky kadpad khaide. 

64Sibo nai paniu n-gangbo kahiu nai Charaky wenjeng hina sidi kam masan khai-
e, khatdi nphong kadkhaibo, alin-tara kadpadbo, khatdi aruanggu kadpadbo 
hinase charathiu khai-e. Haise kamkhaibo lamra tataaginiu kambo rathakbamga 
kadpadbo guse khairaleng siamju kami jengniu kam khaibo-e. 

65Sichiujiu Charakyga Solomon khatdi Israel mai hinaniu Gomlubo changee jeng 
chinnia mania khai-e. Siga chamai wajiukha wang maidungse diuchang diubo 
tingpilam Hamath Pass khatdi tingrunlam Egypt maigu ramrai katangbo gasu 
wang bambo-e. 

66Jeng tachadbo nai Solomon niu maidung situ paliu kylam langkhai 
mide. RAPIU niu pamai Israel maitu khatdi pavangpiu David tu thoidam khaibo 
hina jengniu tachun wijiu paliuniu patu thuon-e sichiujiu paliu kylam wang 
mide. 

1 Chawangmai 9 

Tingwang Niu Solomon Khuga Lenkhai Lanbo 
(2 Char 7.11-22) 

1Chawang Solomon niu Charaky nai chawangkining khatdi katam-tambo paniu 
thiunibo hinase thiuloi lubo saiga, 

2RAPIU niu pakhuga, paniu Gibeon ga bambo lon kumjiu, wanglen khai lande. 

3RAPIU niu pakhuga din-e, “Iniu narathoi chiu khaide. Atu tingthengjiu 
kahumrabo bam thiurabo nangniu thiukhaibo Charaky haise Iniu kam masan 
khaide, Iniu haitu akhejiu khatdi pawan machangna gukhaijiu bamne. 

4Nangniu atu nalung masanjiu khatdi kawi thiujiu napiu David niu kamkhai 
mibo kumjiu machasai, sigasu nangniu agu tacheng-tajai hina piujiu khatdi Iniu 
natu chamtan khaibo hinase kamsai, 

5Israel maitu pawan machangna nakai-nakikniu mawangjiu bamne chiujiu Iniu 
napiu David khuga ladriat thiukhai mibo hinase Iniu majaikhai rabo-e. 

6Chiudi nangniu maksai nakai-nakikdungniu asai suita misai, Iniu nakhuga 
pikhai mibo tacheng-tajai khatdi chamtandungse nangniu piumak sai, khatdi 
kakibo radungtu kahum misai, 

7siga Iniu pikhai mibo kadih gasu amai Israel maidungtu Iniu hathon mirabo-e. 
Atu kahumrabo bam thiura Iniu kam masan khaimibo Charaky haidi Iniu phutmi 
rabo-e. Pabam machangnaga maidungniu Israel maitu nuimen rabo-e, sigasu 
ngaokhai lakbo lunlungga lungrabo-e. 

8Haibo Rakyse nchum mibo bamkhat thiumi rabo-e, haiga tadken wangmai hina 
ngaolujiu paliu suang harabo-e, ‘RAPIU niu dekamjiu haise, haibo kadihga khatdi 
haibo Charakyga kamkhai jiulo?’ chiujiu paliuniu maniu rabo-e. 

9Maidungniu paokakne, ‘Palamra paliu pao-peh maitu Egypt gasu puipadbo, 
paliu RAPIU, Tingwang tu paliuniu phutmibo jengniu-e. Paliuniu paliugu 
malumse katambo radung khuga pikhai lujiu sisetu kahum mide. 
Haijengniu RAPIU niu paliu riga kapingbo haise piwang khaibo-e.’” 

Solomon Niu Hiram Khuga Chamsiang Thiubo 
(2 Char 8.1-2) 

10Solomon niu Charaky nai pagu chawangkining thiubose takum makai bung 
ngutle. 

11Tyre wangpiu Hiram niu cedarsing khatdi kahiusing, sigasu kachia hina jaojiu 
pangamleng paniu masenbo pakhiangnase pikhai bide. Sise thiuloi mibo sailam, 
Chawang Solomon niu Hiram gu Galilee luongriang lungga namdak makai pikhai 
bide. 

12Hiram niu sise phuira tadde, chiudi paniu sise luni makge. 

13Haijengniu Solomon khuga paniu din-e, “Haichiujiu asingna yo, haidungse, 
nangniu akhuga pikhai bibo namdakdung si-e!” Haijengniu haibo bam situ tuhoi 
tangbo Cabul chiujiu ku-e. 

14Hiram niu Solomon leng kachiagi taju sang madai suang kengjiu pikhai bide. 

Solomon Niu Nkiubo Kamlubo 
(2 Char 8.3-18) 

15Chawang Solomon niu Charaky nai chawangkining thiura, namdigu naimikpad 
jailam bambo ramlungga bamlujiu, khatdi namdigu kareng thiura changam 
kammaitu thinpiude. Paniu Hazor, Megiddo, khatdi Gezer, namdidung thiulan 
raleng thinpiu lan-e. 

16(Egypt wangpiuniu Gezer tu chari thiude, khatdi siga lungmaidung situ 
kamshat lujiu, namdise chami thonkhai lujiu sise sutlude. Sigasu Solomon niu 
panahpuitu panaoleng kuboga sibo kadihse panahpui leng chami thiubogu kalen 
thiujiu pikhai mide, 

17sise Solomon niu thiukhai lande). Pagu changam kammaidungtu thinpiujiu, 
Solomon niudi n-hangbo Beth Horon, 

18Baalath, Judah gu ramjing lungga bambo Tamar, 

19pagu katiu-kasak khatdi mania njanra baikhaibo namdidung, pagu 
chaqondung khatdi chaqon-karidung, sigasu Jerusalem, Lebanon khatdi kaki-
kibo pawangdih lungga thinnibo mania pakhiangnase khai madui-e. 

20-21Pangam katanboga, changam kamra maileng Solomon niu Canaan maidung 
kai-kik, paliu ram lulujiu lungbo tingga Israel maidungniu kamshat kabangbo 

maidung situ thinpiude. Haimaidungse, Amor mai, Hitt mai, Periz mai, Hiv mai, 
sigasu Jebus mai, paliu kai-kikse tuhoi ken ga tangbo kavang thiujut wangmibo 
maidung pakhiangna jaokambo-e. 

22Solomon niu Israel maidung tura pijiu kavangmai thiukhai makge; paliuniu 
pagu charimai katheng-kadi maidung, chari maigu munran piudung, chaqon-
kari thinmaigu papeedung, khatdi chaqon thinmaidung pithiu khai-e. 

23Solomon niu chaky thiubo ngamga katanbo ngamleng thiujiu changam 
kammaidungtu phuiraleng katheng-kadimai 550 bamme. 

24Namdigu naimikpad genlam bambo ram lungga Solomon niu pijiu 
pamaidungtu lungphui khaide, panao, Egypt wangpiu nahpuitu kulubo saiga, 
David namdiga paleng Solomon niu thiukhaibo chawangkiningga kaliwang 
mide. 

25 Solomon niu RAPIU leng thiukhaibo rathakbamga rujiu-kadpadbo nai chakin 
thiubogu rathak maniase paniu takumga pikhai lon sum summe. Paniu parim 
wibose RAPIU khuga rukhai-e. Haichiujiu paniu chakyse thiuloi khaide. 

26Edom kadih lungga bambo, Aqaba gu Azaibek hugen, Elath mungga bambo 
Eziongeber ga, Chawang Solomon niu malee kengkha macha padde. 

27Duipuiga changam kam kasimai khangsiatu chawang Hiram niu pagu duipui 
npui gasu tadlujiu Solomon maidungtu maluang tatien thiura langkhai-e. 

28Paliuniu Ophir ramga malee tongtadjiu, sigasu kachia taju sang kariu-madai 
suang kengjiu Solomon leng phungwang lande. 

1 Chawangmai 10 

Sheba Mai Chawangpuiniu Meng Phuibo 
(2 Char 9.1-12) 

1 Solomon zan tadbose Sheba gu chawangpuiniu chiulude, khatdi paniu 
Jerusalem ga menglujiu, kakungbo chamkak maniujiu patu madiude. 

2Paniu pasai suimaidung phom situ, tiuchang, khatdi kachia kengkha 
qontraodung bang thiuphui ting lubo jaojiu phungwangde. Solomon panai 
adaoboga, paniu maning lubo chamkakdung pakhiangnase pakhuga maniude. 

3Paniu pakhiangnase paokak khaide; pakhuga dinpad kungbo wakhatdi hadi-e. 

4Sheba gu chawangpuiniu Solomon gu ningtingse chiukhaide khatdi paniu 
thiukhaibo chawangkiningse ngaokhaide. 

5Pagu katiu kuangkaiga machakhai bambo katiu-kasakse, pagu chakampaodung 
leng thiukhaibo ran-ranbo kydungse, pagu chawangkininggu chakampao 
mainiu thinpiubo ngamdungse khatdi paliuniu piubo fai-nidungse, chakhuang-
changeega patu khuanbo maidung, khatdi Charaky lungga paniu pikhaibo 

rathak maniadungse paniu ngaokhai lude. Sise ngao khaijiu pasiu thipad silak 
mide, sichiujiu pasuang pi ha khaide. 

6Paniu Chawang Solomon khuga din-e, “Nalamga, khatdi nagu ningting lamga, 
Iniu aram gasu chiulubo hinase maji-e! 

7Chiudi apum siakniu tadlujiu pakhiangna haise ngaolu makthenna Iniu malum 
makdi-e; chiudi nagu ningting nai nakhiu-nalan hai nkiuchang-nkiu-e; Iniu 
paphan tadi chiumak bamdi-e. 

8Na-naodungse dejiuga paliu sanwilo! Khatdi pawan machang nakhuga 
bamlujiu nagu ningtingcham dinbotu chiutaojiu bambo navangmaidungse 
dejiuga paliu sanwilo! 

9Na-Rawang, RAPIU tu thuonlo! Paniu natu pijiu Israel maigu chawang 
thiukhaibo jeng gasu paniu natu dejiuga pachun kimlo chiubo lenkhaide. 
Palamra Israel maileng palungsiat hai tingtheng-e, nangniu tacheng-tajai khatdi 
majibo majaijiu thinra paniu natu paliu wangpiu pithiu khaibode.” 

10Pagu kalen thiujiu Chawang Solomon leng phung wangbose paniu pikhaide. 
Kachiagi taju sang madai suang kengbo khatdi parim wibo wamud nai tatiu-
tataa kengkha phungwang pikhaide. Paniu pikhaibo parim wibo wamud haise 
Solomon niu kalen daobo ruangga dithubo-e. 

11(Hiram gu malee siniu Ophir gasu kachia phungwangbo nbensing nai tiuchang 
kengkha phungwang-e. 

12Solomon niu sibo singse thinlujiu Charaky nai chawangkininggu kareleng thin-
e, khatdi nthiam-tarabung chalui thiusi maidung leng kampad khaibi-e. Haibo 
nbensing hai wadaodi Israel mai kadihga ponwang matai makbo; wadaodi 
haikumbo ngaolan tamibo sing-e). 

13Sheba wangpuiniu kakhengbo pakhiangnase Chawang Solomon niu paliu 
cheng saisuijiu palung dijiu pikhaibo riga pikhai sanbi-e. Sigasu pah khatdi pasai 
suimaidung Sheba gu kadihga malan wangmide. 

Chawang Solomon Gu Chakhiu-chalan 
(2 Char 9.13-28) 

14Takum machangna Chawang Solomon niu rangkang taju sang makai-sum 
kumbo, 

15chali alimaidungniu, paliugu aliga gengsan lubo gasu piwangbo, sigasu Arabia 
mai wangdungniu paliugu ramkha pibo khatdi Israel mai luongrianggu 
dihthinpao mainiu piwangbo ramkha gasu daolubo riga sanjiu daotan-tanne. 

16Solomon niu chagee kadibo kainia kampadde, khatdi sibo chagee khat-khatga 
kachia taju chinnia kumbo ngutle. 

17Paniudi chagee siambibo kaisum, chagee khat-khat riga kachia taju nia kumbo 
ngutle. Paniu haibo chageedungse Lebanon Riu ga bambo Chaky kadibo gasu 
machapadbo-e. 

18Pagu chawangbam kadibo khatdi kamkhai-e. Sibo wangbam kasiaga 
chapuang-himniu top khai-e khatdi kasia gara withubo kachianiu topkhai-e. 

19-20Chawangbam khangraboga phikem charuk bamme, phikem hina kega 
ndongqui meng khat-khat bamme, pakhiangnase ndongqui kariu-je-niakiu 
bamme. Chawangbam sailamse matomchi khat meng, khatdi chaben-mangiu 
khaibo bamga ndongqui mengniu kamkhai-e. Haikumbo chawangbamse kakibo 
chawangdih khatgadi ngao makge. 

21Solomon niu ponsakbo chapiang hinase kachia giniu kampadle, khatdi 
Lebanon gu Mariu lungga bambo Chaky kadibo lunggu chali, chakuang-chapiang 
pakhiangnase kachiagi withuboniu kampadbo maliang-e. Rangkanggi tura thin 
piumak bamniu-e, palamra sise Solomon ken gara paman kungbo mania leng 
chakkhai makge. 

22Duinaiga Hiram gu malee nai tad machamradi pagu malee bamme. Pagu 
maleeniu takum sum machangna kachia, rangkanggi, chapuang-him, tajong 
khatdi kapeng phunglujiu wang-e. 

23Chawang Solomon hai kaki-kibo chawang suang lungwi nkiu-e khatdi ningting 
nkiu-e, 

24sichiujiu Tingwang niu pakhuga pikhai mibo tasi situ kadihpiri mai hina 
wangjiu nking-e. 

25Pakhuga tadmengmai hinaniu kachia, rangkang, chafai-tani, charinia, parim 
wibo, chaqon, sigasu qonniampoidung kalen thiujiu phungwang-e.Takum 
machang haichiujiu kam bambo-e. 

26 Solomon niu chaqon-kari thinra maileng, sang khat kai-madai, sigasu chaqon 
rimaidung sang kariu-je-niakiu thiukhai bi-e. Sichiujiu khangsiatu Jerusalem 
lungga khatdi khangsianiu katam-tambo namdiga pibam khai-e. 

27Paniu mawangbo tingga rangkang hai Jerusalem lungga tatu kumjiu kengbo-e, 
sigasu cedar singse Judah gu maluong phiga bambo nbiubang kumjiu 
ngaowiboniu phui-e. 

28Musri nai Cilicia gasu chaqon jonbo, 

29sichiujiu Egypt gasu chaqon-kari jonbotu chawanggu chaliga papao thiubo 
maidung siniu khamme. Paliuniu Hitt mai nai Syria mai wangpiudung lengse 
chaqon-kari khat leng rangkanggi 600 sigasu chaqon khatga rangkanggi 150 leng 
jonkhai-e. 

1 Chawangmai 11 

Solomon Niu Tingwang Khugasu Diutad Mibo 
1 Solomon niu sangdiu maipui kakengtu marai-e. Egypt maigu chawang 
nahpuitu lungbo ronna makjiu, paniu Hitt maipuidung, Moab maipuidung, Amon 
maipuidung, Edom maipuidung khatdi Sidon maipuidungtu panao kude. 

2Paliuniu pijiu Israel maidungtu kakibo radungtu kahumnibo lungchun pi padmi 
rabo jeng gasu, haibo maidungtu magiang tulo chiujiu RAPIU niu Israel maitu 
chamtan pikhai bam tadi, paniu paliutu magiangjiu lungde. 

3Solomon niu panao masan siakjiu thiubo hai chawang nahpuidung kai chinnia-
e, khatdi parammailiupuiniu kai summe. Paliuniu patu Tingwang khugasu pidiu 
khai mibo-e, 

4sichiujiu paniu thenwang miboga paliuniu patudi sangdiumaigu ratu 
kahumboga jukhaide. Papiu David kumjiu, pa-Rawang, RAPIU khuga malum 
kabuimai thiuta mide. Papiu David niu malumbo kumjiu pakhuga bamta mide. 

5Sidon maigu charapui Astarte tu paniu kahumde, khatdi Ammon maigu matai 
marengbo chara Molech tudi kahumde. 

6Paniu nuan tenjiu papiu David niu kamkhai mibo kumjiu nchangta mide. 

7Jerusalem gu tingbanglam, maluongga Moab maigu matai marengbo ra, 
Chemosh tu kahumra, khatdi Ammon maigu matai marengbo ra, Molech tu 
kahumrabo bam khat paniu thiusu khaide. 

8Paniu kahumbobam kakengkha thiusu khaide, siga sangdiumai puidung, paniu 
luwangbo naodung siniu maruta mataojiu paliugu chara katam-tambotu 
kahumjiu charathiu sude. 

9-10Israel mai Rawang, RAPIU niu patu lenkhai lon-niajiu, sangdiu maigu ratu 
kahum tulo chiujiu chamtan pikhai bamliudi, Solomon niu pacham majai makjiu 
pakhugasu maritad mide. Siniu Solomon tu RAPIU niu palung pommide, 

11sichiujiu pakhuga din-e, “Nangniu akhuga ladriat thiukhaibose nason-naru 
sajiu kampang mide, sichiujiu agu ladriat majai makbo jengniu, nagu chawang 
kadih hai nakhu gasu lupadlujiu namai ruangga chakampao khat khuga sise 
pikhaimi rabo-e, chiujiu ladriat thiujiu dinbo-e. 

12Sichiu bamdi, napiu David jengniu haise nangniu ringbam thenra Iniu kamkhai 
lakge, chiudi nanahniu chawang thiubo tingga pi padkhai rabo-e. 

13Chiudi avangpiu David jengniu khatdi Iniu thiukhai mibo namdi, Jerusalem 
jengniu, chawang kadih pakhiangna Iniu pakhu gasu lutadmi lakge, sichiujiu 
chaphiu khatse patu khaidia rabo-e.” 

Solomon Gu Mikre Maidung 

14Sichiujiu RAPIU niu Edom maigu chawang kikhun Hadad tu pijiu Solomon tu 
mikre raleng kam khaide. 

15-16Haibo masuang ga, David niu Edom maitu chari ngamlubo sai, pagu charipi 
Joab niu haiga kashai maitu bairaleng mengjiu pah khatdi pamaidungse Edom 
ga chahiu charuk bamkhai-e, siga paliuniu Edom maipiudung kakengkhatu 
kamshat mide, 

17siga Hadad khatdi papiu vang Edom mai, Egypt ga pakkhai maidungtu ronna 
masiak lubo-e. (Sibo wan ga Hadad haira nahpoinakha bambo-e). 

18Paliuniu Midian tu saodia lujiu Paran lam tadle, siga maidung kasia paliu khuga 
wangjiu jaokhai-e. Sigasu paliuniu Egypt paktangjiu chawang khuga wangkhai-
e, paniu katiu kasak pikhaijiu chaky khatdi kadih kasia chiujiu Hadad tu n-jan 
khaibi-e. 

19Hadad niu chawangtu chaka thiu lude, khatdi chawangniu Chawang nao 
Tahpenes singnapui, pagiupuitu Hadad leng magiangra pikhai bide. 

20Paniu npiumainah khat lunglu-e, pazanniu Genubath ku-e, patuse chawangpui 
siniu chawang ky gasu makuat khai-e. 

21Chawang David khatdi pagu charipi Joab se shai mide chiubo Egypt dihga 
bambo Hadad khuga chalad wangtangbo tingga, Hadad niu chawang khuga din-
e, “Atu pijiu agu kadihga malanwang raleng suikhailo.” 

22Chawangniu maniu-e, “Nde kamjiulo? Iniu natu wakhatra pitang makbo 
bamjiuma? Haijeng gasu nangniu nakyga malanwang mine chiujiu ma?” Hadad 
niu chawang khuga paokakge, “Lungsajiu atu pi tadkhailo.” Sichiujiu paniu 
padihlam malan wang mide. Edom gu chawang khat thiujiu, Hadad hai kasabo 
mai khatle, sichiujiu Israel maigu mikre kasabo mai khatle. 

23Tingwang niu Eliada nahpiu Rezon tudi Solomon tu atung raleng kamkhaide. 
Rezon siniu pawangpiu, Zobah gu chawang Hadadezer khugasu paklujiu, 

24chamai kasamai pawangpiu hangga bammak maigu papee thiumide. (Haise 
David niu Hadadezer tu chari halubo sai khatdi paniu khat thiujiu bambo Syria 
maitu gilubo saiga padbo-e). Rezon khatdi pamaidung siniu tadlujiu Damascus 
ga lungmide, siga pamaidungniu patu Syria maigu chawang pithiu khaide. 

25Pahai Solomon niu ringbo tingga Israel maigu mikremai khatle. 

Tingwang Niu Jeroboam Khuga Ladriat Thiubo 
26Mai khang khatpiu Solomon tu atungbo piusira, pagu chakampao thiubo, 
Ephraim dih Zeredah ga bambo, Nebat nahpiu Jeroboam si-e. Papui hai kamipui-
e, pazan niu Zeruah chiujiu ku-e. 

27Haise chari kathiubo rachamme. Jerusalem gu tingbang lamse Solomon niu 
kadihse chu-makadjiu namdi karengse thiusu khaibo-e. 

28Jeroboam hai changam kam ngambo akhangmai khatle, paniu changam 
maranjiu kambo Solomon niu ngaoluga, patuse Solomon niu Ephraim mai khatdi 
Manasseh maigu kiphiudunggu kadihga changam kam maigu papeese pithiu 
khai-e. 

29Naikhatra, Jeroboam niu Jerusalem gasu chabin tadkinboga, Shiloh ga bambo 
phaimiukakung Ahijah niu patu mai kahaboga adaode. 

30Ahijah, paniu khaikinbo khen-gak kasanbo khoipad lujiu, phet kariu-je-niakiu 
thiu thiulujiu, 

31Jeroboam khuga din-e, “Patap kariuse naleng khoilulo; palamra Israel mai 
Rawang, RAPIU niu nakhuga din-e, ‘Iniu Solomon khugasu chawang kadihse 
lupad mirabo-e, khatdi Iniu natu chaphiu kariu hai pikhaibi rabo-e. 

32Solomon niu chaphiu khat lurabo-e, palamra Israel maigu kadih pakhiangna 
ruangga, namdise Iniu agu thiura kadalubo-e, sijengniu Jerusalem khatdi 
avangpiu David jengniu, Solomon leng chaphiu khatse pikhai diakrabo-e. 

33Iniu haise kambo lamra Solomon niu atu thonlujiu sangdiumaigu radung; 
Sidon maigu charapui Astarte; Moab mai ra Chemosh; khatdi Ammon mai ra, 
Molech tu kahum mibo jengniu-e. Solomon niu agu kadin piumakge, paniu 
kamaobo kammide, sichiujiu agu ladriatse paniu majai makge, khatdi papiu 
David kum makjiu agu chamtan majai makge. 

34Chiudi kadih pakhiangnase Iniu Solomon khugasu lutad lakge, khatdi paniu 
ringbam then Iniu patu pumtan pikhai bine. Avangpiu David tu Iniu kadalubo, 
agu chamtan khatdi tacheng-tajai majaibo jengniu haise Iniu kamkhai rabo-e. 

35Iniu Solomon nahpiu khugasu chawang kadih lupad lujiu, chaphiu kariu hai 
naleng pikhai rabo-e. 

36Chiudi Solomon nahpiutu pijiu chaphiu khatse majangjiu bamra, Iniu kamkhai 
rabo-e, sichiujiu atu kahumrabo bam, Iniu kadalubo namdi, Jerusalem ga David 
kaikiktu pi chawang thiujiu bamrabo-e. 

37Jeroboam, Iniu natu Israel maigu chawang pithiu khai rabo-e, khatdi nangniu 
thinnibo kadih hina thinrabo-e. 

38Nangniu acham hina majai lusai, agu tacheng-tajai saisuijiu lungkam lusai, Iniu 
natu chamtan pikhaibo haise avangpiu David kumjiu kamlusai, Iniu natu pawan 
machang majang bamrabo-e. Iniu natu pijiu Israel maigu chawang thiukhai 
rabo-e, khatdi nasaiga nakai-kik maidungniu David khuga Iniu pikhaibo kumjiu 
chawang thiurabo-e. 

39Solomon gu nuan jengniu David kaikiktu Iniu sajai pirabo-e, chiudi tingtheng 
leng makge.” 

40Sichiujiu Solomon niu Jeroboam tu kamshatra matan sude, chiudi paniu Egypt 
mai wangpiu Shishak khulam nbaira tadmide, siga Solomon shai makthen pah 
bammide. 

Solomon Shaibo 
(2 Char 9.29-31) 

41Solomon niu kamkhaibo, palunlung khatdi pagu ningting lamga khaitang 
makbo hinase, Solomon gu rachamga raokhai bamme. 

42Paniu Jerusalem ga takum atai chawang thiujiu Israel dih pakhiangna mawang 
khaide. 

43Paniu shaimiboga David gu Namdiga baikhai mide, khatdi panahppiu 
Rehoboam niu patu malinjiu chawang thiude. 

1 Chawangmai 12 

Tingpilam Bambo Kiphiu Niu Chari Thiubo 
(2 Char 10.1-19) 

1Shechem ga Rehoboam tadle, siga tingpilam bambo Israel maidung madui lujiu 
patu pijiu chawang thiukhaide. 

2Nebat nahpiu Jeroboam niu Solomon khugasu paktadjiu Egypt ga bambo wan 
ga sibogu champao chiuwangboga pah Egypt gasu malan wangde. 

3Tingpilam bambo maidungniu patu kura chamai langkhai-e, sichiujiu paliuniu 
Rehoboam khuga meng lujiu pakhuga din-e, 

4“Napiu Solomon niu aliuleng chabang karidbo pikhaijiu wajeng simakbo 
ngamkam aliu khuga kamkhaide; nangniu aliu bangrid hai kam masen khaine 
sai, khatdi aliutu pi lung njiukhai bine chiusai, aliu nagu chawang hangga 
bamne.” 

5“Jengsum saiga malan wanglo siga Iniu naliutu paokak khai bine, chiujiu paniu 
dinkhai bide.” Sichiujiu paliu wangmide. 

6Chawang Rehoboam niu papiu Solomon gu ladpimai katingmaitu kuwang lujiu 
chalad makhiamme, paniu maniu-e, “Haibo maidungtu Iniu nde chiubo lad 
kenkak khaira naliuniu atu ladpi khai ralo?” 

7Paliuniu paokakge, “Nangniu haibo maidung leng changam kawi kamkhai nisai, 
paliuniu khengboga paliuniu masen lubuibo chamniu paokak khaibilo. chiusai 
paliuniu pawan machang natu machajiu nagu chawang hangga bamrabo-e.” 

8Chiudi paniu kating maidungniu ladpi khaibo situ waleng chakmakjiu paniu 
pakahmaidung khuga tadlujiu, simaitu pagu ladpimai pithiu khaide. 

9Paniu maniu-e, “Iniu kamraleng naliuniu atu ndechiujiu ladpi khai ralo? Paliu 
bang kam masen khaira leng khengmai khuga Iniu nde dinkhai ralo?” 

10Paliuniu paokakge, “Haise nangniu paliu khuga dinkhai rabo-e, ‘A-jungna hai 
apiu khensuang di nkiubo-e!’ 

11Haichiujiu dinbilo, ‘Apiuniu naliutu chabang karidbo pikhaisai, Iniu sisuang 
karidbo pikhai rabo-e; paniu naliutu singrangniu dapsai, Iniu naliutu chaqontu 
kadapbo tang thinlujiu daprabo-e!’” 

12Jengsum saiga, Jeroboam khatdi maidung hinase chawang Rehoboam khuga 
paniu dinbo kumjiu malan wangde. 

13Chawang siniu kating maidungniu ladpi khaibose lukhai makjiu paniu chalad 
kasabo maidung, 

14chabon maidungniu ladtikhaibo kumjiu dinkhaide, paniu haichiujiu din-e, 
“Apiuniu chabang karidbo naliu riga khaibi sai, Iniu sisuang karidbo pikhai rabo-
e. Paniu naliutu singrangniu dapkhai sai, Iniu naliutu chaqontu kadapbo tang 
khoilujiu daprabo-e!” 

15Haise Tingwang niu chunning, Shiloh gasu phaimiukakung Ahijah niu Nebat 
nahpiu Jeroboam khuga dinkhai mibose wangtang raleng-e. Haichiujiu 
chawangniu pamaidung lad wadi nkingkhai makge. 

16 Chawang siniu maidung lad nking khai tamide chiubo siluboga, paliuniu 
senne, “David khatdi paky kalek nkhinkiu milo! Paliuniu aliu khuga nde tenkhai 
ralo? Israel mai yo, aliu kylam wangkhe! Rehoboam niu patu paronna 
phuibambo thiu milo!” Haichiujiu Israel maise chari sumide, 

17Judah kadihga lungbammai khuga ronna Rehoboam niu chawang thiuraleng 
khaidiak lujiu tadmide. 

18Sigasu Chawang Rehoboam niu changam kambambo maigu papaopiu, 
Adoniram tu Israel maidung khuga langkhaide, siga paliuniu patu tatu khoilujiu 
phenshat mide. Siga Rehoboam niu kalangjiu chaqon tuangjiu Jerusalem lam 
pakkhai mide. 

19Sibo wan gasu tingpilam bambo chawang kadihga bambo Israel maidungniu 
David kiphiutu chari thiusu mibo-e. 

20Jeroboam hai Egypt gasu malan wang bamme chiubo lad Israel maidungniu 
chiuboga, paliuniu patu kuwang lujiu paliu ruangga madui khat bamlujiu patu 
Israel maigu chawang pithiu khaide. Sichiujiu Judah kiphiu ronna David kaikik 
hangga bammide. 

Shemaiah Gu Phaimiukakung Cham 
(2 Char 11.1-4) 

21Rehoboam niu Jerusalem wangtangbo wan ga, Judah kiphiuga khatdi 
Benjamin kiphiu gasu withubo charimai 180,000 tu kuwang madui-e. Paniu chari 
thiujiu tingpilam bambo Israel mai kiphiutu pawangkining bamga khailan 
raleng kam sude. 

22Chiudi phaimiukakung Shemaiah khuga Tingwang niu din-e, 

23champao haise Rehoboam khuga, khatdi Judah kiphiu nai Benjamin kiphiu 
pakhiangna khuga dinkhaibo-e: 

24“Nasingnamai Israel maitu chari thiutulo. Naliu mathiuse chakylam wanglan 
sulo.Padbambo hinase agu chunning-e.” Paliu mathiuse Tingwang gu chamtan 
piujiu paliu kylam malanwang mide. 

Jeroboam Niu Rapiu Khugasu Tadpad Mibo 
25Israel maigu Chawang Jeroboam niu Ephraim luongga bambo Shechem 
namdiga charireng thiulujiu pakak khat siga lungkhai-e. Sigasu paniu sise 
phutlujiu Penuel namdiga charireng kamlujiu siga lungmide. 

26-27Paronna haichiu din-e, “Tuhoi kambambo kumjiu, amaidungniu Jerusalem 
ga tadlujiu sibo Rakyga chara thiujiu, RAPIU tu kahum bamsai, paliuniu Judah gu 
chawang Rehoboam tu khat thiulujiu atu kamshatmi rabo-e.” 

28 Paniu haichiujiu makum lubosai, paniu kachia khoilujiu matomchipoi nia 
meng kamlujiu pamaidung khuga din-e, “Naliuniu Jerusalem ga chara kahum 
raleng mengbose pating thengsui mide. Israel maidung yo, haiga naliutu Egypt 
gasu ranpad khaibo rase bamme!” 

29Paniu kachianiu kampadbo matomchi-poi khatse Bethel ga khatdi khatniu Dan 
ga khaide. 

30Sichiujiu maidung siniu Dan ga khatdi Bethel ga tadjiu kahumbo gasu nuan 
kam mide 

31Jeroboam niu maluangton gase kahumrabo bamdungdi thiukhaide, khatdi 
Levi kiphiu makbo maidungtu paniu singkuleng kada khaide. 

Bethel Ga Chara Kahumbo Tu Sui makbo 
32 Tachadbo hiugu jengriu mangiuga tachenggu tania thiura Jeroboam niu Judah 
kadihga kambo kumjiu kamde. Paniu kampadbo kachiagu matom meng Bethel 
ga bambo rathak bamga paniu charathiu khaide, paniu charathiu khaijiu 
kahumbo bamga kambo kumjiu Bethel gadi singkudung tudi pijiu tatien thiu 
khaide. 

33Khatdi patachadbo hiugu jengriu mangiubo naise, paronna kampadbo Israel 
maidungniu maniara kamkhaibo Bethel gase tadlujiu charathiu khaide. 

1 Chawangmai 13 

1 RAPIU gu chamtan gasu phaimiukakung khat Judah kiphiu gasu Bethel ga meng 
lujiu, khatdi Jeroboam niu chaplujiu charathiubo bamga wangtangde. 

2RAPIU niu pikhaibo chamtan saisuijiu, phaimiukakung siniu rathakbam situ 
suimakbo lad dinkhaide; “Oh rathakbam, rathakbam, haise RAPIU niu dechiu 
dinkhai migulo: David kiphiu ga ngena khat lungwang rabo-e pazan niu Josiah 

kurabo-e, paniu nkengmaigu rathak bamga macha bambo singkudung naliutu 
gikhaijiu, chamai rase nariga rukhai rabo-e.” 

3Khatdi phaimiukakung siniu haichiujiu dinlan-e, “Haibo rathak bamse kaokiu 
marapiak mirabo-e, khatdi haiga bambo tabui sidi kam marakam mirabo-e. 
Sichiu dasai RAPIU niu haibo chamse akhuga dinkhaibo-e chiubo sirabo-e.” 

4Chawang Jeroboam niu haise chiukhaiboga siolujiu patu chamtan pipad khaide, 
“Sibo piutu min milo!” Sichiu khaigap chawang bense shaimijiu nkuon ngut silak 
mide. 

5Bungjiu rathak bamse kaokiujiu kadihga tabuise marapu mide, haise RAPIU niu 
dinkhaibo kumjiu pad mide. 

6Chawang Jeroboam niu phaimiukakung khugase din-e, “Lungsajiu RAPIU na-
Rawang khuga aben hai wilura kakheng thiukhailo!” Phaimiukakung 
siniu RAPIU khuga kakheng thiukhaide, siga chawang bense wimide. 

7Sigasu chawang siniu phaimiukakung khuga din-e, “Asai suiwangjiu akyga 
wang katiu tiukhailo. Nangniu tenkhai bibo jengniu natu tathuon Iniu pikhaine.” 

8Phaimiukakung siniu paokakge, “Nagu chakhiu-chalanse paphan atu pibam 
tadi, Iniu nasai suiwangjiu wadi tiusak ncham silakge. 

9RAPIU niu atu watiu-wasak mak raleng khatdi Iniu kamengbo npui gasu akylam 
malan wangmak raleng chamtan pikhaijiu bamme.” 

10Sijengniu paniu kamengbo npuiga malanwang makjiu kakibo npui gasu 
wangmide. 

Bethel Gu Phaimiukakung Katingmai 
11Sibo wan ga phaimiukakung katingmai khat Bethel ga lung bamme. 
Panahpiudung siniu siga wanglujiu Judah gasu wangbo phaimiukakung siniu 
chawang Jeroboam khuga dinkhaibo khatdi kamkhai mibose dinkhaide. 

12Phaimiukakung katingpiu siniu paliu khuga maniu-e, “Paniu wangmiboga 
ndebo npui gasu tadpad milo?” Paliuniu pah tadpad mibo lamse siokhai bide, 

13siga paniu pagu qonniamse paleng akhikhai raleng dinde. Paliuniu sise akhi 
khaibide, siga paniu hatadjiu 

14Judah gasu wangbo phaimiukakungse nphubang hangga ntaojiu bamniubo 
daode, Paniu maniu-e, “Judah gasu wangbo phaimiukakungse nangma?” Paniu 
kenkakge, “Yo,I si-e.” 

15Paniu din-e “Akyga wangjiu katiu-tiu ncham khaikhe.” 

16Chiudi Judah gasu wangbo phaimiukakung siniu paokakge, “I nakyga wangdao 
lakge, khatdi nangniu taliu khaibose lukhai silakge. Iniu natu haiga wadi tiusak 
ncham silakge, 

17palamra Iniu wadi tiumak, sakmak raleng khatdi Iniu kamengbo npui gasu 
malan wangmak raleng RAPIU niu chamtan pikhaibo-e.” 

18Sigasu Bethel gu phaimiukakung katingpiu siniu din-e, “Idi nakum gapbo 
phaimiukakung khatle, RAPIU gu chamtan saisuijiu akyga natu majangwang 
katiu pikhailo chiujiu maza khatniu akhuga dinkhaibo-e.” Haichiujiu 
phaimiukakung katingpiuse aratjiu dinbo-e. 

19Siniu Judah gu phaimiukakung siniu phaimiukakung katingpiu kyga wangjiu 
patu katiu tiu ncham khaide. 

20Haichiujiu paliuniu kuangkaiga ntaojiu bambo wan-ga, phaimiukakung 
katingbopiu khuga Tingwang chamse wangde, 

21paniu Judah gu phaimiukakung khuga senpad khaide, “Nangniu RAPIU gu 
kadin piumakbo jengniu paniu kamlo chiujiu chamtan pikhaibose kam makge. 

22Sichiujiu, Iniu suimakbo bamga nangniu tadlujiu katiu tiu mide. Haijengniu 
natu kamshat mirabo-e, khatdi naphawse nakygu charawga baikhai lakge.” 

23Paliuniu katiu tiuloiboga, phaimiukakung katingbo piu siniu Judah mai 
phaimiukakunggu qonniamse akhikhai bijiu, 

24paniu ntaolujiu tadpad mide. Npuikiga, ndongqui khatniu patu kamshat mide. 
Paphawse npuikiga kala bamme, khatdi qonniam nai ndongquise pamungga 
chap bamme. 

25Chamai khangsianiu npuiga tadwangboga paphaw situ ndongquiniu 
pamungga chapkhuan bambo ngaode. Paliuniu Bethel ga ngutlujiu sise 
paokhaide. 

26Phaimiukakung katingpiuniu sise chiukhaibo tingga paniu din-e, “Haibo 
phaimiukakungse RAPIU gu chamtantu majai makbo piu-e! Sichiujiu RAPIU niu 
dinkhai mibo saisuijiu ndongqui langkhaijiu patu kamshat mibo-e.” 

27Sigasu paniu panah maidung khuga din-e, “Agu qonniamse I tongtadra kaden 
khailo.” Paliuniu sise akhikhai bide. 

28Paniu sibo riga tuanglujiu mengpadboga, npuiga phaimiukakungpiu phawse 
kala bambo mungga qonniam nai ndongqui siniu khuanbambo situ ngaode. 
Ndongqui siniu paphawse tiumak maksai qonniam tudi kamshat makge. 

29Phaimiukakung katingbopiu siniu paphawse ponlujiu qonniam riga khailujiu 
Bethel ga phungwang siga patu baikhai mide. 

30Paniu patu pakigu charawga baikhaide, patu kiuhui khai-e, khatdi “Oh singna 
yo, asingna yo! chiujiu kapjiu huikhaide!” 

31Kashai bailubo saiga, phaimiukakung siniu panahmaidung khuga din-e, “Iniu 
shaiboga haibo rawga atu baikhailo khatdi hainapiu mungnaga khailo. 

32RAPIU gu chamtan saisuijiu Bethel ga bambo rathakbam lamga khatdi Samaria 
gu namdak ga bambo kahumbo bamdung pakhiangna lamga suinimakjiu paniu 
dinkhai mibose palingjiu padsiak rabo-e.” 

Jeroboam Gu Sansabo Nuan 
33Israel maigu Chawang Jeroboam hai kasabo npui gasu palung kali makjiu 
bamme, sichiujiu paniu thiukhaibo rathak bamga singkuleng wadi makbo kiphiu 
gasu kada khaide. Singku thiukhai nibo maitu paniu lukhai-e. 

34Paniu haibo nuan tenkhaibo jenggasu pawangkining kadihse hamirabo-e, 
khatdi nchum mirabo-e. 

1 Chawangmai 14 

Jeroboam Nahpiu Shaibo 
1Sibo wan ga chawang Jeroboam nahpiu Abijah marajiu bamme. 

2Jeroboam niu panao khuga din-e, “Mai khatniudi natu simak raleng naronna 
nalun kam kali milo, khatdi I hai Israel maigu chawang thiurabo-e, chiujiu 
dinkhaibo phaimiukakung Ahijah niu lungbambo Shiloh ga tadsulo. 

3Taruak khuang kariu, manuanbo taruak tamnaga, khatdi makhuidui lah khat 
phunglulo. Anahpiu khuga nde padralo, chiubo pakhuga maniulo, paniu nakhuga 
dinkhaisu rabo-e.” 

4Sijengniu Ahijah ky Shiloh lam pah mengde. Tingmibo jengniu Ahijah se pamik 
ngaota mide. 

5Jeroboam panah marabo jengniu pakhuga sibo lam maniu raleng wangsune, 
chiujiu RAPIU niu pakhuga dinkhaide. Khatdi Ahijah niu nde dinralo 
chiubo RAPIU niu dinkhai bide. Jeroboam naoniu wangbo tingga, pahai mai 
kakimai kumjiu kamlu wangde. 

6Chiudi paniu kamun ga ngutkinbo Ahijah niu chiulujiu pakhuga din-e, “Ngutlo, 
nang hai Jeroboam nao-e chiubo I si-e. Nang nde kamjiu nalun kam kalilujiu 
wangkin gulo? Naleng Iniu chalad kasabo dinkhaira mide. 

7Jeroboam khuga tadlujiu haise Israel maigu Rawang, RAPIU niu pakhuga dinbo-
e chiujiu dinbilo: ‘Iniu maidung ruanggasu natu kadalujiu amai Israel mai riga 
chawang pithiu khaibo-e. 

8Iniu David kaikik gasu chawang kadihse lulujiu sise natu pikhaibo-e. Chiudi 
nangra avangpiu David kum makge, para alad majaijiu, agu ladriat piu-e, khatdi 
Iniu kamlo chiubo ronna kamme. 

9Nangra nasuangga mawang khai mimai suang nkiujiu nuan kam mide. Nangniu 
atu phut lujiu charameng kamlujiu khatdi chagi mengtu kahumbo gasu alungdi 
kampom mide. 

10Sijengniu nagu chawang kai-kikga chariubo Iniu pipad khaine, khatdi 
nakiphiuga npiumai hina situ kating kana pakhiangnatu kamshat mirabo-e. 
Nakikhun situ Iniu achunning thiujiu kam mahami rabo-e; chava situ kumjiu 
Iniu biakthon mirabo-e. 

11Nakiphiuga mai khatniu namdiga shaikhai sai tathiniu tiurabo-e, khatdi mai 
khatniu namdi lenlam shaikhai sai, simaitu chamitiuleng niu tiurabo-
e. RAPIU Iniu dinbo-e.” 

12Ahijah niu Jeroboam nao khuga haichiujiu dinkhai lande, “Tuhoi nakylam 
malanwang sulo. Nangniu namdak gase ngutgap chiuboga nanahse shaimi rabo-
e. 

13Israel mai hinaniu palamga achungkhai lujiu khatdi patu baikhai rabo-e, 
Jeroboam kikhun gasu patu ronna bai mawijiu baikhai rabo-e. Palamra, Israel 
maigu Rawang, RAPIU niu patu ronna palung kimbo-e. 

14Jeroboam kiphiutu kam mahabo piu situ RAPIU niu Israel mai riga chawang 
pithiu khai rabo-e. 

15RAPIU niu Israel maitu sajai pikhai rabo-e, khatdi singgiuga chahubangtu 
kanukbo kumjiu kanuk rabo-e. Kadih kawibo bam haigasu Israel maitu pethon 
mirabo-e, khatdi paliutu Euphrate giuky lenlam kam marakhai mirabo-e. 
Palamra paliuniu Asherah gu charapui meng kambo gasu palung kampom mide. 

16RAPIU niu Israel maitu phut mine, palamra Jeroboam gu nuan jeng gasu Israel 
maitu nuan ga jukhai mide.” 

17Tirzah lam Jeroboam nao malanwang mide. Paniu paky wangtang gapboga, 
ngenase shai mide. 

18RAPIU niu pavangpiu, phaimiukakung Ahijah khuga dinkhaibo kumjiu Israel 
maidungniu palamga achungjiu kiuhui khailujiu patu baimide. 

Jeroboam Shaibo 
19Chawang Jeroboam niu kamkhai mibo, haiga khaitang makbo hinadi paniu 
chari thiubo khatdi pakhiangnagu raha Israel mai Wanggu Rachamga raokhai 
bamme. 

20Jeroboam niu chawang thiujiu takum makai-je-niakiu mawang khaide. Pah 
shaimijiu patu bai mide, khatdi panahpiu Nadab niu chawangbam malin mide. 

Judah Gu Chawang Rehoboam 
(2 Char 11.5-12,15) 

21Solomon nahpiu Rehoboam takum atai tingmibo wan ga paniu Judah gu 
chawang thiude, khatdi Israel mai ram lungga RAPIU niu patu kahum raleng 
kadkhaibo namdi, Jerusalem ga paniu takum kariu-je-chinniakiu mawang 
khaide. Ammon gasu Naamah hai Rehoboam pui-e. 

22Judah ga bambo maidung hai RAPIU tu suimakjiu nuan tenne, khatdi paliu pao-
pehtu chalung pombambo suang nkiujiu pagu lungpomse paliu riga wangde. 

23Singbang phiga khatdi maluangga Asherah lun kahumra kamkhaide khatdi 
tatu khuanjiu, katiang kamkhaijiu paliuniu aratbo ratu kahumra kamde. 

24Sathubo sira, maipuidung, khatdi maipiudung siniu charameng kahumbo 
bamga makhabo tien thiujiu machabo haisi-e. Karaiga RAPIU niu sibo kadih gasu 
Israel maileng hathon mibo maidung ngamkam kumjiu sibo kadihga Judah 
maidung niudi kamangambo ngamdungse kamde. 

25 Rehoboam niu mawangbo takum mangiu tangbo kumga Egypt maigu 
chawang Shishak niu Jerusalem ga chari ngutle, 

26Paniu Charakygu mania khatdi chawang kyga bambo, Solomon niu kambo 
kachia gu chageedung katangdi khoilude. 

27Siga paliutu malinra chawang Rehoboam siniu tataagi khoilujiu chagee kamde, 
khatdi chakampaodungtu chawangkining rengmunse akhe raleng malum 
khaide. 

28Chawangniu Charakyga wang machang, akhe mainiu chagee phunglu meng 
akhe-e, sichiujiu akhegu kichen ga wang malan-e. 

29Chawang Rehoboam niu kamkhaibo haiga khaitang makbo hina Judah maigu 
Chawang Rachamga raokhai bamme. 

30Rehoboam khatdi Jeroboam niu mawangbo ken gase saomakjiu khat khattu 
chari thiujiu lung-e. 

31Rehoboam shaimide sichiujiu David namdi chawang rawga patu baikhai mide, 
khatdi panahpiu Abijah niu patu malinde. 

1 Chawangmai 15 

Judah Gu Chawang Abijah 
(2 Char 13.1; 14.1) 

1Israel maigu chawang Jeroboam niu takum kariu-je tachadkiu chawang 
thiukhangbo wan ga, Abijah hai Judah gu chawang thiusude, 

2khatdi paniu Jerusalem ga takum sum chawang thiukhaide. Absalom nahpui 
Maacah hai papui-e. 

3Papiu kumjiu padi nuan tende, sichiujiu papao David kumjiu RAPIU, Tingwang 
khuga nchanglu makge. 

4Chiudi David jengniu, panahpiu Abijah niu pasailam Jerusalem ga chawang 
thiujiu, Jerusalem thin mawira RAPIU Tingwang niu pikhaide. 

5RAPIU niu David khuga haise tenkhaibo sira paniu patu pikim khaibo jengniu-e, 
chiudi Hitt mai kiphiu Uriah lamga makjiu paniu kakibo lamga pagu chamtan 
majai makbo thiu makge. 

6Abijah nai Jeroboam hai saomakjiu khat-khattu chari thiu jutjiu Abijah ken-ga 
lung-e. 

7Sichiujiu haiga khaitang makbo Abijah niu kamkhai mibo pakhiangna Judah 
maigu Chawang Rachamga raokhai bamme. 

8Abijah shai mibo ga David gu namdiga patu baikhaide, khatdi panahpiu Asa niu 
pabamse malinde. 

Judah Gu Chawang Asa 
(2 Char 15.16; 16.6) 

9Israel maigu chawang Jeroboam niu takum makai chawang thiuwangbo wan 
ga, Asa niu Judah gu chawang thiude. 

10Paniu Jerusalem ga takum atai-je-khat chawang thiukhaide, Absalom nahpui 
Maacah haise papeh-e. 

11Papao David niu kambo kumjiu, Asa niudi RAPIU niu kimbo kamme. 

12Nkengmainiu chara kahumbo bamga makhabo ten thiujiu kambo mai 
pakhiangnatu paniu padih gasu hathon mide, khatdi pama suangga changam 
kammainiu kamkhai diakbo charameng hinase paniu luthon kam mide. 

13Chawangpui thiujiu bambo papeh tudi pabam gasu lupad mide, palamra paniu 
kadihtam wikhaibo Asherah gu charapui mengga suimakbo ngamse kamme. 
Kidron gu taning dihga Asa niu charamengdungse kamkao kiulujiu ruthon mide. 

14Asa niu nkengmaigu chara kahumbo bam hina kam maha makge, chiudi paniu 
pagu ringting pakhiangna RAPIU tu malumjiu lung-e. 

15Papiuniu Tingwang khuga kamkhai mibo mania pakhiangnase paniu 
Charakyga kadkhai-e, pah papum siakniudi kachiadi rangkangdi kadkhai-e. 

16Judah maigu chawang Asa nai Israel maigu chawang Baasha niu pumtan 
thinbam then khat-khattu chari thiubo hai saomakjiu bamme. 

17Baasha niu Judah ga charithiujiu khatdi Judah tadpad tadngut mak raleng 
Ramah ga charireng thiusude. 

18Siganiu Chawang kyga khatdi Charakyga saokhai diakbo kachia rangkang 
pakhiangna Chawang Asa niu khoilude, khatdi sise Damascus ga bambo Hezion 
tahpiu Tabrimmon nahpiu Syria gu Chawang Benhadad khuga pagu 
chakampaodung khangsiatu langkhaijiu tacham haichiujiu langkhai-e: 

19“Aliu piumainiu kambo kumjiu chawat khat thiu mikhe. Haibo rangkang nai 
kachiase naleng kalen thiujiu phungmeng kinbo-e. Tuhoira nangniu Israel maigu 

Chawang Baasha tu chawat thiujiu bambose tamilo, sichiujiu pagu riphendung 
agu kadihga bambo gasu hapad mikhe.” 

20Asa niu khengboga Chawang Benhadad niu suikhaijiu pagu charipitu 
langkhaide khatdi Israel maigu namdi situ aphen raleng kamsude. Paliuniu Ijon, 
Dan, Abel Beth Maakah, Galilee Ajai wonjeng khatdi Naphtali kadih pakhiangna 
chari thiujiu ngam lude. 

21Sise Chawang Baasha degu padmi jiulo chiubo siluboga Ramah tu phutlujiu 
Tirzah lam pakkhai mide. 

22Sigasu Chawang Asa niu Judah luongriang pakhiangnaga chamtan khat 
pikhaide, sise mai khat niudi suimakbo thiumakjiu Baasha niu thinpiujiu 
charireng kamkhaibo Ramah gu charirengga bambo tasing-tatu hinase ponthon 
miraleng kamkhaide. Asa niu haibo mania hina thinlujiu Benjamin mai 
luongriang Mizpah nai Geba Mizpah ga charireng kamde. 

23Haiga khaitang makbo Chawang Asa niu kambo, pagu pahot kabambo tien 
khatdi namdiga paniu charireng kambo pakhiangnase Judah maigu Chawang 
Rachamga raokhai bamme. Sichiujiu paniu thenwang mibo wan ga paphi 
kathiubo ra phungjiu paphi samide. 

24Asa shaimiboga, David namdi chawang rawga patu baikhaide, khatdi panahpiu 
Jehoshaphat niu chawang thiujiu patu malinde. 

Israel Maigu Chawang Nadab 
25Judah gu Chawang Asa niu mawangbo niabo kumga, Chawang Jeroboam 
nahpiu Nadab niu Israel maigu chawang thiude, khatdi paniu takum nia mawang 
khaide. 

26Pasuangga papiuniu kambo kumjiu, paniu RAPIU tu suimakbo nuan kamjiu 
khatdi Israel mai mathiutu nuan ga jukhaide. 

27Issachar kiphiu, Ahijah nahpiu Baasha niu Nadab tu suimakjiu wakasa rangjiu 
Nadab tu kamshat mide khatdi pagu riphenmai siniu Philistia gu namdi 
Gibbethon situ sutlude. 

28Haise Judah gu Chawang Asa niu mawangbo pasumbo kumga padde, sichiujiu 
Baasha niu Nadab tu malinjiu Israel maigu chawang thiude. 

29Watheng makjiu paniu Jeroboam gu kikhun hinatu kamshat sude. Shiloh ga 
bambo phaimiukakung Ahijah, RAPIU vangpiuniu dinkhai mibo kumgapjiu, 
Jeroboam kikhun hinatu kamshat mide; mai khattudi masiak khai makge. 

30Jeroboam niu Israel mai Rawang, RAPIU lung kampombo gasu haise padbo-e. 
Paniu nuan kambo gasu Israel maitu kamaoboga jukhaide. 

31Nadab niu kamkhai mibose haiga khaitang makbo hina Israel maigu Chawang 
Rachamga raokhai bamme. 

32Judah maigu Chawang Asa khatdi Israel maigu chawang Baasha panai 
khangniase pumtan thinjiu bambo tingga khat-khattu chari thiujutjiu bambo-e. 

Israel Maigu Chawang Baasha 
33Judah gu Chawang Asa niu mawangjiu bambo pasumbo kumga, Ahijah nahpiu 
Baasha niu Israel maigu chawang thiude, khatdi paniu Tirzah ga takum makai-
je-madaikiu mawang khaide. 

34Pasuangga Chawang Jeroboam kumjiu, paniu RAPIU tu suimakjiu nuan tenne 
khatdi Israel maitu nuan ga jukhaide. 

1 Chawangmai 16 

1Hanani nahpiu phaimiukakung Jehu khuga RAPIU niu dinkhai-e, khatdi haibo 
chamse Baasha leng pakhuga pikhaide: 

2“Nangra wadi makbo mai-e, chiudi Iniu Israel maidunggu jupao thiuraleng Iniu 
natu kam khaibo-e, chiudi tuhoira nangniu nuan kamjiu Jeroboam kum mide 
sichiujiu amaidungtu nuan ga jukhai mide. Paliu nuan jengniu alung kampom 
mide, 

3siniu Jeroboam kikhuntu kamkhai mibo kumjiu, natu khatdi nakikhuntu Iniu 
kam mahami rabo-e. 

4Na-kikhun gasu mai khatniu namdiga shaikhai sai tathiniu tiu rabo-e, khatdi 
mai khatniu namdi lenlam shaikhai sai chamitiuleng niu tiu rabo-e.” 

5Baasha niu kambo pakhiangna khatdi pahotgu ngamkam hina, haiga raokhai 
tangmakbo hina Israel maigu Chawang Rachamga raokhai bamme. 

6Baasha shaijiu Tirzah ga patu baikhaide, khatdi panahpiu Elah niu malinjiu 
chawang thiude. 

7Baasha niu RAPIU tu suimakjiu kamaobogu nuan kambo gasu phaimiukakung 
Jehu niu Baasha tu RAPIU niu suimakbo chamse pakikhunmai mai khuga 
pikhaide. Chawang Jeroboam niu pasuangga kamkhai mibo kumjiu padi kasabo 
kamjiu Tingwang lungpom kambo ronna makjiu paniu Jeroboam kikhun 
pakhiangna tudi kamshat mibo-e. 

Israel Maigu Chawang Elah 
8Judah gu Chawang Asa niu mawangbo takum makai-je-charukkiu tangboga, 
Baasha nahpiu Elah niu Israel maigu chawang thiude, khatdi paniu Tirzah ga 
takum nia mawang khaide. 

9Pagu chakampao khat, Zimri, paniu chawanggu chaqon-kari paphantu phuijiu 
bambo piu siniu patu suimakjiu wa kasa rangsude. Tirzah ga naikhat, 
chawangkining phuibambo piu, Elah niu Arza kilungga jaw sak maniulu bamme. 

10Siga Zimri niu kalungga ngutlujiu, Elah tu kamshat mide, khatdi patu malinjiu 
chawang thiumide. Haise Judah gu Chawang Asa niu mawangbo takum makai 
chinniakiu tangmibo kumga padle. 

11Zimri niu chawang thiugap chiubo gasu Baasha kikhun mai hinatu khatdi 
pakamai hinatu kamshat su mide. 

12Sichiujiu Baasha tu suimakjiu RAPIU niu phaimiukakung Jehu khuga dinkhaibo 
saisuijiu, Zimri niu Baasha kikhun maitu kamshat kam mide. 

13Paliuniu charameng kambo gasu, khatdi Israel maitu nuan ga jukhaibo gasu, 
Baasha khatdi panahpiu Elah niu Israel mai Rawang, RAPIU gu lungpom kam 
mide. 

14Elah niu kambo hinase, Israel maigu Chawang Rachamga raokhai bamme. 

Israel Maigu Chawang Zimri 
15Judah gu Chawang Asa niu mawangbo takum makai-je-chinnia tingga, Zimri 
niu Tirzah ga Israel mai riga jeng chinnia mawang khai-e. Israel maigu 
riphendung siniu Philistia ga bambo Gibbethon namditu charithiujiu bamboga, 

16Zimri niu chawang tu suimakjiu gimide chiubo siluboga paliuniu paliugu 
charipi Omri tu Israel maigu chawang thiura kamkhai mide. 

17Omri khatdi riphendung siniu Gibbethon tu daosiak lujiu Tirzah ga mengjiu 
charithiu sude. 

18Namdise kaokiu mibo Zimri niu ngaoboga, paniu chawangkiningga kareng 
kamkhaibo lungga ngutjiu chawangky ningse chami khaijiu siga pah shaikhai 
mide. 

19Paniu RAPIU tu suimakjiu nuan tenbo gasu haise padbo-e. Pamasuangga 
Jeroboam niu kamkhai mibo kumjiu pagu nuan siniu RAPIU lung pijiu kimkhai 
makge, sichiujiu Israel maitu nuan ga jukhaide. 

20Zimri niu kambo haiga raotang makbo, khatdi pasan kasabo pakhiangnase 
Israel maigu Chawang Rachamga raokhai bamme. 

Israel Maigu Chawang Omri 
21Israel maidung njan nia padsude: khangsianiu Ginath nahpiu Tibni tu pijiu 
chawang thiuni, khatdi khangsianiu Omri tu masen mide. 

22Kanamboga Omri tu masenmai siniu ngamlude; Tibni shaimide, sichiujiu Omri 
niu chawang thiude. 

23Haichiujiu Chawang Asa niu mawangbo takum samriu-je-khatkiubo kumga, 
Omri niu Israel maidunggu chawang thiude, khatdi paniu takum kariu-je-niakiu 
kadih thinkhaide. Karaibo takum charuk haira paniu Tirzah kadihtu thinbo-e, 

24sigasu Samaria maluongram hai Shemer khugasu rangkang sang charuk leng 
lulujiu, Omri niu maluangga charireng kamde, siga namdi thiusu khaide, khatdi 

masuangga sibo maluanggu papao Shemer zan luijiu, sibo nam situ Samaria 
chiujiu mathak khaide. 

25Omri niu pasuangga lungkhai mibo maisuang nkiujiu RAPIU tu suimakjiu nuan 
kamme. 

26Pasuangga kamkhai mibo Jeroboam kumjiu, charameng kahumbo gasu Israel 
maitu nuan ga jukhaijiu Israel mai Rawang, RAPIU lungpom paniu kam khaide. 

27Omri niu kambo khatdi paniu kamkhai diakbo pakhiangna haiga khaitang 
makbo hina Israel maigu Rachamga raokhai bamme. 

28Omri shai miboga Samaria ga baikhai mide, sichiujiu panahpiu Ahab niu patu 
malinjiu chawang thiude. 

Israel Maigu Chawang Ahab 
29Judah maigu Chawang Asa niu mawangbo tingkum samriu-je-tachadbo kum 
Ahab niu Israel maigu chawang thiude, khatdi paniu Samaria ga takum makai-
je-niakiu mawang khaide. 

30Pasuangga mawangmai suang para RAPIU tu suimakjiu nuan ten makeng nkiu-
e. 

31Chawang Jeroboam niu nuan tenkhaibo siniu paleng buimakge; paniu sisuang 
nuan ten nkiujiu Sidon gu Chawang Ethbaal nahpui Jezebel tudi panao kude, 
khatdi Baal tu kahumde. 

32Samaria ga paniu Baal leng charaky khat thiu khaijiu, paleng rathakbam kam 
khaide, khatdi sise parakyga khaide. 

33Charapui Asherah mengdi paniu khaide. Pasuangga chawang thiumai suangdi 
paniu Israel mai Rawang, RAPIU gu lungpom nkiujiu kam khaide. 

34Paniu chawang thiubo tingga Bethel ga bambo Hiel niu Jerikho thiusu khai 
lande. Nun nahpiu Joshua khuga RAPIU niu dinkhai mibo kumgapjiu, paniu 
Jerikho gu kareng thiusuboga Hiel nahpiu tingthubo, Abiram shai mide, khatdi 
paniu rengmun thiusuboga panah nathubopiu Segub shai mide. 

1 Chawangmai 17 

Elijah Khatdi Ting Malangbo 
1 Gilead dihga bambo Tishbe gasu phaimiukakung khat pazanniu Elijah kubo 
siniu, Chawang Ahab khuga din-e, “Iniu patu macha bambo, ringbambo Israel 
mai Rawang, RAPIU zan gasu, nakhuga dinbo-e, chiubora Iniu dinlan makthen 
wangrabo takum nia maksai sumra kajikdui maksai tingdui kiulakge.” 

2Sigasu RAPIU niu Elijah khuga din-e, 

3“Nangniu bambo bamse phudlujiu tingbanglam tadjiu Cherith giuky Jordan gu 
tingbanglam nbaibam milo. 

4Nangniu tadui sakraleng sibo singgiuniu pikhai sune, khatdi n-gekniu natu 
katiu ponlen raleng Iniu chamtan pikhai bine.” 

5Elijah niu RAPIU gu kadin piude, khatdi Cherith giukiga menglujiu bammide. 

6Pah sibo singgiuki gasu tadui sakge, khatdi n-gek siniu nsuan chawan katiu 
kasak paleng ponwang-e. 

7Ting sata kamibo jengniu sibo giukidi pakak khat saiga sang mide. 

Elijah Khatdi Zarephath Ga Bambo Kamipui 
8Sigasu RAPIU niu Elijah khuga din-e, 

9“Sidon mungga bambo, Zarephath gu namdiga tuhoi tadlujiu siga bamsulo. Siga 
lungbambo kamipui siniu nawon thiukhai raleng Iniu patu chamtan pikhai 
mide.” 

10Sijengniu Zarephath lam Elijah niu tad mide, khatdi paniu rengmun ga 
wangtang gapda kamipui khat siniu tasing khoibam niubo daode. Paniu din-e, 
“Chalung sajiu tadui sakkhai raleng aleng janlo.” 

11Siga sibo puiniu tadui luraleng wangmibo ga, paniu kulan lujiu din-e, “Chalung 
sajiu taruak pekdi khoipad janlo.” 

12Paniu paokakge, “Ringbambo RAPIU, na-Rawang zan ga Iniu siangjiu dinbo-e, 
chiubora agu taruak wadi ha-e, agu kabambo pakhiangnase takhui kanikhat 
ronna chakuang poinaga bamme khatdi takisa poinakha chalahga bamme. Iniu 
haiga mengjiu tasing poinakha khoilujiu wang, poinakha bambose anah anaileng 
machara maningbo-e, haise kanambo malod thiukhaijiu tarabo-e, sibo saira aliu 
kami mijiu shaira mide.” 

13Elijah niu pakhuga din-e, “Wadi manang tulo. Tadlujiu malod lengse kaden 
sulo. Sichiujiu nagu kabambo gasu taruak khuang poi kamlujiu aleng sise 
ponpadlo, sigasu malipadbo gasu nanah nanaileng kamlulo. 

14Palamra, haise Israel mai Rawang, RAPIU niu dinbo-e: ‘Chakuang poi gasu 
takhuise, maksai chala gasu takisase RAPIU Iniu tingsa khaira langkiu makthen 
wadaodi halakge.’” 

15Elijah niu dinbo kumjiu kamipui siniu kamde, khatdi paliu mathiuse naimikpui 
wajiukha tiubui lude. 

16RAPIU niu Elijah khuga ladriat thiukhaibo kumjiu chakuang poi gase takhuimoi 
hami makge, maksai chala gase takisase hami makge. 

17Pakak khat saiga kamipui nahse mara mide, pahai mara matanbi-bi mide, 
sichiujiu kanamboga shai mide. 

18Elijah khuga paniu din-e, “Tingwang mai yo, nangniu haikumbose dekamjiu 
akhuga kamkhai jiulo? Tingwang niu amao maning taojiu anahpiu haitu pi 
shaikhaira nang haiga wangjiu ma?” 

19Elijah niu din-e, “Ngena tuse akhuga pilo,” Ngena situ paniu paga gasu 
pamlujiu, paniu bambo chakairi kichen ga ponkhangjiu patu taziga maji khaide. 

20Sigasu paniu pakhuan tanjiu kakheng thiusude, “Oh RAPIU, Tingwang yo, 
nangniu haikumbogu kasabose dekamjiu haibo kamipui khuga kamkhai jiulo? 
Paniu atu lungsabo hai lenkhaide, chiudi tuhoira nangniu panahtu kamshat 
mide!” 

21Sigasu Elijah niu paben henpad lonsum lujiu RAPIU khuga kakheng thiu sude, 
“Oh RAPIU, Tingwang yo, haibo nahpiu situ pagu ringting pikhai lanlo!” 

22RAPIU niu Elijah gu rathoise paokak khaide; ngenase pasiu thilan sude khatdi 
ringlan mide. 

23Elijah niu npiumainah situ ponlujiu n-hangbo kichen-ga kiulujiu papui khuga 
pilujiu pakhuga din-e, “Phuilo, nanahse ring bamme!” 

24Paniu paokakge, “Nang hai Tingwang mai-e khatdi RAPIU niu pachangjiu natu 
npao khai-e chiubo tuhoira I silude!” 

1 Chawangmai 18 

Baal Gu Phaimiukakungdung nai Elijah 
1Pakak watheng makbo sai, tingdui kiumakbo takum sumboga, RAPIU niu Elijah 
khuga din-e, “Iniu tingdui langkiu khai rabo-e, chiubo napum siakniu Chawang 
Ahab khuga mengjiu dinlo.” 

2Sichiujiu Elijah niu tadpad mide. Chakhum wangbose Samaria ga sadiang-e. 

3Chawang kining khuanjiu bambo, Obadiah tu Ahab niu haichiujiu ku-e. 
(Obadiah haise palung ngutjiu kahumbo piu khatle, 

4khatdi Jezebel niu RAPIU gu phaimiukakung maitu kamshatjiu bambo tingga, 
Obadiah niu chamai kaikhat majang lujiu pabao nia thiulujiu,ringiu-ringiu situ 
tulimkiga baikhai lujiu paliutu katiu-kasak pikhaibo-e). 

5Obadiah khuga Ahab niu din-e, duipin hina khatdi singgiu hinaga anai tadlujiu 
phuiponjiu chaqondung khatdi qonniamdung tiujiu lunglura piubuan phiukhe. 
Aliugu khaoring khat tudi pijiu shaimi tukhe.” 

6Panainiu suikhai lujiu dekumbo bamga khairalo chiubo phuira katam-tambo 
bamlam tadsude. 

7Obadiah niu npuiga tadkinboga, bungjiu paniu Elijah tu ngaode. Paniu patu 
silude, pamasuangga makhum kiujiu maniu-e, “Paohubo, haise nang siakma?” 

8“Yo, I hai Elijah si-e,” chiujiu paniu paokakge. “Tadlujiu nagu chawang khuga I 
haiga bamme chiujiu dinkhai bilo.” 

9Obadiah niu paokakge, “Iniu degu kam mijiu, Chawang Ahab niu atu kamshat 
rabogu kapingbo hai nangniu pikhai jiulo? 

10Ringjiu bambo RAPIU, na-Rawang zan gasu Iniu siangjiu dinbo-e, chiubora natu 
pabam hinaga phuira Chawangniu chamtan pikhai mibo-e. Sichiujiu 
mawangpao khatniu pagu kadihga nang ha-e chiusai Ahab niu natu phiudaolak 
siakge chiubo mawangpao situ pijiu siangkhai khaibo-e. 

11Sichiujiu tuhoira nang haiga bamme chiubo hai Iniu wanglujiu pakhuga 
paokhai raleng nangniu masen jiuma? 

12Iniu natu saodiakjiu tadmiboga RAPIU gu hiupuina siniu natu majang lujiu 
simakbo bam khatga khaimi sai dechiu ralo? Sichiujiu nang haiga bamme chiujiu 
Iniu Ahab khuga paokhaiboga, khatdi paniu natu phiudaolu maksai, paniu atu 
maomakjiu kamshat mirabo-e. Maningtao khailo, Iniu nahmai khat thiubo ting 
gasu RAPIU tu alung ngutjiu kahum kinbo-e. 

13Jezebel niu RAPIU gu phaimiukakung maitu kamshatbo tingga, Iniu paliu 
ruangga phaimiukakung kai-khattu tulimkiga khailujiu chamai ringiu-ringiutu 
katiu-kasak khatdi tadui pikhai-e, chiubo nang chiumak jiuma? 

14Sichiusai dechiujiu nangniu atu tadra khatdi nang haiga bamme chiubo 
chawang khuga paokhai raleng chamtan pijiulo? Paniu atu kamshat mirabo-e!” 

15Elijah niu paokakge, “Iniu macha bambo ringbambo, Ngamkambo RAPIU zan 
ga, ladriat thiubo-e, chiubora thainai I apumsiakniu chawang suangga 
wangrabo-e!” 

16Sigasu Obadiah niu Chawang Ahab khuga wanglujiu paokhaide, siga Ahab niu 
Elijah tu adaora tadpadle. 

17Ahab niu patu ngaoluboga, paniu din-e, “Haiga nang bamma--Israel maitu kam 
chariuthubo piuse nang-e!” 

18Elijah niu paokakge. “I niu kam chariu khaibo makge, nang--khatdi napiu niu-
e. Naliuniu RAPIU kadin piumakjiu Baal ramengtu kahum bamme. 

19Tuhoi Carmel Luongga Israel mai hinaniu atu adaoraleng chamtan pikhailo. 
Baal gu phaimiukakung 450 khatdi Chawangpui Jezebel niu nkha bambo 
Asherah rapuigu phaimiukakung 400 sidi jaojiu wanglo.” 

20Sijengniu Israel mai hina khatdi Baal gu phaimiukakungdung pakhiangna 
Carmel Luongga wangraleng Ahab niu kukhaide. 

21Elijah niu maidung khuga tadkhang lujiu din-e, “Naliugu maningse kam maji 
raleng pawan dethengkha ngutralo? RAPIU se Tingwang si-e sai, patu kahumlo, 

chiudi Baal hai Tingwang si-e sai, patu kahumlo!” Chiudi maidung siniu ladkeng 
khatnadi din makge. 

22Sigasu Elijah niu din-e, “Tuhoi tangbo RAPIU gu phaimiukakung masiak 
khaibose aronna-e. Chiudi Baal gu phaimiukakungdung haira 450 bamme. 

23Matomchi nia juwanglo, Baal gu phaimiukakung mainiu khatse thinlujiu, 
kamshat lulo, khatdi pajanse dimtap-tap lulo, khatdi sise tasing riga khailulo—
chiudi siga chamira matao tulo. Idi matomchi khatse thinlujiu sise kumjiu 
kamlan rabo-e. 

24Pijiu Baal gu phaimiukakung maitu paliu ra khuga kakheng kamlulo, khatdi 
Iniu RAPIU khuga kakheng thiune, kenkak khaijiu chami langkhaibo pase 
Tingwang si-e.” Maidung siniu chunchambo khuanse senpadde. 

25Sigasu Elijah niu Baal gu phaimiukakung maidung khuga din-e, “Naliu chamai 
kengjiu bambo jengniu, naliu matomchi khat thinlulo khatdi kadenrai lulo. Naliu 
ra khuga kakheng kamlulo chiudi tasing gara chami khaitulo.” 

26Paliu khuga juwangbo matomchise paliuniu thinlujiu kaden sude, khatdi 
asiuting khangtang makthen kakheng thiusude. Paliuniu senne, “Aliutu paokak 
khailo, Baal yo!” sichiujiu paliuniu thiulubo rathak bamtu chalen len maguijiu 
bamme. Chiudi paokak khai makge. 

27Niending khangtang mibo wan ga Elijah niu paliutu tanui thiusude. “Chakhuan 
tanjiu kakheng thiulo! Pahai chara khatle! Pah nguiniu bam rabo-e, maksai 
mathakmi bamrabo-e, maksai pah chabin tadmi bamne, maksai pah jipjingmi 
bam rabo-e; naliuniu patu makiang subo sui-e!” 

28Sichiujiu phaimiukakung maidungse kakhengthiu matan sude khatdi paliu zai 
pad makthen nsinaniu paliugu characheng saisuijiu paliu pumse gesude. 

29Paliuniu chalad kadinbo khatdi katam-tambo phajiu asiuting khangtang 
makthen kamde, chiudi kenkak khai makge, wakhuan khatdi chiulu makge. 

30Sigasu Elijah niu maidung khuga din-e, “Akhuga wang manalo,” Siga paliu 
mathiu pakhuga wang magui sude. Siga paniu RAPIU gu rathakbam mathanjiu 
thiusu lande. 

31Paniu Jacob nahmai khang kariu-je-niakiu, RAPIU niu Israel chiujiu mathak 
khaibo kiphiumai sung tatukang kariu-je-niakiu khoilujiu, 

32sibo tusiniu RAPIU tu kahumrabo rathakbam thiusu khaide. Tadui karung 
madai kumbo khailu buibo alenki sibo mungga chumagui khaide. 

33Sibo rathakbam riga paniu tasing khai-e, matom janse dimtap-tap khaide, 
khatdi sise tasing riga khaide. Paniu din-e, “Karung madai tadui khaiphui lujiu 
sise kadkhai rabo mee khatdi tasing rigase runkhailo.” Sise paliuniu kamkhaide, 

34sichiujiu paniu din-e, “Kamkhai lanno,” sise paliuniu kamkhaide.” Sise 
kamkhai lanrailo chiujiu paniu din-e, siga paliuniu kamkhai lande. 

35Sichiujiu taduise luangkiujiu alenki chumagui khaibo bamse chungphui mide. 

36Asiuting wan-ga phaimiukakung Elijah niu rathakbamga ngut lujiu 
charathiujiu kakheng thiu sude, “Oh RAPIU, Abraham, Isaac khatdi Jacob Rawang 
yo, tuhoi nang hai Israel mai Rawang si-e, khatdi I hai navang si-e khatdi nagu 
ladriat saisuijiu wahinase kambo-e chiubo kamlen khailo. 

37Atu paokak khailo, RAPIU yo, atu paokak khailo, sichiujiu maidungniu nang 
hai RAPIU Tingwang si-e chiubo khatdi nangniu paliutu nakhuga juwangbo-e 
chiubo silune.” 

38 RAPIU niu chami langkiujiu, khatdi chara thiukhaibo, tasing khatdi tatukang, 
hinase taomide, khatdi wakhun ga chungjiu bambo duise sang mide. 

39Maidungniu haise ngaoluboga paliu kadihga kaokiu lujiu dinpadle, “RAPIU se 
Tingwang si-e; RAPIU paronna Tingwang si-e!” 

40Elijah niu chamtan pide, “Baal gu phaimiukakungdung situ minmilo; paliu 
ruangga pijiu mai khattudi pakmi tulo.” Maidung siniu paliutu minkam mide, 
khatdi Elijah niu paliutu julujiu Kishon Giukiga kamshat mide. 

Ting Malangbose Loikhaibo 
41Sigasu Elijah niu Chawang Ahab khuga din-e, “Tuhoira, tadlujiu tiusulo. Iniu 
tingsiat khuanse chiu mide.” 

42Ahab niu katiu tiuraleng tadngut miboga, Elijah niu Carmel Luong ton ga 
khanglujiu, paniu kadihga makhum kiujiu, papeese patapu kakga khaide. 

43Paniu pavangpiu khuga din-e, “Tadlujiu duipui lamse phuisulo.” Pavangpiu 
siniu tadlujiu malan wangjiu din-e, “I wadi ngaomakge,” Tadlon chinnia lujiu 
phuira Elijah niu din-e. 

44Tadlon chinnia lujiu malan wangjiu din-e, “Duipui gasu kamuangkang 
chamaiben ndi khat langkha tangmakbo khat Iniu ngao-e.” Elijah niu 
pavangpiutu chamtan pide, “Chawang Ahab khuga tadlujiu tingsiatniu patu 
nammakbo masuangga paqon-kari tuanglujiu chaky malanwang milo chiu 
dinkhai bilo.” 

45Watheng makbo lungga tingpukse kamuang katikniu gomting mide, tingkaise 
hunwang sude, khatdi tingriu tanjiu wangsude. Ahab se paqon-kari tuanglujiu 
Jezreel lam malan mide. 

46RAPIU gu pumtan Elijah khuga wangkhaijiu, paniu pafaise pakhen-ga khekman 
lujiu Ahab masuangga pak mathonjiu Jezreel npuilam pakwang mide. 

1 Chawangmai 19 

Sinai Luongga Elijah 
1Chawang Ahab niu panao Jezebel khuga Elijah niu kamkhai mibo pakhiangna 
khatdi paniu dechiujiu Baal gu phaimiukakung maidungtu kamshat migulo 
chiubo lamga dinkhaide. 

2Paniu tacham khat Elijah khuga langkhai-e: “Nangniu phaimiukakung maidung 
khuga kamkhai mibo kumjiu Iniu natu kamkhai maksai, nsuannai tuhoi kumbo 
wan ga chara niu atu kakhiushat mi sulo.” 

3Elijah se ping mide, siniu pagu ringting leng pah paktad mide. Paniu 
pavangpiutu majang lujiu Judah ga bambo Beersheba ga tadmide. Siga 
pavangpiutu khaidiak mide, 

4Elijah niu n-nien marinpuiting ramjingga tadsude. Paniu mathak lujiu singbang 
hiuga ntaode khatdi pah shaini mide. “Haise tanju-e, RAPIU,” chiujiu paniu 
kakheng thiu-e. “Aringtingse lutad misulo, I shai miboniu wi-e!” 

5Paniu singbang hang gase jikiujiu, jipjing tad mide. Simak dakjiu maza khatniu 
patu dikhaijiu din-e, “Sulujiu katiu tiusulo.” 

6Paniu ajangjiu phuiwangboga, manuanbo taruakkhuang khat, khatdi tadui 
henping khat pazipi munggase ngaode. Paniu sise tiulujiu khatdi saklujiu jilan 
mide. 

7RAPIU gu maza siniu wanglanjiu niabo thiujiu patu makiang sujiu din-e, “Sulujiu 
tiusulo, maksai chabin tadrabo npuise naleng chariuju rabo-e.” 

8Elijah niu sulujiu tiu sude khatdi saklan sude khatdi sibo katiu kasak siniu 
masanbo Luong, Sinai tangbo naimikpui atai tadraleng kabuibo pumtan 
pikhaide. 

9Siga paniu tulimki khatga ngut lujiu nchunse mathak khaide. Bungjiu RAPIU niu 
npao-e, “Elijah yo, nang haiga dekamra bamjiulo?” 

10 Paniu paokakge, “Ngamkambo RAPIU Tingwang yo, Iniu pawan machang natu 
ronna macha bambo-e—chiudi Israel maidungniu nagu ladriat kampang lujiu, 
rathakbamse kamkao mide, khatdi nagu phaimiukakungdung situ kamshat kam 
mide. Atu ronna masiak diakbo-e—khatdi paliuniu atu kamshat raleng kam 
bamme.” 

11“Tadpadjiu amasuangga maluang ton-ga chaplo,” chiujiu RAPIU niu pakhuga 
din-e. Sichiujiu RAPIU niu tingkai katanbo langkhaide, siniu maluang situ hun 
marajiu tatu rammai hun mara mide--chiudi tingkaiga RAPIU tu daomakge. 
Tingkai hunta mide, khatdi sigasu kathi wang-e, chiudi RAPIU tu kathi gadi 
daomakge. 

12Kathi saiga, chami padlande—chiudi chamigadi RAPIU tu daomakge. Sichiujiu 
chami padbo saiga manuanri-ribo khuan khat padle. 

13Elijah niu sibo khuan chiuboga, pah ntiang khoilujiu pazu jusung lujiu chap 
mide. Chalad khatniu pakhuga din-e, “Haiga nang degu kambam jiulo?” 

14Paniu paokakge, “Ngamkambo RAPIU, Tingwang yo, Iniu pawan machang natu 
ronna machabo-e--chiudi Israel maidungniu nagu ladriat kampangjiu, nagu 
rathakbam kampang mide, khatdi nagu phaimiukakungdung situ kamshat kam 
mide. Atu ronna masiak diakbo-e khatdi paliuniu atu kamshat raleng kam 
bambo-e.” 

15  RAPIU niu din-e, “Damascus mung ramjingga malanwang sulo, sigasu Syria gu 
chawang leng Hazael tu wasa manuk khailo; 

16Israel maigu chawang leng Nimshi nahpiu Jehu tu wasa manuk khailo, khatdi 
phaimiukakung thiujiu natu malinra Abel Meholah ga bambo Shaphat nahpiu 
Elisha tu wasa manuk khailo. 

17Hazael niu kamshat raleng kamboga paklu maitu Jehu niu kamshatmi rabo-e. 
Khatdi Jehu khugasu marilu maitu Elisha niu kamshat mirabo-e. 

18Israel mai ruangga chamai sang chinnia—atu chakhuang thiu bammai, khatdi 
Baal ramengtu kapupjiu kahummak mai situ masiak khai rabo-e.” 

Elisha Tu Kubo 
19Elijah niu saodiak lujiu tadpad mide khatdi Elisha siniu matomchi ndaadungtu 
majang lujiu chalu phubam niubo daode. Matomchi ndaa kariu-je-khatkiutu 
pamaga khailujiu, paniu kanamthuboga tadjiu chalu phubamniu-e. Elijah niu 
pah ntiang lupad lujiu sise Elisha riga thapkhai bide. 

20Siga Elisha niu matomchi situ phutlujiu, Elijah tu hatadjiu khatdi din-e, “Iniu 
apui nai apiutu kanui khai lujiu khatdi panaitu biang-hiu khai lujiu I nasai sui 
tadne.” Elijah niu paokakge, “Wi-e, kalanwang sulo, Natu I kham makge! 

21Sigasu Elisha niu wanglujiu matomchi nda situ kamshat lujiu, sibo kabui-kaise 
khoilu tasing thiujiu langkhaide. Sibo mise maidungtu pikhaijiu, paliuniu tiude. 
Sichiujiu paniu Elijah gu nkhapao thiujiu pasai suilujiu tadmide. 

1 Chawangmai 20 

Syria Maitu Chari Thiubo 
1Syria mai Wangpiu Benhadad niu pagu charibao pakhiangnatu khatdi patu 
nkha khaibo mawangpao samriu-je-niakiutu maluang lujiu, paliu qondung 
khatdi chaqon-karidung hinatu puilujiu, Samaria namditu tao magui lujiu 
charithiu sude, 

2Paniu namdi gase Israel mai Wangpiu Ahab khuga chakhumpaodung 
langkhaijiu din-e, 

3“Nangniu nagu kachia, rangkang khatdi maipui mainahdung khatdi katanmai 
hina madun sunra chawang Benhadad niu chamtan pikhai-e.” 



654 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

4Ahab niu paokakge, “Sui-e, awangpiuniu atudi, agu kabambo hinadi lukam mibo 
I sui-e chiujiu, Chawang Benhadad khuga dinkhai bilo.” 

5Pasai, Benhadad niu Ahab khuga katambo chakhumpaodung langkhai lande: 
“Nangniu nagu kachia, rangkang khatdi maipui, mainahdung hina akhuga pikhai 
mira Iniu nakhuga dinkhai mibo-e. 

6Sichiujiu tuhoira, Iniu nawang kiningga khatdi nagu chakampaodung kyga 
paman kungbo mania hinase phiura agu chakampaodungtu langkhaine. Haise 
nsuannai haikumbo wan-ga paliu wangtang rabo-e.” 

7Chawang Ahab niu pagu kadihgu jupaodung hinatu ku maduilujiu din-e, 
“Phuilo, haibopiu hainiu aliutu kam maha khaini mide. Paniu agu kachia, 
rangkang khatdi anao-anahmaitu khengra champao langkhai-e, siga Iniu suikhai 
mide.” 

8Jupaodung nai maidung siniu paokakge, “Paniu kadinbo wadi suikhai tulo; 
suikhaibo suimakge.” 

9Sijengniu Benhadad gu chakhumpao maidung khuga Ahab niu paokak khai-e, 
“Awangpiuniu kheng karaibo sira Iniu suikhai-e, chiudi kheng kanabo sira Iniu 
sui-ngam lakge chiujiu dinkhai bilo.” Chakhumpaodungse malanwang mide, siga 
Benhadad khugasu katambo champao khat wanglan-e: 

10“Iniu chamai wajiukhatu puiwang lujiu nagu namdi haitu kam maha mine, 
Sichiujiu sibo tukangse paliu ben-ga majumlu tadmi rabo-e. Iniu haise kammak 
tasai chara siniu atu kakhiushat misulo!” 

11Chawang Ahab niu paokakge, “Palingbo riphen khatniura chari loibo sainiu 
wasao thiubo-e, pasuong gara sichiu makge, chiujiu Chawang Benhadad khuga 
dinkhai bilo.” 

12Ahab niu paokak khaibo hai, Benhadad niu parupmai, mawangpaodungtu 
paliu rijikyga maluang jaw sak bambo wan-ga daolude. Pamaidung siniu 
kadenlujiu namdi situ aphenra paniu chamtan pikhaide, sichiujiu paliu bam 
lulujiu bam mide. 

13Sibo kakga, phaimiukakung khatniu Chawang Ahab khuga wanglujiu din-e, 
“RAPIU niu din-e, ‘Charibao kadibo situ pingmi tulo! Thainai Iniu chari hai natu 
pijiu ngamkhai bine, siga I hai RAPIU si-e chiubo nangniu sisune.’” 

14“Chari thiuboga saoniu jukhai ralo?” chiujiu Ahab niu maniu-e. Phaimiukakung 
siniu paokakge, “Luongriang-gu dithinpaodunggu chabon riphendung siniu 
jukhai rabo-e chiujiu RAPIU niu dinkhai-e.” “Saoniu chari pakhiangnagu papeese 
thiuralo?” chiujiu chawangniu maniu-e. Phaimiukakung siniu paokakge, 
“Nangniu rabo-e.” 

15Sichiujiu chawangniu luongrian-gu riphenmai, papeemai pakhiangna, 232 tu 
kukhaijiu madui sude. Sichiujiu Israel mai riphen pakhiangna, chamai sang 
chinniatu paniu kupad sude. 

16Benhadad niu parupmai samriu-je-niakiu situ paliu rijikyga maluang jaw sak 
maniu lujiu bambo wan, niending tingga charise thiusu mide. 

17Chabuan riphendung siniu hangut-rai sude. Riphendung baose Samaria gasu 
padkinbo-e chiujiu Benhadad niu langpadbo akhemai siniu paowang-e. 

18Paniu chamtan pi-e, “Paliuniu chari thiura wangjiuma, maksai agi-manaibo 
khengra wangjiuma simakge, paliutu maring minlujiu wanglo.” 

19Chabuan riphendung siniu jukhaijiu, Israel mai riphendung siniu aphen sude, 

20siga mai hina paniu-paniu aphenmai situ kamshat kam lude, Syria mai 
pakmide, Israel maidung siniu hamatan sude, chiudi Benhadad sira chaqon 
tuanglujiu chaqon rimaidung khangsiatu maluanglu pak mide. 

21Chawang Ahab niu luzamse sutlujiu, chaqondung nai chaqon-karidungse 
sutlude, sichiujiu Syria maitu kamshat masa mide. 

22Phaimiukakung siniu Chawang Ahab khuga din-e, “Tadlujiu nagu 
riphendungse khom madui lulo khatdi kadensui lulo, palamra makum karia 
tingga Syria mai wangpiuniu aphenlan rabo-e.” 

Syria Mainiu Chari Thiu Lonniabo 
23Chawang Benhadad gu chakampaodung siniu pakhuga din-e, “Israel mai 
radung sira maluang radung-e, sijengniu aliutu paliuniu ngamlubo-e. Chiudi 
aliuniu paliutu ramjengga aphensai, aliuniu ngamsiak lubui-e. 

24Tuhoira mawangpao samriu-je-niakiu situ luthonmi lujiu, charipidung situ 
malin milo. 

25Sichiujiu ndanai natu thonmibo riphen jiukha khatdi paliu qondung nai 
chaqon-karidung riakse machamjiu kusulo. Aliuniu Israel maitu ramjengga 
chari thiune, sichiujiu thainai menra aliuniu paliutu ngamlu rabo-e.” Chawang 
Benhadad niu paliu cham situ suikhaide. 

26Sibo kumgu kariakting gase pamaidungtu kulujiu Aphek namdiga Israel maitu 
chari thiu sude. 

27Siga Israel maidung sidi kaden sude, sichiujiu paliu padlujiu Syria maitu zu-
penbo bamga pabao nia kamlujiu rijiky thiu khaide. Kadih luongriang pakhiang 
phuiting bambo Syria maitu kada khaiboga, Israel maira kami thom niatu kumjiu 
ngaokhai-e. 

28Phaimiukakung khatniu Chawang Ahab khuga tadlujiu din-e, “RAPIU niu 
haichiu dinbo-e: Syria mainiu I hai maluong ra sangnu, taningdih ra makge 

chiujiu dinbo jengniu, pagu kadibo riphenbao riga natu pijiu chari ngam khaine, 
siga nangniu khatdi namaidungniu I hai RAPIU si-e, chiubo silu rabo-e.’” 

29Jeng chinnia hai Syria mai nai Israel mai khat khattu zu-penbo bamga, paliu 
rijiky thiulujiu bamkhang-e. Pachinniabo naise charithiu sude, siga Israel mainiu 
Syria mai sang kai khattu gimide. 

30Kamasiakbo maise Aphek namdiga pakkhai sude, siga namdi karengse 
kaokiujiu chamai sang makai-je-chinniakiu tu kapsin mide. Benhadad di namdi 
gase pak-ngutjiu chaky kasailam ngut nbai mide. 

31Pagu chakampaodungniu pakhuga tadlujiu din-e, “Israel mai wangpiura 
lungsasi-e chiubo aliuniu chiu-e. Sichiusai aliuniu maliufai benlu, khatdi aliu 
wongchengga chariang kabet lujiu Israel mai wangpiu khulam tadra suikhailo, 
sichiusai paniu nagu ringting hai masiak khaibo sui-e.” 

32Sichiujiu paliuniu paliu khen-ga maliufai makhenlu, paliu wongchengga 
chariang kabet lujiu Ahab khuga menglujiu din-e, “Navangpiu Benhadad niu 
pagu ringting jengniu nakhuga kheng-e.” Ahab niu paokakge, “Pah ringbam 
khama? Wide! Pahai asingnapiu kumbo-e!” 

33Benhadad gu chakampaodung siniu kawibo madanse phui bamboga, Ahab niu 
“singnapiu,” chiu dinbo situ khoilujiu, pakhuga din-e, “Nangniu dinbo kumjiu, 
Benhadad hai nasingnapiu-e!” “Patu akhuga puiwanglo,” chiujiu Ahab niu 
chamtan pikhaide. Benhadad niu wangboga, chaqon-kariga maluang tad 
machamra Ahab niu patu kukhaide. 

34Benhadad niu pakhuga din-e, “Apiuniu napiu khugasu sutlubo namdak 
rammaise Iniu nakhuga malankhai bine, sichiujiu apiuniu Samaria ga chali-chala 
kambo kumjiu, nangdi Damascus ga chali-chala kambo sui-e.” Ahab niu 
paokakge, “Sichiusai, natu Iniu phutkhai bine.” Paniu pakhuga kawithiu lujiu 
patu phutkhai mide. 

Phaimiukakung Khatniu Ahab Tu Suimakjiu Dinbo 
35 RAPIU gu chamtan gasu phaimiukakung maidung rup khatgu phaimiukakung 
khat siniu patu kakhiu khaira chamtan pi-e. Chiudi paniu suikhai makge, 

36sijengniu pakhuga paniu din-e, “Nangniu RAPIU gu chamtantu majai makbo 
jengniu, atu phutkhai kaji-kari ndongquiniu natu kamshat mirabo-e.” Sichiujiu 
paniu patu phutkhai kaji-kari ndongqui khatniu padlujiu patu kamshat mide. 

37Sichiujiu sibo phaimiukakung siniu katambo piu khat khuga padlujiu din-e, 
“Atu kakhiu khailo!” Haibo piu siniu kakhiu khaide; paniu kakhiu matanju mibo 
jengniu patu kam ajam mide. 

38Phaimiukakung siniu pazuse chafairenniu domlu, paronna lunli lujiu, Israel 
mai wangpiuniu tadken rabo npui munggase chaplujiu khon bamme. 

39Sichiujiu chawang siniu tadken wangboga, phaimiukakung siniu patu kulujiu 
din-e, “Pakendibopiu yo, I hai chari-aphen bam khatga charithiu bamboga 
riphenmai khatniu minlubo mikremai khattu akhuga puiwang lujiu din-e, 
‘Hainapiutu akhe mawilo, paniu pakmi tasai, nagu ringting siniu majon rabo-e 
maksai rangkanggi sang samriu majon rabo-e.’ 

40Chiudi Iniu kakibo lamga pujiu bamboga sinapiuse pakmide.” Chawang siniu 
paokakge, “Nang naronna nashit dinpad mide, siniu namao jengniu nang 
majonra mide.” 

41Phaimiukakung siniu chafaise pazu gasu khipad sude, siga chawang siniu 
silude. 

42Siga phaimiukakung siniu chawang khuga din-e, “Haise RAPIU gu ladkeng-e: 
‘Iniu kamshat mira chamtan pikhaibo piutu nangniu pijiu pak marikhai mibo 
jengniu nagu ringting ponlujiu majon rabo-e, khatdi pagu riphendungtu pi 
marikhai mibo jengniu, nagu riphendungtu kam mahami rabo-e.’” 

43Chawangse palung magenthiujiu khatdi pachun sajiu paky, Samaria lam 
malanwang mide. 

1 Chawangmai 21 

Naboth Gu Mumsy Reng 
1Jezreel ga bambo Chawang Ahab gu chawangkiningga, Naboth kubo piugu 
mumsireng khat bamme. 

2Nai khat Ahab niu Naboth khuga din-e, “Nagu mumsirengse aleng pilo; haise 
awang kiningga bambo jengniu, chaganniw reng I kamkhai nijiu-e. Iniu haisuang 
kawibo kadih khat naleng pikhaine, maksai nangniu paman lunedi, Iniu pikhai 
bine.” 

3Naboth niu paokakge, “Haise Iniu apao-apehmai khugasu daolubo kaleklung-e. 
Haise Iniu nakhuga pikhaira RAPIU niu suimakge!” 

4Naboth niu pakhuga dinkhaibo ladkeng jengniu Ahab palungdi pom, palungdi 
chariujiu paky lam wang mide. Paniu katiudi tiumakjiu tadwang paziga nunglam 
marilu jibam mide. 

5Panao Jezebel niu pakhuga tadlujiu maniu-e, “Dejengniu nang haijiukha nalung 
chariu bamjiulo? Dekamjiu nang katiudi tiumak jiulo? 

6Paniu paokakge, “Naboth ladkeng jengniu-e. Iniu pagu mumsy rengse liura 
dinbo-e, maksai paniu kakibo nkhiak nisai chiujiu dinbo-e, chiudi sise paniu pibo 
suimakge chiujiu dinkhaibo-e!” 

7Jezebel niu paokakge, “Wide, nang hai chawang-e, chiu makma? Nachun wijiu 
buangsu watiu sulo. Naboth gu mumsy rengse Iniu naleng pikhaibi rabo-e!” 

8Sichiujiu paniu Ahab zan gasu chamlendung raolujiu, pagom-gomlu, pagu jupao 
maidung khuga langkhai sude. 

9Chamlen siniu din-e, “Mai hinatu kumadui lujiu kalum rilo, sichiujiu Naboth tu 
chakhuang thiubo bamga pikhai bilo. 

10Paniu Tingwang nai chawang tu tasiang siang-e, chiujiu patu din masa khaira 
kasamai khangniatu langkhailo. Sichiujiu patu namdi lenlam jupad lujiu tatuniu 
rotshat milo.” 

11Chakampaodung nai Jezreel namdigu jupaodung siniu Jezebel gu chamtan 
saisuijiu kam khaide. 

12Paliuniu maidungtu kumadui lujiu kalum rira, senron khaide, khatdi Naboth 
tu chakhuang thiubo bam pikhaide. 

13Chamai kasamai khangnia siniu patuse mathiu rong gasu Tingwang nai 
chawangtu paniu siang-e chiujiu dinkhai lujiu patu namdi lenlam jupad lujiu 
tatuniu rotshat mide. 

14Jezebel khuga champao haichiujiu langkhai-e: “Naboth situ kamshat mide.” 

15Jezebel niu champaose daoji-daori, paniu Ahab khuga din-e, “Naboth hai shai 
mide. Tuhoira tadlujiu, paniu nakhuga jonkhaira suimakbo mumsirengse lulu 
sulo.” 

16Sibo rengse luraleng Ahab niu tadpadnuang mide. 

17Tishbe gasu phaimiukakung Elijah khuga RAPIU niu din-e, 

18“Samaria mai Wangpiu Ahab khulam tadsulo. Paniu Naboth gu mumsireng situ 
luraleng siga bamniubo nangniu daosune. 

19RAPIU, Iniu pakhuga haichiu dinkhai-e chiubo pakhuga dinlo, ‘Sinapiu situ 
kamshat lubosai, nangniu pagu maniadi lura kambam jiuma?’ Iniu haise 
pakhuga dinkhaibo-e ‘Naboth zai haitu tathiniu maliak khai mibo bamsiak gasu, 
nazaidi paliuniu maliak rabo-e’” 

20Ahab niu Elijah tu ngaoboga, paniu din-e, “Agu mikrepiu yo, nangniu atu 
minlanlu jiuma?” Elijah niu paokakge, “Yo, Iniu minlubo-e. RAPIU suangga, kasa 
kamraleng haise nangniu nachun ngutsiak kamigu-e. 

21Sijengniu nakhuga RAPIU niu dinbo-e, ‘Iniu nariga chariu magenthiubo 
phungwang khaine, Iniu natu kam maha mine, sichiujiu nakikhun ga npiumai 
kating-kana mai hinatu kam maha mine. 

22Nakikhun haise Nebat nahpiu Chawang Jeroboam khatdi Ahijah nahpiu 
Chawang Baasha kikhun kummi rabo-e, palamra nangniu Israel maitu nuan ga 
jukhaijiu agu lungpomse kamkhai mide.’ 

23Jezebel lamgara, paphaw situ Jezreel namdi lung gasu tathiniu tiulu rabo-e. 

24Namdi lungga nasingna mai kashaimai phaw hina situ tathiniu tiurabo-e, 
khatdi namdi lenlam kashaimai phaw hina situ chamitiuleng niu tiurabo-e. 

25(Panao Jezebel cham phungbo gasu, RAPIU masuangga kasa kamboga Ahab 
kumbo mai khatdi ha-e. 

26Israel maidungniu tadpadboga hathon mibo Amor maigu ramengtu kahumjiu, 
mangamthubo nuanse paniu kam mide). 

27Elijah niu dinloi gap, Ahab niu pafaise phetlujiu khoithon mide, khatdi maliufai 
ben mide. Paniu katiudi tiumakjiu maliufai riga ji, khatdi pachun sajiu khatdi 
palung chariujiu tadmariu sude. 

28 RAPIU niu phaimiukakung Elijah khuga din-e, 

29“Ahab niu dechiujiu asuangga manuankiu milo chiubo nang ngaoma? Paniu 
haichiu kamkhai mibo jengniu pagu ringting lungga haise Iniu pipad khai lakge. 
Iniu Ahab kikhun ga kasa kamkhai rabose panahpiu ken ganiu kamkhai rabo 
mide.” 

1 Chawangmai 22 

Phaimiukakung Micaiah Niu Ahab Tu Kachan Khaibo 
(2 Char 18.2-27) 

1Israel mai nai Syria mai kakga takum nia agi-manaijiu bamme, 

2chiudi pasumbo kumga Judah mai Wangpiu Jehoshaphat niu Israel mai 
Wangpiu Ahab tu adao khaira wang-e. 

3Ahab niu pagu chakampaodung khuga maniu-e, “Dekamjiu aliuniu Syria mai 
wangpiu khugasu Gilead ga bambo Ramoth hai kalan lura wadi kammak jiulo? 
Haise aliu gu-e!” 

4Sichiujiu Ahab niu Jehoshaphat khuga maniu-e, “Ramoth tu aphenra nangniu 
asai suitad khai rama? Jehoshaphat niu paokakge, “Nangniu tadkhe chiubo 
tingga I tadsui-e, agu riphendung nai agu chaqon riphendung hina kaden kam 
bamme. 

5Chiudi aliuniu raijiu RAPIU chun maniukhe.” 

6Sichiujiu Ahab niu phaimiukakung maidung kai madai kumbo bao khattu 
kulujiu paliu khuga maniu-e, “Iniu tadlujiu Ramoth tu aphen rama, aphenmak 
ralo?” Paliuniu paokakge, “Aphen rabo-e RAPIU niu natu pijiu chari ngamkhai 
rabo-e.” 

7Chiudi Jehoshaphat niu maniu-e, “Aliuniu RAPIU khuga maniu lanra 
phaimiukakung kakimai bam khama?” 

8Ahab niu paokakge, “Imlah nahpiu Micaiah kubo mai khat bamkha-e. Chiudi 
Iniu patu phuini makge, palamra paniu kawibose wadaodi aleng sailad dinkhai 

makge; paniu kadinbo sira kasabo maliang-e.” Jehoshaphat niu paokakge, 
“Nangniu sichiujiu wadaodi dinmak rabo-e!” 

9Siga Ahab niu ladjanky gu chakampao khattu pijiu meng Micaiah tu majadjiu 
puiwangra lang khaide. 

10Chawang kaniase panaigu chawang pon piulujiu, Samaria maigu rengmun 
lenlam asaiphung gase panai wangbamga wang ntao bamme, siga 
phaimiukakungmai mathiuse panai masuangga, sailad dinjiu bamme. 

11Paliu ruang gasu Chenaanah nahpiu Zedekiah niu chagike kamlujiu Ahab 
khuga din-e, “Haise RAPIU niu dinbo-e: ‘Haise nangniu thinlujiu Syria maitu 
ngamduak lurabo-e.! 

12Kakibo phaimiukakung hinadi sikum gapjiu din-e, “Ramoth tu hasulo, 
nanainiu ngamlu rabo-e. RAPIU niu na-naitu pijiu chari hai ngamkhai rabo-e.” 

13Sibo kakga, Micaiah tu puira tadbopiu siniu pakhuga din-e, “Chawangniu 
ngamrabo champao hai phaimiukakung hinaniu dinmibo kumjiu, nangdi dinsai 
wi-nkiu rabo-e.” 

14Chiudi Micaiah niu paokakge, “Ringjiu bambo RAPIU zan gasu Iniu ladriat 
thiujiu dinbo-e, chiubora paniu akhuga degu dinlo chiubo ronna Iniu dinrabo-
e!” 

15Paniu Chawang Ahab masuangga wangbo tingga, chawang siniu pakhuga 
maniu-e, “Micaiah yo, Chawang Jehoshaphat anainiu Ramoth tu aphen rama 
maksai aphenmak ralo?” Micaiah niu paokakge, “Aphen sulo! nanainiu ngambo 
sui-e. RAPIU niu chari ngambose nanaitu pikhaibo sui-e.” 

16Chiudi Ahab niu kenkakge, “Nangniu RAPIU zan gasu akhuga dinbo tingga 
kamajibo hai dinrabo-e. Haibo lamga Iniu nakhuga dinlon dejiu ralo?” 

17 Micaiah niu paokakge, “Israel mai riphen hai ramluong riga mily khuanpao 
kahabo milydung kumjiu marapiak bambo Iniu ngao-e. Sichiujiu RAPIU niu din 
bamme, ‘Haibo maidunggu jupao ha-e; paliutu agi-manaijiu pi chakylam wang 
milo.’” 

18Ahab niu Jehoshaphat khuga din-e, “Paniu aleng wadaodi kawibo khatnadi 
sailad dinmakge chiubo, Iniu nakhuga dinmi makma? Haise kasabo ronna kha-
e!” 

19 Micaiah niu dinkiu lan-e: Tuhoi, RAPIU niu dinbo hai nkinglo! RAPIU niu pagu 
tinggen wangbam rigase ntao bambo khatdi pagu mazadung siniu pamungga 
chapbambo Iniu ngao-e. 

20RAPIU niu maniu bamme, ‘Ahab tu Ramoth ga kamshat mira, saoniu tadlujiu 
patu sonralo?’ Siga mazadung siniu katam tambo lad din bamme, 

21siga hiupuina khatniu RAPIU khulam tadwang manalujiu din-e. ‘Iniu patu 
sonkhai rabo-e.’ 

22RAPIU niu maniu-e, ‘Dechiujiu?’ Hiupuina siniu paokakge, ‘Iniu tadlujiu Ahab 
gu phaimiukakung hinatu arat dinkhai rabo-e. RAPIU niu din-e, ‘Tadlujiu patu 
sonsulo. Nangniu ngamlu rabo-e.’” 

23Sichiujiu Micaiah niu munkom khai-e, “Haise padrabo-e. RAPIU niu nagu 
phaimiukakungdung haitu arat khai mide. Chiudi pah papum siakniu nangra 
sansabo daone chiujiu chamtan pikhai mide!” 

24Siga phaimiukakung Zedekiah niu tadkhang lujiu, pabiangse kaphijiu din-e, 
“RAPIU gu hiupuina siniu dedao atu phutlujiu nakhuga dinkhai jiulo?” 

25Micaiah niu paokakge, “Nangniu kasaigu kichen lungga nbaira pakngutbo 
tinggasu sisu rabo-e.” 

26Siga Chawang Ahab niu pagu chakampao khattu chamtan pikhai-e, “Micaiah tu 
minlujiu namdigu dithinpao Amon nai chawangnah Joash khuga pikhai milo. 

27Iniu wijiu malanwang makthen patu hai kavangkyga khai milo, sichiujiu 
taruak nai tadui ronna patu pikhailo.” 

28Micaiah niu senpadle, “Nangniu wijiu malanwang dasai, RAPIU niu akhuga 
dinkhai makbo-e!” Sichiujiu paniu dinsan lan-e, “Iniu dinbo hai mai hina silulo!” 

Ahab Shaibo 
(2 Char 18.28-34) 

29Sigasu Israel mai Wangpiu Ahab nai Judah mai Wangpiu Jehoshaphat niu 
tadlujiu Gilead ga bambo Ramoth namdi situ aphen sude. 

30Ahab niu Jehoshaphat khuga din-e, “Aliuniu chariga haichiu mengbo tingga, Ira 
lunli lujiu tadne, chiudi nangra nawangpuan piulujiu tadlo.” Sichiujiu Israel mai 
wangpiuse lunli lujiu charibamga tadmide. 

31Syria mai wangpiu siniu mai khat tudi aphen makjiu, Israel mai wangpiutu 
ronna aphenra pagu chaqon-karigu charipi samriu-je-niakiu situ chamtan 
pikhaide. 

32Sichiujiu paliuniu Jehoshaphat tu ngaoboga, pahai Israel mai wangpiu bamne 
chiu maning lujiu, paliuniu patu hatad sude. 

33Chiudi paniu marajiu senpadboga, pahai Israel mai wangpiu makge chiubo 
paliuniu silujiu patu hata mide. 

34Chiubamdi pathakniu wijiu, Syria maigu riphen khatniu tavaipi-thu khat 
ketpadboga, siseniu Chawang Ahab gu ripuan kakga kettao mide. Siga paniu 
pagu chaqon-kari karipao khuga senpadle, “Atu kam ajam mide charibam gasu 
mari lujiu npad milo!” 

35Charithiubose tankhang subo tingga, paqon-kari riga mangak lujiu, Syria 
maitu zupenbo bamga chap bamme. Pajam gasu tazaise luangkiujiu chaqon-kari 
runse phuiting mide, sichiujiu chawan kiuboga pah shai mide. 

36Naimik kiusu raga Israel mai hina khuga chamtan hai wang-e: “Mai hinase 
pagu kadih dihlam khatdi pagu-gu namdilam malanmi sulo!” 

37Sichiujiu Chawang Ahab hai shai mide. Paphawse Samaria lam ponwang bai 
mide. 

38Pagu chaqon-karise wang Samaria maigu ajaiga khiu khaide, siga tathiniu 
wangjiu pajai maliak khaide, khatdi RAPIU niu dinkhai mibo kumjiu papum 
kajonpuidung siniu wangjiu paliu pum nkhiu khaide. 

39Chawang Ahab niu pawangkining situ chapuang himniu karu khaibo khatdi 
paniu thiukhaibo namdi hina lamga Israel mai Wangdunggu Rachamga raokhai 
bamme. 

40Paniu shaimiboga panahpiu Ahaziah niu pawangbamse malin mide. 

Judah Mai Wangpiu Jehoshaphat 
(2 Char 20.31; 21.1) 

41Israel mai Wangpiu Ahab niu mawangbo pamadaibo kumga, Asa nahpiu 
Jehoshaphat niu Judah mai wang thiu mide, 

42paniu takum samriu-je-mangiukiuga, chawang thiusujiu, takum makai-je-
mangiu Jerusalem ga mawang khaide. Papui haira Shilhi nahpui Azubah si-e. 

43Pamasuangga, papiu Asa kumjiu, RAPIU masuangga kamajibo tiense paniu 
kamme; chiudi nkengmaigu ra kahum bamdungse paniu kam maha kammi 
makge, siga maidung hainiu parim wibo wamud mataojiu rathak mania 
kadkhaijiu bamme. 

44Jehoshaphat niu Israel mai wangtu agi-manaijiu bamra kamkhai-e. 

45Jehoshaphat niu patan-pahot gasu chari thiuboga kamkhai mibo hina Judah 
mai Wanggu Characham khuangga raokhai bamme. 

46Papiu Asa ken gasu, nkengmai rathakbam ga maipuidi, maipiudi papum 
kajonmai hinatu paniu hathon mibo-e. 

47Edom kadihga chawang haniu-e; haise Judah wangpiuniu kadakhaibo pasung 
malinbopiu khatniu haisitu mawangbo-e. 

48Chawang Jehoshaphat niu duinaiga tadra malee thiukhai lujiu Ophir kadih 
lamsu kachia phungwang-e; chiudi sise Eziongeber gasu pangmide, sigasu 
wadaodi ramlan daolak mide. 

49Siga Israel mai wangpiu Ahaziah niu pamaitu maluang lujiu maleese ramra 
dinkhai-e, chiudi Jehoshaphat niu suikhai makge. 

50Jehoshaphat shai mide siga patu David namdiga chawang kikhun gu charawga 
patu baikhai-e, siga panahpiu Jehoram niu chawang thiujiu patu malin mide. 

Israel Mai Wangpiu Ahaziah 
51Judah mai Wangpiu Jehoshaphat niu mawangbo takum kariu-je-chinniakiuga, 
Ahab nahpiu Ahaziah niu Israel mai wangpiu thiu-e, khatdi paniu Samaria ga 
takum nia mawang khaide. 

52Pasuang lungrai mibo, papiu Ahab, papui Jezebel khatdi Chawang Jeroboam 
paliu kumjiu Israel maitu nuan ga jukhaide. 

53Pasuangga lungkhaibo papiu kumjiu, paniu Baal tu kahumjiu khatdi machajiu, 
Israel mai Rawang, RAPIU lungpom kam khaide. 

2 Chawangmai 

2 Chawangmai 1 

Elijah Khatdi Chawang Ahaziah 
1Israel maigu Chawang Ahab niu shaimibo saiga, Moab mainiu Israel maitu 
atungjiu chari thiu-e. 

2Israel maigu Chawang Ahaziah niu Samaria ga bambo chawangky rigasu n-
kaikiujiu ajam masa mide. Sijengniu pahai wilanlu rama, wilanlu laklo chiubo 
Ekron namdiga bambo Philistia mai ra Baalzebub khuga maniura ladlangtadmai 
khangsiatu langkhaide. 

3Chiudi RAPIU gu maza khatniu Tishbe lamsu wangbo phaimiukakung Elijah tu 
chamtan pijiu din-e, tadlujiu chawang Ahaziah gu ladlangtadmaitu adaolujiu 
maniulo, “Deleng naliuniu Ekron ga bambo ra Baalzebub khuga chalad maniura 
tadjiulo? Israel mai ruangga chara ha-e chiujiu naliu maning jiuma? 

4RAPIU niu din-e, chiujiu chawang khuga dinlo,’ Najam gasu nang wilanlak mide; 
nang shaimi rabo-e!’” RAPIU niu chamtan pibo kumjiu Elijah kamde, 

5khatdi ladlang tadmainiu chawang khuga malanwang lanboga, paniu maniu-e, 
“Dekamjiu naliu malanwang kinjiulo?” 

6Paliuniu paokakge, “Maipiu khat aliutu adaojiu wanglan misulo chiujiu dinkhai-
e, khatdi RAPIU niu natu haichiu dinkhaibo-e. “Dekamjiu Ekron ga bambo ra 
Baalzebub tu npaora ladlangtadmaitu langkhai jiulo? Israel mai ruangga chara 
ha-e chiu maning jiuma? Najam ganiu nang wilanlak mide, nang shairabo-e!” 

7Chawang niu maniu-e, “Sibo piuse dekum gaplo?” 

8“Pahai chamiginiu machalubo ntiang ntiang-e, chamigi khen-gak khai-e,” 
chiujiu paliuniu paokakge, “Haise Elijah si-e!” chiujiu chawang niu dinde. 

9Sigasu paniu Elijah tu puiwanglo chiujiu chakampao khat nai chamai ringiutu 
langkhaide. Elijah niu maluang riga ntao bamniubo ngao lujiu din-e, “Charawang 
mai yo, chawangniu natu wangkiulo chiujiu chamtan pikhai-e.” 

10 “I hai Charawang mai-e, sai, tinggen lamsu chami langkiujiu natu khatdi 
namaidungtu rushat milo!” Chiujiu Elijah niu paokakge. Sibo wan siakga chami 
langkiujiu chakampao nai pamaidung situ chaminiu rushat mide. 

11Chawang niu katambo chakampao khat nai chamai ringiutu langkhai lande, 
khatdi paliuniu tadkhang lujiu Elijah khuga din-e, “Charawang mai yo, 
chawangniu natu kalangjiu kiulo chiujiu chamtan pikhai-e!” 

12“I hai Charawang mai-e sai, tinggen lamsu chami langkiujiu natu khatdi 
namaidungtu chaminiu rushat milo!” Sibo wan siakga chami langkiujiu 
chakampao nai pamaidung situ chaminiu rushat mide. 

13Sibo riga sanjiu chawangniu chakampao khat nai chamai ringiutu langkhai 
lande. Chakampaose maluang rigase khanglujiu Elijah masuangga khudung 
kiujiu din-e, “Charawang mai yo, atu khatdi amaidungtu lungsa khailo. Aliu 
ringtingtu gukhailo! 

14Chakampao khangnia khatdi panai maidungtu tinggen lamsu chami langkiujiu 
rushat kammide; chiudi atura lungsa khailo!” 

15 RAPIU gu mazaniu Elijah khuga din-e, “Pasai suikiu sulo khatdi pingtulo.” 
Sijengniu chakampao sai suilujiu Elijah niu chawang khulam tadmide, 

16khatdi chawang khuga din-e, “Tingwang niu dinmibo ladkeng sira hai-e; ‘Israel 
mai ruangga chara ha-e chiubo maningjiu—Ekron ga bambo ra Baalzebub tu 
npaora—champao maitu nangniu langkhaibo jengniu, nang wilanlak mide, nang 
shaimi rade!’” 

17Elijah khuga Tingwang niu dinmibo kumjiu Chawang Ahaziah shai mide. 
Ahaziah panah npiumai ha-e, sijengniu Judah maigu chawang Jehoshaphat 
nahpiu Jehoram niu mawangbo takum niabo kumga pa-singnapiu Joram niu 
patu malinjiu chawang thiude. 

18Chawang Ahaziah niu tenkhai mibo hina Israel maigu Chawangmai 
Ariakkhuangga raokhai bamme. 

2 Chawangmai 2 

Elijah Tu Tinggenlam Lutad mibo 
1Tingwang niu Elijah tu nbui-maribo tingkai ganiu tinggenlam lusumi rabo leng 
pawanse wangtang mide. Elijah nai Elisha niu Gilgal gasu kenpad sude. 

2Sichiujiu npuiga Elijah niu Elisha khuga din-e, “Tuhoira haiga nang bammi 
sulo, RAPIU niu atu Bethel lam tadra din bamme.” Chiudi Elisha niu paokakge, 
“Ringbambo RAPIU nai nagu kadin piubo gasu, Iniu siangjiu dinbo-e, chiubora 
natu I phutlakge,” Sijengniu panai Bethel lam tadsude. 

3Siga lungbambo phaimiukakungdung ruangga khatniu Elisha khuga wangjiu 
maniu-e, “RAPIU niu nawangpiutu napam gasu thainai lutad mine chiubo hai 
nang sima?” “Yo, I si-e,” chiujiu Elisha niu paokakge, “Chiudi haibo lamga din 
dukhe.” 

4Siga Elijah niu Elisha khuga din-e, “Tuhoira haiga nang bammi sulo, RAPIU niu 
atu Jerikho lam tadra din bamme.” Chiudi Elisha niu paokakge, 
“Ringbambo RAPIU nai nagu kadin piubo kum Iniu siangjiu dinbo-e, chiubora 
natu I phutlakge.” Sijengniu panai Jerikho lam tad sude. 

5Siga lungbambo phaimiukakungmai bao khatniu Elisha khuga wanglujiu 
maniu-e, “RAPIU niu nawangpiutu napam ganiu thainai lutad mine chiubo hai 

nang silu dama?” “Yo, I si-e,” chiujiu Elisha niu paokakge. “Chiudi haibo lamga 
din dukhe.” 

6Sigasu Elijah niu Elisha khuga din-e, “Tuhoira haiga nang bammi sulo; RAPIU niu 
atu Jordan giu genlam tadra din bamme.” Chiudi Elisha niu paokakge, 
“Ringbambo RAPIU nai nagu kadin piubo gasu siangjiu dinbo-e, chiubora Iniu 
natu phutlakge,” sijengniu panai tadlan sude, 

7siga phaimiukakungmai ringiuniu panai saisui tadjiu Jordan giuky mengtang-e, 
Elijah nai Elisha haira Jordan giuky mungga chap bamme, khatdi 
phaimiukakungmai ringiu sira singgiu chaphu gasu diubijiu chap bamme. 

8Sibo wan-ga Elijah niu pagu ntiang kadibo lupad lujiu, khatdi sise kalui lujiu, 
taduitu siniu dapkhaiboga, taduise njanpad mide, khatdi Elisha panaise 
kasangbo kadih gasu hugen khatlamse padmide. 

9Siga, Elijah niu Elisha khuga din-e, “Atu lutad makbo masuangga Iniu naleng 
degu kamkhai diakra nangniu masenlo akhuga dinkhailo.” Elisha niu paokakge, 
“Iniu nabam malin luraleng jengniu nagu pumtanse atu pi daokhailo.” 

10“Haise pikhaira kakungbo gu khatle,” chiujiu Elijah niu paokakge. “Chiudi atu 
lukhang mibo nangniu ngaosai daolu rabo-e; nangniu atu ngaolu maksai, sise 
nang daolu lakge.” 

11Panainiu haichiu npaojiu tadkhangboga, bungjiu chamigu chaqondungniu 
chamigu chaqon-kari julujiu panai kakga wangde, sichiujiu nbui mariwangbo 
tingthung siniu Elijah tu tinggenlam lukhang mide. 

12Elisha niu sise ngaolujiu Elijah khuga din-e, “Apiu yo, apiu yo! Ngamkambo 
Israel maitu gukhaipiu yo! Nang tad mira dama!” Sigasu Elijah tu paniu wadi 
ngaolan tamide. Palung chariujiu, Elisha niu pa-ntiangse phet-nia thiu mide. 

13Sigasu Elijah gu ntiang nkaikiubose Elisha niu khoilude. Khatdi malan wangjiu 
Jordan kungga chap bamde. 

14Paniu Elijah ntiangse taduiga dapkhaijiu din-e, “Elijah Rawang, RAPIU se delam 
bamlo?” Sigasu paniu ntiangse taduiga dapkhai lande khatdi taduise luang 
kakhakbak padjiu paniu singgiu hugen khatlamse tadpad mide. 

15Jerikho ga bambo phaimiukakungmai ringiu siniu Elisha tu ngaolujiu din-e, 
“Elijah gu pumtan hai Elisha khuga bammide!” Paliuniu patu adaora tadlujiu 
pamasuangga khudung kiude,, 

16khatdi din-e, “Haiga aliu chamai khang ringiu katanbo mai maliang bamme. 
Aliuniu tadlujiu nawangpiutu phiukhe. RAPIU gu hiupuina niu patu jutadmi 
bamta lakge khatdi maluang khatga maksai taningjam khatga phutkhai bamsu 
rabo-e.” “Makge, naliu tadtulo,” chiujiu Elisha niu paokakge. 

17Chiudi paliutu tadsulo chiu dinkhai makthen paliuniu Elisha khuga matanjiu 
din bamme. Chamai khang ringiuse jeng sum tadronjiu Elijah tu phiu sude, 
chiudi patu phiudao makge. 

18Sigasu Jerikho ga khuanjiu bambo Elisha khuga malan wangde, khatdi paniu 
paliu khuga din-e, “Iniu naliutu tadtulo chiu dinkhai mibo makma?” 

Elisha Gu Tasibo Ngamkam 
19Jerikho ga bammai khangsianiu Elisha khuga wangjiu din-e, “Paohubo, 
nangniu sibambo kum, haise wisuibo namdi khatle, chiudi tadui hai sabo jengniu 
tanah kiumi mi-e.” 

20Paniu chamtan pi-e, “Wakuang kasanbo khatga matai tamnakha khailujiu 
akhuga khoiwanglo.” Sise paliuniu pakhuga khoiwangde. 

21Siga paniu duipinlam tadlujiu taduiga matai maruk khaijiu din-e, “RAPIU niu 
haichiu din-e, Iniu tadui hai kam masan khai mibo-e, siniu haibo duiniu tanah 
kiubo maksai kashai thiuniubo pithiu khai lanlakge.” 

22Elisha niu masande chiu dinmibo nai gasu taduise tuhoi tangbo masan jutjiu 
bam mide. 

23Elisha niu Jerikho gasu Bethlehem lam tadmide, khatdi npuiga npiumainah 
khangsianiu namdi gasu padlujiu patu tanui thiujiu din-e, “Pee kuakbo, pee-lana, 
haigasu tadmilo!” chiujiu sen-e. 

24Elisha niu mariwangjiu, paliutu palung aman makjiu phui-e, khatdi RAPIU zan 
thenjiu paliutu siang khaide. Siga chahompui nia mariu gasu padlujiu 
npiumainah atai-je-niakiu situ phettap-tapjiu kamshat mide. 

25Elisha niu Carmel Luonglam khangkhai lujiu Samaria lam malanwang mide. 

2 Chawangmai 3 

Israel Mai Nai Moab Mai Chari Thiubo 
1Judah maigu Chawang Jehoshaphat niu takum kariu-je-tachat mawangkhai 
miboga Ahab nahpiu Joram niu Israel mai wang thiude, sichiujiu paniu Samaria 
ga takum kariu-je-niakiu mawang khaide. 

2RAPIU khuga paniu nuan kamde, chiudi papiu nai papui Jezebel siat kumjiu 
satang makge; Baal tu kahumra papiuniu somdiakbo charamengse paniu 
kaladthon mibo-e. 

3Chiudi, pasuangga bamniubo Nebat nahpiu Chawang Jeroboam kumjiu Israel 
maidungtu paniu saomakjiu nuan ga jukhaide. 

4Moab maigu Chawang Mesha hai mily makuatjiu khatdi ramkha thiujiu tingkum 
machang milypoi 100,000 khatdi mily 100,000 gu milygiu Israel maigu chawang 
leng pibambo-e. 

5Chiudi Israel maigu Chawang Ahab niu shaimiboga, Mesha niu Israel mai riga 
charithiu sude. 

6Sibo wan ga Chawang Joram niu Samaria saodia lujiu pagu riphendungtu khom 
maduisude. 

7Judah maigu Chawang Jehoshaphat khulam tacham paokhai-e. “Moab maigu 
chawangniu atu atungjiu chari thiujiu bamme, patu chari thiuboga, nang asai 
suijao khailan rama?” “I suine,” chiujiu Chawang Jehoshaphat niu paokakge, 
“Sichiujiu I nasai suiliang raleng chamai khatdi chaqon kaden bamde. 

8Debo npuilam aliutu aphenra tadlo chiujiulo?” Joram niu paokakge, “Aliu npui 
kathengbo lam Edom gu ramjing kenjiu wangne.” 

9Sijengniu Chawang Joram khatdi Judah mai wang nai Edom mainiu chari thiura 
tadsude. Paliuniu jeng chinnia tadkhai lubo sai, tadui daota mide, sichiujiu 
chamailengdi khaorui lengdi hamide. 

10Chawang Joram niu din-e, “Aliu hai loi mide!” RAPIU niu aliu khang sumtu Moab 
maigu chawangpiu ben ga pikhai mibo gude. 

11Chawang Jehoshaphat niu din-e, “Haiga RAPIU khuga maniu suibo 
phaimiukakung bam suma? Chawang Joram gu charipi thiubo khangkhatniu 
paokakge. “Shaphat nahpiu Elisha haiga bamme, pahai Elijah tu nkhabo piu-e.” 

12Chawang Jehoshaphat niu din-e, “Pahai pachang siakbo phaimiukakung 
khatle.” Sijengniu chawang khang sumse Elisha khulam tadsude. 

13Elisha niu Israel maigu chawang khuga din-e, “Iniu naliutu dechiujiu nkha 
ralo? Tadlujiu naliu puipiuniu maniukinbo phaimiukakung maikhuga maniu 
lulo.” Joram niu paokakge, “Makge! Haichiu khaikhe tulo. RAPIU, paniu aliu 
chawangmai khang sumtu Moab maigu chawangpiu ben ga pikhai mibo gude.” 

14Elisha niu paokakge, “Iniu machajiu bambo ringbambo RAPIU zan ganiu, 
siangjiu dinbo-e, chiubora Judah maigu Chawang Jehoshaphat ladtu Iniu 
chakhuang thiumak mijiu tasai, anai wadi kamra harabo-e. 

15Tuhoira chalui thiu kasimai khattu puiwanglo.” Sichiujiu chalui kathiu mainiu 
pagu tara gegap khaiboga RAPIU gu pumtan Elisha khuga wang khaide, 

16siga paniu din-e, “RAPIU niu haichiujiu din-e: Kasangbo bam hina gadi akhun 
chulo. 

17Naliuniu tingsabo maksai ting-hunbo ngaomak bamtadi singgiu hina taduiniu 
phuibamniu rabo-e, naliuniu khatdi naliugu khaorui-khaonadung siniu 
sakraleng mali malan bammi rabo-e.’” 

18Elisha niu dinlan-e, “Chiudi haichiu kambo hai RAPIU lengra malapabo-e, 
naliuniu Moab maitu ngam ralengdi paniu pikhai bine. 

19Naliuniu paliugu charireng kawibo kamkhaibo namdidungtu ngamlu rabo-e, 
naliuniu paliugu charasy bang hina huimi rabo-e, paliugu duipin hina khammi 
rabo-e khatdi paliugu kadih kawibo hinase tatuniu khonsim mirabo-e.” 

20Pasaibo nai, nsuan gu charathiubo wan ga, Edom lamsu tadui luangwangjiu 
kadih chungphui mide. 

21Chawang mai khangsum siniu paliutu chari thiura wangbamde chiubo Moab 
mainiu chiulubo wan ga chari mania thin kasi hina kating-kana simakjiu 
mathiutu kupad lujiu ramrai gase khuanjiu bam mide. 

22Pasaibo nai nsuan paliuniu buangsuboga, naimikniu taduitu thaokhaiboga 
taduise tazai kum heng maren mide. 

23“Haise tazai -e!” chiujiu paliu dinsude, “Mikrebo mai khang sumgu riphenmai 
paliu karai chari thiujiu, khatniu khattu kamshat bambode! Khe aliu tadlujiu 
paliu rijikyga bambo mania sung sukhe!” 

24Chiudi paliuniu charibam mengtang gap chiubo wan ga, Israel mainiu paliutu 
chari aphen sude, khatdi paliutu hamalan sude. Israel mainiu Moab maitu 
hajutjiu kamshat sude, 

25sichiujiu paliugu namdidung kam masa mide. Kadih kawibo luzamga paliuniu 
tadken wangboga, chaluse phuimak then Israel mai hinaniu tatu thonkhai sude, 
paliuniu duipinkidi makad mide, khatdi charasy bangdi huikam mide. 
Kanamboga Kir Heres gu namdi ronna masiak khaijiu, getpi kathin mainiu chap 
magui lujiu chari thiu sude. 

26Moab maigu chawangniu pah chari ngam lulak mide chiubo silujiu, chaheng 
thin kasimai kai chinniatu majanglujiu mikre mainiu bambo gasu, Syria mai 
wangpiu khulam pak-mari lura matan sude, chiudi ngamlulak mide. 

27Sichiujiu pawangbam malin rabo panah tingthubo piutu Moab mai ra Chemosh 
leng kamshat lujiu kadkhai mide. Haise Israel mainiu ngaolujiu Israel mai charen 
masa mide. Sijengniu paliu dihlam masai nkhinjiu malan mide. 

2 Chawangmai 4 

Elisha Niu Kalek Sabo Kamipui Khattu Nkha Khaibo 
1Phaimiukakung mai ruangga khangkhat nao kamipui khatniu Elisha khuga 
tadlujiu din-e, “Paohubo yo, akina shaimide! Nangniu sibambo kum, padi 
Tingwang tu pingbo mai-e. Chiudi tuhoira akinaniu rangkang paw phungdiakbo 
jengniu rangkang apuk khaibopiu siniu anah kaniatu kavangleng lumira chiujiu 
wang bamde.” 

2Paniu din-e, “Iniu naleng dekam khairalo? Nakyga nde-de bamlo, akhuga dinlo,” 
Maipui siniu paokakge, “Takisa lahpoi khatse makjiu, wadi ha-e.” 

3Elisha niu pakhuga din-e, “Nakiningmai hina khuga tadlujiu nangniu ngamdiu 
then chaliruang mathiu sulo. 

4Sigasu nang khatdi nanah kaniatu kalungga majang ngut lujiu akham nam milo, 
khatdi takisase chali ruang hinaga runkhailo. Sise phuigap sai jupad milo.” 

5Sijengniu maipuise panah--kaniatu majanglujiu paky kalung lam ngutlujiu, 
akham nam mide, khatdi takisa lahse khoilujiu panah kanianiu mathiuwangbo 
chaliruang hina gase runkhai sude. 

6Paliuniu chali hina piphui khailubo saiga chali kaki bamkhama chiujiu maipui 
siniu maniu-e. Panahpiu khatniu paokakge, “Haisiniu kaloibo-e.” Siga takisase 
luangsao mide. 

7Phaimiukakung Elisha khuga maipui siniu malan mengboga paniu pakhuga 
din-e, “Takisase jonlujiu napaw hina ruimi sulo, khatdi nanah naliu khangsum 
leng ringlu kabuibo rangkang mali lubui-e.” 

Elisha Khatdi Kalek Wibo Shunem Maipui 
8Naikhat Elisha niu kalek wibo pui khatniu lungbambo Shunem lam tadle. Sibo 
puiniu Elisha tu tek tiura ku-e khatdi sibo saira, Shunem tadbo wan machang 
sibo pui kyga katiu tiutan-tan mide. 

9Maipui siniu pakina khuga din-e, “Akyga wangtan-tan bambo piu haise 
masanbo mai khatle, chiubo I si-e. 

10Aliuniu chakai riga kichen khat macha khaikhe, siga tazi khat, wakai khat, 
bamrek khat, khatdi chamibung khat khai nbamkhe, chiusai paniu aliu khuga 
wangbo wan-wan ga bamlu rabo-e” 

11Sichiujiu Elisha niu Shunem ga nai khat malan wangjiu, pagu kichen lam khang 
mathak mide. 

12Maipui situ tadlujiu kuwanglo chiujiu pavang Gehazi tu Elisha niu din-e. 
Maipui siniu wangboga, 

13Elisha niu Gehazi khuga din-e, “Anaileng pageng bambo hina paniu chariujiu 
kaden khaibibo jengniu papao ruibo thiujiu, Iniu paleng degu kamkhai ralo 
chiubo maniulo. Chawang maksai charipi khuga tadlujiu paleng chalad kawibo 
Iniu dinkhai ratu masen bamta lakge.” Maipui siniu paokakge, “Iniu amai 
ruangga bamjiu aleng changlakbo wakhatdi thiu makge.” 

14Elisha niu Gehazi khuga maniu-e, “Chiusai Iniu paleng nde kamkhai ralo?” 
Gahazi niu paokakge, “Wide, pahai panah npiumai ha-e, pakinadi tanpao mide.” 

15“Maipui situ haiga wangra kukhailo,” chiujiu Elisha niu din-e, Maipuise 
wangjiu kamun-ga chapde. 

16Siga Elisha niu pakhuga din-e, “Ma-kum haikumbo tingga, nanah npiumai khat 
lung sune. Maipui siniu din-e, “Oh! Paohubo yo, akhuga aratbo lad dinkhai 
jantulo. Nangra Tingwang mai khatle!” 

17Chiudi Elisha niu dinmibo kumjiu, pasaibo kum sikumbo wan ga maipuise 
panah npiumai khat manade. 

18Takum wajiukha bamlubo sai, atiat tingga, npiumainahse naikhat nsuan 
chalulam maidungtu maluang lujiu atiat bambo papiu khulam tad mide. 

19Nongbungjiu, “Apee thiu-e! Apee thiu-e!” chiujiu papiu khuga dinsude. 
Papiuniu pavangmai khattu kulujiu din-e, “Haibo nahtu papui khulam 
majangwang milo.” 

20Kavang siniu npiumainah situ papui khulam phungwang mide. Papuiniu 
patuse niending katang paniang riga pon ntao bambo gasu shai mide. 

21Maipui siniu panah tuse Elisha gu kichen ga ponkhangjiu taziga majikhai diak 
lujiu khatdi akham nam lujiu tadmide. 

22Sigasu pakinatu kulujiu haichiu din-e, “Kavang khattu qonniam puilujiu 
wangra langkhailo. Phaimiukakung Elisha khuga tadrabo ngam I bamme. 
Ngamdiuthen I wanglan maji rabo-e.” 

23Pakina siniu maniu-e, “Thainai hai Tabamnai makge maksai Hiusan ngee naidi 
makge. Deleng nang thainai tadralo?” Siga maipui siniu paokakge, “Wadi 
makge.” 

24Siganiu maipuise qonniam riga ntao lujiu, pavangpiu khuga din-e, 
“Ngamdiuthen qonniam haitu tad matanra kamlo, khatdi Iniu din makthen 
mathak tulo.” 

25Sichiujiu maipuise Elisha niu bambo Carmel Luonglam tadmide. Kadiu lamsu 
maipui siniu wangkinbo Elisha niu ngaolujiu pavangpiu Gehazi khuga din-e, 
“Phuilo—Shunem lamsu maipuise wangkin-e! 

26Pak-kalang sulo, khatdi pakina nai panahpiu wijiu bamma chiujiu maniulo.” 
Maipui siniu Gehazi khuga din-e, wahina wijiu bamme, 

27chiudi maipui siniu Elisha khuga wangtangboga pasuangga makhum kiujiu 
Elisha phi kiapman mide. Gahazi niu maipui tuse jupadra kam sude, chiudi 
Elisha niu din-e, “Phutkhai milo, palung chariuchang chariu bambo hai nang 
ngaomak jiuma? Chiudi haibo lamga Tingwang niu akhuga wadi dinkhai makge.” 

28Maipui siniu pakhuga din-e, “Paohubo yo, Iniu nakhuga anah npiumai lungra 
kheng jiuma? Haikumbo agu agunbo haitu kam mahami makra chiu dinmibo 
makma?” 

29Elisha niu Gahazi khuga mariwang lujiu din-e, “Kalang sulo! Athun hai thinlujiu 
tadsulo. Npuiga kadaobo maitu npaojiu mathakmi tulo, khatdi natu daobo maitu 

kenjiu pawan kam mahami tulo. Chakylam tad taron meng tathun haise 
npiumainah riga nbeng khailo.” 

30Chiudi maipui siniu Elisha khuga din-e, “Ringjiu bambo RAPIU khatdi nakhuga 
tasiang thiubo-e, chiubora natu phutkhai lujiu tadlakge,” Sijengniu panai 
khangnia majang lujiu tadsude. 

31Gehazi tadrai menglujiu Elisha thunse npiumainah riga nbeng khaide, chiudi 
siga pakhuan wadi padmakge, maksai karingbogu madan wakhatdi padmakge. 
Sijengniu Elisha khuga malan wangjiu din-e, “Npiumainahse buangsu makge.” 

32Elisha niu wangtangboga, paronna npiumainahniu bambo kichen ga ngutmide 
khatdi npiumainahse shaijiu taziga majikhai nbambose ngaode. 

33Paniu akham namlujiu Tingwang khuga kheng-e. 

34Sichiujiu npiumainah riga makhumkiu lujiu, pamun-ga, pamik ga khatdi 
paben-ga sonkhai sude, sichiu khaiboga npiumainah pumse lumwang sude. 

35Elisha niu buangsu lanjiu tadpad jat khailujiu wanglanjiu ngena riga sonkhai 
lande. Siga ngenase tasilon chinnia lujiu pamik rakpad mide. 

36Elisha niu Gahazi tu kulujiu ngena puituse kura dinkhaide. Maipuise wangboga 
Elisha niu din-e, “Haiga na-nahse bamde.” 

37Paniu Elisha phiga kaokiu pazu kadih niatang khailujiu panahtu majanglu 
tadmide. 

Maisuang Habo Ngamkam Nia 
38Pawan khat, sibo ramlung pakhiangnaga charakhum wangde. Elisha niu Gilgal 
lam malanwang lujiu, phaimiukakung bao khattu katikhaijiu bambo wan ga, 
pavangpiutu n-mangga chali kadibo khat khengsu lujiu paliuleng katiu kaden 
khaira dinkhaide. 

39Paliu ruangga khang khatra chaganniw lura chalulam tadmide. Paniu nkan gu 
mumken khat dao-e, khatdi marao kumbo kengkha hilujiu phungwang-e, Paniu 
phungwangbose ndelo chiubo simakjingjiu langbambo chaliga taliu lujiu khai 
mide. 

40Katiu tiurabo leng lupadde, chiudi paliuniu chaganse machanjiu Elisha khuga 
din-e, “Haise patai karabo gan-e!”—tiusui lakge. 

41Elisha niu katiuse poinakha khenglujiu, sise chaliga taliang khaijiu din-e, 
“Katiuse paliuleng lupadlan bilo.” Sibo saiga tiubamdi wadi thiuta mide. 

42Katambo wan khatga, Baal Shalishah lamsu maipiu khatniu takumgu atiat 
karaibogu miusan taruak khuang makai khatdi miubui kasan phunglujiu Elisha 
khuga wang-e. Sise phaimiukakung mai bao situ pitiu khaira Elisha niu 
pavangpiu khuga din-e, 

43chiudi pavangpiuniu paokakge, “Haisiniu chamai kai khat leng builune chiubo 
nangniu maning jiuma?” Elisha niu paokakge, “Paliutu pitiu khailo, palamra 
Tingwang niu din-e, paliuniu tiulubo saidi kasia malilan rabo-e” 

44Sijengniu pavangpiu siniu paliutu pitiu khaide. Khatdi RAPIU niu dinbo kumjiu, 
paliuniu tiulubo sai kasia malipad lande. 

2 Chawangmai 5 

Naaman Rapot Wilubo 
1 Syria maigu chawangniu, Syria gu charipi Naaman tu chakhuang thiuchang 
thiu-e khatdi kung-e, palamra Naaman pen ganiu Syria gu riphendungniu chari 
ngamra RAPIU niu pikhai-e. Pahai kadibo riphenmai khatle, chiudi pahai 
nphenbo mai khatle. 

2Paliuniu Israel maitu chari thiuboga, Syria maidungniu Israel mai npuimanah 
khattu kavang thiujiu minwang mibo-e, sibo puise Naaman naogu kavang 
thiubam niu-e. 

3Naikhat sibo pui siniu pawangpui khuga din-e, “Awangpiu niu Samaria ga lung 
bambo phaimiukakung khulam Ira pitad khaini-e! Chiusai paniu awangpiu rapot 
hai piwikhai birabo-e.” 

4Naaman niu haise chiuluboga chawang khulam tadlujiu npuimanah siniu dinbo 
ladse dinde. 

5Chawang niu din-e, “Israel maigu chawang khulam tadsulo khatdi haibo 
chamlen hai chawang khuga pikhai bilo.” Sichiujiu Naaman niu rangkang sang 
samriu khatdi kachia khuang sang charuk khatdi chafai kawibo pamalin kariu 
phunglujiu tadmide. 

6Chamlen cham sira hai-e, “Haibo chamlen ganiu agu chakampao Naaman lamga 
pisikhaibo-e, nangniu hainapiu rapot hai kam mawi khairatu Iniu lunibo-e.” 

7Israel maigu chawangniu chamlense kenpadbo wan ga pasuong haju mijiu pafai 
phet sude, khatdi din-e, “Dechiujiu Syria maigu chawangpiuniu haibo Naaman 
rapot haitu piwi khaira malum jiulo? Atu hai karingbo khatdi kashaibo pumtan 
bambo Tingwang-e chiubo paniu maning jiuma? Pahai atu n-gi khengbambo-e 
chiubo hai masanjiu si-e.” 

8Degu padmi gulo chiubose phaimiukakung Elisha niu chiulujiu, chawang khuga 
tacham langkhai-e: “Dekamjiu nangniu haijiukha nalung chariubam gulo? 
Maipiu tuse akhuga langwanglo, khatdi Israel mai ruangga phaimiukakung 
bamme, chiubo pakhuga Iniu kamlen khai bine.” 

9Siga Naaman niu chaqon-kari ganiu pamaitu majang lujiu tadsude, khatdi 
Elisha ky kamun ga mathak khaide. 

10Elisha niu pavang khattu pakhuga langkhaijiu din-e, Jordan giulam tadlujiu 
papumse taduiga nphumlon chinnia sai parapotse wi masan siakmi rabo-e. 

11Siga Naaman se palung pomjiu tadmide, khatdi din-e, “Iniu maningbora 
phaimiukakung siniu akhuga padlujiu, pa-Rawang, RAPIU khuga khengkhaijiu, 
pabenniu agu kathiubo jamga niakhaijiu, arapot kam mawikhai ratu maningbo-
e! 

12Sironna makjiu, Damascus ga bambo Abana, khatdi Pharpar giuniudi Israel ga 
bambo giu suang wi nkiu makma? Siga nkhiujiu I wilu bui-e!” 

13Pavangmaidung siniu Naaman khuga wangjiu din-e, “Paohubo, 
phaimiukakung siniu natu kakungbo ngam hai kamlo chiusai, nang sise 
kamrabo-e. Sichiusai dekamjiu paniu dinbo kumjiu napum nkhiu lujiu wimira 
kammak jiulo?” 

14Sijeng gasu Naaman niu Jordan giulam tadkiu lujiu Elisha niu dinkhaibo kum 
papumse siga nphum lon chinnia khaide, siga papumse masan siakjiu wi mide. 
Patiase nahmai tia kumjiu madiolan mide, sichiujiu papum wilan mide. 

15Paniu pamaidungtu majanglujiu Elisha khuga malan wangjiu din-e, “Israel mai 
Rawang makjiu chara kakibo ha-e; paohubo yo, agu kalen hai lukhai khelo.” 

16Elisha niu paokakge, “Iniu machajiu bambo ringbambo RAPIU zan-ga siangjiu 
dinbo-e, chiubora Iniu kalen khatnadi lubo suilakge.” Lukhailo chiujiu Naaman 
niu matanjiu din-e, chiudi pah lukhaibi makge. 

17Sijengniu Naaman niu din-e, “Nangniu agu kalen lukhai lakge sai, taniang hai 
qonniam bang nia chakylam phungtadra aleng pikhailo, palamra tuhoi 
ganiu RAPIU tu makjiu kakibo ra khuga charathiu lanlak mide. 

18Haichiujiu Iniu awangpiutu maluong lujiu Syria mai ra, Rimmon rakyga 
mengjiu patu kahumsai, RAPIU niu atu kuakkhai bine chiubo Iniu malumme. 
Pachangjiu RAPIU niu atu kuakkhai rabo-e!” 

19“Agi-manaijiu tadsulo,” chiujiu Elisha niu din-e. Sichiujiu Naaman tadpad 
mide. Siga Naaman niu watheng tadpad makhaga, 

20Elisha vangpiu Gehazi paronna haichiu dinsude, “Awangpiu leng Naaman niu 
wadi pikhai makjiu tadmide, Syria maipiuniu Elisha khuga pibose pah lurabo 
thao-e. Ringbambo Rawang niu silulo Iniu patu hatad sune khatdi pakhugasu 
mania kasiara khoilu rabo-e.” 

21Sichiujiu paniu Naaman sailam hatad sude. Naaman niu pasailam chamai 
pakmeng kinbo ngaolujiu patu adaora chaqon riganiu kiujiu, “Wa kamaobo 
bammi jiuma,” chiu maniude. 

22“Wadi makge,” chiujiu Gehazi niu paokakge. “Chiudi awangpiuniu haise 
nakhuga dinlo chiujiu atu langkhaijiu mengkinbo-e chiubora Ephraim 

luonglamsu phaimiukakung ruangganiu rup nia tuhoi wang bamme, siniu 
paliuleng rangkang sang sum khatdi chafai kawibo pamalin nia pikhai ratu 
masenjiu paniu atu langkhaijiu mengkinbo-e.” 

23“Lungsajiu rangkanggi sang charuk khoilulo,” chiujiu Naaman niu paokakge. 
Paniu matanjiu, rangkang gise takhao niaga khailujiu pikhaide khatdi chafai 
kawibo pajat niase kavang khangniatu pikhaijiu Gehazi maga raijiu langkhai 
mide. 

24Elisha niu lungbambo luongga panai wangtangbo wan ga Gehazi niu rangkang 
khao niase khoilujiu kalunglam khaimide. Sigasu Naaman vang kania situ lang 
malan khai mide. 

25Paniu chaky lungga ngut bamboga Elisha niu maniu-e, “Nang delam tadjiulo?” 
“Oh, walamdi tadmakge, paohubo,” chiujiu paniu paokakge. 

26Chiudi Elisha niu din-e, “Maipiu siniu natu adaora pagu chaqon-kari ganiu 
kiubo wan gase ahiupuina siga bambo makma? Rangkang, chafai-tani, takisy-
reng, mumsy reng, mily khatdi kabui, maksai kavang lusuibo wan makge! 

27Siniu tuhoira Naaman rapotse nariga khatdi nakai-nakik riga tingthengjiu 
bammi sulo.” Gehazi tadpad gapga pakhuga charapotse bammide, pagise kabun 
kumjiu kapuang mide. 

2 Chawangmai 6 

Maripiang Daolan Lubo 
1Naikhat Elisha niu phuijiu bambo phaimiukakung rupmainiu pakhuga suini 
makjiu din-e, “Aliuniu lungjiu bambo bamse siamju-e! 

2Jordan lam tadraleng aliutu suikhailo khatdi aliuniu lungrabo bam khat thiura 
singbang huisune.” “Wide,” chiujiu Elisha niu paokakge. 

3Paliu ruangga mai khatniu paliutu maluang tadra pakhuga matanjiu kheng-e; 
paniu suikhaide, 

4khatdi paliu tadpad nchamde. Paliuniu Jordan ga mengtang lujiu, paliu tatien 
thiusude. 

5Mai khatniu singbang huibamboga, bungjiu pagu chagigu maripiangse tadui 
lungga tiakiu mide. “Paohubo yo, I dechiu ralo?” chiujiu paniu Elisha khuga 
manangjiu din-e, “Mari haise mathiu wangbo-e!” 

6“Debo jailam ntiakiu mijiulo?” chiujiu Elisha niu maniu-e. Sibo piu siniu 
pabamse pakhuga lenkhai-e, siga Elisha niu tasingtang khat bitap padlujiu, sise 
tadui lungga thonkhaide, siga maripiang situ pijiu malam khang khaide. 

7“Lupad milo,” chiujiu paniu chamtan pikhaiboga, sibo piuniu marungkiu sise 
lukhang mide. 

Syria Maigu Riphenmaitu Ngam Lubo 
8Syria maigu chawangniu Israel maitu chari thiubam niu-e. Paniu pagu 
chakampaodungtu makhiam thiu lujiu pabam wibo phuijiu charibam leng 
macha lude. 

9Israel maigu chawang khuga Elisha niu tacham paokhai-e. Chiubora sibo bamga 
wang manatulo siga Syria mainiu nbaijiu paliutu chuan bamme. 

10Sijengniu Israel mai wangpiuniu sibo bamga lungbam maitu dinkhai bijiu, 
paliu akhejiu bammide. Pawan kathengkha haichiu padmibode. 

11Haibo lamga Syria maigu chawang palung chariu suimide, pagu 
chakampaodung khuga maniu-e, “Naliu ruangga saoniu Israel mai wangpiu lam 
liangbam jiulo?” 

12Paliu ruangga khangkhatniu paokakge, “Mai khatdi ha-e. Pakendibopiu yo, 
chiudi nangniu nakyga mahin dinbambo katang phaimiukakung Elisha niu Israel 
maigu chawang khuga dinbambo-e.” 

13Chawang niu chamtan pikhaide, “Pah dega bamlo chiubo phiupadlo Iniu patu 
minrabo-e.” 

14Paniu sichiu dinbo wan gase Elisha niu Dothan ga bamme, siga paniu chaqon-
kari jaojiu riphenmai kengkhatu silamse langkhaide. Paliuniu namdi gase 
nchuntingga mengtangde khatdi situ taomagui lude. 

15Pasaibo nai nsuan-chun Elisha vangpiu buangsu lujiu chaky gasu tadpadbo 
wan ga Syria maigu riphendung nai chaqondung khatdi chaqon-karidungniu 
namdi situ taomagui lujiu bambo ngaode. Paniu Elisha khuga malan wanglujiu 
din-e, “Paohubo yo, aliu hai shai rabo mide. Aliuniu nde kamralo?” 

16“Pingmane,” chiujiu Elisha niu paokakge. “Paliu khulam suang aliu khulam 
keng nkiu bamme.” 

17Sichiujiu paniu kakheng thiusude, “Oh RAPIU yo, pamik pirak khailo khatdi 
patu pingao khailo!” RAPIU niu pagu kakheng paokak khai bide, khatdi Elisha 
vangpiuniu phuikhangbo ga maluong hina riga chamiqon khatdi chamigu 
chaqon-kariniu Elisha tu maguijiu bambo ngaolude. 

18Syria maidungniu chari asunsu rabo wan-ga Elisha niu kakheng thiu-e, 
“Oh, RAPIU haibo maidung mik kamtiat khailo!” Sichiujiu RAPIU niu parathoi 
paokak khaijiu, paliu mik kamtiat khaide. 

19Siga Elisha niu paliu khuga wangjiu din-e, “Naliu npui kamakbo lam tadkhai 
mide, naliuniu phiubambo namdi sira silam makge. Asai suilo, khatdi naliuniu 
phiubambo piu khulam Iniu majang khai bine.” Sichiujiu paniu paliutu Samaria 
ga majang khaide. 

20Paliuniu namdi ngut tanggapboga, Elisha niu kakheng thiukhai lan-e, 
“RAPIU yo, Paliu mik pirak khailo, khatdi paliutu pingao khailo.” RAPIU niu pagu 

kakhengbo chiukhaijiu paliu mik pi ngaokhai lande, khatdi paliuniu Samaria 
ramlungga bamniubo ngao lude. 

21Israel mai wangpiuniu Syria maidungtu ngaolujiu Elisha khuga maniu-e, 
“Paohubo, Iniu haimaitu kamshatmi rama? Iniu haimaitu kamshatmi rama?” 

22“Suimakge,” chiujiu Elisha niu paokakge. “Charithiubo bam gasu naliuniu 
minlubo riphendungtu nangniu kamshat makrabo-e, paliutu pitiu, pisak khailo 
sichiujiu paliutu, paliu wangpiu khulam pimalan khai milo.” 

23Sijengniu Israel mai wangpiuniu paliutu maluad kadibo khat pitiu khaide, 
sichiujiu tiu-sak lubo sai, paniu paliutu Syria mai wangpiu khulam langkhai 
mide. Sibo sailamsu Syria mainiu Israel maitu chari thiuta mide. 

Samaria Tu Taomagui Lubo 
24Pawan khat bamnak lubo sai Syria maigu chawang Benhadad niu pagu 
riphenmai pakhiangnatu puilujiu Israel maitu chari thiusude, khatdi Samaria 
namditu taomagui lude. 

25Taomagui mibo jengniu namdiga katiu hamijiu katiu riangchang riangmide, 
chiujiu qonniam pee khatga rangkang riaktachat khatdi makhao-ba taju khat ga 
rangkang mangiu pitang mibode. 

26Israel mai wangpiuniu namdigu kareng riga tadpadbo wan ga maipui khatniu 
sen-e, “Atu nkha khailo, Pakendibopiu yo!” 

27Paniu paokakge, “RAPIU niu natu nkha khaibi maksai Iniu naleng degu pikhai 
ralo? Iniu chabanmiu maksai mumjaw daobam jiuma? 

28Nagu chariubose ndelo?” Paniu paokakge, “Ndanai maipui khat siniu anahtu 
langtiukhe, sichiujiu pasaibo naise panahtu langtiukhe chiujiu khanne. 

29Sijengniu anainiu anahtu langtiu lude, pasaibo nai Iniu panahtu langtiukhe 
chiuboga para panahtu bai mide!” 

30Haise chiuboga, chawangse palung chariuju mijiu pafai pani-phet lujiu 
maliufai benmide, sise patu kareng lungga maluang bam maidungniu ngao mide. 

31Paniu senpadle, “Thainai Iniu Elisha pee danglu maksai RAPIU niu atu kakhiu 
shatmi sulo!” 

32Sichiujiu Elisha tu minra langkhai mide. Sibo wan ga, Elisha sira pakhuga 
mengbo katingmaitu majang lujiu chakyga ntao bamniu-e. Chawanggu 
champaomai wangtang makhabo masuangga, Elisha niu katingmai khuga din-e, 
“Chamai kagibo piuniu atu gira chamai langwang kin-e! Tuhoi haiga pah wang 
dasai akham nam milo, sichiujiu patu pi ngutkhai tulo. Chawang papumsiakdi 
maipiu saigase suiwang kinne.” 

33Paniu haise dinloi makhaga, chawang siniu wangtang lujiu din-e, “Aliu khuga 
magenthiubo hina RAPIU niu phungwang khaibo-e. Ndeleng paniu wakhat 
kamkhai karatu Iniu khuanbam ralo?” 

2 Chawangmai 7 

1Elisha niu paokakge, “RAPIU niu dinbo hai nking khailo! Nsuannai haikumbo 
wan ga nangniu Samaria ga chabanmiu taju mangiuga maksai tathiu taju kariuga 
rangkang khatniu liu lune.” 

2Chawanggu nkhapiuniu Elisha khuga din-e, “RAPIU papum siakniu miusy pikhai 
bidi—haise wadaodi padlakge!” Elisha niu paokakge, “Haise padbo nangniu 
ngaosune chiudi nangra wadi tiutao lakge.” 

Syria Maigu Riphenmainiu Phut Khaibo 
3Samaria gu rengmun lenlam nphenmai khang madai bamme, khatdi paliu karai 
khatniu khat khuga din-e, “Haibo bamga shai makthen detu aliu khuanjiu 
bamralo? 

4Namdilam tadbo pageng ha-e, palamra sibo bamga aliu kami-mijiu shaira-e. 
Chiudi aliuniu haiga bamdi, shairabo-e, siniu Syria maigu rijilam tad sukhe; siga 
paliuniu aliutu kamshat makjiu kaki kamra ha-e maksai lungsakhai bibo sui-e.” 

5Sichiujiu, tamiu wangsuboga paliuniu Syria maigu rijibam lam tadsude, chiudi 
paliuniu sibo bam mengtangboga mai khat nadi hadi-e. 

6Riphenmai, chaqon khatdi chaqon-kari jaojiu chari wangkinbo khuan RAPIU niu 
Syria mai kuon ga pichiu khaide, khatdi Syria mai paliu karai haichiu dinsude, 
chiubora Israel maigu chawangniu Hitt mai khatdi Egypt maigu chawangtu alam 
lujiu, paliutu chari thiuwang kinde chiubo maning mide. 

7Sijengniu chawan kiusuboga paliu ringlu raleng pakkam mide, paliugu rijiky, 
chaqondung khatdi qonniamdungtu saodiak lujiu paktad kam mide. 

8Chamai khang madai siniu rijibam mengtangjiu rijiky lungga ngutboga, katiu-
kasak bamniubo, tiusak lude, siga bamdibo kachia-rangkang khatdi chafai-tani 
chiujiu paliuniu khoilude. Khatdi paliuniu khoilubose pabam katamlam tadlujiu 
baikhai sude. Mathenky kakibo gadi ngutde, sichiujiu paliuniu sigadi kam 
khaide. 

9Chiudi paliu karai haichiujiu dinsude, “Aliuniu kam bambo hai tajai tade! 
Palamra haijiukha kawibo champaotu aliuniu nbaijiu bambo hai majita mide, 
nsuan tingben padbotu khuanbam misai, aliu maomakjiu sajai daorabo-e. 
Sijengniu tuhoi tadlujiu chawanggu chakampao khuga haise paokhai sukhe!” 

10Sijengniu paliu Syria maigu rijibam phutlujiu Samaria lam malan wangjiu 
akhemaitu kulujiu dinsude: “Aliuniu Syria maigu rijibam lam tadboga mai 

khattudi ngaomakge khatdi chakhuan wadi chiumakge, chaqon nai qonniam 
khatnatudi khimakge, mathenkydung sidi palun bamme.” 

11Akhemaidungniu tachamse pisikhaide khatdi chawangkiningga sise 
paokhaide. 

12Sibo wanse nchun bamkha-e, chiudi chawang siniu buangsu lujiu pagu 
chakampaodung khuga din-e, “Syria mainiu aliu riga kamwang kinbo hai degulo 
chiubo Iniu dinbine! Haiga katiu riangmide chiubo hai paliuniu si-e, sijengniu 
paliugu rijibam saodiak lujiu chapiujiu lam nbaibam rabo-e. Paliuniu 
maningbora katiu phiuraleng namdi ganiu kenpadbo ga maring minlurabo-e 
khatdi namditu haphung lurabo-e.” 

13Pagu chakampao ruangga khang khatniu din-e, “Namdi haiga bambo maidung 
hai, nda masuang shaimi mai kumjiu shai nchum mahami rabo-e. Sijengniu 
kabambo chaqon mangiuse pikhaijiu chamai kasiatu pi tuanglujiu degu 
padbamlo chiubo phuira langkhaikhe. 

14Paliuniu maipiumai kasia kadalujiu chawangniu chaqon-kari nia langkhaijiu 
Syria maigu riphenmai khuga nde padbamlo chiubo phiura langkhaide. 

15Paliuniu Jordan giuky katang tadjiu phuide, khatdi npui pathen chafai-tani 
khatdi chari mania, Syria mainiu pakbo donniu kam nkai khaidiakbo ngaolude. 
Siga paliuniu malan wangjiu chawang khuga padbambo lamga paokhaide. 

16Samaria mai pakmeng karenjiu Syria maigu rijibamga kabambo hina sung 
lude. Khatdi RAPIU niu dinmibo kumjiu, wikachangbo chabanmiu taju mangiuga 
maksai tathiu taju kariuga rangkang khatleng jonde. 

17Sibo wan ga Israel maigu chawangniu patu machabo chakampao situ rengmun 
ga akhera kamkhaide. Chawangniu Elisha tu adaora tadbo wan ga, Elisha niu din 
masuang khaimibo kumjiu akhebo chakampao situ maidungniu pariga tao 
taluijiu taoshat mide. 

18Elisha niu chawang khuga dinmibo-e, pasaibo nai haichiubo wan ga withubo 
chabanmiu taju mangiuga maksai tathiu taju kariuga rangkang khat leng 
Samaria ga jonsu rabo-e, 

19sibo wan ga chakampao siniu paokakge, “RAPIU papumsiakniu miusy langkhai 
bamliudi haise wadaodi padlakge!” Elisha niu kenkakge, “Nangniu dinbambose 
ngaosune chiudi nangniu wadi tiutao lakge.” 

20Dinkhai mibo kumgapjiu pakhuga padle, namdigu rengmun ga maidungniu 
patu tao-taluijiu taoshat mide. 

2 Chawangmai 8 

Shunem Maipuiniu Malan Wangbo 

1 Tuhoira Elisha niu Shunem ga lungbambo pui, paniu panahpiutu kam 
maringkhai bibo pui khuga din-e, “RAPIU niu haibo dihga takum chinnia katiu 
piriang khaine, siniu nakikhun maitu puilujiu tadmi sulo khatdi pabam katambo 
lam lung mari milo.” 

2Elisha niu dinbo saisuijiu pakikhunmai maitu puilujiu Philistia lam takum 
chinnia lung raleng tadmide. 

3Takum chinnia loilubo sai paniu Israel kadihga malan wangde, khatdi paky-
paluse malan khailan khera chiujiu chawang khuga tadjiu khengde. 

4Chawangniu Elisha vangpiu Gehazi tu npao bamdibo paniu daode; chawangse 
Elisha niu kamkhai mibo tasibo lamga sinijiu bamme. 

5Elisha niu dechiujiu kashaimaitu kam maring khai milo chiubo lamga Gehazi 
niu chawang khuga dinjiu bambo wan ga, panahtu kam maringkhai mibo pui 
siniu panahtu majang lujiu paky-palu kalan khaira khengwang-e. Gehazi niu din-
e. “Pakendibopiu yo, Elisha niu kam maringkhai mibo nahpiu puise haiga 
bamde!” 

6Chawangniu maniuboga, Gehazi niu dinbambo maji-e chiujiu maipui siniu 
paokakge, sijengniu chawangniu chakampao khattu kulujiu maipuigu paniu 
tadmibo tingkum chinnia lungga kapadbo hina khatdi paky-palu hina pikhaira 
dinkhai bide. 

Elisha Khatdi Syria Maigu Chawang Benhadad 
7Syria maigu Chawang Benhadad niu marajiu bambo wan ga Elisha niu 
Damascus ga tadle. Elisha siga wang bamme chiubo chawang khuga dinkhaibo 
ga, 

8chawangniu chakampao ruangga khangkhat Hazael kubo khuga din-e, “Kalen 
khoilujiu phaimiukakungtu adaora tadsulo khatdi Iniu marajiu bambo hai 
wilune maksai wilakge chiubo RAPIU khuga maniukhaira dinlo.” 

9Sijengniu Hazael niu Damascus kadihga padbogu withubo hina qontrao atai 
bang thiulujiu Elisha khulam tadmide. Paniu Elisha tu adaolujiu din-e, “Navang, 
Chawang Benhadad rapot hai wimi suma, wilakmi rama chiujiu maniura atu 
nakhuga langkhaijiu mengkinbo-e.” 

10Elisha niu paokakge, “RAPIU niu akhuga lenkhaibora pah shaimi rabo-e, chiudi 
pahai wilurabo-e, chiujiu dinbilo.” 

11Sigasu Elisha niu pamik rak taling lujiu pamik kakhip makjiu, Hazael pazu 
sakiu makthen pazu mating sude. Simak dakjiu Elisha pakhuan padjiu kapsude. 

12“Dekamjiu kapbam gulo paohubo yo?” chiujiu Hazael niu maniu-e. Israel mai 
riga nangniu kamrabo kapingbo guse Iniu simide, chiujiu Elisha niu paokakge. 
“Nangniu paliugu charirengse chami thonkhai misune, withubo 

chabonmaidungtu gimi sune, paliu nahdungtu kajitshat misune, khatdi pawon 
phungbo puidungtu katang paliu won repang sune.” 

13 Hazael niu din-e, “Haikumbo pumtan Iniu dechiu kamlu ralo? Ira wadi makbo 
mai-e!” Elisha niu din-e, “Nang hai Syria maigu chawang thiurabo-e, chiubo 
hai RAPIU niu akhuga lenkhaide.” 

14Hazael niu Benhadad khulam malan wangboga, chawangniu pakhuga maniu-
e, “Elisha niu nakhuga degu dinkhailo?” Hazael niu paokakge, “Paniu akhuga din-
e, chiubora nang hai maomakjiu wilurabo-e.” 

15Chiudi pasaibo nai Hazael niu chafai kadibo khat tadui sum lujiu chawang mun 
makadjiu kamshat mide. Sigasu Hazael niu Benhadad bam malinjiu Syria maigu 
chawang thiu mide. 

Judah Maigu Chawang Jehoram 
(2 Char 21.1-20) 

16Israel maigu chawang Ahab nahpiu Joram niu mawangbo takum mangiu 
tangmibo wan ga Jehoshaphat nahpiu Jehoram niu pagu takum samriu-nia 
tangmibo wan ga Judah maigu chawang thiude. 

17Paniu Jerusalem ga takum tachat mawang khaide. 

18Panao hai Ahab nahpui-e khatdi Ahab kikhun kumjiu khatdi Israel mai 
wangdunggu kasabo npuiga padi suitadle. 

19Paniu RAPIU tu atungjiu nuan tende, chiudi RAPIU niu Judah maitu kam maha 
nimakge, palamra pavangpiu David khuga, pakai-pakikdungniu tingtheng 
chawang thiujiu lungra paniu chamriat thiukhai mibo-e. 

20 Jehoram niu chawang thiubo wan ga Edom mainiu Judah maitu chari thiu-e 
khatdi khenrang thiubo chawang dih khat macha mide. 

21Sijengniu Johoram niu pagu chaqon-karidung maluang lujiu Zair lam tadmide, 
siga Edom mai riphendungniu paliutu taomagui mide. Nchun tingga pagu 
chaqon-karigu papeemaidung nai pase mari mide siga pagu charimaidung paky-
kylam pakkam mide. 

22Sibo ting gasu sujiu Edom mai hai Judah mai khugasu khen-parang thiujiu 
lungmide. Sibo ting gasu Libnah namdi sidi charithiu sude. 

23Jehoram niu kam khaibo ngamkam hina Judah maigu Chawangmai 
Ariakkhuangga raokhai bamme. 

24Jehoram shai miboga David namdiga bambo chawangmai rawga baikhai mide 
khatdi panahpiu Ahaziah niu chawang thiujiu pabam malin mide. 

Judah Maigu Chawang Ahaziah 
(2 Char 22.1-6) 

25Israel maigu chawang Ahab nahpiu Joram niu mawangbo takum kariu-
niakiubo kumga, Jehoram nahpiu Ahaziah niu pagu takum makai-je-niakiu 
miboga Judah maigu chawang thiude, 

26sichiujiu paniu Jerusalem ga takum khat mawang khai-e. Papui zanse Athaliah 
ku-e, pahai chawang Ahab napui-e, khatdi Israel mai wang Omri tahpui-e. 

27Tanao magiangbo gasu Ahaziah nai chawang Ahab papao-pamek thiujiu, Ahab 
kikhunniu kambo kumjiu Ahaziah niu RAPIU tu atungjiu nuan kamde. 

28Chawang Ahaziah niu Israel maigu chawang Joram nai khat thiulujiu Syria 
maigu chawang Hazael tu chari thiu sude. Gilead ga bambo Ramoth ga chari 
thiubo gasu Joram hai ajam mide. 

29Pajam wilubo gasu paniu Jezreel namdilam malan mide, siga Ahaziah di patu 
adaora tadle. 

2 Chawangmai 9 

Jehu Tu Israel Maigu Chawang Leng Wasa Manuk Khaibo 
1Sibo wan ga phaimiukakung Elisha niu phaimiukakung mai ruanggasu 
khangkhattu kulujiu sina khuga din-e, “Kadensulo, khatdi takysa henping hai 
thinlujiu Gilead ga bambo Ramoth lam tadsulo, 

2sichiujiu siga mengtang gapboga Jehoshaphat nahpiu Nimshi tahpiu, Jehu situ 
phiulo, pakang maidung ruangganiu kutampad lujiu mai kahabo bamga majang 
ngutlujiu, 

3takysa hai pariga runkhaijiu dinlo, ‘RAPIU niu din-e chiubora paniu natu Israel 
maigu chawang thiuraleng wasa manuk khaibo-e.’ Sichiujiu nang ngamdiuthen 
tadlan maji milo.” 

4Sijengniu nabo phaimiukakung piuse Ramoth lam tadmide. 

5Siga riphenmaigu chakampaodung maduijiu bamdibo paniu daode. Paniu din-
e, “Paohubo, Iniu naleng champao khat phungwang kin-e.” Jehu niu maniu-e, 
“Aliu ruangga saotu nangniu dinbambo gulo?” Paniu paokakge, “Paohubo, natu-
e.” 

6Sichiujiu panaise kalunglam ngutmide khatdi phaimiukakung siniu Jehu piriga 
takysa runkhaijiu din-e, “RAPIU, Israel mai Rawang niu din-e: ‘Iniu natu amai 
Israel maigu chawang thiura leng wasa manuk khaibode. 

7Nawangpiu thiujiu bambo Ahab nahpiu, chawang situ kamshat milo, sichiujiu 
Jezebel niu agu phaimiukakungdung nai avangmaidungtu kamshat mibo jengniu 
Iniu patu sajai pirabo-e. 

8Ahab kikhunmai pakhiangna khatdi patah panahmai pakhiangna shairabo-e; 
chiusai pakikhunmai ga bambo npiumai hina, kating-kana mathiutu kam 
mahami rabo-e. 

9Israel maigu Chawang Jeroboam khatdi Baasha kikhunmai tu Iniu kamkhai 
mibo kumjiu pakikhunmai tudi Iniu kamrabo-e. 

10Jezebel tu charawga baikhai lakge, Jezreel kadihga paphawse tathiniu tiulu 
rabo-e.’” Haichiu dinlubo sai nabo phaimiukakung siniu kichense saodiakjiu 
kalangjiu tadmide. 

11Jehu niu paphenmai chakampaodung ruangga malan wangboga paliuniu 
maniu-e, “Wi bamma? Chara kamengbopiu siniu natu degu dinjiulo?” Jehu niu 
paokakge, “Paniu masenbose ndelo chiubo naliuniu sibambo side.” 

12Paliuniu paokakge, “Aliura simakge! Paniu nde dinkhailo aliu khugadi 
dinkhailo!” “RAPIU niu din-e chiujiu paniu akhuga haichiu din-e: ‘Iniu natu Israel 
mai wang thiurabo leng wasa manuk khaibo-e.’” 

13Sibo wan siakga Jehu gu paka-paphenmai, chakampaodung siniu paliu fai 
gaopad tason gase hamkhai lujiu, khatdi siga Jehu tu pichap khai lujiu, make 
mudjiu senpadde, “Jehu hai chawang si-e!” 

Israel Maigu Chawang Joram Tu Kamshat Mibo 
14-15Syria maigu Chawang Hazael tu atungjiu Ramoth ga chari thiubo gasu patu 
kam ajam mibose taliura leng Jezreel ga mengjiu bambo wan ga Jehu niu 
Chawang Joram tu atungjiu kamraleng mahin kamsude. Sichiujiu Jehu niu 
pakangmai chakampaodung khuga din-e, “Naliuniu alam ponne chiusai, mai 
khat tudi Ramoth gasu pijiu tadpadbo suimakge khatdi Jezreel mai khuga 
kachan khaibo suimakge.” 

16Sigasu chaqon-kari tuanglujiu Jezreel lam pase tadmide. Joram se ajambo gasu 
wimakha-e, khatdi Judah maigu Chawang Ahaziah niu Joram tu phuira 
mengbamniu-e. 

17Jezreel ga charireng khonjiu bambo akhe piuniu Jehu khatdi pamaidungniu 
mengkinbo ngaolujiu sen-e, “Chamai kasia chaqon tuangjiu mengkinbo Iniu 
ngao-e.” Joram niu paokakge, “Paliu hai akamai-e maksai mikremai-e chiubo 
silura chaqon katuangmai khattu langkhailo.” 

18Champaomai siniu Jehu khulam chaqon tonglu meng pakhuga maniu-e. “Chaka 
khat thiujiu mengkinbo ma chiubo chawangniu sini-e.” Jehu niu paokakge, 
“Nangam-nathao ha-e. Asai suilulo.” Chakyton-ga akhe bambo piuniu din-e, 
champaomaise pabam gara mengtang mide chiudi malanwang makge. 

19Katambo champaomai khat tudi langkhaijiu karaibo piuniu maniumibo 
kumjiu Jehu khuga maniu-e. “Jehu niu paokakge, “Nangam-nathao ha-e. Asai 
suilulo.” 

20Akhepiu siniu dinlan-e, chiubora champaomaise mengtang mide, chiudi 
malanwang makge. Khatdi sibo piuniu din-e, “Wangkinbo maigu papee hai 
charamengbo kumjiu chaqon-kariga tuanglujiu mengkin-e, pahai Jehu tu kajon-
e!” 

21Chawang Joram niu din-e, “Agu chaqon-karise kaden khailo.” Kaden lujiu 
Joram nai Chawang Ahaziah niu pagu-gu chaqon-kari tuanglujiu Jehu tu adaora 
tadmide. Naboth luzamga paliu adaode. 

22Joram niu maniu-e, “Jehu nang hai agi-manaijiu mengkinbo ma?” Jehu niu 
paokakge, “Napui Jezebel niu kamkhai diakbo tathoi, tasiam khatdi 
charamengse tuhoi katang aliu ruangga phuijiu bamboga, ndechiujiu agi-manai 
silu ralo?” 

23“Haise chari-e, Ahaziah yo!” chiujiu Joram niu senjiu, chaqon-kari ju masai 
lujiu paksude. 

24Jehu niu palai padjiu tavaipise ketboga Joram ngum kettaojiu pamalung tao 
mide. Sichiujiu Joram chaqon-kari ganiu shai mide, 

25siga Jehu niu pamajangpiu Bidkar khuga din-e, “Paphawse ponlujiu Naboth 
luzamga taliang khai milo. Maningtaolo chiubora anainiu Chawang Joram piu 
Ahab saisuibo wan-ga RAPIU niu Ahab tu atungjiu haibo ladkengse dinkhai mibo-
e: 

26‘Danai Naboth nai panahmaitu kamshat mibose I ngao-e. Siniu, Iniu ladriat 
thiubo-e chiubora haibo luzam siakga natudi sajai pirabo-e.’ Sijengniu RAPIU gu 
ladriatse wangtang raleng Joram phawse ponlujiu Naboth luzamga taliang khai 
milo chiujiu Jehu niu pakapiu khuga dinbo-e.” 

Judah Maigu Chawang Ahaziah Tu Kamshat Mibo 
27Chawang Ahaziah niu padbambose degulo chiubo ngaolujiu pagu chaqon-kari 
tuanglujiu Beth Haggan namdaklam pakkhai mide, siga Jehu niu hasude. “Patudi 
kamshat milo!” chiujiu Jehu niu pamaidung khuga din-e, khatdi Ibleam namdak 
mungga bambo Gur npuilam chaqon tuanglujiu khangboga paliuniu patu kam 
ajam mide. Chiudi paniu matanjiu Megiddo namdiga wangtangjiu siga shaikhai 
mide. 

28Pagu chakampaodungniu paphawse chaqon-kari khatga khailujiu Jerusalem 
lam phungwangjiu chawangmai rawga David namdiga patu baikhai mide. 

29Ahab nahpiu Joram niu Israel maigu chawang thiubo takum kariu-je-
khatkiubo ga Ahaziah niu Judah maigu chawang thiude. 

Chawangpui Jezebel Tu Kamshat Mibo 
30Jehu niu Jezreel ga wangtang mide. Degu padmi gulo chiubo Jezebel niu silujiu, 
pamikrun khailu, patham kabat manai lujiu chawangkininggu kiran-ga chaplujiu 
puidi lamse phuijiu bamme. 

31Jehu niu rengmun ga ngutbo wan-ga, paniu senjiu din-e, “Hey, Zimri yo! Nang 
chamai kagibo mai-e! Nang nde kamra haiga wangkin gulo?” 

32Jehu ngang sujiu sen-e, “Sao sao, asai suipon mai bamlo?” Chawangkiningga 
bambo chakampao khangnia khangsumniu kiran gasu phuikiu-e, 

33siga Jehu niu paliu khuga din-e, “Jezebel tuse tuntaliang kiu milo!” Siga paliuniu 
patu tunkao mide khatdi Jezebel khugasu padbo zaise kibengga khatdi chaqon-
riga kajin maren khaide. Jehu niu chaqon-kari tuanglujiu papumse niak-pet 
mide. 

34Chawangkiningga ngut lujiu malod tiu khaide. Sibo sai paniu din-e, “Tasiang 
phungbo pui situ ponlujiu baimilo; wakhat-khat thiujiu bamdi pahai chawang 
nahpui-e.” 

35Chiudi patu nphumra tadbo maidungniu papee ra khatdi paphi, paben ra 
makbo kaki daomakge. 

36Paliuniu haise Jehu khuga paokhaibo wan ga, paniu din-e, “Haise RAPIU niu 
pavangpiu Elijah khuga dinkhai mibose wangtang khaibo-e: ‘Tathiniu Jezebel 
phawse Zezreel gasu tiumi rabo-e. 

37Patu tiu masiakbo phawse chava kumjiu kajanpan khai rabo-e, sichiujiu mai 
khatniudi patu singam lak rabo-e.’” 

2 Chawangmai 10 

Ahab Kaikikdungtu Kamshat Mibo 
1Samaria namdiga Chawang Ahab kaikik riak-chinnia lung bamme. Jehu niu 
chamlen khat raolujiu sibo namdiga mawang paodung, siga bambo maidunggu 
papeedung khatdi Ahab kaikik maidunggu papeemai khuga langkhai-e. Chamlen 
cham sira hai-e: 

2“Chawang kaikikmaitu phuijiu bambo naliu-e khatdi chaqon-karidung, 
chaqondung, chari mania khatdi charireng namdi hina naliu ben-ga bambo-e. 
Sijengniu chamlen hai dao kaji dao kari, 

3chawang kaikik ruangganiu kabuibo mai khattu naliuniu kadalujiu patu 
chawang pi thiukhai sulo, chiujiu patu gukhaira aphen sulo.” 

4Samaria gu mawang paodungse manangjiu, paliuniu din-e, “Jehu tu aliuniu 
dechiujiu chari aphen ngamlu ralo? Chawang Joram khatdi Ahaziah niu katangdi 
ngamlulak tamibo-e.” 

5Sijengniu chawangkiningga chakampaodung khatdi namdigu chakampaodung, 
siga lungbam maigu papee thiumai madui lujiu Jehu khuga chamlen khat 
langkhai lande: “Aliura navang mai-e, khatdi nangniu kamlo chiujiu dinbo hina 
kamra aliu kaden lude. Chiudi mai khattudi aliuniu chawang leng kamkhai 
lakge.” 

6Jehu niu paliu khuga chamlen katambo khat raolujiu langkhai lande: “Naliu asai 
suine sai khatdi Iniu pibo chamtan majaine sai, sonnai haikumbo wan ga Jezreel 
gasu Ahab kaikik maigu peedungse akhuga phung menglo.” Siga Ahab 
kaikikdung riak-chinnia tuse Samaria ga papee thiubo maidung siniu phuikhai, 
makuat khaijiu lung bambo-e. 

7Jehu gu chamlen ngaolubo ga Samaria ga papee thiumaidung siniu Ahab kaikik 
maidung chamai riak chinnia peese kaluang lungga khailujiu Jehu niu bambo 
Jezreel lam langkhai mide. 

8Ahab kaikikdung peese phungwang bamde chiujiu Jehu khuga dinbo wan-ga, 
tapeedungse namdigu rengmun ga pabao nia thiujiu khuan khaira khatdi 
pasaibo nai nsuan katang khai nbamra paliutu chawangniu chamtan pikhaide. 

9Nsuanse paniu rengmun lam padlujiu siga bambo maidung khuga din-e, 
“Chawang Joram tu kamshatra rangbo piu, khatdi kamshat mibo piuse I ye; 
sibogu paridse naliuniu phungra leng ha-e. Chiudi haibo maidungtu saoniu 
kamshat jiulo? 

10Haisiniu madubora, Ahab kaikikdung lamga RAPIU niu phaimiukakung Elijah 
khuga ladriat khai mibo hinase majijiu padra paniu kam khaibo-e. 

11Sichiujiu Jehu niu Jezreel ga bammai Ahab gu pariang-parui hina, pagu 
chakampaodung, paka kakungmai khatdi singkudung khattudi masiak makjiu 
kamshat mide. 

Ahaziah Kaikik Maitu Kamshat Mibo 
12Jehu niu Jezreel phutlujiu Samaria lam tadde. Npuiga, “Mily khuanmai Rijiky” 
kubo bamga, 

13shaimibo Judah gu Chawang Ahaziah kiriangmai kasiatu adaojiu paliu khuga 
maniu-e, “Naliu hai saolo?” Paliuniu paokakge, “Ahaziah kiriang mai-e. Aliu hai 
Jezreel ga bambo Chawangpui Jezebel nahmai khatdi pakikhunmai khulam 
mengraleng tadkinbo-e.” 

14Jehu niu pamaidung khuga chamtan pikhaide, Paliutu maring minlulo!” 
Paliuniu paliutu chakhomki mungga kamshat mide. Paliu pakhiangna hai, atai-
je-niakiu-e, sichiujiu paliu mai khat tudi masiak makjiu kamshat kam mide. 

Masiakbo Ahab Kiriangmai tu Kamshatbo 
15Jehu niu tadpad lanboga pa-npuiga Rechab nahpiu Jonadab tu adao-e. Jehu niu 
patu kahum adaojiu din-e, “Ania hai tachun kajuan-e. Nangniu atu nkha khai 
rama?” “Iniu nkhane”, chiujiu Jonadab niu paokakge. Jehu niu paokakge, “Chiusai 
naben akhuga pilo.” Panaise benju lujiu Jehu niu patu chaqon-kariga jukhai lujiu 
din-e, 

16“I hai dejiukha RAPIU tu malumbo mailo chiubo napumsiakniu asai suijiu wang 
phuilulo.” Sichiujiu panai Samaria lam chaqon-kari ganiu tad ncham mide. 



687 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

17Siga mengtangbo wan ga, Ahab kiriangmai khatna tudi masiak makjiu kamshat 
kam mide, Haise RAPIU niu Elijah khuga dinmibo saisuijiu padmibo-e. 

Baal Tu Kahumbo Maitu Kamshatbo 
18Jehu niu Samaria ga bambo maidungtu kumadui lujiu din-e, “Chawang Ahab ra 
Baal tu poinakha ronna machabo-e, chiudi Ira patu dijiu macha rabo-e. 

19Baal gu phaimiukakung pakhiangna, patu kahumbo mai pakhiangna khatdi 
pagu singku pakhiangnatu kuwang maduilo. Mai khatnadi wangmakbo suilakge; 
Iniu kadibo rathak thiujiu Baal khuga chara thiukhai rabo-e. Haise saokum 
mainiu wangmak sai patu kamshatmi rabo-e.” (Haise Baal tu kahumbo maitu 
kamshatra Jehu niu paru thiujiu kambo-e). 

20Sigasu Jehu niu chamtan pikhaide, “Baal tu kahum rabo leng tingmik khat 
riampad sulo!” Dinbo saisuijiu patingmik khat riampad mide, 

21khatdi Jehu niu Israel maigu kadih pakhiangnaga chalad pikhaide. Baal tu 
kahumbo mai khatnadi masiak makjiu wangde, mai khat nadi wangmakbo 
thiumakge. Paliu mathiuse Baal rakyga ngut kam mide, charakyse phuiting 
mide. 

22Sigasu fai-nidungse ponpadjiu kahumjiu bam maidung khuga pikhaira 
masanbo fai-ni akhijiu bambo singkutu Jehu niu chamtan pikhaide. 

23Sibo saiga, Jehu niu Rechab nahpiu Jonadab tu majang lujiu charakyga ngutjiu, 
khatdi siga bam maidung khuga din-e, “Baal tu kahumbo mai ronna haiga bam 
rabo-e. Khatdi RAPIU tu kahumbo mai khatnadi jaomakge chiubo simasan rabo-
e.” 

24Sigasu Jonadab panainiu Baal leng wa kadpadjiu charathiu khaira khatdi 
rukhaiboga kadpadbo tien thiura ngutmide. Paniu chamai riak tachattu charaky 
lenlam pichap khai nbamme khatdi paliutu ladti khaijiu din-e: “Naliuniu haimai 
hinatu kamshat kammi rabo-e, saokum mainiu mai khattu pipakmi-e sai 
paringting nai pakmibo maigu ringting nkhiak rabo-e.” 

25Jehu niu kadkhaibo tien thiusu gapboga, akhebo mai khatdi chakampaodung 
khuga din-e, “Ngutlujiu paliu mathiutu kamshat sulo, mai khattudi pijiu 
pakpadmi tulo!” Paliuniu chaheng thinlujiu ngut, paliutu kamshat kam mide, 
khatdi paliu pumse lenlam jupad mide. Sigasu paliuniu charakygu n-nung 
kachangbo bamga ngutde. 

26Siga bambo masanbo tatu-tiangse khoipad lujiu rumide. 

27Sichiujiu masanbogu katiang khatdi charakyse kam maha mide, khatdi sibo 
rakyse tajun-chabaky thiujiu tuhoi tangbo bammide. 

28Haichiujiu Jehu niu Baal tu kahumbo maitu Israel mai ruangganiu kam maha 
mide. 

29Chiudi Jeroboam niu kamkhai mibo nuan, chiubora paniu Bethel khatdi Dan ga 
kachianiu machalubo matomchi tu kahumjiu Israel maitu nuan ga jukhaijiu 
kamaobo situ paniu ali mide. 

30RAPIU niu Jehu khuga din-e, “Iniu Ahab kaikik mai riga kamkhai nibo tien 
hinase nangniu kamkhai bide. Sijengniu I nakhuga ladriat thiubo-e, chiubora 
nakai-nakik mainiu chaken madai katang Israel maigu chawang thiu rabo-e.” 

31Chiudi Jehu niu Israel mai Rawang, RAPIU gu tacheng-tajaise palung 
pakhiangna jaojiu piumakge, sibosung Jeroboam kumjiu Israel maitu nuan ga 
jukhaide. 

Jehu Shaibo 
32Sibo tingga Israel maigu kadih hai RAPIU niu kam masiamwang sude. Syria 
maigu Chawang Hazael niu Israel maigu kadih hai chari thiujiu lumide. 

33Jordan giuky tingbanglam, khatdi tingnulam Arnon giukiga bambo Aroer 
namdak katang, Gilead kadih nai Bashan luongren jaojiu, Gad mai nai Reuben 
mai lungbo ram khatdi Manasseh mainiu lungbambo naimik padlam katang 
lumide. 

34Jehu niu kamkhai mibo hina, patan-pahot jaojiu Israel maigu Chawangmai 
Ariakkhuangga raokhai bamme. 

35Paniu shai miboga Samaria ga baikhai mide, khatdi panahpiu Jehoahaz niu 
pabam malinjiu chawang thiumide. 

36Jehu niu Samaria ga takum makai-tachat chawang thiujiu lungkhaide. 

2 Chawangmai 11 

Judah Maigu Chawangpui Athaliah 
(2 Char 22.10—23.15) 

1Chawang Ahaziah pui, Athaliah niu panahpiu shai mide chiubo sikaji-sikari, 
chawang kikhun ga kabambo mai hinatu kamshat mira chamtan pikhaide. 

2Ahaziah nahpiu Joash ronna marilu-e. Joash tudi kaki maitu kamshatboga jaomi 
rabo-e, chiudi panai Jehosheba niu gukhai bibo-e, pase Chawang Jehoram 
nahpui khatdi Ahaziah tanpui-e. Paniu patu alubo puitu majangjiu Charaky gu 
tazi kylam baikhai mibo-e, sichiujiu Athaliah khugasu patu bailubo-e. 

3Athaliah niu chawangpui thiubo takum charuk lungga Jehosheba niu Joash tu 
makuatjiu bai khangbo-e. 

4Chiudi takum chinniaboga singku Jehoiada niu chawang kikhun gu akhe 
maidung khatdi chawangkininggu akhemaitu charakyga wangrabo leng 
langkhaijiu din-e, siga paniu degu kamraleng rangbambo lamga paliu nai 
chamriat thiujiu ladsiang kam khaide. Paniu paliu khuga Chawang Ahaziah nah 
Joash tu lenkhaide, 

5khatdi chamtan hai paliu khuga din-e: “Tabamnai naliu ngamleng wangbo wan 
ga, damsum gu damkhat siniu chawangkiningtu akhe rabo-e. 

6Damsumgu damkhat siniu Sur Rengmunse akhe rabo-e, katambo damsumgu 
khat siniu akhe bambo rengmun sailam bamjiu akherabo-e. 

7Tabamnai changam kammakbo mai phom nia siniu Charakyga chapjiu 
chawangtu akhe rabo-e. 

8Naliu chaheng thinlujiu Chawang Joash tu akhe rabo-e. Paniu tadkhaibo bam 
machang naliu suitad rabo-e. Naliu khuga mai khatkumbo wang manasai patuse 
kamshat milo.” 

9Chakampaodungse Jehoiada niu katikhaibo majaijiu Tabamnai changamleng 
tadmai khatdi tadmakmai hinatu chiujiu pakhuga majang wangde. 

10Paliuniu chakampaodungtu Charakyga khai nbambo Chawang David gu 
changiu nai chageese pikhaide, 

11khatdi chawangtu akhera chiujiu Charaky kamaga chaheng kathinbo maitu 
pichap khaide. 

12Sigasu Jehoiada niu Joash tu majang padlujiu, paniu Joash piriga chawang 
pirun runkhaide, khatdi chawang mainiu thinrabo tacheng-tajaigu 
ariakkhuangse pakhuga pikhaide. Sibo sai Joash peega wasa manuk khaide 
khatdi Joash hai chawang thiumide chiujiu senpad khaide. Maidung siniu paliu 
ben kaphijiu sen-e, “Chawang hai ringthenglo!” 

13Chawangpui Athaliah niu akhemai khatdi maidungniu senbambo khuan 
chiulujiu Charakyga pak mengde, siga chamai kengjiu aruang bamdi-e. 

14Tacheng-tajai saisuijiu chawang kasanbo siniu Charaky kamun mungga, 
katiang khuga chapjiu bamdibo Athaliah niu ngaolude. Chawang tuse 
chakampaodung nai make mudbo mainiu chap maguilujiu, chamai hina matha-
chunwibo khuan senjiu khatdi make mudjiu bamniu-e. Athaliah niu palung 
chariujiu pafai phetjiu senpadle, “Chari-e! Chari-e!” 

15Jehoiada niu Athaliah tu charaky mungga kamshat khaibo masen makge, 
sijengniu chari-pidung khuga chamtan pi-e: “Patu akhemaidung kakga khailujiu 
jupad milo, patu gukhaira matanbo mai situ kamshat milo.” 

16Paliuniu patu minlujiu chawangkining lam jumengjiu Chaqon Rengmun kubo 
bamga kamshat mide. 

Jehoiada Niu Kam Kalikhaibo 
(2 Char 23.16-21) 

17Singku Jehoiada niu, Chawang Joash khatdi chamai hinatu RAPIU mai thiura 
ladriat thiude; paniu chawang nai pamaidung kakgadi ladriat pithiu khaide. 

18Sichiujiu maidungse Baal raky lam tadlujiu sise rathon mide, rathakbam 
khatdi charameng hinadi kampang mide. Baal gu singku Mattan tudi rathakbam 
suangga kamshat mide. Jehoiada niu akhemaitu Charakyga akhera pikhai-e. 

19Sichiujiu sibo sai pah khatdi, chakampaodung, chawanggu akhemai, khatdi 
chawangkining akhemai siniu chawangtu majang lujiu Charaky gasu 
chawangkininglam wangmide. Joash niu Akhebo Rengmun gasu ngutlujiu 
chawang bamga ntao mide. 

20Mai hina chunwiboniu phuimide khatdi tuhoira chawangkiningga Athaliah tu 
kamshat mibo jengniu tingjing- nging mide. 

21Joash niu pagu takum chinnia tangboga Judah maigu chawang thiusubo-e. 

 

2 Chawangmai 12 

Judah Maigu Chawang Joash 
(2 Char 24.1-16) 

1Israel maigu Chawang Jehu niu mawangbo takum chinnia tangboga, Joash niu 
Judah maigu chawang thiusude, khatdi paniu Jerusalem ga takum atai mawang 
khai-e. Papui haira Beersheba namdi gasu wangbo Zibiah si-e. 

2Paringting pakhiangnaga RAPIU chun kimbo tien ronna ten-e, palamra singku 
Johoiada niu patu katikhaibo-e. 

3Chiudi charamengtu kahumbo bamdungra kam maha makge, sibo bamga 
maidung siniu chara thiubo khatdi maruta mataojiu kahumbo ngam kam 
palunjiu bamme. 

4 Joash niu singku maidungtu kulujiu Charakyga chara thiukhaibogu jaojiu 
piwangbo rangkang hina, naimachang charathiuboga piwangbo, khatdi pinijiu 
piwangbo kalen gu rangkang hina chiujiu khai madui nbamra chamtan paliu 
khuga pikhaide. 

5Singkumai hina paniu machaboga phungwangbo rangkangse khai madui rabo-
e khatdi rangkangse Charaky thiu lanboga, pageng bambo saisuijiu thinpiu rabo-
e. 

6Chiudi Joash niu chawang thiubo takum makai-je-sum tangbo katang singku 
maidungniu Charaky se thiu katin khailan makge. 

7Sijengniu Joash niu Jehoiada khatdi katambo singkudungtu kulujiu maniu-e, 
“Dekamjiu naliuniu Charaky hai katin makjiulo? Tuhoi ganiu sujiu naliuniu khai 
madui nbambo rangkangse benlen khai sulo, chiusai Charaky se katin surabo-
e.” 

8Chiudi singku maidungniu maidung khuga rangkang lumakra, khatdi samibo 
charaky se katinmakra chapkhaide. 

9Sigasu singku Jehoiada niu wabung khat khoilujiu pagomga paki khat kamkhai 
lujiu rathakbam mungga, Charaky kamun majatlam khaide. Siga kahumra 
wangbo maidungniu kadwangbo rangkang hinase pangam padbo singkuniu 
wabung lunggase baikhaide. 

10Wabungga rangkangse kengkhang dasai, chawang kygu machunrao khatdi 
Singku Dibo siniu wanglujiu wabungse lepad lujiu padui langpad lubosai, parid 
madatle 

11Pariakse chak lujiu raolubo sai, Charaky gu changam kamboga parid phungjiu 
machabo maidung khuga rangkangse benlen khaide, paliuniu tasing ngam kam 
maidungtu, chaky thiumaidungtu, 

12tatu karuimaidungtu, tasing nai tatu kammaitu, chaky thiuboga thinra liubogu 
khatdi kaki-kiboga thinraleng pageng bamboga pikhai-e. 

13Sibo rangkang siniu rangkanggi piang, chakuang, make maksai chamibung 
machaboga maksai rangkang maksai kachiagu mania machaboga thinkhai 
makge. 

14Sibo rangkangse Charakyga tatien thiumaileng pi-e khatdi Charaky katinboga 
ngutrabo chapot mania luboga thinkhai-e. 

15Tatien thiubam maidungniu paliu lung masan siakjiu kambo jengniu paliuniu 
tatien thiuboga rangkang ndejiu ngutmilo chiubo pariak chakson makge. 

16Kamaobo khatdi nuan jengniu kadwangbo rangkang sira wabungga khaimi 
makge, sise singku maidung leng-e. 

17Sibo wan ga Syria maigu Chawang Hazael niu Gath ga chari thiujiu Gath tu 
ngam lude, sigasu Jerusalem tu chari thiura palung chap mide. 

18Judah maigu Chawang Joash niu pasuangga lungbam niubo Jehoshaphat, 
Jehoram khatdi Ahaziah niu RAPIU khuga kadkhai diakbo mania, nai Joash paniu 
kadkhaibo mania, khatdi Charaky gu khatdi chawangkininggu chakhiubungga 
kabambo kachia pakhiangna Chawang Hazael khuga kalen thiujiu pikhai mide; 
sigasu Chawang Hazael niu pagu chari maitu Jerusalem ganiu majang lujiu 
tadlan mide. 

19Joash niu kamkhaibo ngam hina haiga wangtang makbo Judah maigu 
Chawangmai Ariakkhuangga raokhai bamme. 

20-21Chawang Joash tu pagu chakampaodungniu mahin kamshatra rangsude, 
sichiujiu paliu ruangga khangnia sira Shimeath nahpiu Jozakar, khatdi Shomer 
nahpiu Jehozabad si-e, Jerusalem gu tingbanglam bambo chaky khatga, Silla 
tadrabo npuikiga Joash tu kamshat mide. David Namdiga bambo chawangmai 
rawga Joash tu baikhai mide, khatdi panahpiu Amaziah niu chawang thiujiu 
pabam malin mide. 

2 Chawangmai 13 

Israel Maigu Chawang Jehoahaz 
1Judah maigu chawang Ahaziah nahpiu Joash niu mawangbo takum makai-je-
sum tangboga Jehu nahpiu Jehoahaz niu Israel maigu chawang thiude khatdi 
Samaria ga takum kariu-je-chinniakiu mawang khaide. 

2Pasuangga bamniubo Chawang Jeroboam kumjiu RAPIU masuangga Jehoahaz 
niu nuan kamde khatdi Israel maitu nuan ga jukhaide, pagu kasabo npuise wadi 
phutmi makge. 

3Sijengniu Israel maitu RAPIU niu palung pommide, khatdi Syria maigu Chawang 
Hazael khatdi panahpiu Benhadad niu Israel maitu pawan-wan ga chari thiujiu 
ngamra suikhaide. 

4Sigasu Chawang Jehoahaz niu RAPIU khuga kakheng thiu-e, siga Syria maigu 
chawangniu wajiukha kam masa khaibo ngaolujiu pagu kakhengbo paokak khai 
bide. 

5RAPIU niu Israel maileng jukhaipao khat langkhai bijiu, paniu Syria mai hang 
gasu, paliutu khenrang pithiu khaide, Sijengniu Israel mainiu masuang kumjiu 
agi-manaijiu lung khaide. 

6Chiudi Israel maigu Chawang Jeroboam niu paliutu nuan ga jukhai diakbo 
tiense phutmi makge, sichiujiu paliuniu kamaobo kamjiu bamme khatdi Samaria 
ga charapui Asherah mengse khaibam kha-e. 

7Jehoahaz gu chaqon tongbo riphenmai ringiu, chaqon-kari kariu, khatdi chaphi 
rimai sang kariu ronna makjiu Jehoahaz khuga riphenmai kaki hamide, palamra 
Syria mai wangpiuniu tabuitu tao maluibo kumjiu kaki lamra kam maha mide. 

8Jehoahaz niu tenkhaibo tien hina khatdi patan-pahot hinase Israel maigu 
Chawangmai Ariakkhuangga raokhai bamme. 

9Pah shaijiu Samaria ga baikhai mide khatdi panahpiu Jehaosh niu chawang 
thiujiu pabam malin mide. 

Israel Maigu Chawang Jehoash 
10Judah maigu Chawang Joash niu mawangbo takum samriu-je-chinnia 
tangboga Jehoahaz nahpiu Jehoash niu Israel maigu chawang thiude, khatdi 
paniu Samaria ga takum kariu-je-charuk mawang khaide. 

11Pahaidi RAPIU masuangga nuan kamde khatdi Israel maitu nuan ga jukhaibo 
Chawang Jeroboam gu kasabo lunlungse majai mide. 

12Jehoash niu kammibo tien hina, Judah mai wangpiu Ahaziah tu chari thiubogu 
patan pahot hina Israel maigu Chawangmai Ariakkhuangga raokhai bamme. 

13Jehoash shaijiu Samaria ga bambo chawangmai rawga baikhai mide,khatdi 
panahpiu, niabo Jeroboam niu chawang thiujiu pabam malin mide. 

Elisha Shaibo 
14 Phaimiukakung Elisha niu wilan ngamlakbo ra marajiu, shaira kumjiu 
jibamboga Israel maigu Chawang Jehoash niu Elisha tu meng phuilujiu, Jehoash 
niu kapjiu din-e, “Apiu yo, apiu yo! “Nang hai Israel maitu gukhaipao kadibo 
thiujiu bamniubo-e.” 

15Elisha niu chamtan pi-e, “Tavaipi nai pathu kasia khoiwanglo,” Jehoash niu 
khoiwangde, 

16sise ketra kaden sulo chiujiu Elisha niu Jehoash tu dinde. Dinkhaibo kumjiu 
chawangniu kamde, khatdi Elisha niu chawang ben riga paben khaide. 

17Sigasu, phaimiukakungniu dinbo saisuijiu Syria lamphan bambo kiranse 
chawangniu lepatle. “Tavaipise ketsulo!” chiujiu Elisha niu chamtan pikhaide. 
Chawangniu tavaipise ketgap chiuboga phaimiukakung siniu din-e, “Nang 
hai RAPIU gu tavaithu si-e, sise thinlujiu Syria maitu nangniu ngamlu rabo-e. 
Nangniu Syria maitu chari ngam makthen Aphek ga paliutu chari thiusu rabo-e. 

18Sigasu Elisha niu chawangtu tavaithu kakibo khat khoilujiu, sise kadihga 
kakhiura dinkhaide. Chawangniu tavaithuse kakhiu lon sum khai lujiu tamide. 

19Siniu Elisha lung kampom mide, khatdi Elisha niu chawang khuga din-e, 
“Nangniu kakhiu lon mangiu, charuk khai rabo-e, chiusai nangniu Syria maitu 
ngam masan siak lurabo-e; chiudi tuhoira nangniu Syria maitu ngamlon sum 
ronnna rabo-e.” 

20Elisha shaijiu baimide. Takum machang Moab mainiu Israel maitu chari thiu-
e. 

21Pawan khat kashai baibambo wan ga, chari thiura ngutbo maitu ngaolujiu 
kashai pumse Elisha rawga taliang diakjiu maidungse pakmide. Kashaibo piu 
pumse Elisha ra hai niataogap chiuboga kashai pumse ringsujiu chapkhang-e. 

Israel Mai Nai Syria Mai Chari Thiubo 
22Jehoahaz niu mawangbo tingga Syria maigu Chawang Hazael niu saomakjiu 
Israel maitu rejiu bamniu-e, 

23chiudi RAPIU niu paliutu lungsa khai bamme, khatdi manang khai bi-e. Paniu 
paliutu pikam maha khai makge. Abraham, Isaac khatdi Jacob khuga ladriat 
thiukhai mibo kum, RAPIU niu paliutu nkhabi-e. Paniu wadaodi pamaidungtu 
mangai makge. 

24Syria maigu Chawang Hazael niu shai miboga panahpiu Benhadad niu 
chawang thiude. 

25Siga Israel maigu Chawang Jehoash niu Benhadad tu chari ngamlon sum lude 
khatdi papiu Jehoahaz niu mawangbo wan ga Benhadad niu lumibo namdi hina 
Jehoash niu malan-lan kam lude. 

2 Chawangmai 14 

Judah Maigu Chawang Amaziah 
(2 Char 25.1-24) 

1Israel maigu chawang Jehoahaz nahpiu Jehoash niu mawangbo takum nia 
tangboga Joash nahpiu Amaziah niu Judah maigu chawang thiude. 

2Pagu takum makai-mangiu tangboga paniu chawang thiujiu takum makai-je-
chakiu Jerusalem ga mawang khaide. Papui haira Jerusalem lamsu wangbo 
Jehoaddin chiu kubo-e. 

3RAPIU niu palung kimrabo ngam paniu kamme. Chiudi papao chawang David 
kum makge; sibosung, papiu Joash niu kambo kumjiu padi kamme. 

4Paniu charamengtu kahumbo rathak bamdung rathonmi makge, sichiujiu 
maidungniu sibo bamga rathak mania kadbo khatdi maruta rukhaijiu 
charathiubo ngam kam palunne. 

5Amaziah pumtan daogap chiuboga, papiu chawangtu kamshat mibo 
chakampaodung tu kamshat mide. 

6Chiudi, paniu paliu nahmai tura kamshat makge, Mose gu tacheng-
tajaiga RAPIU niu chamtan pibo kumjiu: “Panahmai mao jengniu papui-papiutu 
kamshat mak rabo-e, maksai papui-papiu mao jengniu panahmaitu kamshat 
mak rabo-e, mai khattu paniu kambo pamao sai suijiu kamshat rabo-e,” chiubo 
situ paniu majaibo-e. 

7Matai Ramjeng kubo bamga Amaziah niu Edom mai sang kariutu kamshat mide. 
Sela kubo namdise paniu chari thiubo ganiu haphun lude, khatdi sise Joktheel 
chiu kujiu tuhoi katang bamkha-e. 

8Sigasu Amaziah niu Israel maigu Chawang Jehoash tu angatjiu chari thiuraleng 
champaomai langkhai-e. 

9Chiudi Chawang Jehoash niu pahangga bambo kumjiu champao pikhai lande: 
“Pawan khatga Lebanon Luongga bambo tathuphe khatniu cedar bang khattu 
champao khat langkhai-e: ‘Nanahpuitu anahpiu naoleng pilo.’ Siga nkan khao 
khatniu wanglujiu tathuphe situ taokao mide. 

10Tuhoira Amaziah yo, nangniu Edom maitu ngam lude sijengniu nang hai 
chaliangboniu phuimide. Nazan tadbambo siniu naleng kabuibo thiujiu nakyga 
bam milo. Nariga khatdi namaidung riga kachariubo wangra ndeleng nang 
phiubam gulo?” 

11Chiudi Amaziah niu wadi nkingkhai makge, sijengniu Chawang Jehoash niu 
pamaidungtu majang lujiu Judah ga bambo Beth Shemesh ga Amaziah tu chari 
thiude. 

12Amaziah gu riphendungtu ngamlude khatdi pagu riphendung hina paliu kylam 
pakkhai kam mide. 

13Jehoash niu Amaziah tu maring minlujiu Jerusalem ga juwang mide khatdi 
chakhet kai khat kum thengbo, Ephraim rengmun gasu Kamik Rengmun tangbo 
namditu rengmagui nbambo rengse kampang mide. 

14Paniu daolubo rangkang nai kachia hina charakyga bambo mania hina khatdi 
chawangkining ga bambo chakhiu-chalan hina khoilujiu Samaria lam wanglan 
mide. Paniu chamai khangsia tudi minlujiu wangmide. 

15Jehoash niu kamkhai mibo hina, Judah maigu Chawang Amaziah tu chari 
thiuboga patan-pahot pakhiangna jaojiu Israel maigu Chawangmai 
Ariakkhuangga raokhai bamme. 

16Jehoash shaijiu Samaria ga bambo chawangmai rawga baikhai mide, khatdi 
panahpiu niabo, Jeroboam niu chawang thiujiu pabam malin mide. 

Judah Maigu Chawang Amaziah Shaibo 
(2 Char 25.25-28) 

17Israel maigu Chawang Jehoash niu shaimibo sai takum kariu-mangiu katang 
Amaziah niu Judah maigu chawang thiujiu lungkhai-e. 

18Amaziah niu kamkhai mibo hina Judah maigu Chawangmai Ariakkhuangga 
raokhai bamme. 

19Jerusalem ga Amaziah tu kamshat raleng tathak thiubam di-e, sijengniu pah 
Lachish namdilam pakkhai mide, chiudi pagu mikremaidung siniu patu 
hamengjiu siga kamshat mide. 

20Papumse chaqonniu Jerusalem ga phungwangjiu Chawang David gu namdiga 
chawangmai rawga baikhai mide. 

21Judah maidungniu panahpiu takum kariu-je-charuk tangmibo Uzziah tu 
chawang pirun runkhaijiu chawang pithiu khaide. 

22Papiu shai miboga Uzziah niu chari ngamjiu Elath thiusu lande. 

Israel Maigu Chawang Niabo Jeroboam 
23Judah maigu chawang nahpiu Amaziah niu mawangbo takum kariu-je-
mangiukiu tangboga Jehoash nahpiu niabo Jeroboam niu Israel maigu chawang 
thiude khatdi paniu Samaria ga takum atai-je-khatkiu mawang khaide. 

24Paniu RAPIU tu atungjiu nuan kamme, Israel maitu nuan ga jukhaibo papao 
Nebat nahpiu Jeroboam niu kambo kumjiu kasabo jaise padi majaijiu nuan ga 
lungkhai mide. 

25Paniu Israel maigu hamibo luongren pakhiangna tingpilam Hamath Pass ganiu 
tingrunlam Kashaibo Duipui katang lulan lude. Haise Gath Hepher lamsu 
wangbo Amittai nah RAPIU vangpiu phaimiukakung Jonah khuga RAPIU niu 
ladriat thiukhai mibo saisuijiu padbode. 

26Israel maigu magenthak, mai khatniudi paliutu nkha khaira habose RAPIU niu 
ngaode. 

27Chiudi Israel maitu tingtheng leng kam maha mirabo hai RAPIU maning makge, 
sijengniu niabo Jeroboam tu thinlujiu Israel maitu gukhai lande. 

28Niabo Jeroboam niu kamkhai mibo ngamkam hina, chariga patan-pahot, 
khatdi dechiujiu Damascus lulan lulo chiubo, khatdi Hamath tu Israel mai ben ga 
malan khailan bilo chiubo pakhiangna Israel maigu Chawangmai Ariakkhuangga 
raokhai bamme. 

29Sichiujiu Jeroboam shaijiu chawangmai rawga baimide, khatdi panahpiu 
Zechariah niu chawang thiujiu pabam malin mide. 

2 Chawangmai 15 

Judah Maigu Chawang Uzziah 
(2 Char 26.1-23) 

1Israel maigu Chawang niabo Jeroboam niu mawangbo takum makai-je-chinnia 
tangboga, Amaziah nahpiu Uzziah niu Judah maigu chawang thiude. 

2Pagu takum kariu-je-charuk tangboga pah chawang thiude, khatdi pah 
Jerusalem ga takum ringiu-je-niakiu chawang thiujiu mawang khai-e. Papuira 
Jerusalem lamsu wangbo Jekoliah chiu ku-e. 

3Papiu saisuijiu, padi RAPIU chun kimrabo tien ronna kamme. 

4Chiudi charameng kahumbo bamra kam mahami makge, khatdi maidungniu 
sibo bamga charathiubo tien thiujiu khatdi maruta mataojiu kahumbo tien 
thiujiu bam palun-e. 

5RAPIU niu Uzziah tu nphenbo rapot pi marakhaijiu, sise paringting loibo tangjiu 
parapot thiukhai-e. Patien pangam hina saodiakjiu, paronna chaky khatga 
lungkhaide siga panahpiu Jotham niu kadih hai thin khaide. 

6Uzziah niu kamkhai mibo hina Judah maigu Chawangmai Ariakkhuangga 
raokhai bamme. 

7Uzziah shai miboga David Namdi chawangmai rawga baikhaide, khatdi 
panahpiu Jotham niu chawang thiujiu pabam malin mide. 

Israel Maigu Chawang Zechariah 

8Judah maigu Chawang Uzziah niu mawangbo takum samriu-je-tachat tangboga 
niabo Jeroboam nahpiu Zechariah niu Israel maigu chawang thiude, khatdi 
Samaria ga chahiu charuk chawang thiujiu kadih thin khaide. 

9Pasuangga lungkhai mibo mai kumjiu, padi RAPIU suangga nuan tende. Israel 
maitu nuan ga jukhaibo Nebat nahpiu Jeroboam gu kasabo jaise padi majaijiu 
kasabose kamme. 

10Jabesh nahpiu Shallum niu Chawang Zechariah tu kam mahara mahim kamjiu 
Ibleam ga Zechariah tu kamshat mide, khatdi paniu chawang bam malin mide. 

11Zechariah niu kamkhai mibo hina Israel maigu Chawangmai Ariakkhuangga 
raokhai bamme. 

12 Haichiujiu RAPIU niu Chawang Jehu khuga chamriat thiumibose wangtang 
khaide: “Natah nanahmainiu chaken madai tangbo Israel maigu chawang 
thiurabo-e.” 

Israel Maigu Chawang Shallum 
13Judah maigu Chawang Uzziah niu mawangbo takum samriu-je-chakiu 
tangmiboga, Jabesh nahpiu Shallum niu Israel maigu chawang thiujiu Samaria 
ga chahiu khat mawang khaide. 

14Gadi nahpiu Menahem niu Tirzah lamsu Samaria ga wangjiu Shallum tu 
kamshat mide khatdi paniu chawang thiujiu Shallum bam malin mide. 

15Shallum niu kamkhai mibo hina, pagu mahinbo ngamkam hinadi jaojiu Israel 
maigu Chawangmai Ariakkhuangga raokhai bamme. 

16Menahem niu Tirzah lamsu tad-taronwangbo pagu tabin npuiga, Tappuah 
namdi, khatdi siga lungbam maidung khatdi lung maguibambo kadihtu paniu 
kam maha mide, palamra sibo namdise pakhuga ngutmakge. Paniu pawon 
phungbo maipui won katangdi kampangjiu kamshat mide. 

Israel Maigu Chawang Menahem 
17Judah maigu chawang Uzziah niu mawangbo takum samriu-je-chakiu 
tangmiboga Gadi nahpiu Menahem niu Israel maigu chawang thiude, sichiujiu 
Samaria ga takum kariu chawang thiujiu mawang khaide. 

18Israel maitu nuan ga jukhaibo Nebat nahpiu Chawang Jeroboam gu kasabo 
jaise majaijiu, padi RAPIU suangga nuan kamde. 

19Assyria maigu wangdipiu Tiglath Pileser niu Israel maitu chari thiude khatdi 
Menahem niu rangkang taju sang samriu-je-madai khoilujiu pagu pumtan 
luthon mimakra chiujiu pakhuga pikhaide. 

20Menahem niu Israel mai kalek kawibo mai hinaga rangkang ringngiu, ringngiu 
manomjiu khalu pikhaibo-e. Sijengniu Tiglath Pileser padihlam malan wang 
mide. 

21Menahem niu kamkhai mibo hina Israel maigu Chawangmai Ariakkhuangga 
raokhai bamme. 

22Pah shaijiu baimide siga panahpiu Pekahiah niu chawang thiujiu pabam malin 
mide. 

Israel Maigu Chawang Pekahiah 
23Judah maigu Chawang Uzziah niu mawangbo takum ringiu tangmiboga, 
Menahem nahpiu Pekahiah niu Israel maigu chawang thiude, khatdi paniu 
Samaria ga takum nia chawang thiujiu mawang khaide. 

24Padi, Nebat nahpiu Jeroboam gu kasabo jai saisuijiu, padi RAPIU suangga nuan 
kamde, sichiujiu Israel maitu nuan-ga jukhaide. 

25Pekahiah gu charipi khat Remaliah nahpiu Pekah niu riphenmai ringiutu 
Gilead lamsu majangwang Samaria gu n-lungbo charireng gasu Pekahiah-tu 
mahin kamshatra rangjiu Samaria maigu chawangkiningga Pekahiah tu kamshat 
mide, sichiujiu Pekah niu chawangbam malin mide. 

26Pekahiah niu kamkhai mibo hina Israel maigu Chawangmai Ariakkhuangga 
raokhai bamme. 

Israel Maigu Chawang Pekah 
27Judah maigu chawang Uzziah niu mawangbo takum ringiu-je-niakiu 
tangmiboga, Remaliah nahpiu Pekah niu Israel maigu chawang thiude, sichiujiu 
paniu Samaria ga takum makai chawang thiujiu mawang khaide. 

28Israel maitu nuan ga jukhaibo Nebat nahpiu Jeroboam gu kasabo jai alijiu 
paniu RAPIU suangga nuan kamde. 

29Pekah niu chawang thiubo wan ga Assyria maigu chawang Tiglath Pileser niu 
chari thiuboga, Ijon, Abel Beth Maakah, Janoah, Kedesh, khatdi Hazor 
namdidung hai lumide khatdi Gilead, Galilee khatdi Naphtali maigu luongriang 
hai lumide. Sichiujiu siga lungbam maitu Assyria lam kavang thiura jutad mide. 

30Judah maigu chawang Uzziah nahpiu Jotham niu mawangbo takum makai 
tangmiboga Elah nahpiu Hoshea niu chawang Pekah tu atungjiu kamshat mide, 
khatdi chawang thiujiu patu malin mide. 

31Pekah niu kamkhai mibo hina Israel maigu Chawang mai Ariakkhuangga 
raokhai bamme. 

Judah Maigu Chawang Jotham 
(2 Char 27.1-9) 

32Israel maigu chawang Remaliah nahpiu Pekah niu mawangbo takum nia 
tangmiboga, Uzziah nahpiu Jotham niu pagu takum makai-mangiukiu tangboga 
Judah maigu chawang thiude, 

33sichiujiu Jerusalem ga takum kariu-charukkiu mawang khaide. Papui hai 
Zadok napui, Jerusha si-e. 

34Papiu Uzziah niu kambo kumjiu Jotham di RAPIU niu kimbose kamde. 

35Chiudi charameng kahumbo rathakbamra kampangmi makge, khatdi 
maidungniu sibo bamga charathiubo khatdi maruta mataojiu kahumbo tien 
thiubam kha-e. Charaky gu Tingpi Rengmun thiukhaibo piuse Jotham siniu-e. 

36Jotham niu kamkhai mibo hina Judah maigu Chawangmai Ariakkhuangga 
raokhai bamme. 

37Jotham niu chawang thiubo tingga RAPIU niu raiboga Syria maigu Chawang 
Rezin khatdi Israel maigu chawang Pekah tu Judah maitu chari thiura 
langkhaide. 

38Jotham shai miboga David namdigu chawangmai rawga baikhai mide, khatdi 
panahpiu Ahaz niu chawang thiujiu pabam malin mide. 

2 Chawangmai 16 

Judah Maigu Chawang Ahaz 
(2 Char 28.1-27) 

1Ramaliah nahpiu Pekah niu Israel maigu chawang thiujiu mawangbo takum 
kariu-je-chinnia tangboga Jotham nahpiu Ahaz niu Judah maigu chawang thiude. 

2Pagu takum makai tangboga, paniu Jerusalem ga takum kariu-je-charukkiu 
chawang thiujiu mawang khaide. Papao Chawang David niu kamkhai mibo 
kawibo jaise para majai makge; sibo sung, RAPIU Tingwang niu lunimakbo 
ngamse kamde, 

3khatdi Israel mai wangdunggu kasabo jaise majai mide. Israel mai masuangga 
bamniubo matai marengbo tiense kamjiu, RAPIU niu paliu dih gasu hathon mibo 
maidunggu jaise majaijiu, panahpiutu katang charamengdung suangga rukhaibo 
rathakleng charathiu khai mide. 

4Charameng kahumbo bamga, maluong riga, khatdi singbang hang machangga, 
Ahaz niu charathiujiu parim wibo matao khaide. 

5 Syria maigu Chawang Rezin khatdi Israel maigu Chawang Pekah niu Jerusalem 
ga chari thiujiu sise haphung mide, chiudi Ahaz tura kamkao lumakge. 

6(Sibo wan-ga, Edom maigu wangpiuniu Elath namdise lulujiu, siga lungbambo 
Judah maitu hathon mide. khatdi tuhoi tangbo lung bamme). 

7Assyria maigu wangdipiu Tiglath Pileser khuga haibo champao jaojiu Ahaz niu 
chamai langkhaide: “Ira navangpiu-e. Atu chari thiujiu bambo Syria mai nai 
Israel mai wang ben ganiu atu wangjiu gukhailo.” 

8Ahaz niu Charakyga khatdi chawangkining ga kabambo kachia-rangkang hina, 
khoilujiu kalen thiujiu wangdipiu khuga pikhaide. 

9Tiglath Pileser niu Ahaz niu kakhengbo chiukhai bijiu pagu riphendungtu 
puilujiu Damascus ga chari thiujiu Damascus lumide, Chawang Rezin tu kamshat 
mide, khatdi siga lungbam maitu kavang thiujiu Kir lam juwang mide. 

10Chawang Ahaz niu Damascus lam Wangdipiu Tiglath Pileser tu adaora tadboga 
rathakbam khat ngaolude, khatdi sikum gapbo rathakbam khat thiura singku 
Uriah tu langkhaide. 

11Sijeng gasu Uriah niu Damascus lamsu dinwangbo rathakbam kumgap khat 
macha khaide, sise Ahaz niu malanwang makhaga sise macha loimide. 

12Damascus lamsu pah malan wangboga rathakbamse machaloi diakbo Ahaz niu 
ngaode, 

13siga paniu charathiujiu khaoring rukhaibo nai alin-tara kadpadbo, khatdi jaw 
liangkhaijiu kadpadbo khatdi aruanggu kadpadbo thiujiu tazai kajin khaibo 
tiense siga kam khaide. 

14RAPIU khuga kadkhai mibo tanaagigu rathakbamse rathakbam kasanbo nai 
Charaky kakga bamme, sijengniu sibo rathakbamse Ahaz niu kasanbo 
rathakbam mung tingpilam sise kam khaide. 

15Sigasu Uriah tu paniu chamtan pi-e, “Agu rathakbam kadibo haise maidungniu 
nsuan rukhaijiu kadkhai raleng, khatdi chawan-gu alin-tara kadkhai raleng, 
chawangniu khatdi maidungniu rukhaijiu kadpadbo khatdi maidungniu jaw 
liang khaiboga thinpiulo. Khaorui kamshat khaijiu kadkhaibo zai hina haiga 
majao khailo. Chiudi tataagigu rathakbam haira chara chunning phiuboga 
thinpiu rabo-e.” 

16Chawang Ahaz gu chamtan saisuijiu Uriah niu kamkhaide. 

17 Chawang Ahaz niu Charakyga thinpiubo tataagigu chamibung phise kamtam 
padkhai mide khatdi siga bambo chapiangdung sidi lutampad mide, tataaginiu 
machalubo matomchi chinnia riga khai nbambo tataagigu taduibung sidi paniu 
lupad mide. Khatdi sibo duibungse tatuniu paphileng duanlubo riga khai mide. 

18Khatdi Assyria maigu wangdipiu chun pi kimkhai nibo jenggasu, Ahaz niu 
Charakyga bambo chawangbamse rathon mide khatdi Charakyga chawangniu 
ngutbo kamundi kham mide. 

19Chawang Ahaz niu kamkhai mibo hina Judah maigu Chawangmai 
Ariakkhuangga raokhai bamme. 

20Ahaz shaimiboga David namdi chawangmai rawga baikhai mide khatdi 
panahpiu Hezekiah niu chawang thiujiu pabam malin mide. 

2 Chawangmai 17 

Israel Maigu Chawang Hoshea 

1Judah maigu Chawang Ahaz niu mawangbo takum kariu-je-niakiu tangboga, 
Elah nahpiu Hoshea niu Israel maigu chawang thiude, sichiujiu paniu Samaria 
ga takum chakiu mawang khaide. 

2Padi RAPIU suangga nuan kamde, chiudi pasuangga bamniubo Israel mai kadih 
thinbam niubo chawangmai kumsiak makge. 

3Assyria maigu Wangdipiu Shalmaneser niu patu atungjiu chari thiu-e, siga 
Hoshea niu Shalmaneser khuga ngutkhai mide sichiujiu takum machang 
pakhuga ramkha pide. 

4Chiudi pawan khatga Hoshea niu Egypt maigu chawang khuga champao maitu 
langkhaijiu patu nkha khaira kheng-e, khatdi takumgu ramkha thiujiu Assyria 
mai khuga pita mide. Haise Shalmaneser niu silujiu Hoshea tu minlu kavangkyga 
khai mide. 

Samaria Kaomibo 
5Shalmaneser niu Israel maitu chari thiujiu Samaria sutlude. Samaria tu 
ngamlubo takum sum tangmiboga, 

6Hoshea niu mawangbo takum chakiu tangmiboga, Assyria maigu wangdipiuniu 
Samaria tu haphun lude, Israel maidungtu kavang thiujiu Assyria lam jutad mide 
khatdi khangsiatu Halah namdiga, khangsiatu Gozan kadihga bambo Habor Giu 
mungga khatdi khangsiatu Media namdidungga pilung khai mide. 

7Samaria kaomibo lamra Egypt mai wang ben ganiu paliutu gukhaibibo khatdi 
Egypt ganiu paliutu jupad khai bibo RAPIU paliu Rawang suangga Israel mainiu 
nuan kambo donniu-e. Paliuniu kakibo radungtu kahum mibo gasu-e, 

8pamaidungniu wangbo tingga hathon mibo maidunggu tajai saisui mibo-e, 
khatdi Israel maigu chawangdunggu tajaise lukhai mibo-e. 

9Israel mainiu namdi pakhiangna, siamthubo ganiu sujiu dithubo namdi katang 
majimakbo ratu kahumbo bam thiukhai mide. 

10Maluongri hinaga khatdi paniu kengbo singbang hang hinaga tatu tiangdung 
khatdi charapui Asherah meng kam khaide, 

11sichiujiu maidungniu kambo kumjiu paliudi majimakbo rathak bamdungga 
parim wibo matao khaide, RAPIU niu sibo kadih gasu hathon mibo maidung jaise 
ali mide. Paliu tien kasabo siniu RAPIU lung kampom mide, 

12sichiujiu charameng kahum tulo chiubo RAPIU gu chamtanse majai makge. 

13 RAPIU niu Israel mai nai Judah maitu kachanjiu dinkhaira champaophungmai 
khatdi phaimiukakung maitu langkhaide. “Naliugu kasabo npuise phutmilo, 
khatdi naliu pao-pehmai khuga pikhai mibo tacheng-tajaiga khatdi avangmai 
phaimiukakung mainiu naliu khuga pikhaibo agu chamtandungse majailo.” 

14Chiudi paliuniu majai makge; RAPIU, Tingwang tu malum makbo paliu pao-
pehmai kumjiu paliu lung tan-e. 

15RAPIU niu katikhaibose paliuniu suimakge, paliu pao-pehmai khuga paniu 
ladriat thiukhaibo situ paliu lukhai makge, khatdi paniu kachan khaibo situ paliu 
chakhuang thiumakge. Paliuniu pageng habo ramengtu kahum mide, sichiujiu 
paliu hai pageng kahabo mai thiu mide, lungmagui bambo, RAPIU gu chamtan 
majai makbo, rachengtu paliu ali mide. 

16Paliuniu RAPIU Tingwang gu tacheng-tajai hina kampang mide khatdi 
kahumrabo leng chagigu kabuichi nia macha mide; charapui Asherah mengdi 
paliuniu macha mide; chagandungtu kahum mide khatdi Baal ratu macha mide. 

17Paliuniu paliu nahpiudungtu khatdi paliu nahpuidungtu majimakbo radung 
leng maring rujiu kadkhaide; paliuniu chamang phungbo, chabenriat khanbo, 
khatdi RAPIU mikphuiga majimakbo tien ga paliu pum pikhaijiu kammide 
sichiujiu pagu lungpom kam mide. 

18RAPIU niu Israel maitu palung pommide, khatdi Judah maigu chawangdihtu 
ronna masiak khai lujiu, paliutu pamasuang gasu luthon kam mide. 

19Chiudi Judah maidi RAPIU paliu Rawang gu tacheng tajai majai makge; paliudi 
Israel mainiu kakambo chengtu ali mide. 

20RAPIU niu Israel maitu thon mide, paliutu sajai pikhaide khatdi paliutu kam 
maha makthen kasabo mikremai ben ga pikhai mide. 

21 RAPIU niu Israel maitu Judah mai khugasu kamtam padlubo sai, Israel 
maidungniu Nebat nahpiu Jeroboam tu paliugu chawang leng kada mide. 
Jeroboam niu Israel maitu RAPIU tu phut mira kamkhaijiu kasabo nuan npuilam 
jukhai mide. 

22Paliuniu Jeroboam saisui mide khatdi paniu kamkhai mibo nuan hinase ali 
mide. 

23RAPIU niu pavangmai phaimiukakungdung khuga kamkhaira dinkhai mibo 
kum, paniu paliutu pasuang gasu hathon mide. Sijengniu Israel maitu Assyria 
lam kavang leng jutad mide, sichiujiu siga paliu lungmide. 

Assyria Mainiu Israel Mai Kadihga Lungmibo 
24Assyria mai wangdipiuniu Babylon, Cuth, Ivvah, Hamath khatdi Sepharvaim 
namdidungga lungbam maidungtu pijiu chari ganiu minwang mibo Israel mai 
niu lungbam niubo bam, Samaria gu namdidungga pi lungkhai mide. Sibo 
namdidungse paliuniu sutlujiu papao thiujiu lungmide. 

25Siga paliu lung karaibo tinggara RAPIU tu kahum makniu-e, sijeng gasu paniu 
ndongqui langwangjiu khangsia maitu kamshat mide. 

26Assyria maigu wangdipiu khuga haichiujiu dinkhaide, paniu Samaria ga pilung 
khaibo maidung hai, sibo kadihga bambo racheng simakge, sijengniu Tingwang 
niu ndongqui langkhaijiu paliutu kamshat bambo-e. 

27Sijeng gasu wangdipiuniu chamtan pi-e: “Aliuniu kavang thiujiu minwangbo 
singkudung rong ganiu mai khattu langkhaijiu, sibo kadihga bambo rachenggu 
tajaise paliutu kati khaira langkhaijiu siga pilung milo.” 

28Sijengniu Israel maigu singku Samaria ganiu hathon mibo maitu Bethel ga 
langkhaide, siga RAPIU tu dechiu kahumralo chiubo paniu kati khaide. 

29Chiudi Samaria ga lungbam maise paliugu charameng machalujiu, Israel 
mainiu machadiakbo rathak bamdung gase khaide. Paphom-phomgu ramengse 
siga bammainiu macha sude: 

30Babylon mainiu Succoth Benoth ramengdung macha mide, Cuth mainiu Nergal 
ramengdung macha mide, Hamath mainiu Ashima ramengdung macha mide. 

31Ivvah mainiu Nibhaz khatdi Tartak mengdung macha mide khatdi Sepharvaim 
mainiu paliu radung Adrammelech khatdi Anammelech leng paliu nahmaitu 
maring rukhaijiu charathiu khaijiu sisetu macha mide. 

32Maidung hainiu RAPIU tudi kahumme khatdi paliu sung rathakbamga 
kadkhaibo tien thiura paliu rong gasu chamai kada khaide. 

33Sichiujiu paliu RAPIU tudi kahumme, chiudi karaiga lungbam niubo maidunggu 
tacheng saisuijiu paliu radung tudi kahumme. 

34 Nthai katang paliugu kaguangbo rachengdungse tadjiu bamme. Jacob kai-kik, 
Israel chiujiu kukhai mibo leng, pikhaibo tacheng-tajaidung khatdi 
chamtandungse paliuniu piumakge, maksai RAPIU tu paliu kahum makge. 

35RAPIU niu paliutu ladriat thiu khaide khatdi paliutu chamtan pikhaide: 
“Katambo radungtu kahum tulo; paliu masuangga makhumkiu tulo maksai 
paliutu macha tulo, maksai paliuleng wadi kadkhai tulo. 

36Egypt dih gasu pumtan jaojiu naliutu puipat khaibo RAPIU, Iniu kadin piurabo-
e, naliuniu atu ronna kahumjiu khatdi rathak mania kadkhai rabo-e. 

37Iniu naliuleng raokhai mibo tacheng-tajaidung khatdi chamtandungse pawan 
machang majai rabo-e. Naliuniu katambo radung kadin piumak rabo-e, 

38sichiujiu Iniu naliu khuga ladriat thiu khaibose naliuniu mangaimak rabo-e. 

39Naliu Rawang, RAPIU Iniu kadinbo piurabo-e sichiusai Iniu naliugu mikremai 
khugasu gukhaine.” 

40Chiudi maidung hainiu kadinbo majai makge, sichiujiu paliugu kaguangbo 
tajaidungse paliuniu majailan mide. 

41Sichiujiu RAPIU tu kahumbo maidung sidi, charameng tudi paliu kahum jutjiu 
bamme; khatdi nthai katang paliu kai-kikdung haichiu kam bamme. 

2 Chawangmai 18 

Judah Maigu Chawang Hezekiah 
(2 Char 29.1-2; 31.1) 

1Elah nahpiu Hoshea niu Israel maigu chawang thiujiu mawangbo takum sum 
tangmiboga, Ahaz nahpiu Hezekiah niu Judah maigu chawang thiude. 

2Pagu takum makai-je-mangiukiu tangmiboga Jerusalem ga mawangjiu takum 
makai-je-chakiukiu paniu mawang khaide. Papui hai Zechariah nahpui Abijah si-
e. 

3Papao Chawang David kumjiu, padi RAPIU chun kimbo ronna kamme. 

4Paniu nkengmai ra kahumbo bamdung kam maha mide, tatu tiangdungdi 
kamtang mide, khatdi charapui Asherah mengdungdi kamkao mide. Nehushtan 
kubo, Mose niu macha diakbo tataagigu kaniu sidi paniu kaditap-tap mide. Sibo 
wan katang Israel maidungniu sisetu chakhuang thiubogu maruta rukhaijiu 
macha kinniubo-e. 

5Hezekiah hai RAPIU, Israel mai Rawang tu malumme; Judah ga, pasuang gadi, 
pasai lamdi pakumbo chawang khatnadi padmakge. 

6Pahai RAPIU tu palingjiu malumme khatdi wadaodi pagu kadin piumakbo 
thiumakge, chiujiu RAPIU niu Mose khuga pikhaibo chamtandungse matipjiu 
piu-e. 

7Sijengniu patu RAPIU niu majang khai-e, sichiujiu paniu kambo hinaga tathui lu-
e. Assyria maigu wangdipiu tu paniu chari thiu-e sichiujiu pahangga bamra 
suikhai makge. 

8Paniu Philistia maitu chari ngamlu-e khatdi siga paliuniu lungbambo 
siamthubo nam ganiu dithubo namdi, Gaza khatdi situ lungmagui bambo 
luongriang hinatu kam maha mide. 

9Hazekiah niu mawangbo takum madai tangmiboga—Chawang Hoshea niu 
Israel mai riga mawangbo takum chinnia tangmiboga--Assyria maigu Chawang 
Shalmaneser niu Israel maitu chari thiu ngutjiu Samaria lumide. 

10Samaria tu aphenbo takum sumboga, Samaria kaomide; haise Hezekiah niu 
mawangbo takum charukbo kum khatdi Hoshea niu mawangbo takum chakiubo 
kumme. 

11Assyria mai wangdipiuniu Israel maitu Assyria lam kavang thiujiu jutad mide 
khatdi kasia maitu Halah namdiga, kasia maitu Gozan kadih Habor Giu mungga 
kasia maitu Media namdiga pilung khai mide. 

12Samaria kaomibo lamra Israel mainiu RAPIU, paliu Rawang kadinbo piumakge 
sichiujiu paliu khuga ladriat thiukhaibo situ paliuniu kampang mide; 
khatdi RAPIU vangpiu Mose niu pikhaibo tacheng tajaidungse piumakge. 
Paliuniu chiukhai makge, khatdi piudi piukhai makge. 

Assyria Mainiu Jerusalem Tu Kapinbo 
(2 Char 32.1-19; Isa 36.1-22) 

13Chawang Hezekiah niu mawangbo takum kariu-je-madaikiu tangmiboga, 
Assyria maigu Chawang Sennacherib niu Judah maigu charireng thiu khai 
nbambo namdidungtu chari thiujiu ngamlude. 

14Hezekiah niu Lachish ga bambo Sennacherib khuga tacham langkhaijiu din-e: 
“Iniu kam maomibo-e; atu chari thiuta milo, nangniu, khengbo hina Iniu pine.” 
Assyria maigu wangdipiuniu paokak khaibo sira Hezekiah niu paleng 
rangkanggi taju sang kariu khatdi kachia taju sang khat pilo chiubo haisi-e. 

15Hezekiah niu Charakyga kabambo rangkang pakhiangna khatdi 
chawangkining gu chakhiuky gu bambo pakhiangna Sennacherib khuga pikhai 
mide. 

16Charaky akhamdungga bambo kachia khatdi papum siakniu akham 
tiangdungga kamkhai mibo kachiase lupad lujiu Sennacherib khuga pikhai mide. 

17Assyria maigu wangdipiuniu Lachish lam bambo riphen maidung bao khattu 
Jerusalem ga Hezekiah tu chari thiura langkhaide; haise chariga dikachangbo 
chakampao khangsumniu majang tadle, paliuniu Jerusalem mengtangboga 
chafai kadakbo tien kathiumainiu bambo npui gasu nrilam bambo akhun gasu 
chuwangbo alotlamga wangbam mide. 

18Sichiujiu paliuniu Chawang Hezekiah tu kura chamai langkhaide, khatdi pagu 
chakampaodung, chawangkining ga tatien kathiubopiu, Hezekiah nahpiu 
Eliakim, apaigu raosuipiu Shebna, khatdi ariakkhuang thinbo piu Asaph nahpiu 
Joah paliu khangsumniu tadjiu paliutu sundao-e. 

19Siga Assyria maigu chakampaodung rong gasu khangkhatniu paliu khuga din-
e, Chawang Hezekiah niu haijiukha malumjiu bambo hai degu tulo chiubo 
chawangniu sini-e. 

20Paniu din-e, “Ladkengdungniu riphenmaigu ningting khatdi pumtan sung 
thiulune chiubo naliuniu maning jiuma? Assyria maitu chari thiuboga saoniu 
naliutu nkha khaira maning jiulo? 

21Egypt mainiu naliutu nkha khaira naliuniu malum bamme chiudi sisera 
chahutangniu tathun kakambo kumrabo-e—haise pangpadjiu naliu ben pelu 
rabo-e. Egypt maigu chawangtu malummai hina khuga haikumjiu padrabo-e. 

22Assyria maigu chakampao siniu dinkiulan-e, “Naliu Rawang, Rapiu tu malum 
bamme chiujiu naliuniu akhuga din rama? Jerusalem ga bambo rathakbamga 

ronna RAPIU tu kahumrabo-e chiujiu Hezekiah niu Judah mai khatdi Jerusalem 
maitu dinjiu RAPIU gu rathak bamdung kam maha mibo-e. 

23Chawang zan ganiu naliutu Iniu ladriat khat thiune, naliu ruangga chaqon 
tongramai phiulu sai Iniu naliuleng chaqon sang nia pikhai bine! 

24Assyria maigu siamthubo chakampao tudi naliu sun-ngam lakge, khatdi Egypt 
mainiu naliuleng chaqon khatdi chaqon-kari pikhaira malum bambo sira 
mathaku-e! 

25RAPIU gu nkhabo jaomakjiu naliugu kadihtu chari thiubambo-e khatdi kam 
maha bambo-e chiujiu naliu maning jiuma? Chari thiura khatdi kam 
mahara RAPIU papum siakniu akhuga dinmibo-e.” 

26Sigasu Eliakim, Shebna, khatdi Joah niu chakampao khuga din-e, “Aramaic lad 
ganiu aliutu npaolo, chaibo yo, Sibo lad aliu si-e. Hebrew ladga dintulo; haiga 
bammai pakhiangna nkingjiu bamme.” 

27Paniu paokakge, “Naliu khatdi chawang khuga ronna ladkengdung hai dinra 
chawangniu atu langkhaibo-e chiujiu naliu maning jiuma? Chiumakge, kareng 
riga ntao bammai khugadi Iniu din bambo-e, naliu kumjiu paliudi paliu ba 
tiurabo-e khatdi paliu jun sakrabo-e.” 

28Sichiujiu chakampaose chapsujiu Hebrew lad ganiu senpadle, “Assyria maigu 
chawangniu naliutu dinbambo hai nkinglulo! 

29Hezekiah niu naliutu sonmi makra Assyria maigu chawangniu naliutu kachan 
khaibo-e. Hezekiah niu naliutu gukhai ngam lakge. 

30RAPIU tu malumra paniu naliutu pijiu sonmi tulo. RAPIU niu gukhai sune chiujiu 
maning tulo, khatdi aliu Assyria maigu riphenmainiu naliugu namdi haphun 
mirabo ganiu paniu gukhai bine chiujiu maningmi tulo. 

31Hezekiah lad nking tulo. Assyria maigu chawangniu naliutu namdi gasu 
padlujiu pakhuga ngutkhai mira chamtan pibambo-e. Naliu mathiu naliugu 
mumsy ken ganiu mumsy tiubo, naliugu nfakbang ganiu faxy tiubo, khatdi 
naliugu akhun-ganiu tadui sakbo suikhai bine— 

32Chawangniu naliutu naliu dih kum gapboga pilung khai makthen, siga jaw 
macha raleng mumsy ken, taruak macharaleng alin-tara bamme; haise takisa 
khatdi makhuidui bambo kadih-e. Paniu chamtan pibose, naliuniu kamme sai, 
naliu shaimakjiu, ringlu rabo-e. RAPIU niu naliutu gukhairabo-e chiujiu Hezekiah 
niu dinbo siniu naliutu pijiu sonmi tulo. 

33Katam-tambo jatdunggu radungniu paliugu kadihtu Assyria maigu chawang 
ben-ganiu gukhai ngamma? 

34Hamath khatdi Arpad mai radungse tuhoi delam bam milo? Sepharvaim, Hena 
khatdi Ivvah maigu radungse delam bam milo? Mai khatniu Samaria tu gukhai 
mibo bamma? 

35Dekumbo kadihga charadungniu paliugu kadihtu aliugu wangdipiu ben-ganiu 
debo wan-ga gukhai mibo bamlo? Sichiusai Jerusalem tu RAPIU niu gukhaine 
chiubo naliutu deguniu pijiu maningkhai gulo?” 

36Chawang Hezekiah niu paliu khuga dinkhaibo kumjiu, paliu ladkeng khatdi 
dinmakge, maliu makjiu bammide. 

37Eliakim, Shebna khatdi Joah paliu lung chariujiu paliu fai phetjiu, khatdi 
chawang khuga wanglujiu Assyria maigu chakampaoniu dinbo chamse 
paokhaide. 

2 Chawangmai 19 

Chawang Niu Ladpikhaira Isaiah khuga Maniubo 
(Isa 37.1-7) 

1Chawang Hezekiah niu paliugu champao chiu-kaji chiu-kari, palung chariujiu 
pafai-pani phetjiu khatdi maliufai benlujiu RAPIU tu Kahumbo kylam tadmide. 

2Chawangkining phuipao Eliakim, apaigu raosui Shebna khatdi singku 
katingmaitu Hezekiah niu Amoz nahpiu phaimiukakung Isaiah khuga 
langkhaide. Paliudi maliufai benlujiu tadle. 

3Paliuniu Isaiah khuga dinkhaira paniu dinkhaibo champao sira: “Thainai hai 
chariubo tingmikge; aliutu kam mangamjiu aliu zu kam masa khaide. Aliu hai 
manara kambambo chiudi manapad ngamlak bambo maipui khat kum mide. 

4Assyria maigu wangdipiu siniu ringjiu bambo Tingwang tu din masara pagu 
chakampaopi situ langkhaide. Din masajiu bambo cham hai na-
Rawang, RAPIU niu chiumi sulo, khatdi dinjiu bambo maitu sajai pimi sulo. 
Sijengniu ringbangbo aliuleng Tingwang khuga kheng khailo.” 

5Hezekiah gu champaose Isaiah niu daolubo ga, 

6haibo champao hai paniu langkhai-e: “RAPIU niu naliu khuga din-e, paniu 
naliutu gukhai ngamlakge chiujiu dinbo Assyria maitu naliu manangmi tulo. 

7RAPIU niu wangdipiu situ kabuakbo cham pichiu khaijiu pijiu patu padihlam 
malankhai mine, sichiujiu RAPIU niu patu siga kamshat mine.” 

Assyria Mainiu Kam Kapin Lanbo 
(Isa 37.8-20) 

8Assyria maigu chakampaoniu paliugu wangdipiu siniu Lachish phutlujiu 
Libnah namdi munglam chari thiura tadmide chiubo silujiu silam patu npaora 
tadmide. 

9Sudan gu Chawang Tirhakah niu Egypt gu riphen maidungtu majangjiu paliutu 
chari thiura wangkinne chiubo cham hai Assyria mai khuga wangtang mide. 
Wangdipiu siniu haise chiulubo ga, Judah maigu Chawang Hezekiah khuga 
chamlen khat langkhaijiu 

10pakhuga haichiu din-e, “Nangniu malum bambo ra siniu aben ga nang 
ngutlakge chiujiu din bamme, chiudi siseniu natu sonmi tulo. 

11Assyria maigu wangdipiuniu kam mahane chiujiu machun mibo kadihtu, paniu 
kammibo hina naliuniu chiumide. Nangniu duaklune chiubo maning jiuma? 

12Apao-apeh mainiu Gozan, Haran, khatdi Rezeph gu namdidung kam maha 
mide khatdi Telassar ga lungbambo Betheden maitu kamshat mide, sichiujiu 
paliugu radung khatniudi paliutu gukhai ngam makge. 

13Hamath, Arpad, Sepharvaim, Hena, khatdi Ivvah namdidunggu 
chawangdungse delam bamlo?” 

14Chawang Hezekiah niu champaomai khugasu chamlense khoilujiu sise kende. 
Sigasu Charaky lam tadlujiu chamlense RAPIU bamga nbeng khai lujiu, 

15kakheng thiu sude, “Oh RAPIU, Israel mai Rawang yo, pakan phungbo khaoring 
riga nawangbam thiujiu ntao bambo, na-ronna Charawang si-e, kadihpirigu 
chawang kadih pakhiangnatu thinjiu bambo nang-e. Nangniu ting-kadih 
damkhaibo-e. 

16Tuhoira, RAPIU yo, aliu khuga padbambo hai phuikhailo. Sennacherib niu 
ringjiu bambo Tingwang natu din masajiu bambo hai chiukhailo. 

17Aliu mathiuniu si-e, RAPIU yo, chiubora Assyria maigu wangdihdung siniu jat 
kakengtu kam maha mibode, paliugu kadih sidi kam mahakam mibode. 

18Chara makbo, chamai benniu tasing tatuniu machapadbo ramengdung situ 
paliuniu ruthon mide. 

19Tuhoira, aliu Rawang, RAPIU yo, aliutu Assyria mai ben gasu gukhailo. Sichiujiu 
Oh, RAPIU naronna Charawang si-e chiubo kadihpiriga bambo jat hinaniu simi 
sulo.” 

Isaiah Niu Chawang Khuga Pikhaibo Champao 
(Isa 37.21-38) 

20Siga Isaiah niu Chawang Hezekiah gu kakheng paokak khaibo thiujiu champao 
khat pikhaijiu din-e, 

21RAPIU niu din-e, “Oh, Sennacherib, Jerusalem namdiniu natu nuibamme, khatdi 
kaga bamme. 

22Nangniu din masa bambo khatdi nui bambose saotulo? Israel maigu masanbo 
Tingwang atu nang chakhuang thiu makbo-e. 

23Nagu chaqon-karidung siniu Lebanon gu kukachangbo maluongroi khanglu-e, 
chiujiu nangniu langkhaibo champao maidungniu akhuga chaliang bamme. 
Nangniu kuthubo singchong bangdung nai withubo maga bangdung huikao lu-
e, khatdi sukthubo mariu lungga ngut tanglu-e chiujiu nangniu wasao thiujiu 
bamme. 

24Nangniu sangdiumai dihga akhun chulujiu tadui sak ngamme khatdi nagu 
riphen maidungniu Nile giuga paliu phi pankhaiboga sanglu-e chiujiu nangniu 
na-chaliang thiujiu bamme. 

25“Iniu pakhiangna hai ndasu kadenloi mibo-e chiubo nang wadi simak jiuma? 
Khatdi tuhoi haise Iniu kampad khaibo-e. Tatuniu rengkhaibo namdidungtu 
kamkao bambose Iniu nakhuga pumtan pikhaibo-e. 

26Siga lungbam maidung paliu pumtan hamide; paliu nping mide, khatdi paliu 
chun hamide. Paliu hai tingbang lamgu kathiubo tingkainiu hunwangboga 
chaluga maksai chaky npom riga bambo chapiubangtu hunthon mibo kum mide. 

27“Chiudi nangniu nde kambam gulo khatdi delam tadbamlo, chiubo Iniu 
nalamga sikam bamme. Nangniu ariga nalung pombambo I si-e. 

28Nangniu nalung pombambo khatdi nagu chaliangbo chamse Iniu daolude, 
khatdi tuhoira Iniu naniukise khakhoiniu juman mine, khatdi namunse chakung 
khai mine khatdi nangniu wangbo npuilam natu hamalan khai rabo-e.” 

29Sigasu Isaiah niu Chawang Hezekiah khuga din-e, “Haise padrabogu madan 
khatle. Thaikum khatdi makum naliu nkan-gu charasy ronna tiusune, chiudi 
pasaibo kum lamra naliu luga alin lingjiu atiatmi sune khatdi mumsy kendung 
lingjiu mumsy tiumi sune. 

30Charasy bangniu kadihga pamen jang masuk kiujiu pasy masibo kum, Judah ga 
ring kabang maidung sidi sikum sune. 

31Jerusalem ga khatdi Zion luongga ring masiabo chamai padsune, palamra 
haise RAPIU niu pad raleng palung chapkhai mibo-e. 

32“RAPIU niu Assyria maigu wangdipiu lamga dinmibo sira hai-e: ‘Haibo namdiga 
pah ngutlakge maksai tavaithu ketlon gui katangdi ketkhai lakge. 
Riphendungniu chagee phungjiu namdi mungga wang mana ngamlakge khatdi 
charibamdi sibo mungga thiukhai lakge. 

33Haibo namdiga ngutmakjiu, paniu mengbo npuilam malan khai 
mine. RAPIU Iniu din mibo-e. 

34Agu kendibo situ Iniu chakhuang thiujiu khatdi avangpiu David khuga ladriat 
thiukhai mibo jengniu Iniu haibo namditu kakajiu gukhaine.’” 

35Sibo nai nchun RAPIU gu maza khatniu Assyria maigu rijikyga wangjiu 
riphenmai 185,000 tu kamshat mide. Pasaibo nai, nsuan naimik padmakga paliu 
mathiuse shai kabaoting bamniu-e. 

36Siganiu Assyria maigu wangdipiu Sennacherib niu chari thiutajiu Nineveh lam 
malan khai mide. 

37Naikhat, paniu Nisroch rakyga kahumjiu bambo tingga panah kania, 
Adrammelekh nai Sharezer niu patu chahengniu bishat mide, sichiujiu panai 
Ararat kadih lam pakkhai mide. Panahmai ruangga katambo, Esarhaddon niu 
chawang thiujiu pabam malin mide. 

2 Chawangmai 20 

Chawang Hezekiah Marabo Khatdi Wilanbo 
(Isa 38.1-8,21,22; 2 Char 32.24-26) 

1Sibo wan-ga Chawang Hezekiah marajiu shaira kum mide. Amoz nahpiu 
phaimiukakung Isaiah niu patu adaora wangjiu din-e, “RAPIU niu natu din-e 
chiubora nangniu kamrabo tien hina kamlu sulo, palamra nang wilan lakde. Shai 
raleng kaden sulo.” 

2Hezekiah niu singbenglam pazu mari lujiu kakheng thiu sude. 

3“RAPIU yo, maningtao khailo, chiubora nangniu kadinbo piujiu, khatdi nahangga 
bamjiu natu macha khai mibo-e, khatdi atu nangniu pikam khai kanibo tien Iniu 
pawan machang kamra matan khai mibo-e.” Sichiu pah ka kap-chang kapsude. 

4Isaiah niu chawangtu saodiak lujiu tadmide, chiudi chawangkining rengmun 
kenpadmak khaga RAPIU niu patu langkhaijiu, 

5RAPIU maidunggu dithinpao, Hezekiah khuga malan wangjiu haichiu dinlo, 
“Napao David gu RAPIU, Tingwang niu nagu kakhengbo chiukhai bide khatdi 
namatuise ngaolude Iniu natu piwi khaine, sichiujiu jengsumbo nai nangniu 
Charaky lam tadngamlan sune. 

6Iniu natu takum kariu-je-mangiukiu pi ringsan khaine. Iniu natu khatdi 
Jerusalem namditu Assyria maigu wangdipiu ben ganiu gukhaine. Agu kendibo 
situ Iniu chakhuang thiujiu khatdi avangpiu David khuga ladriat thiukhai mibo 
jengniu haibo namditu Iniu gukhaine.” 

7Sigasu Isaiah niu chawanggu kavangdung khuga ndut-ta khoilujiu pagen 
kathiubo gase manuk khailo chiusai pah wimine chiu din-e. 

8Chawang Hezekiah niu maniu-e, “RAPIU niu atu piwikhaijiu khatdi jengsum 
lungga Charaky lam tadngam lune chiubogu madanra deguniu lenralo?” 

9Isaiah niu kenkakge, “RAPIU niu pagu ladriatse majai khaine chiubo madan 
pikhai sune. Tuhoira, tason kamkhaibo riga ahiumana hai suanglam phikem 

kariu tadpadbo maksai sailam phikem kariu n-khin ngutbo, detu nangniu 
lunilo.” 

10Hezekiah niu paokakge, “Sibo hiumana suanglam phikem kariu tadpadbo sira 
mala-e! Sailam phikem kariu pi nkhin khailo.” 

11Isaiah niu RAPIU khuga kakheng thiukhaide, siga Chawang Ahaz niu 
kamkhaibo tason rigase RAPIU niu pahiu-manase phikem kariu pi-nkhin khai lan 
bide. 

Babylon Lamsu Champaomai Wangbo 
(Isa 39.1-8) 

12Sibo wan-ga Baladan nahpiu Babylon gu Chawang Merodach Baladan niu 
Hezekiah mara bamme chiubo silujiu, paniu chamlen khat nai kalen khat 
Hezekiah khuga langkhaide. 

13Hezekiah niu champao phungwang maitu wijiu lukhaide, khatdi pagu chakhiu-
chalan, kachia, rangkang, wa maniadung khatdi parim kawibodung khatdi chari 
mania hina paliu khuga lenkhai bide. Padihga kabambo mania hina paliu khuga 
Hezekiah niu lenkhai kamakbo khatnadi thiu makge. 

14Sijengniu phaimiukakung Isaiah niu Chawang Hezekiah khuga tadlujiu maniu-
e, “Haibo maidung hai delamsu wangbolo khatdi paliuniu nakhuga degu 
dinjiulo?” Hezekiah niu paokakge, “Paliu hai diuchang diubo Babylon lamsu 
wangbo-e.” 

15“Chawang kiningga paliuniu nde ngaomi gulo?” “Paliuniu wahina ngao 
kammide. Iniu paliutu lenkhai kamakbo wakhatnadi thiu makge.” 

16Isaiah niu chawangtu haichiu dinkhaide, Ngamkambo RAPIU niu din-e, 

17chiubora nawang kining ga kabambo wahina, napao-napeh mainiu thainai 
katang khuan madui diakbo hina Babylon lam lutad kam mirabo wanse wang 
sune. Wadi masiak khai diak lakge. 

18Nangniu manabo nakai-nakik khangsiatu kavangleng mintadmi sune khatdi 
Babylon gu chawangkining ga papum kamshat mimai pithiu khaijiu macha 
sune.” 

19Chawang Hezekiah niu paringting gara agi-manaijiu khatdi tathiu-chari hajiu 
lungne chiubo hai pah simasan mide, sijengniu paniu paokakge, “Tingwang gu 
champao nangniu akhuga pisikhaibo hai kawibo gu-e.” 

Hezekiah Mawangting Kaloibo 
(2 Char 32.32,33) 

20Chawang Hezekiah niu kamkhai mibo hina, patan pahot, akhun chudiakbo 
khatdi namdiga alodlam chuwangbo pakhiangna jaojiu Judah maigu 
Chawangmai Ariakkhuangga raokhai bamme. 

21Hezekiah shaimiboga panahpiu Manasseh niu chawang thiujiu pabam malin 
mide. 

2 Chawangmai 21 

Judah Maigu Chawang Manasseh 
(2 Char 33.1-20) 

1Manasseh niu pagu takum kariu-je-niakiu tangbo ga Judah maigu chawang 
thiude khatdi paniu Jerusalem ga takum ringngiu-je-mangiukiu mawang khaide. 
Papui hai Hephzibah ku-e. 

2RAPIU niu hathon mibo jatdunggu matai marengbo ngam kamjiu, Manasseh 
niu RAPIU tu atungjiu nuan kam mide. 

3Papiu Hezekiah niu kam maha mibo charameng kahumbo bamdungse paniu 
thiusu lande, Baal tu kahumrabo rathakbam hina thiusu khaide. Khatdi Israel 
maigu Chawang Ahab niu kammibo kumjiu charapui Asherah mengdi macha 
khaide. Manasseh niu chagandung tudi kahum mide. 

4RAPIU tu kahum rabo bam Charaky gase, paniu charamengtu kahumrabo 
rathakbam thiujiu kahum mide. 

5Charaky kahiu nia gase chagandungtu kahumrabo leng rathakbam macha 
khaide. 

6Paniu panahpiutu maring rukhaibo rathak thiujiu kadkhaide. Chabenriat 
khanbo, tasiam kambo, taden mataibo khatdi chamang phungbo hina hai paniu 
kamde. Paniu RAPIU suangga nuan dijiu kam mide, sichiujiu palungpom kam 
khai mide. 

7RAPIU niu David nai panahpiu Solomon khuga, “Israel mai kiphiu kariu-je-
niakiu gu luongriang hina gasu kahum raleng Iniu Jerusalem Raky haitu 
kadakhai mibo-e,chiujiu dinkhai mibo Charaky lung gase, paniu charapui 
Asherah mengdi ponwang dengkhai-e. 

8Sichiujiu Israel maidungniu agu chamtan hina majaijiu khatdi avangpiu Mose 
niu paliu khuga pikhaibo tacheng-tajaidungse piu-e sai, paliu pao-peh 
maidungleng Iniu pikhai mibo kadih gasu paliutu wadaodi hathon padra suikhai 
lakge.” 

9Chiudi Judah maidungse RAPIU gu kadin piu makge, Israel mainiu wangbo wan-
ga RAPIU niu hathon mibo jatdung suangdi nkiujiu Manasseh niu paliutu di-
nkiubo nuan pijiu kamkhai mide. 

10 RAPIU niu pavangmai phaimiukakung maidung khuga din-e, 

11“Chawang Manasseh niu kasabo hai kam mide, Canaan mainiu kammibo 
suangdi sa-nkiubo hai kam mide, paniu charameng machalujiu Judah maitu 
nuan ga jukhai mide. 

12Sijengniu, Israel mai Rawang, RAPIU Iniu, Jerusalem khatdi Judah mai riga 
kachariubo pipad khaine, chiubora haibo racham chiumai hina maliupad silak 
mine. 

13Iniu Samaria tu kammibo kum, Iniu Israel maigu Chawang Ahab tu khatdi 
pakai-pakiktu kamkhai mibo kum, Jerusalem tu Iniu sajai pine. Chakuang khiubo 
mainiu chakuang khiubo tingga, thin makhum thin masijiu khiubo kum, Iniu 
Jerusalem maitu thin makhum thin masisu rabo-e. 

14Ring masiak lubo maitu Iniu phutmine, khatdi paliugu mikremai ben-ga 
paliutu pipad khaijiu mikremainiu paliutu ngammi rabo-e, khatdi paliugu 
kadihse sunglu rabo-e. 

15Paliuniu asuangga nuan kambo jengniu khatdi paliu pao-peh mainiu Egypt 
gasu padbo wan gasu sujiu atu alung kampom mibo jengniu, amaidung khuga 
haise Iniu pipad khai rabo-e. 

16Manasseh niu pakhui-pamao kahamai kengkhatu kamshatjiu Jerusalem 
npuiga tazai luang maren bamme; sibo riga Judah maitu paniu charameng 
kahumboga jukhaijiu RAPIU suangga pijiu nuan kamsan khaide. 

17Manasseh niu kamkhai mibo hina, paniu kamaobo kam mibo hinadi Judah 
maigu Chawangmai Ariakkhuangga raokhai bamme. 

18Manasseh shaimiboga patuse chawangkining ga bambo Uzza rengga baikhai 
mide, khatdi panahpiu Amon niu chawang thiujiu pabam malin mide. 

Judah Maigu Chawang Amon 
(2 Char 33.21-25) 

19Amon niu pagu takum makai-je-mangiukiu tangboga Judah maigu chawang 
thiude, khatdi paniu takum nia Jerusalem tu mawangjiu lung khaide. Papui hai 
Jotbah namdak lamsu wangbo Haruz nahpui Meshullemeth chiujiu ku-e. 

20Papiu Manasseh kumjiu, RAPIU suangga paniu nuan kamde. 

21Papiuniu kambo ngamse padi kamde khatdi papiuniu kahum bamniubo 
charameng situ padi kahumde. 

22Papao-papeh maigu RAPIU, Tingwang tu paniu thon mide, khatdi RAPIU gu 
chamtantu majai makge. 

23Pagu chakampaodungniu Amon tu kamshatra mahin ranglujiu chawangkining 
ga patu kamshat mide. 

24Judah maidungniu Amon tu kagibo maitudi kamshat lanmide, khatdi panahpiu 
Josiah tu chawang pithiu khaide. 

25Amon niu kamkhai mibo hina Judah maigu Chawangmai Ariakkhuangga 
raokhai bamme. 

26Amon tu Uzza rengga bambo rawga baikhai mide khatdi panahpiu Josiah niu 
chawang thiujiu pabam malin mide. 

2 Chawangmai 22 

Judah Maigu Chawang Josiah 
(2 Char 34.1-2) 

1 Josiah niu pagu takum tachat tangmiboga Judah maigu chawang thiude, khatdi 
Jerusalem ga takum samriu-je-khatkiu mawang khaide. Papuise Bozkath 
namdiga bambo Adaiah nahpui Jedidah si-e. 

2Josiah niu RAPIU chun kimbo kamme, papao Chawang David niu kamkhai mibo 
kumjiu, padi Tingwang gu tacheng-tajai matipjiu majai-e. 

Tacheng-tajai Khuang Daolubo 
(2 Char 34.8-28) 

3Paniu mawangbo takum kariu-je- tachadboga Chawang Josiah niu apaimaiky 
gu raosui Shaphan, Meshullam tahpiu khatdi Azaliah nahpiutu chamtan 
pikhaijiu Charakyga langkhaide: 

4“Singku Dibo Hilkiah khuga tadlujiu Charaky kamun khuanbo singku siniu 
maidung khugasu khalubo rangkang riakse dejiu milo chiujiu maniu wanglo. 

5Makhuan lubo rangkangse Charaky kathiumai ben-ga pimilo chiujiu patu 
dinbilo. Paliuniu sibo rangkangse 

6tasing ngam kam maidung, chaky kathiubo maidung khatdi tatu siam 
kasimaidung leng pirabo-e khatdi tasing, tatu luboga thinkhai rabo-e. 

7Changam phuipaodungse paliu lung masanchang masanne sijengniu paliu 
khuga pariak chaksiak-siakjiu phuira pageng ha-e.” 

8Shaphan niu chawanggu chamtanse Hilkiah khuga dinkhaiboga, Hilkiah niu 
pakhuga din-e, chiubora Iniu tacheng-tajaigu Ariakkhuangse Charaky ganiu 
daolude. Hilkiah niu ariakkhuangse pakhuga pikhaide, khatdi sise Shaphan niu 
kende. 

9Siga paniu chawang khuga malan wangjiu din-e, “Charakyga kabambo 
rangkangse navangpiu Iniu khoilujiu Charaky kathiumai khuga benlen khai 
mide.” 

10Siga paniu din-e, “Hilkiah niu pikhaibo ariakkhuang khat akhuga bamme.” 
Sichiujiu sise paniu chawang khuga kenpad khaide. 

11Ariakkhuangga raobambo chamse chawangniu chiuluboga, palung chariujiu 
pafai-pani phetsude, 

12khatdi chawangniu singku Hilkiah, Shaphan nahpiu Ahikam, Micaiah nahpiu 
Achbor, apaikygu raosui Shaphan khatdi chawangtu machapiu Asaiah khuga 
haidungse chamtan thiujiu din-e: 

13“Alamga khatdi Judah mai pakhiangna lamga haibo ariakkhuangniu 
katikhaijiu bambo hina tadjiu RAPIU khuga maniu sulo. RAPIU niu aliutu palung 
pommide, palamra haibo ariakkhuangniu kamlo chiujiu dinkhaibo hai aliu pao-
peh maidungniu kam makge.” 

14Hilkiah, Ahikam, Achbor, Shaphan khatdi Asaiah paliuniu tadlujiu maipui 
khangkhat pazanniu Huldah chiujiu kubo phaimiukakung khat Jerusalem mung 
khatga lungbambo maipui khuga maniude.(Pakina Shallum hai, Tikvah nahpiu, 
Harhas tahpiuse Charaky gu fai-ni akhibo piu-e). Paliuniu pakhuga palam hinase 
din masan khai bide. 

15Huldah niu paliutu chawang khulam malan wanglan sulo chiujiu dinkhaide, 

16RAPIU khugasu wangbo champaodung hai patu pikhai bide: “Chawangniu 
kenmibo ariakkhuangga raokhai nbambo kum, Iniu Jerusalem khatdi siga lung 
bambo mai pakhiangnatu sajai pirabo-e. 

17Paliuniu atu phutlujiu katambo radung khuga charathiujiu bamme. Sijengniu 
paliuniu kammibo tiendung siniu alung kampom mide. Agu lungpom hai 
Jerusalem riga bamme khatdi sise kammit silakge. 

18Chawang khuga Israel mai Rawang, RAPIU Iniu dinbo-e: Ariakkhuangga 
raokhai bambo chamga nalung ngutkhai lulo. 

19Iniu Jerusalem khatdi siga lungbam maitu sajai pira kapinbo chamse nang 
chiulujiu nalung limide, asuangga napumsiakniu manon kiujiu, nafai-nani 
phetjiu kapde. Iniu haisitu mai phui kapingbo khat pithiu khaine, paliu zanse 
maidungniu tasiang thiujiu thin sune. Chiudi narathoise Iniu chiukhaide, 

20khatdi Jerusalem riga pipad khairabo chariubose nang shaimak thennara 
pipad khailakge. Iniu natu amansaijiu pi shai khaine.” Paliuniu haibo champao 
phunglujiu Chawang Josiah khuga malanwang mide. 

2 Chawangmai 23 

Josiah Niu Charameng Kahumbotu Kam Mahamibo 
(2 Char 34.3-7,29-33) 

1Josiah niu Judah khatdi Jerusalem ga jupaodungtu kumadui khaide. 

2Paliuniu Charaky lam singkumaidung, phaimiukakungdung khatdi kabambo 
mai pakhiangna, kalek kawimaidi, kalek kasamaidi tammakjiu tadde. Charaky 
ganiu daolubo ladriatgu ariakkhuang pakhiangna chawangniu mathiu maga ken 
madupad khaide. 

3Chawangniu katiang mungga chaplujiu papum pahiuna pakhiangna 
jaojiu RAPIU gu tacheng-tajaidung khatdi chamtandung piune khatdi ladriat 
khuangga kamlo chiujiu raokhai nbambo hinase changam thiujiu tadkiune 
chiujiu RAPIU khuga ladriat thiude. 

4 Josiah niu singkudibo Hilkiah, khatdi patu nkhabo singkudung khatdi rengmun 
ga akhemaidung khuga Baal, Asherah khatdi chagandungtu kahumboga 
thinpiubo wa maniadungse Charaky ganiu lupad mira chamtan pide. 
Chawangniu mania hinase namdi lenlam Kidron ramjengga rumide, khatdi 
sibogu tabuise Bethel lam lutad mide. 

5Judah gu namdidung khatdi Jerusalem mungga bambo charameng kahumbogu 
rathak bamga macha raleng Judah maigu chawangniu khai diakbo singkudungtu 
paniu paliu bamgasu luthon mide. Baal tu, naimiktu, chahiutu khatdi 
chagandungtu mania kadkhaijiu kahumbo singkudung tudi luthon mide. 

6Charakyga khai nbambo Asherah mengse luthon lujiu, Jerusalem lenlam bambo 
Kidron Ramjenglam khoipadjiu rumide, khatdi tabuise charao bamlam phe-
mara mide. 

7Charaky lungga makhabo puidungniu bambo kyse paniu rathon mide. (Sibo 
bamgase maipuidung siniu Asherah kahumbo wan-ga thinpiu raleng chafai-tani 
dakjiu bamniu-e). 

8Paniu Judah maigu namdiga bambo singkudungtu Jerusalem ga majangwang 
mide khatdi paliuniu mania kadkhaijiu kahumbo rathakbam pakhiangna, 
padihga kabam hinase paniu kam mahakam mide. Dihthinpao, Joshua niu 
thiusubo rengmun mungga bambo Jerusalem rengmun mungga bambo chara-
singbeng leng thiu khaibo rathakbam sidi paniu kamkao mide. 

9Siga bambo singkudungtu Charaky machabo suikhai makge, chiudi paliu kamai 
singku maidung leng pikhaibo chakhi jaomakbo taruakse paliuniu tiusui-e. 

10 Molech kubo raleng paliu nahpiu maksai nahpuitu chami rujiu kadkhaibose 
mai khat niudi kamlanmak raleng Hinnom ramjengga bambo charamengtu 
kahumbo bam Topheth se Chawang Josiah niu kam maha mide. 

11Judah maigu chawangdungniu naimiktu kahumboga kadkhai diakbo 
chaqonmeng sidi paniu luthon mide, khatdi kahumboga thinpiubo chaqon-
karise paniu ruthon mide. (Haidungse chakampao kadibo, Nathan Melech niu 
lungbo ky gasu watheng makbo, rengmun mungga bambo rakyga khaibam niu-
e). 

12Judah maigu chawangdungniu Chawang Ahaz ky riga thiukhai diakbo 
rathakbamse Chawang Josiah niu rathon mide. Sironna makjiu chawang 
Manasseh niu Charakyga khaidiakbo rathakbamdi jaojiu luthon mide; paniu 
rathak bamdungse kam maha mide khatdi patap-tapse Kidron ramjenglam 
thonkhai mide. 

13Jerusalem nai Olive luong kakga bambo Chawang Solomon niu thiukhai diakbo 
matai marengbo rameng--Sidon mai rapui Astarte, Moab mai ra Chemosh, 
khatdi Ammon mai ra Molech tu kahumbo bamse Chawang Josiah niu kam maha 
mide. 



717 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

14Chawang Josiah niu tatu tiangdungse kamtang kam mide, charapui Asherah 
mengdi kampang tap-tap mide, khatdi sibo bamse chamai rahniu thonphui 
mide. 

15 Israel maitu nuan ga jukhaibopiu Nebat nahpiu Chawang Jeroboam niu Bethel 
ga thiukhai diakbo kahumbo bam sidi Josiah niu rathon mide. Josiah niu 
rathakbamse ralujiu siga bambo tatu hinadi katao tap-tap mide, Asherah mengdi 
ruthon mide. 

16Sigasu Josiah niu phuiboga maluong genlam charaw kasia bambo ngaolujiu, 
siga bambo charahdungse khoipad lujiu sibo rathakbam gasu ruthon mide. 
Haichiujiu paniu rathakbamse kam maha mide, nda changee khatga Chawang 
Jeroboam niu rathak bamga chapjiu bamboga, phaimiukakung mainiu 
dinmasuang khai mibo kum padmide. Chawang Josiah niu phuiboga 
phaimiukakung khat raw ngao lude. 

17“Uise sao rawlo?” chiujiu paniu maniu-e. Bethel ga bambo mainiu paokakge, 
“Haise Judah lamsu wangbo phaimiukakung khat rao-e, khatdi nangniu haibo 
rathakbamga kambambo hai paniu din masuang diakbo-e.” 

18Josiah niu chamtan pi-e, “Haise haichiujiu khai nbam milo. Paradung hai thin 
kalimak rabo-e.” Haichiujiu parahdungdi Samaria lamsu wangbo 
phaimiukakung rahdungdi thin kalimi makge. 

19Israel maigu namdi hinaga Israel maigu chawang mainiu thiukhai diakbo 
nkengmai rathakbam hina, RAPIU lungpom kamkhai mibo masan makbo 
rathakbam hinase Chawang Josiah niu rathon mide. Paniu Bethel ga kamkhai 
mibo kum haibo rathakbam gadi kamkhai mide. 

20Nkengmai rathakbamga machajiu bambo singkudung pakhiangnatu paniu 
kamshat mide, khatdi rathakbam hinaga chamai rahse chami rumide. Sichiujiu 
Jerusalem lam pah malanwang mide. 

Josiah Niu Kenpadbo Ngee Changibo 
(2 Char 35.1-19) 

21Chawang Josiah niu ladriatgu ariakkhuangga raokhai bambo kum RAPIU paliu 
Rawang tu chakhuang thiubogu Kenpadbo Ngee mai hinaniu changira chamtan 
pikhaide. 

22Ladjanmai ken ganiu sujiu Israel mai khatdi Judah maigu chawangmai ruangga 
khatnadi haikumbo Kenpadbo Ngee kumjiu changi matai makge. 

23Tuhoi kanamboga Josiah niu mawangbo takum kariu-je-tachat gapboga haibo 
Kenpadbo Ngee hai changi khaide. 

Josiah Niu Kam Kalimibo Kasia 
24Singku dibo Hilkiah niu Charaky gasu daolubo tacheng-tajaigu ariakkhuangga 
raokhai bambose tadkiu raleng, Chawang Josiah niu Judah maigu chamang 
kaphungmai, chabenriat kakhanmai khatdi kikhun-kikhun-gu charameng 

pakhiangna khatdi nchangmakbo ratu kahumboga thinpiubo mania hina luthon 
mide. 

25Mose gu tacheng-tajai piu machang khianglubo, palung pakhiangna, khatdi 
pumtan pakhiangna jaojiu RAPIU tu macha lubo Josiah makjiu chawang khatnadi 
pasuangga padmakge, pasai lamdi pah kumbo chawang khatnadi padmakge. 

26Chiudi Manasseh ngamkam jengniu RAPIU gu lungpom Judah mai riga wangde, 
khatdi sibo wan katangna sise hami makge. 

27RAPIU niu din-e, “Israel maitu Iniu kam mibo kum Judah maitudi kam rabo-e; 
Judah maitu amik phuigasu luthon mine, khatdi Iniu kadalubo namdi nai 
Charaky, atu kahumlo chiu dinmibo bam Jerusalem tu Iniu taliang mirabo-e.” 

Josiah Niu Mawangbo Kaloibo 
(2 Char 35.20; 36.1) 

28Chawang Josiah niu kamkhai mibo hina Judah maigu Chawangmai 
Ariakkhuangga raokhai bamme. 

29Josiah niu chawang thiubo wan ga Egypt gu Chawang Neco niu riphen maitu 
majang lujiu Euphrate Giu Assyria maigu wangditu chari nkhara tadmide, 
Chawang Josiah niu Megiddo lam Egypt riphen maitu khamra tadmide khatdi 
chari bamga shaikhai mide. 

30Pagu chakampaodungniu papumse chaqon-kariga khailujiu Jerusalem lam 
phungwangjiu chawangmai rawga baikhai mide. Judah maidungniu panahpiu 
Joahaz tu kadalujiu chawang thiura wasa manuk khaide. 

Judah Maigu Chawang Joahaz 
(2 Char 36.2-4) 

31Joahaz niu pagu takum makai-je-sumkiu tang miboga, Judah maigu chawang 
thiude, khatdi paniu Jerusalem ga chahiu sum mawang khaide. Papui hai Libna 
namdiga bambo Jeremiah nahpui Hamutal ku-e. 

32Papao-papeh mai lunlung lujiu padi RAPIU suangga nuan kam mide. 

33Egypt maigu Chawang Neco niu patu Hamath kadihga Riblah kubo kavangkyga 
khaimibo wan gasu pagu mawangken loimide. Rangkanggi taju 3,400 khatdi 
kachia taju samriu-madai ramkha thiujiu Judah mainiu pira kam khaide. 

34Chawang Neco niu Josiah nahpiu Eliakim tu Josiah bam malinbo thiujiu Judah 
maigu chawang pithiu khaide. Khatdi pazan kam kalijiu Jehoiakim kukhaide. 
Chawang Neco niu Joahaz tu Egypt lam puitad mide siga pah shaikhai mide. 

Judah Maigu Chawang Jehoiakim 
(2 Char 36.5-8) 

35Egypt maigu chawangniu ramkha khengbo pira leng Chawang Jehoiakim niu 
pamai ruangga chakhiu-chalan kakeng katam saisuijiu ramkha kam khaide. 

36 Jehoiakim niu pagu takum makai-je-mangiukiu tangmiboga Judah maigu 
chawang thiude, khatdi paniu Jerusalem ga takum kariu-je-khatkiu chawang 

thiukhaide. Papui hai Rumah namdi lamsu wangbo Pedaiah nahpui Zebidah si-
e. 

37Papao-papeh mai saisuijiu, Jehoiakim di RAPIU suangga nuan kam mide. 

2 Chawangmai 24 

1 Jehoiakim niu Judah gu chawang thiubo wan-ga Babylon maigu Chawang 
Nebuchadnezzar niu chari thiungut ngamlujiu Jehoiakim tu takum sum hai 
paniu mawangbo hang ga pibam khaide, sibosai paniu chari thiulan sude. 

2RAPIU niu pavangmai phaimiukakungdung khuga paniu kamrabo lam din 
masuang mibo kumjiu RAPIU niu Babylon mai, Syria mai, Moab mai khatdi 
Ammon maigu riphendungtu langkhaijiu Judah maitu kam mahara kam sude. 

3Chawang Manasseh niu kamkhai mibo nuan hina jengniu RAPIU mikphui gasu 
Judah maitu kam maha mine chiubo pagu chamtan padkhai mibode. 

4Parathiujiu pakhui-pamao kahamai kakengtu Manasseh niu kamshat mibo 
gasu-e. Sijeng gasu RAPIU niu Manasseh tu kuak khai makbo-e. 

5Jehoiakim niu kamkhai mibo hina Judah maigu Chawangmai Ariakkhuangga 
raokhai bamme. 

6Jehoiakim shaimibo sai panahpiu Jehoiachin niu chawang bam malin mide. 

7Egypt maigu chawang khatnadi pagu riphenmaitu majang lujiu wadaodi Egypt 
ganiu chari thiura tadpadlan tamide, palamra Euphrate Giuki ganiu sujiu Egypt 
gu tingpilam ramrai katang Babylon gu chawangniu thinman lude. 

Judah Maigu Chawang Jehoiachin 
(2 Char 36.9-10) 

8Jehoiachin pagu takum kariu-je-tachatkiu tangmiboga Judah maigu chawang 
thiude khatdi paniu Jerusalem ga chahiu sum kadih thinjiu mawang khaide. 
Papui sira Jerusalem ga bambo Elnathan nahpui Nehushta chiu ku-e. 

9Papiu saisuijiu Jehoiachin di RAPIU suangga nuan kam mide. 

10Jehoiachin niu mawangbo tingga Babylon gu riphendungtu Nebuchadnezzar 
gu chakampaoniu majanglu Jerusalem ga chari thiungut Jerusalem tu ngamlu 
mide. 

11Sibo tingga Nebuchadnezzar papumsiakniu Jerusalem ga wangkhaide. 

12Chawang Jehoiachin, papui, panahpiudung, pagu chakampaodung khatdi pagu 
chawangkining gu chakampaodung jaojiu Babylon mai khuga ngutkhai mide. 
Nebuchadnezzar niu mawangbo takum tachat tangmiboga Jehoiachin tu 
kavangkyga khai mide. 

13Charakyga khatdi chawangkining ga bambo chakhiu-chalan pakhiangna 
Babylon lam phungtad mide. RAPIU niu din masuangkhai mibo kum, Charakyga 

thinpiura Chawang Solomon niu machakhai diakbo kachiagu mania hina 
Nebuchadnezzar niu kampang kam mide. 

14Nebuchadnezzar niu Jerusalem ga bambo chawang nahmaidung, parathiubo 
maidung pakhiangna, chagi tien kathiumai jaojiu, tatien ga kacharatbo mai 
pakhiangna chamai sang kariutu jutad mide, sichiujiu madiu-maida dungtu 
ronna saodiakde. 

15 Nebuchadnezzar niu Jehoiachin, papui, panaodung, pagu chakampaodung, 
khatdi Judah mai ruangga parathiubo hinatu kavang leng jutad mide. 

16Nebuchadnezzar niu parathiumai hinatu Babylon lam jutad maise sang 
chinnia-e khatdi changam kam kasimai sang khat, chagi tien kathiumai jaojiu, 
pakhiangna riphen pum kabuimai maliang-e. 

17 Nebuchadnezzar niu Jehoiachin piunabo Mattaniah tu Judah maigu chawang 
pithiu khai mide khatdi pazan Zedekiah chiujiu mathak kali khaide. 

Judah Maigu Chawang Zedekiah 
(2 Char 36.11-12; Jer 52.1-3) 

18 Zedekiah niu pagu takum makai-je-khatkiu tangmibo tingga Judah maigu 
chawang thiude khatdi paniu Jerusalem ga takum kariu-je-khatkiu chawang 
thiujiu mawang khaide. Papui hai Libnah lam bambo Jeremiah nahpui Hamutal 
si-e. 

19Chawang Jehoiachin niu kammibo kumjiu Zedekiah di RAPIU suangga nuan 
kam mide. 

20RAPIU niu Jerusalem khatdi Judah maitu palung pomjiu pasuang gasu hathon 
mide. 

2 Chawangmai 25 

Jerusalem Kaomibo 
(2 Char 36.13-21; Jer 52.3-11) 

1 Zedekiah niu Babylon mai Wang Nebuchadnezzar tu chari thiusude, siga 
Zedekiah niu mawangbo takum chakiu, chahiu kariu, jengriu gapboga 
Nebuchadnezzar niu pagu riphenmai pakhiangnatu puilujiu Jerusalem tu chari 
thiude. Paliuniu charirengse taomagui lujiu namdi lenlam rijiky thiukhaide, 

2Zedekiah niu mawangbo takum kariu-je-khatkiu tangbo haichiujiu bam mide. 

3Sibo kum chahiu madaigu jeng kariubonai ganiu sujiu katiu riangchang 
riangmijiu maidung katiu tiura hasiak mide, 

4namdi rengdise kamput mide. Babylon mainiu namdise taomagui lujiu 
bamliudi, riphenmaise nchunting ganiu pak kammide chawanggu charapen-
reng npui, nai kareng nia kakga bambo rengmun ganiu Jordan Ramjeng lam 
paliu pakkhai mide. 

5Babylon riphen mainiu Chawang Zedekiah tu hameng Jerikho mungga bambo 
Ramjeng ganiu minlude. Pagu riphenmainiu patu phutlujiu tad mide. 

6Paliuniu Zedekiah tu Riblah namdiga bambo Chawang Nebuchadnezzar khuga 
juwangde khatdi siga Nebuchadnezzar niu patu sajai pide. 

7Zedekiah niu phuijiu bamga panahpiudungtu kamshat mide; sigasu 
Nebuchadnezzar niu Zedekiah mikdi ladmide, khatdi chagiriang ratlujiu 
Babylon lam patu jutad mide. 

Charaky Kam Masamibo 
(Jer 52.12-33) 

8Babylon mai Wang Nebuchadnezzar niu mawangbo takum kariu-je-chakiu, 
chahiu mangiugu jeng chinniabo nai pagu ladpipao khatdi riphenpi 
Nebuzaradan niu Jerusalem ga ngutde. 

9Paniu Charaky, chawangkining khatdi Jerusalem ga bambo parathiubo 
maidung ky hinadi chami ruthon mide, 

10pagu riphenmainiu namdigu karengdung kampang mide. 

11Namdiga bamdiak mai, chaben siam kasimai khatdi Babylon maidung 
khuganiu pak marilu maidungtu Nebuzaradan niu Babylon lam jutad mide. 

12Chiudi kalek sathubo maidung, paky palu wadi kahamai tura Judah ga paniu 
saodiak mide khatdi paliutu mumsy rengga khatdi chaluga tatien thiuraleng 
khaidiak mide. 

13 Babylon maidungniu Charakyga bambo tataaginiu machabo katiangdung 
khatdi karidung, tataa giniu machabo akhun kadibo jaojiu kampang tap-tap 
mide, khatdi tataagi hina Babylon lam phungtad kam mide. 

14Paliuniu Charakyga bambo kafiudung, khatdi rathakbam kam masanboga 
thinpiubo tabui ponbo kuangdung, chamibung thinpiubo maniadung, khaoring 
kamshatjiu kadkhaiboga tazai madonrabo kuangdung, parim wibo mataorabo 
kuangdung, khatdi tam-tambo tataagigu maniadung lutad kam mide. 

15Kachia maksai rangkang giniu machalubo mania hina chakuang poidung, 
khatdi chami mataoboga thinpad-thinngutbo chalidung jaojiu paliuniu lutad 
kam mide. 

16Charaky leng chiujiu Chawang Solomon niu machabo--tataagigu maniadung 
katiang nia, karidung, khatdi akhun kadibo--haise madat ngamlakbo rip-ripbo-
e. 

17Katiang niase machamme: niase tachao kariu charuk ku-e, sibo tiang riga 
tanaagigu tachao nia kiurang sumdi khaisan bamme. Tataaginiu machabo 
wameng gase tataaginiu machalubo majongsy mengdungniu karukhai nbamme. 

Judah Maitu Babylon Lam Lutad Mibo 
(Jer 52.24-27) 

18Sibo riga sanjiu, charipi Nebuzaradan niu Singku Dibo Seraiah, pahangga 
bambo singku Zephaniah, khatdi katambo charaky tien ga parathiubo mai 
khangsumtu kavangleng jutad mide. 

19Charipi khatdi namdiga bambo chawanggu ladtipaodung khang mangiu, 
riphenmaigu ariakkhuang thinbopiu, charipitu nkhapao khatdi katambo 
parathiubo mai chamai riak-charuktu namdi gasu paniu jutad mide. 

20Nebuzaradan niu Hamath kadihga Riblah kubo namdiga bambo Babylon mai 
wangpiu khulam paliutu jutad mide. 

21Siga chawangniu paliutu dap-daplujiu kamshat mide. Sichiujiu Judah 
maidungtu paliu dih gasu kavang thiujiu jutad mide. 

Judah Maigu Dihthinpao Gedaliah 
(Jer 40.7-9; 41.1-3) 

22 Babylon maigu Chawang Nebuchadnezzar niu Ahikam nahpiu khatdi Shaphan 
tahpiu Gedaliah tu Judah maigu dithinpao pithiu khaide, khatdi Babylon lam 
jutad makjiu khaidiak mai riga papao pithiu khaide. 

23Mai hangga ngutkhai makbo Judah maigu chakampaodung khatdi 
riphendungniu haibo lamga chiulujiu Mizpah ga bambo Gedaliah khuga ngut 
mide, chakampaodung sira: Netophah namdi lamsu wangbo Nethaniah nahpiu 
Ishmael, Kareah nahpiu Johanan, Tanhumeth nahpiu Seraiah, khatdi Maakah 
lamsu Jezaniah haimaidung si-e. 

24Gedaliah niu paliu khuga din-e, “Iniu naliu khuga dinbo-e, chiubora Babylon 
maigu chakampaodungtu naliu pingra ha-e. Haibo dihga lungjiu, Babylon mai 
wangpiutu macha bamlo, chiusai naliu mai hina leng wirabo-e.” 

25 Chiudi sibo kumgu chahiu chinnia tangboga Nethaniah nahpiu khatdi 
Elishama tahpiu chawang kikhunmai, Ishmael niu chamai kariutu puilujiu 
Mizpah ga Gedaliah tu chari malaijiu patu kamshat mide. Gedaliah sai suimai 
Israel mai khatdi Babylon maidung tudi paliuniu kamshat mide. 

26Sigasu Israel mai pakhiangna kalek kawimaidi, kalek kasamaidi charipidung 
saisuijiu Babylon maitu pingbo donniu Egypt lam pakkhai mide. 

Jehoiachin Tu Kavangky Ganiu Phutkhaibo 
(Jer 52.31-34) 

27Evilmerodakh niu Babylon maigu chawang thiubo kumga paniu Judah maigu 
Chawang Jehoiachin tu lungsa khaibijiu kavangky ganiu lepad khaide. Haise 
Jehoiachin niu kavangkyga bambo takum samriu-je-chinnia, chahiu kariunia, 
jeng makai-je-chinniaboga padmibo-e. 

28Evilmerodakh niu patu kungjiu kamme, khatdi Babylon ga minwangbo 
chawangmai ruangga patu chakhuangthiu nkiubo bamga khai bide. 

29Sijengniu Jehoiachin tu kavang-pon lilujiu chawang gu kuangkaiga maluang 
tiura suikhai bide. 

30Paniu karingthen paleng pageng bambo saisuijiu naimachang Evilmerodakh 
niu rangkang pikhaijiu lung-e. 

1 Characham 

1 Characham 1 

Adam Gasu Abraham Tangbo 
(Chab 5.1-32; 10.1-32; 11.10-26) 

1Adam hai Seth piu-e, Seth hai Enosh piu-e, Enosh hai Kenan piu-e, 

2Kenan hai Mahalalel piu-e, Mahalalel hai Jared piu-e. 

3Jared hai Enoch piu-e, pase Mathuselah piu-e; Methuselah hai Lamech piu-e, 

4pase Noah piu-e. Noah panah npiumai khangsum lung-e: Shem, Ham, khatdi 
Japheth. 

5Japheth nahpiudungse—Gomer, Magog, Madai, Javan Tubal, Meshech khatdi 
Tiras—haimaidungse paliu zan thinbo maidunggu pao-peh maidung-e. 

6Gomer kaikikdungse Ashkenaz, Riphath, khatdi Togarmah si-e. 

7Javan kaikikdungse Elishah, Spain, Cyprus, khatdi Rhodes si-e. 

8Ham nahpiudung sira--Kush, Egypt, Libya, khatdi Canaan—haimaidungse paliu 
zan thinbo maidung gu pao-peh maidung-e. 

9Kush kaikikdungra Seba, Havilah, Sabtah, Raamah, khatdi Sebteca si-e. 

10(Kush nahpiu Nimrod kubo bamme, pase kadihpirigu ridi ngam raithubo piu-
e). 

11Egypt kaikikdungse Lydia, Anam, Lehab, Naphtuh, 

12Pathrus, Kasluh, khatdi Crete si-e. (Paliu khugasu Philistine maise lungkiubo-
e). 

13Canaan nahpiudungse tingthubo siniu, Sidon, sigasu Heth—haimaidungse 
paliu zan thinbo maidung gu pao-peh maidung-e. 

14Canaan haidi Jebus mai, Amor mai, Girgash mai, 

15Hiv mai, Ark mai, Sin mai, 

16Arvad mai, Zemar mai, khatdi Hamath maigu pao-peh mai-e. 

17Shem nahpiudungse--Elam, Asshur, Arpakhshad, Lud, Aram, Uz, Hul, Gether, 
khatdi Meshek—haimaidungse paliu zan thinbo maidung gu pao-peh maidung-
e. 

18Arpakhshad hai Shelah piu-e, pase Eber piu-e. 

19Eber niu panah npiumai khangnia lung-e; khang khattu Peleg chiujiu ku-e 
palamra paken ga kadihpiri maidungse njan padmide, khatdi khang khat piu situ 
Joktan chiujiu ku-e. 



725 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

20Joktan kaikikdungse Almodad mai, Sheleph mai, Hazormaveth mai, Jerahmai, 

21Hadoram mai, Uzal mai, Diklah mai, 

22Ebal mai, Abimael mai, Sheba mai, 

23Ophir mai, Havilah mai, khatdi Jobab mai si-e. 

24Shem gasu Abram kiriangse pahangga bambo si-e: Shem, Arpakhshad, Shelah, 

25Eber, Peleg, Reu, 

26Serug, Nahor, Terah, 

27sigasu Abram ye (Abraham chiujiudi si-e). 

Ishmael Kaikikdung 
(Chab 25.12-16) 

28Abraham panah npiumai khangnia lung-e, Isaac nai Ishmael, 

29Ishmael nahpiudung niu chaphiu kariu-je-niakiugu papee thiu-e: Nabaioth 
(Ishmael nahpiu tingthubo gasu) Kedar, Adbeel, Mibsam, 

30Mishma, Dumah, Massa, Hadad, Tema, 

31Jetur, Naphish, khatdi Kedemah. 

32Abraham niu parammai liupui khat pazanniu Keturah kubo puiniu, paleng 
npiumainah khang charuk lung khai-e: Zimran, Jokshan, Medan, Midian, Ishbak, 
khatdi Shuah, Jokshan niu npiumainah khangnia lung-e: Sheba nai Dedan. 

33Medan niu npiumainah khang mangiu lung-e: Ephah, Epher, Hanokh, Abida, 
khatdi Eldaah. 

Esau Kaikikdung 
(Chab 36.1-19) 

34Abraham nahpiu Isaac niu npiumainah khangnia, Esau nai Jacob tu lung-e. 

35Esau nahpiudungse Eliphaz, Reuel, Jeush, Jalam, khatdi Korah 

36Eliphaz hai pahangga bambo kirianggu paopeh maidung si-e: Teman, Omar, 
Zephi, Gatam, Kenaz, Timna khatdi Amalek. 

37Khatdi Reuel hai Nahath, Zerah, Shammah, khatdi Mizzah kirianggu 
paopehdung si-e. 

Edom Maigu Khunlung Maidung 
(Chab 36.20-30) 

38-42Edom maigu khunlung maidungse pahangga bambo Seir nahpiudung gasu 
lungkiubo-e: Lotan hai Hori nai Homam kirianggu paopeh mai-e (Lotan tanpui 
Timna kubo pui khat lung-e). Shobal, hai Alvan, Manahath, Ebal, Shephi, khatdi 
Onam kirianggu paopeh mai-e. Zibeon niu npiumainah khangnia, Aiah nai Anah 
tu lung-e. Anah hai Dishon piu-e, khatdi Dishon hai Hamran, Eshban, Ithran 

khatdi Cheran kirianggu paopeh mai-e. Ezer, hai Bilhan, Zaavan, khatdi Jaakan 
kirianggu paopeh mai-e. Dishon, hai Uz nai Aran kirianggu paopeh mai-e. 

Edom Gu Chawangdung 
(Chab 36.31-43) 

43-50Pahangga bambo wangdung siniu Edom kadihga khatniu khatsai chawang 
thiujiu Israel mai ruangga chawang habo tingga mawang khai mibo-e: Dinhabah 
gasu Beor nahpiu Bela Bozrah gasu Zerah nahpiu Johab Teman luongriang gasu 
Husham Avith gasu Bedad nahpiu Hadad 

(Paniu Midia maitu Moab kadihgu chari bamga kamkao lubo-e). Masrekah gasu 
Samlah Singgiu rilam bambo Rehoboth gasu Shaul Akhbor nahpiu Baal Hanan 
Pau gasu Hadad (panaose Matred nahpui Mehetabel, Mezahab tahpui-e) 

51Edom maidungse pahangga bambo kiriangga njankhai-e: Timna, Alvah, 
Jetheth, 

52Oholibamah, Elah, Pinon, 

53Kenaz, Teman, Mibzar, 

54Magdiel, khatdi Iram. 

1 Characham 2 

Judah Kaikikdung 
1Jacob nahpiudung khang kariu-je-niakiu lung-e: Reuben, Simeon, Levi, 
Judah,Issachar, Zebulun, 

2Dan, Joseph, Benjamin, Naphtali, Gad, khatdi Asher. 

3Judah nahpiudung pakhiangna khang mangiu-e. Panao Canaan maipui 
Bathshua, gasu panah npiumai khangsum lung-e: Er, Onan, khatdi Shelah. Panah 
tingthubopiu Er hai sachang sabo jengniu RAPIU niu patu kamshat mide. 

4Judah niu pamupui Tamar khugasu, npiumainah khangnia, panai zanniu Perez 
nai Zerah tu lungsan lu-e. 

5Perez niu npiumainah khangnia, Hezron nai Hamul lung-e. 

6Pasingnapiu Zerah niu npiumainah khang mangiu lung-e: Zimri, Ethan, Heman, 
Calcol, khatdi Darda, 

7Zerah kaikik ruanggasu khangkhat, Carmi nahpiu Akhan niu, Tingwang khuga 
kadpat khaimibo maniatu khoibo gasu Israel maidung riga sansabo kapingbo 
piwang khai-e. 

8Ethan niu npiumainah khat, Azariah lung-e. 

Chawang David kikhun Lungkiubo Riangrui 
9Hezron niu npiumainah khangsum lung-e: Jerahmeel, Ram, khatdi Caleb. 

10Ram gasu Jesse tangbo kikhun riangse pahangga bambo si-e: Ram, 
Amminadab, Nahshon (Judah kiphiugu pazan tadbo mai khat), 

11Salmon, Baoz, 

12Obed, khatdi Jesse. 

13Jesse niu npiumainah khang chinnia lung-e. Paliugu takum saisuijiu paliu hai: 
Eliab, Abinadab, Shammah, 

14Nethanel, Raddai, 

15Ozem, khatdi David. 

16Sigasu panahpui khangnia, Zeruiah nai Abigail lung-e. Jesse nahpui Zeruiah niu 
npiumainah khangsum lung-e: Abishai, Joab, khatdi Asahel. 

17Kakibo panahpui Abigail niu Ishmael kaikik khat, Jether khuga chami thiu 
khai-e, sigasu panai nah npiumai khat pazanniu Amasa tu lung-e. 

Hezron Kaikikdung 
18Hezron nahpiu Caleb niu Azubah tu panaoleng ku-e, sigasu panah npuimai 
khat pazanniu Jerioth kubo lung-e. Paniu npiumainah khangsum pon-e: Jesher, 
Shobab, khatdi Ardon. 

19Azubah shaimibo sailam, Caleb niu Ephrath tu panaoleng ku-e, sichiujiu panai 
nah npiumai khat pazanniu Hur kubo lung-e. 

20Hur nahpiuse Uri-e khatdi patahse Bezalel-e. 

21Hezron takum riak charuk khangmibo tingga, paniu Makhir nahpui, Gilead 
chipuitu panaoleng ku-e. Panai nah npiumai khat Segub kubo lung-e, 

22khatdi Segub panah npiumai khat Jair kubo lung-e. Jair niu Gilead luongriang 
lungga bambo namdi makaisumtu mawang-e. 

23Chiudi Geshur nai Aram wangdihniu siga bambo namdak riak charuktu, Jair 
nai Kenath gu namdung khatdi sibo mungga bambo namdakdungtu jaojiu chari 
thiu-e. Siga lungjiu bamdibo maidung pakhiangnase, Gilead piu, Makhir 
kaikikdung-e. 

24Hezron shaimibo sailam, Caleb niu papiu nao nabo pui Ephrath tu panaoleng 
ku-e. Panai nah npiumai khat pazanniu Ashhur kubo, Tekoa namdak 
phungpadbo piutu lung-e. 

Jerahmeel Kaikikdung 
25Hezron nah tingthubopiu, Jerahmeel, panah npiumai khang mangiu lung-e: 
katingbo saisuijiu, Ram, Bunah, Oren, Ozem, khatdi Ahizah. 

26-27Ram panah npiumai khangsum lung-e: Maaz, Jamin khatdi Eker, Jerahmeel 
niu panao kakibo pui, pazanniu Atarah kubo pui khattu ku-e, sichiujiu panai nah 
npiumai khat, Onam lung-e. 

28Onam panah npiumainah khangnia, Shammai nai Jada tu lung-e, khatdi 
Shammai niu panah npiumai khangnia, Nadab nai Abishur tu lung-e. 

29Abishur niu Abihail kubo puitu panao leng ku-e, sigasu panai nah npiumai 
khangnia, Ahban nai Molid tu lung-e. 

30Abishur singnapiu Nadab panah npiumai khangnia, Seled nai Appaim tu lung-
e chiudi Seled niu panah khatnadi lungkhai makjiu shaimide. Appaim hai Ishi 
piu-e. 

31Ishi hai Sheshan piu-e, khatdi Sheshan hai Ahlai piu-e. 

32Shammai singnapiu, Jada, panah npiumai khangnia, Jether nai Jonathan tu 
lung-e, chiudi Jada panah khatnadi lungkhai makjiu shai mide. 

33Jonathan panah npiumai khangnia, Peleth nai Zaza tu lung-e. Haimaidung 
pakhiangnase Jerahmeel kaikikdung-e. 

34Sheshan panah npiumai lungmakge, npuimainahdung ronna-e. Pavang Egypt 
mai Jarha kubo khat bamme, 

35paleng paniu panahpui khattu panaoleng pikhaibi-e. Panai nah npiumai khat 
Attai kubo lung-e. 

36Attai gasu Elishama tangbo kikhun riangse pahangga bambo si-e: Attai, 
Nathan, Zabad, 

37Ephlal, Obed, 

38Jehu, Azariah, 

39Helez, Eleasah, 

40Sismai, Shallum, 

41Jekamiah, khatdi Elishama. 

Caleb gu Katambo Kaikikdung 
42Caleb nah tingthubopiu, Jerahmeel singnapiu hai, Mesha ku-e. Mesha hai Ziph 
piu-e, pase Mareshah piu-e, pase Hebron piu-e. 

43Hebron panah npiumai khang madai lung-e: paliu haira— Korah, Tappuah, 
Rekem khatdi Shema. 

44Shema hai Raham piu-e khatdi Jorkeam pao-e. Shema singnapiu Rekem hai 
Shammai piu-e, 

45pase Maon piu-e, pase Bethzur piu-e. 

46Caleb niu parammailiupui Ephah kubo puitu lung-e, sichiujiu pakhu gasu 
panah npiumai khangsum lunglanlu-e: Haran, Moza, khatdi Gazez tu lung-e. 
Haran niudi npiumai nah pazan Gazez kubo khat lung-e. 

47(Jahdai kubo mai khangkhat panah npiumai khang charuk lung-e: Regem, 
Jotham, Geshan, Pelet, Ephah, khatdi Shaaph). 

48Caleb parammailiupui kakibo pui Maacah kubo bamme, paniu npiumai nah 
khangnia, Sheber nai Tirhanah lung-e. 

49Pasai paniu panah npiumai khangnia lunglan-e: Madmannah gu namdak 
phungpatbopiu Shaaph; khatdi Shevah, gu namdak phungpatbopiu Machbenah 
nai Gibea. Hairiga nkiujiu, Caleb panah npuimai khat Achsah kubo pui lung-e. 

50Pahangga bambo maidung haidi Caleb kaikikdung-e. Hur hai Caleb nah 
tingthubo piu-e khatdi panaose Ephrath-e. Hur nahpiu Shobal niu Kiriath Jearim 
hai phungpatle, 

51panah niabopiu Salma niu Bethlehem phungpatle pasumbo nahpiuniu 
Bethgader phungpadtle. 

52Kiriath Jeream phungpatbopiu, Shobal hai Menuhoth paphan khatlam lungbo, 
Haroeh maidunggu paopeh mai-e, 

53khatdi pahangga bambo maidungse Kiriath Jearim ga lungbo paliu kiriang 
maidung-e: Ithri mai, Puthi mai, Shumath mai, khatdi Mishra mai-e. (Zorah nai 
Eshtaol gu namdi maidungse haibo kiriang maidung-e). 

54Bethlehem phungpatbopiu, Salma hai Atroth Beth Joab gu Netophah, khatdi 
Zorit mai gasu Manahath lungga bambo kiriang nia ruangga kiriang khat 
maidunggu paopeh mai-e. 

55(Pahangga bambo kiriang maise chamsiang raoboga khatdi raochali padboga 
kamsibo, Jobez namdakga lungbo maidung-e: Tirathi mai, Shimeathi mai, khatdi 
Sucathi mai. Paliuse Keni mai Rechab maitu tanao-tanah thiu akinjiu kalungmai-
e). 

1 Characham 3 

Chawang David Nahdung 
1-3Pahangga bambo maidungse David niu Hebron ga bambo tingga lunglubo 
panah npiumaidung paliugu takum saisuijiu bambo-e: Amnon, papuiniu 
Ahinoam, Jezreel gasu-e Daniel, papuiniu Abigail, Carmel gasu-e Absalom, 
papuiniu Maacah, Geshur wangpiu Talmai nahpui Adonijah, papuiniu Haggith 
Shephatiah, papuiniu Abital Ithream, papuiniu Eglah 

4 Paliu khang charuk situ David niu mawangbo takum chinnia paphan lungga 
Hebron gasu lungmibo-e. Jerusalem lungga paniu chawang thiujiu takum samriu 
sum mawang-e 

5khatdi siga panah npiumai kengkha lung-e. Panao Ammiel nahpui, Bathsheba 
niu, panah npiumai khang madai lung-e: Shimea, Shobab, Nathan, khatdi 
Solomon. 

6Panah kakibo npiumai khang chakiu bamme: Ibhar, Elishua, Elpelet, 

7Nogah, Nepheg, Japhia, 

8Elishama, Eliada, khatdi Eliphelet. 

9Haibo npiumai nahdung pakhiangna riga sanjiu, David niu parammailiupui 
gasu npiumai kengkha lung-e. Panah npuimai khat, Tamar kubo puidi lung-e. 

Chawang Solomon Kaikikdung 
10Haise chawang Solomon kaikikdung papiu gasu panah tangbo-e: Solomon, 
Rehoboam, Abijah, Asa, Jehoshaphat, 

11Jehoram, Ahaziah, Joash, 

12Amaziah, Uzziah, Jotham, 

13Ahaz, Hezekiah, Manasseh, 

14Amon, khatdi Josiah. 

15Josiah panah npiumai khang madai lung-e: Johanan, Jehoiakim, Zedekiah, 
khatdi Joahaz. 

16Jehoiakim panah npiumai khangnia lung-e: Jehoiakhin nai Zedekiah. 

Chawang Jehoiakhin Kaikikdung 
17Haidungse Babylon mainiu kavangleng mintad mibo chawang Jehoiakhin 
kaikikdung-e. Jehoiakhin panah npiumai khang chinnia lung-e: Shealtiel, 

18Malchiram, Pedaiah, Shenazzar, Jekamiah, Hoshama, khatdi Nedabiah. 

19Pedaiah panah npiumai khangnia, Zerubbabel nai Shimei lung-e. Zerubbabel 
hai npiumai nah khangnia, Meshuilam nai Hananiah piu-e, khatdi panahpui, 
Shelomith lung-e. 

20Panah kakibo npiumai khang mangiu lung-e: Hashubah, Ohel, Berechiah, 
Hasadiah, khatdi Jushab Hesed. 

21Hananiah panah npiumai khangnia, Pelatiah nai Jeshaiah tu lung-e. Jeshaiah 
hai Rephaiah piu-e, pase Arnan piu-e, pahai Obadiah piu-e, pahai Shecaniah piu-
e. 

22Shecaniah panah npiumai khangkhat, Shemaiah, khatdi patahpiu khang 
mangiu lung-e: Hattush, Igal, Bariah, Neariah, khatdi Shaphat. 

23Neariah panah npiumai khangsum lung-e: Elioenai, Hizkiah, khatdi Azrikam. 

24Elioenai panah npiumai khang chinnia lung-e: Hodaviah, Eliashib, Pelaiah, 
Akkub, Johanan, Delaiah, khatdi Anani. 

1 Characham 4 

Judah Kaikikdung 
1Haibo maidungse Judah kaikikdung khangsia mai-e: Perez, Hezron, Carmi, Hur, 
khatdi Shobal. 

2Shobal hai Reaiah piu-e, pase Jahath piu-e, pahai Ahumai nai Lahad piu-e, paliu 
hai Zorah ga lungbo maidunggu pao-peh maidung si-e. 

3-4Hur hai papiunah tingthubo piu-e Caleb nao Ephrath, khatdi pakai-pakik 
dungniu Bethlehem namdi phungpatbo-e. Hur panah npiumai khangsum lung-
e: Etam, Penuel khatdi Ezer, Etam panah npiumai khangsum lung-e: Jezreel 
Ishma, khatdi Idbash, khatdi panahpui khat, Hazzelelponi lung-e. Penuel niu 
Gedor namdi phungpatle, sigasu Ezer niu Hushah phungpatle. 

5Tekoa namdi phungpatbo piuse Ashur ye, panao nia thiujiu, Helah nai Naarah 
tu ku-e. 

6Naarah panai nah npiumai khang madai lung-e: Ahuzzam, Hepher, Temeni, 
khatdi Haahashtari. 

7Ashhur nai Helah niu npiumai khangsum lung-e: Zereth, Izhar, khatdi Ethnan. 

8Koz hai Anub nai Zobebah piu-e, khatdi Harum nahpiu Aharhel gasu lungkiubo 
kirianggu paopeh mai-e. 

9Habez kubopiu, pakikhunmai-ga chakhuang thiuchang thiubo mai khangkhat 
bamdi-e, papuiniu pazan Jabez chiujiu mathak khaibide, palamra patu manabo 
thadse thiuchang thiu-e. 

10Chiudi Jabez niu Israel mai Rawang khuga kakheng thiu-e, “Atu thoidam 
pikhailo, Tingwang yo, khatdi kadih kengkha pikhailo. Akhuga bamkhailo khatdi 
kasaboniu atu kam mathiu rabo gasu gukhailo.” Haichiujiu paniu khengbose 
Tingwang niu pakhuga pikhai bide. 

Katambo kikhun Riak 
11Shuhah singnapiu, Caleb panah npiumai khat, Mehir lung-e. Mehir hai Eshton 
piu-e, 

12paniu panah npiumai khangsum lung-e: Bethrapha, Paseah, khatdi Tehinnah-
e. Tehinnah hai Nahash namdi phungpatbo piu-e. Paliu kaikikdung siniu Recah 
ga lung-e. 

13Kenaz panah npiumai khangnia, Othniel nai Seraiah tu lung-e. Othniel panah 
npiumai khang nia Hathath nai Meonothai tu lung-e. 

14Meonothai hai Ophrah piu-e. Seraiah hai Joab piu-e, pase Tasiam siamsibo 
Ramjeng phungpatbo piu-e, paliuse tasiamga maran maidung-e. 

15Jephunneh nahpiu Caleb panah npiumai khangsum lung-e: Iru, Elah, khatdi 
Naam. Khatdi Elah hai Kenaz piu-e. 

16Jehallelel panah npiumai khang madai lung-e: Ziph, Ziphah, Tiria, khatdi 
Asarel. 

17-18Ezrah panah npiumai khang madai lung-e: Jether, Mered, Epher, khatdi 
Jalon. Mered niu Egypt wangpiu nahpui khat Bithiah tu lu-e, sigasu panai nah 
npuimai khat, Miriam, khatdi npiumai khangnia, Shammai nai Ishbah lung-e. 
Ishbah niu Eshtemoa namdak phungpatle. Mered niudi Judah kiphiu gasu 
npuimai khattu lude, khatdi panai nah npiumai khangsum lung-e: Jered niu, 
Gedor namdak phungpatbo piu-e; Heber niu, Soco namdak phungpatbo piu-e, 
khatdi Jekuthiel niu, Zanaoh, namdak phungpatbo piu-e. 

19Hodiah niu Naham tanpuitu lu-e. Panai kaikikdungniu Keilah namdak ga 
lungbam dibo Garm kiriang nai Eshtemoa namdakga lungbam dibo Maakath 
kiriang maitu phungpatle. 

20Shimon panah npiumai khang madai lung-e: Amnon, Rinnah, Benhanan, khatdi 
Tilon. Ishi panah npiumai khangnia lung-e: Zaheth nai Benzoheth. 

Shelah Kaikikdung 
21Shelah hai Judah nah npiumai ruangga khatle. Pakai-pakikdungniu, Lekah 
namdak phungpatbo piu, Er; Mareshah namdak phungpatbo piu, Laadah; Beth 
Ashbea namdak lungga lungbo, fainoi dakbo kiriang; 

22Jokim khatdi Cozeba namdak lungga lungbo maidung; khatdi Moab maipuitu 
lulujiu sigasu Bethlehem ga lungwang mibo, Joash nai Saraph. (Haibo pao-peh 
rachamse nda racham mide). 

23Paliu hai chali machapatbo tien thiujiu chawang ngam kammai-e, khatdi 
Netaim nai Gederah namdak kaniaga lung-e. 

Simeon Kaikikdung 
24Simeon panah npiumai khang mangiu lung-e: Nemuel, Jamin, Jarib, Zerah, 
khatdi Shaul. 

25Shaul nahpiu hai Shallum, patahpiu hai Mibsam, khatdi pagu tutai kanahbo hai 
Mishma-e. 

26Sichiujiu Mishma gasu Hammuel, Zakkur khatdi Shimei tangbo pariang-
paruise lungkiu-e. 

27Shimei panah npiumai khang kariu-je-charuk sigasu panahpui khang charuk 
lung-e, chiudi pakai-pariang maira paliu nah-pon tamme, khatdi Simeon kiphiu 
haira Judah kiphiu kum kengpad makge. 

28 Chawang David niu lungbo ken gasu Simeon kaikikdungniu pahangga bambo 
namdakdungga lung-e: Beersheba, Moladah, Hazorshual, 

29Bilhah, Ezem, Tolad, 

30Bethuel. Hormah, Ziklag, 

31Beth Marcaboth, Hazarsusim, Bethbiri, khatdi Shaaraim. 

32Paliuniu katam-tambo bam mangiuga lung-e: Etam, Ain, Rimmon, Tochen 
khatdi Ashan, 

33khatdi sibo wonjengga bambo namdak rammai, Baalath namdak duimi-tingnu 
tangbo-e. Haibo rachamse paliuniu khaidiakbo paliugu kikhundung khatdi 
paliuniu lungbamdibo bamdung gasu-e. 

34-38Pahangga bambo maidungse paliu kirianggu papee thiubo maidung-e: 
Meshobab, Jamlekh, Amaziah nahpiu Joshah Joel. Jehu (Hoshibiah nahpiu, 
Seraiah nahpiu, Asiel nahpiu), Elioenai, Jaakobah, Jeshohaiah, Asaiah, Adiel, 
Jesimiel, Benaiah, Ziza (Shiphi nahpiu, Allon nahpiu, Jedaiah kaikik, Shimri, nai 
Shemaiah). Paliu kikhundung nkiukhang jutjiu bambo jengniu, 

39paliu hai tingnulam lungchia padjiu Gerar lungmengtang mana mide khatdi 
paliugu milydung situ tingbang lamgu namdi ajengningga pijiu tagi khai-e. 

40Paliuniu kadih maruangbo, piubuan wibo patam bambo dih wakhuan-wara 
habo khatdi agi-manaibo nkanram dijiu ngaolu-e. Karaiga Hamit mainiu sibo 
ramga lungbam niu-e. 

41Judah wangpiu Hezekiah ken-gasu, pariga paliu zan raokhai bambo 
maidungniu Gerar ga menglujiu siga lungjiu bambo maidunggu mathenky 
rammai, apa rammai kam maha mide. Paliuniu maidung situ hapad lujiu siga 
paliu tingthengjiu lungbam mide. Palamra siga paliugu milydung leng piuriang 
kawibo bamme. 

42Kakibo Simeon kiphiu rupmaidung chamai kai mangiuniu naimik padlam 
tadkhaijiu Edom ga meng-e. Paliutu Ishi nahpiudungniu maluang tadle: Paliu 
sira Pelatiah, Neariah, Rephaiah, khatdi Uzziel. 

43Siga ringbangbo Amalek maidungtu paliuniu kamshat mide, khatdi paliuniu 
siga tingthengjiu lungbam mide. 

1 Characham 5 

Reuben Kaikikdung 
1 Haidungse Reuben kaikikdung-e, Jacob nahpiu ruangga tingthubopiu. (Paniu 
papiu rammailiupui khattu nphiuji mibo jengniu, paniu naraibopiugu kalek 
damse kam maha mibo-e, khatdi sibo damse Joseph khuga pikhai mibo-e. 

2Judah kiphiuniu, tanthubo jengniu chaphiu hinagu mawangpao thiu-e). 

3Jacob nahpiu ruangga tingthubopiu, Reuben niu panah npiumai khang madai 
lung-e: Hanokh, Pallu, Hezron, khatdi Carmi. 

4-6 Haise chaken khat gasu chaken khatga lungwang mibo Joel kaikikdung-e: 
Shemaiah, Gog, Shimei, Micah, Reaiah, Baal, khatdi Beerah. Assyria maigu 
wangdipiu, Tiglath Pileser niu chaphiu khatgu jupao, Beerah tu chari thiujiu patu 
hathon mide. 

7Kikhun-gu charao khuangniu pahangga bambo Reuben kiphiugu kiriang maigu 
jupaodungtu lenkhai-e: Jeiel, Zechariah, 

8khatdi Azaz nahpiu Bela, khatdi Shema tahpiu paliu hai Joel kiriang mai-e. 
Haibo kiriang maise Aroer ga khatdi sibo luongrianggu duiruak lamsu Nebo 
khatdi Baal Meon tangboga lung-e. 

9Gilead ramlungga paliugu khaorui-khaona kengkha bamme, sigasu haichiujiu 
paliuniu charamse kengjiu Euphrate Giu npui pathen palen jangjiu bambo kum, 
lungkham mide. 

10Chawang Saul ken ga Reuben kiphiuniu, Hagri maitu chari thiujiu, paliutu chari 
bamga kamshat mide, sigasu paliugu kadih Gilead gu naimik padlam bambo lam 
lungkham lude. 

Gad Kaikik Maidung 
11Gad kaikikdungniu Reuben maigu tingpilam, Bashan kadih gasu Salecah gu 
tingbang katang lung-e. 

12Joel kiriang hainiu daoraibogu jupao-e, Shepham hainiu parathiuboga 
paniabo-e. Janai nai Shaphat hainiu Bashan ga katambo kirianggu daoraimai-e. 

13Haibo kiphiugu katambo kiriang chinnia siniu: Michael, Meshullam, Sheba, 
Jorai, Jacan, Zia khatdi Eber paliu-e. 

14Paliu hai Huri nahpiu Abihail kaikikdung-e, paliu paopeh mai siniu Abihail, 
Huri, Jaraoh, Gilead, Michael, Jeshishai, Jahdo, Buz, 

15Abdiel nahpiu khatdi Guni tahpiu, Ahi hainiu haibo kiriangdunggu papeethiu-
e. 

16Paliu hai Bashan nai Gilead luongriangga khatdi Sharon gu piuriang-li 
pakhiangnaga lung-e. 

17(Haibo racham hai Judah mai wangpiu Jotham nai Israel mai wangpiu 
Jeroboam ken-ga padmibo-e). 

Tingbanglam Lungbo Kiphiugu Riphendung 
18Reuben, Gad khatdi Tingbanglam lungbo Manasseh mai kiphiugu riphendung 
siniu 44,760-ye, paliu hai chagee thinboga chaheng thinboga, khatdi tavaipi 
thinboga, kam kasimaidung-e. 

19Paliuniu Jetur, Naphish khatdi Nodab paliu kiphiu Hagri maitu charithiu-e. 

20Paliuniu Tingwang tu malumme sichiu paliutu nkha khaira paliuniu 
khengboga, Tingwang niu paliutu paokak khaijiu charise Hagrit maidung nai 
paliu watmaitu ngamlu-e. 

21Paliu mikre maidung khugasu qontrao 50,000, mily 250,000 khatdi qonniam 
2,000, khatdi charigu kavangleng thiujiu chamai 100,000 haphunlu-e. 

22Paliuniu mikremai kengkhatu kamshatlu-e, palamra chari haise Tingwang 
chunning gasu kambo-e. Paliuniu sibo luongriang gase kavangthiu tadlan 
makbo katangna lung-e. 

Tingbanglam Bambo Manasseh Maidung 
23Tingbanglam bambo Manasseh maidung siniu Bashan luongriang gasu Baal 
Hermon, Senir khatdi Hermon Luong tangbo lung-e, sichiujiu paliu riakse kingjiu 
kengkha-e. 

24Pahangga raokhai maidung haise paliu kirianggu papeedung-e: Epher, Ishi, 
Eliel, Azriel, Jeremiah, Hodaviah khatdi Jahdiel. Paliu hai pazan tadbo 
riphendung-e, khatdi paliu kirianggu wakasibo jupaodung-e. 

Tingbanglamgu Kiphiudungtu Hathonpadbo 
25Chiudi maidung siniu paliu paopeh mai Rawang khuga chamchang makge, 
khatdi patu phutlujiu Tingwang niu paliu kadih gasu hathon mibo jatdung ratu 
kahum mibo gasu-e. 

26Sijeng gasu Tingwang niu Assyria mai wangpiu Pul (Tiglath Pileser chiujiudi 
sibo) piutu pijiu paliu kadihga chari hawang khai-e. Paniu Reuben, Gad, khatdi 
Tingbang Manasseh kiphiu maidungtu hathon padjiu Halah, Habor, Hara khatdi 
Gozan Giuki mungga pijiu tingtheng lungkhai mide. 

1 Characham 6 

Dibo Singku Kiriangmai 
1Levi nahpiu khangsum lung-e: Gershon, Kohath khatdi Merari 

2Kohath nahpiu khang madai lung-e: Amram, Izhar, Hebron khatdi Uzziel. 

3Amram nahpiu khangnia lung-e, Aaron nai Mose khatdi panahpui khat, Miriam 
lung-e, Aaron nahpiu khang madai lung-e: Nadab, Abihu, Eleazer khatdi Ithamar. 

4Eleazar nah Phinehas, Phinehas nah Abishua. 

5Abishua nah Bukki, Bukki nah Uzzi, 

6Uzzi nah Zerahiah, Zerahiah nah Miraioth. 

7Miraioth nah Amariah nah Ahitub. 

8Ahitub nah Zadok khatdi Zadok nah Ahimaaz. 

9Ahimaaz nah Azariah nah Johanan. 

10Johanan nah Azariah (pah hai Solomon niu thiukhaibo Jerusalem rakyga 
singku thiu-e). 

11Azariah nah Amariah khatdi Amriah nah Ahitub. 

12Ahitub nah Zadok khatdi Zadok nah Shallum. 

13Shallum nah Hilkiah khatdi Hilkiah nah Azariah, 

14Azariah nah Seraiah khatdi Seraiah nah Jehuzadok, 

15Chawang Nebuchadnezzar niu chari hangutjiu RAPIU gu chamtan hangga 
Jehozadak tu, Judah maitu khatdi Jerusalem maitu minlujiu jutad mide. 

Katambo Levi Kaikikdung 
16 Levi nah khangsum lung-e: Gershon, Kohath khatdi Merari. 

17Paliu nahpiu lungkamme. Gershon nah Libni khatdi Shimei; 

18Kohath nah Amram, Izhar, Hebron khatdi Uzziel. 

19Merari nah Mahli khatdi Mushi 

20Chaken chaken saisuijiu Gershon kaikikdung siniu: Libni, Jahath, Zimmah, 

21Joah, Iddo, Zerah, Jeatherai. 

22Kohath kaikikdung siniu: Amminadab, Korah, Assir, 

23Elkanah, Ebiasaph, Assir, 

24Tahath, Uriel, Uzziah, Shaul, 

25Eljanah nah nia lung-e. Amasai khatdi Ahimoth, 

26Ahimoth kaikikdung siniu: Elkanah, Zophai, Nahath, 

27Eliab, Jeroham, Elkanah, 

28Samuel nah khang nia lung-e: naraibo siniu Joel khatdi niabo siniu Abijah. 

29Merari kaikikdung siniu: Mahli, Libni, Shimei, Uzzah, 

30Shimea, Haggiah, Asaiah. 

Charaky Ga Chalui Thiumai 
31Tingwang gu Chamriat Bung Jerusalem ga phungwang khailubo sai Chawang 
David niu kahumbo bamga chalui thiura mai kadakhai-e. 

32Chawang Solomon niu charaky thiu makbo suanggadi Tingwang gu Chamriat 
Bung khaibambo Mathenky suangga paliu ngam thiujiu chalui thiu alinjiu 
bambo-e. 

33Haibo tiendon hina thiubo kiriangdungse pahangga raokiu khai bamme. 
Kohath kiriangga: Joel nahpiu, Heman niu raithubo chalui thiumai baogu jupao 
thiu-e. Jacob katangbo majang khangbo pakiriang sira: Heman, Joel, Samuel, 

34Elkanah, Jeroham, Eliel, Toah, 

35Zuph, Elkanah, Mahath, Amasai, 

36Elkanah, Joel, Azariah, Zephaniah, 

37Tahath, Assir, Ebiasaph, Korah, 

38Ishar, Kohath, Levi, Jacob, haidungsi-e. 

39Niabo chalui thiumai baoga Asaph niu papee-e. Asaph kiriang hainiu Levi 
tangbo majang khaijiu: Asaph, Berechiah, Shimea, 

40Machael, Baaseiah, Malchijah, 

41Ethni, Zerah, Adaiah 

42Ethan, Zimmah, Shimei, 

43Johath, Gershon, Levi, 

44Ethan kubopiu Merari kimai siniu chalui thiumai bao sumboga papee thiu-e. 
Pakiriangniu Levi tangbo majang khaijiu: Ethan, Kishi, Abdi, Malluch, 

45Hashabiah, Amaziah, Hilkiah. 

46Amzi, Bani, Shemer, 

47Mahli, Mushi, Merari, Levi. 

48Levi kimai katambo mai tudi kahumboga katam-tamboga malin khai-e. 

Aaron Kaikikdung 
49Mose gu chamtan saisuijiu Aaron khatdi panah maidungniu rathakbamga 
Israel mai nuan kuakra parimwibo matao-e khatdi kadngutbo tien thiu-e. 
Masanthubo Bamga kadngutbo tiendon-ga haibo kymainiu maomakjiu tien 
rabo-e. Pakhiangna haise Tingwang vangpiu Mose niu dinkhaibo saisuibo-e. 

50Aaron kaikikdung siniu Eleazer, Phinehas, Abishua, 

51Bukki, Uzzi, Zerahiah, 

52Meraioth, Amariah, Ahitub, 

53Zadok, Ahimaaz. 

Levi Kimainiu Lungbo Ram 
54Kohath kiphiu Aaron kaikikleng charam haise pikhai-e. Levi mainiu charam 
njanboga haibo kiphiuniu charam kawibo daolu-e. 

55Judah ramlungga Hebron kubo ram khatdi sise maguibo ramjing pakhiangna 
side. 

56Sibo namdigu luzamdung khatdi namdung sira Japhunneh nah Caleb leng 
pikhaide. 

57-59Pahangga raokhaibo namdakdung haise Aaron kaikikdung leng pikhai-e: 
Hebron, nbekhaibo namdi Jattir, khatdi Libnah namdakdung, Eshtemoa, Hilen, 
Debir, Ashan, Beth Shemesh khatdi piubuan luongriang pakhiangna haisi-e. 

60Benjamin ramga paliuleng pikhaibo namdi khatdi piubuan ramdung sira Geba, 
Ameleth, Anathoth. Sichiujiu namdi kariu sumkiu hai paliuleng pikhai-e. 

61Tingnulam Manasseh gu bambo namdi kariu hai Kohath kiphiu leng taden 
thonjiu njankhai-e. 

62Gerson kiphiu lengdi Issachar, Asher, Naphtali khatdi Bashan Tingbang 
Manasseh chiujiu namdi kariu sum njankhai-e. 

63Sikumjiu Reuben, Gad khatdi Zebulun ga bambo namdi kariu nia hai Merari 
kiphiuleng njankhai-e. 

64Haichiujiu Israel mainiu Levi maileng namdi khatdi piubuan ram pikhai-e. 

65(Judah ram Simeon ram khatdi Benjamin ramga bambo namdidungdi Levi 
maileng tasan phuijiu pikhai-e). 

66Kohath kiphiu khangsiamai lengdi Ephraim ga namdi khatdi piubuan ram 
pikhai-e. 

67Sisera Shechem, Ephraim luongbutga nbekhaibo namdi, Gezer. 

68Jokmeam, Beth Haron 

69Aijalon khatdi Gath Rimmon 

70Manasseh gu naimik ngutlam bambo namdi Aner khatdi Bileam khatdi sise 
maguibo piubuanram pikhai-e. 

71Gershon kiphiu leng pahangga raokhai bambo namdi khatdi piubuan ramdung 
pikhai-e: Manasseh gu naimikpadlam Bashan ramga Golan khatdi Ashtaroth. 

72Issachar ramganiu Kedesh, Deberath, 

73Ramoth khatdi Anem. 

74Asher ramganiu Mashal, Abdon 

75Hukok khatdi Rehob 

76Naphtali ramganiu Galilee ga bambo Kedesh, Hammon, khatdi Kiriathaim 

77Merari kiphiu khangsia maileng pahangga raokhai bambo namdakdung khatdi 
piubuanram pikhai-e. Zebulun ram ganiu Rimmono khatdi Tabor. 

78Reuben ram ganiu, Jericho genlam Jordan naimik padlam: Bezer maluang 
ramjing Jahzah. 

79Kedemoth khatdi Mephaath. 

80Gad ramganiu: Gilead ga bambo Ramoth, Mahanaim 

81Heshbon khatdi Jazer. 

1 Characham 7 

Issachar Kaikikdung 
1Issachar nah khang madai lung-e: Tola, Puah, Jashub khatdi Shimron. 

2Tola nah khang charuk lung-e: Uzzi, Rephaiah, Jeriel, Jahmai, Ibsam khatdi 
Shemuel. Paliu hai Tola kiphiugu papeedung-e khatdi chariga katan kahu 
maidung-e. David ken ga paliu kaikikdung siniu 22,600-ye. 

3Uzzi nah khat lung-e: Izrahiah. Izrahiah nah khang madai-e: Michael, Obadiah, 
Joel khatdi Isshiah, paliu hai paliu phiuga papeedung-e. 

4Paliu nao keng-e, khatdi nahmai lung makeng-e. Siniu riphendung leng chamai 
36,000 pipadkhai-e. 

5Raokhaibo ariak ganiu silu-e chiubora Issachar kiphiu ganiu chamai riak 87,000 
haitu riphendung leng kamkhaide. 

Benjamin Nai Dan Kaikikdung 
6Benjamin nah khangsum lung-e: Bela, Bekher khatdi Jediael. 

7Bela nah khang mangiu lung-e: Ezbon, Uzzi, Uzziel, Jerimoth khatdi Iri. Paliu hai 
paliu phiuga papeemai-e, khatdi chari ga katan kahu maidung-e. Haibo kiphiuga 
chari tadsuimai chamai 22,034 bamme. 

8Bekher nah khang chakiu lung-e: Zemirah, Joash, Eliezer, Eleoenai Omri, 
Jeremoth, Abijah, Anathoth, khatdi Alemeth. 

9Raokhaibo saisuijiu haibo kaikik chari tadsuimai chamai 20,200 bamme. 

10Jediel nah khat, Bilhan lung-e: Bilhan nah chinnia lung-e: Jeush, Benjamin, 
Ehud, Chennanah, Zethan, Tarshish, khatdi Ahishahar. 

11Haimaidungse paliu phiuga papeedung-e khatdi tan-hubo riphenmai-e. Paliu 
kaikikga riphen thiusuibo chamai 17,200 bamme. 

12Shuppim nai Huppim haibo kiphiu-e. Dan nah khat, Hushim lung-e. 

Naphtali Kaikikdung 

13Naphtali nah madai lung-e: Jahziel, Guni, Jezer khatdi Shallum. (Paliu hai 
Bilhah kaikikdung-e). 

Manasseh Kaikikdung 
14Manasseh nah parammailiupui, Aramea niu lungbo khangnia-e: Asriel nai 
Makhir, khatdi Makhir hai Gilead piu-e. 

15Makhir niu Huppim nai Shuppim naoleng phiukhai-e. Patanpui zanniu Maacah 
ku-e. Mikhir nah niaboniu Zelophehad ku-e. Zelophehad niu puimainah ronna 
lung-e. 

16Makhir naoniu Maacah nah nia lung-e. Pazanniu Peresh khatdi Sheresh ku-e. 
Peresh nah nia lung-e: Ulam khatdi Rakem. 

17Ulam nah khat lung-e, pazan Badan ku-e. Haimaidung hai Manasseh tah 
Makhir khatdi Makhir nah Gilead kaikikdung-e. 

18Gilead tanpui Hammolekheth nah khangsum lung-e : Ishod, Abiezer khatdi 
Mahlah. 

19(Shemida nah khang madai lung-e: Ahian, Shechem, Likhi, khatdi Aniam). 

Ephraim Kaikikdung 
20Chaken-chaken saisuijiu Ephraim kaikikdungniu Shuthelah, Bered, Tahath, 
Eleadah, Tahath, 

21Zabad, Shuthelah. Ephraim nah khangniadi bamkha-e: Ezer nai Elead, 
panainiu Gath maigu khaorui agara kambo gasu panaitu kamshat mibo-e. 

22Papiu Ephraim niu pating thengjiu hui-e, khatdi pasingnamai wangjiu patu 
hiamkhai-e. 

23Sibosai Ephraim niu panaotu nphiuji khai-e, siga papum ripjiu piumai khat 
lungwang-e. Pakikhun-ga chariubo wang-e chiujiu, pazan Beriah mathak khai-e. 

24Ephraim nahpui khat bamme: pazanniu Sheerah ku-e. Paniu Nribo, Nhangbo 
Beth Horon, khatdi Uzzen Sheerah namdakdung kamkhai-e. 

25Ephraim nahpiu Rephah kubopiu khat bamkha-e. Rephah kaikikdung sira 
Resheph, Telah, Tahan, 

26Ladan, Ammihud, Elishama, 

27Nun, Joshua, 

28Paliuniu lulubo khatdi lungbo luongriang siniu Bethel jaojiu sibo mungga 
bambo namdakdung Naaran gu tingbang lamsu Gezer gu tingnulam tangbo 
khatdi pamungga bambo namdakdung hina jao-e. Sichiujiu Shechem nai Ayyah 
namdidung khatdi pamungga bambo namdakdung sidi jao-e. 

29Manasseh kaikikdungniu Beth Shan, Taanach, Megiddo, Dor khatdi sibo 
wonjengga bambo namdidungtu thinne. Haibo bam hinaga Jacob nah Josheph 
kaikikdung lung-e. 

Asher Kaikikdung 
30Asher nah khang madai lung-e: Imnah, Ishvah Ishvi khatdi Beriah khatdi 
puimai khat, Serah lung-e. 

31Beriah nah piumai nia lung-e: Heber khatdi Malkhiel (Malkhiel niu Birzaith 
namdi phungpadbo-e). 

32Heber nah piumai sum lung-e: Japhlet, Shomer khatdi Hotham. Puimainah 
khatdi lung-e pazan Shua ku-e. 

33Japhlet nah piumai sum lung-e: Pashach, Bimhal khatdi Ashvath. 

34Shomer nah piumai khangsum lung-e. Rohgah, Jehubbah khatdi Aram. 

35Hotham nah piumai khang madai lung-e, Zophah, Imna, Shelesh khatdi Amal. 

36Zophah kaikikdung sira Suah, Harnepher, Shual, Beri, Imrah, 

37Bezer, Hod, Shamma, Shilshah, Ithran khatdi Beera. 

38Jether kaikikdung sira Jephunneh, Pispa khatdi Ara. 

39Ulla kaikikdung sira Arah, Hanniel khatdi Rizia. 

40Paliu hai Asher kaikikdung-e, paliu hai kikhun maigu papeemai-e. Paliu zan 
tadmaidung khatdi, wasibo jupaodung-e. Asher kaikikdungga chari tadsuimai 
chamai 26,000 bamme. 

1 Characham 8 

Benjamin Kaikikdung 
1Benjamin nah piumai mangiu lung-e: paliugu takum saisuijiu Bela, Ashbel, 
Aharah, 

2Nohah khatdi Rapha haidung-e. 

3Bela kaikikdung siniu Addar, Gera, Abihud. 

4Abishua, Naaman, Ahoah, 

5Gera, Shephuphan khatdi Huram paliu-e. 

6-7Ehud kaikikdungra Naaman, Ahijah khatdi Gera haidung-e. Paliu hai Gera ga 
lungbambo kikhun pidung-e, chiudi paliutu hataliang padjiu Manahath ga 
wangjiu lungmibo-e. Gera hai Uzza nai Ahihud piu-e, paniu paliugu puitadga 
jukhai-e. 

8-9Shaharaim niu panao nia Hushim nai Baara tu tami-e. Pasai paniu Moab 
kadihga wang lungbo wan-ga paniu Hodesh tu panao ku-e khatdi npiumainah 
khang chinnia: Jobab, Zibia, Mesha, Malkam, 

10Jeuz, Sachia khatdi Mirmah chiujiu lunglu-e. Panah piumaidung hai paliu 
kiphiuga papee mai-e. 

11Paleng Hushim niu lungbo piumai khangnia bamme: Ahitub khatdi Elpaal. 

12Elpaal nah piumai sum: Eber, Misham, khatdi Shemed chiujiu lung-e. Shemed 
niu Ono khatdi Lod namdi khatdi siga lung magui bambo namtuakdung chiujiu 
phungpadbo-e. 

Gath Khatdi Aijalon Ga Bambo Benjamin Maidung 
13Aijalon ramga kalungbo ruangga Beriah khatdi Shema niu pakikhunmai riga 
papee thiu-e, paliuniu Gath ramga kalung maitu hathonlu-e. 

14Beriah kaikik dungga Ahio, Shashak, Jeremoth, 

15Zebadiah, Arad, Eder, 

16Michael, Ishpah khatdi Joha chiujiu jao-e. 

Jerusalem Ga Bambo Benjamin Maidung 
17Elpaal kaikikdungniu: Zebadiah, Meshullam, Hizki, Heber. 

18Ishmerai, Izliah khatdi Jobab. 

19Shimei kaikikdungniu: Jakim, Zichri, Zabdi, 

20Elienai, Zillethai, Eliel, 

21Adaiah, Beraiah, khatdi Shimrah. 

22Shashak kaikikdungniu: Ishpan, Eber, Eliel, 

23Abdon, Zichri, Hanan, 

24Hananiah, Elam, Anthothijah, 

25Iphdeiah khatdi Penuel. 

26Jeroham kaikikdung siniu: Shamsherai, Shehariah, Athaliah, 

27Jaareshiah, Elijah khatdi Zichri haidung-e. 

28Paliu hai Jerusalem gasu lungwangbo kaikikdung-e khatdi paliu hai paliu 
paopeh ken gasu kikhun gu papiu maidung-e. 

Gibeon nai Jerusalem Ga Lungbo Benjamin Maidung 
29Jeiel niu Gibeon namdi phungpadbo-e khatdi siga lung-e: panaoniu Maacah-e. 

30Jeiel kaikikga naraiboniu Abdon-e. Sibo sai Zur, Kish, Baal, Ner, Nadab, 

31Gedor, Ahio, Zecher lung-e, 

32khatdi Mikloth, hai Shimeah piu-e. Paky kaikikdungniu Jerusalem ga bambo 
tam-tambo pakiphiu mai mungga lung-e. 

Chawang Saul Kiriangmai 
33Ner hai Kish piu-e, khatdi Kish hai chawang Saul piu-e. Saul nah khang madai 
lung-e: paliu sira Jonathan, Malkhishua, Abinadab, khatdi Eshbaal. 

34Jonathan hai Meribbaal piu-e khatdi Meribbaal hai Micah piu-e. 

35Micah nah piumai khang madai lung-e: Pithon, Melech, Tarea khatdi Ahaz. 

36Ahaz hai Jehoaddah piu-e, paniu panah piumai khangsum lung-e: Alemeth, 
Azmaveth, khatdi Zimri. Zimri hai Moza piu-e. 

37Moza hai Binea piu-e. Binea hai Raphah piu-e. Raphah hai Eleasah piu-e, khatdi 
Eleasah hai Azel piu-e. 

38Azel nah piumai khang charuk lung-e: Arzikam, Bocheru, Ishmael, Sheariah, 
Obadiah, khatdi Hanan. 

39Azel singnapiu Eshek niu piumai khangsum lung-e: Ulam, Jeush, khatdi 
Eliphelet. 

40Ulam nahdung hai chariga katan kahu maidung-e, khatdi tavaipi thinsimai-e. 
Patah panahmai kai khat ringiu-e. Pariga raokhaibo hina hai Benjamin 
kaikikdung-e. 

1 Characham 9 

Kavang Thiutadbo Gasu Malanwang Maidung 
1Israel mai, kiphiu hina Israel maigu Chawang Ariak khuangga pariak raosiak 
khaibo-e. Judah maidungtu paliu nuan jengniu sajai pijiu Babylon lam mintad 
mide. 

2Paliugu namdiga malanwang lungraithubo mai sira: Israel mai, maidamai, 
singkumai, Levi mai khatdi charaky tien thiumaidung si-e. 

3Judah kiphiu gasu, Benjamin kiphiu gasu, Ephraim kiphiu gasu khatdi 
Manasseh kiphiu gasu chiujiu Jerusalem ga wangjiu lung-e. 

4-6Jerusalem ga Judah kiphiu kalek 690 lung-e. Omri tahpiu Ammihud nah Uthai 
niu Judah nah Perez kaikikdunggu jupao-e. Imri khatdi Beni haidi haibo kaikik 
mai-e. Judah nah Shelah kaikikga Asaiah niu pakirianggu jupao-e. Judah nah 
Zerah kaikikga Jeuel niu jupao-e. 

7-8Pahangga raokhaibo Benjamin kiphiu hai Jerusalem ga lung-e: Meshullam nah 
Sallu pahai Hassenuah nahpiu, Hodaviah nahpiu-e Jeroham nah Ibneiah, Uzzi 
nah Elah, pah hai Michri tah piu-e, Shephatiah nah Meshullam pahai Ibnijah 
nahpiu, Reuel nahpiu-e. 

9Haibo kiphiu kalek 956 Jerusalem ga lung-e. Pariga raokhaibo maidung hai 
pakiriangga papeemaidung-e. 

Jerusalem Ga Lungbo Singkudung 
10-12Pahangga raokhai bambo singkudung hai Jerusalem ga lung-e: Jedaiah, 
Jehoiarib, Jachin, Hilkiah nah Azariah (pah hai charakyga singku kadibo-e) 
khatdi papao kiriangdung sira Meshullam, Zadok, Meraioth khatdi Ahitub 
haidung-e. Jeroham nah Adaiah, papaomai sira Pashhur khatdi Malchijah Adiel 
nahpiu Massai, papaomaidung sira Jahzerah, Meshullam, Meshillemith khatdi 
Immer. 

13Singku kiphiuga papeedung pakhiangna 1,760-ye. Paliu hai 
charakyga RAPIU tien macha kasimai-e. 

Jerusalem Ga Lungbo Levi Mai 
14-16Pahangga raokhai bambo Levi maidungse Jerusalem ga lung-e: Hashub nah 
Shemaiah, paliu pao-peh maidung siniu Merari kiriangga Azrikam khatdi 
Hashabiah-e, Bakbakkar, Heresh khatdi Galal, Micah nah Mattaniah-e, paliu 
paomaidung siniu Zichri khatdi Asaph-e, Shamaiah nah Obadiah-e, paliu pao-
peh maidung siniu Galal khatdi Jeduthun Asa nah Bekheriah-e khatdi papaoniu 
Elkanah-e paliu hai Netophah namdi lungga bambo ramga lung-e. 

Jerusalem Ga bambo Charaky Khonjiu Macha Maidung 
17Pahangga raokhai maidungniu charaky machajiu lung-e: Shallum, Akkub, 
Talmon khatdi Ahimon, Shallum hai paliugu jupao-e. 

18Nda karaiga suniu sujiu paliuniu Chawanggu Rengmun tingbang lam akhe-e 
khatdi Levi maigu mathenkydi akhe-e. 

19Shallum hai Kore nahpiu-e khatdi Ebiasaph tahpiu-e, pah khatdi Korah mainiu 
papao ken ganiu RAPIU Mathenky akhebo kum RAPIU bambo kamundi akhe-e. 

20Eleazer nah Phineas tu RAPIU niu suikhaijiu--pakak khat haibo tien thiuboga 
phui khai-e. 

21Meshelemiah nah Zakhariah di RAPIU bambo Mathenky kamun ngutbo bamga 
khuanbo mai khatle. 

22Pakhiangna chamai 212 tu kamun khuanra kadakhai-e. Panam tam-tam 
bamtadi pakiriangdung zan kating kanah sira raokhai-e. Chawang David khatdi 
phaimiukakung Samuel ken ganiu haibo kiphiutu kamun khuanra kadakhai 
mibo-e. 

23Paliu khatdi paliu kaikikdungniu Charaky kamun khuanbo ngam kamjiu 
bambo-e. 

24Pake madaigu rengdi kamun tingbang, tingnu, tingpi khatdi tingrun-ga kamun 
khat khat bamme siga akhepi khat khat bamme. 

25Kamun khuanbo maidi nam tam-tamboga lungbambo paliu singnadungniu 
jeng chinnia loidasai malin-linjiu khuanne. 

26Akhepidung khang madaise Levi mai-e, paliuniu parid phungjiu phui-e. Kichen 
hina khatdi kadwangbo hina paliuniu parid phungjiu phui-e. 

27Charaky mungga paliu lung-e, palamra akherabo hai paliu ngamme khatdi 
nsuan machang nkham lekhai rabo-e. 

Katam-tambo Levi Mai 
28Levi mai khangsiatu kahumboga thinpiubo mania chakuang-chapiang phuira 
malin khaide. Mania lupad lungutboga pariak sisiakjiu paliuniu macha-e. 

29Khangsia maitu tatien tam-tamboga machara malin khai-e, sisera takhui 
macha ramai, jaw macha ramai, takysa macha ramai, maru macha ramai, khatdi 
parim manamwibo machara maidung-e. 

30Parim wibose khai aruanglujiu macharabo sira singku maidungniu kamrabo-
e. 

31Korah kiphiuga Shallum nah tingthupiu Levi mai Mattithiah niu taruak khuak 
lujiu Tingwang khuga kadbo ngamga pikhai-e. 

32Kohath kymainiu Tabamnai tingmikga masanbo taruak charakyga kadrabo 
leng kadenboga parid phung-e. 

33Levi kikhun kasianiu charakyga chalui thiura parid phung-e. kikhun pimai 
kasianiu charaky lungga bamjiu tatien thiubo gasu khen-rang pithiu khai-e, 
palamra paliutu nchun-n-nien simakjiu kupad-padle. 

34Pariga raokhaibodung hai papao papeh lamsuniu wangbo Levi kiphiuga papee 
maidung-e, paliu hai Jerusalem ga lungbo papeemaidung-e. 

Chawang Saul Pao-pehdung Khatdi Pakai Pakikdung 
(8.29-38) 

35Jeiel niu Gibeon kubo namdi khat phungpad lujiu siga lung-e. Panao zanniu 
Maacah ku-e. 

36Panah tingthupiu zanniu Abdon ku-e, khatdi katambo nahdung sira: Zur, Kish, 
Baal, Ner, Nadab. 

37Gedor, Ahio, Zechariah khatdi Mikloth haidung si-e. 

38Mikloth hai Shimeah piu-e. Haidungniu Jerusalem ga lungbambo pakikhunmai 
maidung nai lung aruang-e. 

39Ner hai Kish piu-e khatdi Kish hai Saul piu-e. Saul nah khang madai lung-e. 
Sisera Jonathan, Malkhishua, Abinadab khatdi Eshbaal-e. 

40Jonathan hai Meribbaal piu-e khatdi Meribbaal hai Micah piu-e. 

41Micah nah khang madai lung-e: Pithon Melech, Tarea khatdi Ahaz. 

42Ahaz hai Jarah piu-e, Jarah nah piumai khangsum lung-e: Alemeth, Azmaveth 
khatdi Zimri. Zimri hai Moza piu-e. 

43Moza hai Binea piu-e, Binea hai Rephaiah piu-e, Rephaiah hai Eleasah piu-e 
khatdi Eleasah hai Azel piu-e. 

44Azel nah piumai khang charuk lung-e: Azrikam, Bocheru, Ishmael, Sheariah, 
Obadiah khatdi Hanan. 

1 Characham 10 

Chawang Saul Shaibo 
(1 Sa 31.1-13) 

1Philistine mainiu Gilboa Luongga Israel maitu chari thiu-e. Haibo rimen ga 
Israel maidung kakengtu kamshat mide, khatdi khangsia maidung Chawang Saul 
nai panah maidungra pak mide. 

2Chiudi Philistine maidungniu hameng Saul nahmai khangsum, Jonathan, 
Abinadab khatdi Melkhishua paliutu minlujiu kamshat mide. 

3Saul chapbam lam chari tanwangjiu Saul tu tavaipiniu kettaojiu ajam mide. 

4Saul niu pagu mania phungbo piutu haichiujiu din-e, “Charatu sikamakbo 
Philistine mainiu atu tanui thiujiu bamrabo suangra nangniu naheng thadpadjiu 
atu kamshat milo.” Chiudi chabonmai siniu pingjubo jengniu sise suimakge. Siga 
Saul niu paheng thadpad lujiu paronna patu chushat mide. 

5Sibo chabonmai siniu Saul shaimibo ngaolujiu padi paheng thadpad lujiu 
paronna patu chushat mide. 

6Haichiujiu Saul khatdi panahmai khangsumse shaimide. Pakai-pakik gasu 
chawang thiura hai hamide. 

7Jazeel Ramjingga bambo Israel maigu riphenmai hina pakkam mide, chiubo 
khatdi Saul nai panahmai shaimide chiubo chiulujiu paliugu namdi rammaitu 
phutlujiu pak karen mide. Siga Philistine mainiu wangjiu paliu dih lunggom 
mide. 

8Charithiu loilubo sai, Philistine mainiu kashaipum phuira tadlanjiu paliuniu 
Saul nai panahmaidung phawse Gilboa Luong gasu daolude. 

9Paliuniu Saul pee danglude khatdi paripuanse gao lude, sichiujiu Philistine 
ramlung pakhiangnaga khatdi paliu ramengdung nai paliu rammai mathiu 
khuga chunwibo chamse paoron wangde. 

10Paliuniu Saul ripuanse paliu raky khatga khaide khatdi papeese Dagon kubo 
paliu raky lungga maseng khaide. 

11Philistine maidungniu Saul tu kamkhai mibose Gilead ga lungbambo Jabesh 
maidungniu chiulujiu, 

12paliugu katan-kahumai khangsiatu langkhaijiu Saul nai panahmaidung 
phawse Jebesh ga phungwangde. Paliuniu nphubang hangga paliutu baikhai-e 
khatdi jeng chinnia kalumri khang-e. 

13  RAPIU khuga chamchang makbo jengniu Saul shaimide. RAPIU niu pikhaibo 
chamtan paniu majai makge, sichiujiu paniu kashaibo hiunatu npaojiu wa 
maniubam niu-e, 

14paniu RAPIU khuga mangiu khaimakbo jengniu patu kamshat mide khatdi pagu 
chawang dihse Jesse nahpiu David khuga pikhai mide. 

1 Characham 11 

David Niu Israel Mai Nai Judah Mai Wang thiubo 
(2 Sa 5.1-10) 

1Sichiujiu Hebron ga, Israel mai hina David khuga wang lujiu din-e, “Aliu hai 
nazai nai natia-e. 

2Karaiga, Saul niu aliugu chawang thiubambo gadi, nangniu Israel maitu 
maluang lujiu chari thiubam niu-e, sichiujiu RAPIU niu natu pijiu maidungtu 
jukhaijiu khatdi paliugu mawangpao thiurabo-e chiujiu ladriat khai mibo-e.” 

3Sichiujiu Hebron ga, Israel maigu jupao hina Chawang David khuga wangde. 
Paliuniu patu masanbo npao thiulujiu, paliuniu patu wasa manuk khaijiu, paliu 
Israel mai wang pithiu khaide, haise RAPIU niu Samuel khuga dinkhaibose 
wangtang raleng-e. 

4 Chawang David nai Israel maidung mathiuniu Jerusalem namditu chari thiura 
tadsude. Sibo wan gase Jebus maidungniu sibo kadih thinjiu lungbam niubo-e. 

5David niu wakamdi sibo namdi lungga ngut ngamlu lakge chiujiu Jebus 
maidungniu pakhuga din-e, chiudi David niu paliugu Zion charirengse haphun 
lude, sichiujiu haisitu “David Namdi” chiu kumibo-e. 

6David niu din-e, “Jebus maitu giraithubo piu siniu riphendunggu charipi 
thiurabo-e!” Zeruiah kubo pui nahpiu Joab niu riphendungtu majang lujiu 
charithiu raijiu charipi thiulu-e. 

7David niu sibo namdiga lungmibo jengniu haisitu “David Namdi” chiu kumibo-
e. 

8Paniu ramluonggu tingbang lamsu taniang lakhangjiu namdise thiukhang 
lande, sichiujiu Joab niu namdigu kakilamse malankhai bide. 

9David hai pawan machang tankhang bi-bi sude, palamra 
Ngamkambo RAPIU siniu maluang bamme. 

David Gu Pazan Tadbo Riphendung 
(2 Sa 23.8-39) 

10David gu pazan tadbo riphendung sira haisi-e. Paliuniu Israel maidung 
mathiutu maluang lujiu, RAPIU niu ladriat thiu khaibo kumjiu, patu chawang 
pithiu khaijiu, pagu chawang kadih pitankhai-e. 

11Hakhmon kiriang gasu “Khangsumgu raithubo jupao sira Jashobeam-e, paniu 
pangiu thinlujiu chamai kai sumtu aphenjiu pabam khat gasu kamshat kam 
mibo-e. 

12“Khangsum” ruanggasu pazan tadbo siniu Ahoh kiriang gasu Dodo nahpiu 
Eleazer hai-e. 

13Paniu David lam ponjiu Philistine maitu Pas Dammim ribamga chari thiu-e. 
Paniu tathiu-luga mengbamga, Israel maidung pak karen sude, 

14sijengniu pamaidungtu puilujiu luzam n-gang gasu chaplujiu Philistine maitu 
chari thiusude. Siga RAPIU niu patu ridi khat ngamkhaibi-e. 

15Naikhatra riphenmai khang samriu ruanggasu khangsum siniu Philistine 
maigu riphendungniu Rephaim Ramjengga riji thiubamga, David niu Adullam 
Tulimki gase tadkiu-e. 

16Siga David renglubo maluangga bamme, khatdi Philistine maidung siniu 
Bethlehem tu sutlude. 

17David niu paky lamga maningjiu din-e, “Mai khat kumboniu Bethlehem gu 
rengmun mungga tadlujiu ajai gasu tadui ponwangjiu, Iniu sakkhai dasai 
dejiukha wiralo!” 

18Pazan tadbo riphendung siniu Philistine maigu riji tad taronjiu meng ajai gasu 
tadui tamnakha thuaklujiu wang David khuga pikhaide, chiudi paniu sise sak 
makge chiudi sise paniu RAPIU khuga runkhaijiu kadkhaide, 

19sichiujiu paniu din-e, “RAPIU yo, Iniu haibo dui sak ngam lakge; Iniu haise 
saksai, haibo dui thuakra paliu ringting pipad maidung zai sakbo kumbo-e!” 
Sichiujiu paniu sise sakra suimak tade. Paniu sakbo sung RAPIU khuga kadkhaijiu 
runkhai mide. Haidungse pazan tadbo riphen khang sumgu tienkamdung-e. 

20Joab singna Abishai hai “Pazan tadbo khang samriu” gu jupao-e. Paniu pangiu 
thinlujiu chamai kai sumtu aphenjiu paliutu kamshat lujiu “Samriu” ruangga 
pazan tadbose thiulu-e” 

21Pahai paliu “Samriu” ruangga pazan tadthubo thiujiu paliugu jupao thiulu-e, 
chiudi pahai “Khangsum” kumjiu pazan tadtanglu makge.” 

22Kabzeel gasu Jehoiada nahpiu Benaiah hai pazan tadbo riphen khang khatle; 
paniu Moab maigu kadimai riphen khangnia kamshatbotu sijiu kahubo ngam 
kengkha kamkhai-e. Kabun kiubo nai paniu chakhomki ga kiulujiu ndongqui 
khattu kamshat khaide. 

23Egypt maipiu pakhao katheng-kadibopiu changiu thinlu wangbo piu khat tudi 
paniu kamshat mibo-e. Benaiah niu paheng thinlujiu patu asunjiu, pakpad Egypt 
maipiu ben gasu pangiu sutlujiu siseniu patu phenshat mibo-e. 

24“Samriu” ruangga jaobo pazan tadbo Benaiah gu pahot gasu kambo 
tienkamdungse hai-e. Pahai paliu “Samriu” ruangga pazan tadbopiu-e, chiudi 
pahai “khangsum” kumjiu pazan tadtanglu makge. 

25David niu pagu akhemaigu papao pithiu khai-e. 

26-47Pazan tadbo riphendung sira: Joab singnapiu Asahel Bethlehem gasu Dodo 
nahpiu Elhanan Harod gasu Shammoth Palet gasu Helez Tekoa gasu Ikkesh 
nahpiu Ira Anathoth gasu Abiezer Hushah gasu Sibbecai Ahoh gasu IIai 
Netophah gasu Maharai Netophah gasu Baanah nahpiu Heled Benjamin ga 
bambo Gibeah gasu Ribai nahpiu Ithai Pirathon gasu Benaiah Gaash ramjeng 
mung gasu Hurai Arbah gasu Abiel Bahurum gasu Azemaveth Shaalbon gasu 
Eliahba Gizon gasu Hashem Harar gasu Shegee nahpiu Jonathan Harar gasu 
Sachar nahpiu Ahiam Ur nahpiu Eliphal Mecherah gasu Hepher Pelon gasu 
Ahijah Carmel gasu Hezro Ezbai gasu Naarai Nathan singnapiu Joel Hagri nahpiu 
Mibhar Ammon gasu Zelek Beeroth gasu Joab ripuan phuibo, Naharai Jattir gasu 
Ira nai Gareb Hitt maipiu Uriah Ahlai nahpiu Zabad Shiza nahpiu Adina 

(parupmai riphendung samriu ruangga Reuben kiphiu gasu jupao khat) Maacah 
nahpiu Hanan Mithan gasu Joshaphat Ashterah gasu Uzzia Aroer gasu, Hotham 
nahpiu kania, Shamma nai Jeiel Tiz gasu, Shimri nahpiu kania, Jediael nai Joha 
Mahavah gasu Eliel Elnaam nahpiu kania Jeribai nai Joshaviah Moab gasu 
Ithmah Zobah gasu Eliel, Obed khatdi Jaasiel. 

1 Characham 12 

Benjamin Kaikik Gasu David Saisui Tad Karaimai 
1David niu Chawang Saul khugasu pak maritad lujiu, Ziklag ga lung bamme. Siga 
wakam kasimai, malumjiu kasuibo riphendung, 

2Benjamin kiphiu, Saul kymai kakeng khaniu pakhuga wangjiu jao-e. Paliu haira 
tavaipi tadi n-getpi tadi majat-mawi ket kasimai maliang-e. 

3-7Paliu hai Gebeah gasu Shemaah nahpiu kania, Ahiezer nai Joash hangga 
bamme. Riphendung sira: Azmaveth nahpiu kania,Jeziel nai Pelet Anathoth gasu 
Berakah nai Jehu Gebeon gasu Ishmaiah, “Samriu” ruanggasu pazan tadbo 
riphenmai khat Gederah gasu Jeremiah, Jahaziel, Johannan khatdi Jozabad 
Hariph gasu Eluzai, Jerimoth, Bealiah, Shemariah khatdi Shephatiah Korah 
kiriang gasu Elkanah, Isshiah, Azarel, Joezer khatdi Jashobeam Gedor gasu 
Jeroham nahpiu kania, Joelah nai Zabadiah 

Gad Kiphiu Gasu David Saisuitad Maidung 
8David niu ramjinggu charirengga bambo tingga Gad kiphiu gasu pazan 
katadmai khatdi wakam kasimaidung suiwangbo riphendung zan hai raokhai-e. 

Paliu haira chagee nai changiu thinsiboga nkiubo maidung-e, paliu haira 
ramluongga tathan pakbo kum majatle khatdi ndongquitu phuipingbo kumjiu 
paliutu phui ping-e. 

9-13Paliu ngam saisuijiu pahangga paliu zan raokhai-e: Ezer, Obadiah, Eliab, 
Mishmannah, Jeremiah, Attai, Eliel, Johanan, Elzabad, Jeremiah, khatdi 
Machbannai. 

14Gad kiphiu gasu wangmai khangsianiu chamai sangtu thinbo chakampao 
karaimai thiu-e, khangsianiu chamai kaitu thinbo chakampao kanamai thiu-e. 

15Takum khatgu karaibo hiu lungga, Jordan giuky dibo tingga, paliuniu singgiuse 
kenlujiu sibo ramjingga lungmai singgiugu tingbang tingnuga lungmaidungtu 
kam mara khaide. 

Benjamin Nai Judah Lamsu Suiwang Maidung 
16Benjamin nai Judah kiphiu gasu maidung rup khatniu David gu charireng lam 
tadle. 

17David niu paliutu adaora tadpad lujiu din-e, “Naliuniu chaka thiujiu atu nkha 
khaira wangsai, naliutu haiga lukhai-e. Wangjiu aliu saisui lulo! Chiudi Iniu 
naliutu wakhatdi kam masamak tadi, naliuniu agu mikremai khuga atu 
jonkhaira wangsai, aliu paopehmai Rawang niu sirabo-e khatdi naliutu sajai 
pikhai rabo-e.” 

18Paliu ruangga “Khang samriu” gu charipi, Amasai kubo situ Tingwang 
hiupuina niu thinman lujiu, paniu senpadle, “Jesse nahpiu David yo, aliu hai 
nagu-e! Kangambo hai natu nkhamai nai nagu-e! Tingwang niu nalam liang 
bamme.” David niu paliutu lukhaijiu, pagu riphen-ga paliutu chakampao pithiu 
khai-e. 

Manasseh Lamsu Suiwangbo Maidung 
19David niu Philistine maidungtu maluang lujiu Chawang Saul tu aphenra 
tadkiubo tingga Manasseh kiphiu gasu riphendung khangsianiu David sai 
suiwang-e. Pachangsiakra paniu Philistine maidungtu nkhabo makge, palamra 
paniu karaibo pawangpiu Saul lam ponjiu paliutu pakhuga jonkhaimi suma 
chiujiu Philistine mai wangdung siniu patu ping-e, sijengniu paliuniu patu Ziklag 
lam langkhai mide. 

20Paniu malanwangboga, Manasseh gasu riphendung hainiu David saisui wang-
e: Paliu haira: Adnah, Jozabad, Jediael, Michael, Jozabad, Elihu khatdi Zillethai. 
Manasseh ga paliugu chamai sang khat kadenkhai nbambo-e. 

21Paliuniu David riphen maidunggu chakampao thiu kamme, palamra paliu 
mathiu hai pazan tadkam mai maliang-e. Kanambo lamdi paliu hai Israel maigu 
chakampaodung thiubo-e. 

22Naimachangna David gu riphen ga maidung jaosan-sanjiu pagu riphen hai 
kengkhang nuang mide. 

David Gu Riphendung Riak 
23-37David niu Hebron ga bambo tingga, RAPIU niu ladriat khaibo kumjiu patu hai 
Saul sung chawang pithiu khaira wakam kasibo riphendung hainiu pagu riphen 
ga wangjao karen sude. Paliu riakdung hainiu: Judah gasu chagee nai changiu 
thinsibo, khatdi wakam kasimai: 6,800; Simeon gasu wa kati mawi kalumai: 
7,100; Levi gasu chamai: 4,600; Aaron kaikik, Jehoiada saisui maidung: 3,700; 
Zadok singnamai, aphen tanmai jupaodung:22 Benjamin (Saul kiriang siakmai) 
gasu: 3,000; 

(Benjamin kiphiumai kakengniu Saul hangga bamjutle); Ephraim kiriang gasu 
pazan tadmai: 20,800; Tingnulam Manasseh gasu David tu chawang pithiura 
kadalubo maidung:18,000; Issachar gasu jupaodung: 200; 

(haibo jupaodung hainiu Israel mainiu degu kamralo chiubo simaidung-e); 
Zebulun gasu kadin piujiu malum suimai khatdi mania hina thinsi mai: 50,000; 
Naphtali gasu chagee nai changiu thinsi mai:37,000 sigasu paliugu jupaodung: 
1,000; Dan gasu wakamsi mawilu mai 28,600; Asher gasu chari thiura kadenlu 
mai: 40,000; Jordan gu tingbanglam bambo kiphiudung—Reuben, Gad, khatdi 
Tingbang lamgu Manasseh gasu mania hina thin sibo maise 120,000-ye. 

38Haibo riphendung hinaniu chari thiura kadenlujiu khatdi David tu pijiu 
chawang thiukhaira Hebron lam tadsude. Israel mai kakimai hinadi sibo chunse 
bam kamme. 

39Paliuniu siga David tu maluang lujiu paliu kahmainiu paliuleng kaden khaibo 
tatekse tiujiu jengsum manai khang-e. 

40Tingpilam bambo kiphiudung Issachar, Zebulun khatdi Naphtali tangbo 
maidungniu katiu-kasak hai--takhui, ndutsy majamsy-ki, jaw, khatdi takisa 
chiujiu qonniam, qontrao, chaqonpoi khatdi matomchi bang thiulujiu 
phungwang-e. Paliuniu matom-kabui khatdi milydung langtiura juwang-e. 
Pakhiangna haise chunwibo madupadjiu kadih pakhiangna gasu phungwangbo-
e. 

1 Characham 13 

Kiriath Jearim Gasu Ladriat Bungse Phung Tadbo 
(2 Sa 6.1-11) 

1Chawang David niu pamaidung sanggu khatdi kaigu chakampaopi maitu npao 
sude. 

2Sichiujiu paniu Israel maidung mathiu khuga tacham madukhai-e, “Naliuniu 
suisai, khatdi aliu Rawang RAPIU chun-e sai aliu kadihga lungbammai, 
singkumai, Levi mai hinatu haiga wang maduira din khaikhe. 



752 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

3Sichiujiu Saul niu chawang thiubo tingga wajeng sikhai makbo Tingwang gu 
Chamriat Bung situ tadlujiu phungwang mikhe.” 

4Sibo chamse mai hinaniu paliu chunwijiu suikhai kamme. 

5 Sijengniu paliu kadih gasu tingnulam Egypt mai ramrai gasu tingpilam Hamath 
Pass tangbo lungga Israel mai mathiutu David niu kumadui lujiu chamriat 
Bungse Kiriath Jearim gasu Jerusalem ga phungwangra chamtan pikhaide. 

6David nai pamaidungniu Judah gu luongriangga bambo Kiriath Jearim ga, 
chiubora Baalah namdi gase tadlujiu pakan phungbo wakhao riga ntao 
bambo RAPIU zan phungbo Chamriat Bungse lura tadsude. 

7Chamriat Bungse paliuniu Abinadab ky gasu paliuniu ponpad lujiu matom-kari 
kasanbo gase khaide. Uzzah nai Ahio niu matom-kari situ jukhai-e, 

8David nai maidung siniu RAPIU tu chakhuang thiubo thiujiu paliu lai padjiu 
chalen len bamme. Paliuniu chalui thiujiu, tarabung rammai, nthiam, make, 
nchom, khatdi siamtoy mathen bamme. 

9Chidon gu asaiphungga paliu wangboga matomchise paphi masuijiu Ladriat 
Bung situ thin manra Uzzah niu paben henpadle. 

10Siga RAPIU niu Uzzah tu palung pomjiu paniu wabungse thinkhaibogu patu 
kamshat mide. Sichiujiu Tingwang suangga pase shai mide, 

11siniu sibo bam situ Perez Uzzah chiujiu kumide. RAPIU niu Uzzah tu 
palungpom gasu sajai pibo jengniu David palung amanta mide. 

12David niu RAPIU tu pingmibo jengniu din-e, “Tuhoira Iniu dechiujiu Ladriat 
Bung haitu lutad siralo?” 

13Sichiujiu David niu sise Jerusalem lam phungtad makjiu tamide. Sibosung, 
paniu Gath namdiga bambo Obed Edom kubo piu kyga khaidiak mide. 

14Haise siga chahiu sum bamkhang-e khatdi RAPIU niu Obed Edom kikhun maitu 
khatdi pagu kabam hinatu thoikhai bide. 

1 Characham 14 

Jerusalem Ga David Gu Tienkam 
(2 Sa 5.11-16) 

1Tyre Wangpiu Hiram niu David khuga chali-chala thiura chamai langkhai-e, 
sichiujiu paniu cedar sing pumdung khatdi tasing ngam kammai nai tatu ruimai 
jaojiu chawangkining thiura paniu paleng pikhaibi-e. 

2Sichiujiu pamaidung, Israel maidung jenggasu RAPIU niu patu chawang pithiu 
khai-e, khatdi pawangdihse pi lungwi khai-e, chiubo David niu maningtao lude. 

3Jerusalem ga, David niu panao thiusan lanjiu panah puidung panah piudung 
lungsan lan-e. 

4Jerusalem gasu lunglubo nahdung siniu: Shammua, Shobab, Nathan, Solomon, 

5Ibhar, Elishua, Elpelet, 

6Nogah, Nepheg, Japhia, 

7Elishama, Beeliada khatdi Eliphelet paliu-e. 

Philistine Maitu Chari Ngamlubo 
(2 Sa 5.17-25) 

8David haitu Israel mai mathiu wang pithiu mide chiubo hai Philistine maidung 
khuga dinkhaiboga, patu minra paliu rimai tadsude. Sijengniu paliutu asunra 
David niu tadsude. 

9Philistine maidungniu Rephaim Ramjengga menglujiu haphunra kamsude. 

10David niu Tingwang khuga maniu-e, “Iniu Philistine mai haitu charithiu rama? 
Nangniu atu charise pingam khai rama?” RAPIU niu paokakge, “Yo, charithiu sulo. 
Iniu natu pijiu charise ngam khaine!” 

11Sichiujiu David niu Baal Perazim ga tadlujiu chari thiu sude, khatdi paliutu 
ngamlude. Paniu din-e, “ RAPIU niu amikremaitu duidet kumjiu kampang khai 
bide.” Sijengniu sibo bam situ Baal Perazim chiujiu kumide. 

12Philistine mainiu pakbo tingga paliu ramengdungse saokhai diakge, sise David 
nai pamaidungniu khoilujiu rumide. 

13Philistine maidungniu sibo ramjingga malanwang lanlujiu haphun lanra 
kamlan sude. 

14David niu RAPIU khuga maniu lan-e, siga haichiu paokak khai-e, “Haigasu chari 
thiu tulo, chiudi tad magui wangjiu, pajai khat lamsu, Balsam bang munggasu 
chari thiulo. 

15Singbang ton lamsu chaphipa khuan chiu dasai, chari thiu ngutlo, palamra 
Philistine maigu riphendung situ ngamlura Iniu naliu masuang tadngut rai bine.” 

16RAPIU niu chamtan pikhaibo kumjiu David niu kamde, sichiujiu Philistine mai 
situ Gibeon gasu Gezer tangbo hathonlan mide. 

17David gu makense pabam hinaga chiuchia mide, sichiujiu RAPIU niu jat hinatu 
pijiu patu pingra kamkhai bide. 

1 Characham 15 

Ladriat Bungse Phungra Kadenbo 
1David niu paky leng David Namdi ga thiukhai-e. Paniu Tingwang gu Ladriat 
Bung lengdi mathenky thiukhai-e. 

2Sichiujiu paniu din-e, “Levi maidung ronna Ladriat Bungse ponrabo-e, palamra 
paliuniu haise ponra RAPIU niu paliutu kadakhai mibo-e, siniu tingthengjiu patu 
macha rabo-e.” 

3Sijengniu Israel mai mathiutu paniu Jerusalem ga kumadui lujiu, paniu 
kadenkhaibo bamga ponwangra chamtan pikhaide. 

4Sibosai paniu Aaron kaikikdung nai Levi maidungtu kukhai-e. 

5Kohath kiriang gasu Levi mai, pakikhunmai mai 120 tu phuibo, Uriel; 

6Merari kiriang gasu 220 tu phuibo, Asaiah; 

7Gershon kiriang gasu 130 tu phuibo, Joel; 

8Elizaphan kiriang gasu 200 tu phuibo, Shemaiah; 

9Hebron kiriang gasu 80 tu phuibo, Eliel; 

10khatdi Uzziel kiriang gasu 112 phuibo, Amminadab paliu hai wang-e. 

11David niu singku Zadok nai Abiathar, khatdi Levi mai khang charuk, Uriel, 
Asaiah, Joel, Shemaiah, Eliel khatdi Amminadab tu kukhai-e. 

12Paniu Levi maidung khuga din-e, “Naliu hai Levi maigu jupaodung-e. Naliu 
ronna khatdi naliu singnamai Levi mai mathiutu kam masanlulo, sichiujiu Iniu 
kadenkhaibo bam gase Israel mai Rawang, RAPIU gu Ladriat Bungse phungwang 
rabo-e. 

13Palamra haise naliuniu raithubo thiujiu phungbo makge, aliuniu patu 
kahumrabo thakga kahum makbo jengniu aliu Rawang RAPIU niu aliutu sajai 
pikhai mibo-e.” 

14Sigasu singkudung nai Levi maidungniu Israel mai Rawang RAPIU gu Ladriat 
Bung ponlura paliu ronna paliutu kam masan lude. 

15Levi maidung siniu Mose khuga chamtan pikhaibo kumjiu singkan-ga khailujiu 
paliu makhuak gasu ponsude. 

16David niu Levi maigu jupaodung khuga kakibo Levi maidung ngamleng pikhai 
bira, chiubora chunwibo lui thiura, nthiam mudra, siamtoy mathenra lengdi 
langkhaira dinkhai-e. 

17-21Chalui thiubo kiriang gasu pahangga raokhai maitu tataagigu siamtoy 
mathenra langkhai-e: Joel nahpiu Heman, pasingnapiu Berechiah nahpiu Asaph 
khatdi Merari kiriang gasu Kushaiah nahpiu Ethan. Paliutu nkha khaira kakubo-
ruak thiura Zechariah, Jaaziel, Shemiramoth, Jehiel, Unni, Eliab, Maaseiah khatdi 
Benaiah tu kadakhai-e. Kanabo ruak thiura paliuniu Levi mai Mattithiah, 
Eliphelehu Mikneiah, Azaziah, khatdi charaky akhe maileng Obed Edom nai Jeiel 
tu kadakhai-e. 



755 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

22Chenaniah niu kamsibo jengniu Levi maigu chalui thiumai mathiutu thinra 
pikhaibi-e. 

23-24Ladriat Bungtu akhera Berechiah nai Elkanah tu Obed Edom nai Jehiah 
pamleng kadakhai-e. Singkumai Shebaniah, Joshaphat, Nethanel, Amasai 
Zechariah, Benaiah khatdi Eliezer tu Ladriat Bung masuangga make mudra 
kadakhai-e. 

Ladriat Bungse Jerusalem Ga Ponwangbo 
(2 Sa 6.12-22) 

25Sijengniu, Chawang David, Israel maigu jupaodung khatdi riphendung siniu 
Obed Edom ky gasu Ladriat Bungse phungraleng changee kadibo kamjiu 
mengde. 

26Tingwang niu Levi mai situ nkha khaijiu Ladriat Bungse ponlura, paliuniu 
kabuichi chinnia, mily chinnia charathiu khaide. 

27David niu withubo fainoise piulujiu kimme, chalui thiu maidungdi Levi 
maidung nai paliugu jupao Chenaniah siniu Ladriat Bung ponmaidung mathiuse 
sichiujiu khai kimme. David niu charathiubo fairen sidi khai kimme. 

28Sichiujiu Israel mai mathiuse Ladriat Bungse ponlujiu makiak mara kasinjiu, 
make mudjiu siamtoy nai nthiam thinjiu chunwijiu kapao wang-e. 

29Ladriat Bungse namdiga phunglu wangbo tingga Saul nahpui Michal niu 
kirankiga phuipadboga Chawang David niu chalen lenjiu, pachun wijiu machao 
kinbotu ngaolujiu palung amanta mide. 

1 Characham 16 

1Paliuniu Ladriat Bungse ponwang David niu kaden khaibo mathenky gase khai 
mide. Sichiujiu paliu charathiu khaijiu chakin thiubogu rathakse Tingwang 
khuga kad khaide. 

2Charathiu loilubo saiga David niu RAPIU zan-ga mathiutu thoikhaide, 

3khatdi mai hinaleng katiu jankhai-e. Paniu Israel maigu maipui maipiu hinaleng 
taruak khuang khat-khat, chami karubo kang khat-khat khatdi majamsy-ki tam-
tamna njankhai bide. 

4Israel mai Rawang, RAPIU gu Ladriat Bung masuangga chaplujiu thuonbo lui 
thiura David niu Levi mai khangsiatu kadakhai-e. 

5Jupaoleng Asaph tu kadakhai-e, patu nkhara Zechariah tu kadakhai-e. Jeiel, 
Shemiramoth, Jehiel, Mattithiah, Eliab, Benaiah, Obed Edom khatdi Jeiel paliuniu 
tarabung mathen rabo-e. Asaph siniu siamtoy biurabo-e, 

6siga singku Benaiah nai Jahaziel niu pawan-wan ga Ladriat Bung masuangga 
makese mudrabo-e. 

7RAPIU tu thuonbo lui thiura Asaph nai pakamai Levi maitu David niu pikhai 
raithubo-e. 

Thuonbo Lui 
(T.Lui 105.1-15; 96.1-13; 106.1,47-48) 

8 RAPIU tu thuonlo, pakendibo situ dinronlo; paniu kamkhaibo haise jatdung 
khuga dinlo. 

9 RAPIU khuga chalui thiulo; paniu maisuang habo kamkhaibo haise dinkhailo. 

10Aliu hai pagu thiulubo jengniu chunwi lulo; patu kahum mai hina chunwi lulo. 

11Nkha khaira RAPIU khuga khenglo khatdi saomakjiu patu kahum bamlo. 

12-13Jacob kaikik, Tingwang vangmai, Israel kaikik, Tingwang niu kadalumai 
naliu, Tingwang niu maisuang habo kamkhaibo khatdi pagu ladjan haitu 
maningtao lulo. 

14 RAPIU hai aliu Rawang-e; pagu chamtanse kadihpiri pakhiangna leng-e. 

15Paniu tingtheng leng ladriat khai mibo, Tingwang ladriat haitu mangai tulo, 

16 paniu Abraham khuga ladriat khaibose Isaac khuga ladriat thiukhai-e. 

17  RAPIU niu Jacob khuga ladriat thiukhai-e, sise tingtheng bamrabo-e. 

18Paniu din-e, “Canaan kadih hai Iniu naleng pine. Haise nagu thiu rabo-e.” 

19Tingwang maidung hai pariak tambamniu-e, Canaan kadihga sangmai 
thiubam niu-e. 

20Paliu hai kadih khat gasu kadih khatga wangdih khat gasu khatga lungron 
bamniu-e. 

21 Chiudi paliutu mainiu kam masa makra, Tingwang niu kamkhai-e; paliutu 
gukhaira paniu chawangdungtu kachankhai-e: 

22“Iniu kadalubo avangdungtu kam masa mane; agu phaimiukakungdungtu nia 
mane.” 

23Kadihpiri pakhiangna RAPIU khuga chalui thiulo! Paniu aliutu gukhaibo kawi 
champaose naimachang paoronlo. 

24Pagu kendise jat hinaga paoronlo; pangamkam kadibose mathiu khuga 
dinkhailo. 

25 RAPIU hai di-e, patu dijiu thuon rabo-e; kakibo radung tusuang patu 
chakhuangthiu rabo-e. 

26Kakibo jatdung ra sira charameng maliang-e, chiudi RAPIU niu tinggen 
damkhaibo-e. 

27Paken-pangam dibo siniu patu magui bamme, pumtan nai chunwibose patu 
Kahumboky phuiting bamme. 

28Kadihga lungmai hina RAPIU tu thuonlo, paken-pangam dibo situ thuonlo. 

29Paken dibo RAPIU zantu thuonlo; patu Kahumbokyga chunwibo podkad 
phungwanglo. Paniu wangbo tingga, Masanbo khat masuangga makhum kiulo, 
kadih mai hina pasuangga pingjiu kaphik lulo. 

30Kadih haitu malailan makra pabam khatga khai nbam mibo-e. 

31Ting-kadih yo chunwilo! RAPIU hai chawang-e chiubo jatdung khuga dinkhailo. 

32Dupui lungga bambo khaoring hina luzamga bambo wahina chunwi-ringa lulo. 

33 RAPIU niu kadihpiritu mawangra kiuboga, mariu singbangdung siniu 
chunwijiu makiak marasu rabo-e. 

34  RAPIU tu thuonlo, palamra pahai wi-e; pagu lungsiat hai tingtheng-e. 

35Pakhuga dinlo, “Hey aliutu Ranpao Tingwang yo, aliutu gukhailo: jatdung 
khugasu aliutu gukhaijiu, aliutu puiwang aruang khailo; sichiusai nazan 
masanbose aliuniu thuon rabo-e.” 

36Israel mai Rawang, RAPIU tu thuonlo! tuhoidi tingthengdi patu thuonlo! Siga 
mai hinaniu RAPIU tu thuonjiu “Amen” chiu din-e. 

Jerusalem Nai Gibeon Ga Kahumbo 
37Chawang David niu Asaph nai pakamai Levi maitu Ladriat Bung khai nbambo 
bam gase saomakjiu phuikhaira pikhai-e. Paliuniu naimachangna paliu ngam 
thiujiu akhijiu macha rabo-e. 

38Jeduthun nahpiu Obed Edom nai pagu kiriang gasu chamai riak charuk-je-
tachatkiu hainiu paliutu nkhakhai rabo-e. Hosah nai Obed Edom niu 
rengmundungse akherabo-e. 

39Singku Zadok nai pakamai siniu Gibeon ga RAPIU tu kahumboga phuirabo-e. 

40RAPIU niu Israel mai khuga pikhaibo Tacheng-tajai saisuijiu paliu siga nsuan-
chawan rukhaibo tiense thiujiu charathiu rabo-e. 

41RAPIU gu tingtheng lungsiat jengniu, patu thuonjiu chalui thiura Heman nai 
Jeduthun tu kadakhai-e. 

42Kathuonbo lui thiuboga make mudra khatdi siamtoy nai kakibo tarabung 
mathenra sidi Heman nai Jeduthun niu phuirabo-e. Jeduthun gu kiriangmai siniu 
rengmundungse akherabo-e. 

43 Sichiujiu mai hinase paliu kylam malanwang kammide khatdi David niu 
pakyga pakak khat mathak khaira wangmide. 

1 Characham 17 

David Khuga Nathan Gu Champao 
(2 Sa 7.1-17) 

1Chawang David hai tuhoira pagu chawangkining lungga lung bamme. Naikhat 
paniu mai khattu phaimiukakung Nathan khuga langkhaijiu pakhuga din-e, 
“Singchong singniu thiubo ky khat lungga I lung bamme, RAPIU gu Chamriat 
Bungse mathenky khat lungga bamme!” 

2Nathan niu paokakge, “Nangniu maning bambo hinase kamsulo, palamra 
Tingwang niu natu maluang bamme.” 

3Chiudi sibo nai nchun Tingwang niu Nathan khuga din-e, 

4“Tadsulo khatdi Iniu dinbose avangpiu David khuga dinlo. Iniu lungrabo raky 
thiurabose nangniu lakge. 

5Iniu Israel maidungtu Egypt gasu rankhaibo wan-gasu tuhoi tangbo, Iniu 
wadaodi charaky lungga lungkhai makge; Iniu pawan machang mathenky 
lungga lungjiu, pabam khat gasu pabam khatlam likhaijiu bambo-e. 

6Iniu Israel maidungtu majanglujiu agu chabin thiujiu tadbo bam hinaga 
dekamjiu singchong singniu charaky aleng thiukhai makjiulo, chiujiu Iniu 
kadakhai mibo jupao khatna tudi wadaodi maniu makge.’ 

7“Haijengniu Ngamkambo RAPIU Iniu dinbose, avangpiu David khuga dinbilo. 
‘Luzamga nangniu milydung khuanjiu bambo gasu Iniu natu kadalubo-e, khatdi 
amaidung Israel maidunggu mawangpao thiura Iniu natu kamkhaibo-e. 

8Nangniu tadkhai khaibo lam Iniu nasai suitad khai-e, khatdi nangniu hakinbo 
nagu mikre maidung pakhiangnatu kamkao khaibi-e. Kadihpirigu dithubo pazan 
tadbo jupaodung kumjiu Iniu natu kamkhai bine. 

9-10Iniu amai Israel maidung leng pabam khat kadakhai bamme sichiujiu siga 
Iniu paliutu pijiu lungkhaine. Siga paliutu mai khatniudi kam kabuak lanlakge. 
Paliuniu haibo ramga lungwangbo gasu paliutu palung sabo maidungniu chari 
thiuwang mibo-e, chiudi haise padlan lakge. Nagu mikre maidungtu kamkao 
khaira khatdi nakai-nakikdung pikhaira Iniu ladriat thiukhaibo-e. 

11Nang shaiboga haichiujiu natuse napao-napehdungtu nphum khaibo bamga 
baikhai rabo-e. Nanah piudung ruanggasu khangkhattu Iniu pijiu chawang 
thiukhaine sigasu pawangdihtu pijiu tankhai bine. 

12Aleng charaky thiukhai rabose paniu rabo-e, khatdi Iniu pagu chawang kiriang 
situ pijiu tingthengjiu bamkhai rabo-e. 

13I hai papiu thiurabo-e khatdi pahai anahpiu thiurabo-e. Patu pijiu chawang 
thiura Iniu Saul tu lupad lujiu paken ga kamkhai mibo kumbo agu nkhase, Iniu 
pakhu gasu nkhinmi lakge. 

14Amaidungtu pijiu phuikhaira Iniu patu lukhaine khatdi awangdihse tingtheng 
bamrabo-e. Pawangkining kiriangse wadaodi pamalan thiulakge.’” 

15Tingwang niu Nathan khuga madukhaibo hinase paniu David khuga dinkhai 
bide. 

David Gu Thuonbo Rathoi 
(2 Sa 7.18-29) 

16Sigasu Chawang David niu RAPIU niu bambo Mathenky lungga tadlujiu, ntao 
kiulujiu, kakheng thiude, “Aleng nangniu kamkhai mibose Ira khatdi akikhun 
maira buimakge, RAPIU, Tingwang yo. 

17Chiudi tuhoira nangniu ten nkiu khaijiu bamme; wangkinbo ken ga nangniu 
akai-akikdung leng ladriat thiukhaide, khatdi RAPIU Tingwang, nangniu atu 
katheng-kadimai khattu kumjiu lukhai bamme. 

18Iniu nakhuga degu dinsuan ralo! Nangniu atu simasan bamme, haichiu 
bamliudi nangniu navangpiu, atu chakhuangthiu khaijiu bamme. 

19Haise aleng kam khaira nachun nachunning thiujiu khatdi aleng pasai 
wangrabo lenjiu bambo-e. 

20RAPIU yo, nakumbo mai khatnadi ha-e; Naronna Tingwang-e chiubo aliuniu 
pawan machangna sibamme. 

21Namaidung pithiura kavang thiubo gasu nangniu rankhai mibo Israel mai 
makjiu kakibo jat khatnadi kadihga ha-e. Nangniu paliuleng kamkhai mibo 
kadibo nai maisuang habodung siniu kadihpiri pakhiangnaga nazan tadchia 
bamme. Nangniu namaidungtu Egypt gasu ranpad khaide khatdi namaidungniu 
tadpatboga kakibo jatdungtu hathon khai-e. 

22Nangniu Israel maitu tingthengjiu namai thiukhai-e, khatdi RAPIU, nangniu, 
paliu Rawang thiu bammide. 

23“Haijengniu tuhoira, RAPIU Tingwang yo, alamga khatdi akai-akik lamga 
nangniu pawan machangna leng thiujiu ladriat thiukhai mibose pijiu wangtang 
khailo, sigasu nangniu kamne chiujiu dinkhai mibose kamkhai sulo. 

24Nazanse dijiu tadrabo-e, khatdi maidungniu tingthengjiu haichiu din-e, 
‘RAPIU Ngamkambo piuse Israel mai riga Tingwang thiu bamme. Haichiujiu 
nangniu agu chawang kiriangtu pawan machangna pijiu ringkhai-e. 

25A-Rawang yo, nakhuga haibo rathoise alung hujiu khengra bamme, palamra 
pakhiangna haise nangniu navangpiu, akhuga madukhai mibode, khatdi 
nangniu akai-akikdungtu pijiu chawangdung thiukhaine chiujiu akhuga dinkhai 
mibo-e. 

26RAPIU yo, nangra, Charawang si-e, sichiujiu nangniu haibo maisuang habo 
ladriatse akhuga thiukhaide. 

27Akai-akikdungtu thoikhaira Iniu nakhuga khengbo-e sichiusai paliuniu nagu 
nkhase lutao jutjiu bamrabo-e. RAPIU yo, nangniu paliutu thoikhai bide, sichiujiu 
nagu thoidamse paliu riga tingthengjiu bam milo.” 

1 Characham 18 

David Riphenmainiu Chari Ngambo 
(2 Sa 8.1-18) 

1Pawan thengmakbo lungga Chawang David niu Philistine maitu chari thiulande 
khatdi paliutu kamkao mide. Paniu Gath namditu thinman lujiu khatdi sibo 
wonjenggu namtuakdungtu thinman lude. 

2Paniu Moab maitudi kamkao lujiu, sibo maidungse pamaidung thiuwangjiu 
paliuniu pakhuga ramkha pikhaide. 

3Pachaliga, David niu Hamath luongriang mungga bambo, Syria mai dihga Zobah 
wangpiu Hadazer tu chari thiude, palamra Hadadezer niu haibo luongriangse 
Euphrate nrilamse lulura matanbam di-e. 

4Pagu chaqon-kari sang khat, chaqon tongmaidung sang chinnia khatdi changen 
rimaidung sang makaitu David niu minlude chaqon-kari kai khatleng buibo 
chaqondungse paniu masiak khai lujiu kakibo qondung tura pangen kamtang 
kam mide. 

5Damascus gu Syria mainiu chawang Hadadezer tu nkhara riphenmai 
langkhaiboga, David niu paliutu asunde khatdi chamai sang makai-niatu 
kamshat mide. 

6Sigasu paniu chari maigu rijiky rammai paliugu luongriang lungga 
thiukhangde, sigasu paliu hai pamaidung thiu mide khatdi ramkhadungse 
pakhuga pikhaide. RAPIU niu David tu pijiu pabam machangnaga chari 
ngamkhaide. 

7Hadasezer gu chakampaodung niu pontad mibo kachiagu chagee dungse David 
niu haphun lude sigasu sidungse Jerusalem lam ponwangde. 

8Hadadezer niu mawang bamdibo namdi Tibhath nai Kun gasu paniu tataagidi 
kengga daolude. (Pasai Solomon niu haibo tataagise thinlujiu taduibung, 
chagitiang, sigasu Charaky leng tatagee gu chakuang chapiang kamme). 

9David niu Hadadezer gu riphenmai pakhiangna situ kamkao mide chiubo 
Hamath wangpiu Toi niu chiulude. 

10Haijengniu Chawang David tu kahumra paniu panahpiu Joram tu langkhaide 
khatdi Toi niu chari thiuchang thiukhai mibo Hadadezer tu paniu chari 
ngamlubo jengniu kamdaobo cham kanui khaide. Joram niu pagu kalendung 
thiujiu David khuga kachia, rangkang, khatdi tataaginiu kambo maniadung 
phungwangjiu pikhaide. 

11Chawang David niu haidungse Edom, Moab, Ammon, Philistine khatdi Amalek 
tu chari ngamlubo jatdung khugasu lulubo kachia nai rangkang jaojiu 
kahumboga thinpiura kadpat khaide. 

12 Abishai, papuiniu Zeruah niu Matai Ramjeng lungga bambo Edom maitu 
kamkao khaide khatdi paniu sang kariu-je-tachattu kamshat mide. 

13Paniu Edom pakhiangnaga chari maigu rijiky thiukhangde, khatdi siga lungjiu 
bambo maidungse Chawang David maidung thiumide. RAPIU niu David tu pijiu 
pabam hinaga chari ngamkhaide. 

14David niu Israel pakhiangna riga mawangde sigasu pamaidungtu pijiu pawan 
machangnaga masanjiu khatdi majijiu lungra kamkhai-e. 

15Abishai gu singnapiu Joab niu riphen maigu munranpiu thiubamdi-e; Ahilud 
nahpiu Jehoshaphat niu charao-khuangdungse thinbamdi-e; 

16Ahitub nahpiu Zadok nai Abiathar nahpiu Ahimelech niu singku thiubamdi-e; 
Seraiah niu ladjanky machunrao; 

17Jehoiada nahpiu Benaiah niu David gu akhemaigu papao thiubamdi-e; khatdi 
chawang David nahpiudungse patien ga katheng kadibo mai maliang-e. 

1 Characham 19 

David Niu Ammon Mai Nai Syria Maitu Kamkaobo 
(2 Sa 10.1-19) 

1Pawan thengmakbo lungga Ammon wangpiu Nahash shaimide, sigasu 
panahpiu Hanun niu chawang thiu-e. 

2Chawang David niu din-e, “Papiu Nahash niu akhuga kamkhai mibo kumjiu Iniu 
Hanun khuga malumbo chaka tiense lensiak rabo-e.” Haichiujiu David niu 
palungsiat madura pagu champao maidungtu langkhaide. Paliuniu Ammon ga 
mengtangboga khatdi Chawang Hanun tu kuboga, 

3Ammon maigu jupaodungniu chawang khuga din-e, “David niu nahpiutu 
chakhuang thiujiu haibo maidungtu pagu lungsiat madura nakhuga langkhaibo-
e chiubo nangniu maning jiuma? Chiumakge! Paliutu paniu kadihse meng matad 
phuilujiu chari thiura chakhumpao thiujiu langkhaibo-e!” 

4David gu champao maidungtu Hanun niu minlujiu, paliu ntanggiu kakip 
thonlujiu, paliu fai-nidungse n-gang gasu kakip taplujiu, paliutu langkhai mide. 

5Paliu hai paliu kylam malanwang mangam mide, haichiu padmibose David niu 
chiuluboga, paliu ntanggiu lunglan makthen malan wangmakjiu Jericho ga 
manai bammira tacham langkhaide. 

6Ammon mai nai chawang Hanun niu David tu paliu mikremai pithiukhai mide 
chiubo maningtao luboga, paliuniu Nribo Mesopotamia nai Syria maigu kadih 

Maacah khatdi Zobah gasu chaqon-karidung nai chaqon-kari tongmaidung 
mathiura kachia taju sang samriu madai pikhaide. 

7Paliuniu chaqon-karidung sang samriu-nia mathiu lujiu sigasu Maacah 
wangpiugu riphendungniu wanglujiu Medeba mungga rijiky thiukhaide. 
Ammon maidungdi paliugu namdi pakhiangna gasu padlujiu chari thiura kaden 
sude. 

8Degu padmi gulo chiubo David niu chiuluboga, paniu Joab nai parimai 
pakhiangnatu langpad sude. 

9Ammon mainiu tadpad paliugu dihsing namdi, Rabbah ga ngutbo npuiga 
chapkham sude, khatdi nkha khaira wangbo chawangdungse manamjiuga paliu 
chap lulujiu bam mide. 

10Mikremaigu riphendung khangsianiu pasuang lamsu khatdi khangsianiu pasai 
lamsu patu chari thiune chiubose Joab niu ngaoluboga, Israel maigu withubo 
riphendungtu kadalujiu Syria mai khulam muntuangjiu chapra kamkhaide. 

11Paniu kakibo riphendung situ pagu singnapiu Abishai tu pijiu Ammon maitu 
muntuangjiu chapra kamkhaide. 

12Joab niu pakhuga din-e, “Syria mainiu atu kamkaora kum misai, wangjiu atu 
nkha khailo, khatdi Ammon mainiu natu kamkaora kum misai, Iniu wangjiu natu 
nkha khaine. 

13Hujiu tanlulo! Aliuniu aliu Rawang gu namdidung nai pamaidung leng alai 
khaijiu matan sukhe. Sichiujiu RAPIU niu pijiu pamaning kamkhaibo thiumilo.” 

14Joab nai pamaidungniu chari thiura masuang jonpadboga, Syria maise 
pakmide. 

15Syria mai pakmibose Ammon mainiu ngaoluboga, paliudi Abishai khugasu 
pakmide, sichiujiu namdilam ngutlan mide. Sigasu Joab niu Jerusalem ga malan 
wangmide. 

16Israel mainiu paliutu kammao mibose Syria mainiu siluboga paliu lung amanta 
mide, haijengniu paliuniu Euphrate Giuki naimik padlam bambo Syria kadih 
gasu riphenmaitu puiwang lujiu, paliutu Zobah gu chawangpiu Hadadezer gu 
riphendunggu munranpiu, Shobakh hangga khaisude. 

17David niu haise chiuluboga, paniu Israel maigu riphen maitu khom madui lujiu, 
Jordan Giu kenpad lujiu, Syria mai tu muntong lujiu khuan bamde. Charise 
thiusude, 

18khatdi Israel mainiu Syria maigu riphen maitu ha-malan khai mide. David nai 
pamaidungniu Syria maigu chaqon-kari karimaidung sang chinnia khatdi 
changen riphen maidung sang ataitu kamshat mide. Paliuniu Syria maigu 
munranpiu, Shobakh tudi kamshat mide. 

19Hadadezer hangga bambo chawangdungniu paliutu Israel mainiu kamkao 
mide chiubo siluboga, paliuniu David khuga kawi thiude sigasu pamaidung 
thiumide. Syria mainiu wadaodi Ammon maitu nkhalan nita mide. 

1 Characham 20 

David Niu Rabbah Tu Haphunlubo 
(2 Sa 12.26-31) 

1 Takum wan kariak tingga, chawangdungniu chari thiura tad-tadbo wan-ga, 
Joab niu riphendungtu majang lujiu meng Ammon kadihtu chari thiude. Siga 
Chawang David haira Jerusalem ga bammide. Paliuniu Rabbah namditu chari 
thiujiu sise kam maha mide. 

2Ammon maigu charameng Molech gu kachia pirun taju samriu-madai kumbo 
ripbo bamme. Sibo lungga bambo tiuchangse David niu khoilujiu papeesuangga 
khai mide. Paniu namdi gasu mania wajiukha sunglude. 

3Paniu namdiga bam maidungtu puilujiu wang tasing rombo, chagi kadambo 
khatdi mari kadambo tien pithiu khaide. Sikum gapjiu paniu Ammon maigu 
namdak pakhiangnatu kamkhaide. Sigasu pamaidungtu maluang lujiu Jerusalem 
ga malanwang mide. 

Philistine Maigu Lungkamaitu Chari Thiubo 
(2 Sa 21.15-22) 

4Pasai, Gezer ga Philistine mai khuga chari padde. Haise Hushah gasu Sibbecai 
niu lungkabo piu khat pazanniu Sippai tu gimibo, khatdi Philistine maitu 
kamkao mibo wan-ga-e. 

5 Philistine mai khuga kakibo chari padde, haise Jair nahpiu Elhanan niu Gath gu 
Goliath singnapiu, Lahmi tu kamshat mide, pagu changiuse chafai dakbo takiam 
kum siu-e. 

6Lungkabo mai khat paben niaga njung charuk phungbo sigasu paphi niagadi 
njung charuk phungbopiu lungbambo Gath ga katambo ri padde. Pahai nda ken-
ga lungkabo maigu kai-kik mai-e. 

7Paniu Israel maitu din masa-e, siniu David singna Shammah nahpiu, Jonathan 
niu patu kamshat mide. 

8David nai pamaidungniu kamshat mibo khangsum haise Gath ga bambo 
lungkabo mai kai-kikdung-e. 

1 Characham 21 

David Niu Chamai Riak Chakbo 
(2 Sa 24.1-25) 

1Satan niu Israel maidung riga chariubo phungwang khainibo jengniu David tu 
pijiu chamai riak chakra paniu kamkhaide. 

2David niu Joab nai kakibo chakampaodungtu chamtan pikhaide: “Israel mai 
kadih pake khat gasu pake khatlam tadronjiu, maidung riak chaklo. Siga khang 
dejiukha lung bamlo chiubo Iniu sini-e.” 

3Joab niu paokakge, “RAPIU niu pijiu Israel maidungtu tuhoi bambo mairiak 
suang kai-kai nkiu khaimi sulo! Paken dibopiu yo, paliu hai navang maidung 
kamme. Nangniu dekamjiu haise kamni jiulo khatdi jat pakhiangnatu pijiu 
kamaomai pithiu khaini jiulo?” 

4Chiudi chawangniu pijiu chamtanse Joab tu majaira kamkhaide. Joab niu tadpat 
lujiu, Israel mai dih pakhiangnaga tadron lujiu Jerusalem ga malan wangde. 

5Paniu Chawang David khuga charipum kabuibo mairiakse pakhiangna 
pikhaide, Israel mai ruanggasu 1,100,000, khatdi Judah mai ruanggasu 470,000 
bamme chiubo madu khaide. 

6Joab niu chawanggu chamtanse lukhai makbo jengniu Levi kiphiu nai Benjamin 
kiphiutu chamai-riak chakboga jaokhai makge. 

7Padmibo lamga Tingwang niu kimkhai makge, haijengniu paniu Israel maitu 
sajai pikhaide. 

8David niu Tingwang khuga din-e, “Haikumbo kapangbo ngam kambo gasu Iniu 
nuan kammibo-e. Lungsajiu atu kuak khailo.” 

9Sigasu RAPIU niu David gu phaimiukakung, Gad khuga din-e, 

10“David khuga tadlujiu walam sum ruang gasu pachunning khat kadara dinlo. 
Paniu machunbose Iniu kamrabo-e.” 

11Gad niu David khuga tadlujiu, RAPIU niu dinbose pakhuga dinkhaide, khatdi 
maniude, “Dese pi padkhai ralo? 

12Takum sum chakhum wangbo? Maksai nagu mikre maigu riphendung khugasu 
chahiu sum paktad mirabo? Maksai jengsum lungga RAPIU niu natu paheng 
jusujiu chiubora pagu maza tu thinpiujiu nadihga chararen langwangjiu, Israel 
mai khuga kashaibo phungwang khai rama? RAPIU khuga dechiujiu Iniu paokak 
ralo?” 

13David niu Gad khuga paokakge, “Ira magenthiu asangsiak bamme! Chamainiu 
atu sajai piratu Ira masen makge. RAPIU papumsiakniu pijiu atu sajai pibo thiumi 
sulo, palamra para lungsa sibo-e.” 

14Haijengniu RAPIU niu Israel maidung riga chararen langwangde, siga paliu 
sang riak chinnia shai mide. 

15Sigasu Jerusalem tu kam maha mira maza khattu langkhai-e, chiudi palung 
lilan lujiu maza khuga din-e, “Saomilo! Sise buimide!” Siga mazase Jebus maipiu 
Araunah gu asaiphungga chapjiu bambo-e. 

16Mazase paben-ga paheng thinlujiu, Jerusalem kam maha mira, tingkai jiuga 
chap bambo David niu ngaode. Siga David nai maidunggu jupaodung siniu 
maliufai benlujiu paliu mathiu zuse kadihga makhum kiude. 

17David niu kakheng thiude, “Hey Tingwang yo, kamaobo kam mibose Iniu-e. 
Chamai-riak chakra chamtan pikhaibo piuse Iniu-e. Walam simakbo 
maidungniu degu kamkhai migulo? A-Rawang, RAPIU yo, atu khatdi akikhuntu 
sajai pilo, sichiujiu namaidungtu pijiu masiak khailo.” 

18Araunah gu asaiphungga tadlujiu RAPIU khuga rathakbam khat thiukhailo 
chiujiu RAPIU gu maza siniu Gad khuga dinkhaide. 

19David niu RAPIU chamtan majaijiu Gad niu pakhuga dinbo kumjiu kamde. 

20Asaiphung gase Araunah nai panahpiu khang madai chabanmiu biujiu bamme, 
siga paliuniu maza situ ngao luboga, panahmaise pakjiu nbai mide. 

21Chawang David niu wang mana kinbose Araunah niu ngao kaji-kari, paniu 
asaiphungse phutlujiu pakwang pazuse kadihga makhumkiu niatang khaide. 

22David niu pakhuga din-e, “Nagu asaiphungse akhuga jonkhai khelo, chiusai 
chararentu kham mira, Iniu RAPIU khuga rathakbam khat thiukhaine. Iniu 
paman kabuibose pikhai bine.” 

23“Pakendibopiu yo, lulu sulo,” chiujiu Araunah niu din-e, “Khatdi nangniu 
machunbo hinase kamlo. Rathak bamga rujiu kadkhai raleng haiga matomchi 
bamme, khatdi haiga asaibiu pek hainiu tasing thiujiu rura, sigasu kadpatbo 
thiujiu pira chabanmiu bamme. Iniu pakhiangna haise nakhuga pikhaibo-e.” 

24Chiudi chawangniu paokakge, “Makge, Iniu pamanse pi mawikhai rabo-
e. RAPIU khuga pipadbo hai nagu mania siniu makjiu, agu mania siniu charathiu 
rabo-e. Agu makbo siniu charathiubo sui makge.” 

25Sigasu paniu Araunah khuga asaiphung manleng chiujiu kachia khuang kai 
charuk pikhai bide. 

26Paniu siga RAPIU leng rathakbam khat thiukhaide khatdi rujiu kadpatbo nai 
chakin thiubogu kadpatbose pikhaide. Paniu kakheng thiu-e, khatdi rathak 
bamga kadkhai bambo rathak maniase RAPIU niu patu paokak khaibo thiujiu 
tinggen lamsu chami langkiu khaide. 

27Pahengse khaikiu mira RAPIU niu maza khuga dinde, sise maza niu suikhaide. 

28Sigasu RAPIU niu parathoi chiukhaide chiubo David niu silude, sijengniu 
Araunah gu asaiphung rathakbamga rathak maniase kadkhaide. 

29Ramjingga Mose niu kamkhaibo RAPIU niu bambo Mathenky khatdi rathak 
mania rujiu kadkhaibo rathakbamse tuhoi tangbo Gibeon ga kahumbo bamga 
bamkha-e; 



766 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

30chiudi David niu Tingwang tu kahumra sibo bamga tadmakge, palamra 
paniu RAPIU gu maza heng situ ping-e. 

1 Characham 22 

1Haijengniu David niu din-e, “Haiga RAPIU Tingwang Raky se bamrabo-e. Israel 
maidungniu rujiu kadkhai rabo rathak maniase haibo rathakbam gasu kamrabo-
e.” 

Charaky Thiuraleng Kadenbo 
2Israel mai ramlungga lungjiu bambo sanglun pakhiangna wang maduira 
Chawang David niu chamtan pikhaide, sigasu paniu paliutu changam kamra 
pikhaide. Mai khangsianiu Charaky thiura leng tatukang rui-e. 

3Natri kampadra khatdi tasinggu rengmun kamrabo leng wabungtang kamra 
chagi kakengga paniu pikhai-e, khatdi tatagee se kengchang kengbo jengniu 
parit madat ngamlu lakmide. 

4Tyre nai Sidon maitu cedar sing kengkha paleng ponwangra paniu dinkhaide. 

5David niu makumme, “Anahpiu Solomon niu thiurabo charaky se wichang-wibo 
khatdi kadihpiriga pazan tadbo thiusiak rabo-e. Chiudi pahai nah-e sigasu tatien 
thiutao makha-e, haijengniu Iniu haidungse macha masuangra mine.” 
Haijengniu David niu pah shai makhaga maniadung kengkha kaden khaide. 

6Paniu panahpiu Solomon tu kura langkhaide khatdi Israel maigu 
Rawang, RAPIU leng charaky thiuraleng pakhuga chamtan pikhaide. 

7David niu pakhuga din-e, “Anahpiu yo, Iniu a-RAPIU, Tingwang tu chakhuang 
thiura charaky khat thiukhai ni-e. 

8Chiudi Iniu chamai kengkhatu kamshat mide sigasu chari kengkha thiukhai 
mide chiujiu RAPIU niu akhuga din-e. Haichiujiu, tazai lupad mibo pakhiangna 
jengniu paleng charaky thiura paniu atu suikhai makge. 

9Palingjiu, paniu akhuga ladriat thiu-e. Paniu din-e, “Nanah npiumai khat lungne, 
paniu agi-manaijiu mawangne, palamra pagu mikremai hina khugasu agi-
manaibose Iniu pikhaine. pazanse Solomon chiu kune, palamra paniu 
mawangbo tingga Iniu Israel mai khuga agi-manaibo nai manang makjiu lungra 
kamkhai bine. 

10Paniu aleng charaky khat thiune. Pahai anahpiu thiune, khatdi Iniu papiu 
thiune. Pagu chawang kiriang gasu Israel maitu tingthengjiu mawang rabo-e.’” 

11David niu dinkiu lan-e, “Tuhoira, anahpiu yo, na-Rawang RAPIU niu natu 
maluang khaibo thiumilo, khatdi nangniu paleng charaky thiuraboga tingthui 
luraleng paniu pagu ladriat majai khaibo thiu milo. 

12Khatdi RAPIU Tingwang niu nakhuga ningting nai khaotibose pikhaibo thiu 
milo chiusai nangniu tacheng saisuijiu Israel maitu mawanglu rabo-e. 

13RAPIU niu Israel maileng Mose khuga pikhaibo tacheng-tajai pakhiangnase 
nangniu majaisai, nangniu ngamlu rabo-e. Nalung chaplulo khatdi malum sonna 
lulo, khatdi pijiu wakhat niudi natu wa manangbo pithiukhai mitulo. 

14Charaky thiusu raleng, Iniu maranjiu kambo gasu daolubo kachia bawli 3,400 
suang kengjiu, khatdi rangkang bawli 34,000 suang nkiujiu baikhai nbamme. 
Haibo riga, pamalan thiumakbo tatagee nai chagee pira bamme. Tasingdi akhuga 
bamme sigasu tatu kaden khai bamme, chiudi nangniu hairiga sanjiu thinwang 
nkiu rabo-e. 

15Tatien thiurabo mai nakhuga keng bamme. Tatu ka-kadibo bamga changam 
kamramai kengbamme, khatdi tatu karuimaidung nai tasingsiam simaidung, 
sigasu paliu bensiam kawimai changam pajat-jat, 

16kachianiu, rangkangniu, tataaginiu, sigasu chageeniu kam kangambo mai keng 
bamme. Tuhoira changamse thinsulo, khatdi RAPIU niu natu maluang khaibo 
thiumi sulo.” 

17Solomon tu nkha khaira Israel maigu jupaodung pakhiangnatu David niu 
chamtan pikhaide. 

18Paniu din-e, ‘Naliu-Rawang RAPIU naliu khuga bamme, sigasu palam hinaga 
agi-manaibo naliu khuga pikhaide. Haibo kadihga lungbambo maidung 
pakhiangnatu pijiu atu chari ngamkhaide, khatdi paliu hai tuhoira naliu hangga 
khatdi RAPIU hangga bamme. 

19Tuhoira naliu Rawang RAPIU tu naliu lungchun nai naliu hiuna pakhiangnaniu 
machalulo. Charaky thiusulo, chiusai sibo lungga RAPIU gu Chamriat Bung nai 
patu kahumboga thinpiu rabo katambo masanbo maniadung pakhiangnase 
khailu bui-e.” 

1 Characham 23 

Levi Maigu Tienkam 
1 David niu tingchang- ting miboga, panahpiu Solomon tu Israel maigu chawang 
pijiu thiukhaide. 

2Israel maigu jupaodung, singkudung sigasu Levi maidung pakhiangnatu 
Chawang David niu puiwang madui khai bide. 

3Paniu Levi mai, npiumai takum samriu tangmibo maksai sisuang tingmibo 
maidung pakhiangnatu paliu riak chakde. Pakhiangnase sang samriu-je-
tachatle. 

4Chawangniu chamai sang makai madaitu Charaky tien ga papao thiura, chamai 
sang charuktu charaokhuang hinase thinra sigasu n-gi-athaoboga tiakra 
suikhaide, 

5chamai sang madainiu akhebo tien thiura, khatdi chamai sang madainiu chalui 
thiuboga tarabung thinlujiu RAPIU tu thuonra chiujiu njankhai bide. 

6David niu Levi maitu, paliugu kiriang saisuijiu, rupsum thiujiu: Gershon, 
Kohath, khatdi Merari chiujiu njan khaide. 

7Gershon panah npiumai khangnia Ladan nai Shimei lung-e. 

8Ladan panah npiumai khangsum: Jehiel, Zetham, khatdi Joel lung-e, 

9paliu hai Ladan gasu lungkiubo kirianggu papee-paga maidung-e. (Shimei niu 
panah npiumai khangsum: Shelomoth, Haziel, khatdi Haran lung-e). 

10-11Shimei niu panah npiumai nah khang madai: Johath, Zina, Jeush, khatdi 
Beriah tu, paliu tingkum saisuijiu lung-e. Jeush nai Beriah niu panai kaikik lung 
makeng makge, haijengniu panaitu kiriang khatleng chakkhai-e. 

12Kohath niu panah npiumai nah khang madai: Amram, Izhar, Hebron khatdi 
Uzziel lung-e. 

13Tingthubo piu Amram se, Aaron nai Mose piu-e. (Aaron nai pakai pakikdung 
tura kadapad tamsin lujiu, masanbo maniadungse tingtheng akhijiu, RAPIU tu 
kahumboga parim wibose rukhaijiu, patu machara, khatdi pazan gasu 
maidungtu thoikhaibi raleng-e. 

14Chiudi Tingwang mai, Mose nahpiudung, sira Levi mai ruangga jao-e). 

15Mose niu npiumainah khangnia, Gershom nai Eliezer lung-e. 

16Gershom nahpiudung ruanggasu jupaose Shebuel-e. 

17Eliezer niu npiumainah khatnaga ronna, Rehabiah lung-e, chiudi Rehabiah niu 
pakai-pakik kengga lung-e. 

18Kohath gu paniabo nahpiu Izhar niu npiumai nah khangkhat, Shelomith lung-
e, pakirianggu papee khat thiujiu lung-e. 

19Kohath gu pasumbo nahpiu, Hebron niu npiumai nah khang madai: Jeriah, 
Amariah, Jehaziel khatdi Jekameam lung-e. 

20Kohath gu pa-madaibo nahpiu, Uzziel niu, npiumai nah khangnia, Micah nai 
Isshiah lung-e. 

21Merari niu npiumainah khangnia, Mahli nai Mushi lung-e. Mahli niudi 
npiumainah khangnia, Eleazar nai Kish lung-e, 

22chiudi Eleazar niu npiumainah ronna lungjiu npiumai nah khatnadi 
lungmakjiu shai mide. Panahpuidung siniu paliu singna Kish nahpiudung khuga 
mikhai-e. 

23Merari nah niabopiu Mushi niu npiumainah khangsum: Mahli, Eder, khatdi 
Jeremoth lung-e. 

24Hai maidungse Levi kai-kikdung, paky-riang gasu khatdi pakikhunmai tangbo, 
paliu mai hinase paliu zan raokhai mibo-e. Pakai-pakikdung hinase, takum 
makai, maksai sisuang tingbo mai hina, RAPIU gu Charaky tien ga padam khat 
khat bam kamme. 

25David niu din-e, “Israel maigu RAPIU Tingwang niu pamaidung khuga agi-
manaibo pikhaibi-e, khatdi pah papumsiakra Jerusalem ga tingtheng lungrabo-
e. 

26Haijengniu RAPIU niu bambo Mathenky khatdi kahumboga thinpiubo maniase 
Levi mainiu pontad lanra pageng hamirabo-e.” 

27David niu kanamboga ladtikhaibo saisuijiu Levi mai mathiuse takum makai 
khangtang miboga mai hinase chakamleng paliu zan raokhai rabo-e, 

28sigasu pahangga bambo tiendungse paliuleng pikhai bide: Aaron gasu 
lungkiubo singku maidung charakyga kahumbo jaojiu nkhara, ladjanky kahiu 
nai sibo kichense akhira, sigasu masanbo mania hinase kam tania makra pikhai-
e; 

29Tingwang khuga kadkhaibo taruak, kadkhaibo takhui, chakhi khaimakbo 
taruak, kadkhaibo taruak, takisa khai ajamibo takhui, charakyga kadkhaibo hina 
parid madadra; 

30nsuan, chawan machang RAPIU tu thuonjiu pamaken kam madira, 

31Tabamnai, Hiusan Ngee nai khatdi katambo khuang-ngee hinaga parip 
phungrabo-e. Levi maidung riak saisuijiu pawan machangna tatien thiura 
kamkhai bamme. RAPIU tu kahumbo wan machang Levi maidungtu langkhai 
bamme. 

32Paliuniu RAPIU bambo Mathenky, Charaky, khatdi Aaron khugasu lungkiubo 
singkudung, paliu singnamaitu Charaky kahumboga nkha khairabo-e. 

1 Characham 24 

Singku Maidung Khuga Pikhaibo Ngam 
1Aaron kaikikdung sira: Aaron nah piumai khang madai lung-e: Nadab, Abihu, 
Eleazer khatdi Ithamar. 

2Papiu shai makhaga suniu Nadab khatdi Abihu shairai mide, panai nah lungdiak 
makge, sijengniu pasingna Eleazer khatdi Ithamar niu singku thiu-e. 

3Chawang David niu Aaron nah maileng changam tam-tamjiu njan khaide. Siga 
Eleazer kaikik Zadok khatdi Ithamar kaikik Ahimelech niu patu nkhakhai-e. 

4Ithamar kaikik suangra Eleazer kaikikdungniu npiumai keng-e. Sijengniu 
pakiphiu phiuga haichiujiu papeemai kadakhai-e. Eleazer kaikikga papeethiubo 
chamai kariu charuk khatdi Ithamar kaikikga tachatle. 

5Eleazer khatdi Ithamar kaikikdungniu Charaky ngamga papee thiurabo-e 
khatdi kahumboga macharabo-e, haikumbo ngam kamra pikhaiboga paliu 
ruangganiu tadien thonlujiu chamai kadabo-e. 

6Eleazer khatdi Ithamar kaikikdung hai tadien thonjiu chagam alin-e. Levi maigu 
machunrao Nathanel nahpiu Shemaiah niu pariak rao-e. Chawang, pagu 
chakampaodung, singku Zadok, Abiathar nah Ahimelech, singku kiphiuga 
papeemai khatdi Levi mai mathiuniu lamchap thiujiu paliu zan rao-e. 

7-18Pakikhun makai madai siniu paliang thiujiu changam pikhaibo riak raokhai-
e: 

1. Jehoiarib 

2. Jedaiah 

3. Harim 

4. Seorim 

5. Malchijah 

6. Mijamin 

7. Hakkoz 

8. Abijah 

9. Jeshua 

10. Shecaniah 

11. Eliashib 

12. Jakim 

13. Huppah 

14. Jeshebeab 

15. Bilgah 

16. Immer 

17. Hezir 

18. Happizzez 

19. Pethahiah 



771 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

20. Jehezkel 

21. Jachin 

22. Gamul 

23. Delaiah 

24. Maaziah 

19Haimaidung hainiu tam-tambo tien thiura khatdi Israel mai RAPIU Tingwang 
niu Aaron khuga pikhai mibo ladriat saisuijiu charakyga tatien thiura kadakhai 
mibo maidung-e. 

Levi Mai-riak 
20Levi kaikikga kikhun gu papeemaidung sira: Shebuel gasu lungkiubo Amram 
kaikik, Jehdeiah; 

21Rehabiah kaikik Isshiah; 

22Shelomith gasu lungkiubo kaikik, Jahath; 

23Hebron nah piumaidung paliu tingkum saisuijiu: Jeriah, Amariah, Jehaziel 
khatdi Jekameam. 

24Micah gasu lungkiubo, Uzziel kaikik, Shamir, 

25Micah singna Isshiah gasu lungkiubo, Uzziel kaikik, Zechariah-e; 

26Merari kaikikdungniu Mahli, Mushi khatdi Jaaziah. 

27Jaaziah nah piumai khangsum lung-e: Shoham, Zakkur khatdi Ibri. 

28-29Mahli nah khangnia lung-e: Eleazer khatdi Kish. Eleazer nah piumai 
lungmakge, chiudi Kish nah piumai khat lung-e, Jerahmeel. 

30Mushi nah piumai khangsum lung-e: Mahli, Eder khatdi Jerimoth. Haimaidung 
hai Levi kiphiu gasu lungwang maidung-e. 

31Paliu riangrui bambo Aaron kaikikgu singkudungniu kambo kumjiu, kikhun 
hinaga papee khatdi singnamai ruangga nahbibo piuniu paliuleng chagam 
pikhaiboga taden thonbo gasu khai-e. Chawang David, Zadok, Ahimelech, khatdi 
singku kikhun gu papeedung khatdi Levi maidungniu lamchap thiujiu kamme. 

1 Characham 25 

charakyga Chalui Thiumai 
1Chawang David khatdi Levi mai jupaodungniu pahangga raokhai bambo Levi 
kiriang kahumbo maduiga mathiutu jukhaira kadakhai-e: paliu sira Asaph, 
Heman khatdi Jeduthun-e. Paliuniu tara khatdi siamtoy thinjiu RAPIU ladlui 
mathiu khuga dinkhai rabo-e. Kahumbo wan-ga tatien tam-tambo tenra 
langkhai mai khatdi paliu tiendon pahangga raokhai-e: 

2Asaph nah piumai khang madai: Zakkur, Joseph, Nethaniah, khatdi Asharelah. 
Haimaidung hai Asaph hangga bamme, chawanggu chamtan chiulu dasai Asaph 
niu papee thiujiu Tingwang gu champao din madurabo-e. 

3Jeduthun nah piumai khang charuk: Gedaliah, Zeri, Jeshaiah, Shimei, Hashabiah 
khatdi Mattithiah. Haimaidung siniu kahumboga paliu piu Jeduthun hangga tara 
gejiu RAPIU tu thuonkiujiu chalui thiurabo-e. 

4Heman nah piumai kariu madai lung-e: Bukkiah, Mattaniah, Uzziel, Shebuel, 
Jerimoth, Hananiah, Hanani, Eliathah, Giddalti, Romamti Ezer, Joshbekashah, 
Mallothi, Hothir khatdi Mahazioth. 

5RAPIU niu chawanggu phaimiukakung thiu bambo Heman tu pumtan pikhaine 
chiujiu ladriat kamkhai mibo saisuijiu panah piumai khang kariu madai khatdi 
puimai khangsum pikhai-e. 

6Charaky kahumbo wan-ga paliu piuniu jukhaibo hangga paliuniu siamtoy 
khatdi tara thinjiu RAPIU tu kahumme. Khatdi Asaph, Jeduthun khatdi Heman 
niu chawanggu chamtan saisuijiu changam tadkiu rabo-e. 

7Haibo mai khang makai madai hai wa-kam kasimai-e; khatdi paliu sai kasuibo 
Levi maidungse chalui thiu kasi maidung-e. Paliu pakhiangna chamai 288-ye. 

8Kating-kanah, kasimai-simakmai tamson makjiu taden thonjiu paliu tiendon 
kada-e. 

9-31Haibo mai 288 tu kikhun saisuijiu kiphiu kariu niagu pabao makai madai 
thiujiu njan padle, pabao hinaga parid phungbo jupao khat khat bamme. Haiga 
paliugu tiendon saisuijiu raokiu khai bamme: 

1. Asaph kikhun mai Joseph 

2. Gedaliah 

3. Zakkur 

4. Zeri 

5. Nethaniah 

6. Bukkiah 

7. Asharelah 

8. Jeshaiah 

9. Mattaniah 

10. Shimei 

11.Uzziel 

12. Hashabiah 

13. Shebuel 

14. Mattithiah 

15. Jerimoth 

16. Hananiah 

17. Joshbekashah 

18. Hanani 

19. Mallothi 

20. Eliathah 

21. Hothir 

22.Giddalti 

23. Mahazioth 

24. Romamti Ezer 

1 Characham 26 

Charaky Akhemai 
1Levi maidung charaky akhejiu machaboga changamdung pikhaibose haidung-
e. Asaph kikhun mai, Kore nahpiu Meshelemiah hai Korah kiriang gasu-e. 

2Pahai panah npiumai khang chinnia lung-e, kating kanah saisuijiu raokiu khai-
e: Zechariah, Jediael, Zebadiah, Jathniel, 

3Elam, Jehohanan, khatdi Eliehoenai. 

4 Obed Edom tu RAPIU niu thoidam khaijiu panah piumai khang tachat lung-e, 
kating kanah saisuijiu raokhai-e: Shemaiah, Jehozabad, Joah, Sachar, Nethanel, 

5Ammiel, Issachar khatdi Peullethai. 

6-7Obed Edom nah tingthubopiu panah npiumai khang charuk lung-e: paliu hai 
pakirianggu papeemai-e khatdi tan-humai-e. Shimaiah nahpiudung sira Othni, 
Rephael, Obed, Elzabad, Elihu khatdi Semachiah, nathubo kania hai kamsi thu-e. 

8Obed Edom kikhunmai hai wa kamsi-e, pakikhunmai mai riak-charuk-nia hai 
wa kamsi mawi mai-e. 

9Meshelemiah kikhunmai khatdi pasingnamai kariu-tachat haidi wa kamsi 
mawi mai-e. 

10Merari kiriang gasu Hosah-e panah piumai khang madai lung-e: Shimri niu 
papee-e, (naraipiu makge chiudi papiuniu papeeleng kadakhai-e). 

11Sibo sai Hilkiah, Tebaliah, khatdi Zechariah paliu-e. Hosah kikhun ganiu 
charakytu akhebo mai pakhiangna kariu-summe. 

12Kakibo Levi mai kikhun tam-tambo saisuijiu charakyga machara langkhaibo 
kum, charaky khuanmaidung tudi pabao njanpad lujiu changam tam-tambo 
kamra pikhai-e. 

13Kati-kadi thiumakjiu paliu kikhun saisuijiu saokimainiu ndebo rengmun 
akheralo chiubo taden thonjiu phui-e. 

14Taden thonboga tingbanglam bambo rengmun khuanra Shelemiah leng padle. 
Panah Zechariah leng tingpilam bambo rengmun khuanra taden thon padle. 
Pahai ladpikhai sibo piu-e. 

15Tingnulam bambo rengmunse Obed Edom leng taden thon padle khatdi 
panahpiudungniu wa mania rikhaiboky rengmun khuanra taden thon padle. 

16Shuppim khatdi Hosah leng tingnulam bambo rengmun, khatdi nrilam bambo 
npuiga Shallecheth Rengmun khuanra padle. Rengmun akhebo hai retkhaibo 
wan-ga malin malinjiu akhe-e. 

17Naimachangna khang charukniu tingbanglam rengmun akhe-e. Khang 
madainiu tingpilam, khang madainiu tingnulam khe-e. khang madainiu 
naimachangna wa mania khaiboky niaga khang nia-nia akhe-e. 

18Tingnulamsu apaiky ngutbo rengmun ga khang madainiu akhe-e khatdi apaiky 
rengmun siakga khang nianiu akhe-e. 

19Haimaituse Korah khatdi Merari kiriangga rengmun khuanra njankhai mai 
side. 

Charaky Gu Kaki-kibo Tien 
20Levi mai kakimainiu Tingwang gu chakhiu-chalan khatdi charakyga 
kadwangbo hina khai makhuanbo ky khuanne. 

21Gershom nah Ladan ganiu kikhun katam-tambo bao padle, panah Jehiel 
kimaidi jao-e. 

22Ladan nah piumai khangnia Zetham khatdi Joel niu Charaky gu chakhiu-chalan 
khatdi wa mania khai maduibo ky akhe-e. 

23Amram, Izhar, Hebron, khatdi Uzziel kaikik lengdi changam njankhai-e. 

24Mose kaikik ganiu Gershom nahpiu Shebuel niu Charakygu chakhiu-chalan 
machaboga papee-e. 

25Gershom singnapiu Eliezer khugasu Shebual di Selomith tu khat thiu-e, Eliezer 
hai Rehabiah piu-e, Rehabiah hai Jeshaiah piu-e, Jeshiah hai Joram piu-e, Joram 
hai Zichri piu-e khatdi Zichri hai Shelomith piu-e. 

26Shelomith khatdi pasingnadungniu Chawang David kiphiuga papeemai khatdi 
riphen gu papeemainiu RAPIU Tingwang khuga kadkhaibo masanbo maniadung 
akhi-e. 

27Paliuniu chari gasu khoiwangbo mania kam masan lujiu charakyga thinpiu 
raleng kadkhai-e. 

28Phaimiukakung Samuel, Chawang Saul, Ner nahpiu Abner khatdi Zeruiah 
nahpiu Joab niu Charakyga kadkhaibo mania hina sidi Shelomith khatdi paliu 
singnamainiu akhi rabo-e. 

Kakibo Levi Kimaigu Tiendon 
29Izhar kaikikga Chenaniah khatdi panahmai khuga kadih thinbo ngam pikhai-
e: ladjan thiubo khatdi Israel mai khuga padmibo racham pakhiangna raokhaira 
langkhai-e. 

30Hebron kaikik ganiu Hashabiah khatdi pasingnamai wa kasimai chamai sang 
khat kai chinniatu Jordan giu tingnulam bambo charam hinaga characheng 
khatdi kadih thinra pikhai-e. 

31Hebron kaikikga Jeriah niu papee-e, David niu chawang thiubo takum atai 
khangtangboga Hebron kaikik maigu kikhun tu kahio masanra kamme, sichiujiu 
sibo kikhun gasu nkiubo riphendung Gilead dihga bambo Jazer ga lungbam 
niubo daolude 

32Chawang David niu Jeriah kiriang gasu papeethiubo chamai sang nia kai 
chinniatu kadapadle, paliutu Jordan tingbanglam bambo Reuben, Gad khatdi 
Tingbang Manasseh ga bambo charam hina riga kadih thinbo khatdi tacheng-
tajai ngam hina thinra pikhai-e. 

1 Characham 27 

Riphenmai Khatdi Kadih Thinbo 
1Israel mai kiriangga papeedung khatdi kikhundunggu papeemai khatdi 
chawang kadih thinbogu chakampao maidung riakse hai-e. Takumgu chahiu 
machangnaga chamai sang makai madainiu pabam katam tambo thiujiu charipi 
khat hangga bamjiu paliu ngam tadkiu-e. 

2-15Pahangga raokhaibo maidung hai chahiu machang kali-lijiu kadih kathin 
maidung-e: Karaibo hiuga: Zabdiel nahpiu Jashobeam niu charipi thiu-e (pahai 
Judah kiphiu-e khatdi Perez kiriangga bambo-e). Niabo hiuga: Ahohi kaikik 
Dodai niu charipi thiu-e (Mikloth niu niabogu chari pi-e). Sumbo hiuga: singku 
Joehoiada nahpiu Benaiah niu charipi thiu-e. Pahai chamai “Khang samriu” riga 
charipi thiu-e (panahpiu Ammizzabad niu haibo baogu charipi thiu-e,) Madaibo 
hiuga: Joab singnapiu Asahel niu charipi thiu-e. 

(panahpiu Zebadiah niu patu malin dai-e). Mangiubo hiuga: Izhar kaikikga 
Shamhuth niu charipi thiu-e. Charukbo hiuga: Tekoa gasu Ikkesh nahpiu Ira niu 
charipi thiu-e. Chinniabo hiuga: Pelon ga bambo Ephraim mai Helez niu charipi 
thiu-e. Tachadbo hiuga: Hushah ga bambo Sibbecai niu charipi thiu-e (pahai 
Judah kiphiu nai Zerah kiriang gasu-e). Chakiubo hiuga: Benjamin kiphiu 

Anathoth gasu wangbo Abiezer niu charipi thiu-e. Kariubo hiuga: Netophah gasu 
wangbo Maharai niu charipi thiu-e 

(pahai Zerah kiriang gasu-e). Kariukhatbo hiuga: Ephraim kiphiugu kadih 
Pirathon ga bambo Benaiah niu charipi thiu-e Kariuniabo hiuga: Netophah ga 
bambo Heldai niu charipi thiu-e 

(pahai Othniel kaikik mai-e). 

Israel Mai Kiphiugu Kadih Thinmai 
16-22Israel mai kiphiu-kiphiuga kadih thinmai pahangga raokhai-e: 

Kiphiu Kadihthinmai 

Reuben Zichri nahpiu Eliezer 

Simeon Maacah nahpiu Sephatiah 

Levi Kemuel nahpiu Hashbia 

Aaron Zadok 

Judah David singnapiu Elihu 

Issachar Michael nahpiu Omri 

Zebulun Obadiah nahpiu Ishmaiah 

Naphtali Azariel nahpiu Jeremoth 

Ephraim Azaziah nahpiu Hoshea 

West Manasseh Manasseh Pedaiah nahpiu Joel 

East Manasseh Manasseh Zechariah nahpiu Iddo 

Benjamin Abner nahpiu Jassiel 

Dan Jeroham nahpiu Azarel 

23 RAPIU Tingwang niu Israel maitu tingpuklam bambo chagan jiukha pikhaine 
chiubo kumjiu Israel mai takum makai tangmak maitu chamai pumriak siboga 
David niu raokhai makge. 

24Zeruiah kubo pui nahpiu Joab niu chamai pumriak raobo ngam tadkiu-e. 
Chiudi paniu kam tathui tanglu makge. Haibogu tazan raobo 
gasu RAPIU Tingwang niu Israel maitu sajai pikhai-e, sijengniu palingsiakbo 
riakse chawang David gu ariakga raokhai makge. 

Chawang gu mania Thinmai 
25-31Chawanggu mania thinmaitu haichiujiu pahangga raokhai-e: Chawanggu 
khai maduibo bam: Adiel nahpiu Azmaveth Nam-namgu khai maduibo bam: 

Uzziah nahpiu Jonathan Chalu-karenggu khai maduibo bam: Chelub nahpiu Ezri 
Mumsy khai maduibo: Ramah ga bambo Shimei Jaw khai maduibo: Shepham ga 
bambo Zabdi Takisibang nai Biurui bangdung (maluong phiga ga bambo): Gedar 
gasu Baal Hanan Takisa khai maduibo: Joash Sharon Ramjengga kabuidung 
phuibo: Sharon gasu Shirtai Taningga kabuidung phuibo: Adlai nahpiu Shaphat 
Kontraodung phuira: Ishmael mai, Obil Konniamdungtu akhibo: Meronoth gasu 
Jehdeiah Milydung nai kamidung phuibo: Hagri mai, Jaziz. 

David Gu Ladpimai 
32Chawang David piunabo Jonathan hai ladpipao kawibo mai-e khatdi wasi 
mawibo mai khatle. Pah khatdi Hachmoni nahpiu Jehiel niu chawang nahdungtu 
ariak katikhai-e. 

33Ahithophel niu chawangtu ladpipao thiu-e. Archite mai Hushai hai chawang 
rupmai-e khatdi chawang leng laddin maidi thiu-e. 

34Ahithophel shai mibo saiga, Benaiah nahpiu Jehoiada khatdi Abiathar niu 
chawangtu ladpipao thiu-e. Joab niu chawang riphen maigu charipi thiu-e. 

1 Characham 28 

Charaky Jengniu David Niu Ladtikhaibo 
1Israel maigu chakampao hinatu Jerusalem ga madui raleng Chawang David niu 
chamtan pi-e. Haichiujiu kiphiu hinagu chakampao maidung, chawang kadihtu 
thinbo chakampao maidung, kiriang hinagu jupaodung, chawang khatdi 
panahpiudunggu khaorui khaona khatdi, chakhiu- chalan machamai 
chawangkininggu chakampao maidung hina khatdi chariga papeemai katan 
kahumai chiujiu Jerusalem ga maduide. 

2 Chawang David niu chapkhang lujiu paliu khuga din-e: “Agu kadih mai yo, Iniu 
dinbo nking khailo. RAPIU Tingwang niu pikhaibo Ladriat Bung tingtheng 
mathak khaira padungtiang khat thiukhaine, sise Iniu charaky khat patu 
chakhuang thiuraleng mania kaden khaide. 

3Chiudi sise kamra paniu atu suimakge, dejengniulo chiusai I hai riphenmai 
khatle, sichiujiu aben gasu tazai kengjiu kampad mibo-e. 

4Israel mai Rawang RAPIU niu atu khatdi akai-akik maidungniu Israel mai riga 
chawang thiura kadakhai-e. Paniu Judah kiphiu gasu jupao thiuraleng kadakhai-
e, sichiujiu Judah kiphiu gasu apiu kikhuntu paniu kadakhai-e sibo kikhun gasu 
atu kadakhai lujiu Israel mai hinagu chawang thiukhaibose paniu-e. 

5RAPIU niu anahmaidung pi kengkhai-e, sibo ruanggasu anahpiu Solomon 
tu RAPIU gu wangdih thiujiu bambo Israel mai ramga chawang leng kada khaide. 

6“RAPIU niu akhuga din-e, ‘Nanahpiu Solomon niu agu Charaky thiurabo-e. Iniu 
patu anahpiu leng kadalubo-e, khatdi Iniu papiu thiurabo-e. 

7Tuhoi paniu atu maning matipbo kumjiu, paniu agu tacheng-tajai hina majainiu 
bamsai pawangkining dihse tingtheng bamra Iniu kam khaine.’ 

8“Siniu tuhoira, amaidung yo, RAPIU Tingwang masuangga, khatdi mathiu madui 
bambo Israel mai hina, aliu Rawang RAPIU niu aliutu chamtan pikhaibo hina 
matipjiu piuraleng Iniu naliu khuga dinbo-e. Sichiusai haibo charam wiboga 
papao thiujiu lungbamne, khatdi tingthengjiu naliu kaikikdunggu malinjiu 
bammi rabo-e.” 

9Solomon khuga paniu din-e, “Anahpiu yo, nangniu kahum bambo napiu Rawang 
tu sijiu, khatdi nalungchun pakhiangnaniu kamni thiunibo lungchun bamjiu patu 
machalo. Paniu nalungchun khatdi nagu luni hina sibamme. Nangniu patu 
phiusai daosune, paniu natu lukhai birabo-e, chiudi nangniu pakhu gasu taddiu 
misai, paniu tingtheng natu phutmi sune. 

10Pagu masanbo Raky thiura RAPIU niu natu kadakhai-e chiubo nangniu sirabo-
e. Tuhoira nalungchun chapkhai lujiu—haise kamlulo.” 

11Sibosai David niu Charaky thiu raleng rang masuang padbo, chakhiu-chalan 
rikhaibo kichen gu, kaki-kibo kichendunggu khatdi nuan kuak khaibo Masan 
Thubo Bam kichen gu chiujiu Solomon khuga pikhaide. 

12Paniu tathukyse thiura khatdi pamung maguibo kichendung thiura khatdi 
charakygu mania khatdi RAPIU leng kadkhaibo khairabo kichen thiura chiujiu 
palun chak masuang lubo sidi patu pikhai bide. 

13Singkudung khatdi Levi maidungniu ngut lujiu Charaky tien thiurabo wan-ga 
thinrabo chakuang-chapiang rikhairabo pakhiangnagu chak masuang 
padmibose David niu patu pikhaibide. 

14Kahumbo wan-ga thinpiurabo kachiagu chakuang-chapiang kamboga 
ngutrabo kachiagu parip ngutra paniu dinkhaide. Sikumgapjiu rangkanggi gudi 
parip madatra dinkhaide. 

15Kachiagu chamibung khatdi chamibung khairabo padung khatdi 
rangkangginiu kambo chamibung hina kamraboga ngutrabo khatdi 
rangkanggise parip madatra dinkhaide. 

16Masanbo taruak khairabo kachia rangkangginiu kambo wakai taliuboga 
ngutrabo rangkang parip madat radi dinkhaide. 

17Masanbo kachianiu dechiujiu pathu thiubo wa raotiubo-thu, tathikuang, 
khatdi chapiang kamralo, chakuang-chapiang kamboga kachia nai rangkanggi 
ndekengga ngutralo, 

18khatdi maruta rukhairabo rathakbam kamboga khatdi RAPIU gu Chamriat 
Bung riga pakan kario padbambo, wakhaomeng khairabo chaqon-kari kamboga 
masanbo kachia nde kengga ngutralo chiubo katikhai bide. 



779 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

19Chawang David niu din-e, “Haichiu marangkhaibo rao kaden khaibo 
hinase RAPIU papum siakniu atu kamraleng ladti khaibo-e.” 

20Chawang David niu panahpiu Solomon khuga din-e, “Malum siakjiu 
nalungchun chaplulo. Tatien thiusulo khatdi wakhat niudi natu khamnam 
mitulo. Iniu macha bambo RAPIU Tingwang niu natu majang khai bine. Paniu 
natu phutlakge, sichiujiu nangniu Charaky hai thiuloi makthen paniu natu 
majang khai bine. 

21Singkumai khatdi Levi maitu Charakyga tatien thiura changam pikhaide. 
Tatien thiuboga pabensiam wimai kakengniu natu nkhani bamme, chamai hina 
khatdi paliugu jupao hinaniu nagu chamtan hangga tatien thiura suikhai 
bamme.” 

1 Characham 29 

Charaky Thiura Kalen Piwangbo 
1 Chawang David niu madui bammai mathiu khuga haichiujiu dinlan-e, “Anahpiu 
Solomon haitu RAPIU niu kadakhaide, chiudi pahai nakha-e khatdi wasiju 
makha-e. Kamrabo changamse haijiukha di-e, palamra thiurabo charaky hai 
chamainiu lung rabo ky makge chiudi RAPIU Tingwang niu lungrabo ky-e. 

2Charaky thiuraleng wa mania hina Iniu khonmadui khaibo—kachia, 
rangkanggi, tataagi tasingpum paman kungbo tu, tiuchang-tu, wameng kambo-
tu khatdi tatu kakabo chiujiu kaden khaide. 

3Iniu kaden khaibo hina riga nkiujiu, Tingwang gu Raky thiura achun ngutbo 
jengniu agu chakhiu bambo kachia nai rangkanggi kadkhai-e. 

4Iniu withubo kachia bawli kaikhat suang kengbo khatdi masanbo rangkanggi 
bawli kai nia atai suang kengbo kadkhai-e, hainiu Charaky singbeng palun 
wirabo leng kamboga thinrabo-e. 

5Chabensiam kasimainiu palun wira karukhaibo ngamgadi thinrabo-e. Tuhoira 
saokum mainiu RAPIU leng kadkhai nibo bamkha ma?” 

6Kirianggu papeedung, kiphiugu chakampaodung, riphen maigu charipidung 
khatdi chawang hangga kadih thinmai hinaniu, chunwijiu paniu-paniu kangam-
ngambo kadpatde. 

7Charaky thiura kadwangbo pakhiangna kachianiu bawli 170 rangkangginiu 
bawli 340 tataaginiu bawli 620 khatdi chaginiu bawli 3,400 ye. 

8Gershon kiriangga chakhiu-chalan machabambo piu Levi mai Jehiel khuga 
paman kungbo tu kadwangbo hina pikhai maduide. 

9Maidungniu RAPIU leng chunwijiu kadkhaide khatdi kadwangbo jengniu paliu 
chunwide. Chawang David di pachun wichang wide. 

David Niu Tingwang Tu Thuonbo 

10Sijengniu mathiu suangga David niu RAPIU tu thuon-e. Paniu din-e, “Aliu 
paopeh Jacob Rawang RAPIU, natu tingtheng thuonjiu bambo thiumilo! 

11Nang hai dibo, tanbo, kendibo, kawibo, khatdi ngamkambo-e. Tinggen nai 
kadihga bambo hina nagu-e, khatdi nang hai chawang-e, wahina riga papaose 
nang-e. 

12Chakhiu-chalan hina nakhu ganiu wangbo-e, khatdi wahina riga nangra nagu 
pumtan nai jengtanniu mawang bambo-e, khatdi nangniu mai khattu kadibo 
khatdi katanbo pikhai ngamme. 

13Sijengniu, tuhoira, aliu Rawang RAPIU yo, natu aliu thuonne khatdi naken 
kadibotu thuonne. 

14“Chiudi amaidung nai Iniu naleng wadi kadra ha-e. Palamra wahina RAPIU niu 
pikhai-e, haichiujiu nangniu pikhaibo maniadung hai nakhuga kadngut 
khailanbo-e. 

15Hey, RAPIU yo, nangniu sibambo-e, chiubora aliu paopehmai nai nchamjiu aliu 
ringting haidi kavangthiu tadbo khatdi chabin tadkinmai kumjiu tadkinbo-e. 
Aliugu tinglang haira ting-kao kawang kumjiu tadkinbo-e, khatdi aliuniu 
kashaibo gasu duaklu lakge. 

16Hey, aliu Rawang RAPIU yo, nazan masanbotu chakhuang thiurabo leng 
Charaky thiura haibo chakhiu-chalan hinase aliuniu khoiwang maduikhai 
nbamme. Chiudi pakhiangna hai nakhu gasu wangbo-e, khatdi wahinase nagu-
e. 

17Iniu si-e, chiubora RAPIU niu mai hina lungchun madiu-e khatdi lungchang 
phungmaitu nangniu lungsa-e. Iniu alungchun masanjiu haibo maniadung hina 
hai naleng kadkhaide, khatdi haiga wang madui bambo mai hinadi naleng 
kadboga chunwi-e, chiubo silude. 

18Aliu pao-pehmai Abraham, Isaac khatdi Jacob Rawang RAPIU yo, navangdung 
lungchun hai thainai kumjiu tingthengjeng natu maning matipjiu bamra 
chamchangbo pikhailo. 

19RAPIU gu ladriat tu pawan machang matipjiu phungbamra anahpiu Solomon 
khuga masanbo lungchunse pikhailo. Khatdi Iniu kaden wangmibo Charaky hai 
paniu thiu ngamra pumtan pikhailo.” 

20Sibo sai David niu mathiu khuga dinlan-e, “Naliu Rawang RAPIU tu thuonlo!” 
Sichiujiu maduiga bammai hinadi paliu paopeh RAPIU tu thuonde. Mai hina paliu 
pee makhum kiujiu RAPIU tu khatdi chawangtu chakhuang thiubo len-e. 

21Pasaibo nai paliuniu khaoring kamshat lujiu charathiujiu RAPIU khuga 
kadkhaide khatdi sise mathiu njan tiude. Sironna makjiu matomchi sang khat, 
milychi sang khat milypoi sang khat rathakbamga maring rujiu charathiu 
khaide. 

22Sibo nai mathiu tiulu saklujiu RAPIU suangga chunwi matha khaide. Lonniabo 
thiujiu David nahpiu Solomon tu chawang-e chiujiu senpad lande. RAPIU zan ga 
patu chawang-e, chiujiu wasadi manuk khaide khatdi Zadok tu singku-e chiujiu 
senpad khaide. 

23Sichiujiu RAPIU niu thiusu khaimibo chawang bamga Solomon niu papiu David 
tu malinjiu chawang thiude. Pahai kangambo chawang-e khatdi Israel mainiu 
pacham-palad majai-e. 

24Chakampaodung nai riphenmai hina, kaki-kibo David nah piumai hinadi 
Solomon hai chawang-e khatdi pahangga bamrabo-e chiujiu ladriat thiude. 

25Solomon tu jat hinadi chakhuang thiu-e khatdi RAPIU niu patu Israel maigu 
chawang thiukhai mibo jengniu paken dithubo chawang pithiu khaide. 

David Gu Kadunbo Mawang Racham 
26Sichiujiu Jesse nahpiu David niu Israel maigu chawang thiujiu lungkhaide. 

27Paniu chawang thiubo hai takum atai-e, paniu Hebron ga takum chinnia, 
Jerusalem ga takum samriu-sum chiujiu mawangkhai-e. 

28Kalek wibo khatdi chakhuang thiubo mai khat thiujiu pahai thenthui wangjiu 
shai-e. Paniu shaimibo sai panahpiu Solomon niu chawang thiude. 

29Chawang David niu lungkhaibo racham subo gasu kaloibo pakhiangna 
Phaimiukakungmai khangsum: Samuel, Nathan khatdi Gad niu raokhai bamme. 

30Raokhai bambo ganiu silu-e, chiubora pahai dechiujiu chawang thiumilo, 
pahai ndejiuga pumtan bamlo, paniu lungbambo wan-ga patu khatdi Israel mai 
khuga nde padmilo, patu lung maguibo chawangdih hinaga nde padmilo chiubo 
pakhiangna raokhai nbamme. 

2 Characham 

2 Characham 1 

Chawang Solomon Niu Ningting Khengbo 
(1 Chaw 3.1-15) 

1Chawang David nahpiu, Solomon niu Israel maigu Chawang kadihse thin 
matipjiu thinde, sichiujiu RAPIU pa-Rawang niu thoidam khaijiu khatdi patu 
katanbo pumtan pikhaide. 

2Chawang Solomon niu chamai sang khatgu, chamai kai khatgu chakampaodung 
kadakhai lujiu khatdi kikhun-gu papee thiumai hinatu, khatdi kakibo 
chakampaodung hinatu majangtad lujiu, 

3Gibeon ga kahum raleng chamtan khat pikhaide. Paliuniu siga tadle, 
palamra, RAPIU vangpiu, Mose niu ramjingga kamkhai mibo, RAPIU niu bambo 
Mathenkyse siga bamme. 

4(Kiriath Jearim gasu Ladriat Bungse luwanglan lujiu, Chawang David niu thiusu 
khaimibo, Jerusalem ga bambo Mathenkiga, Ladriat Bungse bammibo-e). 

5Hur tahpiu khatdi Uri nahpiu, Bezalel niu tataagi khoilujiu kambo rathakbamse 
Gibeon ga RAPIU niu bambo Mathenky masuangga khai nbambo-e. Chawang 
Solomon khatdi maidung mathiuniu siga RAPIU tu kahumbo-e. 

6Mathenky masuangga Chawangniu tataagi khoilujiu kambo rathakbam rigase 
kadpadjiu RAPIU tu kahumme, paniu khaoring sang khat kamshat lujiu sibo riga 
pakhiangna rukhaide. 

7Sibo nai nchun Tingwang niu Solomon khuga ngaolen khaijiu, maniu-e, “Iniu 
natu nde pikhaibo nang masenlo?” 

8Solomon niu paokakge, “Nangniu pawan machang apiu David tu lungsabo 
lenkhaide khatdi tuhoi nangniu atu pijiu patu malin khaijiu Chawang thiu 
khaide. 

9Hey, RAPIU Tingwang yo, nangniu apiu khuga ladriat thiukhai mibose pijiu 
wangtang khailo. Nangniu maidung haijiukha, paliu riak sikam lulakbo maidung 
riga atu pijiu Chawang pithiu khaide. 

10Sichiujiu Iniu paliu riga mawangra jengniu tasi ningting pikhaibotu Iniu 
masenne. Sichiu maksai, haijiukha kengbo namaidung riga Iniu nde chiujiu 
mawang ngamlu ralo?” 

11Tingwang niu Solomon tu paokak khai-e, “Nangniu majibose kada lude. 
Chakhiu-chalan, maksai lungwibo maksai tazan tadbo maksai nagu mikre 
maidung shai raleng maksai nagu karingting theng raleng khengrabo sung, Iniu 
paliu riga natu pi chawang thiukhaibo, namaidung riga mawang ngamlu raleng 
ningting nai tasi nangniu kheng-e. 

12Iniu natu ningting nai tasi pikhai rabo-e. Sichiujiu sibo riga sanjiu 
namasuangga lungwang mibo chawang maksai lungwang lanrabo 
chawangdungtu suangdi nkiujiu Iniu natu lungwibo khatdi chakhiu-chalan, 
khatdi tazan tadbo pikhai rabo-e.” 

Chawang Solomon Gu Pumtan Nai Lungwibo 
(1 Chaw 10.26-29) 

13Sichiujiu Solomon niu Gibeon ga bambo kahumbo bam, RAPIU niu bambo 
Mathenky tu phutlujiu, Jerusalem ga malanwang lande. Siga paniu Israel 
maidung riga mawang bamme. 

14Paniu chaqon-kari tongbo charimai sang khat kai madai khatdi chaqon tongbo 
riphen sang kariu nia chiujiu taliu khaide. Paniu khangsiatu Jerusalem ga khaide, 
khatdi paniu khangsiatu katambo namdidungga pibam khaide. 

15Paniu mawangbo wan ga kachia nai rangkangse tatu kumjiu Jerusalem ga 
mathiuniu thin-e, khatdi cedar singniu tasing kachangmakbo biuruibang sing 
kumjiu kengchang keng-e. 

16Chawangtu machamaidung siniu Musri nai Cilicia 

17Egypt gasu chaqondungtu maidih lam pikhaibo ngamse kamme. Paliuniu Hitt 
mai nai Syria mai wangtu chaqondung nai chaqon-karidung pikhaijiu, chaqon-
kari hinaga rangkanggi kai charuk khatdi chaqon hinaga rangkanggi kaikhat 
ringiu-ga jonkhai-e. 

2 Characham 2 

Charaky Thiuraleng Kadenbo 
(1 Chaw 5.1-18) 

1Chawang Solomon niu RAPIU tu kahumrabo Charaky khat, khatdi paleng 
chawangkining khat thiusu raleng chapkhaide. 

2Mania phungwang raleng chamai sang riak-chinnia, khatdi changam kamraleng 
chamai sang riak-tachattu paniu khaide. Sigasu changam kambotu akhi khaira 
chamai sang sum kai charuktu parid phungra pikhaide. 

3Solomon niu Tyre gu chawang Hiram khuga champao langkhai-e: “Apiu 
chawang David tu nangniu majang changam kamjiu, pagu chawangkiningga 
chaky thiuraleng cedar pumdung patu jonkhai bibo kumjiu atu majang chali 
kamkhailo. 

4RAPIU a-Rawang tu chakhuang thiura Iniu Charaky khat thiu bamme. Sise 
masanbo bamkhat thiujiu siga amaidung nai Iniu patu kahumjiu parai manam 
wibodung rukhaijiu, kadkhai rabo-e, siga aliuniu masanbo taruak pakhuga 
kadkhaijiu bamrabo-e, khatdi siga Hiusan padbo changee, N-nidnai kambo 
kumjiu, khatdi kakibo masanbo tingmikga aliuniu aliu RAPIU Tingwang tu 

chakhuang thiujiu nsuan chawan machang rukhaibo maniakad pipad rabo-e. 
Haise tingthengjiu kamraleng paniu Israel maidungtu chamtan pikhaibo-e. 

5Iniu Charaky kadibo khat thiusu raleng matan bamme, palamra aliu Rawang hai 
kakimai ra suang di-nkiubo-e. 

6Tuhoi tangbo mai khatniudi Tingwang leng Charaky thiu ngam makge, palamra 
kadibo tinggen pakhiangna niudi patu pi bamkhai raleng builu makge. Chiusai 
Iniu ndechiujiu kakibo bamsuang nkiubo Tingwang khuga maruta rukhairabo 
Charaky khat thiu ngam luralo? 

7Tuhoira akhuga chamai khangkhat, kachiaga, rangkanggiga, tataagiga khatdi 
chagiga chiujiu karu khaira wameng raokhai simai khatdi chafaiga kahengbo 
kamaobo khatdi hengmangbo tathuak khisimai pikhailo. Judah gu chabensiam 
kamsimai khatdi Jerusalem ga apiuniu kada lubo maidungtu majang paniu 
changam kamrabo-e. 

8Nagu tasingngam kambo maidung hai ndejiukha kamsilo chiubo Iniu si-e, siniu 
cedar pum, maga-sing pum, khatdi juniper sing pum, Lebanon gasu akhuga 
langwang khai khelo. Singpum kengjiu ruiraboga namaidungtu nkhara 

9amaidungtu Iniu langkhaira kaden lujiu bamme, palamra sibo singpum ruilubo 
siniu kawibo Charaky kadibo Iniu thiuraleng matan bamme. 

10Nagu changam kambo maidung leng chabanmiu bawli sangnia, thiupen bawli 
sangnia, mumjaw karung sang kai madai, khatdi takisa karung sang kai madai 
kaden lujiu Iniu nakhu langkhai rabo-e.” 

11Chawang Hiram niu paokakbo thiujiu Solomon khuga chamlen khat 
langkhaide. Paniu raokhai-e, “Palamra RAPIU niu pamaidungtu lungsa-e, paniu 
natu paliugu chawang pithiu khaide. 

12Tinggen nai kadih Dampao, Israel mai Rawang RAPIU tu thuonlo! Paniu 
chawang David tu ningtingbo npiumainah khat pikhai bijiu, wakam kasibo nai 
wa kasiboniu phuijiu, pase tuhoira RAPIU leng Charaky khatdi paleng 
chawangkining khat thiusu raleng marang bamme. 

13Iniu nakhuga tasiam kamsibo piu ningtingbo pazanniu Huram kubo piutu 
langkhai kinne. 

14Papui hai Dan kiphiu mai khatle papiu haira Tyre mai-e. Paniu kachiaga, 
rangkanggiga, tataagiga, chagiga, tatuga, khatdi tasingga, mania ndetiujiu 
kampad ralo chiubo thak si-e. Chafaiga kahengbo, hengmangbo, kamaobo 
tathuak khikhaira khatdi fainoi kambodi kam ngamme. Pakhuga dinkhai bibo 
thak hina pajat-pajat thiujiu palun kampad ngamlubo-e. Napiu Chawang David 
jengniu changam kam maidungtu, khatdi nagu tasiam kamsi maidungtu majang 
lujiu pi changam kam sulo. 

15Siniu tuhoira nangniu ladriat kamkhaibo kumjiu chabanmiu, thiupen, mumjaw 
khatdi takisa hinase aliu khuga langkhai sulo. 

16Lebanon gu maluong gasu aliuniu naleng pageng bambo cedar sing hina 
huilujiu changam bam gasu rad kadui lujiu Joppa katangbo duipui gasu 
matenkiu khaibi rabo-e. Sigasu nangniu sise jupad lujiu Jerusalem lam 
phungwang lubui-e.” 

Charaky Thiura Kamsubo 
(1 Chaw 6.1-38) 

17Papiu chawang David niu tazan raobo kumjiu Chawang Solomon niu Israel 
maigu kadih ga lungbambo sangdiumai hinagu tazan rao-rao-e. Siga sangdiumai 
153,600 lung bamme. 

18Paniu chamai 80,000 tu ramluongga tatu phangraleng khatdi sise ponra 
chamai 70,000 tu changam pikhaide, khatdi sibo maidungtu phuira khatdi 
changamse phuikhai bira chamai 3,600 pikhai bide. 

2 Characham 3 

1 Charaky bam jengniu masuangga Solomon piu, Chawang David niu kaden khai 
bamme. Sise Jerusalem ga bambo Moriah Luong riga-e, siga Jebus mai Araunah 
niu asaiphung bam kambo bamga RAPIU niu David khuga ngao lenkhai-e. 

2Chawang Solomon paniu Chawang thiubo takum madaibo kumgu niabo hiuga 
thiukhang sude. 

3Chawang Solomon niu thiu khaibo Charaky thense gaphek makai chinnia 
padetniu gaphek chakiu-e. 

4Charaky gu tadngutbo kichen pathen padet haise gaphek chakiu, khatdi pakod 
gaphek ringiu ku-e. Palung gase masanbo kachianiu taisin khai-e. 

5Kidunbo kichense cedar singniu papuan thiulujiu kawibo kachia lujiu taisin 
khai-e, khatdi sise kadanbang khatdi wariang phen tarikhaibo lun kam lujiu 
papuan thiu khai-e. 

6Chawang siniu Charaky situ paman kungbo, palun kawibo tatuniu khatdi 
Parvaim kadih gasu kachia piwangbo siniu papuan thiu khai-e. 

7Paniu kachia lujiu Charaky gu singbeng, kajen, kamunkhu, khatdi kamun 
chiujiu taisin khai-e. Changam kammaidung siniu singbeng gase pakan phungbo 
wakhaomeng kamkhai-e. 

8Lungsinggu kichen situ Masan Thubo Bam chiu ku-e, sise gaphek chakiu theng-
e khatdi gaphek chakiu di-e, sise Charakygu padet gapbo-e. Masan Thubo Bamgu 
singbeng situ taisin raleng kachia bawli makai suang kengjiu thinpiu-e. 

9Natri kamboga kachia katup 570 thinpiu khai-e, khatdi nribo kichen-gu 
singbeng sidi kachianiu topsin khai-e. 

10 Tanaagi khoilujiu pakan phungbo khaoring nia meng kamkhai raleng 
changam kammaitu Chawangniu chamtan pikhai-e, sise kachianiu topsin khai-
e, khatdi Masan Thubo Bamga khai-e. 

11-13Sichiujiu wakhao kania mengse tadngutbo bam masuangga zudaojiu 
chapkhai-e. Sise pakan nia-nia phung-e, siga niase chakhet khat kiurang nia 
theng-e, pakan niase kariopadjiu n-gangbo kichen-ga khat khattu niataojiu 
bamme khatdi pakan khatlamniu gaphek chakiu kumbo pathen padet dibo 
kichen-gu singbengga kariopad tungtangjiu bamme. 

14Masan Thubo Bamga jusungfai khat khaibose fainoi khatdi kakibo mania jaojiu 
kamkhai-e, sise kamaobo, kahengbo, khatdi hengmumbo niu palun thiukhaibo 
pakan phungbo khaoring lun kamkhai-e. 

Tataagi Tiang Nia 
(1 Chaw 7.15-22) 

15Chawangniu katiang nia kampadle, niase chakhet kariu mangiu paphan ku-e, 
khatdi sise Charaky masuangga khai-e. Sibo n-gangse chakhet khat kiurang nia 
kamkhai-e. 

16Katiang tonse phenlubo chagiriang khatdi tataagigu majongsyniu karu khai-e. 

17Sibo katiang niase Charaky tadngutbo bam mungga kam khai-e. Tingrun lam 
somkhaibo khat situ Jachin khatdi tingpilam somkhaibo situ Boaz 

2 Characham 4 

Charaky Leng Mania 
(1 Chaw 7.23-51) 

1 Tataagi khoilujiu kambo rathakbam khat Chawang Solomon gu bamme, sise 
pathen padet chakhet madai paphan khatdi pakodniu chakhet nia-je-kiurang 
nia-e. 

2Tataagi lujiu kambo mawengbo akhun khat pasukniu chakhet khat kiurang nia, 
palung sira n-gang gasu madad padbo chakhet nia kiurang madai, khatdi 
maguibose chakhet charuk kiurang chinnia dibo paniu kamkhai-e. 

3Akhun mung hinase paren nia thiujiu khat-khat riga akijiu karu khai-e. Karu 
khaibose matomchi lun kumjiu kam khai-e, sise akhun hinaga pajam-jam thiujiu 
kam khai-e. 

4Akhunse tataagi khoilujiu kambo matomchi kariu nia riga dungkhai nbamme. 
Sise sum thiujiu pake madaiga paliu zu mari khai nbamme. 

5Akhun-gu kasiubose ncheng 3 siu-e. Sibogu pimase chapiang pima kumme, 
nkuonkiubose charapen kumme. Akhun gase karung 60,000 kumbo ngutle. 

6Paliuniu tathikuang kariudi kamkhai-e, mangiu siniu Charaky gu tingrun lam 
khai-e khatdi mangiu siniu tingpilam khai-e. Pakhiangnase rukhaibo rathak 
thiuboga thinbo chakhao jan nkhiuboga thinpiu-e.Kadibo akhun ga bambo 
taduise singku maidungniu wa nkhiuboga thinpiu-e. 

7-8  Karai masuang kumjiu paliuniu kachianiu kambo wadung kariu khatdi wakai 
kariu kam khai-e, pakhiangnase Charaky gu padunbo kichen ga khai-e, pake nia 
lam chamibungse dung mangiu thiujiu khatdi wakai mangiu chiujiu kamkhai-e. 
Paliuniu chagankuang kai khat haidi kachianiu kam khai-e. 

9Paliuniu singkumai leng chiujiu nungbo kahiu khatdi ndanbo kahiu kamkhai-e. 
Kahiu nia kakga bambo rengmun gu kamunse tataagi khoilujiu topsin khai-e. 

10Akhunse Charaky mungga tingrun-tingbang lam kam khaibo-e. 

11-16Huram niu chali rammai, kavathuak rammai khatdi chakuangpoi rammaidi 
kampadle. Charaky jengniu paniu kamraleng Chawang Solomon khuga ladriat 
thiukhaibo hina paniu kamloi khaide: Katiang nia Katiang pimaga chakuang lun 
kumbo Paton nia Paton kaniaga phenlubo chagiriangniu palun thiu khaibo Palun 
thiukhai bambo paton niaga paren nia thiujiu tataagi khoilujiu kambo majongsy 
kai madainiu kam magui khaibo Matom kari kariu Tathikuang kariu Akhun 
Matomchi kariu-je niakiuniu akhuntu tungbambo Chalirammai, kavathuak 
rammai khatdi akheton machumbo rammai. Huram niu tasiam simaigu papao 
thiulujiu tataagi kam masan kalubo gasu haibo hina, RAPIU gu Charakyga thinpiu 
raleng Chawang Solomon niu chamtan pibo kumjiu kampad khaide. 

17Jordan ramjengga Zeredah nai Sukkoth kakga chagi ngam kambo bamga 
kampadbo hina Chawang gu bamme. 

18Haijiukha kampad khaibo maniagu tataagi ripse mai khatniudi madiu 
maningpad makge. 

19Chawang Solomon niu Charaky leng kachiagu maniadung kampadbo siniu: 
rathakbam khatdi Tingwang leng taruak kadkhaibo kuangkai, 

20Masan Thubo Bam suangga matao rabo kachia kawiboniu kamlubo chamibung 
nai padung rammai; 

21karu khairabo rapendung, chamibung rammai, khatdi takap rammai, 

22chamibung riang kakit rabo mania rammai, tathikuang poi rammai, maruta 
khai raleng chakuang rammai khatdi mitikang ponraleng khangli rammai 
chiujiu Chawang Solomon gu bamme. Haibo mania pakhiangna hai kachia 
masanbo khoilujiu kambo-e. Charakygu ndanbo kamun rammai nai Masan 
Thubo Bamse kachia niu topsin khai-e. 

2 Characham 5 

1 Chawang Solomon niu Charakygu changam hina kamloi luboga, papiu David 
niu RAPIU khuga kadkhai mibo rangkanggi, kachia, khatdi kakibo mania hina 
Charakygu wakhaibo kichen-ga phungwang khai mide. 

Charakyga Ladriat Bung Phungwang Khaibo 
(1 Chaw 8.1-9) 

2 Sigasu Chawang Solomon niu Israel mai kiphiu hinagu jupaodung nai kirianggu 
jupaodung hinatu Jerusalem ga kuwangjiu, RAPIU gu Ladriat Bung hai David gu 
namdi Zion gasu Charakyga phungwang raleng chamtan pide. 

3Paliu mathiuse Gomlubo Changeega wang maduide. 

4Jupaodung mathiu madui lubo saiga, Levi maidungniu Ladriat Bungse 
ponkhang-e. 

5Sichiujiu sise Charakyga ponwang khaide. Singku maidung nai Levi 
maidungniu RAPIU niu bambo Mathenky sidi ponwangjiu siga bambo mania hina 
Charaky lungga phungwang khaide. 

6Chawang Solomon nai Israel mai hina Ladriat Bung masuangga wang madui 
lujiu matom-kabui khatdi pariak kengbo milysung charathiu khaide—pariak 
keng jujiu singam lumakge. 

7Sigasu singkumainiu RAPIU gu Ladriat Bungse Charakyga ponwangjiu, Masan 
Thubo Bam, pakan phungbo khaoringmeng hangga khaide. 

8Paliugu kariopadbo kan siniu Ladriat Bung nai kaponbo pektu gomsin khai-e. 

9Mai khatniu Masan Thubo Bam masuang siakga chaplujiu phuisai kaponbo pek 
tonse ngao-e, chiudi kakibo bam gasu phuisai ngao makge. (Patangse nthai 
katang siga bamkha-e) 

10Sibo Chamriat Bung gasu Israel maidungniu Egypt gasu npadbo lon Sinai 
Luongga RAPIU niu paliu khuga Ladriat kamkhaibo tupek nia Mose niu khai 
nbambo makjiu kakibo ha-e. 

Rapiu Gu Kendi 
11-14  Singku maidung hina paliuniu chariang charui wadi phuimakjiu, paliu 
ronna kam masan lude. Khatdi chalui thiubo Levi maidung--Asaph, Heman, 
khatdi Jeduthun, khatdi paliugu kiriangniu tara nai siamtoy rammai thinlujiu 
paliu ruangga singku maidung kai khat makainiu make rammai mudjiu 
tingbanglam bambo rathakbam mungga chap bamme. Chalui thiu maidungniu 
make khuan, siamtoy khuan khatdi kakibo tarabung rammai khuantu chakhuan 
ncham mawijiu paliuniu RAPIU tu chalui thiujiu haichiu thuon-e: “RAPIU tu 
thuonlo, palamra pahai wi-e, khatdi pagu lungsabo hai tingtheng-e.” Haichiujiu 
singkumainiu Charaky situ phutsuboga bungjiu RAPIU niu bambo ran-ranbo 
kamuong siniu phui mide, sichiujiu paliuniu kahumbo tien tadkiu ngamlu lak 
mide. 

2 Characham 6 

Solomon Niu Maidung Khuga Chalad Dinbo 
(1 Chaw 8.12-21) 

1Sigasu Chawang Solomon niu kakheng thiu sude: “RAPIU yo! nangniu 
kamuongjiu nai tamiuboga lungra kada lude. 

2Nagu makendibo siniu tingtheng lungrabo bam khat tuhoira Iniu thiukhaide.” 

3Israel mai hina siga chap bamme. Chawangniu paliu khulam pazu mari lujiu 
paliu riga Tingwang gu thoidam khengkhai-e. 

4Paniu din-e, “Israel mai Rawang RAPIU tu thuonlo! Paniu apiu David khuga 
ladriat thiukhai mibose paniu majai khai bide. 

5‘Iniu amaidungtu Egypt gasu majang npadbo wan gasu tuhoi katangbo atu 
kahumrabo bamleng Israel maigu kadihga bambo namdi khatnadi Iniu kada 
makge, khatdi Iniu amaidungtu jukhaira mai khattudi kada makge. 

6Chiudi tuhoira Jerusalem haiga atu kahumrabo bamleng khatdi David nangniu 
amaidung riga mawang raleng kada khaide.’ 

7Khatdi Solomon niu dinkiu-e, “Apiu David niu Israel maigu RAPIU Tingwang tu 
kahum raleng charaky thiusu raleng marang khaide, 

8chiudi RAPIU niu pakhuga din-e, ‘Nangniu Charaky aleng thiukhai raleng 
rangbose maji-e. 

9Chiudi nangniu wadaodi sise thiulu lakge. Sise na-nahpiu, na-nahsiakniu atu 
kahumrabo Kise thiusu rabo-e!’ 

10“Tuhoidi RAPIU niu pagu ladriatse majai khai bide: Iniu Israel maigu Chawang 
thiujiu apiutu malin lude khatdi Israel maigu Rawang RAPIU tu kahumrabo leng 
Charaky hai Iniu thiulude. 

11Israel maidung khuga RAPIU niu Ladriat kamkhaibo tupek nia khaibambo 
Ladriat Bungse Charaky lungga Iniu khailude.” 

Solomon Rathoi 
(1 Chaw 8.22-53) 

12Sigasu Solomon niu maidung bambo gasu tadngut lujiu rathakbam masuangga 
chaplujiu paben henpadjiu kakheng thiu-e. 

13(Solomon niu tataagi khoilujiu kambo tacham dinmai chapra wakai donkhai 
nbamme, khatdi sise kahiu n-gangga bamme. Sise pathen padet chakhet khat 
kiurang nia-e khatdi tachao nia kiurang sum ku-e. Paniu tacham dinmai chapra 
wakai gase buangkhang lujiu, mai hinaniu patu ngaolu buiboga khudung kiu-e, 
khatdi paben tinggen lam henkhang-e). 

14Paniu kakheng thiu-e, “Israel mai Rawang yo, tinggen nai kadihpiri lungga 
bambo chara khatnadi nakumbo ha-e. Nangniu namai khuga ladriat khaibose 

majaikhai bide, khatdi paliuniu chalung ngutjiu nacham majaiboga nagu 
lungsabose paliutu lenkhai bide. 

15Apiu David khuga nangniu ladriat khaibose nangniu wadi kali makge, sibo lad 
hinase thainai tathui khai bide. 

16Tuhoira Israel mai RAPIU Tingwang yo, apiutu nangniu npaobo tingga, paniu 
kam khaimibo kumjiu, Israel maidungniu nagu tacheng-tajai piu mawijiu 
bamsai, paliugu Chawang thiuraleng pakai-pakik gasu pawan machang chamai 
khang khat-khat lungwang rabo-e chiujiu nangniu ladrian thiukhai mibose kam 
kalikhai tulo. 

17Siniu tuhoira, Israel mai Rawang RAPIU, nangniu navangpiu David khuga 
ladrian thiukhai mibo hinase majijiu pakhiangna pijiu wangtang khaisulo. 

18 “Chiudi pachangsiakjiu, nangniu kadihpiriga maipui-maipiu ruangga lung 
ngamlu buima, Oh Tingwang yo? Tinggen pakhiangna gadi nang bamkhai raleng 
buibo makge. Chiusai nde chiujiu Iniu thiukhaibo Raky hainiu naleng kabuibo 
thiuralo? 

19RAPIU a-Rawang yo, I hai navang-e. Arathoi hai nking khailo khatdi Iniu 
nakhuga khengbo haise pikhailo. 

20Nchun n-nien haibo Raky tu akhe khailo. Haibo bam gasu natu kahum rabo-e 
chiujiu nangniu ladriat thiukhai-e, siniu haibo Raky lam azu mari lujiu kakheng 
thiubo wan-ga akhuan nking khailo. 

21Haibo Raky lam paliu zu mari lujiu kakheng thiubo wan-ga namaidunggu 
rathoi nai agu rathoi chiukhailo. Naky tinggen gasu aliu rathoi chiukhaijiu aliu 
nuan kuak khailo. 

22“Mai khattu kamao madam khaijiu haibo Rakyga tasiang siangra majang 
wangbo wan-ga, pase pamao ha-e sai, 

23nagu tinggen gasu nking khaijiu navangmaitu ladjan thiukhailo. Kamaomai 
situ pamao jengniu sajai pikhailo khatdi pamao hamaitu lepad khailo, 
Hey RAPIU yo. 

24“Namaidungniu natu atungjiu nuan kam mibo gasu paliugu mikre maidungniu 
paliutu kamkao mibo tingga paliuniu nakhuga ariwang haibo Rakyga wanglujiu, 
manon kiujiu nakhuga kuakkhai raleng khengboga, 

25tinggen gasu paliu khuan nking khailo. Namaidung nuan kuak khailo khatdi 
nangniu paliuleng khatdi paliu pao-peh maileng pikhai mibo kadihga paliutu 
majangwang khailo. 

26“Namaidungniu natu atungjiu nuan kammibo gasu nangniu pi tingriu khai 
tamibo tingga, paliuniu paliu lung lilujiu, haibo Rakyga mariwang lujiu, 
manonkiujiu nakhuga kakheng thiusai, 

27Hey RAPIU yo, tinggen gasu paliu khuan nking khaijiu, navang maidung, Israel 
maigu nuan kuak khailo, khatdi majibose kamraleng paliutu kati khailo. 
Sichiujiu, Hey RAPIU yo, namaidungniu tingtheng paliugu thiuraleng nangniu 
pikhaibo, namaidunggu kadihga tingriu pikhailo. 

28“Haibo kadihga chakhum wangbo maksai chararen wangbo maksai miusytu 
tingthungniu maksai takaodungniu kam masa mibo tingga, maksai namaidungtu 
paliugu mikre maidungniu chari thiuboga, maksai paliu khuga thiuniubo 
wangbo tingga, 

29paliu rathoi nking khailo. Namai Israel mai ruanggasu, palung chariu jujiu, 
haibo Raky gasu paliu ben henpadjiu kakheng thiusai, 

30paliu rathoi chiukhailo. Naky tinggen gasu paliu rathoi nking khailo khatdi 
paliu nuan kuak khailo. Naronna chamaina lungchun sibo-e. 

31Nangniu aliu pao-peh maileng pikhaibo kadihga paliuniu nalad piujiu natu 
chakhuang thiujiu namaidungniu lunglu raleng, paniu-paniu kamkhai mibo 
kumjiu kamkhailo. 

32“Kadiubo kadih lam lungjiu bambo sangdiu mainiu nang-hai dejiuga tanlo 
khatdi dilo chiubo chiulujiu nangra tatien thiukhaira pawan machang kadenjiu 
bambo-e chiubo sijiu, paniu haibo Rakyga kakheng thiura wangboga, 

33parathoi nking khailo. Nangniu bambo tinggen gasu pakhuan nking khailo, 
khatdi namaidung Israel mainiu kambo kumjiu, kadihpiriga lung bambo mai 
hinaniu natu silujiu nalad piulu raleng, paniu khengbose kamkhailo. Sichiusai 
haibo Raky, Iniu thiukhaibo haise natu kahumbo bamme chiubo paliuniu silune. 

34“Namaidungniu paliugu mikremaitu atungjiu charithiu raleng tadpadra 
nangniu chamtan piboga, paliu tadkhaibo bam hinaga nangniu kadakhaibo 
namdi Iniu naleng thiukhaibo Raky lam mari lujiu paliuniu nakhuga kakheng 
thiubo tingga, 

35paliu rathoi nking khailo. Tinggen ga paliu rathoi chiukhailo khatdi paliutu 
pijiu chari ngam khailo. 

36“Namaidungniu natu atungjiu nuan kam miboga khatdi mai khatnadi nuan 
kam makbo hamiboga—khatdi nagu lungpomniu paliutu kamkao khaijiu paliutu 
mai dihga kavangthiu raleng, kadiubo kadihlam lutadmi bamdi, 

37namaidunggu rathoi chiukhailo. Sibo kadihga paliu lung lipadjiu, aliu hai 
kasamai-e chiujiu, paliu mao madu padjiu nakhuga kakheng thiusai, RAPIU yo, 
paliu rathoi chiukhailo. 

38Sibo kadihga paliuniu nchang majijiu chalung lijiu, nangniu paliu pao-peh 
maileng pikhaibo kadih, nangniu kadakhai mibo namdi khatdi Iniu naleng 
thiukhaibo Raky lam, paliu zu marilujiu, nakhuga kakheng thiusai, 

39siga paliu rathoi nking khailo. Naky tinggen gasu paliu khuan nking khailo 
khatdi paliutu lungsa khailo khatdi namaidunggu nuan hina kuak khailo. 

40“Tuhoira, Hey, a-Rawang yo, aliutu phui khailo khatdi haibo bamgasu khengbo 
rathoi nking khailo. 

41RAPIU Tingwang, nagu pumtan-gu madan thiujiu, Ladriat Bung jaojiu, tuhoira 
chapsulo. Naraky haiga ngutjiu tingtheng bammilo. Nagu singkudung hinatu 
paliuniu kamboga thoidam khailo, khatdi paliutu nangniu kawi kamkhai bibo 
jengniu namaidungtu pi sanwibo thiukhailo. 

42RAPIU Tingwang yo, nangniu kada khai mibo Chawang situ luthon khai tulo. 
Navangpiu David khuga nangniu lungsa khai mibose maningtao khailo.” 

2 Characham 7 

Charaky Kadpadbo 
(1 Chaw 8.62-66) 

1 Chawang Solomon niu kakheng thiuloi luboga, tinggen lamsu chami kiujiu 
chara- thiujiu kadpad khaibo maniadungse rumide, khatdi RAPIU gu benran-
ranbo nbiu siniu Charaky phuimide. 

2Singkudungniu Charaky ngut ngam lulak mide, palamra benran ranbo nbiu 
siniu Charaky phuimide. 

3Tinggen lamsu chami langkiujiu Charaky lungga kabenboniu phuimibo, Israel 
maidungniu ngaoluboga paliu zu kadihga makhumkiu lujiu Tingwang tu 
kahumme khatdi pagu kawibo nai pagu tingtheng lungsabo situ thuon sude. 

4Sigasu Solomon khatdi chamai hina charathiujiu RAPIU khuga kadkhai-e. 

5Paniu matom-kabui pi 22,000 khatdi aruanggu thiujiu mily 120,000 niu 
charathiu khaide haichiujiu paliuniu aruanglujiu Charaky kadpat khaide. 

6Singkudungniu paliutu pikhaijiu bambo bamdung riga chaplujiu, khatdi Levi 
maidungniu paliu khulam chap marilujiu Chawang David niu pikhai diakbo 
chaluigu tarabung thinlujiu RAPIU tu thuonjiu “Pagu lungsabo hai tingtheng-e!” 
chiubo lui thiu-e! Haichiujiu David niu paliutu pikhaibo kumjiu paliuniu kamme. 
Chamai hina siniu chapbamboga singku maidungniu make mutle. 

7Solomon niu n-gangbo kahiu nai Charaky masuang, pawonjeng hinase kam 
masan khai-e, khatdi sigasu nphong kadkhaibo, alin tara kadpatbo, khatdi 
aruanggu kadpatbogu wasa chiujiu kadpadjiu charathiu khai-e. Haise 
kamkhaibo lamra tataagi khoilujiu kambo rathakbamga kadpatbo hina 
khairaleng siamju kami jengniu-e. 

8Solomon khatdi Israel mai pakhiangnaniu Gomlubo changee jeng chinnia 
mania-e. Siga chamai wajiu maidungse diuchang diubo tingpilam Hamath Pass 
khatdi tingrunlam Egypt maigu ramrai katangbo gasu wang bamme. 

9Paliuniu jeng chinnia rathakbam kadpadboga, khatdi jeng chinnia changeeboga 
jaojiu bamkhaide. Kanambo tingmikga changeebose loikhaide. 

10Khatdi pasaibo nai, pachinniabo hiugu naimikpui makai-je-sumkiubo nai, 
Solomon niu maidung situ paliu kylam langkhai mide. RAPIU niu pamai Israel 
maitu, David tu, khatdi Solomon tu thoidam pikhaibo jengniu paliu chunwide. 

Tingwang Niu Solomon Khuga Madulen Lanbo 
(1 Chaw 9.1-9) 

11Chawang Solomon niu Charaky nai chawangkining paniu kamraleng marang 
khaibo kumjiu kam tathui lubo saiga, 

12RAPIU niu pakhuga nchun madulen khai-e. Paniu pakhuga din-e, Iniu narathoi 
chiukhaide, khatdi haibo Rakyga charathiujiu akhuga kadkhai rabo bamleng 
Iniu lukhai-e. 

13Iniu tingdui pikiuta khaibo wan-ga, maksai alin tara tiu mahara takaodung 
langkhaibo wan-ga, maksai amaidung khuga chararen wangbo wan-ga, 

14paliuniu kamaobo kambo gasu paliu lung lilujiu akhuga kakheng thiusai, siga 
Iniu tinggen gasu paliu khuan chiukhaijiu paliugu nuan kuak khaibi rabo-e 
khatdi paliugu kadihtu pi lungwi khailan rabo-e. 

15Iniu haibo Rakytu khuanbam rabo-e khatdi haigasu khengbo rathoi hina 
chiukhaira kaden lude. 

16Palamra haibo bam gasu tingthengjiu atu kahumbo bam thiuraleng Iniu kada 
lujiu kam masan khai mibo-e. Pawan machang Iniu akhe khaijiu haibo bamtu 
gukhaijiu bamrabo-e. 

17Iniu nakhuga chamtan pikhai mibo hina kamjiu agu tacheng-tajai piujiu, napiu 
David niu kamkhai mibo kumjiu chamchangjiu atu macha bamsai, 

18nakai-nakik mainiu Israel mai riga pawan machang mawang raleng napiu 
David khuga ladriat thiukhai mibose majaikhai rabo-e. 

19Chiudi Iniu nakhuga chamtan pikhaibo tacheng-tajaise nangniu khatdi 
namaidungniu majai makjiu, kakibo radungtu kahum misai, 

20siga Iniu natu pikhaibo kadih gasu Iniu natu luthonmi rabo-e, khatdi atu 
kahum raleng Iniu kam masan khaibo Raky haitu Iniu phutmi rabo-e. Chiusai 
pabam hinaga maidungniu Charaky situ wathao thiu makjiu nuimensu rabo-e. 

21“Charaky haisitu tuhoira chakhuangthiu mawijiu bamme, chiudi siga tadken 
mai hina paliu suang hajiu maniu sune, ‘Nde kamjiu RAPIU niu haichiujiu haibo 
kadihga khatdi haibo Rakyga kam khaibo gulo!’ 

22Maidungniu paokak rabo-e, ‘Paliu pao-peh maitu Egypt gasu majang npadbo 
paliu RAPIU Tingwang tu paliuniu phutmibo gasu haise padmibo-e. Paliuniu 

kakibo radungtu khat thiulujiu paliutu kahum mide. Haijeng gasu RAPIU niu 
paliu riga chariubo hai piwang khaibo-e!’” 

2 Characham 8 

Solomon Niu Kam Khaibodung 
(1 Chaw 9.10-28) 

1Solomon niu pagu chawangkining nai Charaky kathiuboga takum makai ngutle. 

2Chawang Hiram niu patu pikhaibo namdi rammai sidi thiusu khai lande, khatdi 
Israel maidungtu siga lungraleng langkhaide. 

3Paniu Hamath nai Zobah Luongriangtu haphun lujiu 

4kathaidihga bambo Hamath namdiga charireng thiukhaide. Hamath ga bambo 
namdi hina thiusu lujiu siga katiu-kasak pipadbo bamleng kam khaide. 

5Solomon niu haibo: Nribo Beth Horon nai N-hangbo Beth Horon namdidung 
thiusu lu-e: (namdidungse charireng kamlujiu rengmun lepad-lengut suibo leng 
kamkhai-e), 

6Baalath gu namdi, khatdi namdi hinaga wa mania pipad rabo bamdung paniu 
kam khai-e, khatdi sibo namdi rammaiga chaqondung nai chaqon-karidung khai 
makhuan khai-e. Paniu chaky thiurabo leng marang khaibo kumjiu Jerusalem ga, 
Lebanon ga, khatdi paniu mawangbo kadih pakhiangnaga thiu khai-e. 

7-8Israel maidungniu Canaan kadih lubo tingga kamshat lumakbo Canaan mai 
kaikik hinatu manomjiu changam pijiu kamkhai-e. Sibo maidung ruangga; Hitt 
mai, Amon mai, Periz mai, Hiv mai, khatdi Jebus mai chiujiu jao-e, paliu 
kaikikdung hai nthai katangbo saomakjiu kavang thiujiu bamme. 

9Israel maidungtu matanjiu changamga thinpiu makge, chiudi riphenmai 
thiuboga, chakampaodung thiuboga chaqon-karigu papeedung thiuboga, khatdi 
chaqon tuangmaidungtu machaboga thinpiu-e. 

10Chaky katam tambo thiuboga manomjiu changamga thinpiu maidungtu 
phuiraleng chakampao maidung 250 khai-e. 

11Solomon niu panao, Egypt maigu chawang nahpuitu David gu namdi gasu 
paniu paleng thiukhaibo kyga pilung khai mide. Paniu din-e, “Pahai Israel maigu 
chawang David gu chawangkiningga lungmak rabo-e, palamra Ladriat Bung khai 
nbambo bamse masanbo-e.” 

12Charaky masuangga paniu thiukhaibo rathakbamga Solomon niu charathiujiu 
kadpatle. 

13Masanbo tingmik machang Mose gu Tacheng-tajai saisuijiu: Tabamnai gu, 
Hiusan gu Changee , khatdi Takum kaloibogu changee sumgu, --Chakhi khai 
makbo Taruak Ngeega, khatdi Gomlubo Ngeega rukhaibo rathak paniu kadpatle. 

14Papiu David niu kamkhai diakbo tajaidung hai chiubora, naimachang 
singkudung nai singkudungtu nkhabo Levi maidung chalui thiubo khatdi paliu 
ngam kambose paniu suikhai-e. Tingwang mai thiubo, David niu chamtan 
pikhaibo saisuijiu, nai machangna Charaky khuanmaidungniu paliu ngam 
kamjiu rengmun hina khuanbose paniu suikhai-e. 

15David niu singkudung khatdi Levi maidungtu wakhaiky lamga khatdi kakibo 
lamga katikhaibose machangjiu kadpatle. 

16Haichiujiu Solomon gu changam hina kam tathui khai lude. RAPIU leng Charaky 
kaphung donsubo gasu kam kaloibo katang, changam hina kam tathui lude. 

17Sigasu Solomon niu Edom kadihga bambo Aqaba gu Ajaibek ga bambo aliam 
mathakbam, Eziongeber khatdi Elath lam tadle. 

18Chawang Hiram niu pagu chakampaoniu papee thiubo, aliam taisibo mainiu 
thinbo aliamga paleng langkhai-e. Paliuniu Solomon gu chakampaodungtu 
majang lujiu Ophir kadihga mengjiu Solomon leng kachia taju sang kariu-je 
mangiu suang kengjiu phungwang-e. 

2 Characham 9 

Sheba Gu Chawangpuiniu Phuibo 
(1 Chaw 10.1-13) 

1 Chawang Solomon gu pazan tadbose Sheba gu chawangpuiniu chiude, 
sijengniu chalad kakungbo patu maniu raleng paniu Jerusalem lam tadle. Pagu 
machamaidung kakengtu majang lujiu parim wibo maniadung nai kachia 
kengkha qontrao bang thiulujiu phungwangde. Paniu Solomon tu adaoboga, 
paniu makum kalubo chalad maniu rabo hina paniu pakhuga maniude. 

2Paniu pakhiangna kenkak khaibide, palengra wadi din masan padra kung 
kajubo ha-e. 

3Sheba gu chawangpuiniu Solomon gu ningtingbo situ chiulude khatdi paniu 
thiukhaibo chawangkiningse ngao lude. 

4Pagu chakuang kaiga machakhaibo tiutekdung, pagu chakampaodungniu 
lungbo kidung, pawangkiningga bambo maidungniu piubo pondung, pagu 
chakhuang-changeega khuanbo kavangdung khatdi Charakyga charathiu 
maidunggu fai-nidung hinase paniu ngao lude. Siga pasuang hajiu pasiu thipad 
silak mide. 

5Paniu chawang khuga din-e, “Iniu agu kadih gasu nalamga khatdi nagu 
ningtingbo raha chiulubose maji-e! 

6Iniu apumsiak tadlujiu ngaolu makthen, paliuniu kadinbose I malum makge. 
Iniu nagu ningting lamga paphan katangdi chiulu makbo-e. Nangra maidungniu 
dinbambo suang ningting nkiu-e. 

7Nangniu kabambo bamga bamjiu natu machajiu bambo khatdi nagu ningting 
cham kadinboga nkingtao lujiu bambo maidungse dejiukha paliu sanwilo! 

8Na-Rawang RAPIU tu thuonlo! Pazan gasu mawangra, paniu natu pi chawang 
thiukhai lujiu, paniu majang khaibogu palung kimbose paniu lenkhai bide. 
Palamra paniu Israel maitu lungsa-e khatdi paliutu tingtheng pibam khaira 
paniu masenne, siniu tacheng-tajai nai majibo nangniu thinlura jengniu paniu 
natu chawang pithiu khai bide.” 

9Paniu phungwangbo kalendungse, paniu Chawang Solomon leng kachia taju 
sang madai suang kengbo khatdi parim wibo wamud nai tiuchang kengkha 
pikhaide. Chawang Solomon leng Sheba gu chawangpuiniu pikhaibo parimwibo 
wamud kumjiu kawibo ha-e. 

10(Chawang Solomon nai Chawang Hiram maidungniu Ophir gasu kachia, 
tiuchang, khatdi juniper sing phungwang-e. 

11Sibo sing thinjiu Solomon niu Charaky nai pagu chawangkininggu tason 
kamme, khatdi chalui thiumaileng nthiam-tarabung kamme. Judah kadihga 
haikumbo hai wadaodi ngaokhai matai makge). 

12Sheba gu chawangpuiniu kakhengbo hina Chawang Solomon niu pikhai bide. 
Haidungse paniu kalen phungwangbo situ nkhiakbo riga khaisanbo-e. Sichiujiu 
patu machamai situ maluang lujiu pagu Sheba kadihlam malanwang mide. 

Chawang Solomon Gu Chakhiu Chalan 
(1 Chaw 10.14-25) 

13Takum machangna Chawang Solomon niu ramkha gasu kachia taju sang 
makai-je-sumkiu kumbo daobambo gasu, nkiujiu 

14chali-thiumai nai alimaidung khugasu dao-e. Arabia maigu chawangdung nai 
Israel maigu luongriang gasu dithinpaodung niudi kachia nai rangkang pakhuga 
phungwang-e. 

15Solomon niu chagee kai-nia kam padle, pakhiangnase kadamlubo kachia taju 
chinnia kumboniu topsin khai-e, 

16khatdi siambibo chagee kai-sumdi kam padle, pakhiangnase kadamlubo 
kachia taju sum kumboniu topsin khai-e. Pakhiangna haise paniu Lebanon gu 
Mariukajing ga kadibo ga khai-e. 

17Chawangniu chawangbam kadibo khat kamkhai-e. kasialam chapuang himniu 
topsin khai-e, kakilam sira kachia masanboniu topsin khai-e. 

18Chawangbamga khangrabose phikem charuk bamme, sibo phipanse kachianiu 
topman khai-e. Chawangbamga chaben khairabo leng pajai nialam bamme, 
khatdi pake hinaga ndongqui meng kamkhai nbamme. 

19Chaphipan gase ndongqui meng kariu-je niakiu bamme, chaphipan pake niaga 
khat khat khai-e. Haikumbo chawangbam hai kakibo chawang maigu wadi ha-e. 

20Chawang Solomon gu chapiang hinase kachianiu kamme, khatdi Lebanon gu 
Mariu Kyga thinbo chakuang chapiang hinase masanbo kachianiu kamme, 
Solomon ken ga rangkangtu waleng chakkhai makge, 

21Duipuiga tadbo pagu maleedung thinbo papeemai nai Chawang Hiram gu 
maleedung thinbo papee thiu maidung khat thiulujiu tadle. Takum sum 
machangna, malee thinbo papee thiu maidung siniu kachia, rangkang chapuang-
him. kapengdung khatdi tajongdung chiujiu phungwang-e. 

22Kadihpiriga Chawang kakimai suang, Chawang Solomon niu kalekwi nkiu 
khatdi ningting nkiu-e. 

23Tingwang niu pakhuga pikhaibo ningtingtu nkingra paliu mathiuniu palad 
maniu-e. 

24Paliu mathiuse Solomon khuga kalen thiujiu—kachia, rangkang, ntiang 
taronbo, chari-mania, parim wibo wamud, chaqondung, khatdi qonniamdung 
chiujiu pikhai-e. Haise takum machangna tadjiu bambo-e. 

25Chawang Solomon gu chaqon rammai khatdi chaqon-kari rammai khaibo 
chaky sang madai khatdi chaqon-rimai sang kariu niakiu chiujiu bamme. Kasia 
situ paniu Jerusalem ga khai-e, kasiatu katam tambo namdiga khai-e. 

26Pahai Euphrate Giuki gasu Philistine dih khatdi Egypt gu ramrai katangbo 
chawangmai hina ruangga tanthubo mawangpao-e. 

27Paniu mawangbo wan-ga rangkang hai tatukang kumjiu mathiu thinne khatdi 
cedar singse Judah gu chaphi npuiga bambo thinpiu makbo singdung kumjiu 
mali-malan bamme. 

28Solomon niu chaqondungse Musri khatdi kakibo kadih hina gasu luwang-e. 

Solomon Niu Mawangbo Gu Kadunbo Racham 
(1 Chaw 11.41-43) 

29Solomon niu mawangbo racham kasu ganiu kanambo katang, haiga raokhai 
makbose phaimiukakung Nathan Rachamga, Ahijah niu Shiloh ga phaimiu cham 
dinbo Rachamga, khatdi Phaimiukakung Iddo gu Madungao Rachamga, raokhai 
bamme, sise Jerusalem gu chawang Jeroboam niu mawangbo gudi raokhai 
nbamme. 

30Solomon niu Jerusalem ga chawang thiujiu Israel mai kadih pakhiangna takum 
atai mawang-e. 

31Pah shaimibo ga David gu Namdiga nbai khai-e, siga panahpiu Rehoboam niu 
patu malinjiu chawang thiude. 

2 Characham 10 

Tingpilam Bambo kiphiudung niu Chari Thiusubo 
(1 Chaw 12.1-20) 

1Rehoboam niu Shechem ga tadjiu siga tingpilam bambo Israel mai hinatu ku 
maduilujiu patu chawang pi thiukhaira kamde. 

2Nebat nahpiu Jeroboam niu Chawang Solomon khugasu Egypt lam paktad mibo 
piuniu haise chiulujiu chakyga malan wangde. 

3Tingpilam bambo kiphiudungniu patu kulujiu khatdi paliu mathiu aruang lujiu 
Rehoboam khuga mengjiu pakhuga din-e. 

4“Napiu Solomon niu aliuleng chabang karipbo aliu riga pikhai-e. Nangniu aliu 
bangrip kam masen khaine sai, khatdi aliutu pi lung n-jiukhiu khaine sai, aliu 
nawang hangga lungne.” 

5Rehoboam niu paokakge, “Sibo lamga makum raleng naimikpui sum atu 
pikhailo. Sigasu malan wanglo.” Sichiujiu maidungse tadmide. 

6Chawang Rehoboam niu papiu Solomon tu ladtipao thiujiu machamaidung, 
kating maidungtu npaojiu paniu maniu-e, “Haibo maidungtu dechiubo lad Iniu 
paokak khaira naliuniu atu ladpikhai ralo?” 

7Paliuniu paokakge, “Nangniu haibo maidungtu lungsa khaijiu, paliuniu 
khengboga masen lubuibo cham paokak khai bilo, chiusai paliuniu tingtheng 
natu machajiu nawang hangga lung rabo-e.” 

8Chiudi paniu kating maidungniu ladpikhaibo situ waleng chakmakjiu paniu 
pakangmaidung khuga tadlujiu paliutu pagu ladpimai pithiu khaide. 

9Paniu maniu-e. “Iniu degu kamraleng naliuniu atu dechiujiu ladpikhai ralo? 
Paliu bang kam masen khaira kheng maidung khuga Iniu dechiujiu paokak khai 
ralo?” 

10Paliuniu paokakge, “Haichiujiu nangniu paliu khuga paokak khai rabo-e: 
‘Ajungna hai apiu khen suang dirabo-e. 

11Apiuniu naliutu chabang karidbo pikhaisai, Iniu sisuang karidbo pikhai rabo-
e; Paniu naliutu singrangniu leksai, Iniu naliutu chaqontu kalekbo tangniu 
daprabo-e!’” 

12Jengsum saiga, Jeroboam khatdi maidungse Chawang Rehoboam khuga paniu 
dinkhaibo kumjiu malanwang lande. 

13Chawang siniu katingmaidunggu ladpikhaibose lukhai makjiu, paliu lad 
kasabo maidung, 

14chabon maidungniu ladpikhaibo kumjiu dinkhaide, paniu haichiujiu din-e, 
“Apiuniu naliu riga chabang karidbo khaibi-e sai; Iniu sisuang karidbo khaisanbi 

rabo-e. Paniu naliutu singrangniu lekkhai sai, naliutu Iniu chaqontu kadapbo 
tang khoilujiu daprabo-e!” 

15Haise Tingwang niu machunbo, Shiloh gasu phaimiukakung Ahijah niu Nebat 
nahpiu Jeroboam khuga dinkhai mibose wangtang khai raleng-e. Haijengniu, 
chawang siniu maidungtu wajeng sikhai makbo-e. 

16 Chawangniu paliu lad nking khai makge chiubo siluboga, maidung siniu sen-
e, “David khatdi pakikhunmai nkhin kiubo thiumilo! Paliuniu aliu khuga degu 
kamkhai nbam jiulo? Israel mai yo, aliu kylam wangmikhe! Rehoboam niu patu 
paronna phuibambo thiumilo!” Sichiujiu Israel mainiu chari thiusu mide. 

17Judah kadihga lungbam mai riga ronna Rehoboam niu chawang thiuraleng 
khaidiak lujiu tadmide! 

18Sigasu Chawang Rehoboam niu pagu changam kambambo maigu chakampao 
Adoniram tu Israel maidung khuga langkhaide, siga paliuniu patu tatuniu 
rotshat mide. Siga Rehoboam niu kalangjiu chaqon tuanglujiu Jerusalem lam 
paktad mide. 

19Sibo wan gasu tingpilam bambo chawang kadihga bambo Israel maidungniu 
David kiriangmaitu chari thiusu mibo-e. 

2 Characham 11 

Shemaiah Gu Sailad 
(1 Chaw 12.21-24) 

1Chawang Rehoboam niu Jerusalem wangtangboga, Judah kiphiuga khatdi 
Benjamin kiphiuga paniu withubo charimai 180,000 tu kuwang maduide. 
Haichiu chari thiujiu tingpilam bambo Israel mai kiphiutu pawangkining bamga 
khailan raleng kamme. 

2Chiudi phaimiukakung Shemaiah khuga Tingwang niu din-e. 

3Champao haise Chawang Rehoboam khatdi Judah kiphiu khatdi Benjamin 
kiphiu mathiu khuga dinkhai bilo. 

4“Naliu singna, Israel maitu charithiu tulo. Naliu mathiuse chakylam wanglan 
sulo. Padbambose agu maning-e.” Paliuniu Tingwang gu chamtan piujiu 
Jeroboam tu chari thiura tadmak tamide. 

Rehoboam Niu Namdi Dunggu Charireng Kambo 
5Rehoboam niu Jerusalem ga bamlujiu pahangga bambo Judah khatdi Benjamin 
gu namdi dunggu charireng thiu khaide: 

6Bethlehem ga, Etam ga, Tekoa ga, 

7Bethzur ga, Soco ga, Adullam ga, 

8Gath ga, Mareshah ga, Ziph ga, 

9Adoraim ga, Lachish ga, Azekah ga, 

10Zorah ga, Aijalon ga, khatdi Hebron ga chiujiu thiukhaide. 

11Paniu charireng katanbo thiukhai lujiu pakhiangnaga charipi khat-khat 
kadakhai bide, khatdi mathiutu piraleng katiu-kasak, takisa, khatdi mumjaw, 

12khatdi chagee nai changiudi pikhaide. Sichiujiu paniu Judah mai khatdi 
Benjamin maitu ronna mawangbo-e. 

Singkudung Nai Levi Maidung Judah Ga Wangbo 
13Israel maigu luongriangga bambo singkudung nai Levi maidung mathiu 
tingrunlam Judah ga wang-e. 

14Levi maidungniu kalungbo ram saodia lujiu kakibo kadih Judah nai Jerusalem 
ga wang-e, palamra Israel maigu Chawang Jeroboam nai patu malinmai siniu 
paliutu pijiu RAPIU gu singku thiujiu machara suikhai makge. 

15Jeroboam niu paronna singku thiura chamai lukhai lujiu nkengmai ratu 
machajiu kahumra, khatdi rasadungtu kahumra, khatdi matommeng damlubo 
ramengtu kahumra kamkhaide. 

16Israel mai Rawang, RAPIU tu chamchangjiu kahum nibo Israel maidung siniu 
paliu pao-peh Rawang, RAPIU tu charathiujiu kadpad ngam lura Levi maidung 
saisuijiu Jerusalem ga wangde. 

17Haisiniu Judah gu chawang kadihtu pumtan pibam khaibo-e, sichiujiu takum 
sum paliuniu Solomon nahpiu Rehoboam tu nkhade khatdi Chawang David nai 
Chawang Solomon niu mawangbo hangga bambo kumjiu lungde. 

Rehoboam Kikhun 
18Rehoboam niu Mahalath tu panao thiu-e, papiuse David nahpiu Jerimoth-e, 
khatdi papuise Eliab nahpui Abihail khatdi Jesse tahpui-e. 

19Panainiu npiumai nah khangsum, Jeush, Shemariah, khatdi Zaham tu lung-e. 

20Pasai paniu Absalom nahpui Maacah tu panao ku-e, siga panai nah npiumai 
khang madai, Abijah, Attai, Ziza, khatdi Shelomith tu lung-e. 

21Rehoboam niu kubo panao pakhiangna kariu-je-tachad khatdi 
parammailiupui riak-charuk chiujiu npiumai makai-je-tachad khatdi npuimai 
nah riak charuk lung-e. Panao nai parammailiupui mathiu ruangga paniu 
Maacah tu lungsa nkiu-e, 

22khatdi paniu panah mai mathiu ruangga sibopui nah Abijah tu lungsabo lenjiu, 
patu malinjiu chawang thiura paniu kadakhaide. 

23Rehoboam niu ningtingjiu panah piudungniu parid phungrabo ngamdung 
pikhai bi-e, khatdi Judah nai Benjamin dihga charireng kamkhaibo namdidungga 

paliutu pijiu lungkhai-e. Paniu palung dijiu paliuleng machakhai bi-e khatdi 
paliu nao lengdi taliu khaibi-e. 

2 Characham 12 

Egypt Mainiu Judah Maitu Chari Thiubo 
(1 Chaw 14.25-28) 

1Rehoboam niu chawang thiujiu pumtan thinsu gap chiuboga padi, pamaidung 
mathiudi RAPIU gu Tacheng tajai situ phut mide. 

2Rehoboam niu mawangbo takum mangiubo kumga RAPIU tu paliuniu 
chakhuangthiu makbo gasu sajai pikhaide. Egypt maigu Chawang Shishak niu 
chaqon-kari tongbo charimai sang khat kai-nia, 

3chaqon tongmai sang riak charuk khatdi pariak chaksi lulakbo riphendung, 
sigasu Libya mai, Sukki mai khatdi Sudan mai alianglujiu Jerusalem tu aphen 
sude. 

4Charireng thiu magui khai nbambo Judah maigu namdidungtu haphun lujiu 
Jerusalem katang ha-ngutle. 

5Shishak khugasu mari raleng Judah maigu jupaodung nai Chawang Rehoboam 
maduijiu bamga phaimiukakung Shemaiah tadle. Paniu paliu khuga din-e, “Haise 
naliu khuga RAPIU gu champao pikhaibo-e. ‘Naliuniu atu phut mide, siniu tuhoira 
Iniu naliutu Shishak ben ga phut khai mide.’” 

6Chawang nai jupaodungniu paliugu kamaobo situ maningtao lujiu, paliuniu 
din-e, “RAPIU niu kam bambose maji-e.” 

7 RAPIU niu haise ngaoboga, paniu Shemaiah khuga din-e, “Paliuniu paliugu nuan 
situ suikhaibo jengniu, Iniu paliutu kam maha lakge. Chiudi Shishak niu chari 
thiuboga, paliu shaipaijiu ringlu rabo-e. Jerusalem siniu agu lungpom 
pakhiangna niatao lakge. 

8Chiudi Shishak niu paliutu ngam lurabo-e, siga paliuniu atu machabo nai kakibo 
mawang paodungtu machaboga ncham kamakbose silu rabo-e. 

9 Chawang Shishak niu Jerusalem ga wanglujiu Charaky gu khatdi 
chawangkininggu chakhiu chalanse khoilude. Paniu wahina khoijiu, Solomon 
niu kamkhaibo kachiagu chagee rammaidi khoilude. 

10Sise malin raleng, Rehoboam niu tataagigu chagee rammai kamme khatdi 
chawangkininggu rengmundungtu akhebogu parid phungbo chakampaodungtu 
sise phuiraleng kamkhaide. 

11Chawangniu Charaky tad machang akhe maidung siniu chageedung phunglu 
tadle sichiujiu sise akhebo kichen-ga khoiwang khailan mibo-e. 

12Paniu RAPIU khuga suikhaibo jengniu, RAPIU gu lungpom siniu patu kam 
mahasiak makge, sichiujiu Judah gara wahina wijiu tadkiu bamme. 

Rehoboam Niu Mawangbo Racham Kadunbo 
13Rehoboam niu Jerusalem ga mawangjiu pagu pumtanse nkiu khang-e. Paniu 
chawang thiubo wan ga pagu takum atai-je-khat tang mide, khatdi paniu 
Jerusalem ga takum kariu-je-chinnia mawang khai-e, Israel mai kadih 
pakhiangna ruangga sibo namdise RAPIU niu patu kahumbo bam thiura 
kadalubo-e. Rehoboam puise Ammon kadih gasu wangbo Naamah si-e. 

14Paniu kasabose kamme, palamra RAPIU chunning kamra phiu makge. 

15Rehoboam niu changam kamsubo gasu kaloibo katang khatdi pakikhunmai-gu 
raokhaibo hai phaimiukakung Shemaiah gu Rachamga khatdi phaimiukakung 
Iddo gu Rachamga daorabo-e. Rehoboam nai Jeroboam khatniu khattu 
saomakjiu charithiu-e. 

16Rehoboam shai miboga David namdiga bambo chawang mai rawga baikhai 
mide, khatdi panahpiu Abijah niu patu malinjiu chawang thiude. 

2 Characham 13 

Abijah Niu Jeroboam Tu Chari Thiubo 
(1 Chaw 15.1-8) 

1Israel mai Wangpiu Jeroboam niu mawangbo takum kariu-je-tachadkiubo 
kumga, Abijah niu Judah mai wang thiude, 

2sichiujiu paniu takum sum Jerusalem ga mawang khaide. Papui hai Gibeah 
namdi gasu wangbo, Uriel nahpui Micaiah si-e. Abijah nai Jeroboam kakga chari 
pad sude. 

3Abijah niu charibao khat riphenmai 400,000 tu majang lujiu charithiu sude, 
khatdi Jeroboam niu charibao khat, riphenmai 800,000 tu majang lujiu atungjiu 
charithiu sude. 

4Riphendungse Ephraim gu maluongramga adaode. Chawang Abijah niu 
Zemaraim Luongga khang lujiu Israel mai nai Jeroboam khuga din-e: “Alad nking 
khailo! 

5Israel mai Rawang, RAPIU niu David khuga kampang silakbo chamtan 
kamkhaijiu, patu khatdi pakai-pakik mainiu Israel maigu chawang tingthengjiu 
thiuraleng pikhai mibose naliuniu simak jiuma? 

6Nebat nahpiu Jeroboam niu pagu chawang Solomon tu atungjiu chari thiusu 
mibo-e. 

7Pasai paniu pageng kahabo kasamai bao khattu majang lujiu Solomon nahpiu 
napoinakha bambo, Rehoboam, paliutu kham silakbo khuga manomjiu paliu 
maning kam mibo-e. 

8Tuhoi RAPIU niu David kaikikga pikhaibo chawanggu pumtantu naliuniu 
atungjiu chari thiura rang bamme. Naliuniu charibao kadibo khat bamlujiu 
Jeroboam niu kachianiu kamkhaibo matomchi meng situ lukhaijiu bamme. 

9Naliuniu RAPIU gu singkudung, Aaron kaikikdungtu khatdi Levi maidungtu 
hathon mide. Sichiujiu katambo jatdungniu kambo kumjiu, paliu sung kakimaitu 
kadakhai-e. Mai khat kumboniu matomchi maksai mily chinniatu halujiu 
wangsai, naliu radunggu singkumai kumjiu, paronna patu kam masan lubui-e 
chiujiu lu-e. 

10“Chiudi aliura RAPIU aliu Rawang tu macha bamme sichiujiu patu phutmi 
makge. Sigasu Aaron kaikik maise paliu tien kamjiu, Levi maidungniu paliutu 
nkha bamme. 

11Nsuan machang khatdi chawan machang paliuniu parim wibo nai maring 
rukhaibo rathakse thiujiu bamme. Paliuniu chara chengga masanbo taruakse 
wakaiga khailujiu pipad bamme, khatdi chawan machangga kachiagu 
chamibung khaiga chamibung matao khai-e. RAPIU niu chamtan pibose aliuniu 
kamme, chiudi naliura patu phutmide. 

12Tingwang papum siakniu aliugu jupao-e khatdi pagu singkumai haiga make 
mudraleng kaden lujiu bamme, naliutu atungjiu chari thiura aliutu kujiu bamme. 
Israel maidung yo, naliu pao-pehmai Rawang RAPIU tu atungjiu charithiu tulo! 
Naliu ngamlu lakge!” 

13Sichiu bambo wan ga Jeroboam niu charibao kasianiu meng Judah maigu 
riphendungtu paliu sailamsu chon raleng langkhaide, sibo wan ga kasianiu paliu 
masuangga paliutu asun bambo-e. 

14Judah maidungniu ajanjiu phuiwangboga paliutu taomagui kamibose ngaode. 
Siga paliuniu RAPIU khuga nkha khaira kheng-e, khatdi singku maidungniu 
makese mud sude. 

15Judah maidungniu chakhuan tanjiu makiak sude, khatdi Abijah niu jupao 
thiujiu paliutu chari asun sude, Tingwang niu Jeroboam nai Israel maidungtu 
ngam khai bide. 

16Israel maidungse Judah maidung khugasu pakmide, khatdi Tingwang niu 
Judah maidungtu charise ngam khai bide. 

17Abijah nai pagu riphendungniu Israel maidungtu kam masajiu chari ngam 
lude—Israel maigu withubo riphenmai sang ringiutu kamshat mide. 

18Sichiujiu Judah maidungniu Israel maidung riga chari ngam lude, palamra 
paliuniu paliu pao-pehmai Rawang, RAPIU tu malumjiu mangiu khaibo gasu-e. 

19Abijah niu Jeroboam riphendungtu hatadjiu pagu namdi kasia: Bethel, 
Jeshanah, Ephron khatdi sibo namdidung mungga bambo namdungtu sutlude. 

20Abijah niu mawangbo ken-ga Jeroboam gu pumtan wadaodi wanglan makge. 
Kanamboga, RAPIU niu patu kakhiujiu, pah shai mide. 

21Chiubamdi Abijah haira tan khang nkiu sude. Pahai, panao kariu-je-madai-e 
khatdi panah npiumai makai-je-niakiu-e khatdi npuimai kariu-je-charukkiu piu-
e. 

22Abijah gu Racham khaitang makbo, paniu dinkhaibo nai paniu kamkhaibose 
Phaimiukakung Iddo gu Rachamga raokhai bamme. 

2 Characham 14 

Chawang Asa Niu Sudan Maitu Ngamlubo 
(1 Chaw 15.1-8) 

1Chawang Abijah shaijiu David namdiga bambo chawang maigu rawga baikhai 
mide. Panahpiu Asa niu patu malinjiu chawang thiude, khatdi Asa hangga sibo 
kadihse takum kariu agi-manaijiu lungkhai-e. 

2Asa niu majibo nai kawibo kambo jengniu, RAPIU pa-Rawang tu pikim khai-e. 

3Paniu nkengmaigu rathak bamdung nai nkengmaigu kahumbo bamdung luthon 
mide, masanbo tusom kamkao mide, khatdi charapui Asherah mengse rathon 
mide. 

4Paniu Judah maidungtu paliu pao-pehmai Rawang, RAPIU maning kamra khatdi 
pagu katikhaibo nai tacheng-tajai piuraleng chamtan kamkhaide. 

5Paniu Judah gu namdidung gasu nkengmaigu kahumbo bamdung khatdi 
parimwibo rukhaibo bamdung kam maha mibo jengniu pagu chawang kadihse 
paniu mawangbo ken gara agi-manaijiu lung-e. 

6Paken gase paniu Judah mai namdidungse charireng thiukhaide, khatdi pakak 
kathengkha chari thiumakge, palamra RAPIU niu agi-manaibo pikhai-e. 

7Paniu Judah maidung khuga din-e, “Aliuniu namdi hinagu charireng khatdi 
chaky-ton kamkhaikhe, khatdi rengmundungse akhamlujiu khamten suirabo 
leng kam khaikhe. Aliu Rawang RAPIU maning aliuniu kambo jenggasu haibo 
kadihse aliu hangga bamme. Paniu aliutu gukhaijiu walam hinaga manangbo 
pithiu khai makge.” Sichiujiu paliuniu sise thiusujiu lungwi khangde. 

8Chawang Asa niu pagu riphenmai Judah gasu chagee thinmai khatdi changiu 
thinmai 300,000 bamme khatdi Benjamin gasu chagee thinmai khatdi tavaipi 
thinmai 280,000 bamme. Paliu mathiuse kati mawilu mai khatdi kahumai 
maliang-e. 

9Zerah kubo Sudan mai khatniu charibao khat chamai moi khat khatdi chaqon-
kari kai sum puilujiu Judah tu aphenjiu Mareshah katang ha-ngutle. 

10Asa niu padjiu patu chari asunde, khatdi charibao niase Mareshah mungga 
bambo Zephathah Ramjengga paliugu charibam lusude. 

11Asa niu pa-Rawang RAPIU khuga kakheng thiu-e, “Hey RAPIU yo, nangra 
kasonbo charibao khattu katanbo khat thiuraleng nkha khai ngamme. Tuhoi 
aliutu nkha khailo, Hey RAPIU aliu Rawang yo, aliuniu natu malumjiu 
mangiukhai bambo-e. khatdi nazan gasu haijiukha kengbo riphendungtu asun 
raleng padbambo-e. RAPIU, nang-hai aliu Rawang-e mai khatniudi natu kamkao 
silakge.” 

12Asa nai Judah riphenniu paliutu asunbo wan ga RAPIU niu Sudan riphenmaitu 
kamkao khai bide. Sichiujiu paliu pakmide, 

13siga Asa nai pagu riphendungniu paliutu Gerar katang hatadle. Siga Sudan 
maidung kengkhatu kamshat mide, sichiujiu Sudan mai riphendungse charithiu 
ngam lulak mide. RAPIU niu paliutu ngamkhaijiu, maniadung kengkha sunglude. 

14Sigasu paliuniu Gerar wonjengga bambo namdi rammaitu kam maha mide, 
sichiujiu maidungniu RAPIU tu pingsui mide. Riphendung siniu sibo namdi hina 
lulujiu mania wajiukha sunglude. 

15Paliuniu mily khuanmaigu rijiky tudi asunjiu mily nai qontrao pariak wajiukha 
sutlude. Sichiujiu paliuse Jerusalem lam malanwang mide. 

2 Characham 15 

Asa Niu Kam Kasan Lanbo 
1Oded nahpiu Azariah riga Tingwang gu hiupuina wang kiukhaide, 

2siga paniu chawang Asa tu adao raleng tadle. Paniu din-e, “Benjamin mai khatdi 
Judah maidung mathiu, khatdi chawang Asa yo, alad nking khailo! 
Naliuniu RAPIU saisui bamthen paniu naliutu majang bamne, naliuniu patu 
phiusai, paniu naliutu pijiu patu phiudao khaine, chiudi naliuniu maritad misai, 
paniu naliutu thonmi rabo-e. 

3Palamra pawan kathengga Israel maidungniu majibo Tingwang jaomakjiu, 
paliutu katikhai rabo singkudung jaomakjiu, khatdi tacheng-tajai jaomakjiu 
lungkhai mibo-e. 

4Chiudi chariubo wangbo wan ga, paliuniu Israel mai Rawang RAPIU khuga mari 
wang-e. Paliuniu patu phiu-e khatdi patu daolu-e. 

5Sibo wan gara mai khatniudi tadpad tadngut ngamlu makge, palamra kadih 
pabam hinaga kasabo nai chariuboniu phui-e. 

6Jat khatniu jat khattu kam masa-e, khatdi namdi khatniu namdi khattu kam 
masa-e, palamra Tingwang niu chariubo nai magenthiubo paliu riga piwang 
khai-e. 

7Chiudi naliu hai matanlulo khatdi nkhinmi tulo. Naliuniu kam bambo ngam 
hinagu tathuonse pikhai rabo-e.” 

8Oded nahpiu Azariah niu sailad dinpadbo hai Asa niu chiulujiu, palung 
thiukhang mide. Paniu Judah mai khatdi Benjamin mai khuga bambo charameng 
hina khatdi paniu haphun lubo Ephraim maigu bambo charameng hina kakhiu 
taliang kam mide. Sichiujiu paniu RAPIU gu rathakbamse thiusu khai lande. 

9Asa gu chawang kadih gase Ephraim, Manasseh, khatdi Simeon gasu chamai 
kengkha wangde, palamra RAPIU niu patu majang bamme chiubo paliuniu ngao-
e. Asa niu Benjamin mai nai Judah mai sigasu paliu mathiutu kukhaide. 

10Asa niu chawang thiubo takum kariu mangiubogu chahiu pasumboga paliu 
mathiu Jerusalem ga wang aruangde. 

11Sibo naise paliuniu chari gasu sungwangbo: matom-kabui kai chinnia khatdi 
mily sang chinnia chiujiu RAPIU khuga charathiujiu kadkhaide. 

12Paliu pao-pehmai Rawang, RAPIU khuga paliu lungchun, paliu hiuna 
pakhiangna jaojiu kahum raleng sibo nai ladriat thiude. 

13Mai khatkumbo, katingmaidi, nahmaidi, maipuidi, maipiudi patu kahummak 
maitu kamshat mirabo-e. 

14Haichiujiu paliuniu ladriatse piurabo-e chiujiu chakhuan khat 
thiujiu RAPIU zan ga tasiang siangde, sichiujiu paliuniu senjiu make mudkhaide. 

15Judah maidung hina paliu chunwide palamra paliu lung ngutsiakjiu haibo 
ladriatse kamkhaide. RAPIU tu kahumbose paliuniu masenjiu lukhaide, sichiujiu 
paniu paliutu lukhaijiu palam hinaga agi-manaibo pikhaide.  

16Chawang Asa niu papeh Maacah tu chawangpui thiubambo pabam gasu lupad 
mide. Palamra paniu kadihtam wibo charapui Asherah mengkhat kampadle. Asa 
niu charamengse kamkao lujiu sise kamtap-tap lujiu Kidron Ramjengga rumide. 

17Sichiujiu Asa niu sibo kadihga nkengmaidunggu kahumbo bam hina kam 
mahakam mimak tadi, pagu karingtingga paniu RAPIU khuga chamchangjiu lung-
e. 

18Paniu kadpatbo kachia rangkang hinadi, papiu Abijah niu Tingwang khuga 
kadkhai mibo hinadi paniu Charakyga kadkhaide. 

19Pagu mawangken takum samriu-mangiukiu tangbo lungga tathiu-chari 
wakhatdi bam makge. 

2 Characham 16 

Israel Maidung Chariubo 
(1 Chaw 15.17-22) 

1Judah maigu chawang Asa niu mawangbo takum samriu charukbo kumga, 
Israel maigu chawang Baasha niu Judah ga chari thiuwang-e khatdi Judah gasu 
tadpad tadngutbo khammi raleng Ramah ga charireng kamsude. 

2Sijeng gasu Asa niu Charaky nai chawangkininggu chakhiu-chalan, kachia-
rangkang khoilujiu Syria gu chawang Benhadad khuga champao jaojiu sise 
Damascus ga langkhaide; 

3“Ania piuniu khat thiubo kumjiu, aniadi khat thiukhe, Haibo kachia nai 
rangkangse naleng kalen thiujiu pikhaibo-e. Agu kadih gasu Israel maigu 
chawang Baasha tu khatdi pagu riphenmaitu hapad luraleng nangniu patu 
aruangjiu khat thiubambose thiuta milo.” 

4Asa niu khengbose Benhadad niu suikhaide khatdi pagu charipidung nai 
paliugu riphendungniu Israel mai namdidungtu asunra langkhaide. Paliuniu 
Ijon, Dan, Abel Beth, Maacah, khatdi mania khaimaduibo bam Naphtali gu namdi 
hina haphun lude. 

5Chawang Baasha niu padbambose chiulubo jengniu paniu Ramah ga charireng 
kambambose sao mide. 

6Sigasu chawang Asa niu Judah dih pakhiangna gasu maidungtu kumadui lujiu 
Ramah ga Baasha niu thinpiu bambo singpumdung nai tatudung ponthon mira 
paliutu chamtan pikhaide, khatdi paliuniu sise khoilujiu Geba nai Mizpah gu 
namdi rammaiga charireng kamde. 

Phaimiukakung Hanani 
7Sibo wan-ga phaimiukakung Hanani niu chawang Asa khuga menglujiu din-e, 
“Nangniu RAPIU naliu Rawang khuga mangiu khairabo sung Syria gu chawang 
khuga mangiu khaimibo jengniu, Israel maigu riphendungniu nakhu gasu 
paktad mide. 

8Sudan mai nai Libya maigu riphendung haise, chaqon- kari nai chaqon tongmai 
kengjiu bammak jiuma? Chiudi nangniu RAPIU khuga mangiu khaibo jengniu, 
paliutu chari ngambo haise natu pikhaibo-e. 

9RAPIU niu patu chakhuangthiu maidungtu pumtan pikhai raleng, kadihpiri 
pakhiangnaga akhejiu phui bamme. Nangniu kamengbo tien kammide, siniu 
tuhoi gasu pawan machang chari thiujiu bammi rabo-e.” 

10Phaimiukakung siniu haise dinkhaiboga Asa lung kampomsui mide sijengniu 
ratlujiu khai nbam mide. Sigasu Asa niu maidung khangsiatu kam masa sude. 

Asa Gu Mawangken Kaloibo 
(1 Chaw 15.23-24) 

11Asa niu mawang subo gasu kaloibo racham hai Israel mai khatdi Judah mai 
Wangdunggu Rachamga raokhai nbamme. 

12Asa niu chawang thiubo takum samriu chakiubo kumga, paphi kathiubo ra 
marajiu tadpad silak mide; chiubamdi paniu RAPIU khuga nkha khaira malan 
wang makjiu, chapiu kasimai phaimiu khuga tadle. 

13Takum nia sailam pah shai mide, 

14sichiujiu David Namdiga papum siakniu tatu bungkhai nbambo rawga patu bai 
khai mide. Patu bairaleng paliuniu parimwibo wasa manuk khai-e, khatdi patu 
kahuibo thiujiu paliuniu n-mang kadibo khat thiukhai-e. 

2 Characham 17 

Jehoshaphat Niu Mawangbo 
1Jehoshaphat niu papiu Asa wangbam malin lujiu, Israel maitu atungjiu pachap 
lumatip sude. 

2Paniu pagu riphendung situ, Asa niu haphun lubo Ephraim luongrianggu 
namdi, Judah maigu kadih khatdi charireng bambo namdiga pijiu bamkhai-e. 

3RAPIU niu Jehoshaphat tu thoidam pikhai-e palamra paniu papiugu lungkhang 
karaibo lunlung saisui-e, khatdi Baal tu kahum makge. 

4Paniu papiu Rawang tu macha-e, khatdi pagu chamtan piu-e, khatdi Israel 
maigu chawangdungniu kambo kumjiu kam makge. 

5RAPIU niu Jehoshaphat tu pijiu Judah maigu chawangdih thin matipra pikhai 
bide, khatdi maidung kakengniu paleng kalen phungwang-e, haijeng gasu pahai 
kalek wijiu maidungniu patu chakhuang thiuchang thiumibo-e. 

6Paniu RAPIU tu machabo haitu pageng thiujiu lukhai-e, khatdi nkengmainiu 
kahumbo bamdung pakhiangna khatdi Judah ga bambo charapui Asherah tu 
kahumbo bamdungse kam maha khaide. 

7Paniu mawangbo pasumbo kumga chakampaodungtu Judah gu namdidung: 
Benhail, Obadiah, Zechariah, Nethanel, khatdi Micaiah ga katikhaira paniu 
langkhaide. 

8Paliutu Levi mai khang chakiu nai singkumai khang nianiu maluang tadle. Levi 
maidungse Shemaiah, Nethaniah, Zebadiah, Asahel, Shemiramoth, Jehonathan, 
Adonijah, Tobijah, khatdi Tobadonijah paliu-e. Sigasu singkumai siniu Elishama 
nai Jehoram-e. 

9Paliuniu RAPIU gu Tacheng-tajai khuangse thinlujiu sigasu Judah gu 
namdakdung pakhiangnaga tadronjiu, maidung khuga katikhai-e. 

Jehoshaphat Gu Kendibo 
10Lung magui bambo chawang hinaniu chawang Jehoshaphat tu atungjiu 
charithiu pingra RAPIU niu kamkhai bide. 

11Philistine mai khangsianiu Jehoshaphat leng kachia nai katam-tambo 
kalendung kengjiu phungwang-e, khatdi Arab mai khangsianiu paleng mily 7,700 
khatdi kami 7,700 phungwang-e. 

12Haijengniu Jehoshaphat hai pumtan bam nkiubi-bi mide. Judah dih 
pakhiangnaga paniu katanbo charireng khatdi namdidung thiukhai lujiu, 

13khatdi maniadung kengkha khailujiu pipad rabo bam kamkhai-e. Paliugu 
kiriang saisuijiu, papee-para thiubo chakampaodungtu Jerusalem ga bamraleng 
paniu kamkhai-e. 

14Judah mai kiriang gasu Adnah niu riphenmaigu munranpao thiu-e, sichiujiu 
pahangga riphenmai 300,000 bamme. 

15Niabo munranpiu siniu Jehohanan-e, pahangga riphenmai 280,000 bamme, 

16khatdi pasumbo munranpao siniu Zichri nahpiu, Amasiah-e, pagu riphenmai 
siniu 200,000 ye. (Amasiah niu papum kadpadjiu RAPIU tu macha-e). 

17Benjamin maigu kiriang gasu, riphendunggu munranpao Eliada niu, papee-
para thiubo riphen khat thiujiu chagee thinbo riphen maidung nai tavaipi thinbo 
riphenmai 200,000 gu charipi thiu-e. 

18Pagu niabo munranpaose Jehozabad niu thiujiu charileng kati mawilubo 
maidung 180,000 tu thinne. 

19Haibo riphendungniu Jerusalem ga chawangtu macha-e, khatdi hairiga sanjiu 
paniu riphen maidung khangsiatu Judah gu katam-tambo namdidung, charireng 
kamkhaibo bamgadi pibam khai-e. 

2 Characham 18 

Phaimiukakung Micaiah Niu Ahab Tu Kachan Khaibo 
(1 Chaw 22.1-28) 

1Judah maigu Chawang Jehoshaphat niu kalekwi khangjiu pazan tadmiboga, 
pakikhunmai mai khatdi Israel maigu Chawang Ahab kikhun mai kakga chami-
chawan thiubo ngam kam khai-e. 

2Takum wajiukha saiga Jehoshaphat niu Ahab tu meng adao khaira Samaria 
namdilam tadle. Jehoshaphat tu khatdi pasai kasui maidungtu chakhuangthiujiu, 
Ahab niu pagu milydung khatdi matom-kabui kengkha katiu kikhai raleng 
kamshat khaide. Gilead ga bambo Ramoth gu namditu chari thiuraleng paniu 
Jehoshaphat tu npao-e. 

3Paniu maniu-e, “Ramoth tu chari thiura nang asai suitad rama?” Jehoshaphat 
niu paokakge, “Nangniu chari thiura tadbo bamga tadra Idi, agu riphendungdi 
kadenjiu bamme. Aliu nasaisui tadrabo-e.” 

4Sigasu paniu dinlan-e. “Chiudi raiboga aliuniu RAPIU khuga maniukhe.” 

5Haichiujiu Ahab niu phaimiudung, kai madai kumbotu ku-ngut lujiu paliu 
khuga maniu-e, “Iniu Ramoth tu chari thiu rama, maksai thiumak ralo?” Paliuniu 
paokakge “Chari thiulo. Tingwang niu natu pijiu chari ngamkhai bine.” 

6Chiudi Jehoshaphat niu maniu-e, “Aliuniu RAPIU khuga maniura katambo 
phaimiu hami jiuma?” 

7Ahab niu paokakge, “Mai khat, Imlah nahpiu Micaiah bamkha-e, chiudi Ira patu 
mareng-e, palamra paniu wadaodi aleng kawibo khatnadi dinkhai makge; 
pawan machangna kasabo ronna din-e.” “Nang sichiujiu dinmak rabo-e!” chiujiu 
Jehoshaphat niu paokakge. 

8Sijengniu Chawang Ahab niu ladzankygu chakampao khattu kuwang lujiu 
Micaiah tu kalangjiu puiwangra dinkhaide. 

9Chawang kaniase panaigu chawang pon piulujiu, Samaria gu rengmun lenlam, 
asaiphungga, panai wangbam riga ntao bamme, khatdi phaimiudung 
pakhiangnaniu panai masuangga sailad dinjiu bam-e. 

10Paliu ruanggasu, Chenaanah nahpiu Zedekiah niu, chagi make kamlujiu Ahab 
khuga din-e, ‘Haise RAPIU niu dinbo-e, “Haise thinlujiu nangniu Syria maitu 
aphen rabo-e, sichiujiu paliutu nangniu ngamduak lurabo-e.’” 

11Kakibo phaimiudung hinadi sikum gapjiu din-e, “Ramoth tu aphenjiu hangutlo, 
nangniu ngamlu rabo-e,” RAPIU niu natu pijiu chari ngamkhai bine.” 

12Haichiujiu bamboga, Micaiah tu majangra tadmibo chakampaoniu pakhuga 
din-e, “Kakibo phaimiudung siniura chawangniu ngamrabo-e chiujiu sailad din 
bamme, siniu nangdi sikum gapjiu dinboniu wisune.” 

13Chiudi Micaiah niu paokakge, “Ringbambo RAPIU zan gasu, RAPIU niu atu 
dinkhaibose Iniu dinrabo-e!” 

14Paniu chawang Ahab masuangga wangboga, chawangniu pakhuga maniu-e, 
“Micaiah yo, chawang Jehoshaphat anainiu tadlujiu Ramoth tu charithiu rama, 
maksai thiumak ralo?” “Charithiu sulo!” chiujiu Micaiah niu paokakge. “Yo-e, 
nangniu charise ngamlu surabo-e. RAPIU niu natu pijiu chari ngamkhai surabo-
e.” 

15Chiudi Ahab niu paokakge, “Nangniu akhuga RAPIU zan gasu npaobo tingga, 
pachangjiu dinlo! Haise Iniu nakhuga dinlon dejiu ralo?” 

16 Phaimiukakung Micaiah niu paokakge, “Mily gaopiu jaomakbo milydung 
kumjiu, Israel maigu riphendungse ramluongga tad marenjiu bambo Iniu ngao-
e. Khatdi RAPIU niu din-e, ‘Haimaidungse paliugu jupao ha-e; paliutu pijiu 
chakylam agi-manaijiu wangmilo.’” 

17Ahab niu Jehoshaphat khuga din-e, “Paniu wadaodi aleng kawibo sailad 
dinkhai makge, haichiujiu kasabo din tan-tanbo-e, chiujiu Iniu nakhuga dinkhai 
mibo-e.” 

18Micaiah niu dinsan-e. “Tuhoira RAPIU niu dinbose nkinglo! RAPIU niu tinggen 
pawangkining bamga ntao lujiu pagu mazadung hinaniu pamungga maguijiu 
bambo Iniu ngao-e. 

19RAPIU niu maniu-e, Saoniu Ahab tu sonkhai bijiu patu pijiu Ramoth ga kamshat 
luralo?’ mazadung khangsianiu wakhat din-e, khatdi khangsianiu katambo din 
bamme. 

20Sichiujiu bamboga hiupuina khatniu RAPIU khuga padlujiu din-e, ‘Iniu patu 
sonkhai bine!’ RAPIU niu maniu-e ‘Dechiujiu kamralo?’ 

21Hiupuina siniu paokakge, Iniu tadmeng lujiu Ahab gu phaimiudung 
pakhiangnatu pijiu aratbo dinra kam khaine.’ RAPIU niu din-e, ‘Tadlujiu patu 
sonsulo. Nangniu kamlu bui-e!’” 

22Haichiujiu Micaiah niu munkom khaide: “Haise padmibo si-e. RAPIU niu haibo 
phaimiudungtu pijiu nakhuga arat dinra kamkhai mibo-e. Chiudi papumsiak 
niura nang hai sansabo daorabo-e chiujiu din madupad mibo-e!” 

23Siga phaimiukakung Zedekiah niu Micaiah khuga khanglujiu, pabiang kaphijiu 
maniu-e, “Dedaoniu RAPIU gu hiupuina siniu atu saodiak lujiu natu npao jiulo?” 

24“Nangniu kichen lungga nbaira tadngutbo wan ga nangniu silu sune,” chiujiu 
Micaiah niu paokakge. 

25Sigasu Chawang Ahab niu pagu chakampaodung khang khat khuga chamtan 
pikhai-e, “Micaiah tu minmilo khatdi patuse namdigu dithinpao Amon, nai 
Chawang nahpiu Joash khuga pikhai milo. 

26Patu kavangky lungga khaimira panai khuga dinbilo sigasu Iniu wijiu wanglan 
makthenna patuse taruak nai tadui ronna pikhai bilo.” 

27“Nangniu wijiu malanwang lusai, RAPIU niu akhuga dinkhai makbo-e!”” chiujiu 
Micaiah niu senpadle, Sichiujiu paniu dinkiu sanne, “Iniu dinkhaibo haise, mai 
hinaniu nking khailo!” 

Ahab Shaibo 
(1 Chaw 22.29-35) 

28Sigasu Israel maigu Chawang Ahab nai Judah maigu Chawang Jehoshaphat niu 
tadlujiu Gilead lungga bambo Ramoth gu namditu charithiu sude. 

29Ahab niu Jehoshaphat khuga din-e, “Anainiu chari bamga tadngutboga Ira alun 
kam kali mine, chiudi nangra nagu chawang ponse khailulo.” sichiujiu, Israel 
maigu chawangniu charibamga palun kam kalilujiu tadmide. 

30Syria mai wangpiuniu pagu chaqon-karigu munranpaotu Israel mai 
wangpiutu makjiu kakimaitu charithiu tulo chiujiu chamtan pikhai bide. 

31Haichiujiu paliuniu Chawang Jehoshaphat tu ngaoboga, paliu mathiuniu pahai 
Israel maigu chawang-e chiubo lukhaide, sichiujiu mariwang lujiu patu asunra 
kamsude. Chiudi Jehoshaphat niu pakhuan senpadboga, RAPIU Tingwang niu 
patu gukhai bide, sichiujiu pakhu gasu charise mari mide. 

32Pahai Israel maigu chawang makge chiubose chaqon-karigu munranpaodung 
siniu ngaoluboga, paliuniu patu hata mide. 

33Chiudi pathakniu wijiu, Syria maigu riphen khatniu tavaithu khat ketpadboga 
siseniu Chawang Ahab gu ripuan kakga kettao mide. “Atu kam ajam mide!” 
chiujiu paniu pagu chaqon-kari karibopiu khuga sen padde. “Sailam nkhin lujiu 
charibam gasu npadmilo!” 

34Charise tanjiu thiusuboga, Chawang Ahab niu pagu chaqon-kari riga 
buangkhang mangiu lujiu, Syria mai khulam phuijiu bamme. Naimik ngutmiboga 
pah shai mide. 

2 Characham 19 

Phaimiukakung Khatniu Jehoshaphat Tu Rukhaibo 
1Judah maigu chawang Jehoshaphat wijiu pawangbam Jerusalem ga malanwang 
mide. 

2Hanani nahpiu, phaimiukakung, Jehu niu tadlujiu chawangtu adaode khatdi 
pakhuga din-e, “Kasamaitu nkhabo khatdi RAPIU tu marengbo maidung lam 
ponbose maji-e chiujiu nang maning jiuma? Nangniu kamkhai mibo siniu 
nariga RAPIU gu lungpom wangbo-e. 

3Sichiu bamtadi nakhuga wa kawibo kasiara bamme. Maidungniu kahumbo 
charapui Asherah mengdungse nangniu luthon mide, sigasu nangniu Tingwang 
maning kamra matan bambo-e.” 

Jehoshaphat Niu Kam Kasan Lanbo 
4Paniu Jerusalem ga lungbam tadi tingrun lam Beersheba gasu tingpilam bambo 
Ephraim maluongram tangbo, maidungtu paliu paopehmai 
Rawang, RAPIU khuga malanwang raleng maidungtu kura tadle. 

5Judah maigu namdidung charireng kamkhai bambo hinaleng paniu 
ladjanpaodung kadakhai lujiu 

6paliutu ladtikhai-e: “Ladjan thiuboga ningting silo; naliuniu chamainagu 
pumtan-ga changam kamjiu bambo makge, chiudi RAPIU gu pumtan ga bambo-
e, sichiusai naliuniu maitu ladjan thiuboga paniu majang bamme. 

7RAPIU tu chakhuang thiujiu khatdi manangjiu changam kamlo, palamra 
aliu RAPIU Tingwang sira sontiubo maksai chamiu-mareng thiubo maksai tanim 
lubotu kheng ngam makge.” 

8Jerusalem ga Jehoshaphat niu Levi maidung, singkumai sigasu parathiubo 
khunlungmai khangsiatu RAPIU gu Tacheng-tajai phungkenbo lamga maksai 
namdiga kalungmai kakga n-gi athaoboga ladjan thiura kadakhaide. 

9Paniu pahangga bambo ladtidungse paliu khuga katikhai-e, “Naliu ngamkam 
hinaga RAPIU niu dinbo kumjiu patu malum matipjiu kadinpiu rabo-e. 

10Narammai karainiu namdi khat gasu maitu kamshat mibo tingga, maksai 
kakibo tacheng tajai maksai chamtan phungken mibo tingga, tathu-chara 
phungwangbo tingga, paliuniu dechiujiu ladjan-ga wangralo chiubo lamga 
naliuniu paliutu ladtikhai mawibi rabo-e, chiusai paliuniu RAPIU khuga nuan 
kamjiu kamaobo thiulakge. Naliuniu sichiu kam maksai naliu 
mathiuse RAPIU lungpomgu lungnotse niatao rabo-e. Chiudi naliuniu tatiense 
kam mawisai, kamaobo thiulakge. 

11Singku Dibo Amariah niu characheng pakhiangnagu lamga kanambo pumtan 
thinrabo-e, khatdi Ishmael nahpiu Zebadiah, Judah maigu dithinpao siniu, 
kadihgu tathu pakhiangnagu kanambo pumtanse thinrabo-e. Levi mainiu 
ladzankygu chamsuise tadkiu bamme chiubose phuirabo-e. Hululo khatdi haibo 
ladtidungse tadkiulo, sichiusai RAPIU niu kamajibo mailam chapmi sulo!” 

2 Characham 20 

Edom Tu Chari Thiubo 
1Pakak khat saiga Moab mai nai Ammon maigu riphen maidungniu Meunite 
maitu alianglujiu, Judah maitu charithiu sude. 

2Champaomai khangsianiu Chawang Jehoshaphat khuga wangjiu din-e: “Edom 
gasu riphenmai baodi khatniu Shaibo Duipui hugen lamsu natu chari aphenra 
wangbam-e. Paliuniu Hazazon Tamar tu haphun lude.” (Haise Engedi gu 
katambo zanne). 

3Jehoshaphat tu kam charen mide, sichiujiu RAPIU khuga jukhaira kakheng thiu 
sude. Sigasu namdi pakhiangna kalum rijiu manidra paniu chamtan pikhaide. 

4Judah maigu namdi hina gasu maidungniu Jerusalem lam RAPIU khuga khengra 
majadjiu wang karen sude, 

5sichiujiu Jerusalem maidung nai paliu mathiuse Charaky kahiuga wang 
maduide. Chawang Jehoshaphat niu tadpad lujiu paliu masuangga chapde, 
sichiujiu pakhuan tanjiu kakheng thiu-e, 

6“Hey, aliu pao-pehmai Rawang, RAPIU yo, nangniu tinggen gasu kadihpirigu jat 
pakhiangna riga mawang bambo-e. Nangra pumtan bambo-e, khatdi 
ngamkambo-e, mai khatniudi natu atung ngamlu lakge. 

7Nang hai aliu Rawang si-e. Namai Israel maidungniu haibo kadihga wangbo 
wan-ga nangniu haiga lungjiu bamdibo maidungtu hathon mibo-e sichiujiu 
nakahpiu, Abraham kaikikdungtu, tingthengjiu haibo dihse paliugu thiura 
nangniu pikhaibo-e. 

8Paliu haiga lungbamme sichiujiu natu chakhuangthiu raleng Charaky khat 
thiukhaijiu bamme, 

9siga kapingbo, chariubo khatniudi paliutu sajai pira chariniu, chararenniu, 
maksai chakhumniu—wangjiu paliutu kam mathiu khai lakge chiubo silujiu 
paliuniu natu kahumra haibo Raky masuangga wangchap rabo-e. Paliuniu 
chariu magenthiubo tingga nakhuga kakhengthiu raleng-e, khatdi nangniu paliu 
rathoi chiukhaijiu paliutu gukhai luraleng-e. 

10 “Tuhoira Ammon mai, Moab mai, khatdi Edom maidungniu aliutu charithiujiu 
bamme. Aliu pao-peh mainiu Egypt gasu tadpadboga, nangniu paliutu haibo 
ramlungga ngutra suikhai makge, siniu aliu paopeh mainiu paliutu marenlujiu 
tadmibo-e, sichiujiu paliutu kam mahakhai makge. 

11Sichiujiu nangniu aliuleng pikhaibo kadih gasu, aliutu hapad mira paliuniu 
kambambo-e. 

12Nang hai aliu Rawang si-e! Paliutu sajai pikhailo, palamra aliutu chari thiurabo 
riphen maise kengchang-kengjiu, aliura paliu masuangga pumtan hade. Degu 
kamralo chiubo aliu simakge, chiudi aliutu nkha khaira aliuniu natu phuijiu 
bamme.” 

13Judah maipiudung hinaniu paliu naodung nai paliu nahdung jaojiu, Charakyga 
chapjiu bamme. 

14Chamai baodi ruangga bambo Levi mai khat khuga RAPIU gu hiupuina wang 
khaide. pazanse Zechariah nahpiu Jahaziel-e; pahai Asaph kiriangmai ruangga 
su-e, sigasu Asaph khugasu Mattaniah, Jeiel, khatdi Benaiah paliu khugasu 
lungkiubo-e. 

15Jahaziel niu din-e, “Pakendibopiu yo, khatdi Judah mai nai Jerusalem maidung 
pakhiangna yo, riphenmai kengbo haitu naliuniu zudaora naliulung nkhin 
makrabo-e maksai pingmak rabo-e. Chari thiurabose naliu ben-ga makjiu, 
Tingwang ben-ga bambo-e. 

16Nsuannai paliuniu Ziz kenpadboga paliutu asun sulo. Naliuniu paliutu Jeruel 
mungga bambo ramjing tadbo taningdih gasu adaosu rabo-e. 

17Naliuniu haibo charibam gasu asun lakge, naliu chapbam kamlujiu siga 
khuanjiu bamlo; RAPIU niu naliutu chari ngam khaibose naliuniu ngaosune, 

Judah mai khatdi Jerusalem maidung yo, naliu manangmi mane maksai pingmi 
mane. Charibamga tadpad sulo, siga RAPIU niu naliutu majang khaine!” 

18Sigasu Chawang Jehoshaphat niu kadihga pazu makhum kiude, sigasu 
maidung pakhiangnadi pasai suilujiu makhumkiu RAPIU tu kahumde. 

19Levi mai ruangga bambo maidung Kohath nai Korah kiriang mainiu suchap 
lujiu khatdi Israel mai RAPIU, Tingwang tu thuonlo chiujiu chakhuan tanjiu sen-
e. 

20Pasaibo nai nsuan kalu maidungniu ramjing Tekoa mungga tadpadde, Paliuniu 
padboga, Jehoshaphat niu haichiu paliu khuga dinkhai-e; “Judah mai khatdi 
Jerusalem maidung yo! Naliu RAPIU Tingwang tu malum matip lulo, sichiusai 
naliuniu chap matip lurabo-e. Pagu phaimiukakung mainiu dinbose malumlulo, 
sichiusai naliu ngamlu rabo-e.” 

21Maidungtu npaolubo saiga, masanbo khuang-ngee nai piubo fai-nise piulujiu, 
sigasu chalui thiujiu riphen maidung masuangga tadpadra chawangniu chalui 
thiumaitu chamtan pikhaide: “RAPIU tu thuonlo! Palungsiat haira tingtheng-e!” 

22Paliuniu chalui thiusuboga charithiu wangbo riphen maitu RAPIU niu kapingbo 
pikhaide. 

23Ammon mai nai Moab mainiu Edom maigu riphen maitu charithiu sude, khatdi 
paliutu kam maha kam mide, khatdi paliu karai khatniu khattu kam marajiu 
aphen sude. 

24Judea maigu riphendungniu kathaidih lungga bambo akheky ton-ga menglujiu 
paliutu mikremai khulam phuiboga paliu shaijiu kadihga kala kabaotong 
bambose ngaode. Mai khatnadi marilu makge. 

25Jehoshaphat nai pagu riphen mainiu maigu mania sungra tadde, siga paliuniu 
matom-kabui, maniadung, chafai-tani, sigasu kakibo paman kungbo maniadung 
kengkha daode. Paliuniu sunglubo maniadungse khom maduiboga jengsum 
ngutle, chiudi kengju mijiu paliuniu pakhiangna khoikam lumak tade. 

26Pamadaibo nai paliuniu Beracah gu taningdihga wang madui-e siga RAPIU niu 
kamkhai mibo pakhiangna jengniu patu thuonde. Haijengniu taningdih haitu 
“Beracah,” 

27Jehoshaphat niu pagu riphen maitu majang lujiu Jerusalem ga chari ngamlujiu 
malanwang mide, palamra RAPIU niu paliugu mikremaitu kamkao khai bide. 

28Paliuniu namdi wangtangboga paliuniu nthiam-tara nai makehniu chalui 
thiujiu Charaky lam jontadde. 

29RAPIU niu dechiujiu Israel maigu mikremaitu kamkao migulo chiubo chiulubo 
jat hinaniu pingmide, 

30sichiujiu Jehoshaphat niu agi-manaijiu mawangde, khatdi walam hinaga 
Tingwang niu patu manang makjiu lungra kamkhai bide. 

Jehoshaphat Mawangken Kaloibo 
(1 Chaw 22.41-50) 

31Jehoshaphat niu pagu takum samriu mangiu tangmiboga chawang thiude 
sichiujiu takum makai mangiu Jerusalem ga paniu mawang-e. Papui hai Azubah-
e, pahai Shilhi nahpui-e. 

32Pasuangga lungkhai mibo papiu Asa kumjiu, pahai RAPIU gu mikphuiga 
majibose kamme; 

33Chiudi nkengmaigu kahumbo bamdungse kam maha kammi makge. Sichiujiu 
maidungniu paliu lungchun ngutjiu paliu pao-pehmai Rawang tu kahumra 
mariwang makge. 

34Jehoshaphat niu mawang subo gasu kaloibo katang kamkhai mibo hinase, 
Hanani nahpiu Jehu gu Rachamga raokhai bamme, sise Israel maigu 
Chawangdung Rachamga jaobo khatle. 

35Pawan khatga Judah maigu chawang Jehoshaphat niu, kasabo tien kengkha 
kam khaimibo sira Israel maigu chawang Ahaziah tu akadbo gasu-e. 

36Eziongeber gu malee mathakbam ga, duinaiga tadrabo maleedung paliuniu 
kam khai-e. 

37Mareshah gu namdak gasu wangbo,Dodavahu nahpiu Eliezer niu Jehoshaphat 
tu kachan khai-e, “Nangniu Ahaziah tu akadkhai mibo jeng gasu, nangniu 
thiukhai bambose RAPIU niu kam mahami rabo-e.” Sichiujiu Maleedungse 
duiliuniu kam masamijiu wadaodi taipad ngamlu makge. 

2 Characham 21 

1Jehoshaphat shaimide sigasu David namdi lungga bambo chawang maigu 
charawga nphum khaide khatdi panahpiu Jehoram niu pabam malinjiu chawang 
thiude. 

Judah Mai Wang Jehoram 
(2 Chaw 8.17-24) 

2Judah gu chawang Jehoshaphat nahpiu Jehoram gu singnamai khang charuk: 
Azariah, Jehiel, Zechariah, Azariahu, Michael, khatdi Shephatiah bamme 

3Paliu piuniu paliuleng kachia, rangkang sigasu kakibo paman kungbo 
maniadung kengkha pikhai lujiu sigasu paliu khang khat-khattu pijiu Judah 
maigu charireng kamkhaibo namdidungtu phuira pikhai bide. Chiudi Jehoram 
niu tingthubo jengniu Jehoshaphat niu pijiu patu pabam malin raleng kamkhai 
bide. 

4Jehoram niu chawangdih thin mawiluboga, paniu pasingnamai pakhiangna 
khatdi Israel maigu chakampao khangsiatu kamshat mide. 

5Jehoram niu pagu takum samriu-nia tangmiboga chawang thiu-e, sigasu paniu 
Jerusalem ga takum tachat mawang-e. 

6Paniu kasabo chawang Ahab khatdi kakibo Israel maigu chawang maigu alitu 
lui-e, palamra paniu Ahab nahpui khattu panaoleng ku-e. 
Paniu RAPIU masuangga nuan kamme. 

7Chiudi RAPIU niu David gu chawang kiriangtu kam mahani makge, palamra 
paniu David khuga pakai-pakik mainiu pawan machangna mawangne chiujiu 
ladriat thiukhai mibo-e. 

8Jehoram niu mawangbo lungga Edom mainiu Judah maitu chari thiude sichiujiu 
pakhen-parang thiubo chawangdih thiu mide. 

9Haijengniu Jehoram nai pagu chakampaodung siniu chaqon-kari gasu padlujiu 
Edom maitu chari thiu-e. Siga Edom maigu riphen mainiu paliutu tao magui lude, 
chiudi paliuniu nchun paklura machajiu sigasu mari lude. 

10Edom hai Judah gasu pakhen-parang thiumibo-e. Haibo tingga, Libnah gu 
namdi sidi chari thiusude, palamra Jehoram niu paliu paopeh maigu RAPIU tu 
phutmide. 

11Paniu Judah maigu ramluongga nkengmai ra kahumbo bamdung thiukhaide, 
siga Judah mai khatdi Jerusalem maidungtu pijiu RAPIU suangga nuan kamra 
kamkhaide. 

12Phaimiukakung Elijah niu Jehoram khuga chamlen khat langkhai-e. Sise 
haichiujiu kenpadle; “RAPIU, naliu paopeh David Rawang niu, natu lutad mide, 
palamra nangniu napiu, Chawang Jehoshaphat, maksai napao, chawang Asa 
lunlungtu luimakge. 

13Sibosung nangniu Israel mai wangdunggu lunlungtu luimide khatdi Ahab nai 
pabam malin maidungniu pijiu Israel maitu malum makra kamkhai mibo kum 
gapjiu, nangniu Judah mai khatdi Jerusalem maidungtu pijiu Tingwang tu malum 
makra kamkhaide. Nasuang wi-nkiubo nasingna maidung siaktudi nangniu 
kamshat mide. 

14Hai-jengniu, RAPIU niu nanao-nanah maitu, sajai pimasa khairabo-e khatdi 
nagu maniadungse kam maha mirabo-e. 

15Napum siakra narai thiubo-ra marajiu sise naikhat khat thiubi-bi khangrabo-
e.” 

16Sudan mai khangsianiu lungbambo rampum gen munggase Philistine mai 
khatdi Arab mai khangsia lung bamme. Jehoram tu chari thiura RAPIU niu paliu 
lung pisu khaide. 

17Paliuniu Judah maitu chari thiujiu, chawangkiningse haphun jutjiu, sigasu 
chawang naodung khatdi paliu nahdungtu nathubo Ahaziah tu makjiu 
kavangleng puitad kam mide. 

18Haichiu khailubo sai, RAPIU niu chawang riga parai thiubo rapotse piwang 
khaide. 

19Takum nia kumbo poi-poi thiuwangjiu kanamboga sachang-sawangjiu chariu 
suijiu chawangse shaimide. Paliu pao-pehdung khuga kamkhai mibo kumjiu 
pamaidungniu chunsabogu n-mangse thiu khai mak tamide. 

20Jehoram niu pagu takum samriu-nia khangmiboga chawang thiude sigasu 
paniu Jerusalem ga takum tachad mawangde. Pah shai miboga mai khatniudi 
chalung makbo thiukhai makge. Paliuniu patu chawang kiriang maigu charawga 
makjiu David namdi lungga baikhai mide. 

2 Characham 22 

Judah Mai Wang Ahaziah 
(2 Chaw 8.25-29; 9.21-28) 

1Arab mai khangsianiu simak dakjiu charithiu suboga nathubopiu, Ahaziah tu 
makjiu chawang Jehoram nahpiu pakhiangnatu kamshat mide. Haichiujiu 
tuhoira Jerusalem maidungniu Ahaziah tu chawang thiukhaijiu papiu bam pi 
malin khaide. 

2-3Ahaziah niu takum makai-nia khangmiboga chawang thiude, sigasu paniu 
Jerusalem ga takum khat mawang khai-e. Ahaziah niu chawang Ahab kikhun gu 
lunlung kumjiu lung-e, palamra papui chawang Ahab nahpui, Athaliah khatdi 
Israel maigu chawang Omri tahpuiniu kasabo ladtikhaibo jengniu patu kasaboga 
jukhai mibo-e. 

4Paniu RAPIU tu suimakjiu nuan kamde, palamra papiu shaimibo sailam Ahab 
kikhun gasu mai khangsianiu pagu ladpimai thiuwang-e, sigasu paliuniu patu 
hami raboga jukhai mibo-e. 

5Paliugu ladtikhaibotu majaijiu, paniu Israel mai wangpiu Joram tu khat 
thiulujiu Syria wangpiu Hazael tu chari thiude. Gilead ga bambo Ramoth ga 
riphendungtu aphen sude, siga Joram tu charigasu kam ajam mide. 

6Pajam taliu raleng paniu Jezreel namdi lam malan wangmide, siga Ahaziah niu 
patu adaora tadde. 

7Joram tu adaora Tingwang niu kam khaibose Ahaziah kao mirabo leng-e. 
Ahaziah siga bambo tingga, Ahab kiriang maitu kam mahami raleng RAPIU niu 
kadalubo Nimshi nahpiu pazanniu Jehu kubo mai khatniu Joram tu wang 
daolude. 

8Haibo kiriang maitu kam maha mira Tingwang niu chamtan pikhaibotu Jehu 
niu padraleng kamjiu bamboga, Ahaziah niu maluang lujiu tad ncham khaimibo 

Judea gu jupaodung khatdi Ahaziah tah maidung rup khattu paniu wang daode. 
Jehu niu paliu mathiutu kamshat kam mide. 

9Ahaziah tu phiusude, siga pahai Samaria ga nbai bamniujiu daolude. Paliuniu 
Jehu khuga puiwangjiu patuse kamshat mide. Chiudi papao chawang 
Jehoshaphat niu, RAPIU tu machajiu kamkhai mibo pakhiangnase paliuniu 
chakhuang thiubo thiujiu papumse bai khaide. Chawang kadih mawang ngambo 
Ahaziah kikhunmai khatnadi masiak khai makge. 

Judah Mai Wangpui Athaliah 
(2 Chaw 11.1-3) 

10Chawang Ahaziah pui Athaliah niu panah situ kamshat mide chiubo cham 
chiukaji-chiukari, paniu Judah maigu chawang kikhun maidung pakhiangnatu 
kamshat mira chamtan pikhaide. 

11Ahaziah chipui, Jehosheba niu Jehoiada kubo singku khat khuga chami 
thiukhaibo pui bamme. Paniu mahinjiu Ahaziah nahpiu, Joash tu gukhai bide. 
Kamshat mirabo kakibo chawang nahdung ruanggasu paniu patuse puilu 
tadmide sichiujiu patu puibai khaide khatdi Charaky gu taziky khat lungga 
baikhai bide. Patu puibai khai bibo gasu, Athaliah niu kamshatmi rabo gasu patu 
gukhai bide. 

12Athaliah niu chawangpui khat thiujiu bambo takum charuk lungga baikhai 
bide. 

2 Characham 23 

Athaliah Tu Suimakjiu Chari Thiusubo 
(2 Chaw 11.4-16) 

1Takum charuk sailam singku Jehoiada niu changam thinsu mine chiujiu palung 
chapmide. Paniu riphenmai katheng-kadimai khang mangiu: Jeroham nahpiu 
Azariah, Jehohanan nahpiu Ishmael, Obed nahpiu Azariah, Adaiah nahpiu 
Maaseiah khatdi Zichri nahpiu Elishaphat paliutu pijiu phomkhat thiukhaide. 

2Paliuniu Judah namdi pakhiangnaga tadronjiu Levi mai kiriang gasu papee 
kathiumai pakhiangnatu Jerusalem ga puiwangde. 

3Paliu mathiu Charaky lungga wang madui-e, khatdi siga paliuniu chawang 
nahpiu Joash jaojiu tasiang khat thiu-e. Jehoiada niu paliu khuga din-e, 
“Shaimibo chawang nahpiuse haiga bamme! Chawang David kaikikdungniu 
chawang thiuwang rabo-e, chiujiu RAPIU niu ladriat thiukhai mibo kumjiu pahai 
tuhoira chawang thiumi rabo-e. 

4Haise aliuniu kamrabo-e. Tabamnai kahumbo tien thiura singkumaidung 
khatdi Levi maidung wangboga, paliu ruanggasu parup sum thiujiu rup khat 
siniu Charaky rengmundungse akherabo-e. 

5Pasumbo rup siniu chawangkining akherabo-e, sigasu rup khat siniu rengmun 
phibangga bamrabo-e. Chamai hinaniu Charaky kahiuga maduirabo-e. 

6Tatien thiu bambo singkudung nai Levi maidung makjiu mai khatnadi 
Charakyga ngut makrabo-e. Paliu ngut sui-e, palamra paliutu kadpat masan 
mibo-e, chiudi kakimaira RAPIU gu dinbo majaijiu lenlam bamrabo-e. 

7Levi maidungniu paliu heng ponlujiu, chawangtu maguijiu akherabo-e, khatdi 
chawangniu tadpad tadngutboga pasai suijiu bamrabo-e. Charakyga ngutra 
kambo maitura kamshat mirabo-e.” 

8Levi maidung nai Judah maidung siniu Jehoiada niu katikhaibose kamme. 
Tabamnaise paliu ngamkam gasu tadpad tadngut maidung tudi tamson makge, 
haichiujiu pakhiangnatu phuira munranpaodung bamme. 

9Jehoiada niu chawang David gu changiudung khatdi chageedung Charakyga 
khai nbambose chakampaodung khuga pikhaijiu paliuniu sise phui-e. 

10Chawangtu akhera chaheng phunglujiu bambo maidungtu paniu pijiu Charaky 
masuangga taomagui khai bamme. 

11Sigasu Jehoiada niu Joash tu puipad lujiu, chawang pirunse papeega runkhai 
bide, khatdi chawangniu mawangbogu tacheng-tajaigu ariak pekse pakhuga 
pikhaide. Haichiujiu patuse chawang pithiu khaide. Singku Jehoiada nai 
panahpiudungniu Joash tu wasa manuk khaijiu tatien pikhaide, sigasu mai 
hinaniu, “Chawangse ringtheng bamlo!” chiujiu sende. 

12Chawang jengniu maidung chunwijiu bambose Athaliah niu chiude, siga 
maidung madui bambo Charaky lunggase pah pak ngutle. 

13Sichiujiu kasanbo chawangniu Charaky ngutrabo bamboga chawang bamleng 
donkhaibo bamgase ntaobam niubo khatdi riphenmaigu katheng-kadi 
maidungniu khatdi make mudmaidung siniu patu khom maguijiu bambose 
paniu ngaode. Mai hinase paliu chun wijiu, make mudjiu bamme, sigasu chalui 
thiumaidung siniu paliugu nthiam-taradung thinlujiu changeebotu jukhaijiu 
bamme. Siga palung chariubo siniu pafai-pani phetjiu senne, “Chari-e! Chari-e!” 

14Athaliah tu Charaky mungga kamshat khaira Jehoiada niu suini makge, 
sijengniu riphen maigu katheng-kadi maidungtu paniu kupad lujiu din-e, 
“Patuse akhemai kak gasu lenlam puipad milo, sigasu patu gukhai raleng kambo 
maitu kamshat milo.” 

15Paliuniu patuse minlude, khatdi chawangkiningga patuse puiwang lujiu, 
Chaqon gu Rengmun gase patu kamshat mide. 

Jehoiada Niu Kamsan Lanbo 
(2 Chaw 11.17-20) 

16Singku Jehoiada niu chawang Joash nai maidungtu puilujiu paliu 
hai RAPIU maidung thiune chiujiu ladrian pi kam khaide. 

17Sigasu paliu mathiu Baal rakylam tadlujiu sise kam maha mide. Paliuniu siga 
bambo rathak bamse khatdi charameng hinase kakhiu taliang mide sigasu Baal 
gu singku, Mattan tu rathak bamdung masuangga kamshat mide. 

18Jehoiada niu singkudung nai Levi maidungtu Charaky ngamse phuira pikhaide. 
Paliu khuga chawang David niu pikhaibo ngamdungse, Mose gu Tacheng-tajai 
saisuijiu RAPIU khuga rathak mania pipatbose rukhaira paliuniu kamrabo-e. 
Paliuniu chalui thiurabo nai changeebo lamgadi phuirabo-e. 

19Characheng saisuijiu masan makbo maitu lenlam pijiu bamkhaira Charaky 
rengmun ga akhemaitu Jehoiada niu kam khaide. 

20Riphendunggu chakampaodung, jupaodung, khatdi kaki-kibo maidung 
pakhiangna Jehoiada saisui lujiu chawangtu Charaky gasu chawangkiningga 
puiwangboga jaode. paliuniu kadibo rengmun lamsu tadngutle, sigasu 
chawangniu pawangbam gase ntao mide. 

21Mai hinase chunwiboniu phuimide, sichiujiu Athaliah tu kamshat mide, 
tuhoira namdise chakhuan hajiu rim-rim mide. 

2 Characham 24 

Judah Mai Wang Joash 
(2 Chaw 12.1-16) 

1Joash niu takum chinnia khangmiboga Judah maigu chawang thiu-e, sigasu 
paniu Jerusalem ga takum atai mawang-e. Papuise Beersheba namdi gasu 
wangbo Zibiah si-e. 

2Singku Jehoiada niu karingthen RAPIU niu kimbose paniu kamme. 

3Jehoiada niu chawang Joash naoleng khangniatu kadakhai bide, sichiujiu 
panainiu paleng npuimai nahdi npiumai nahdi kengjiu lungkhaide. 

4Paniu pakak khat chawang thiukhai lubosai, Joash niu Charakyse katin lanra 
chap khaide. 

5Paniu singku maidung khatdi Levi maidungtu Judah maigu namdi hinaga tadra 
khatdi Charakyse takumgu thiujiu thiu katin lanraleng maidung khugasu 
rangkang builura khomwang raleng chamtan pikhaide. Pawan siakga kamra 
paliu khuga dinkhaide, chiudi Levi maidungniu kamsu mari mide, 

6sijengniu paliugu jupao, Jehoiada tu paniu kulujiu din-e, “RAPIU vangpiu Mose 
niu maidung khuga, Mathenky haitu phuijiu nkha raleng, Levi maidungniu Judah 
mai nai Jerusalem mai khugasu ramkha khomne chiubose naliuniu simak 
jiuma?” 

7(Maipui kasabo, Athaliah sai suimaidungniu, Charakyse kam masa mide sigasu 
masanbo maniadungse Baal tu kahumboga thinpiu mide). 

8Piwangbo chakhiu-chalanse khai madui raleng wakhaibung khat kampad lujiu, 
sise Charaky rengmun ga khailo chiujiu Levi maitu chawangniu chamtan 
pikhaide. 

9Tingwang vangpiu, Mose niu ramjingga raibo thiujiu khomkhai mibo ramkhase 
kumjiu mai hinaniu RAPIU khuga phungwang raleng, paliuniu Judah mai nai 
Jerusalem mai hina khuga tacham pikhaide. 

10Haichiu kambo siniu maidung nai paliugu jupaodungtu pijiu kimkhaide, khatdi 
paliuniu paliugu ramkhagu rangkangse phungwangjiu rangkang bunggase khai 
sude. 

11Sise phuijiu bambo chawanggu chakampaodung khuga Levi maidungniu sibo 
bungse naimachangna ponwang-e. Sise phuimiboga, chawanggu machunrao 
Singku Dibo piugu malin mainiu rangkangse khoipad lujiu khatdi sibo bungse 
pakhaiga khailan mirabo-e. Haichiujiu paliuniu rangkang kengga khomlu-e. 

12Chawang nai Jehoiada niu rangkangse Charaky katinbotu phuijiu bammai 
khuga pikhaide, sigasu paliuniu tatu ruimaidung, tasingsiam simaidung, khatdi 
chagi ngam kam maidungtu Charakyse katinra pikhaide. 

13Changam kam maidung hinase maranjiu kamde, khatdi Charakyse karaiga lun 
kumjiu, tingtheng tanbam raleng kamkhai lande. 

14Katinloi miboga, masiakbo kachia nai rangkangse tathikuangdung nai 
chakuang-chapiangdung Charaky leng kampadra chawang nai Jehoiada khuga 
pikhaide. 

Jehoiada niu Machunbose Kadad Mibo 

Jehoiada niu ringbam then, rathak maniase naimachangna Charakyga pikhai 
tan-tanne. 

15Pase tingsuijiu, takum kai-je-samriu khangtang lujiu, shaimide. 

16Paniu Israel maidungleng, Tingwang leng, khatdi Charaky leng kamkhai mibo 
tientu maningtaobo thiujiu, paliuniu patuse David Namdi lungga chawang maigu 
charawga bai khaide. 

17Chiudi Jehoiada niu shaimiboga, Judah gu jupaodungse paliuniu dinbotu 
nkingra Chawang Joash tu hiam sude. 

18Sichiujiu maidungniu paliu pao-pehmai RAPIU, Tingwang tu kahumbo Charaky 
lungga kahumta mide, sigasu charamengdung nai charapui Asherah 
mengdungtu kahum mide. Paliugu kamaobo nuan hainiu RAPIU gu lungpomse 
Judah mai khatdi Jerusalem mai riga wangde. 

19RAPIU niu pagu phaimiukakung maitu langkhaijiu paliutu kachanjiu pakhuga 
malan wan-ga kamme, chiudi maidungniu paladtu nkingkhai makge. 

20Sigasu Tingwang gu hiupuina niu singku Jehoiada nahpiu Zechariah tu 
thinman lude. Maidungniu ngaolu rabo bamga paniu chaplujiu haichiu dinpadle, 
“Degu kamjiu RAPIU gu chamtan piumakjiu naliu riga kapingbo phungwang 
khaijiu bamgulo chiujiu RAPIU, Tingwang niu naliu khuga maniu bamme! 
Naliuniu patu phutmibo jengniu, paniu naliutu phutmibo-e!” 

21Zechariah tu suini makjiu kabuakboga chawang Joash jaode, khatdi 
chawanggu chamtan gasu maidungniu Charaky kahiuga Zechariah tu tatu 
khoilujiu phensude. 

22Zechariah piu Jehoiada niu pakhuga dinkhaibo lamga chawangniu mangai 
mide, sichiujiu paniu Zechariah tu kamshat mibo-e. Zechariah shai kiubo tingga, 
paniu senpadle, “Nangniu tenkhaibose RAPIU niu ngaomi sulo sigasu natu sajai 
pimi sulo!” 

Joash Gu Mawangken Kaloibo 
23Sibo takumgu kariak-ting wangboga, Syria maigu riphenmainiu Judah mai nai 
Jerusalem maitu chari thiujiu jupaodung pakhiangnatu kamshat mide, khatdi 
mania kengkha sunglujiu Damascus lam phunglu wanglan mide. 

24Syria maigu riphenmaise tamme, chiudi RAPIU niu Judah maigu keng-nkiubo 
riphen maitu pijiu kamkao khaide palamra maidungniu paliu pao-pehmai RAPIU, 
Tingwang tu phutmide. Haichiujiu chawang Joash tu sajai pikhaide. 

25Patuse kam-ajam mathiu mide. sigasu mikremaidungniu masai nkhin miboga 
pagu chakampao khang nianiu mahinjiu patu kamshatra kamde, sigasu singku 
Jehoiada nahpiutu kamshat mibogu chakhum ruijiu patuse pazi gasu kamshat 
mide. Patu hai chawang maigu rawga makjiu David namdi lungga baikhai mide. 

26(Patu mahinjiu kamshatra kambo maidungse, Ammon maipui nah, Shimeah 
nahpiu Zabad, khatdi Moab maipui nah, Shimrith nahpiu, Jehozabad si-e). 

27Chawang maigu Ariakkhuangtu din masan khaibo ariakkhuangga, Joash 
nahpiudung racham, patu suini makjiu sailad dinkhaibo, khatdi paniu dechiujiu 
Charakyse katin khailo chiubo raokhai nbamme. Panahpiu Amaziah niu 
chawang thiujiu pawangbam malin mide. 

2 Characham 25 

Judah Mai Wang Amaziah 
(2 Chaw 14.2-6) 

1Amaziah takum makai-mangiu khangmiboga chawang thiu-e, sigasu paniu 
Jerusalem ga takum makai-chakiu mawang-e. Papuise Jerusalem maipui 
Jehoaddin-e. 

2Tingwang lungchun kimbose paniu kamme, chiudi sise kamrao-raojiu kamme. 

3Paniu mawangjiu pumtan thin miboga, papiutu kamshat mibo 
chakampaodungtu paniu kamshat mide. 

4Chiudi paniu, paliu nahdungtu kamshat mak tamide, palamra Mose gu tacheng-
tajai ga RAPIU niu chamtan khaimibo situ majai-e: “Panah maidungniu kamaobo 
kambo jengniu papui-papiutu kamshat makrabo-e khatdi papui-papiuniu 
kamaobo kambo jengniu panah maidungtu kamshat makrabo-e; Mai khatniu 
kamaobo kamsai pamao jengniu patu kamshat rabo-e.” 

Edom Tu Chari Thiubo 
(2 Chaw 14.7) 

5Chawang Amaziah niu Judah mai khatdi Benjamin mai kiphiu npiumai 
pakhiangnatu, paliuniu lungbo kiriang saisuijiu riphenmai bao khat-khat thiura 
kamkhaide, khatdi chamai sang khattu, chamai kai khatgu bao kamlujiu pabaogu 
munranpiudung khai bide. Haiga takum makai tangmibo maksai sisuang 
tingmibo npiumai pakhiangnatu jaojiu, pakhiangna 300,000 ye. Paliu hai 
baokhat thiukhai mibo riphenmai, chari baoleng kadenlubo, changiu nai chagee 
thinsibo maliang-e. 

6Haibo riga sanjiu paniu riphenmai 100,000 tu Israel mai dih gasu rangkanggi 
taju 3,400 kumbo pijiu mathiu wang-e. 

7Chiudi phaimiukakung khatniu chawang khuga menglujiu din-e, “Haibo Israel 
maigu riphendungtu nangniu puitad tulo. RAPIU niu haibo maidung, Nribo 
Wangdih gasu paliutu suikhai makge. 

8Charithiubo gase paliuniu natu pitan nkiu khai sune chiujiu nangra maning 
bamdi sui-e, chiudi chari ngam khaibo maksai kamkao khaibo sira Tingwang niu 
pumtan pibo gasu-e, siniu nagu mikremainiu pijiu natu kamkao khaimi rabo-e.” 

9Amaziah niu phaimiukakung khuga maniu-e, “Chiusai Iniu paliuleng rangkang 
pikhai mibose dechiu ralo?” Phaimiukakung siniu paokakge, “RAPIU niu naleng 
sisuang keng nkiubo pikhai ngamme!” 

10Haichiujiu Amaziah niu mathiulubo riphenmaitu chaky lam wangmilo chiujiu 
paliu khuga dinkhaijiu langkhai mide. Haiga paliuniu Judah maidungtu paliu 
lung pomchang pomjiu paliu kylam wang mide. 

11Amaziah niu palung thiukhangjiu pagu riphenmaitu puilujiu Matai Ramjeng 
lam tadmide. Siga paliu aphenjiu Edom riphen maidung sang kariutu kamshat 
mide. 

12Khatdi katambo sang kariutu hajiu minlude. Paliuniu kavangdungtu Sela 
namdi gu chakhao turen-ga puikhai lujiu, sigasu kamshatra chakhao hanglam 
tun taliang khai mide. 

13Sibo lungga Amaziah niu charibamga majang tadra suikhai mak tamibo Israel 
maigu riphendung siniu Samaria nai Beth Horon kakga bambo Judea gu 

namdidungtu chari thiujiu, chamai sang sumtu kamshat mide, khatdi mania 
kengga sunglude. 

14Amaziah niu Edom maitu kamkao lujiu malan wangboga, paniu paliu 
ramengdungse ponwang dungkhai lujiu, parim wibose mataojiu kahumde. 

15Haisiniu RAPIU lungpom kam mide, haijengniu phaimiukakung khattu 
Amaziah khuga langkhaide. Phaimiukakung siniu din-e, “Paliu pumtan gasu 
pamaidungtu katang gukhai ngamlu lakbo sangdiumai radungtu naliuniu 
dekamjiu kahum bamjiulo?” 

16Paladse dinloi makhaga, “Aliuniu natu, dedao suniu chawanggu ladpipao 
kamkhai mijiulo? Tacham dinta milo, maksai Iniu natu kakhiushat mine!” chiujiu 
Amaziah niu palad dongtap lujiu kham mide. Phaimiukakung piuse tacham dinta 
mide, chiudi dinsao makhabo maga din-e, “Tuhoira RAPIU niu natu kam maha 
mine chiubose Iniu si-e palamra nangniu haise kam mide, khatdi agu 
ladpikhaibo haitu nangniu wajeng chakkhai makge.” 

Israel Maitu Chari Thiubo 
(2 Chaw 14.8-20) 

17Judah mai wangpiu Amaziah nai pagu ladpi maidung siniu Israel maitu mahin 
kamra rangsude. Sichiujiu paniu Jehu tahpiu, Jehoahaz nahpiu, Israel mai Wang 
Jehoash khuga patu angadjiu aphenra champao langkhai-e. 

18Jehoash niu haibo chamkakse Amaziah khuga langkhai-e: “Pawan khatga, 
Lebanon Luongga bambo tathupiu khatniu cedar bang khat khuga tacham 
langkhai-e: ‘Nanahpuitu anahpiu naoleng pikhailo.’ Siga nkan khaona khat 
tadken wangjiu sibo tathupiuse taonijiu kamkao mide. 

19Tuhoira Amaziah yo, nangniu Edom maitu kamkao mide chiujiu nachaliang 
thiu bamme, chiudi chakyga bam mira Iniu natu ladpikhaibo-e. Nariga khatdi 
namaidung riga kasabo ronna phungwangra nangniu dekamjiu kam kabuak 
bam jiulo?” 

20Chiudi Amaziah niu sise nking makge. Amaziah tu kamkao khai rabose 
Tingwang gu maning-e, palamra paniu Edom maigu charamengtu kahum mide. 

21Sichiujiu Israel mai Wang Jehoash niu Judah mai Wang Amaziah tu chari thiura 
tadpad sude. Judah ga bambo Beth Shemesh ga paliu adaojiu, 

22Judea riphendungtu kamkao mide, khatdi riphen maidungse paliu kylam 
pakwang mide. 

23Jehoash niu Amaziah tu minlujiu Jerusalem ga puiwang mide. Sigasu paniu 
namdigu karengse Ephraim Rengmun gasu Pake gu Rengmun tangbo, gaphek 
kai nia kum thengbo thense kam masa mide. 

24Charaky lungga bambo kachia nai rangkanggi pakhiangna, Charakygu mania 
Obed Edom kaikik mainiu akhejiu bambo, sigasu chawangkininggu chakhiu-

chalan bung paniu sunglubose Samaria ga phungwang mide. Paniu chakampao 
khangsia tudi puilujiu wangmide.  

25Judah mai Wang Amaziah hai Israel mai Wang Jehoash suang takum kariu-
mangiu ringtheng-e. 

26Amaziah niu mawang subo gasu pagu kaloibo tangbo lungga paniu kamkhai 
mibo hinase Judah mai khatdi Israel Wangdunggu Characham khuangga raokhai 
nbamme. 

27Paniu RAPIU tu suimakbo gasu, Jerusalem lungga patu mahinjiu kamshat mira 
kamwang mibo-e. Kanamboga paniu Lachish namdi lam pakkhai mide, chiudi 
pagu mikre maidungniu hawang siga patu kamshat mide. 

28Paphawse chaqon riga khailujiu Jerusalem lam phungwang-e, sichiujiu David 
namdi lungga bambo chawang maigu charawga baikhai mide. 

2 Characham 26 

Judah Mai Wang Uzziah 
(2 Chaw 14.21-22; 15.1-7) 

1Judah maidung mathiuniu, takum kariu charuk khangmibo Amaziah nahpiu 
Uzziah tu chawang thiujiu papiu bam malinra kadakhai-e. 

2(Amaziah shaimibo sailamniu Uzziah niu Elath tu haphun lanlubo-e sigasu 
namdise thiulanbo-e). 

3Uzziah niu takum kariu charuk miboga chawang thiude, sigasu paniu Jerusalem 
ga takum ringiu-nia mawangde. Papui hai Jerusalem maipui Jekoliah si-e. 

4Papiu kumjiu, RAPIU niu kimbose padi kamme. 

5Patu charachengga ladtipao, Zechariah niu ringbam then, paniu RAPIU tu 
malum matipjiu macha-e, sichiujiu Tingwang niu patu thoikhai bibo-e. 

6Uzziah niu Philistine maitu chari thiu-e. Paniu Gath, Jamnia khatdi Ashdod 
namdidunggu rengdi kampang mide, khatdi Ashdod mungga bambo khatdi kaki-
kibo Philistine ramga katambo charireng kamkhai-e. 

7Tingwang niu patu nkha khaijiu Philistine maitu, Gurbaal ga lungjiu bambo 
Arab mai khatdi Meunite maitu kamkaolu-e. 

8Ammon mainiu Uzziah khuga ramkha pi-e khatdi pahai tanchang tankhangjiu 
pakense Egypt tangbo tadtang-e. 

9Uzziah niu Jerusalem gu charireng thiu matipkhaijiu, Kamikki gu Rengmun, 
Ramjenggu Rengmun khatdi samibo kareng katin khaijiu pagu charirengse pitan 
khai-e. 

10Paniu nkan-charamga charireng, akhekydung thiu khaide khatdi akhun 
chukhaide palamra pagu khaorui khaonadung naimik ngutlam bambo maluong 

philamdi, taningdih gase keng bamme. Pahai tatien ga maranbo jengniu, 
maidungtu maluonggen-ga mumsibang somra sigasu kadih patam kawiboga 
chalu kamra paniu kachukhai-e. 

11Charithiu raleng kadenlubo pagu riphenmai kengkha bamme. Haise 
chawangniu maluong tatien thiubo parupmai khat, Hananiah niu phuijiu bambo 
machunrao kania Jeiel nai Maaseiah niu raokhaibo-e. 

12Riphendung situ katheng-kadimai khang 2,600 niu munranpao thiu-e. 

13Paliu hangga chawanggu mikremaitu asun ngamlura riphenmai 307,500 
bamme. 

14Uzziah niu riphenmai leng chagee, changiu, gatop, ntiang, tavaipi khatdi 
tavaithu, sigasu chapiniu ket raleng talumsee chiujiu pikhaide. 

15Jerusalem ga bambo wa kamsi mainiu tavaipi nai pathu khatdi akhe kiton gasu 
khatdi namdigu rengdi gasu tatu kadibo tun kalakiu ralengdi kam khai-e. Pabam 
hinaga pazan tadle, khatdi Tingwang niu nkha khaibo jengniu pahai pumtan 
bamchang bamme. 

Uzziah Chaliangbo Donniu Sajai Daobo 
16Chiudi Chawang Uzziah niu tankhang miboga, pahai wasao thiusude, sigasu 
patu kamaoboga jukhaide. Paniu parimwibo rukhaibo rathakbamga parimwibo 
matao khaira Charaky lungga mengbo gasu RAPIU Tingwang khuga kam tania 
mide. 

17Singku Azariah tu maluang macham bambo, katan-kahubo singku riak-
tachatniu, chawang saisui ngutjiu patu khamme. 

18Paliuniu din-e, “Uzziah yo! Nangniu RAPIU khuga parimwibose mataora maji 
makge. Haise Aaron kaikik gasu lungkiubo singku maidungniu kamraleng kam 
masan khai mibo-e. Masanbo bam haitu phutmilo. Nangniu RAPIU Tingwang tu 
suimakbo tien kammibo jengniu pagu thoidam nang daolulak mide.” 

19Uzziah hai Charaky lungga rathakbam gase sichiujiu parimwibo rukhaibo 
kuangse thinlujiu chapbamme. Paniu singkudungtu palung pomsude, siga 
panuang gasu nphenbo rase pasan-ga pad mide. 

20Azariah nai singkudungse pingjiu Chawang sanse mating sude, sichiujiu 
Charaky gasu patu tadmira kamde. Majadjiu pah tadpad mide, 
palamra RAPIU niu patu sajai pikhai mide. 

21Pagu nphenbo rapot siniu, haibo sailamsu paringtingse masanta mide. 
Charaky lungga ngut ngam lulak mibo jengniu, pangam pakhiangna phutlujiu, 
panahpiu Jotham niu kadihse thinjiu bamga pakyga bam mide. 

22Chawang Uzziah niu mawangbo lungga kamkhaibo hinase Amoz nahpiu Isaiah 
phaimiukakung niu raokhai bamme. 

23Uzziah shaimide. Sigasu patuse chawang maitu nphum khaibo kadihga nphum 
khaide, chiudi pakhuga nphenbo-ra bambo jengniu chawang maigu charawga 
nphum khai makge. Panahpiu Jotham niu chawang thiujiu pabam malin mide. 

2 Characham 27 

Judah Mai Wang Jotham 
(2 Chaw 15.32-38) 

1Jotham niu takum makai mangiu tangmiboga chawang thiude, khatdi paniu 
Jerusalem ga takum kariu-je-charukkiu mawang-e. Papuise Zadok nahpui 
Jerushah si-e. 

2Papiuniu kam khaimibo kumjiu RAPIU niu kimbose padi kamme: chiudi papiu 
kumjiu, Charaky lungga maruta mataojiu nuan paniu kammakge. Chiudi 
pamaidung sira nuan kambam kha-e. 

3Charakygu Nribo Rengmunse Jotham niu thiukhai-e khatdi Ophel kubo 
Jerusalem wonjeng lungga namdigu karengse kam madipad khaide. 

4Judah maigu maluong ramga paniu namdidung thiukhaide, khatdi mariulungga 
paniu charireng nai akheky thiukhaide. 

5Paniu Ammon wangpiutu charithiujiu pagu riphen mainiu paliutu kamkao lu-
e. Sigasu paniu pahangga bambo ramkhase takum khat-khatgu thiujiu takum 
sum Ammon mainiu pakhuga Rangkanggi taju 3,400, chabanmiu bawli 1,000, 
sigasu tathiu bawli 1,000, piwangra kamkhaide. 

6Jotham niu pa-Rawang RAPIU tu malum matipjiu kadin piubo jengniu pagu 
pumtan nkiu khangde. 

7Jotham niu mawangbo wan-ga padmibo kaki-kibo, paniu chari thiubo, khatdi 
pasiam hinase Israel mai khatdi Judah maigu Chawang mai Rachamga raokhai 
nbamme. 

8Jotham niu takum makai mangiu tangmiboga Chawang thiu-e, sigasu paniu 
Jerusalem ga takum kariu charukkiu mawang khaide. 

9Pa shaijiu David namdiga bai khaide khatdi panahpiu Ahaz niu pabam malinjiu 
chawang thiu mide. 

2 Characham 28 

Judah Mai Wang Ahaz 
(2 Chaw 16.1-4) 

1Ahaz niu pagu takum makai khangmiboga chawang thiude, khatdi paniu 
Jerusalem ga takum kariu charuk mawang khaide. Para papao Chawang David 
gu kawibo lunlung sai suimakge: sibosung RAPIU niu suini makbose kamme, 

2sichiujiu Israel maigu chawang mai lunlungtu majai-e. Tanaaginiu machapadbo 
Baal mengse pakhuga bamme. 

3Hinnom Ramjengga maruta matao-e, khatdi Israel mainiu lungwangbo wan-
ga RAPIU niu paliutu sibo kadih gasu hapad mibo maidunggu katam-tambo jai-
ali situ majaijiu, charameng khuga rujiu pipadbose kamjiu panahpiudung siak 
tudi kadpad khaide. 

4Maluongga bambo nkengmainiu kahumbo bamdungga, sigasu singbang-hiu 
bambo hinaga Ahaz niu rathak mania kadkhaide, khatdi maruta matao khaide. 

Syria Nai Israel Tu Chari Thiubo 
(2 Chaw 16.5) 

5-6Chawang Ahaz niu nuan kambo jengniu pa-Rawang, RAPIU niu Syria mai 
wangpiutu pijiu patu kamkaora kam khaide sigasu Judea mai kakengkhatu 
Damascus ga kavang thiuraleng puiwang mide. Israel mai Wang, Ramaliah 
nahpiu, Pekah niu patu kamkaora RAPIU niu kamkhaide, sigasu Judea maigu 
huchang hubo riphen maidung 120,000 tu naikhat lungga kamshat mide. Judah 
maidungniu paliu paopehmai Rawang, RAPIU tu phutmibo jengniu, haise 
padraleng paniu kamkhaibo-e. 

7Israel maigu riphenmai Zichri chiu kubo piuniu chawang Ahaz nahpiu, 
Maaseiah tu, chawangkininggu chakampao Azrikam tu khatdi Chawanggu niabo 
munranpao thiubambo, Elkanah tu kamshat mide. 

8Judea maise paliu karai thiubamdi, Israel maigu riphen mainiu maipui-mainah 
200,000 tu kavang thiuraleng minlujiu khatdi sunglubo mania kengkha jaojiu 
Samaria ga puiwang mide. 

Phaimiukakung Oded 
9Oded kubo mai khat, RAPIU gu phaimiukakung khat thiujiu, Samaria namdiga 
lungbamdi-e. Israel maigu riphen mainiu Judea maitu kavangthiu raleng puilujiu 
namdiga malanwangbotu pad adaolujiu paniu din-e, “Naliu paopeh mai 
Rawang, RAPIU niu Judah tu palung pomme, khatdi paliutu pijiu kamkao khaide, 
chiudi tuhoira naliuniu paliutu kasabo lungchun phunglujiu kamshat masa 
mibose paniu chiulude. 

10Haichiujiu tuhoira naliuniu Jerusalem mai khatdi Judah mai maipui,maipiutu 
tamson makjiu, naliu vangthiu raleng machun bamme. Naliudi, naliu 
Rawang, RAPIU khuga nuan kam mide chiubo naliuniu simak jiuma? 

11Alad nking khailo! Haibo vangdungse naliu singnapui nai naliu singnapiudung-
e. Paliutu pijiu tadmilo, maksai RAPIU niu naliutu palung pomjiu sajai pirabo-e.” 

12Tingpilam bambo wangdihgu papee-para thiumai khang madai, Jehohanan 
nahpiu Azariah, Meshillemoth nahpiu Barechiah, Shallum nahpiu Jehizkiah, 
khatdi Hadlai nahpiu Amasa niudi riphenmaigu tienkam situ suimakge. 

13Paliuniu din-e, “Haibo vangdungtu haiga puiwang mane! Aliuniu RAPIU khuga 
nuan kam mide khatdi aliutu sajai pikhai kabuibo thiujiu pomkhai mide. Tuhoira 
aliu khuimaose nkiukhangra naliuniu kam mide.” 

14Sichiubo gasu riphen mainiu kavangdungtu khatdi paliuniu sunglubo 
maniadungse paliugu jupaodung khuga benlen khai mide. 

15Sigasu paliu khang madai situ sungwangbo mania gasu kavangdung lengse 
chafai-tanise n-jan khaira kadakhai mide. Paliuniu chafai-tani khatdi chaphitop 
paliu piura pikhaibide, tiubui-sakbuibo pikhaibide, sigasu paliu jamga takisa 
nunkhai bide. Tadngam lulak kajumaitu qonniamdung riga ponkhai bide, sigasu 
kavangdung pakhiangna situ Jericho ga bambo Judea luongriang kadanbanggu 
namdiga puiwang khai bide. Sigasu Israel maidung paliu ky Samaria lam 
malanwang mide. 

Ahaz Niu Assyria Mai Khuga Nkhara Khengbo 
(2 Chaw 16.7-9) 

16-17Edom mainiu Judah maitu chari thiulanjiu kavang leng chamai kengkhatu 
minlude. Haijengniu Chawang Ahaz niu Assyria gu wangdipiu Tiglath Pileser 
khuga nkha khaira kheng-e. 

18Sibo wan siakga Philistine mainiu Judah gu tingrunlam maluong phiga bambo 
namdakdungtu sungjiu, chari hasude. Paliuniu Beth Shemesh, Aijalon, khatdi 
Gederoth, namdidung, sigasu Soco gu namdidung, Timnah nai Gimzo 
namdidung, paliugu namdakdung pakhiangna haphun lujiu, siga tingtheng 
lungmide. 

19Judah mai Wang Ahaz niu pamaidunggu majitu phungkenjiu, khatdi RAPIU tu 
kamtania mibo jengniu, Judah mai riga RAPIU niu chariu magenthiubo hai 
piwang khaibo-e. 

20Assyria maigu wangdipiuniu Ahaz tu nkha khairabo sung, patu atungjiu kam 
chariu khaibide. 

21Haijengniu Ahaz niu Charaky, khatdi chawangkining gasu kachia khoilujiu 
wangdipiu khuga pikhai bide, chiudi siseniu nkha khaibo daolu makge. 

Ahaz Gu Nuandung 
22Pagu chariu magenthiubose sapalan suboga Ahaz niu, RAPIU khuga karaiga 
suangdi nuan kam nkiu sude. 

23Patu kamkao mibo Syria maigu radung khuga, paniu rathak mania kadkhaide. 
Paniu din-e, “Syria mai raniu Syria maigu chawang maitu nkha khai-e, 
haijengniu Iniu paliu khuga rathak mania kadkhai sai, paliuniu atudi nkhakhai 
surabo-e.” Haisiniu pariga khatdi pajat riga magenthiu chariubo phungwang 
khaide. 

24Hairiga sanjiu, paniu Charaky gu mania pakhiangna khoilujiu kampang kam 
mide. Paniu Charaky hai akham mide sichiulujiu, Jerusalem gu pabam hinaga 
rathakbam thiukhaide. 

25Judah ga bambo namdi nai namdak hinaga, nkengmainiu chara kahumrabo 
bamdung, sigasu sangdiumai radung khuga maruta rukhai raleng paniu kam 
khaide. Paniu haichiu kambo gasu paliu pao-pehmai RAPIU Tingwang gu 
lungpomse pariga phungwang mibo-e. 

26Paniu mawangsubo gasu kaloi tangbo lungga padmibo katam-tambo hinase 
Judah mai khatdi Israel maigu Chawang maigu Characham khuangga raokhai 
bamme. 

27Chawang Ahaz shai mide, sigasu patuse Chawang maigu charawga makjiu, 
Jerusalem lungga nphum khaide. Panahpiu Hezekiah niu Chawang thiujiu 
pabam malin mide. 

2 Characham 29 

Judah Mai Wang Hezekiah 
(2 Chaw 18.1-3) 

1Hezekiah niu takum makai mangiukiu khangmiboga Judah maigu chawang 
thiu-e, sigasu paniu Jerusalem ga takum makai chakiu mawang-e. Papuise 
Zechariah nahpui, Abijah si-e. 

2Papao Chawang David gu lunlungtu majaijiu, RAPIU niu kimbose padi kamme. 

Charaky Kam Masan Khaibo 
3Hezekiah niu chawang thiuwangbo sai raithubo hiu lungga, paniu Charaky gu 
rengmunse lekhai lanjiu khatdi katin khailan bide. 

4Paniu singku maidung khatdi Levi maidung rup khattu naimik padlam bambo 
Charaky gu kahiuga kuwang madui lujiu, 

5paliutu siga npao-e. Paniu din-e, “Naliu Levi maidung naliu pumsiak kadpad 
masan lujiu khatdi naliu pao-peh mai RAPIU Tingwang Rakyse kam masan rabo-
e. Charaky haitu kam taniabo mania hinase luthon milo. 

6Aliu pao-peh mainiu aliu RAPIU Tingwang tu malum matip makjiu paniu 
kimmakbose kambam di-e. Paliuniu patu phutlujiu paniu lungbo bamgasu paliu 
marilujiu tad mide. 

7Paliuniu Charaky akhamse khamlujiu, chamibungse matao makjiu, Israel maigu 
Tingwang Raky lungga maruta matao lumakge, maksai rukhaibo kadpadse pipat 
lumak tamide. 

8Haijeng gasu RAPIU niu Judah mai nai Jerusalem maitu palung pomkhai mibo-e, 
sichiujiu paniu paliu khuga kamkhai mibo siniu mai hinatu kam charen khai 
mibo-e. Naliuniu haise simasan bamme. 

9Aliu pao-peh maitu charithiubo bamga kamshat mide, sigasu aliu nao-
nahdungtu kavangleng puitad mibo-e. 

10“Tuhoira Iniu Israel mai RAPIU, Tingwang tu ladriat thiura chaplude, chiusai 
paniu aliutu palung pomta mirabo-e. 

11Anahmai yo, pawan kam mahata sulo. RAPIU khuga parimwibo rujiu khatdi 
maidungtu jukhaijiu patu kahumra RAPIU niu naliutu kada lubo-e.” 

12-14Pahangga bambo Levi maise siga bamme: Kohath kiriang gasu, Amasai 
nahpiu Mahath, khatdi Azariah nahpiu Joel Merari kiriang gasu, Abdi nahpiu 
Kish khatdi Jehallelel nahpiu Azariah Gershon kiriang gasu, Zimnah nahpiu Joah 
khatdi Joah nahpiu Eden Elizaphan kiriang gasu, Shemri nai Jeuel Asaph kiriang 
gasu, Zechariah nai Mattaniah Heman kiriang gasu, Jehuel nai Shimei Jeduthun 
kiriang gasu, Shemaiah nai Uzziel 

15Haimaidungniu paliu Levi mai karaitu wang madui-e, sigasu paliu ronna 
characheng saisuijiu kam masande. Sichiujiu, paliuniu kamra RAPIU niu chamtan 
pikhaibo kumjiu, Charakyse, RAPIU gu tacheng-tajai saisuijiu, kam masan khaide. 

16Singku maidungniu sise kam masanra Charaky lungga ngut-e sigasu 
characheng saisuijiu masan makbo hinase paliuniu Charaky lung gasu ladjanky 
kahiuga ponpad mide. Sigasu mania pakhiangnase Levi mainiu namdi lenlam 
Kidron Ramjeng lam ponthon mide. 

17Changamse raithubo hiugu raithubo tingmik nai thinsujiu, jeng-tachad lungga, 
wahinase, Charakyga ngutrabo kichen jaojiu kamloi mide. Sigasu paliuniu 
naimikpui tachad, sibo hiugu naimikpui kariu-charuk tangmak then, kahum 
raleng Charakyse macha masuangjiu changam kam khaide. 

Charaky Kadkhai Lanbo 
18Levi mainiu pahangga bambo lamse Chawang Hezekiah khuga madu khaide: 
“Rujiu kadpad rabo rathakbam, masanbo taruak nai mania pakhiangna khairabo 
wakai jaojiu, Charaky gu characheng saisuijiu wahinase aliuniu kam masan 
mide. 

19Chawang Ahaz niu Tingwang tu malum matip makbo tingkum kakga lutamibo 
mania pakhiangna sidi aliuniu ponwang lan bamme, sigasu aliuniu sise 
kadpadlan mide. Pakhiangnase RAPIU gu rathak bamga khai bamme.” 

20Chawang Hezekiah niu majadjiu namdi maidunggu jupaodungtu puiwang 
maduide sigasu paliutu maluang lujiu Charaky lam tadle. 

21Chawang kikhun gu khatdi Judah maidunggu nuan luthon rabogu 
pipadbodung thiujiu khatdi Charaky kam masanra, paliuniu matomchi chinnia, 
mily chinnia, milypoi chinnia, khatdi kami chinnia hawang-e. Pipadbambo 
khaonadungse rathakbamga kadpad raleng Aaron kaikik mai singkudung khuga 
chawangniu dinkhaide. 

22Singkudungniu matomchidungse kamshat rai-e, sigasu milydung, sigasu 
milypoidung, sichiujiu kadpat khaibo hinagu tazaise rathakbam riga kajin 
khaide. 

23Kanamboga paliu riga paliu ben henkhai mibo chawang khatdi kahum bambo 
maidung khuga paliuniu kamise hapadde. 

24Sigasu singkudungniu kamidungse kamshat khaide khatdi mai hinagu nuan 
luthonbo thiujiu rathakbam riga khaoring zaise runkhai-e, palamra chawang 
siniu Israel maileng rujiu pipadbo khatdi nuan gu pipadbose kamraleng 
chamtan pikhaibo-e. 

25Chawanggu phaimiu, Gad nai phaimiukakung Nathan khugasu RAPIU niu 
Chawang David khuga pikhai mibo ladtidungse chawangniu majai-e; paniu Levi 
maitu pijiu Charaky lungga, nthiam-tarabung 

26khatdi siamtoy, chawang David niu thinpiu mibo maniadung hinase pi thinpiu 
khaira paliu bam pikhaide. Singkudung niudi make thin lujiu siga chapde. 

27Rujiu kadpad rabose pipadra Hezekiah niu chamtan pikhai-e; haichiujiu 
pipadbose thinsuboga, maidungniu RAPIU tu thuonjiu chalui thiu-e, khatdi chalui 
thiu mainiu make nai kakibo tarabung hinase thinlujiu mathen sude. 

28Siga bambo mai hinase kahumboga khatdi chalui thiuboga jaode, sigasu rathak 
maniadungse ruloi makthen chalui thiujiu bamme. 

29Sigasu Chawang Hezekiah nai maidung pakhiangnase khudung kiulujiu 
Tingwang tu kahumde. 

30David nai phaimiu Asaph niu raokhai bambo thuonbo luise RAPIU khuga Levi 
mainiu thuonjiu thiura chawang nai jupaodungniu Levi mai khuga din khaide. 
Haijengniu mai hina khudung kiulujiu Tingwang tu kahumjiu paliu chun ringajiu 
chalui thiude. 

31Hezekiah niu maidung khuga din-e, “Tuhoira naliu hai characheng saisuijiu 
masan mide, siniu RAPIU khuga thuonjiu pipadbo gu rathak maniadungse 
phungwang kadkhai sulo.” Paliuniu kadinse piujiu, mai khangsianiu paliu 
chunrang thiujiu rathak mania rukhaijiu kadpad raleng khaorui khaona 
hawang-e. 

32Paliuniu matomchi riak chinnia, mily kai khat, sigasu milypoi kai 
nia RAPIU leng rujiu- kadpad raleng hawang-e; 

33sichiujiu paliuniu matomchi kai charuk khatdi mily sang sumdi rathak mania 
thiujiu maidungniu tiura hawang-e. 

34Haibo khaonadung pakhiangna kamshatra singkudung kengmakbo jengniu, 
changam loimak thenna Levi mainiu paliutu nkha khai-e. Haijeng gasu singku 
maidung kakengga paliu ronna characheng saisuijiu kam masanbo tiense 

thiude. (Singku maidung suang Levi maidungniu characheng saisuijiu kam 
masanbose malum matipjiu majai nkiu-e). 

35Rathak mania pipadjiu sise rukhai kam mibo riga sanjiu, maidungniu tiubo 
rathak mania gasu pipatbo pasase rukhai raleng, sigasu rujiu kadpatboga 
pikhaibo jawse liang khaira, singku maidungniu parip phungbo-e. Haichiujiu 
Charakyga kahumbose thinsu lanbo-e. 

36Chawang Hezekiah nai maidungse paliu chun wikamme, palamra paliuniu hai 
pakhiangnase majatjiu kamlura Tingwang niu paliutu nkhakhai bide. 

2 Characham 30 

Kenpadbo Ngee Leng Kadenbo 
1-3 Maidungniu Kenpadbo Ngee hai pawan lungga, raithubo hiu lungga, changi 
lumak mide, palamra singku kakengga characheng saisuijiu kam masan lumakge 
khatdi chamai kakengganiu Jerusalem ga wang madui lumak mide. Haijengniu 
chawang Hezekiah, pagu chakampaodung, khatdi Jerusalem maidungniu niabo 
hiu lungga changira chaplude, sichiujiu chawangniu Israel mai khatdi Judah 
maidung pakhiangna khuga chalad langkhaide. Paniu chamlense Ephraim mai 
khatdi Manasseh mai kiphiu khuga maning makungjiu, Jerusalem lungga bambo 
Charakyga wanglujiu Israel mai Rawang, RAPIU tu chakhuang thiujiu Kenpadbo 
ngee changira langkhaide. 

4Chawang nai maidungse paliugu tenrangtu paliu lung kimde. 

5Haijengniu, Israel mai pakhiangna Dan gu duiruak lamsu Beersheba gu 
duimilam tangbo gasu Jerusalem lungga wang aruanglujiu, Kenpadbo ngee haise 
Tacheng saisuijiu karaiga suang wang makeng lujiu changee sude. 

6Pahangga bambo kukhaibo chamse champao maidungniu phunglujiu chawang 
khatdi pagu chakampaodung chamtan hanggasu Judah nai Israel dih 
pakhiangnaga tadde: “Israel maidung yo, Assyria mainiu chari thiubo gasu naliu 
haira shai masiak lubo-e. Tuhoira, Abraham, Isaac, khatdi Jacob 
Rawang, RAPIU khuga malanwang milo, sichiusai paniu naliu khuga malanwang 
rabo-e. 

7Naliu pao-peh maidung khatdi naliu singnamai Israel mainiu paliu 
Rawang RAPIU tu malum matip makbo kum mane. Paniu paliutu sajai pikhaibo 
haise naliuniu ngao lude. 

8Paliu kumjiu, naliu lung tanmi mane, chiudi RAPIU kadin piululo. Naliu 
Rawang RAPIU niu tingtheng leng kam masan khai mibo Jerusalem Rakyga 
wanglo, sigasu patu kahumlo chiusai paniu naliutu palung pomta mirabo-e. 

9Naliuniu RAPIU khuga malan wangsai naliu singna maidungtu kavangleng 
puitad mibo maidungniu naliutu lungsa khaine khatdi paliutu pijiu paliu kylam 

malanwang khaine. Naliu Rawang RAPIU hai lungsa si-e khatdi gukhai si-e, 
sichiujiu naliuniu pakhuga malanwang sai, paniu naliutu lukhaine.” 

10Champao maidungniu Ephraim mai khatdi Manasseh mai kiphiu kanianiu 
bambo luongriang lungga bambo hinaga, sigasu Zebulun mai kiphiuniu bambo 
duiruak lam tangbo tadle, chiudi maidungniu paliutu kagajiu nui mende. 

11Chiubamdi, siga Asher mai, Manasseh mai khatdi Zebulun mai kiphiu gasu 
Jerusalem ga wangnibo mai khangsia bamme. 

12Tingwang niudi Judah mai khuga tatien thiukhaijiu chawang khatdi pagu 
chakampaodunggu chamtan piubo gasu pamaningse kamlune chiujiu 
maidungtu pijiu khat thiukhai mibo-e. 

Kenpadbo Ngee Changibo 
13Niabo hiu lungga maidung kengga Jerusalem ga, Chakhi khaimakbo Taruak 
Ngee changira wang aruang-e. 

14Jerusalem lungga rathak mania pipad raleng khatdi parim wibo mataoboga 
thinpiu khaimibo rathakbam hinase paliuniu ponlujiu sigasu Kidron Ramjengga 
sise taliang khai mide. 

15Sibo hiugu jengriu madai naise paliuniu Kenpadbo rathak mania leng 
milypoidung kamshat khaide. Singku maidung khatdi Levi maidung characheng 
saisuijiu masan makbo maidungse mangam chang mangam mijiu paliu 
ronna RAPIU khuga kadpad khaide, sigasu rujiu kadpadbose paliuniu Charaky 
lungga charathiu ngamlu mide. 

16Tingwang mai thiubo, Mose gu tacheng-tajaiga ladtikhaibo saisuijiu paliuniu 
Charaky lungga paliu bamse lukhaide. Levi mainiu charathiubo zaise 
singkudung khuga pikhaiboga, paliuniu tazaise rathakbam riga kajin khai-e. 

17Chamai kakengga characheng saisuijiu masan makbo jengniu, Kenpadbo 
milypoidungse kamshat ngam makge, haijengniu Levi mainiu paliu sung thiujiu 
kamkhai lujiu, khatdi milypoidungse RAPIU khuga kadpat khaide. 

18Haibo riga sanjiu, Ephraim mai, Manasseh mai, Issachar mai khatdi Zebulun 
mai kiphiu gasu wangbo chamai kakengganiu characheng saisuijiu kam 
masanbo tiense thiukhai lumakge, haichiujiu paliuniu Kenpadbose pajai 
kamakboga kamme. Chawang Hezekiah niu haibo rathoise paliuleng thoikhai-e: 

19“Hey RAPIU aliu pao-peh Rawang yo, nagu kawiboniu paliu lunlungga masan 
makjiu bamtadi, paliu lungchun pakhiangnaniu natu kahumjiu bambo 
maidungtu kuak khailo” 

20RAPIU niu Hezekiah rathoi chiukhaijiu, paniu maidungtu kuak khai-e sigasu 
paliutu kam masa khai makge. 



836 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

21Jerusalem lungga wang maduilu maidungniu jeng chinnia siak mathajiu chakhi 
jaomakbo Taruak ngeese changee-e, sichiujiu naikhat-khat Levi mai khatdi 
singku mainiu RAPIU tu paliu lungchun pakhiangnaniu thuonde. 

22RAPIU gu kahumbo tien-ga Levi maigu kamsi jengniu, paliutu Hezekiah niu 
thuon-e. 

Changee Lonniabo 

Paliu pao-peh RAPIU, Tingwang tu thuonjiu rathak mania pipadjiu jeng chinnia 
bamkhai lubo sai, 

23kakibo jeng chinnia changee lanraleng paliu chapkhai lude. Haichiujiu paliu 
chun wijiu changide. 

24Chawang Hezekiah niu matomchi sang khat sigasu mily sang chinnia 
maidungniu kamshat lujiu tiura matha pikhai bide, khatdi chakampaodungniu 
paliuleng katambo matomchi sang khat sigasu mily sang kariu pikhai bide. 
Singku maidung kakengga characheng saisuijiu kam masan lubo damse lutaolu-
e. 

25Haijengniu mai hina—Judah maidung, singku maidung, Levi maidung, duiruak 
lamsu wangbo maidung, sigasu Israel nai Judah lungga pating thengjiu lungbam 
mibo sangdiu maidungdi paliu chun wide. 

26Jerusalem namdi hai chunwiboniu phuimide, palamra David nahpiu Chawang 
Solomon ken-gasu haikumbose khatnadi pad matai makge. 

27Singku mai khatdi Levi mainiu RAPIU gu thoidamse maidung riga khengkhaide. 
Paky tinggen gasu Tingwang niu paliu rathoi chiukhaijiu paliu rathoi lukhaide. 

2 Characham 31 

Hezekiah Niu Characheng Lunlung Kamsan Lanbo 
1Changee loimibo saiga, Israel maidung pakhiangna Judah gu namdi hinaga 
tadlujiu tatutiang rammai kampang mide, khatdi charapui Asherah mengdi 
bikao mide, khatdi rathak bamdung sigasu nkengmainiu kahumbo bam hinase 
kam maha mide. Sikumjiu paliuniu Judah mai dih pakhiangna, khatdi Benjamin 
mai, Ephraim mai, khatdi Manasseh mai luongriangga hinagadi kamkhai lujiu, 
paliu kylam malanwang mide. 

2Chawang Hezekiah niu singku maidung khatdi Levi maidung tatien thiu 
aruangbo phom, sibo hangga mai hina pagu-gu nkiubo tienduan bambo hinase 
lingsu khai lande. Haiga rujiu kadpatbo sigasu aruangbo gu pipad, Charaky 
lungga kahumboga padam lubo, khatdi chunwigu pipad sigasu Charaky gu 
katam-tambo damga thuonbogu pikhaibo jao-e. 

3Pagu matom kabui nai khaorui khaonadung nsuan-chawan rujiu kadpat raleng, 
sigasu Tabamnai, Hiusan Ngee nai, khatdi RAPIU gu tacheng-tajaiga pageng 

bambo katam-tambo khuang ngee ga pipadbo guse maidungleng paniu pikhaibi-
e. 

4Haibo riga sanjiu, singku maidung khatdi Levi maidungniu lurabose Jerusalem 
maidungniu phungwangra chawangniu maidung khuga dinkhaibi-e, haijengniu 
paliugu pawan hinase RAPIU gu Tacheng-tajai kamraboga paliuniu pikhai 
ngambo-e, 

5Chamtan hai pikhai kaji-kari, Israel maidungniu paliugu withubo miusy, jaw, 
takisa, makhuidui, khatdi katam-tambo chalu gasu padbo wahinagu dam 
kariugu dam khatse kalen thiujiu phungwang-e. 

6Judah mai namdidung lungga lungjiu bambo maidung pakhiangnaniu paliu 
tom-buigu khatdi mily gu dam kariugu damkhat phungwang-e, sichiujiu 
paliuniu RAPIU, Tingwang khuga kadpadbogu kalen kengjiu phungwang-e. 

7Kalendungse pasumbo hiu gasu piwangsubose pasai pamadaibo hiu gadi pijut 
wangjiu khai kabao khang-e. 

8Dejiuga piwang khailo, chiubo chawang Hezekiah khatdi pagu 
chakampaodungniu ngaoluboga, paliu chun wijiu RAPIU tudi pamai Israel 
maitudi thuon-e. 

9Chawangniu singkumai khatdi Levi mai khuga haibo kalendung lamga npaode, 

10sichiujiu Zadok kaikik, Singku Dibo Azariah niu pakhuga din-e, “Maidungniu 
paliugu kalendung Charakyga ponwang bambo jengniu siga tiu-sakra mali-
malanjiu bam rabo-e, khatdi kengga mali mide. RAPIU niu pamaidungtu thoikhai 
bibo jengniu pakhiangna haise aliu khuga wangbo-e,” 

11Chawang gu chamtan gasu Charaky mungga paliuniu wakhaikidung macha 
khai lude, 

12sigasu kalendung pakhiangnase khatdi dam kariugu dam khatse sigase bai 
khaide. Sise phuira paliuniu Levi mai pazanniu, Konaniah tu khaide, khatdi 
pasingnapiu Shimei tu pagu nkha thiujiu khaide. 

13Paliu hangga Levi mai khang kariutu pijiu changam kamra khai-e, simaidung 
sira: Jehiel, Azaziah, Nahath, Asahel, Jerimoth, Jozabad, Eliel, Ismachiah, Mahath, 
khatdi Benaiah. Pakhiangna haise chawang Hezekiah nai singku Dibo Azariah gu 
pumtan hangga kamkhaibo-e. 

14Charaky gu Naimikpad lam Imnah nahpiu Kore Charaky Rengmuntu akhepi 
thiubo Levi maipiuniu, RAPIU khuga phungwangbo kalendungse lenglujiu sise 
njankhai bibo tiense parid phungbo-e. 

15Pabam katam-tambo namdidungga lungbo singku maidung khatdi Levi 
maidungniu patu nkhabo-e, simaidung sira: Eden, Miniamin, Jeshua, Shemaiah, 
Amariah khatdi Shecaniah. Paliuniu katiu-kasakse paliu Levi mai karai khuga, 

16paliu kiriang saisui makjiu chiudi paliu ngam saisuijiu njan macham khaibi-e. 
Paliuniu npiumai takum samriu maksai sisuang tingmibo maidung pakhiangna 
khuga Charaky lungga parip phungbo, paliu ngam saisuijiu, padamse kamkhai-
e. 

17Singku maitu paliu ngiudonse paliu kiriang saisuijiu pikhai-e, khatdi Levi mai 
takum makai maksai sisuang tingmibo maitu paliu ngiudonse changam kambo 
rup saisuijiu pikhai-e. 

18Paliu mathiu, paliu nao-nahdung, sigasu paliu khuga bambo hina zanse rao 
aruangkhai kamme, palamra paliu hai paliugu masanbo tiendonse tenbuibo wan 
ga tenra kadenjiu bamra pageng bambo-e. 

19Namdidungga lungjiu bambo singku maidung ruangga Aaron kaikikmai khuga 
maksai haibo namdi lungga bambo chakhaoniu piubuan tiurabo ramga singku 
maigu npiumai pakhiangnaga khatdi Levi kiriangga jaobo mai hinaga katiu-
kasak njan khaiboga parip phung maidung siga bamme. 

20Judah ramlung pakhiangnaga chawang Hezekiah niu pa-Rawang, RAPIU khuga 
kamajibo nai kakimbose kamme. 

21Pahai kam ngamme palamra paniu kambo hinase Charaky leng, maksai 
Tacheng-tajai piujiu, pa-Rawang kadin piubo lungchun ga kamkhai-e. 

2 Characham 32 

Assyria Mainiu Jerusalem Tu Kapinbo 
(2 Chaw 18.13-37; 19.14; 19.35-37; Isa 36.1-22; 37.8-38) 

1Haichiujiu Chawang Hezekiah niu RAPIU tu malum matipjiu macha bambo 
gasudi, Assyria mai wangdipiu Sennacherib niu Judah maitu chari thiu-e. Paniu 
katanbo charireng namdidungse kampang mide, sigasu paliu npuileng rengdise 
kampang mira pagu riphenmai khuga paniu chamtan pi-e. 

2Sennacherib niu Jerusalem tudi chari asunnijiu bamme chiubose Hezekiah niu 
ngaoboga, 

3-4Syria mainiu Jerusalem mungga wangboga pijiu tadui daomak raleng, tadui 
riangse namdi lenlamsu kamtap miraleng pagu chakampaodung paliuniu 
chaplude. Chakampaodung siniu chamai kengkhatu puimeng lujiu, siga luongjiu 
bambo duipindungse luangpadmak raleng makad kham mide. 

5Namdi rengse chawangniu katin khai-e, sibo riga akheky thiukhai-e, sigasu 
ndanbo kareng thiukhaibo hinase kam matidkhai-e. Haibo riga sanjiu, paniu 
Jerusalem phungguanggu naimik padlam bambo ramga thiukhai bambo 
charirengse katin khaide. Sigasu paniu changiu nai chageedi kengkha kampad 
khaibi-e. 

6Paniu npiumai hinatu namdi lungga riphen maigu munranpiudung hangga 
khaibi-e khatdi namdigu maruangbo bamga wang maduira chamtan khai-e. 

7Paniu paliu khuga din-e, “Lungchun matip lulo khatdi malum matip lulo, 
sichiujiu Assyria maigu wangdipiutu maksai paniu maluangtad kinbo 
riphenmaitu pingmi mane. Pakhuga bambo pumtan suang, aliu khuga bambo 
pumtanniu tan nkiu-e. 

8Pakhuga chamainagu pumtan bambo-e, chiudi aliutu nkha khaira khatdi 
aliuleng asun khaira aliu Rawang, RAPIU aliu khuga bamme.” Paliu wangpiugu 
ladkeng hainiu maidungtu kam mahukhai bide. 

9Pawan khat saiga, Sennacherib nai pagu riphenniu Lachish ga bambo tingga, 
paniu pahangga bambo tachamse Hezekiah nai Judah maidung Jerusalem ga 
pasai suibambo maidung khuga langkhai-e! 

10“Assyria Wangdipiu, Sennacherib, Iniu maniubora minlu rabo Jerusalem 
lungga lungbam maidunggu malumse deguniu pijiulo. 

11Aliugu pumtan gasu RAPIU Tingwang niu naliutu gukhai lune chiujiu Hezekiah 
niu naliutu sonjiu bambo-e, siseniu naliutu pijiu mariu-charijiu shaikhai mirabo-
e. 

12RAPIU tu kahumbo nai rathak bamdung kam maha mibose paniu-e, sigasu 
Judah mai khatdi Jerusalem maidungtu rathakbam khatga ronna kahumra 
khatdi parimwibo matao khaira dinkhaibo-e. 

13Apao-apehmai nai Iniu katambo jat khuga kamkhai mibose naliuniu simak 
jiuma? Katambo jatgu radung siniu paliutu Assyria maigu wangdipiu khugasu 
gukhai mibo bamma? 

14Haibo namdidung hinaga chara khat kumboniu dedaoga paliugu namdidungtu 
aliu khugasu gukhai mibo bamma? Sichiusai, naliu raniu naliutu gukhai ngamme 
chiubose deguniu naliutu pi maningkhai jiulo? 

15Tuhoira, Hezekiah niu naliutu pijiu sonmi tulo, maksai jumao khairatu kam 
mane. Patu malum mane! Jat khatgu chara khatniudi pamaidungtu wadaodi 
Assyria maigu wangdipiu khugasu gukhai ngamlu makge. Haijengniu, naliu 
raniu naliutu gukhai ngam lakge!” 

16Assyria maigu chakampaodungniu RAPIU Tingwang lamga, 
khatdi RAPIU vangpiu, Hezekiah lamga sachang sabose din-e. 

17Wangdipiu siniu raokhaibo chamlen siniu RAPIU, Israel mai Rawang tu din 
masa mibo-e. Haisiniu din-e, “Jatdunggu radung agu pumtan gasu pamaidungtu 
gukhai lumakge, sikumgapjiu Hezekiah raniu agu pumtan gasu pamaidungtu 
gukhai ngamlu lakge.” 

18Jerusalem maidung namdigu karengga bammaitu kam charen khailujiu khatdi 
kam nkhin khailujiu namdise haphung malapa luraleng chakampao-dungniu 
haise Hebrew mai ladga sen-e. 

19Mai kakimai radung, chamai benniu machapadbo ramengdung lamga dinbo 
kumjiu paliuniu Jerusalem Rawang lamga din-e. 

20Sigasu chawang Hezekiah nai Amoz napiu phaimiu Isaiah niu Tingwang khuga 
kakheng thiu-e khatdi nkha khairaleng pakhuga kheng-e. 

21RAPIU niu maza khattu langkhai-e siseniu Assyria maigu riphendung khatdi 
chakampaodungtu kamshat mide. Haijengniu wangdipiuse mangamjiu Assyria 
lam malanwang mide. Naikhat, paniu paraky lungga bamboga, panahpiudung 
khangsianiu paliu heng thinlujiu patu kamsai mide. 

22Haichiujiu RAPIU niu Chawang Hezekiah nai Jerusalem maidungtu Assyria 
maigu wangdipiu, Sennacherib, khatdi paliugu kakibo mikre maidunggu pumtan 
gasu gukhaibi-e. Paniu pamaidungtu pijiu paliu sangnamai pakhiangna khuga 
agi-manaibo pikhaijiu lungkhai bide. 

23Maidung kakengniu RAPIU khuga khatdi Hezekiah leng kalendung phunglujiu 
Jerusalem ga wang-e, haichiu khaibo gasu, pasai jat hina siniu Hezekiah tu 
chakhuang thiu mide. 

Hezekiah Niu Marabo Khatdi Wasao Thiubo 
(2 Chaw 20.1-3,12-19; Isa 38.1-3; 39.1-8) 

24Pawan khat Chawang Hezekiah niu marajiu siga shaipai-e. Paniu kakheng 
thiuboga, RAPIU niu pahai wilan lune chiubogu madan khat pikhaibi-e. 

25Chiudi RAPIU niu pakhuga degu kamkhai migulo chiubo palungsiat lenra 
Hezekiah niu wasao thiude, sijengniu Judah mai khatdi Jerusalem mainiu sibo 
jengniu chariu khai-e. 

26Kanamboga, Hezekiah nai Jerusalem maidungniu paliu ronna manon kiude, 
sigasu RAPIU niu Hezekiah shai makthen sajai pikhai makge. 

Hezekiah Gu Lungwat Nai Paken Dibo 
27Chawang Hezekiah kalek wichang wimide, haichiujiu mai hinaniu patu 
chakhuang thiude. Pagu kachia, rangkang paman kungbo tudung, parimwibo 
wamud, chageedung, khatdi katam-tambo paman kungbo maniadung khairabo 
kichen thiu khaide. 

28Haibo riga sanjiu, pagu miusy, jaw, takisa; matom-kabui leng chakhaoky, 
khatdi sibo mungga milydung leng apaky thiukhai bide. 

29Pakhiangna riga, Tingwang niu paleng milydung khatdi matom-kabuidung 
pikhaibi-e sichiujiu chakhiu-chalan kengchang kengbo jengniu paniu 
namdidung thiukhaide. 

30Gihon gu Duipintu luang maren tadmira dangkhaijiu khatdi lotdi khat kamkhai 
lujiu Jerusalem gu kareng lungga tadui juwangtang khaibose Chawang Hezekiah 
niu kamkhaibo-e. 

31Hezekiah niu kambo hina tathuilu kamme, pagu kadihga padju makbo khat 
padmibo sira Babylon maigu dihsungpaodungniu pagu kadihtu matadjiu phuira 
wangbo si-e, chiudi sise Hezekiah gu nkhai-rili saisuijiu Tingwang chunning 
gasu pipad khaibo-e. 

Hezekiah Mawangken Kaloibo 
(2 Chaw 20.20-21) 

32Chawang Hezekiah niu kamkhaibo hina khatdi RAPIU khuga pachun ngutbo 
hinase Judah mai nai Israel mai Wangdunggu Charachamga, khatdi Amoz nahpiu 
phaimiukakung Isaiah gu Madungao ga raokhai bamme. 

33Hezekiah shai mide, sichiujiu patuse chawang kikhun mai rawbam nri lamse 
baikhai-e. Paniu kashaiboga Judah mai nai Jerusalem mai hinaniu patu dijiu 
chakhuang thiukhai-e. Panahpiu Manasseh niu pawangbamse malin mide. 

2 Characham 33 

Judah Mai Wang Manasseh 
(2 Chaw 21.1-9) 

1Manasseh takum kariu-nia khangmiboga Judah mai wang thiu-e, sigasu paniu 
Jerusalem ga takum ringiu-je-mangiu mawang-e. 

2Pamaidungniu wangboga RAPIU niu hathon mibo jatdungniu tadbamniubo 
kasabo thakse majaijiu, Manasseh niu Tingwang masuangga nuan kamde. 

3Papiu Hezekiah niu kam maha mibo charameng kahumbo bamdungse paniu 
thiusu lande. Baal tu kahum raleng rathak bamdung paniu thiukhai-e, charapui 
Asherah mengse kamkhai-e, khatdi chagandungtudi kahumde. 

4RAPIU tu tingthengjiu kahumlo chiujiu dinkhaibo bam, Charaky gase, paniu 
nkengmai rachengtu kahumbo rathakbam macha khaide. 

5Charaky gu kahiu niagase chagandungtu kahumrabo leng rathak bamdung 
paniu macha khaide. 

6Paniu panahpiudungtu Hinnom Ramjengga rujiu kadpatbo rathak mania 
thiujiu kadkhaide. Paniu kasabo ratu npao-e khatdi chamik thao kadadbo nai 
chabenriat khanbo maitu npaobo khatdi chamang-mania phungbotu malumme. 
Paniu RAPIU masuangga nuan dijiu kamde sichiujiu pagu lungpomse kampad 
khai-e. 

7RAPIU niu David nai panahpiu Solomon khuga dinkhaibo bam Charaky lungga 
paniu charameng kamkhai-e; “Israel mai kiphiu kariu-niakiu gu kadih 
pakhiangna gasu kadalubo bam Jerusalem ga bambo Raky haiga atu kahumrabo-
e. 

8Khatdi Israel maidungniu agu chamtan hinase piusai khatdi avangpiu Mose niu 
paliu khuga pikhai mibo Tacheng-tajai hinase piusai paliu pao-peh maidung 
khuga Iniu pikhai mibo dih gasu paliutu wadaodi hathon padlakge.” 

9Pamaidungniu lungwangbo tingga RAPIU niu hathon padmibo jatdungniu 
kamkhai mibo nuan suangdi nkiubo nuanse Judah maidungniu kamra Manasseh 
niu jukhaide. 

Manasseh Lunglibo 
10 RAPIU niu Manasseh nai pamaidungtu kachan khaibide, chiudi paliu nking khai 
makge. 

11Haijengniu RAPIU niu Assyria maigu riphendungtu pijiu Judah maitu charithiu 
khaide. Paliuniu Manasseh tu minlu khatdi khakhoiniu guak lujiu, patu 
chagiriangniu ratlujiu, Babylon lam puitad mide. 

12Pagu chariubo gasu pah manon kiujiu, pah-RAPIU Tingwang khuga 
mariwangde, khatdi patu nkha khaira kheng-e. 

13Tingwang niu Manasseh rathoi chiukhaijiu patu pijiu Jerusalem lam 
malanwang khaijiu khatdi mawang khai lanjiu lungkhai bide. 
Haichiujiu RAPIU hai Tingwang si-e chiubo Manasseh niu silude. 

14Haibo sailam, Manasseh niu David Namdigu naimik padlam bambo ndanbo 
karengse, Gihon gu duipin mungga bambo taningdih lungga bambo pabam khat 
gasu Chakha Rengmun gu duiruaklam khatdi Ophel kubo namdi lunggasu pakod 
kam maku khai-e. Judah gu kareng thiu mawilubo namdidung hinaga charipi 
khat-khat khailujiu riphenmaitu thinra paniu kamkhai bide. 

15Paniu sangdiumai radung khatdi charameng Charaky lungga khaibambose 
luthon mide, khatdi maluang riga bambo Charaky masuangga bambo 
nkengmaigu rathak bamdungse khatdi Jerusalem lungga katambo hinase paniu 
namdi lenlam ponthon mide. 

16RAPIU tu kahumjiu bambo rathakbam sidi paniu katin khai-e, sigasu paniu 
chakin thiubogu kadpatbo khatdi chunwibogu kadpatbose sibo riga pipat khai-
e. Israel mai RAPIU, Tingwang tu kahumra paniu Judah maidung pakhiangnatu 
chamtan pikhai-e. 

17Maidungniu katam-tambo kahumbo bamga rathak mania kadpadjiu bamdi, 
paliuniu RAPIU khuga ronna kadkhaide. 

Manasseh Gu Mawangken Kaloibo 
(2 Chaw 21.17-18) 

18Manasseh niu kamkhai mibo pakhiangna pa-RAPIU khuga paniu khengkhai 
mibo rathoi, sigasu Israel mai RAPIU, Tingwang zan gasu phaimiukakung mainiu 
pakhuga dinkhaibo chamdung hinase Israel maigu Chawangmai Rachamga 
raokhai nbamme. 

19Chawanggu rathoi situ Tingwang niu paokak khaibibo, paniu palung lilan 
makbo masuangga kamkhai mibo nuan lamga—paniu kamkhai mibo kasabo, 
nkengmaigu kahumbo bamdung khatdi paniu machapadbo charapui Asherah 
meng khatdi paniu kahumbo radung pakhiangna haise Phaimiukakung maigu 
Characham ga raokhai bamme. 

20Manasseh shaimide sichiujiu patuse chawangkining ga nphum khaide, khatdi 
panahpiu Amon niu chawang thiujiu pabam malinde. 

Judah Mai Wang Amon 
(2 Chaw 21.19-26) 

21Amon niu takum makai-nia khangmiboga Judah maigu chawang thiu-e, sigasu 
paniu Jerusalem ga takum nia mawang-e. 

22Papiu Manasseh kumjiu paniu Tingwang masuangga nuan kamde, khatdi 
papiuniu kahum khai mibo charamengdungtu paniu kahumde. 

23Chiudi papiu kum makjiu, para palung manon kiumakge khatdi RAPIU khuga 
malanwang makge, papiuniu kamkhai mibo suang paniu nuan kam nkiu-e. 

24Amon gu chakampaodungniu patu suini makjiu patuse chawangkiningga 
kamshat mide. 

25Amon tu kamshat mibo maidungtu Judah maidungniu kamshat mide, sigasu 
panahpiu Josiah tu pijiu chawang thiukhaide. 

2 Characham 34 

Judah Mai Wang Josiah 
(2 Chaw 22.1-2) 

1Josiah takum tachat khangmiboga Judah maigu chawang thiu-e sigasu paniu 
Jerusalem ga takum samriu khat mawang-e. 

2RAPIU niu kimbo paniu kamme; papao- chawang David gu lunlungtu paniu 
majai-e, Tingwang gu tacheng tajai pakhiangna maning makungjiu majai-e. 

Nkengmaigu Kahumbotu Josiah Niu Suimakbo 
3Josiah niu chawang thiuwang mibo takum tachat lungga, pah nachang najiu 
bambo gasu, paniu papao Chawang David Rawang tu kahumsu mide. Takum 
madai sailam paniu nkengmaigu kahumbo bamdung, charapui Asherah 
mengdung, khatdi kakibo rameng pakhiangnase kam maha mide. 

4Paniu jukhai bibo gasu pamaidungniu Baal tu kahumbo rathak bamdungse 
kamkao lujiu khatdi sibo mungga bambo parimwibo rukhaibo rathak 
bamdungse kamkao mide. Asherah meng sigasu kakibo charameng pakhiangna 
situ charathiu khaijiu shai mibo rawdungse phetaliang mide. 

5Paniu nkengmaigu singku mai rase paliuniu kahum bamdibo rathakbam riga 
ru-e. Haichiu kamjiu, paniu Judah mai khatdi Jerusalem maitu characheng 
saisuijiu kam masan khai lande. 

6Sichiujiu paniu namdidung gadi kamkhai-e, sichiujiu nchum mibo Manasseh, 
Ephraim, khatdi Simeon, sigasu kadiubo tingpilam Naphtali tangbo haikumjiu 
kamkhaide. 

7Nribo wangdi gu luongriang pakhiangnaga rathak bamdung, khatdi Asherah 
ramengdungse paniu kam maha kam mide, sigasu parim wibo rathak 
bamdungse kampang kam mide. Sichiulujiu Jerusalem lam malanwang mide. 

Tacheng-tajai Gu Ariakkhuang Daolubo 
(2 Chaw 22.3-20) 

8Paniu mawangbo takum kariu-je-tachat lungga, nkengmaigu kahumbo bam 
kam maha khaibo gasu paniu kadih nai Charaky kam masan khailubo sai, 
chawang Josiah niu RAPIU Tingwang Raky katin khaira khangsumtu: Azaliah 
nahpiu Shaphan, Jerusalem gu dithinpao, Maaseiah, khatdi kadibo chakampao, 
Joahaz nahpiu Joah tu langkhai-e. 

9Charaky lungga khomwang nbambo, Levi mainiu akhejiu bambo rangkangse 
Singku Dibo Hilkiah khuga benlen khaide. (Sise Ephraim maidung khatdi 
Manasseh maidung khugasu, sigasu Nribo wangdih, khatdi Judah maidung, 
Benjamin maidung khatdi Jerusalem maidung khugasu khomlubo-e). 

10Haibo rangkangse Charaky katinboga phuikhaijiu bambo maidung khangsum 
khuga benlen khaide, 

11sichiujiu paliuniu sise tasingsiam simaidung nai chaky thiumaidung khuga 
tatu nai tasing lulujiu chaky katinboga thinpiura Judah maigu wangdungniu 
kamkhaibo-e. 

12Changam kammaidungse palam hinaga paliu lung masanne. Paliutu Levi mai 
khang madainiu paliu riga bamlujiu changamse phuikhai bi-e: Merari kiriang 
gasu Jahath nai Obadiah, khatdi Kohath kiriang gasu Zechariah nai Meshullam 
(Levi maidungse chalui thiuboga charatriak mai kamme). 

13Kakibo Levi mainiu maniadung ponmeng ponwangboga khatdi katam-tambo 
ngam kammaitu phuijiu bambo-e, khatdi khangsiamai siniu 
charaokhuangdungse rijiu khatdi baijiu macha bambo-e. 

14Rangkangse baikhaibo kichen gasu lupadjiu bamboga, Tingwang niu Mose 
khuga pikhai mibo, RAPIU gu Tacheng-tajai ariakkhuangse Hilkiah niu daolude. 

15Paniu Shaphan khuga din-e, “Iniu Tacheng-tajai gu ariakkhuangse haibo 
Charaky lunggasu daolude.” Paniu ariakkhuangse Shaphan khuga pikhaide, 

16sichiujiu Shaphan niu sise chawang khuga pontadde. Paniu madupadle, 
“Nangniu chamtan khaibo hina aliuniu kamkhai mide. 

17Charaky lungga khai bambo rangkangse aliuniu khoilude khatdi changam 
kammai nai sise phuijiu bammai khuga benlen khai mide.” 

18Sigasu paniu dinsan-e, “Hilkiah niu akhuga pikhaibo ariakkhuangse haiga 
bamme.” Sigasu paniu sise chawang khuga pakhuan tanjiu kenpad khaide. 

19Ariakkhuangse kenpadjiu bambose, chawangniu chiuluboga, pachun sajiu 
pafai-pani phet sude. 

20Sigasu pahangga bambo chamtanse Hilkiah, Saphan nahpiu Ahikam, Micaiah 
nahpiu Abdon, ladzankygu machunrao, Shaphan, khatdi chawangtu machabo, 
Asaiah khuga pikhaide: 

21“Tadlujiu RAPIU khuga alamga khatdi Israel mai khatdi Judah mai khuga tuhoi 
tangbo masiak bambo maidung lamga maniu matailo. Haibo ariakkhuangniu 
katikhaibo lamga phiupadlo. RAPIU niu aliutu palung pomjiu bamme palamra 
aliu pao-peh maidungniu RAPIU chamtu majai makge sichiujiu haibo 
ariakkhuangniu dinbose kamsiak rabo-e.” 

22Chawanggu chamtan saisuijiu, Hilkiah nai maidungniu Jerusalem namsan ga 
lungjiu bambo phaimiupui khat, Huldah kubo pui khuga menglujiu makhiamde. 
(Pakina hai Tikvah nahpiu, khatdi Harhas tahpiu, Shallum hainiu Charaky gu fai-
ni phuibo mai-e). Degu padmijiulo chiubose paliuniu pakhuga dinkhaide, 

23siga paniu paliutu chawang khulam lang malanwang lujiu pahangga bambo 
chamse RAPIU khugasu-e chiujiu pakhuga paokhai bira dinkhai bide; 

24“Chawang khuga kenpad khaibo ariakkhuangga raokhai bambo tasiangse , 
Jerusalem nai siga lungjiu bambo maidungtu Iniu sajai pirabo-e. 

25Paliuniu atu luthon mide sichiujiu kakibo radung khuga rathak mania kadpat 
khai mide, sichiujiu paliuniu kamkhaibo hinagasu agu lungpom kamkhai mide. 
Agu lungpomse Jerusalem riga sumide, khatdi sise nkhinkiu silak mide. 

26Chawang palengra, haise Israel mai Rawang, RAPIU Iniu dinbo-e; 
ariakkhuangga raokhaibo situ nangniu lukhaide, 

27khatdi nalung limide, sichiujiu Iniu Jerusalem khatdi siga bammaidung situ 
kam charenjiu sajai pikhai rabotu nangniu chiuluboga, nafai-nani phetjiu khatdi 
kapjiu, amasuangga naronna manon kiu-e. Narathoi Iniu chiukhaide, 

28sichiujiu Iniu Jerusalem riga piwangkhai rabo sajaise nangniu ringbambo 
lungga wanglakge. Iniu natu pijiu agi-manaijiu shai khaine.” Simaidungniu 
Chawang Josiah khuga haibo cham phung lujiu wangmide. 

Josiah Niu Rapiu Kadin Piura Chamriat Thiubo 
(2 Chaw 23.1-20) 

29Chawang Josiah niu Judah mai khatdi Jerusalem maigu jupaodung 
pakhiangnatu kuwang madui-e, 

30sigasu paliu aruanglujiu Charaky lam, singkudung nai Levi maidung khatdi 
kakibo maidung kalekwimai, kaleksamai tammakjiu tad machamde. Paliu 
mathiu masuangga, Charaky gasu daolubo chamriat khuang pakhiangnase 
chawangniu pakhuan tanjiu kenpad khaide. 

31Paniu chawanggu chapbamga chaplujiu RAPIU kadin piura, pagu tacheng-
tajaidung khatdi chamtandung palungchun pakhiangna khatdi pahiuna 
pakhiangna jaojiu majaira, khatdi ariakkhuangga raokhaibo kumjiu changamga 
madura ladriat thiude. 

32Paniu Benjamin maidung khatdi Jerusalem ga bammai hinatu pijiu ladriatse 
majaira kamkhaide. Haichiujiu Jerusalem maidungniu paliu pao-pehmai 
Rawang khuga ladriat thiukhai mibose paliuniu majaide. 

33Israel maigu luongriangga bambo kamangambo charameng hinase chawang 
Josiah niu kam maha mide, sigasu paniu karingthen, paliu pao-peh mai RAPIU, 
Tingwang niu dinbo hinase machara paniu kam khaide. 

2 Characham 35 

Josiah Niu Kenpadbo Ngee Changibo 
(2 Chaw 23.21-23) 

1Chawang Josiah niu RAPIU tu chakhuang thiujiu Kenpadbo Ngeese Jerusalem ga, 
raithubo hiugu jengriu madaikiubo nai changira chakhao rammai gilujiu 
changide. 

2Singku maidungniu Charaky lungga tenrabo ngiudonse paniu pikhai bide 
khatdi sise kam mawira kachu khaibi-e. 

3Paniu haibo ladtidungse Israel maigu katipaodung, Levi mai RAPIU khuga 
kadpat masan mimai khugadi pikhai bide; “Masanbo Chamriat Bung hai David 
nahpiu, Chawang Solomon niu thiukhaibo Charaky lungga khaimilo. Sise 
naliuniu pabam khat gasu pabam khatlam ponmeng-ponwang lanta mirabo-e, 
chiudi naliuniu naliu RAPIU Tingwang tu khatdi pamai Israel maitu macharabo-
e. 

4Charaky lungga naliu bamdungse, chakyriang saisuijiu Chawang David nai 
panahpiu Chawang Solomon niu naliu khuga pikhaibo saisuijiu kamlo, 

5sichiujiu Israel mai kikhun hinatu naliuniu nkhalura naliu ronna kamlulo. 

6Naliuniu Kenpadbo Ngeeleng milydung nai kamidungse kamshat rabo-e. 
Tuhoira naliu ronna characheng saisuijiu kam masanlulo khatdi RAPIU niu Mose 
khuga pikhai mibo ladtidungse naliu Israel mai karainiu majailura rathak 
maniadungse machalulo.” 

7Kenpadbo Ngeega maidungniu thinra, Chawang Josiah niu pagu khaorui-
khaona gasu, milydung, milypoidung sigasu kamipoidung sang samriu khatdi 
matomchi sang sum pipat khaibi-e. 

8Singku maidung khatdi Levi maidungniu thinpiura pagu chakampaodung niudi 
paliugu pipad khaibide. Khatdi Charaky phuijiu bambo chakampaodung, Singku 
Dibo, Hilkiah, Zechariah nai Jehiel niu singku maidung leng mily poidung khatdi 
kami poidung sang nia-je-kai charuk khatdi changee lungga rathak mania thiujiu 
kadpad raleng matomchi kai sum pipad khaibi-e. 

9Levi maigu jupaodung Konaniah, Shemaiah khatdi pasingnapiu Nethanel, 
Hashabiah, Jeiel, khatdi Jozabad niu milypoidung khatdi kamipoidung sang 
mangiu, khatdi Levi mainiu rathak mania thiujiu pipad raleng matomchi kai 
mangiu pikhai bide. 

10Kenpadbo Ngeeleng wahina kadenluboga, singkudung nai Levi maidungniu 
paliu bamdung chawangniu chamtan khaibo saisuijiu lude. 

11Milypoi khatdi kamipoidungse kamshat lubo sai, Levi mainiu chakhaogise 
gaopad khaide, sigasu singku mainiu tazaise rathakbam riga kajin khaide. 

12Khatdi paliuniu maidung khuga, kikhun gu paphom saisuijiu chakhaodungse 
rujiu-kadpadra Mose gu Tacheng-tajaiga bambo saisuijiu paliuniu kadpad 
ngamlura, njan khai bide. 

13Levi mainiu tajaidung saisuijiu kenpadbo mise chamiga rude, khatdi kadpad 
mibo masanbodungse chali kadibodung, khatdi khanglidung gasu langlujiu, 
katumjiu chamise maidung khuga njankhai bide. 

14Haise kamlubo sai, Levi mainiu paliuleng khatdi Aaron gasu lungkiubo 
singkumai leng chami njankhai bide, palamra singkumaise nchun masang 
rathakgu chakhaose rujiu pu-sangbo-e. 

15Pahangga bambo wakamsi maidungse Chawang David gu ladtikhaibo gasu 
paliu khuga njan khaibibo bamdungga bambo Asaph kiriang maigu Levi maise: 
Asaph, Heman, khatdi, chawanggu phaimiu Jeduthun paliu-e. Charaky 
rengmundung akhejiu bambo maidungniu paliu ngam phutra pageng bamson 
makge, palamra kakibo Levi mainiu Kenpadbose paliuleng macha khai-e. 

16Haichiujiu, Chawang Josiah niu chamtan pikhaibo saisuijiu, sibo tingmik 
nai RAPIU tu kahumra, Kenpadbo Ngee changjiu khatdi rathakbam riga rujiu 
kadpadbo wahinase kamkhaide. 

17Siga jeng chinniase Israel mai pakhiangna Kenpadbo Ngee nai chakhi 
khaimakbo Taruak Ngeese changee khaide. 

18Phai-miukakung Samuel ken gasu Kenpadbo Ngee hai, haikumjiu wadaodi 
changilu makge. Pasuangga mawangpaodung, singkudung, Levi maidung sigasu 
Judah maidung, Israel maidung, khatdi Jerusalem maidungniu, 

19Josiah niu mawangbo takum kariu-tachadboga changi khaimibo Kenpadbo 
Ngee kumbose wadaodi changi matai makge. 

Josiah Gu Mawangken Kaloibo 
(2 Chaw 23.28-30) 

20Chawang Josiah niu pakhiangna haise Charaky leng kamkhai lubo sai, Egypt 
wangpiu Neco niu Euphrate Giu riga bambo Carchemish ga aphenraleng 
riphenmaitu maluang lujiu wang-e. Josiah niu patu khamra matande. 

21Chiudi Neco niu Josiah khuga haibo champaose langkhai-e, “Iniu aphenrabo 
rihai nakhuga npaorabo ha-e, Judah mai wangpiu yo, Iniu natu chari thiura 
wangbogu makge, chiudi agu mikremaitu aphenra leng-e, sichiujiu kalangjiu 
kammira Tingwang niu akhuga dinkhaibo-e. Tingwang niu alam chap bamme, 
haijengniu atu atung mane, sichiu maksai paniu natu kam mahami rabo-e.” 

22Chiudi Josiah niu chari thiura chaplude. Tingwang niu Neco khuga dinbose 
paniu lukhai makge, haichiujiu paniu palun kam kalilujiu Megiddo gu 
taningdihga chari thiura tadde. 

23Chari thiujiu bambo lungga Chawang Josiah tu Egypt maigu tavaithuniu kettao 
mide. Paniu pavangmai khuga chamtan pijiu din-e, “Atu kam mathiu mide; atu 
pontad milo!” 

24Paliuniu patuse pagu chaqon-kari gasu pon padlujiu, pakhuga bambo, niabo 
kuon-kari riga ponkhai lujiu, Jerusalem lam phungwang mide. Siga pah 
shaimide, sichiujiu patuse chawangmai rawga nphum khaide. Pah shai miboga 
Judah maidung khatdi Jerusalem maidung pakhiangna achung khaide. 

25Phaimiukakung Jeremiah niu Chawang Josiah leng kiuhuibo lui khat masing 
khaibi-e. Haise Israel maidungniu, maipui-maipiu tammakjiu patu achungboga 
haibo luise thiu-e. Chaluise kiuhuibo lui khom madui khaibo lungga daolune. 

26Josiah niu kamkhai mibo hina paniu RAPIU khuga palung khaibo, paniu 
Tacheng-tajai majaibo, 

27khatdi paracham paphibang gasu kaloi tangbo--pakhiangnase Israel mai nai 
Judah maigu Chawang mai Rachamga raokhai nbamme. 

2 Characham 36 

Judah Mai Wang Joahaz 
(2 Chaw 23.30-35) 

1Judah maidungniu Josiah nahpiu Joahaz tu kadalujiu Jerusalem ga chawang 
thiura wasa manuk khaide. 

2Joahaz niu takum makai-sum khangmiboga Judah maigu chawang thiu-e, 
sichiujiu paniu Jerusalem ga chahiu sum mawang khai-e. 

3Egypt mai wangpiu Neco niu patu kavangleng puitad mide khatdi Judah maitu 
pijiu rangkang taju 3,400 khatdi kachia taju 34 ramkha thiujiu pira kamkhaide. 

4Neco niu Joahaz singnapiu Eliakim tu pijiu Judah mai wang pi thiukhai-e, 
sichiujiu pazanse Jehoiakim chiujiu mathak kalikhai bide. Joahaz tu Neco niu 
Egypt ga puitad mide. 

Judah Mai Wang Jehoiakim 
(2 Chaw 23.36; 24.7) 

5Jehoiakim hai Judah gu chawang thiubo wan ga pagu takum makai mangiu 
tangmide, khatdi paniu Jerusalem ga takum kariu khatkiu mawang khai-e. 
Paniu RAPIU, pa-Rawang masuangga nuan tende. 

6Siga Babylon gu chawang Nebuchadnezzar niu Judah ga charithiujiu Jehoiakim 
tu minlude, khatdi patu chagiriangniu khinlujiu Babylon lam majangwang mide. 

7Nebuchadnezzar niu Charaky gu chakhiu chalan kasia khoilujiu sise wang 
Babylon maigu chawangkining ga khai mide. 

8Jehoiakim niu kambo katam-tambo, pagu ngamkam khatdi paniu kamao 
kamkhaibo, pakhiangnase Judah mai nai Israel maigu Chawangmai Rachamga 
raokhai nbamme. Panahpiu Jehoiachin niu chawang thiujiu pabam malin mide. 

Judah Mai Wang Jehoiachin 
(2 Chaw 24.8-17) 

9Jehoiachin takum kariu-tachat khangmiboga Judah maigu chawang thiu-e, 
sichiujiu paniu Jerusalem ga chahiu sum khatdi naimikpui kariu mawang khaide. 
Padi RAPIU masuangga nuan kamde. 

10Kariakting wangboga, Chawang Nebuchadnezzar niu Jehoiachin tu kavangleng 
Babylon lam puitad mide, khatdi Charaky gu rangkangbungse pontad mide. 
Sigasu Nebuchadnezzar niu Jehoiachin piunabou Zedekiah tu Judah mai nai 
Jerusalem maigu chawang pithiu khaide. 

Judah Mai Wang Zedekiah 
(2 Chaw 24.18-20; Jer 52.1-3) 

11Zedekiah takum makai-je-khat khangmiboga Judah maigu chawang thiu-e, 
sichiujiu paniu Jerusalem ga takum kariu khat mawang khaide. 

12Paniu RAPIU masuangga nuan kamde khatdi RAPIU lad dinbo phaimiukakung 
Jeremiah chamtu manonjiu lukhai makge. 

Jerusalem Kaomibo 
(2 Chaw 25.1-21; Jer 52.3-11) 

13Zedekiah niu Chawang Nebuchadnezzar tu Tingwang zan gasu kadin piune 
chiujiu matanjiu patu tasiang-siangra kam khaibo piutu chari thiude. Palung 
tanjiu palung linimak khatdi Israel maigu RAPIU, Tingwang khuga malan wangni 
makge. 

14Haibo riga sanjiu Judah maigu jupaodung, singkudung khatdi maidungniu 
paliu wonjengga bambo charameng kahumbo jatdunggu nuan kambo lunlung 

saisui mide, haichiujiu RAPIU papum siakniu kam masan khaimibo Raky situ 
paliuniu kam tania mide. 

15Paliu pao-pehmai Rawang RAPIU niu, pamaidungtu kachan khaira 
phaimiukakung maitu langkhai jutjiu bamme, palamra paniu paliutu khatdi 
Charakytu masiak khaini-e. 

16Chiudi paliuniu Tingwang gu champaodungtu nuimenjiu, paladtu wajeng 
simakge, sijengniu kanamboga RAPIU lungpom hai pamaidung riga dijiu 
wangboga, sichiujiu mari silulak mibo tangna, pagu phaimiukakung mai lad 
lukhai makge. 

17Haijengniu paliutu pijiu chari thiura RAPIU niu Babylon wangpiutu 
puiwangbo-e. Chawang siniu Judah maigu chabonmaitu Charaky lungga tangbo 
kamshat khaide. Palungsiat hai katingmai nahmai npuimai, npiumai maksai 
papum kawimai kasamai khat khugadi ha-e. Tingwang niu paliu mathiutu 
pakhuga benlen khaimibo-e. 

18Babylon wangpiuniu Charaky, sibogu rangkang, sigasu chawanggu chakhiu 
chalan khatdi pagu chakampaodungtu sunglujiu,mania pakhiangnase Babylon 
lam phungtad mide. 

19Paniu Charaky nai namdigu chawangkining khatdi sibogu chakhiu-chalan 
rukam mide, sichiujiu namdigu karengse kampang kammide. 

20Ringbangmai pakhiangnatu paniu Babylon lam puitad mide, siga paliutu 
khatdi paliu kai-pakikdungtu kavang thiujiu Persia Wangdih sumak thenna 
macha sude. 

21Haichiujiu RAPIU niu phaimiu Jeremiah khuga dinkhai masuang mibose pijiu 
wangtang khai-e; “Tabamnai mathakta mibo leng, kadihse takum riak-chinnia 
nchum mirabo-e.” 

Cyrus Niu Jehudi Maitu Malanwang Mira Chamtan Pibo 
(Ezra 1.1-4) 

22Persia maigu Cyrus niu wangdipiu thiu karaibo kum lungga, phaimiu Jeremiah 
khuga RAPIU niu dinkhai mibose palingjiu padle. Pahangga bambo chamtanse 
raolujiu pawangdih hinaga njanpad lujiu chakhuan tanjiu kenra paniu Cyrus tu 
kamkhai bide: 

23“Haise Persia gu wangdipiu Cyrus gu chamtan-e. Tinggen Rawang, RAPIU niu, 
atu pijiu kadihpiri pakhiangna riga mawangra kamkhai bide, khatdi paleng 
Charaky khat Judah ga bambo Jerusalem ga thiurabo leng paridse phungra 
akhuga pikhai bide. Tuhoira, naliu Tingwang maidung pakhiangna, siga tadsulo, 
khatdi naliu RAPIU Tingwang niu naliutu maluang khaibo thiumilo.” 

Ezra 

Ezra 1 

Israel Maitu Malanmira Cyrus Niu Chamtan Pibo 
1Cyrus niu Persia mai Wangdi thiu karaibo kumga, RAPIU niu phaimiukakung 
Jeremiah khuga dinkhai mibose wangtangra kamkhai bi-e. Paniu Cyrus tu 
pahangga raokhaibo chamtan hina raolujiu pagu wangdih pakhiangnaga 
langkhaira kamkhai-e: 

2“Haise Persia mai Wangdipiu Cyrus gu chamtan, Tinggen Rawang, RAPIU niu 
kadihpiri pakhiangnaga mawangpaose atu pithiukhai lujiu, Judah ga bambo 
Jerusalem ga paleng Charaky khat thiukhaira bangrid pikhaibo-e. 

3Pamai hinatu Tingwang niu maluang khaibo thiumi sulo. Naliuniu Jerusalem 
lam malan wangjiu, Israel mai Rawang, RAPIU leng Charaky thiukhai lanjiu, 
Tingwang tu Jerusalem gasu kahum rabo-e. 

4Kavang thiujiu bammai khatniu malan wangra nkha khaibo pageng bamsai 
pakiningmai siniu nkhakhai rabo-e. Sichiujiu paliuleng kachia rangkang khatdi 
khaorui-khaonadungdi, Jerusalem Rawang kyga kadkhaira pikhai rabo-e.” 

5Siga Tingwang niu paliu lungchun kachu khaibo hina, Judah mai nai Benjamin 
mai kiphiu gasu papeemai hina, singkudung Levi mai hina, Jerusalem ga 
wangjiu RAPIU gu Charaky hai thiusu lande. 

6Siga paliu kiningmai hinaniu paliuleng kachia, rangkang, chakuang chapiang, 
khaorui khaona, khatdi paman kungbo mania hina Charakyga kadkhaira 
pikhaide. 

7Chawang Nebuchadnezzar niu Jerusalem Raky gasu khoilujiu parakyga 
khaimibo chakuang chapiang hina sidi Cyrus niu paliuleng pimalan khai bide. 

8Paniu haidungse Judah maigu dihthinpao, Sheshbazzar leng chawanggu 
nbungripiu Mithredath khuga pikhai bide. 

9-10sisera: 

kadkhai raleng kachiagi kuang 30 

kadkhai raleng rangkanggi kuang 1,000 

kakibo kuang piangdung 29 

kasiambo kachiagi kuang 30 

kasiambo rangkanggi kuang 410 

katambo kuang piangdung 1,000 

haisi-e. 

11Sheshbazzar niu kavang thiubam maidungtu Babylon gasu Jerusalem tadbo 
tingga kachia nai rangkang kuang piangdung pakhiangna 5,400 hai phung tadle. 

Ezra 2 

Kavangthiubo Gasu Malanwangbo Riak 
(Neh 7.4-73) 

1Babylon gasu kavang thiujiu bam maidungniu Jerusalem nai Judah ga malan 
wangjiu namdiga lungbamme. Paliu haise chawang Nebuchadnezzar niu 
kavangleng mintad mibo gasu Babylon ga lungmibo-e. 

2Paliugu jupaodung sira Zerubbabel, Joshua, Nehemiah, Seraiah, Reelaiah, 
Mordecai, Bilshan, Mispar, Bigvai, Rehum khatdi Baanah paliu-e. Kavang 
thiulujiu wangbo Israel mai kiriang gasu wangbo pariakdung siniu: 

3-20Parosh khugasu - 2,172 Shaphatiah khugasu - 372 Arah khugasu - 775 Pahath 
Moab (Joshua nai Joab kaikikmai) khugasu - 2,812 Elam khugasu - 1,254 Zakkai 
khugasu - 760 Bani khugasu - 642 Bebai khugasu - 623 Azgad khugasu - 1,222 
Adonikam khugasu - 666 Bigvai khugasu - 2,056 Adin khugasu - 454 Ater 
(Hezekiah chiujiu kubo khugasu) - 98 Bezai khugasu - 323 Jorah khugasu - 112 
Hashum khugasu - 223 Gibbar khugasu - 95 

21-35Pahangga raokhaibo namdakdung gasu wangbo maidung riak siniu: 
Bethlehem gasu - 123 Natophah gasu - 56 Anathoth gasu - 128 Azmaveth gasu - 
42 Kiriath Jearim, Chephirah khatdi Beeroth gasu - 743 Ramah nai Geba gasu - 
621 Michmash gasu - 122 Bethel nai Ai gasu - 223 Nebo gasu - 52 Magbish gasu - 
156 Katambo Elam gasu - 1,254 Harim gasu - 320 Lod, Hadid khatdi Ono gasu - 
725 Jerikho gasu - 345 Senaah gasu - 3,630 

36-39Kavangthiubo gasu singku kiriang gasu wangbo riak siniu: Jedaiah (Joshua 
kaikik gasu) - 973 Immer gasu - 1,052 Pashhur gasu - 1,247 Harim gasu - 1,017 

40-42Levi kiriang gasu kavang thiulujiu wangbo maidung riak siniu: Joshua nai 
Kadmiel (Hodaviah kaikik) gasu - 74 Charakyga chalui thiumai (Asaph kaikik) 
gasu - 128 Charaky akhemai (Shallum, Ater,Talmon, Akkub, Hatita khatdi Shobai 
kaikik gasu) - 139 ye. 

43-54Kavangthiubo gasu malanwang lujiu Charaky thiubo kiriang siniu: Ziha, 
Hashupha, Tabbaoth, Keros, Siaha, Padon, Lebanah, Hagabah, Akkub, Hagab, 
Shamlai, Hanan, Giddel, Gahar, Reaiah, Rezin, Nekoda, Gazzam, Uzza, Paseah, 
Besai, Asnah, Meunim, Nephisim, Bakbuk, Hakupha, Harhur, Bazluth, Mehida, 
Harsha, Barkos, Sisera, Temah, Neziah khatdi Hatipha paliu-e. 



853 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

55-57Kavangthiubo gasu malanwang Solomon tu machabo kiriang riak siniu: 
Sotai, Hassopheret, Peruda, Jaalah, Darkon, Giddel, Shephatiah, Hattil, 
Pochereth, Hazzebaim, khatdi Ami paliu-e. 

58Kavang thiubo gasu malan wangbo charaky thiumai khatdi Solomon tu 
machabo mairiak pakhiangna siniu- 392 ye. 

59-60Tel Melah, Tel Harsha, Cherub, Addan khatdi Immer namdakdung gasu 
wangbo Delaiah, Tobiah khatdi Nekoda paliu kiriang gasu wangmai siniu - 652 
ye, chiudi paliu haira Israel mai kaikik gasu lungwang siakge chiubo din masan 
ngam makge. 

61-62Pahangga raokhaibo singkudung siniu paliu paopehmai kiriang din masan 
ngamlak maidung siniu: Habaiah, Hakkoz, khatdi Barzillai paliu-e.(Singku 
Barzillai kiriangmai siniu Gilead ga bambo Barzillai kiriang gasu maipui khattu 
lulujiu, papao kiriang lutad mibo-e). Paliu pao-peh siaktu sita mibo jengniu 
paliutu singku thiura suita mibo-e. 

63Jehudi maigu dihthinpao siniu din-e chiubora singku khatniu Urim nai 
Thummim thinlujiu Tingwang khuga wakad khaibo tien kammak thenna paliu 
rathak mania tiumak rabo-e. 

64-67Kavang thiubo gasu malan wangbo ariak pakhiangna 42,360 ye. Maipui 
maipiu kavang thiumibo riak siniu - 7,337 chalui thiubo maipui maipiu riak siniu 
- 200 chakuangdung riak siniu - 736 chaqon poidung riak siniu - 245 qontraodung 
riak siniu - 435 qonniamdung riak siniu - 6,720 ye. 

68Kavang thiumaidung siniu Jerusalem lam RAPIU gu Charakyga malan wangjiu, 
rianggu jupao khangsianiu Charaky gasu nda kaguangbo bamga thiukhang lanra 
khenrang thiubogu maniakad pikhai-e. 

69Paliuniu ngamdiuthen pipadle, sichiujiu paliuniu pipadbo riak pakhiangna 
siniu kachia taju 500, rangkang taju 2,800 khatdi singkudung leng ntiang 
taronbo 100 pipadle. 

70Singkumai, Levi mai khatdi khangsia mainiu Jerusalem ga khatdi pamungga 
lung-e, chalui thiumai, akhemai, Charaky ngam kammai siniu namdak mungga 
lung-e. Kakibo Israel maidung siniu nda paliu pao-peh mainiu lungkhaibo 
namdakga lung-e. 

Ezra 3 

Chara Kahumsu Lanbo 
1Pachinniabo hiu gase Israel maidung paliu nam namga wanglan mide, Paliu 
mathiu Jerusalem ga wang madui sude. 

2Siga Jehozadak nahpiu Joshua, pakahmaidung, khatdi Shealtiel nahpiu 
Zerubbabel khatdi pasingnamai mathiu siniu Israel mai Rawang gu rathak 

bamse thiusu lande, sichiujiu paliuniu, Tingwang nai Mose gu Tacheng-tajaiga 
raokhaibo saisuijiu chara thiujiu wakad khaira kamde. 

3Sibo kadihga lungbammai jengniu, kavang thiubammai khangsiase 
wangpingjiu bamdi paliuniu rathakbamse thiusu lande. Sichiujiu naimachangna 
nsuan chawan-gu rathakse thiusude. 

4Paliu cheng saisuijiu Mathenlenbo Changee naimachang wakad khaijiu changee 
sude. 

5Sibo rigasu paliuniu maring rukhaijiu Hiusan Ngeega RAPIU khuga kadkhaira 
khenrang thiujiu pipadbo hina kadkhaijiu RAPIU tu kahum sude. 

6Maidung siniu Charaky se thiusu makha gasu chinniabogu raithubo nai gasu 
paliuniu RAPIU khuga charathiu sumibo-e. 

Charaky Thiusu Lanbo 
7Maidung siniu tatu karuimai, tasing kammai situ rangkang pibo riga katiu kasak 
khatdi takisa pijiu Tyre nai Sidon lamsu wa nkhiakra Lebanon gu magasingse 
duipui gasu Joppa lam phungwangra langkhaide. Pakhiangna hai Persia mai 
wangdipiu, Cyrus niu suikhaibo gasu kambo-e. 

8Sijengniu Jerusalem ga paliu wanglubo takumgu niabo hiu gasu changam 
kamsu mibo-e. Zerubbabel, Joshua khatdi pagu kadihga lung maidung, Levi mai, 
pachang siakjiu kavang thiubo gasu malan wangmai hina aruanglujiu Charaky 
hai thiusu mibo-e. Levi mai takum makai khatdi sibo riga bammai hinaniu 
charaky thiusu rabo ngam hai parid phungsude. 

9Levi mai, Joshua nai panahmai khatdi pasingna mai, khatdi Kadmiel nai 
panahmai (Hodaviah gu kiriang) aruang lujiu Charaky thiusubogu parid phung-
e. (Paliutu Levi mai Henadad gu kiriangmai hinaniu nkha khai-e). 

10Maidung siniu Charaky phungse donsuboga, singkumai siniu paliu ntiang 
taronbo khailujiu paliu ben ga makese thinlujiu, khatdi Levi mai Asaph 
kiriangmai siniu siamtoy thinlujiu wang chapde. Chawang David ken gasu 
raokhaibo kumjiu paliuniu RAPIU tu thuonde, 

11RAPIU tu thuonbo luise paliuniu thiulan lanjiu bamme; “RAPIU hai wi-e, Israel 
maileng pagu lungsiat hai tingtheng-e.” Mai hinaniu paliu lai padjiu RAPIU tu 
thuonjiu sen-e, palamra Charakygu kaphung hai paliuniu donsu mide. 

12Singku kating maidung, Levi maidung khatdi kiphiugu papee maidung siniu 
Charaky phung hai thiusubo ngaoboga paliu chun sajiu kapsude. Chiudi 
kakimaidung sira chunwi ringajiu makiak mara bamme. 

13Mai khatniudi kakapbogu nai chunwi ringabo khuanse sitam pad ngam makge, 
palamra paliu khuan kariose kadiu lamdi chiujiu bamme. 

Ezra 4 

Charaky Thiusu lanbotu Atungbo 
1Judah mai nai Benjamin maigu mikremai siniu, kavang thiujiu bam maidungniu 
wanglujiu, Israel mai Rawang, RAPIU, Raky thiusulan bamme chiubo chiulude. 

2Siga paliuniu Zerubbabel nai kirianggu katingmai khuga tadlujiu din-e, 
“Charaky thiubo gase aliudi jaokhaine. Naliuniu kahumbo Rawang situ aliudi 
kahumjiu, Assyria maigu wangdipiu, Esarhaddon niu aliutu haiga lungra 
langkhaibo tinggasu aliuniu pakhuga charathiujiu wa kadkhai bambo-e.” 

3Zerubbabel, Joshua khatdi kiriangmaigu katingmai siniu paliu khuga din-e, 
“Aliuniu aliu Rawang, RAPIU Raky thiura naliugu nkha lura pageng ha-e. Persia 
mai wangdipiu, Cyrus niu aliutu chamtan pikhaibo saisuijiu aliu ronna thiulu 
rabo-e.” 

4Siga lungbammai siniu Jehudi mai lung kam nkhinjiu khatdi kapinjiu charaky 
se pi thiumakra matan sude. 

5Paliutu kam masa khaira paliuniu Persia maigu dihthin maitu tanim thiusude. 
Paliuniu haise Cyrus niu mawangbo ken gasu Darius niu mawangbo ken katang 
kamkhang-e. 

Jerusalem Thiusu Lanbotu Atungbo 
6Wangdipiu Xerxes niu mawang subo ting gasu Judah nai Jerusalem ga 
lungbammai riga, mikre maidung siniu paliutu suini makbo chamse raokhaijiu 
bambo-e. 

7Persia mai Wangdipiu, Artaxerxes niu mawangbo ken gadi, Bishlam, 
Mithredath, Tabeel khatdi paliu rupmai siniu Wangdipiu khuga ariak raokhai-e. 
Sibogu chamlense Aramaic gasu raokhai-e, sise chalipad lujiu kenbo-e. 

8Dihthinpao, Rehum, nai raosui Shimshai siniudi Jerusalem lamga Artaxerxes 
khuga pahangga chamlen hai raokhai-e: 

9“Dihthinpao, Rehum, luongriang gu raosui Shimshai, paliu rupmai, 
ladjanpaodung khatdi kakibo chakampaodung khatdi ndagasu Erekh ga Babylon 
ga khatdi Elam kadihga bambo Susa ga lungbammai, 

10khatdi paken pangam dibopiu Ashurbanipal niu paliu ky gasu hathon mijiu 
Samaria mai namdiga khatdi Euphrate Giuki Tingnulam lungbam mai mathiu 
khugasu-e.” 

11Chamlen ga raokhaibo cham siniu hai-e; “Wangdipiu Artaxerxes khuga, 
Euphrate Giuki Tingnulam bambo navangdung khugasu. 

12“Nagu kakibo kadihlam lungbammai Jehudi mai siniu Jerusalem haiga wang 
lunglujiu kasabo khatdi kadin piumakbo namdi situ thiusu lanra kambambo 
lamga Pakendibopiu natu pisikhai-e. Paliuniu karengse thiusu lan mide, haise 
loiji sune. 

13Pakendibopiu yo, haibo namdise thiuloi misai, maidung siniu nagu ramkha 
pita mine sichiujiu chawanggu senlanse nkhinkiu mirabo-e. 

14Tuhoira, Pakendibopiu nahangga aliu hai bambo jengniu haikumbo hai 
pipadra luni makbo donniu, nda napao-napehniu khaidiakbo ariakkhuangga 
phuilo. 

15Nangniu phuisai, haibo namdi hai nda gasu chawang maidung khatdi kadihgu 
mawangpaodung hai kadin piumakjiu lungbo namdi-e. Haibo maidungse 
tingthengjiu thinpiura kungbo-e. Sijengniu haibo namditu kam maha mibo-e. 

16Sijengniu haibo namdi karengse kamloi misai, Pakendibopiu niu Euphrate 
Giuki Tingnulam bambo kadihtu thinpiu kungmi rabo-e, chiubo aliuniu masanjiu 
sirabo-e.” 

17Wangdipiu siniu haichiujiu paokak khai-e: “Dihthinpao, Rehum, luongrianggu 
raosui Shimshai khatdi Samaria ga khatdi Euphrate Giuki Tingnulam lungbambo 
parupmai khuga kahum khai-e. 

18“Naliuniu langkhaibo chamlense chali padjiu akhuga kenkhai-e. 

19Sise phuira Iniu chamtan pikhai-e, siga Jerusalem hai nda gasu chawanggu 
kadin piumakjiu n-gi athaojiu khatdi kasa kambo mai-e chiubo daolu-e. 

20Pumtan bambo wangdungniu siga khatdi Euphrate Giuki Tingnu pakhiangna 
mawangjiu ramkha khatdi rampon lujiu bamniu-e. 

21Sijengniu agu chamtan daolan makthen namdise thiuta mira naliuniu chamtan 
pikhai milo. 

22Haise kamnuang milo, sichiujiu Iniu masenbo haira kasabo padmak raleng-e.” 

23Haibo chamlense Wangdipiu Artaxerxes khugasu Rehum, Shimshai khatdi 
paliu rupmai khuga kenkhaiboga, paliuniu Jerusalem lam kalangjiu tadlujiu, 
namdise thiusulan tamira, Jehudi maitu manomjiu kamsude. 

Charaky Thiusu Lanbo Ngam 
24Persia mai Wangdipiu, Darius niu mawangbo takum paniabo kum tangbo, 
Charaky thiusubo ngam hai mathak mide. 

Ezra 5 

1Sibo wan ga phaimiukakung kania, Haggai nai Iddo nahpiu Zechariah niu Israel 
mai Rawang zan gasu Judah nai Jerusalem ga lungbammai Jehudi mai khuga 
dinsude. 

2Shealtiel nahpiu Zerubbabel nai Jehozadak nahpiu Joshua niu tachamse 
chiuluboga Jerusalem ga charaky se thiusu lande, siga phaimiukakung khangnia 
siniu panaitu nkhakhai-e. 

3Simakdakjiu Euphrate Giuki Tingnugu dihthinpao Tattenai, Shethar Bozenai 
khatdi parupmai chakampaodung siniu Jerusalem ga wanglujiu dinsude. 
“Saoniu naliutu haibo Raky thiusu lanra mania pijiulo khatdi chamtan pijiulo?” 

4Sironna makjiu Charaky thiubo gahai sao-saoniu nkha khailo chiubo mathiu 
zandi maniu sude. 

5Chiudi Jehudi maitu Tingwang niu phuikhaijiu bambo jengniu, Persia 
maidunggu chakampaodung siniu Darius khugasu chamkak daolan makthen 
wadi kamkiu makge. 

6Wangdipiu khuga paliuniu haichiu raokhaijiu paokhai-e: 

7“Wangdipiu Darius khuga, agi-manaijiu mawang bamlo. 

8“Aliuniu Judah kadihga tadlujiu kadibo Rawang Raky se tatukang kadibo nai 
kachum kadi-dibo khailujiu singbengse thiusu mide. Changamse tadkiu mawijiu 
bamme, chiubo hai Pakendibo piuniu siraleng lunibo-e. 

9“Maidunggu jupaodung khuga Charaky thiusu lanrabo mania nai pumtan hai 
saoniu pikhai gulo chiubo aliuniu maniu-e. 

10Sigasu changam kambo gahai sao-saoniu jukhailo chiubo paliu zandi maniu-e. 

11“Paliuniu paokakge, “Aliura Tinggen nai kadih Rawang vangmai-e, siniu nda 
Israel mai wang katanbo piuniu thiukhaibo pabam gase aliuniu Charaky hai 
thiusu lan bambo-e. 

12Chiudi aliu paopeh mainiu Tinggen Rawang lung kampom khaibo jengniu 
Chaldean mai jat chawang Nebuchadnezzar tu paniu paliutu pi ngamkhai mibo-
e. Charaky situ kam mahamibo-e khatdi pamaidungtu Babylon lam kavangleng 
mintad mibo-e. 

13Siga Chawang Cyrus niu Babylon mai Wangdipiu thiujiu mawang karaibo 
kumga, Cyrus niu Charaky hai thiusu lanra chamtan pikhaibo-e. 

14Nebuchadnezzar niu Jerusalem Raky gasu kachia, rangkang khatdi chakuang 
chapiang sutlu wang Babylon lam parakyga khaimibo hina paniu malankhai bi-
e. Cyrus niu haibo mania hinase Judah maigu dihthinpao, paniu kadakhaibo piu 
pazanniu Sheshbazzar khuga benlen khaibo-e. 

15Pakhiangna haise paniu phunglujiu wang, nda thiukhai mibo bamga, 
charakyse thiusu lanra Wangdipiuniu pakhuga dinkhaibo-e. 

16Siga Sheshbazzar niu wanglujiu kaphungse donsu khaijiu, khatdi thiusujiu 
tuhoi tangbo thiubambo-e, chiudi Charaky hai loilu makha-e. 

17“Tuhoira, Pakendibopiu niu nachunne sai, Cyrus niu Jerusalem ga Charaky hai 
thiusu lanra chamtan pima pimaklo chiubo Babylon ga pijiu Charaokhuang hina 

phuira kamkhailo, sichiujiu haibo lamga nangniu degu maninglo chiubo aliu 
khuga pisikhailo.” 

Ezra 6 

Cyrus Gu Chamtanse Daolanbo 
1Sijengniu Wangdipiu Darius niu Babylon ga chawang gu tienkam ariakkhuang 
phiura chamtan pikhai sude. 

2Chiudi haise Media luongriangga bambo Ecbatana namdi gasu ariak 
majiuhanse dao-e. Siga daobo lad siniu: 

3“Wangdipiu Cyrus niu masuang karaibo kumjiu Jerusalem Raky hai charathiu 
khaira khatdi maring rukhaibo bam thiuraleng thiusu lanmilo chiubogu 
chamtan pikhai-e. Charaky hai pakodniu chakhet kariuje sumkiu paphan, khatdi 
padetniu chakhet kariu-je-sumkiu paphan dijiu kamrabo-e. 

4Singbengse tatukang sat sum riga machang tasingpum sat kamkhai rabo-e. Siga 
kangutbo hinase chawanggu nbung gasu thinrabo-e. 

5Chawang Nebuchadnezzar niu Jerusalem Raky gasu khoilubo kachia, rangkang 
khatdi bungra hinase Jerusalem Raky pabamga malankhai mirabo-e.” 

Tatiense Thiujut Bamra Darius Niu Chamtan Pibo 
6Pahangga raokhai bambo cham hai Darius niu paokak lanbo chamme: 
“Euphrate Giuki Tingnugu dihthinpao, Tattenai, Shethar Bozenai khatdi 
Euphrate Giuki Tingnulam bambo chakampaodung khuga, “Charaky gase bamta 
milo, haise thiubotu kam kabuak talo. 

7Judah maigu dihthinpao khatdi Jehudi maigu jupaodung situ nda pabamga 
Tingwang gu Raky hai pijiu thiusulan milo. 

8Sibo Rakyse thiura naliudi paliutu nkha khailo chiujiu Iniu chamtan haise pibo-
e. Changamse kasut makra khatdi siga ngutbo hinase chawanggu Euphrate Giuki 
Tingnu lamsu wangbo ramkha gasu pirabo-e. 

9Nchun n-nien simakjiu singkudungniu pageng bamme chiujiu dinbo 
kabuichipoi, mily, maksai milypoi, Tinggen Rawang khuga maring rukhaira 
khatdi kadkhai raleng, chabanmiu, matai, jaw maksai takisa hina tadi naliuniu 
maomakjiu pikhai rabo-e. 

10Paliuniu Tinggen Rawang khuga charathiu khaijiu khatdi khengkhaijiu pagu 
thoidamse ariga khatdi anahmai riga wanglu raleng haise kamrabo-e. 

11Mai khatkumboniu haibo chamtanse majai maksai paky chumse thui machum 
lujiu pawonpui kati taronsuan mirabo-e. Khatdi pakyse kam mahami rabo-e. 

12Siga Charaky bambo situ Chawang khatniu maksai jat khat kumboniu kam 
taniajiu kam mahara kamsai patuse sibo Rawang siniu kam mahalujiu luthonmi 
rabo-e. Darius, Iniu chamtan haise pikhaibo-e. Haisitu majaiphu rabo-e.” 

charaky se Kadkhaibo 
13Siga dihthinpao Tattenai, Shethar Bozenai khatdi pakamai chakampaodung 
hinase Wangdipiugu chamtan kumgapjiu kam khaide. 

14Jehudi maigu jupaodung siniu charaky se thiu mawijiu thiukhang sude, siga 
phaimiukakung Haggai nai Zechariah niu kachu khai-e. Israel mai Rawang niu 
khatdi Persia mai wangdihdung Cyrus, Darius khatdi Artaxerxes niu paliutu 
chamtan pikhaibo kumjiu Charaky hai thiuloi mide. 

15Wangdipiu Darius niu mawangbo charukbo kumgu Adar hiu pasumbo naise 
paliuniu Charaky hai thiuloi mide. 

16Siga kavang thiubo lamsu wangbo singkudung, Levi mai khatdi Israel mai 
hinaniu chunwi ringajiu Charaky hai kadkhaide. 

17Paliuniu siga kabuichi kai khat, mily kai nia khatdi milypoi kai madai chiujiu 
kadkhaijiu charathiu khai-e, khatdi Israel mai kiphiu hinaniu kami kariuje niakiu 
nuan leng charathiu khai-e. 

18Mose gu ariakkhuangga raokhaibo kumjiu paliuniu Jerusalem Raky leng 
singkudung nai Levi maitu kada khai-e. 

Kenpadbo Ngee 
19Kavangthiubo lamsu malan wangbo mai hina siniu pasaibo kumgu raithubo 
hiu jengriu-je-madaikiubo naise Kenpadbo Ngeese chagi sude. 

20Singkumai hina khatdi Levi maidung siniu tacheng saisuijiu paliu ronna kam 
masan lude. Levi mai siniu malanwang mai mathiuleng, khatdi singkumai khatdi 
paliuleng Kenpadbo leng charathiubo khaoruidungse kamshat khaide. 

21Charathiu khaibo mise kavang thiubo lamsu malanwang mai mathiu khatdi 
paliuniu lungbo kadihga nkengmai rachengtu phutmimai khatdi Israel mai 
Rawang, RAPIU tu kahumra wangmai mathiuniu tiusude. 

22Chakhi khaimakbo Taruak Ngeese paliuniu chunwijiu jeng chinnia changee 
sude. Assyria Persia mai Wangdipiuniu pijiu paliutu lungsa khaira, Israel mai 
Rawang niu kamkhaijiu, Charaky thiusu lanboga paliutu nkha khaibo jengniu 
paliu chun wide. 

Ezra 7 

Ezra Niu Jerusalem Ga Wangtangbo 
1Takum wajiukha sailam, Artaxerxes niu Persia mai wangdipiu thiubo tingga 
Ezra kubo mai khangkhat bamme. Paniu papao-papeh maitu phiu malan 

wangjiu singku dibo Aaron tangbo majang wangbo siniu: Ezra hai Seraiah 
nahpiu-e, pahai Azariah nahpiu-e, pahai Hilkiah nahpiu-e. 

2Pahai Shallum nahpiu-e, pahai Zadok nahpiu-e, pahai Ahitub nahpiu-e. 

3pahai Amariah nahpiu-e, pahai Azariah nahpiu-e, pahai Meraioth nahpiu-e, 

4pahai Zerahiah nahpiu-e, pahai Uzzi nahpiu-e, pahai Bukki nahpiu-e, 

5pahai Abishua nahpiu-e, pahai Phinehas nahpiu-e, pahai Eleazar nahpiu-e, 
pahai Aaron nahpiu-e. 

6-7Ezra haira tasi simawibo Israel mai Rawang, RAPIU niu Mose khuga pikhaibo 
Tacheng-tajai situ si masanbo mai-e. Ezra khuga Rawang, RAPIU gu thoidam 
bambo jengniu, Wangdipiu khuga paniu kakhengbo kumga Ezra niu Israel mai 
pabao khattu, singkumai, Levi mai, Charakyga chalui thiumai, Charaky akhemai 
khatdi changam kammaitu puilujiu Babylon gasu Jerusalem lam tadsude. 

8-9Paliuniu raithubo hiugu raithubo naise Babylon phutkhai lujiu, Tingwang niu 
nkha khaibo jengniu Jerusalem gase pamangiubo hiugu raithubo naise 
wangtang mide. 

10Ezra haira RAPIU gu Tacheng tajaiga pachun ngutjiu kenra khatdi majaira, 
khatdi Israel maitu haibogu tacheng tajai hina kati khaira paringting kadpat 
mibo-e. 

Artaxerxes Niu Ezra Khuga Pikhaibo Chamsiang 
11Artaxerxes niu singku khatdi tasi simawibo khatdi tacheng-tajai hina silujiu 
bambo Ezra khuga Israel maitu RAPIU gu chamtan pikhaira pahangga raokhaibo 
chamsiang ariakse pikhai-e: 

12“Tinggen Rawang gu tacheng-tajai simawibo singku Ezra khuga Wangdipiu 
Artaxerxes niu haichiujiu raokhai-e. 

13“Awangdihga lungbammai, singkumai, Levi mai Jerusalem ga nasai suilu 
tadnimai Israel mai hina tadra Iniu chamtan pikhai-e. 

14Iniu khatdi agu ladpimai khang chinnianiu naliu Rawang gu Tacheng-tajaiga 
raokhaibo saisuijiu Jerusalem nai Judah ga bammai siniu dejiukha majai bamlo 
chiubo phuira langkhaibo-e. 

15Jerusalem ga bambo Raky, Israel mai Rawang khuga Iniu khatdi agu 
ladpimaidungniu kadkhai mibo kachia nai rangkangse phunglulo. 

16Sigasu Babylon luongriang gasu khalubo kachia nai rangkang khatdi Israel 
mainiu khatdi singku mainiu paliu Rawang Jerusalem Rakyga kadkhaibo hinase 
phunglulo. 



861 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

17“Nangniu haibo sen-lanse thin mawijiu thinpiu rabo-e, Sichiujiu Jerusalem 
Raky gase kabuichi, midangchi, milypoi, alin-tara khatdi jaw kadkhaira liurabo-
e. 

18Kamasiakbo kachia-rangkang siniu naliu Rawang maning saisuijiu thinpiubo 
sui-e. 

19Nakhuga pikhai mibo bungra hinase nangniu Jerusalem ga Tingwang khuga 
kadkhai rabo-e. 

20Sigasu Charaky leng pageng bambo hina chawanggu nbung gasu nangniu 
daobo sui-e. 

21“Euphrate Giuki Tingnulam bambo nbungrimai mathiu siniu Tinggen Rawang 
gu Tacheng tajaigu tasi simawibo khatdi singku Ezra niu kakhengbo hina 
pikhailo chiujiu Iniu chamtan pikhaibo-e. 

22Rangkang taju 3,400, chabanmiu taju 10,000, jaw-lah 2,000, takisa lah 2,000 
khatdi pageng bambo hina, matai katang pirabo-e. 

23Tinggen Rawang siniu patu Kahumbokyga pageng bambo hinase naliuniu 
pikhai rabo-e, sichiujiu paniu ariga khatdi asai mawanglan ramai riga 
palungpom kamkhai mak rabo-e. 

24Naliuniu singkumai, Levi mai, chalui thiumai, akhemai, tatien thiumai khatdi 
sibo Rakyga jaobo mai khuga ramkha hai khamak rabo-e. 

25“Ezra yo, na-Rawang niu natu pikhaibo ningting thinlujiu Euphrate Giuki 
Tingnulam na-Rawang gu Tacheng tajai piujiu lungmaitu thinra ladjanpaodung 
nai chakampaodung kadakhai rabo-e. Sibo tacheng-tajai simak maitu nangniu 
katikhai rabo-e. 

26Mai khatkumboniu na-Rawang gu Tacheng tajaiga, maksai Wangdipiugu 
tacheng majai maksai, patuse kashaiboniu maksai kavangthiu khaiboniu maksai 
pagu mania kam mahaboniu maksai kavangkyga khaijiu sajai pirabo-e.” 

Ezra Niu Tingwang Tu Thuonbo 
27Ezra niu din-e, “Aliu paopehmai Rawang tu thuonlo! Paniu Jerusalem ga 
bambo RAPIU tu Kahumboky pijiu Wangdipiutu pi haichiu chakhuang 
thiukhaibo-e. 

28Tingwang lungsiat gasu, Iniu Wangdipiu, pagu ladpimai khatdi pagu pumtan 
bambo chakampao maigu nkha daolubo-e. RAPIU, a-Rawang niu ahot hai 
pikhaibo-e, sichiujiu Iniu Israel mai kirianggu katingmai kakengtu 
maluangwang lanra hiamlubo-e.” 

Ezra 8 

Kavangthiubo Gasu Malanwangbo 



862 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

1Artaxerxes niu Wangdipiu thiubambo tingga Ezra niu Babylon ga kavangthiu 
bam maitu maluang wangbo kirianggu papeemaidung sira: 

2-14Phinehas kiriang gasu Gershom, Ithamar kiriang gasu Daniel, David kiriang 
gasu Shecaniah nahpiu Hattush, Parosh kiriang gasu, Zechariah pamai 150 jao-e, 
(paliu paopehmai riak raokhaibo khuang bamme) Pahath Moab kiriang gasu 
Zerahiah nahpiu Eliahoenai, khatdi pamai 200 di jao-e, Jattu kiriang gasu Jehziel 
nahpiu Shecaniah, khatdi pamai 300 di jao-e, Adin kiriang gasu Jonathan nahpiu 
Ebed, khatdi pamai 50 di jao-e, Elam kiriang gasu Athaliah nahpiu Jeshaia, khatdi 
pamai 70 di jao-e, Shephatiah kiriang gasu Michael nahpiu Zebadiah, khatdi 
pamai 80 di jao-e, Joab kiriang gasu Jehiel nahpiu Obadiah, khatdi pamai 218 di 
jao-e, Bani kiriang gasu Josiphiah nahpiu Shelomith, khatdi pamai 160 di jao-e. 
Bebai kiriang gasu Bebai nahpiu Zechariah, khatdi pamai 28 di jao-e. Azgad 
kiriang gasu Hakkatan nahpiu Johanan, khatdi pamai 110 di jao-e, Adonikam 
kiriang gasu Eliphelet, Jeuel nai Shemaiah khatdi maidung 60 di jao-e, (Paliura 
wang kanambi-e) Bigvai kiriang gasu Uthai nai Zakkur khatdi pamai 70 di jao-e. 

Charaky Leng Levi Maitu Ezra Niu Daolubo 
15Ahava namdakga bambo alod gase Iniu mai hinatu kumadui lujiu siga jeng sum 
riji thiukhang-e. Siga singkumai bamme, chiudi Levi mai khatnadi ha-e. 

16Iniu jupaomai khang chakiutu, Eliezer, Ariel, Shemaiah, Elnathan, Jarib, 
Elnathan, Nathan, Zechariah khatdi Meshullam sigasu katipao kania Joiarib nai 
Elnathan paliutu langkhai-e. 

17Iniu paliutu Iddo lam, Charakyga changam kammai khangsiatu Charakyga 
Tingwang tu machara Casiphia ga papee thiubo khatdi parupmai khuga 
khengkhai-e. 

18Tingwang lungsiat gasu, paliuniu Levi mai khat, Mahli kiriangga suniu wakam 
kangambopiu Sherabiah khatdi panahmai khatdi pasingnamai kariu tachattu 
aliu khuga langkhai-e. 

19Paliuniu Merari kiriang gasu Hashabiah nai Jeshaiah chiujiu paliu singnamai 
khang makai tudi langkhai-e. 

20Sibo riga sanjiu Chawang David niu khatdi pagu chakampaodungniu 
Charakyga changam kamra khaimai 220 tudi Levi maitu nkhakhai radi bamme. 
Paliu mathiu zanse raokhai bambo-e. 

Ezra Niu Maidungtu Majanglujiu Kalum Rijiu Kakheng Thiubo 
21Ahava Alod gase aliuleng kalum rijiu Tingwang masuangga aliu ronna kam 
manonlujiu aliugu tabin ga aliutu, aliu-nao, aliu nahdungtu khatdi aliugu mania 
hinatu gukhaira Tingwang khuga khengra Iniu chamtan pikhaide. 

22Aliugu tabin-ga aliutu akhe khaira Wangdipiu khuga Iniu riphen maitu 
khengra mangamme, palamra Tingwang niu patu malummai hinatu thoikhai bi-

e, chiudi pakhu gasu marimi maitu palung pomjiu sajai pibo-e chiujiu Iniu 
pakhuga dinkhai kamigu-e. 

23Sijengniu aliutu gukhaira aliuniu kalum rijiu Tingwang khuga khengsude, siga 
paniu aliu rathoise paokak khaide. 

Charaky Leng Kalen Pibo 
24Singkumai jupao ruanggasu Iniu, Sherebiah nai Hashabiah khatdi khang 
kariutu kada khaide. 

25Charaky lungga thinpiura, Wangdipiuniu, pagu ladpimainiu, chakampao 
mainiu khatdi Israel mainiu pikhaibo kachia, rangkang bungradungse 
madiulujiu, singku maidung khuga Iniu pikhai bide. 

26-27Iniu pikhai mibo sira: rangkang- taju 22,000, rangkanggi taju 70 niu kambo 
bungra kachia taju- 3,400, kachia taju 8.4 niu kambo chagankuang- 20 tataagi niu 
kambo, kachia gu panai nchambo chagan kuang 2, haidung si-e. 

28Iniu paliu khuga din-e, “Naliu haira naliu paopeh Rawang, RAPIU khuga 
masanbo-e, sise kumjiu pakhuga phungwangbo khenrang thiujiu kadkhaibo 
kachia nai rangkanggu bungra hinadi masan kambo-e. 

29Charaky wangtang makthen naliuniu phuimawi rabo-e. Sichiujiu Jerusalem ga 
bambo Israel maigu jupaodung, Levi maidung khatdi singkugu jupaodung khuga 
sise madad lujiu pikhai milo.” 

30Sichiujiu singkumai nai Levi mainiu kachia, rangkang khatdi bungra hinase 
Jerusalem Raky gara akhi mirabo-e. 

Jerusalem Ga Malanwangbo 
31Raithubo hiuga jeng kariuje-niakiubo naise aliuniu Ahava Alod situ phutlujiu 
Jerusalem lam tadsude. Aliugu tabin gase aliu Rawang niu aliugu mikremainiu 
atungbo khatdi limbo gasu maluang khaibi-e. 

32Aliuniu Jerusalem wangboga jeng sum mathak khaide. 

33Sichiujiu pamadaibo naise aliuniu Charaky gase tadlujiu, kachia, rangkang 
khatdi bungra hinase madad lujiu Uriah nahpiu Meremoth singku khuga benlen 
khai mide. Siga patuse Phinehas nahpiu Eliezar khatdi Levi mai khangnia, Joshua 
nahpiu Jozabad nai Binnui nahpiu Noadiah paliuniu maluanglu bamniu-e. 

34Wahinase chaklude khatdi madad lude sichiujiu sibo wan gasu tachak 
khuangse kamkhai mide. 

35Siga kavangthiubo gasu malanwangbo mai hina siniu Israel mai Rawang khuga 
rukhaijiu charathiu khairabo podkad hinase phungwang-e siga paliuniu Israel 
mai mathiuleng matomchi 12, kamichi 96, milypoi 77, kadkhai-e; paliu nuan gasu 
paliutu kam masanbo thiujiu kami 12, kadkhai-e. Pakhiangna hai RAPIU khuga 
paliuniu rukhaijiu charathiu khaide. 

36Khatdi Wangdipiuniu paliu khuga pikhaibo ladsiang khuang sidi paliuniu 
khoilujiu Euphrate Giuki Tingnu lamgu dihthinpaodung khatdi chakampaodung 
khuga pikhaijiu paliuniu Charakyga kahum maidungtu nkha khaide. 

Ezra 9 

Jehudi Kamak Maitu Magiangbose Ezra Niu Silubo 
1Haichiu kamlubo saiga, Israel maigu jupaodung khangsianiu wanglujiu, singku 
maidung nai Levi maidung siniu, Ammon, Moab khatdi Egypt kadih gasu maksai 
Canaan mai, Hitt mai, Periz mai, Jebus mai, khatdi Amor mai khugasu lung 
tamsin makge chiujiu akhuga wangjiu paokhai-e. Paliudi simaidungniu kambo 
mangambo ngamse kamkhai mibo-e. 

2Jehudi mai siniu sangdiumai puidung situ magiangjiu, Tingwang gu masanbo 
maidungse haichiu tania mide. Jupaodung nai chakampaodung siniu kamao 
kamboga papee thiumide. 

3Iniu haise chiuboga afai phetjiu apidi tamaimak, a-ntanggiudi majut makjiu 
achun saboniu phuilujiu ntaokiude. 

4Iniu siga chawan-gu rathak wan tangbo ntaobam miboga maidung siniu 
amungga ntao magui sude. Kavangthiubo gasu malanwangbo Israel mai khuga 
Tingwang niu dinbose chiulumai hina pingchang ping mide. 

5Chawan rathak wanse wangtangboga, Iniu achun sajiu bambo gasu, afai phet 
mibose khailujiu wang a-Rawang, RAPIU khuga aben henkhang lujiu khatdi 
khudungkiu lujiu kakheng thiusude. 

6Iniu haichiu kheng-e, “Hey Tingwang yo, nasuangga Iniu apee ngangkhang radi 
mangamju mide. Aliu nuan hai aliu thensuang kukhangjiu tinggen tangbo 
tungtang mide. 

7Namaidung aliu haira, nda aliu paopeh ken gasu tuhoi katang nuan kamjiu 
bambo-e. Aliu nuandung jengniu, aliutu, aliu wangdungtu, aliugu singkudungtu, 
sangdiumai ben-ga pikhaijiu, aliutu kamshat mide, aliugu sutlude, khatdi aliutu 
kavangleng puitad mide. Aliu hai thainai kumjiu kamangambo siniu phuijiu 
bambo-e. 

8Hey aliu Rawang, RAPIU yo, tuhoi pakak khat nakha ronna nangniu aliutu lungsa 
khaijiu aliu khangsia maitu kavangthiubo gasu pi marikhai lujiu masanbo bam 
haiga pilung khaibo-e, kavang sung, nangniu aliuleng ringting kasanbo pikhai 
bibo-e. 

9Aliu hai kavangthiu bamniu-e, chiudi siga nangniu aliutu phutkhai makge. 
Nangniu Persia mai Wangdipiudungtu pijiu aliutu lungsa khaijiu Judah nai 
Jerusalem lam malanwang lujiu lungra khatdi nagu Charaky hai thiusu lanra 
pijiu suikhai bibo-e. 

10“Chiudi haise padmibo sai, aliuniu degu dinralo? Nangniu navangmai, 
phaimiukakungmai khuga pikhaibo chamtanse aliuniu piutalan mide. 

11Aliuniu lungrabo kadih haise masan makge, palamra siga lungmaidungse 
kadih pake khatlamsu khatlam tangbo mai mataisabo ngamse paliu kamme 
chiujiu phaimiukakung mainiu aliu khuga dinkhai-e. 

12Sibo kadihga aliuniu lungjiu aman nisai khatdi aliu kaikiktu pijiu tingtheng 
lungkhai nisai, aliuniu wadaodi paliutu magiang makrabo-e khatdi paliutu 
nkhakhai makrabo-e chiujiu aliu khuga dinkhai-e. 

13Tingwang nangniu aliutu sajai pikhaijiu bamliudi aliuniu kamkhaibo kakhui-
kamaobo, aliu nuan sung tangmakge chiubo aliu si-e, sichiujiu aliutu piring 
khaibo-e. 

14Sichiusai aliuniu dechiujiu nagu ladrianse wajeng simakjiu, kasabo maidung 
haitu magiang lanralo? Aliuniu kamlansai, nalung pomjiu mai khat tudi masiak 
makjiu aliutu kam mahami rabo-e. 

15Israel mai Rawang, RAPIU yo, nangra ka-nchangbo piu-e, chiudi nangniu aliutu 
piring khaibo-e. Aliu nuanse aliuniu nakhuga dinmadu khaibo-e! Namasuangga 
aliu wangra kajita mide.” 

Ezra 10 

Mai Jattu Tanao-Tanah Thiu Akinmakra Kamsubo 
1Ezra niu Charaky kamagase kapjiu haibo nuandungse paomadujiu kakhengthiu 
bamboga, maipuidung, khatdi maipiudung nahmaidung—Israel mai kakengkha 
kap marung kasinjiu pakhuga wang madui sude. 

2Siga Elam kiriang gasu Jehiah nahpiu Shecaniah niu Ezra khuga din-e, “Aliu 
sangdiumai puidungtu magiangjiu Tingwang tu malumbo gasu kampang mide, 
chiudi Israel maileng lukhai lanra poinakha bamkha-e. 

3Aliuniu haibo puidung haitu paliu nahdung jaojiu phutmine chiuboga ladrian 
katanbo khat Tingwang khuga kamkhai rabo-e. Nangniu khatdi Tingwang gu 
chamtantu chakhuang thiumai siniu, aliutu ladpi khaibose aliuniu kamrabo-e. 
Tingwang gu Tacheng-tajainiu lunibose aliuniu kamrabo-e. 

4Changam kamrabo haise nangniu parid phungrabo-e. Aliu nasaiga bamme, 
siniu tadlujiu kamsulo.” 

5Sijengniu singku maigu, Levi maigu khatdi Israel maigu jupaodung situ 
Shecaniah siniu dinbo kumjiu Ezra niu paliutu tasiang pisiang khai sude. 

6Sichiujiu Eliaship nahpiu Jehohanan niu bambo kalung lamse ngutlujiu 
kavangthiu tadmi maidung jengniu pachun sajiu sibo nchunse bamsang-e. Pah 
wadi tiumakge khatdi sakmakge. 

7Maidunggu jupaodung chamtan saisuijiu kavang thiutad mibo gasu malanwang 
maidung hina Judah gadi Jerusalem gadi bammai mathiuse Jerusalem ga wang 
maduira chamtan pikhaide. 

8Mai khatkumboniu jengsum lungga wangmak tasai pagu mania hina kam 
mahami rabo-e khatdi patuse mathiu ruangga chakkhaita mirabo-e. 

9Chakiubo hiugu, jeng makaibo naise jengsum lungga, Judah nai Benjamin 
luongriangga bammai hinase Charaky kamaga wang madui sude. Tingriu 
matanju kamibo nai maduigu kakungbo cham siniu mai hinase kaphikrai-rai 
mide. 

10Singku, Ezra niu chapkhang lujiu paliu khuga dinsude. Paniu din-e, “Naliu 
matun kamakbo jengniu sangdiumai puidungtu magiangjiu Israel mai riga 
chakhui-chamao phungwang mibo-e. 

11Sijengniu tuhoira naliu paopehmai Rawang, RAPIU khuga naliu nuan dinpad 
madululo, sichiujiu paniu kamachunbose kamlulo. Sangdiumai lunlung kumjiu 
lungbambo gasu naliu ronna npadmi sulo khatdi sangdiumai naodung situ 
thonmi sulo. 

12Maidung siniu chakhuan senjiu paokakge, “Nangniu dinbo hina aliuniu 
kamrabo-e.” 

13Chiudi paliuniu dinlan-e, “Maidung kengju-e, khatdi tingsa mathiuju mide. 
Aliuniu haichiujiu haiga chapbam ngamlak mide. Haise aliuniu naikhat, jengnia 
lunggasu kamlu lakbo kumme, palamra aliu mai kakeng khaniu haibo nuan hai 
kammibo-e. 

14Aliugu chakampaodungtu Jerusalem ga bamlujiu haibo lamga pijiu parid 
phungmilo. Sangdiumai puidungtu lubo mai hina siniu namdiga jupaodung nai 
ladjanpaodungtu npaolu sulo. Haichiusai haibo lamga Tingwang lungpom gasu 
marilu bui-e.” 

15Levi maipiu, Meshullam nai Shabbethai gu nkha ponjiu chapbo Asahel nahpiu 
Jonathan nai Tikvah nahpiu Jahzeiah makbo mai khatniudi haibo lamga suini 
makbo thiumakge. 

16Kavangthiubo gasu malanwangbo maidungniu suikhaibo jengniu, kiriang hina 
gasu papeemaidung zanse Ezra niu kadalujiu raokhai-e. Kariubo hiugu raithubo 
naise paliuniu sibo lamga phiusude, 

17sichiujiu chahiu sum lung gasu sangdiumai puidungtu lubo maidunggu tathu 
hina paliuniu phiupad kam lude. 

Sangdiumai Puidungtu Lubo Maidung 
18Sangdiumai puidungtu lubo mairiak siniu: Singkumai, kiriang gasu raokiubo: 
Joshua nai pasingnamai, kiriang gasu Jehozadak nahmai, Maaseiah, Eliezer, Jarib 
khatdi Gedaliah paliu-e. 

19Paliu hainiu paliu nao tamira ladriat thiukhai-e, khatdi paliu nuan jengniu 
charathiu khaira milychi khat kadkhaide. 

20Immer gu kiriang gasu: Hanani nai Zebadiah. 

21Harim gu kiriang gasu: Maaseiah, Elijah, Shemaiah, Jehiel khatdi Uzziah paliu-
e. 

22Pashur gu kiriang gasu Elioenai, Maaseiah, Ishmael, Nethanel, Jezabad khatdi 
Elasah paliu-e. 

23Levi maidung siniu: Jozabad, Shimei, Kelaiah (Kelita chiudi kubo), Pethahiah, 
Judah khatdi Eliezer paliu-e. 

24Chalui thiumai siniu: Eliashib-e Charaky akhemai siniu: Shallum, Telem khatdi 
Uri paliu-e. 

25Kakimaidung siniu: Parosh kiriang gasu: Ramiah, Izziah, Malchijah, Mijamin, 
Eleazer, Malchijah khatdi Benaiah paliu-e. 

26Elam kiriang gasu: Mattaniah, Zechariah, Jahiel, Abdi, Jeremoth khatdi Elijah 
paliu-e. 

27Jattu kiriang gasu: Elioenai, Eliashib, Mattaniah, Jeremoth, Zabad khatdi Aziza 
paliu-e. 

28Bebai kiriang gasu: Jehohanan, Hananiah, Zabbai khatdi Athlai paliu-e. 

29Bani kiriang gasu: Meshullam, Malluch, Adaiah, Jashub, Shoal khatdi Jeremoth 
paliu-e. 

30Pahath Moab kiriang gasu: Adna, Khelal, Benaiah, Maaseiah, Mattaniah, 
Bezalel, Binnui khatdi Manasseh paliu-e. 

31-32Harim kiriang gasu: Eliezer, Isshijah, Malchijah, Shemaiah, Shimeon, 
Benjamin, Malluch khatdi Shemariah paliu-e. 

33Hashum kiriang gasu: Mattenai, Matattah, Zabad, Eliphelet, Jeremai, Manasseh 
khatdi Shimei paliu-e. 

34-37Bani kiriang gasu: Maadai, Amram, Uel, Benaiah, Bedaiah, Cheluhi, Vaniah, 
Meremoth, Eliashib, Mattaniah, Mattenai khatdi Jaasu paliu-e. 

38-42Binnui kiriang gasu: Shimei, Shelemiah, Nathan, Adaiah,Machnadebai, 
Shashai, Sharai, Azarel, Shelemiah, Shemariah, Shallum, Amariah khatdi Joseph 
paliu-e. 

43Nebo kiriang gasu: Jeiel, Mattithiah, Zabad, Zebina, Jaddai, Joel khatdi Benaiah 
paliu-e. 

44Haimaidung hinase sangdiumai puidungtu paliu naoleng kubo-e. Paliuniu 
paliutu takhai lujiu, paliu nahdungtu maluong lujiu pitad mide. 

Nehemiah 

Nehemiah 1 

1Haise Hacaliah nahpiu Nehemiah niu kam tathuilubo tachak khuang-e. 

Nehemiah Niu Jerusalem Lamga Manangbo 

Persia gu wangdipiu Artaxerxes niu mawangbo takum makaibogu Kislev hiuga 
Nehemiah, I Susa dihsingga bamme. 

2Judah lamsu, asingnamai khangkhat, Hanani niu chamai bao khattu maluanglu 
wang-e, Iniu simai khuga, Jerusalem lamga khatdi Babylon lam kavangthiu lujiu 
malanwang mai, singna Jehudi mai lamga maniu-e. 

3Ring masiak padlujiu chaky lam malanwang maidungse chariuchang chariujiu 
bamme, khatdi paliu mungga lungbo sangdiumai siniu paliutu nuimenjiu 
bamme chiubo paliuniu akhuga dinkhai-e. Sironna makjiu Jerusalem rengse 
palunjiu kaobam kha-e, sichiujiu rengmundungse nda rumibo gasu thiulan 
makha-e chiubodi paliuniu akhuga dinkhai-e. 

4Haibo lam hina Iniu chiugapboga, I ntao kiulujiu kap sude. Tingmik wajiukha 
Iniu achungjiu wadi tiuta mide. Iniu Tingwang khuga kakheng thiu-e. 

5“Tinggen Rawang, RAPIU! Nangra di-e, aliu natu pingjiu chap bamme. Nagu 
chamtan piumai khatdi natu kakungmai khuga nagu ladriatse wadaodi maomi 
makge. 

6Navang Israel maileng Iniu nchun n-nien khengbo arathoi hai chiukhailo, 
sichiujiu atu phuikhailo, RAPIU yo. Israel mai aliu mathiu nuan kam mide chiubo 
Iniu madu padbo-e. Aliu paopeh mainiu khatdi Iniu nuan kam mide. 

7Nangniu chamtan pibose kam makjiu, nangniu luni makbo kasabose aliuniu 
kam mide. Navangpiu Mose khuga aliuleng tacheng-tajaidung pikhaibose aliu 
piumakge. 

8Mose khuga nangniu dinkhai mibose tuhoi makumtao khailo: Israel mai 
naliuniu akhuga nchang makge sai, Iniu naliutu katambo jat ruangga pijiu lung 
mara-maren khaimi rabo-e. 

9Chiudi naliuniu akhuga malanwang Iniu naliu khuga pikhaibo chamtanse majai 
sai, naliuniu kadih pamalan katang lung mara-marenmi bamtadi, Iniu kadapad 
khai mibo kahumrabo bamga naliutu Iniu majangwang khailan birabo-e.’ 

10“RAPIU yo, haimaidungse navangmai-e namaidung siakge. Nagu pumtan nai 
jengtan siniu paliutu nangniu gukhaibo-e. 

11Natu chakhuang thiubammai navang maidung paliu mathiu khatdi arathoi hai 
nking khailo. Chawangniu atu lungsa khaijiu thainai amaning tangra kamkhailo.” 
Sibo tingga I wangdipiugu jaw machajiu bambo-e. 

Nehemiah 2 

Nehemiah Jerusalem Lam Tadbo 
1Chahiu madaisai naikhat, Wangdipiu Artaxerxes niu watiu bamga, Iniu paleng 
jaw ponwang-e. Iniu masuang chariubo lun paniu wadaodi ngaokhai makha-e. 

2Siniu akhuga paniu maniu-e, “Dechiu natu ngao chariusui jiulo? Nang mara 
makrai, nang nalung amanmak bijiu bamne.” I asuang hamide. 

3Sichiujiu Iniu paokakge, “Awangpiu tingthengjeng ringbam milo! Apao-apehtu 
nphumkhai mibo namdi kam mahamijiu khatdi rengmundung chaminiu rumisai 
dechiu achun mathalu ralo?” 

4Chawangniu maniu-e, “Nangniu nde masenjiulo?” Iniu tinggen lam bambo 
Tingwang khuga khenglujiu. 

5Iniu wangdipiu khuga din-e, “Pakendibopiu atu lungsa khaijiu Iniu khengbo 
pikhaine sai, apao-apeh maitu nphum khaimibo namdi Judah kadih situ Iniu 
thiusu lanra suikhailo.” 

6Iniu khengbo hai wangdipiu nai wangdipui siniu suikhaide. Iniu dethengkha 
tadralo, dedao malanwang ralo chiujiu paniu maniu-e siga Iniu pakhuga 
dinkhaide. 

7Sichiujiu Judah lam tadraleng Euphrate luongriang tingnu lamgu 
dihthinpaodung khuga ariak raokhaira Iniu pakhuga kheng-e. 

8Charaky akhebo rengmun hinaleng, namdigu karengdung khatdi Iniu lungrabo 
kyleng tasing pira chawanggu mariu thinpao Asaph khuga chawanggu chamlen 
raokhai raleng Iniu kheng-e. Tingwang niu atu majang khaibo jengniu, Iniu 
khengbo hinase wangdipiuniu pikhaide. 

9Riphenmaigu kadimai kasiatu khatdi chaqon riphendungtu wangdipiuniu 
langkhaijiu Euphrate giuky Tingnulam aliu kemsude. Siga wangdipiugu 
chamlense Iniu dihthinpaodung khuga benlen khaide. 

10Chiudi Beth Horon namdi gasu wangbo Sanballat, khatdi Ammon luongren-gu 
chakampao Tobiah niu, Israel maileng wa kawibo kamkhaira mai khat wang 
bamme chiubo cham chiuluboga, panai lung pomchang pomsu mide. 

11Jerusalem mengtangjiu jengsum bam khaide. 

12Iniu Jerusalem leng tatien thiukhaira Tingwang niu atu kachu khaibo lamga 
mai khat khugadi dinpad makge. Sigasu chunding tingga I buangsu lujiu apam 

kasia majanglujiu tadpadle. Iniu tuangbambo qonniamse makbo kakibo 
khaoring majang makge. 

13Nchun masang I naimik ngutlam bambo Ramjeng Rengmun gasu tadpat lujiu 
tingrunlam bambo Mantage gu Akhun kenpadjiu Taniabo Rengmun lam tad 
khaide. Haichiu tadwangjiu namdi karengdung pangmibo khatdi chaminiu 
rumibo rengmundung phui tadde. 

14Sigasu namdigu naimik padlam Duipuak Rengmun-gu tingpilam Iniu tadmari 
khangjiu Chawang Ajaiga khang khaide. Iniu tuangbambo qonniamse ngutra 
npui hamide, 

15siga Iniu Kidron ramjeng gasu, qonniam tuanglujiu karengse mengphui tadle. 
Iniu tadbo npuilam malan wangjiu Ramjeng Rengmun tadronjiu namdiga 
wanglan mide. 

16Siga bammai katheng kadimai khatniudi I delam tami gulo khatdi dekambo 
tien thiujiulo chiubo simakge. Tuhoi katangbo Jehudi mai karai, singkumaidung, 
jupaodung, katheng kadi maidung, khatdi tatien thiu nchamra mai khat nakha 
khugadi dinkhai makge. 

17Tuhoira Iniu paliu khuga din-e, “Jerusalem hai kam masalujiu taliangkhai 
bambo jengniu khatdi haibo rengmun hina kam mahamibo jengniu aliu dejiukha 
chariu bambo gulo chiubo phuilo! Namdi kareng hina taliulan sukhe; sichiujiu 
aliu mangam kam mahami sukhe.” 

18Tingwang niu atu dechiu majangkhai gulo khatdi dechiu atu nkhakhai gulo? 
Sigasu wangdipiuniu akhuga dinkhaibose Iniu paliu khuga dinkhai bide. 
Paliuniu kenkakge, “Khe aliu thiu sukhe!” Sichiujiu paliuniu changamse kamsura 
kaden mide. 

19Aliuniu kamsu raleng rangbambose Sanballat, Tobiah, khatdi Arab maipiu 
Geshem paliuniu chiuluboga, nuijiu din-e, “Naliu nde kambam jiulo? Naliu 
wangdipiutu charithiu rama?” 

20Iniu paokakge, “Tinggen Rawang siniu aliutu pijiu ngamkhai rabo-e. Aliu hai 
pavang maidung-e, aliuniu thiusu mine. Chiudi Jerusalem ga naliugu mania wadi 
ha-e, haiga ndagasu naliu dam wadi ha-e.” 

Nehemiah 3 

Jerusalem Kareng Thiusu Lanbo 
1Namdi rengse dechiu thiusulo chiubo guse hai-e. Singku Dibo Eliashib nai 
pakamai singkudungniu Mily Rengmun hai thiulujiu kadngut khaide khatdi 
rengmundungse pabamga kam khaide. Paliuniu Kaikhat gu Akheky Ton tangbo 
khatdi Hananel gu Akheky Ton kadngut khaide. 

2Sibosai Jericho mainiu thiukiu lande. Sibosai, Imri nahpiu Zakkur niu thiusu 
lande. 

3Hassenaah kiriang mainiu Chakha Rengmun thiusude. Paliuniu kachumdi, 
rengmundi pakhai-khaiga kam khaide. Sigasu khamten taliu khaide. 

4Uriah nahpiu khatdi Hakkoz tahpiu Meremoth niu sibo saiga thiusu lande. 
Berekhiah nahpiu Meshullam khatdi Meshezabel tahpiuniu sibosai thiusu lande. 
Baana nahpiu Zado niu pachali thiusu lande. 

5Tekoa mainiu pachali thiusu lande, chiubamdi nammaigu jupaodungra papao 
kathiumainiu langkhaibo ngamse kamni makge. 

6Paseah nahpiu Joiada khatdi Besodeiah nahpiu Meshullam niu Jeshanah 
Rengmun haise thiusu khaide. Panainiu kachumdi, rengmundi pakhai-khaiga 
kamkhaide, khamtense taliu khaide. 

7Gibeon gasu Milatiah, Meronoth gasu Jadon, khatdi Gibeon mai nai Mizpah 
mainiu pachali thiusu khaide, sichiujiu Euphrate giuky Tingnu lam dihthinpao 
kalungbo bam katang thiusu khaide. 

8Harhaiah nahpiu Uzziel, kachia kambo piuniu pachali thiukhai lande. Parim 
wibo taliubo piu Hananiah niu Dibo Reng katang taliu khaide. 

9Jerusalem luongren paphan thinpao, Hur nahpiu Rephaiah niu pachali thiusu 
lande. 

10Harumaph nahpiu Jedaiah niu pachali, paky mungga bambo katang taliu 
khaide. Hashabneiah nahpiu Hattush niu pachali kam khaide. 

11Harim nahpiu Malchijah khatdi Pahath Moab nahpiu Hashub niu pachali 
khatdi panainiu N-mang Kytonse thiukhai lande. 

12Jerusalem luongren paphan thinpao, Hallohesh nahpiu Shallum niu pachali 
thiulande. (Panahpuidungniu sibo tiense nkha khai-e). 

13Hanun khatdi Zanoa namdiga lungmainiu Ramjeng Rengmun thiusu lande. 
Paliuniu rengmun akham khatdi khamten taliu khai lande. Paliuniu gaphek kai 
madai atai thengbo Taniabo Rengmun katin khaide. 

14Beth Hakkherem luongren thinpao, Rechab nahpiu Malkijah niu Taniabo 
Rengmun katinkhaide. Paniu akham nai khamten taliu khaide. 

15Mizpah luongren thinpao, Kolhozeh nahpiu Shallum niu, Duiruak Rengmun 
thiusu khaide. Paniu rengmun hai khup khaide, khatdi akham kamlujiu khamten 
taliu khaide. Paniu Shelah Ajai mungga bambo chawang rengse David Namdi 
gasu tadkiubo tason katang kam khaide. 

16Bethzur luongren paphan thinpao Azbuk nahpiu Nehemiah niu, David rao, ajai 
khatdi riphenmai ky katang thiu khaide. 

Kareng Kambo Levi Maidung 
17Pahangga bambo Levi mainiu kareng pachen kakeng thiusu khai lande: Bani 
nahpiu Rehum niu pachali thiukhai lande, Keilah luongren paphan thinpao, 
Hashabiah niu pagu luongren malin gasu pachali thiu khaide. 

18Keilah luongren paphan thinpao, Hanadad nahpiu Bavvai niu pachali thiu 
khaide. 

19Mizpah gu mawangpao, Jeshua nahpiu Ezer niu pachali chari mania baikhaibo 
ky magasu kareng ka-nbungbo katang thiusu khaide. 

20Zabbai nahpiu Baruch niu singku Dibo Eliashib ky ngutbo npui katang thiusu 
khaide. 

21Uriah nahpiu khatdi Hakkoz tahpiu Memeroth niu Eliashib ky pamalan katang 
thiusu khaide. 

Kareng Kambo Singkudung 
22Pahangga raokhaibo singkudungniu kareng pachen kakeng thiusude: 
Jerusalem wonjeng gasu singkudungniu pachali thiusu khaide. 

23Benjamin nai Haashub niu panai ky masuangga bambodung thiusu khaide. 
Maaseiah nahpiu khatdi Ananiah tahpiu Azariah niu paky masuangga bambo 
hina thiusu khaide. 

24Henadad nahpiu Binnui niu Azariah ky gasu kareng kamik tangbo pachaliga 
thiusu khaide. 

25-26Uzai nahpiu Palal niu kareng kamik khatdi akhebam mungga bambo kakubo 
chawangkininggu akheky ton khatdi kareng kamik katang thiusu khaide. Parosh 
nahpiu Pedaiah niu pachaliga naimik padlam Tadui Rengmun khatdi Charaky 
ton katang thiu khaide. (Ophel kubo namdi hai charaky tien thiumai kalungbo 
bam mungga-e). 

Katambo Ky Thiumai 
27Sibosai Tekoa mainiu pachali, niabo siniu Charaky akheky ton kadibo kamik 
gasu sujiu Ophel katangbo thiu khaide. 

28Singku phom khatniu Chaqon Rengmun gasu tingpilam paliu ky-ky katang 
thiukhaide. 

29Immer nahpiu Zadok niu pachaliga, paky maga bambose kamkhaide. Tingbang 
Rengmun khuanpiu Shecaniah nahpiu Shemaiah niu pachali thiu khaide. 

30Shelemiah nahpiu Hananiah khatdi Zalaph nah pacharukbopiu Hanun niu 
pachaliga, panaigu niabo sad katang thiu khaide. Berekiah nah Meshullam niu 
paky masuangga bambo pachalise thiu khaide. 

31Kachia aketpiu Malkijah niu haibo sai gasu thiusujiu Miphkad Rengmun ga, 
tingpi-tingbanggu kareng kamikga bambo kichen mungga Charaky thiumaidung 
khatdi chali-alimaidung bambo kichen katang thiu khaide. 

32Kachia aketmai khatdi chali-alimai siniu kanamthuboga kareng kamikga 
bambo kichen gasu Mily Rengmun katang thiu khaide. 

Nehemiah 4 

Nehemiah Niu Patien Khammaitu Ngamlubo 
1Aliu Jehudi mainiu kareng thiusu lande chiubo cham Sanballat niu chiuluboga 
palung pomjiu aliutu dinriam sude. 

2Pamaidung khatdi Samaria mai riphenmai suangga paniu din-e, “Kasa 
kasonmai, Jehudi mai hainiu degu kam lune chiujiu maning jiulo? Paliuniu namdi 
thiusu lanra maning jiuma? Paliuniu charathiu khaibo gasu naikhat lung gasu 
thiuloi lune chiu maning jiuma? Haijiukha rumasa mibo tukhuan rigase tatuky 
thiulan lubui-e chiu maning jiuma?” 

3Pamungga chapbambo Tobiah niu dinsan lan-e, “Nde kumbo kareng paliuniu 
kam ngamlu bui-e chiujiulo? Asathi niudi kampang lubui-e!” 

4Siga Iniu kakheng thiude, “Hey Tingwang yo, aliutu nuimen bambo maidung 
ladse nking khailo. Paliu riga paliu mao kiukhai milo. Paliugu kabambo hinase 
pijiu maidungtu sutmilo, sichiujiu paliutu kavangmai kumjiu sangdiulam mintad 
milo. 

5Paliuniu kasabo kamkhai mibose kuakkhai tulo khatdi paliu maodungse 
mangai mane. Palamra thiusu bammai aliutu kam mangam khaide.” 

6Sichiujiu aliu mathak makjiu kareng thiusude, watheng makjiu paphanse 
loinuang mide, palamra maidungniu changam maranjiu kambo jengniu-e. 

7Aliuniu kalangjiu Jerusalem reng thiusu lande, khatdi kareng kaput hinadi 
makadlan mide, chiubo cham chiuboga Sanballat nai Tobiah khatdi Arabia mai 
Ammon mai, khatdi Ashdod mai hina paliu lung pomchang pommide. 

8Siniu paliu wangmadui lujiu Jerusalem tu atungjiu kam kabuakra makhiam 
sude. 

9Chiudi aliuniu nchun n-nien saomakjiu akhemai khailujiu, Tingwang khuga 
kakheng thiusude. 

10Judah mainiu thiubo lui khat bamme: “Aliu chabang phungjiu asang mide; siga 
bambo tumoise kaden kamlak mide; karengse dechiu thainai thiu ngamlu ralo?” 

11Aliutu kamshat lujiu, aliu tienkam hai kam mahami makthen, aliuniu paliutu 
silakge maksai degu padbamlo chiubo aliuniu ngaolakge chiujiu aliu mikremai 
siniu maning-e. 

12Pawan wan saisuijiu mikremai niu aliutu kam masani bambo chamse paliu 
khuga lung bambo Jehudi maidungniu aliu khuga paokhai khaijiu bamme. 

13Sijengniu maidungtu chaheng, changiu, tavaipi thinlujiu taliuloi makthen 
pabam machang pakiriang-riang saisuijiu kareng saiga akhejiu kamme. 

14Maidungniu chalung chariujiu bambotu Iniu ngaojiu paliugu jupaodung khuga 
khatdi chakampaodung khuga din-e, “Mikre maidungtu pingmi mane. RAPIU hai 
dejiu dilo khatdi mai pingbo gulo chiubo maning taolo, Haichiujiu naliu kadihga 
lung maileng, naliu-nao, naliu-nah maileng, naliu kikhunleng paniu aphen 
bamme chiubo maning taolo.” 

15Aliugu mikremainiu aliutu kam masakhai nijiu bamme chiubo aliu chiutang 
mide chiubo paliu chiulude, khatdi paliuniu rangbambo hina Tingwang niu kam 
mangamkhai mide chiubo paliuniu silude. Sigasu aliu mathiuniu wangjiu kareng 
thiusulan mide. 

16Sichiubo gasu aliu chamai paphanniu tatien thiu-e paphan khat siniu tavaipi, 
chagee, chaheng, changiu khatdi charipuan piujiu akhe sude. Haichiujiu aliugu 
jupaodungniu kareng kammaitu kachu khaide. 

17Sichiujiu ben khatlam changam kambo mania thin, khatdi benkhat lamniu 
chaheng-changiu, mania thinjiu changam kamsude, 

18chamai hina pakhen-pakhen-ga apangheng phunglujiu kamsude. Chari 
wangsai make mudkhai ramai khangkhattu amungga pichap khaide. 

19Iniu maidung khuga khatdi paliugu jupaodung khatdi chakampaodung khuga 
dinkhaide, changam kambo bamse pakak diumibo jengniu aliu khat-khat 
khugasu diumide. 

20Sijengniu make khuanse naliu chiugapsai akhuga wang madui milo. Aliu 
Rawang niu aliuleng aphenkhai rabo-e. 

21Sichiujiu naimachang, tingben padgap gasu nchun tamiu katang paphanniu 
changam kamme, paphanniu changiu ponlujiu akhe bamme. 

22Sibo tingga nchun kiusai namdi situ akhera khatdi n-nien sai changam kam 
lura, Iniu papee-para thiumai khatdi paliutu nkhajiu bammai mathiutu 
Jerusalem ga wangbam mira dinkhaide. 

23Idi, akamaidi, atu macha maidi, atu akhe maidi, nchun katang chafai tani lupad 
makjiu ji-e. Aliu mathiu chari mania khailu ji-e. 

Nehemiah 5 

Lunglakmaitu Mathadbo 
1Pakak khat watheng makjiu mai kakengniu, maipui-maipiu tam makjiu paliu 
Jehudi mai karai khat-khattu din masa sude. 

2Khangsianiu din-e, “Aliu kalek lekdi mai-e, aliu ringraleng miusy pageng 
bamme.” 

3Khangsia mainiu din-e, “Aliu ky aliu lutu thindeng khaijiu katiu-kasak apukkhai 
bambo-e.” 

4Khangsia mainiu din-e, “Aliu lu aliu renggu rampon pira aliu rangkang apukjiu 
bamme. 

5Aliudi aliu singnamai Jehudi maigu kaikik-e. Aliu nahmaidi, paliu nahmai kum 
wimak jiuma? Chiudi aliura aliu nahdungtu kavang pithiu khai mide. Aliu nahpui 
khangsia tudi kavangleng jonkhai mide. Aliura wadi kam silak mide, palamra 
aliu ludi aliugu mumsy reng hinadi lukam mide. 

6Haichiujiu Iniu paliu lad chiukhaiboga alung pom mide, 

7khatdi tatien thiuraleng I chap mide. Iniu katheng-kadi maitu rujiu din-e, 
“Naliuniu naliu singnamaitu kam mathad bambo-e!” Haibo ladbamdung 
makhiam thiu aruangra Iniu mathiutu kumaduijiu haichiu din-e, 

8“Aliuniu ngamlu buithen aliu singna maitu, jat katammai khugasu ranpad 
raleng karamjiu bambo-e. Chiudi tuhoi naliuniu naliu singnamaitu, kavangleng 
jonkhaira manomjiu kam bamme!” Siga papee-para kathiu maidungse wadi 
dinsanra hamijiu maliumak bam mide. 

9Siga Iniu din-e, “Naliuniu kambambose mao-e! Naliuniu Tingwang kadin 
piurabo thao-e, sichiujiu majibose kamrabo siakge. Haichiujiu aliugu mikremai 
Nkengmaitu pijiu aliutu nuimen makra leng kam rabo-e. 

10Iniu maitu katiu-kasak khatdi tasen-chalan apuk khai-e, akamaidi, atien 
thiumaidi haichiu apuk khai-e. Haibo hina hai ruilanra dinmakboniu wi-e. 

11Paliuniu tasen-chalan, katiu-kasak, jaw maksai takisa apukkhai mibo hina 
kuak khaibi misulo. Haichiujiu paliu khugasu lukhaibo chalu, mumsy-reng, 
takisy-reng khatdi chaky khatdi wahina kalan khaibi milo.” 

12Jupao mainiu paokakge, “Nangniu dinbo aliu kamne. Aliuniu paliugu hina 
kalankhai mine,khatdi chapaw hinadi khenglan lakge.” Iniu singkudungtu 
kuwangjiu jupaodungtu aliugu ladriatse piura paliu suangga ladriat thiu khaide. 

13Sigasu Iniu agu khen-gak khipad kasungjiu din-e, “Ladriat piumak 
maitu RAPIU niu chafai kasungbo kum kasung rabo-e.” Iniu dinlan-e, “RAPIU niu 
naliu ky khatdi naliugu kabambo hina luthon mirabo-e, wakhatdi masiak khai 
lakge.” Siga bammai hinaniu din-e, “Amen!” Sichiujiu paliuniu RAPIU tu thuonde. 
Khatdi jupaodungniudi paliugu ladriatse majaide. 

Nehemiah Gu N-gani Makbo Lunlung 

14Artaxerxes niu takum makai gasu takum samriu-je-nia katang chawang 
thiuwangbo tingga Iniu naliugu dihthinpao thiujiu takum kariunia thiukhangbo 
tingga akikhun maidi, I dihthinpao khat thiujiu tiurabo tatekse tiumakge. 

15Amasuangga dihthinpao thiukhai mibo maidungniu maidungtu kam chariusui 
khaide, chiubora paliuniu katiu-kasak liura naikhat leng rangkang atai hai 
maidung khugasu lu-e. Paliu vangmai katangniu maidungtu kam mathad khai-e. 
Chiudi Ira Tingwang tu chakhuang thiubo jengniu sikumbo thak kam makge. 

16Agu pumtan hina kareng thiu lanboga ngutkhai kam mide, sichiujiu aleng 
wakhatdi kamkhai makge. Haichiujiu aleng tatien kathiumai hinaniudi kareng 
thiuboga atu maluang tatien thiu aruangde. 

17Lung magui bambo jat hinadi akhuga wang riukhai-e. Sibo riga Jehudi maigu 
jupaodung kai khat-je- ringiu tudi kikhai tan-tanjiu bamme. 

18Naimachang kabui khat, pamai wibo mily charuk, khatdi marui kengkha 
pipadle, khatdi jengriu machang kasanbo jaw pipadle. Chiudi maidungleng 
chariuju mira siniu dihthinpao khatleng pirabose aleng pilo chiujiu din makge. 

19Hey Tingwang yo, Iniu nakhuga kheng-e. Iniu maidungleng kamkhai mibo hina 
haise maningtao khailo. 

Nehemiah 6 

Nehemiah Tu Kamshatra Kambo 
1Rengmun loimak tadi karengra loimide, kaputki hamide chiubo Sanballat, 
Tobiah, Geshem khatdi kakibo mikremai siniu chiulude. 

2Sanballat nai Geshem niu Ono Ramjenggu nam khatga atu adaokhe chiujiu 
tacham piwang-e. Sise panainiu atu kam maharabo thakge chiubo Iniu si-e. 

3Siga Iniu panai khuga champaomai langkhaijiu din-e, “I changam kakungbo 
kam bamme, I kiudao lakge. Iniu nanaitu adaora tadmisai, changam hai 
mathakmi rabo-e.” 

4Panainiu akhuga sibo ladse dinwanglon madai-e chiudi Iniu palunjiu paokak 
khai lan-lande. 

5Siga Sanballat niu pavang maitu pamangiubo thiujiu chamlense madan 
diangkhai makjiu atu pikhaira langkhai lande. 

6Sise haichiu raokhai bamniu-e: “Nang khatdi Jehudi mainiu charithiu sura 
kamjiu karengse thiulan bambo-e chiujiu sang awonjeng mainiu din bamme 
chiujiu Geshem niu akhuga dinkhai-e. Natu chawang pithiu khaira nangniu kam 
bambo-e. 

7Nang hai Judah maigu chawang-e chiujiu Jerusalem ga senpadra nangniu 
phaimiukakungmai khangsia khuga din bamme, chiujiu paniu akhuga 

dinkhaide. Haibo cham hina hai Pakendibo piuniu maomakjiu chiumi bamta 
lakge. Sijengniu haibo lamga makhiamkhe.” 

8Iniu pakhuga haichiu tacham langkhai lande, “Nangniu din bambo hina hai 
aratbo lad ronna-e. Pakhiangna haise nangniu masing padbo lad maliang-e.” 

9Paliuniu aliutu kapinjiu changam pi mathak khaira kam bamme. Siga Iniu 
kakheng thiu-e, “Chiudi tuhoira Tingwang yo, atu pumtan pikhailo!” 

10Sibo tingga, Iniu Delaiah nahpiu, khatdi Mehetabel tahpiu, Shemaiah, malaipad 
ngamlak bambopiu khuga tadwang khaide. Siga paniu akhuga din-e, “Anai 
tadlujiu Charaky Masanbo Bamga akham namlujiu nbai mikhe, palamra natu 
kamshatra paliu wang sune. Kata-kadaobo nai nchun paliuniu natu kamshatra 
wangbo sui-e.” 

11Iniu paokakge, “Ira paklujiu nbairabo mai makge. Iniu Charakyga nbaijiu 
aringting duak luraleng kamsune chiu nang maning jiuma? Ira sichiu kam lakge.” 

12Iniu makumboga Shemaiah khuga Tingwang niu dinkhai makge, chiudi Tobiah 
nai Sanballat niu haibo lad dinra patu tanim pibo bamne chiubo I maning-e. 

13Atu kam kapinjiu, atu nuan-ga jukhaijiu, khatdi chamtan kam masajiu atu kam 
mangam khaira panainiu lankhaibo gu-e. 

14Iniu haichiu kheng-e, “Hey Tingwang yo, Tobiah nai Sanballat niu kam bambo 
hai maningtao khailo, sichiujiu panaitu sajai pikhailo. Atu kam kapinra 
kambambo phaimiupui Nodiah tu khatdi phaimiukakungdungtu maningtao 
khailo. 

Changam Kamloi Khaibo 
15Changam hai jeng ringiu-je-niakiu kamkhai lujiu Elul hiu jengkai-je-mangiu 
kiubo nai kareng pakhiangna kamloi mide. 

16Siga aliugu mikremai aliutu lungmagui bambo jatdung siniu tacham hai 
chiuluboga paliu zu hamide, palamra Tingwang niu nkhabo jengniu haibo ngam 
hai loikhaibo-e chiubo mai hinaniu simide. 

17Sibo tinggase Jehudi maigu jupaodung khangsianiu Tobiah khuga chalad 
alamjiu bamniu-e. 

18Judah ga bammai kakeng khaniu Tobiah lam liangjiu bamniu-e, palamra paniu 
Jehudi mai Arah niu ponbo Shecaniah nahpuitu kubam niu-e. Sibo riga nkiujiu 
panahpiu Jehonanan niudi Berekiah niu ponbo Meshullam nahpuitu lubam niu-
e. 

19Tobiah niu kawibo ngam kamkhaibo situ chakjiu maidungniu akhuga din-e 
sichiujiu Iniu dinbo hina paliuniu pakhuga paokhai lan bamniu-e. Haichiujiu 
paniu atu kapinbo cham piwang saomakjiu bamniu-e. 

Nehemiah 7 

1Tuhoira kareng taliuloi mide, rengmun akham hina pakhai-khaiga kamkhaijiu 
loikhai kam mide, charaky akhemai, chalui kathiu maidung tudi pangam-ngam 
leng khailan kam mide. 

2Jerusalem tu thinra Iniu chamai khangniatu: asingna Hanani nai charireng 
thinbo charipi Hananiah tu malin khaide. Hananiah hai malum suibo mai-e, 
sigasu Tingwang tu pingboga mai khatniudi kada silakbo mai-e. 

3Jerusalem karengse naimik pad masan makthen lemakra khatdi naimik ngutmi 
sai akhejiu akhamse tenman mira Iniu panai khuga dinkhaide. Jerusalem ga 
lungbam maidung siniu akhe khaira sigasu paliu khangsiatu akheky hina akhe 
khaira khatdi khangsia maitu paliu ky machang tad maguijiu phuibamra paliu 
khuga dinkhaide. 

Kavangthiu Tadmibo Gasu Malanwangbo Riak 
(Ezra 2.1-70) 

4Jerusalem hai namdi kadibo khatle, chiudi siga kalungmai chamai kengju 
makge, siga chakydi thiukhai makeng makha-e. 

5Maidungtu, jupaodung nai chakampaodungtu kumadui lujiu paliu kikhun riak 
raokhaibose phuira Tingwang niu atu kachu khaide. Kavangthiu tadmibo gasu 
malanwang raimaidung riak raokhaibo Iniu daolubose hai-e: 

6Jehudi mai kakeng Babylon tu saokhai diaklujiu Jerusalem ga khatdi Judah ga 
pagu-gu namdiga wanglan karende. Chawang Nebuchadnezzar niu paliutu 
kavangleng jutad mibo gasu Babylon ga lungbam mibo-e. 

7Paliutu jupaodung siniu Zerubbabel, Joshua, Nehemiah, Azariah, Raamiah, 
Nahamani, Mordecai, Bilshan, Mispereth, Bigvai, Nehum, khatdi Baanah paliu-e. 

8-25Haise Babylon gasu wanglanbo Israel mai kiriangmai khatdi paliu riak si-e: 
Parosh 2,172 Shephatiah 372 Arah 652 Pahath Moab (Jeshua panai Joab gu kaikik) 
2,818 Elam 1,254 Jattu 845 Zakkai 760 Binnui 648 Bebai 628 Azgad 2,322 
Adonikam 667 Bigvai 2,067 Adin 655 Ater (Hezekiah chiudi ku-e) 98 Hashum 328 
Bezai 324 Hariph 112 Gibeon 95 

26-38Pao-pehdung lungkhaibo namdakdung khatdi malan wangbo siniu: 
Bethlehem khatdi Netophah gasu 188 Anathoth gasu 128 Beth Azmaveth gasu 42 
Kiriath Jearim, Chephirah, khatdi Beeroth gasu 743 Ramah nai Geba gasu 621 
Michmash gasu 122 Bethel nai Ai gasu 123 Katambo Nebo gasu 52 Katambo Elam 
gasu 1,254 Harim gasu 320 Jerikho gasu 345 Lod, Hadid khatdi Ono gasu 721 
Senaah 3,930 

39-42Haise Babylon gasu wanglanbo kiriangmai siniu: Jedaiah (Jeshua kaikikmai) 
973 Immer 1,052 Pashhur 1,247 Harim 1,017 

43-45Kavang thiubo gasu wanglanbo Levi maidung siniu: Jeshua nai Kadmiel 
(Hodaviah kaikikmai) - 74 Charakyga chalui thiumai(Asaph kaikikmai) - 148 
Charaky akhe maidung (Shallum, Ater, Talmon, Akkub, Hatita khatdi Shobai 
kaikikmai) - 138. 

46-56Kavang thiu mibo gasu wanglanbo Charaky machamai siniu: Ziha, Hasupha, 
Tabbaoth, Keros, Sia, Padon, Lebana, Hagaba, Shalmai, Hanan, Giddel, Gahar, 
Reaiah, Rezin, Nekoda, Gazzam, Uzza, Paseah, Besai, Meunim, Naphushesim, 
Bakbuk, Hakupha, Harhur, Bazlith, Mehida, Harsha, Barkos, Sisera, Temah, 
Neziah, khatdi Hatipha. 

57-59Kavang thiubo malanwangbo Solomon vangmai siniu: Sotai, Sophereth, 
Perida, Jaalah, Darkon, Giddel, Shephatiah, Hattil, Pochereth, Hazzebaim, khatdi 
Amon. 

60Charaky tien thiumai nai karaiga Solomon vangmai mathiu, kavang thiubo 
gasu malanwangbo riak siniu 392 ye. 

61-62Tel Melah, Tel Harsha, Cherub, Addon, khatdi Immer namdakdung gasu 
wanglanbo mai Delaiah, Tobiah, khatdi Nekoda kiriangmai siniu 642 ye; chiudi 
paliu hai Israel mai kaikik siakge chiubora masanjiu din-ngamlu makge. 

63-64Pahangga raokhaibo singku kiriangmai hai paliu paopeh lamga rao masan 
khaibo bamson makge: Hobaiah, Hakkoz, khatdi Barzillai. (Barzillai singku 
paopeh niu Gilead mai Barzillai kaikik gasu maipui khattu magiang-e khatdi 
papao kiphiu jan lumibo-e). Paliuse paliu paopeh-riang hai-e chiubo simasan 
makge sijengniu paliutu singku mai-e chiujiu lukhai makge. 

65Urim nai Thummim thinjiu singku tien kam masanlu makthen Tingwang leng 
kadkhaibo katiu-kasak paliu tiusui makge chiujiu Jehudi mai dihthinpaoniu 
paliu khuga dinkhaide. 

66-69Kavangthiubo gasu malanwangbo maidung pakhiangna siniu 42,360 ye. 
Paliu vangdung siniu maipui, maipiu pakhiangna 7,337 ye. Chalui kathiumai 
maipui, maipiu pakhiangna 245 ye. Chaqondung - 736 Chaqon kasiambodung - 
245 Qontraodung - 435 Qonniamdung - 6,720 

70-72Charaky thiusu lanboga ngutrabo manleng chamai kakengniu nkha khaijiu 
piwang karende: Dihthinpaoniu kachia taju 8 Charathiu raleng chapiang 50 
Singkumai fai 530 Kiriang maigu papeemainiu kachia taju 168 Rangkanggi taju 
1,250 Kakimaidungniu kachia taju 168 Rangkanggi taju 140 Singkumai fai 67 
chiujiu pikhai-e. 

73Singkudung, Levi maidung, charaky akhe maidung, chalui thiumaidung, 
maidiu-maidung, charaky macha maidung, Israel mai hinase Judah namdidung 
khatdi namdakdung hinaga wangjiu lungde. 

Nehemiah 8 

Ezra Niu Maidung Khuga Tacheng-Tajai Kenlenbo 
1Pachinniabo hiu gase Israel maidungniu paliu nam-namga wangjiu lungkaren 
mide. Sibo hiugu raithubo naise, paliu mathiu Jerusalem gu maduibam, Tadui 
Rengmun gase wang madui-e. Siga paliuniu, Israel maileng RAPIU niu Mose 
khuga pikhaibo Tacheng-tajai khuangse ponwang singku khatdi Tacheng-tajai 
sikamawibopiu Ezra khuga maniu-e. 

2Sijengniu maidung maduibo bam npui-npiu khatdi nahmaidung sisui ramai 
khuga Ezra niu phungwangde. 

3Rengmun mungga tingben padgap gasu n-nien katang paniu Tacheng-tajaise 
paliu khuga kenkhai-e, sise maidungniu chalung ngutjiu nking-e. 

4Sichiujiu tasingpekniu rakhaibo wakai riga Ezra niu wangjiu chapsude. Sigasu 
Mattithiah, Shema, Anaiah, Uriah, Hilkiah, khatdi Maaseiah paliuniu paben 
majatlam khatdi Pedaiah, Mishael, Malkijah, Hashum, Hashbaddanah, Zechariah, 
khatdi Meshullam paliuniu mawilam chapde. 

5Maidung suang kubo bamboga, maidungniu patu phuijiu bambo gase chapde. 
Paniu sibo ariakkhuangse lepadgapboga maidungse chap khangde. 

6Ezra niu din-e, “Kadibo Rawang, RAPIU tu thuonkiulo!” Maidungniu paliu ben 
khengsujiu “Amen! Amen!” chiujiu kenkakge. Paliu khudungkiu paliu zu 
makhum kiujiu kahumde. 

7Paliuniu pabam-bam gasu buangsujiu chapbamga pahangga raokhaibo Levi 
maidung: Jeshua, Bani, Sherebiah, Jamin, Akkub, Shabbethai, Hodiah, Maaseiah, 
Kelita, Azariah, Jozabad, Hanan, khatdi Pelaiah paliuniu tacheng-tajai ramba 
dinkhaide. 

8Paliuniu Tingwang gu tacheng-tajai kenpadjiu chali khaide paliuniu parambadi 
dinkhaide. 

9Tacheng-tajai khuangga raokhai bambose maidungniu chiuluboga, paliu lung 
niataojiu kapsude. Sijengniu dihthinpao Nehemiah nai singku khatdi Tacheng-
tajai simawibo Ezra khatdi maidungtu Tacheng-tajai kati khaijiu bambo Levi 
maidung siniu maidung khuga din-e, “Haibo tingmik hai RAPIU leng masanbo 
tingmikge, sijengniu naliuniu achungmakra maksai kapmak rabo-e. 

10Tuhoira naliu ky lam tadlujiu changi sulo,kahamai-dung leng naliugu katiu-
kasakse njantiu njan-saklo. Thainai aliu RAPIU leng masanbo tingmikge, 
sijengniu chunsa tulo. RAPIU niu naliuleng pikhaibo chunwat siniu naliutu pitan 
khaibi rabo-e.” 

11Levi maidungniu tadlujiu maidungtu hiamkhaijiu masanbo tingmik gahai 
chunsa makrabo-e chiu dinkhaide. 

12Sichiujiu paliu mathiu paky-kylam tadjiu chunwi mathajiu tiu-sakde, khatdi 
paliugu kabambo hinase kahamaitu njantiu njan sak sude, palamra paliu khuga 
kenkhaibose paliuniu paramba silude. 

Kapuang Ngee 
13Pasaibo nai kirianggu papeemaidung, singkudung khatdi Levi maidungniu 
Tacheng-tajai katira Ezra khuga mengde. 

14RAPIU niu Mose khuga pikhaibo Tacheng-tajaiga Kapuang Ngee ga Israel mai 
hina pakak khatleng thiukhaibo singniw kyga lungrabo-e, chiujiu dinkhaibo 
paliuniu silude. 

15Pahangga raokhaibo chiubora: “Tacheng-tajaiga raokhaibo saisuijiu 
singniwky thiusura maluonglam khangjiu kahiuke, takike, maronpenke, 
kadanniw khatdi katam-tambo singbangke siniu kamlo” chiujiu paliuniu haibo 
lad hai Jerusalem ga khatdi kakibo namdi nai namdak hinaga dinron khaide.” 

16Sijengniu mai hina singke katap lujiu paliu ky npom riga, kajengga, charaky 
jengga khatdi Tadui Rengmun nai Ephraim Rengmun ga chaky thiusude. 

17Kavang thiutad mibo gasu wanglanbo mai hina siniu nbaiky se thiusujiu siga 
lungde. Nun nahpiu Joshua ken gasu haise kam raithubo-e, sichiujiu mai 
mathiuse paliu diu wijiu chunwi mide. 

18Haibo changeegu suraibo nai gasu sujiu loibo katang Tingwang gu Tacheng-
tajai hai palang khat-khat thiujiu naimachangna kenpad khaide, haichiujiu 
paliuniu jeng chinnia changide, sichiujiu jeng tachadbo naise Tacheng-tajaiga 
dinkhaibo saisuijiu ngeedi khat kamjiu loikhaide. 

Nehemiah 9 

Maidungniu Paliu Nuan Madubo 
1-2Sibo hiu jeng makai-je-madaibo nai paliu nuan jengniu chalung chariubo 
lenjiu kalum rira wang maduide. Jat katammai hina gasu paliu ronna tamsin 
padmide. Chariubo lenjiu paliu peega tabui katup khailujiu maliufai bensude. 
Sichiujiu paliuniu chapsujiu paliu nuan khatdi paliu paopehniu kammao khaibo 
hina madu padde 

3Wanchak sum kumbo RAPIU gu Tacheng-tajai paliu khuga kenkhaide, sibosai 
wanchak sum paliu nuan madu sude khatdi paliu Rawang, RAPIU tu kahum sude. 

4Levi maidung leng chakai rakhaide, sibo riga Jeshua, Bani, Kadmiel, Shebaniah, 
Bunni, Sherebiah, Bani, khatdi Chenani paliu chap bamme. Paliu khuan tanjiu 
paliu Rawang, RAPIU ga kakhengthiu sude. 

5Levi mai Jeshua, Kadmiel, Bani, Hashabneiah, Sherebiah, Hodiah, Shebaniah 
khatdi Pethahiah paliuniu kahumra leng kujiu din-e: “Chapsujiu naliu 

Rawang, RAPIU patu thuonlo, Patu tingtheng-tingtheng thuon bamlo! Chamai 
hina kendibo pazantu thuonlo, chamaigu thuonboniu buimakjiu tadi thuonlo.” 

Madupadjiu Khengbo Rathoi 
6Israel mainiu haibo rathoiniu kakheng thiu sude: “RAPIU nang, 
naronna RAPIU gappe; nangniu tinggen nai tingpukgu chagandung damkhai-e. 
Nangniu ramluong nai duipui lungga bambo wa katana damkhai-e; nangniu 
mathiugu ringting pikhai-e. Tinggen gu pumtan hina siniu makhum kiujiu natu 
kahumme. 

7 RAPIU Tingwang, nangniu Abram tu kada khai-e haichiujiu patu Babylon gu Ur 
gasu jupad khaide; nangniu pazanse Abraham chiu mathak kalikhai bide. 

8Pahai nakhuga chamchang mai-e, sichiujiu nangniu pakhuga ladriat thiukhaide. 
Canaan mai ram, Hitt mai ram, Amor mai ram, Periz mai ram, Jebush mai ram, 
Girgash mai ram hinase paleng pine chiujiu ladriat thiukhai mide sichiujiu pakai-
pakikdungniu lungbambo ram hai nangniu paliuleng pikhai bide. Nangniu nagu 
ladriat hai majaikhai bi-e, palamra nangra chamchangbo-e. 

9“Egypt ga aliu paopeh mainiu chariukhai mibotu nangniu ngao khai mide; 
Hengbo Duipui gasu paliuniu nkha khaira kubose nangniu chiukhaide. 

10Nangniu Egypt mai wang riga khatdi pagu chakampaodung riga tasibo tien 
thiukhaide, palamra paliuniu namaidungtu rebambose nangniu si-e. Thainai 
tangjiu dinbambo nazan hai nangniu kamkhai mibo-e. 

11Nangniu namaidung leng duipui riga npui thiukhai-e haichiujiu paliutu 
rampum gen-ga juken khaide. Paliutu hatad kinmaitu duiliuga maten khaijiu 
duipuiga tatu kum pahanglam malinkiu mide. 

12Paliutu n-niensai kamuang niu jukhai-e, nchunsai paliu chamipuangniu 
thaoben khai-e. 

13Nangniu Sinai Luongga tinggen lamsu wangkiu lujiu napum siakniu 
namaidungtu npao khai-e. Sichiujiu paliuleng kawibo tacheng-tajai pikhaijiu 
ladti khai-e. 

14Nagu Tabamnai situ masanjiu maniara nangniu paliu khuga dinkhaide. 
Haichiujiu navang Mose khugasu paliuleng tacheng-tajai pikhaide. 

15“Paliu won mariuboga, nangniu tinggen lamsu paliuleng taruak pikhai-e, Paliu 
charibo tingga, tudi gasu tadui pikhai-e. Paliuleng pikhaine chiujiu ladriat khaibo 
kadih situ thinman lura nangniu paliu khuga dinkhai-e. 

16Chiudi aliu paopehmai siniu paliu lung tanjiu khatdi chaliangjiu nagu chamtan 
situ majai makge. 

17Paliuniu nalad phungmakge; nagu tienkam hina paliu mangai mide, nangniu 
tasibo tenkhaibo hina paliu mangai mide. Paliuniu wasao thiujiu paliugu 
jupaoleng kadalujiu, Egypt lam paliutu kavang pi thiukhai lanra kamsude. 

Nangra kuakkhaibo khatdi lungsasibo piu-e; nangra nalungpom majad makge, 
Nalungsiat hai didiang-e, sichiujiu nangniu paliutu phudkhai makge. 

18Paliuniu kabuichi lun kumjiu charameng taliu padde. Siseniu paliutu Egypt 
gasu jupadbo ra-e chiujiu din-e! RAPIU yo, paliuniu dejiukha nazu kam masa 
milo! 

19Chiudi nangniu paliutu ramjingga saokhai diakmi makge, palamra nalungsiat 
hai didiang-e. Nchun n-nien paliutu jukhai bambo chami nai kamuang situ 
luthonmi makge. 

20Paliuniu kam rabose nalungsiat jengniu dinkhai bi-e; nangniu paliutu manna 
pitiu khaibi-e, khatdi sakra tadui pikhai-e. 

21Ramjingga takum atai lengse pageng bambo hina nangniu paliuleng pikhai bi-
e; paliu fai-ni kekmi makge, paliu phidi tadmenmi makge. 

22“Paliutu jatdung nai wangdihdung situ nangniu pijiu ngam khai-e. Sihon niu 
mawang bamniubo Heshbon dih, khatdi Og niu mawang bamniubo Bashan dihtu 
paliuniu ngamlude. 

23Nangniu paliu kaikikleng tingpukgu chagan jiukha pikhai-e, khatdi paliutu pi 
chari ngamkhajiu paliu paopehdung khuga riatkhaibo kadihga paliutu pilung 
khaide. 

24Paliuniu Canaan kadihtu ngam lude; siga lungbamniu maitu nangniu chari 
ngamkhaide. Canaan mai khatdi paliu wangdung riga nangniu kamkhai nibose 
namaidung khuga pumtan pikhaide. 

25Charireng rengkhaibo namdidung, kadihtam wibo ram, chakhiu-chalanniu 
phuibo ky, akhun phekhaibo hina, takisy bang, charasy bang mumsy reng hina 
namaidungtu pikhaide. Paliuniu tiuni tiujiu paliu-mai wimide, nangniu pikhaibo 
mania kawibo don gasu paliu amanjiu lung-e. 

26 “Chiudi namaidungniu natu atungjiu kadinpiu makge; paliuniu nagu Tacheng-
tajaise paliu sailam khai mide. Nakhulam mariwangra paliutu rukhaibo 
phaimiukakungdungtu paliuniu kamshat mide. Paliuniu natu kam mangamkhai 
lan-lande. 

27Sijengniu paliutu mikremai ben-ga pikhai mide. Paliu chariubo wan-ga nkha 
khaira natu ku-e, Siga nangniu tinggen lamsu paliutu paokak khai bide. 
Nalungsiat dibo donniu paliutu jukhaira langwang khaibi-e. Mikremai ben gasu 
paliutu ranpad khaibi-e. 

28Agi-manaijiu lunglanbo wan-ga; paliu nuan tensu mide, siga paliutu mikremai 
ben-ga khailan bide. Chiudi paliu lung lilanjiu paliutu gukhaira khengbo ga, 
tinggen lamsu nangniu chiu khailan bi-e, nalungsiat dibo siniu paliutu gukhai bi-
e. 

29Nagu kadin piura nangniu paliutu rukhai-e. Nagu Tacheng-tajai piubo hainiu 
ringra bambidi, paliu chaliang siniu nagu tacheng-tajai lukhai makge. Paliura 
wasao thiujiu khatdi paliu lung tanjiu kadin piumakge. 

30 Takum wajiukha nangniu paliutu lungsajiu ruwang kakin gu-e. 
Phaimiukakungdungtu kachu khaijiu, maidungga dinkhai-e, chiudi namaidung 
hai paliu kuon tid mide, sijengniu katambo jatdung ben-ga paliutu pingut khaide. 

31Sichiu bamdi, nalungsiat kadibo jengniu, nangniu paliutu thonpadjiu kam 
mahami makge. Nangra lungsasibo nai nkhasibo Rawang-e! 

32“Hey Tingwang, aliu Rawang yo, nang hai dejiu dilo! Dejiukha maipingbo, 
dejiukha tanbolo! Nagu ladriat situ nangniu majai khai-e. Assyria mai 
wangdungniu aliutu rebo gasu, tuhoi tangbo aliu dechiu khengwang migulo! 
Aliugu chawangdung, aliugu jupaodung, aliugu singkudung khatdi aliugu 
phaimiukakungdung, aliu paopehdung khatdi aliu mathiu chariubo daomide. 
Aliu dejiukha chariukhai migulo chiubo makumtao khailo! 

33Nangniu aliutu sajai pibose majibo-e; aliuniu nuan kamjiu bam tadi nangra 
chamchangbo piu-e. 

34Aliu paopehdung, aliu wangdung, jupaodung, khatdi singkudungniu nagu 
tacheng-tajai majai makge. Paliuniu nagu chamtan nai kachan khaibotu lukhai 
makge. 

35Nagu thoidam gasu chawangdungniu namaidung riga mawang khai-e, 
sichiujiu nangniu paliuleng pikhaibo maruangbo, kadih-tam kawibo ramga 
paliutu pilung khai-e, chiudi paliuniu nuan gasu marilujiu natu machalu makge. 

36Sijengniu, nangniu aliuleng pikhaibo ram kawibo katiu kasak pikhaibo dihga 
tuhoira aliu kavang thiu bamme. 

37Aliuniu nuan kambo jengniu haibo dih gasu kampadbo hina chawanggu 
thiukam mide. Paliuniu aliu riga paliu chunning kam bamme, aliugu khaorui-
khaona rigadi paliu maning kam bamme, Sijengniu aliu chariu hai pamalan 
thiuta mide!” 

Maidungniu Chamsiang Khat Thiukhaibo 
38Padmibo hina jengniu, Israel mai aliuniu ladriat khat matipjiu raokhaide. 
Haichiujiu aliugu jupaodung, Levi maidung khatdi aliugu singkudungniu paliugu 
madan siga diangkhaide. 

Nehemiah 10 

1Hacaliah nahpiu dihthinpao, Nehemiah niu raithubo thiujiu pazan raokhaide, 
sibosai Zedekiah niu raokhai lande. Sichiujiu pahangga raokhaibo kumjiu 
mathiu zan raokiu-e: 

2-8Singkudungniu: Seraiah, Azariah, Jeremiah, Pashhur, Amariah, Malkijah, 
Hattush, Shebaniah,Malluch, Harim, Meremoth, Obadiah, Daniel, Ginnethon, 
Baruch, Meshullam, Abijah, Mijamin, Maaziah, Bilgai, khatdi Shemaiah, 

9-13Levi maidungniu: Azaniah nahpiu Jeshua, Henadad kiriang gu Binnui, 
Kadmiel, Shebaniah, Hodiah, Kelita, Pelaiah, Hanan, Mica, Rehob, Hashabiah, 
Zakkur, Sherebiah, Shebaniah, Hodiah, Bani, khatdi Beninu. 

14-27Maidunggu jupaodungniu: Parosh, Pahath, Moab, Elam, Jattu, Bani, Bunni, 
Azgad, Bebai, Adonijah, Bigvai, Adin, Ater, Hezekiah, Azzur, Hodiah, Hashum, 
Bezai, Hariph, Anathoth, Nebai, Magpiash, Meshullam, Hezir, Meshezabel, Zadok, 
Jaddua, Pelatiah, Hanan, Anaiah, Hoshea, Hananiah, Hasshub, Hallohesh, Pilha, 
Shobek, Rehum, Hashabnah, Maaseiah, Ahiah, Hanan, Anan, Malluch, Harim, 
khatdi Baanah. 

Chamsiang Khaibo 
28Israel mai aliu mathiu, singkudung, Levi maidung, charaky akhemaidung, 
Charakyga chalui thiu maidung, charaky tien thiumaidung, khatdi Tingwang gu 
Tacheng-tajai majaira jengniu aliu kadihga lungbammai sangdiumai khugasu 
paron-ronna tampad mibo maidung, aliu mathiu, aliu naodung, aliu nahdung, 
wasi lubui mibo maidung hina, 

29aliugu jupaodungtu aruang lujiu, aliuniu ladriat khaibose kampang misai 
tasiang daora chiujiu siangkhaide. Sichiujiu Tingwang niu pavangpiu Mose 
khuga pikhaibo Tacheng-tajai saisuijiu aliu lungne. Aliu Rapiu, RAPIU niu 
aliuleng pikhaibo chamtanse aliuniu piune, khatdi pagu tacheng-tajainiu 
suikhaibo hinase majaine. 

30Aliu kadihga lungbambo sangdiumaitu tanao-tanah thiu akad lakge. 

31Tabamnai maksai kakibo masanbo tingmikga sangdiumainiu alin-tara maksai 
wakakibo mania phungwang jon bamdi aliuniu liulakge. Takum chinnia 
machang aliu chalu tenlakge khatdi chapaw hina maha khaine. 

32Aliu pumtin Charakyga thinpiura takum machang rangkanggi katup mangiu 
phungwangne. 

33Charakyga kahumbo wan-ga thinpiurabo mania masanbo taruak, naimachang 
kadrabo tiutek, naimachang charathiubogu khaoring, Tabamnai, Hiusan Ngee, 
khatdi kaki-kibo khuang-ngeega kadrabo leng, masanbo maniakad, Israel 
maidung nuanleng kadkhai rabo maniakad, khatdi Charakyga katam-tambo 
pageng bambo hina aliuniu pirabo-e. 

34Tacheng-tajaiga raokhaibo saisuijiu RAPIU leng rukhaijiu charathiuboga 
thinrabo singse, singkumai, Levi mai, aliu mathiuniu taden thonjiu pakiriang-
riang saisuijiu tingkum machang pirabo-e. 

35Aliugu alin-tara masi raithubose atiat lujiu khatdi charasy minrai thubo hina 
takum machang Charakyga phungwangjiu kad khaine. 

36Aliu nah naraipiutu Tacheng-tajai saisuijiu Charakyga singku maidung khuga 
phungwangjiu Tingwang khuga kad khaine. Aliu tom, aliu-bui aliugu mily nai 
kamidi piang raithubo poi hina kad khaine. 

37Takum machang chamiu minraithubo gasu kawibo chakhikhuang khatdi jaw, 
takisa, khatdi charasy hina Charakyga kadkhaira singkumai khuga 
phungwangne. Chalu tien thiubo gasu kariudam lubo Levi maidung khuga aliugu 
kadih gasu padbo alin taragu kariudamgu damkhatse phungwangne. 

38Levi maidungniu kariudam lubo wan-ga Aaron gasu lungkiubo singkudungdi 
jaorabo-e, sichiujiu Levi maidungse paliugu kariudam khatse Charaky-ga thin 
piuraleng Charaky-gu chabawga phungwang rabo-e. 

39Israel maidung khatdi Levi maidung alin-tara, jaw, takisa, kadwangbo hinase 
singkudungniu paliu tien thiubammai khatdi charaky akhemainiu, chalui 
thiumainiu bambo bamga, charakygu mania makhuan khaibo bamga 
phungwang makhuanne. Aliuniu aliu Rawang kytu wajeng simakbo thiu lakge. 

Nehemiah 11 

Jerusalem Ga Kalungmai 
1Kikhun kariuga suniu kikhun khatniu masanbo Jerusalem namdiga lungra 
haichiujiu kakimai hinaniu kakibo namdak khatdi namdiga lungra Jerusalem 
maigu jupaodungniu taden thonjiu phuisude. 

2Jerusalem ga lungne chiujiu papum-pumniu suijiu padbo mai hinatu 
maidungniu thuonkiude. 

3Katam-tambo namdi khatdi namdak hinaga Israel mai hina, singkudung, Levi 
maidung, charaky tien thiu maidung, khatdi Solomon vangmai kaikikdung 
panam-namga lunglanjiu pagu-pagu mania thinpiu lande. Jerusalem ga lungbo 
Judah luongren-gu kikhunmai jukhaibo riak pahangga lenkhai-e: 

4Judah kiphiugu chamai riak siniu: Uriah nahpiu khatdi Zechariah tah Athaiah. 
Katambo paopehdung siniu, Amariah, Shephatiah, khatdi Judah nahpiu Perez 
kaikik Mahalalel haimai si-e. 

5Baruch nahpiu khatdi Kolhozeh tah Maaseiah. Katambo paopehdung siniu 
Hazaiah, Adaiah, Joiarib khatdi Judah nahpiu Shelah kaikik Zechariah haimai si-
e. 

6Perez kaikik tan-hubo khang 468 Jerusalem ga lung-e. 

7Benjamin kiphiugu chamai riak siniu: Meshullam nahpiu khatdi Joed tah, Sallu. 
Katambo paopehdung siniu Pedaiah, Kolaiah, Maaseiah, Ithiel khatdi Jeshaiah 
haimai si-e. 

8Gabbai nai Sallai hai paliu kiriang ka-nbang mai-e. Benjamin kiphiumai 
Jerusalem ga lungmai hina khang 928 ye. 

9Zichri nahpiu Joel hai paliugu jupao-e, khatdi Hassenuah nahpiu Judah niu sibo 
namdigu paniabo kadibo khatle. 

10Singkudung siniu: Joiarib nahpiu Jedaiah nai Jachin. 

11Hilkiah nahpiu khatdi Meshullam tahpiu Seraiah. Papao-papeh hainiu Zadok, 
Meraioth khatdi Singku Dibo thiukhaibo Ahitub haimai si-e. 

12Haibo kiriangmai khang 822 niu Charakyga machabo tien thiu-e. Jehoram 
nahpiu khatdi Palaiah tah Adaiah. Papao-papeh siniu Amzi, Zechariah, Pashhur 
khatdi Milkhijah haimai si-e. 

13Haibo kiriangdunggu papee thiumai siniu 242 ye. Azarel nahpiu khatdi Ahzai 
tah Amashsai. Papao-papehdung siniu Meshillemoth nai Immer hai-e. 

14Haibo kiriang gasu chariga tan-kahumai khang 128 bamniu-e. Paliugu jupaose 
kikhun khatgu kadibo mai Zabdiel ye. 

15Levi maidung siniu: Hasshub nahpiu khatdi Azrikam tah Shemaiah. Papao-
papeh hainiu Hashabiah nai Bunni si-e. 

16Charakyga tatien phungmai para thiubo Levi mai khangnia Shabbethai nai 
Jozabad hai kania si-e. 

17Mica nahpiu khatdi Zabdi tah, Asaph kaikik mai Mattaniah hai-e. Paniu 
charakyga chalui thiumai phom, thuonkiubo rathoi thiumaidungtu paniu jukhai-
e. Mattaniah tu nkhakhai rabo piuse Bakbukiah ye. Shammua nahpiu, Galal tah, 
Jeduthun kaikik mai Abda ye. 

18Masanbo Jerusalem namdiga lungbo Levi mai hai khang 284 ye. 

19Charaky akhebo maidung siniu: Akkub, Talmon, khatdi panaigu kaikik hina, 
mathiu khang 172 ye. 

20Kakibo Israel mai nai kamasiakbo singkudung khatdi Levi maidungse Judah gu 
namdi khatdi namdakga pagu-gu kaphung nai param-ramga lung-e. 

21Charaky tien thiumai siniu Ophel kubo Jerusalem ramlungga lungjiu Ziha nai 
Gishpa hangga tatien thiu-e. 

22Jerusalem ga lungmai Levi maidungtu Bani nahpiu khatdi Hashabiah tah Uzzi 
niu thin-e. Papao-papehdung hai Mattaniah khatdi Asaph kaikik mai Mica hai-e, 
paliu hainiu Charakyga chalui kathiumai riga papee thiu-e. 

23Haibo kiphiudung hainiu Charakyga chalui thiuboga paliang kamrabose 
dekum ralo chiubo chawanggu tajaiga raokhaibo bamme. 

24Judah kiphiumai, Zerah kiriang gasu Meshezabel nahpiu Pethahiah niu Persia 
maigu ladjan kyga Israel maigu malin thiubo-e. 

Katam-tambo Namdi Nai Namdak Ga Lungbo Mai 
25Paliu mathiuniu paliugu luzam mungga bambo namdi hinaga lung-e. Kiriath 
Arba, Dibon nai Jekabzeel khatdi haibo namdidung mungga bambo nam hinaga 
lung-e. 

26-27Paliu hai Jeshua, Moladah, Bethpelet khatdi Hazarshual, khatdi Beersheba 
mungga bambo namdungga lung-e. 

28Paliuniu Ziklag namdiga Meconah ga khatdi sibo namdungga lung-e. 

29Sichiujiu Enrimmon, Zorah, Jarmuth, 

30Zanoah khatdi Adullam, namdak khatdi namdidung mungga bambo nam 
hinaga lung-e. Lachish ga khatdi sibo mungga bambo luzam dungga khatdi 
Azekah namdak khatdi sibo mungga bambo namdungga lung-e. Judah mai hai 
tingrunlam Beersheba khatdi tingpilam Hinnom Ramjeng kak lungga bambo 
ramgase lung-e chiu dinbo-e. 

31Benjamin kiphiudungse Geba, Micmash gu tingpilam, Ai, Bethel khatdi sibo 
mungga bambo namdungga; 

32Anathoth, Nob, Ananiah, 

33Hazor, Ramah, Gittaim, 

34Hadid, Zeboim, Neballat, 

35Lod nai Ono, khatdi Bensiam Kasimaigu Ramjengga lung-e. 

36Sichiujiu Judah mai ramga lungbammai Levi mai khangsiatu Benjamin kiphiu 
maidung nai lung aruangra kam khaide. 

Nehemiah 12 

Singkudung Nai Levi Maidung 
1Pahangga raokhaibo singkudung nai Levi maidung hai Shealtiel nahpiu 
Zerubbabel panai Dibo Singku Joshua saisui lujiu kavangthiubo lamsu wanglan 
maidung si-e. 

2-7Singkudung siniu: Seraiah, Jeremiah, Ezra, Amariah, Malluch, Hattush, 
Shecaniah, Rehum, Meremoth, Iddo, Ginnethoi, Abijah, Mijamin, Maadiah, 
Bilgah, Shemaiah, Joiarib, Jedaiah, Sallu, Amok, Hilkiah khatdi Jedaiah paliu-e. 
Haimaidung hai Joshua tingga singku ruangga jupao maidung-e. 

8Levi maidung siniu: Jeshua, Binnui, Kadmiel, Sherebiah, Judah, khatdi 
Mattaniah paliu hai thuonkiubo lui thiuboga papao thiu maidung-e. 



889 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

9Bakbukiah, Unno, khatdi paliu rup Levi maidungniu thiu kakra chalui thiubo 
phom kam khai-e. 

Singku Dibo Joshua Kaikik 
10Joshua hai Joiakim piu-e, Joiakim hai Eliashib piu-e, Eliashib hai Joiada piu-e, 

11Joiada hai Jonathan piu-e, khatdi Jonathan hai Jaddua piu-e. 

Singku Kaikik Gu Papi Thiu mai 
12-21Joiakim niu Dibo Singku thiujiu bambo tingga, pahangga bambo singkudung 
hai singkumai kirianggu papeemai-e: 

Singku Kiriang 

Meraiah Seraiah 

Hananiah Jeremiah 

Meshullam Ezra 

Jehohanan Amariah 

Jonathan Malluchi 

Joseph Shebaniah 

Adna Harim 

Helkai Meraioth 

Zechariah Iddo 

Meshullam Ginnethon 

Zichri Abijah 

… Miniamin 

Piltai Moadiah 

Shammua Bilgah 

Jehonathan Shemaiah 

Mattenai Joiarib 

Uzzi Jedaiah 

Kallai Sallai 

Eber Amok 

Hashabiah Hilkiah 

Nethanel Jedaiah 

Singkumai Nai Levi Mai Kikhun Riak 
22Eliashib, Joiada, Jonathan khatdi Jaddua niu Dibo Singku thiubambo tingga 
Levi mai kikhundunggu khatdi singku kikhundung papeedung janse raokiu khai 
bamniu-e. Darius niu Persia maigu wangdi thiubambo tingganiu haibo ariak 
raoloi khai bamniu-e. 

23Sichiujiu Levi mai kikhun ga papeemai dunggu tienkam khuangga Eliashib tah 
Jonathan ting katang nakha raokhai bamniu-e. 

Charaky Ga Tatien Njanbo 
24Hashabiah, Sherebiah, Jeshua, Binnui, khatdi Kadmiel niu jukhaiboga Levi 
maidungse paphom njan khaide. Tingwang mai thiubo David niu dinkhaibo 
saisuijiu Tingwang tu thuonjiu khatdi paokakjiu phom nia-nianiu thiujiu 
kamme. 

25Charaky akhemai: Mattaniah, Bakbukiah, Obadiah, Meshullam, Talmon, khatdi 
Akkub haimainiu Charaky Rengmun mungga bambo mania khaibambo bam 
hina phui-e. 

26Simaidung siniu Joshua nahpiu, Jehozadok tah, Joiakim khatdi dihthinpao 
Nehemiah, khatdi Tacheng-tajai sikamawibo singku Ezra paliu ken ga lungkhai 
maidung-e. 

Nehemiah Niu Namdi Kareng Kadkhaibo 
27Jerusalem namdi karengse kadkhaibo wan-ga nthiam-tara khatdi siamtoy 
thinjiu thuonkiubo lui thiuramai Levi maidungtu paliu bam-bam gasu Jerusalem 
ga puiwangde. 

28Chalui thiubo Levi mai kikhundungse paliu lungbambo Jerusalem mung gasu 
khatdi Netophah mungga bambo namdak hina gasu, 

29khatdi Bethgilgal, Geba khatdi Azmaveth namdak gasu wang maduibo-e. 

30Singkudung nai Levi maidungniu paliuleng, maidungleng, rengmundung leng, 
khatdi namdileng masanbo tiense kam khaide. 

31Iniu Judah maidunggu jupaodungtu kareng riga kuwang madui khaide 
sichiujiu Tingwang tu thuonkiujiu namdi situ tad maguira paliutu paphom nia 
thiujiu njan khaide. Karaibo phom siniu kareng riga benjadlam Taniabo 
Rengmun jailam tadpadle. 

32Hoshaiah niu chalui thiumai saiga tadle, sibo saiga Judah maigu jupao paphom 
khatniu suitadle. 

33-35Pahangga raokhaibo singkumai Azariah, Ezra, Meshullam, Judah, Benjamin, 
Shemaiah khatdi Jeremiah hainiu make mudjiu pasaiga suitadle. Haibosai 

Jonathan nahpiu khatdi Shemaiah tah, Zachariah niu suitadle. (Papao-papeh mai 
siniu Mattaniah, Micaiah khatdi Asaph kiriangga Zakkur paliu-e). 

36Pasaiga paky-kiriang maidung Shemaiah, Azarel, Milalai, Gilalai, Maai, 
Nethanel, Judah khatdi Hanani—paliuniu Tingwang mai, David niu thinbo chalui 
thiuboga thinbo mania hina thinlujiu tadle. Wasi-mawibopiu Ezra niu haibo 
phomtu jukhai-e. 

37Duipuak Rengmun gasu David namdi katang tadkhang lujiu, David chawangky 
tadron ngutjiu tingbanglam Tadui Rengmun ga tadngut khaide. 

38Thuonkiubo paphom khatse kareng riga mawilam tadmari padle, khatdi sibo 
phom khatsai Idi suitadle. Aliuniu N-mang Kytonse tadron ngutjiu Kadibo Reng 
lamse tadpadle, 

39sigasu aliuniu Ephraim Rengmun, Jerusalem Rengmun, Chakha Rengmun, 
Hananel Kiton, khatdi Kaikhat gu Akheky hina tadron wangjiu Milydung 
Rengmun-ga wangtang khaide. Aliuniu tadron wangbose Charaky rengmun 
mungga loikhaide. 

40Haichiujiu Tingwang tu thuonkiujiu tadbo phom niase Charaky wonjengga 
wangtangde. Iniu majang tadbo maidung riganiu sanjiu singkumai, 

41Eliakim, Maaseiah, Miniamin, Micaiah, Elioenai, Zechariah khatdi Hananiah 
paliuniu make mudjiu suitadle; 

42paliu saiga Maaseiah, Shemaiah, Eleazer, Uzzi, Jehonanan, Malchijah, Elam 
khatdi Ezer haimaise suitadle. Siga Jezrahiah niu majang tadbo chalui 
thiumaidungse paliu lai padjiu chalui thiujiu tadle. 

43Sibo nai paliuniu kengchangkha charathiu khai-e, sichiujiu maidungse 
chunwiboniu phuimide, palamra Tingwang niu paliu chun pi-ringa khai-e. 
Maipui-mainahdi changee ga jao-e, haichiujiu paliu khuanse kadiu-diu lamdi 
chiutang-e. 

Charaky Ga Kahumrabo Mania Pikhaibo 
44Sibo tinggase Charakyga maniakad piwangbo dam kariugu dam khat, sigasu 
charasy masipad raithubo khatdi alin-tara minpad raithubogu kadwangbo hina 
pakhai bamga khaimira kathinbo maiben-ga pikhaide. Tacheng-tajai saisuijiu 
maidungniu paliu luzam gasu singkudung nai Levi maidung leng maniakad 
piwang rabo hina khom taruang bambose hai maidungniu thinbo-e. Judah mai 
hinaniu singkudung nai Levi maidungtu kimbam niu-e. 

45palamra Tingwang gu Tacheng-tajai saisuijiu paliuniu kam masanbo tien 
khatdi Tingwang niu chamtan pikhaibo hina kambamniu-e. Charakyga chalui 
thiubam maidung nai Charaky akhe maidung sidi chawang David khatdi 
panahpiu Solomon niu taliu khaibo cheng saisuijiu paliu ngamse kambam-e. 

46Chawang David nai chalui thiubo Asaph ting ganiu sujiu chalui thiumaidung 
siniu Tingwang tu thuonbo khatdi thuonbo lui thiubo ga jukhai bamniu-e. 

47Zerubbabel nai Nehemiah tingga Israel mai hinaniu Charakyga chalui 
thiumaidung khatdi Charaky akhemaileng tingmik machang maniakad 
phungwang bamniu-e. Maidungniu Levi maidungleng masanbo maniakad 
pibamniu-e, khatdi Levi maidungniu singku maileng pirabo damse pibamniu-e. 

Nehemiah 13 

Sangdiumai Gasu Tampadbo 
1Mose gu Tacheng-tajaise maidung khuga ken matanjiu kenkhai bamga Ammon 
mai maksai Moab maitu Tingwang maidung ruangga pijao suimakge chiubo 
ladse kenpadde. 

2Haise Israel maidungniu Egypt gasu tadpadbo wan-ga Ammon mai nai Moab 
maidungniu paliuleng tiura sakra pimakge chiubo jengniu-e. Sibosung Israel 
maitu siangkhai raleng paliuniu Balaam leng rangkang pijiu lankhai-e, chiudi 
aliu Rawang niu sibo siangse pithiu khai makjiu kawibo lam thoikhai bide. 

3Haibo chamtan hai Israel maidungniu chiulubo ga, paliuniu jat katam maidung 
tuse paliu ruanggasu lupad mibo-e. 

Nehemiah Niu Kamsan Lanbo 
4Charakygu wakhaibam parid phungbo singku Eliashib niu Tobiah panai pawan 
katheng majang mawi bamniu-e. 

5Levi maileng, charakyga chalui thiumaileng, khatdi charaky akhemaileng alin-
tara khatdi parim wibo, charakyga thinrabo mania hina khatdi singkumai leng 
piwangbo maniakaddung, alin-tara, jaw, khatdi takisa hina, khatdi makhuan 
khaibo kichen kadi khattu Tobiah niu thinra paniu pikhai mide. 

6Sibo wan gase Ira Jerusalem ga bam makge, palamra chawang Artaxerxes niu 
Babylon mai wang thiubo samriu-je-niakiubo kum gase pakhuga angamkam 
hina lamga paokhaira pakhulam tad mibo-e. Sibosai chawangniu suikhaibo 
saisuijiu 

7Jerusalem ga I malanwangde. Siga Eliashib niu Charakyga bambo kichen kadibo 
khatse Tobiah tu thinra pikhai-e chiubo siluboga asuang hamide. 

8Iniu alung pomju mijiu Tobiah gu hina taliang pad mide. 

9Sibo kichen hinase kam masanlan lujiu Charakygu maniadung, alin-tara 
kadwangbo khatdi parim wibo hina khailanra Iniu chamtan pikhaide. 

10Charakyga chalui thiu maidung nai Levi maidungse tiujiu ringbuira 
maidungniu piwang makbo jengniu Jerusalem phutkhai lujiu palu-lu lam 
lungtad lanmide chiubo I silude. 

11Charakytu wajeng simakbo jengniu chakampaodung situ Iniu rukhaide. 
Sichiujiu Iniu Levi maidung khatdi chalui thiumaidungtu Charakyga kuwanglan 
lujiu paliutu paliu tien piten khai lande. 

12Siga Israel maidungniu paliugu alin-tara, jaw khatdi takisa dam kariugu 
damkhat Charakyga phungwang lande. 

13Pahangga raokhai maidung situ Iniu wakhai bamse phuira kamkhai-e: Singku 
Shelemiah, Tacheng-tajai sikamawibopiu Zadok khatdi Levi mai Pedaiah, 
Zakkur nahpiu khatdi Mattaniah tahpiu Hanan niu paliutu nkha khai rabo-e. 
Haimaise paliu lung masan mai-e, sichiujiu paliuniu paliu kahmaidung leng wa-
njan khai lubui-e chiubo Iniu malumme. 

14Iniu natu Kahumboky jengniu khatdi siga kahumbo tienkamga kamkhai mibo 
hinase maningtao khailo, a-Rawang yo. 

15Sibo wan-ga Tabamnaise maidungniu mumsy thunbambo I ngaode. Mai 
khangsianiu alin-tara, jaw, mumsy, ndutsy khatdi katam-tambo maniadung 
paliugu qonniamtu pi phunglujiu Jerusalem ga tadle, sijengniu Tabamnai 
wakhatdi jonbo suimakge chiujiu Iniu paliutu rukhaide. 

16Tyre namdi lamsu mai khangsia Jerusalem ga lungbam niu-e, sichiujiu paliuniu 
Tabamnai Israel mai khuga jonra chakha khatdi katam-tambo mania pajat hina 
haibo namdiga phungwang bamniu-e. 

17Jehudi maigu jupaodungtu Iniu rujiu din-e, “Naliuniu tenbambo kasabo tien 
hai phuilo! Naliuniu Tabamnai haitu kam tania bamme. 

18Haijengniu naliu paopehdung riga, haibo namdi riga Tingwang niu sajai 
pikhaibo-e, Haichiu bamdi naliuniu Tabamnai tingmiktu kam taniajiu Israel mai 
riga Tingwang lungpom wangsan raleng kam bamme.” 

19Haijengniu Tabamnai tingmik surabo chawan kiumisai, namdi rengmun hina 
akham nammi rabo-e chiujiu Tabamnaise loimakthen lelanbo suimakge chiujiu 
Iniu chamtan pikhaide. Tabamnai wa phungwangbo situ phuira Iniu rengmun 
hinaga amaitu langkhaide. 

20Wa pajat-jat jonbo alimaidungse Nidwannai nchun nia-sumra namdireng 
lenlam bamkhai mibo-e. 

21Iniu paliutu rujiu din-e, “Nsuan padlan ratu khuanjiu bambo hai matha-e. 
Naliuniu haichiu kamlansai Iniu naliu riga pumtan thinrabo-e.” Sichiu 
kamkhaibo gasu sujiu paliuniu Tabamnai wanglanta mide. 

22Tabamnaitu masanjiu mania lura Levi maidungtu paliu pum kam masan lujiu 
rengmun hina akhejiu bamlo chiujiu Iniu paliu khuga chamtan pikhaide. Hey 
Tingwang yo, haijengniu atu maningtao khailo, haichiujiu nalungsiat diboniu atu 
gukhailo. 

23Sibo wan-ga Jehudi mai kakengniu Ashdod mai, Ammon mai khatdi Moab mai 
liudungtu magiangjiu lung bamme chiubose I silude. 

24Paliu nahdung paphan-khat kumboniu Ashdod mai lad thiu mide, khatdi 
khangsia mainiu katam-tambo lad dinmijiu aliu lad dinsi tamide. 

25Iniu sikumbo piudung situ rukhaijiu, paliu riga siangkhaide, lekkhaide, khatdi 
paliu tham pekhaide. Paliudi paliu nahmai tudi jat katam maitu magianglan 
makra Iniu paliutu Tingwang zan-ga ladriat thiukhaide. 

26Iniu din-e, “Chawang Solomon tu nuan-ga kiukhaibo hai sangdiumai liutu lubo 
gasu-e. Pahai jat katammai wang suangdi didiangbo wang-e. Tingwang niu patu 
lungsajiu Jerusalem mai mathiu wang pithiu khai bide, chiudi haibo nuan-ga pah 
kaokhai mibo-e. 

27Sichiu-e, sai aliuniu naliu saisui lujiu, Tingwang lad piumakjiu sangdiumai 
liudungtu lubam rama?” 

28Joiada hai singku Dibo Eliashib nahpiu-e, chiudi Joiada nahpiu khatniu Beth 
Horon mai Sanballat nahpuitu kubo jengniu Iniu Joiada tu Jerusalem gasu 
hathon mide. 

29Hey Tingwang yo, haimainiu singkugu chakamtu khatdi nangniu singkudung 
nai Levi maidung khuga ladriat thiukhaibose dechiu kam tania mibo gulo chiubo 
maningtao khailo. 

30Sangdiumai hina khugasu Iniu maidungtu kam masan khaide, singkumai nai 
Levi maidungniu pangam-ngam saisuijiu tenraleng Iniu kamkhai bide. 

31Charathiuboga thinrabo tasingdi phungwangra Iniu taliu khai bide, sichiujiu 
maidungniu paliugu raithubo alin-tara khatdi minrai thubo rasy phungwang 
radi taliu khaide. Hey Tingwang yo, haibo hina hai maningtao khailo khatdi 
haijengniu aleng wira kamkhailo. 

Esther 

Esther 1 

Chawangpui Vashti Niu Chawang Xerxes Tu Suimakbo 
1-2 Persia gu dihsing namdi pawangkining bam Susa gasu Chawang Xerxes niu 
luongriang 127 riga mawangjiu, India gasu Sudan tangbo mawang-e. 

3Paniu mawangbo pasumbo kumga paniu pagu chakampaodung nai 
ladzanpaodungtu khumki khai bide. Siga Persia mai khatdi Media maigu 
riphendung nai dithinpaodung khatdi sibo luongriangga katheng-kadi 
maidungdi siga jaode. 

4Chawanggu paken dibo, ladzankygu maisuang habo singkhiubo, khatdi 
kangambo pakhiangnase paniu chahiu charukling lenkhaide. 

5Sibosai, chawangniu Susa gu dihsing namdiga bambo chamai hinatu kalekwibo 
khatdi kaleksabo tamson makjiu mathiutu khumki khaide. Sise nidkak khatling 
tadwang-e khatdi sise chawangkininggu kareng lungga kamme. 

6Kajengningse chalangriang kamaobo nai kakabo gu jusung fainiu karu khaijiu, 
sisetu rangkangginiu phen tarilubo fainoi riangniu talatu riga kuiwang rat 
taman khai-e. Bamchondungse kachia nai rangkangginiu macha khaibo gase 
talatu kakabo, talatu kahengbo, kapuangbo talatu khatdi kamaobo talatuniu 
makom khai-e. 

7Kachiapiang gasu jaw pisak khai-e, chapiang hina palun tam-tamjiu khatnadi 
kajon makge, khatdi chawangniu pagu chawanggu jawse pisak khaira palung 
dijiu pikhai-e. 

8Pamalan thiumakjiu jawse sakge; chawang siniu pawangkiningga mai hinatu 
paniu-paniu sak kangam then sakra pavangmaidung chamtan pikhaide. 

9Haichiu bamga, chawang kilungga chawangpui Vashti niu maipuidungtu 
khumki khaijiu bamme. 

10Khumkibogu jeng chinniabo nai chawangse jaw sakjiu pachun wibamme, siga 
paniu pavangmai, papum kamshat mibopiu khang chinnia, Mehuman, Biztha, 
Harbona, Bigtha, Abagtha, Zethar khatdi Carkas paliutu kuwangde. 

11Chawangpui Vashti tu pijiu pagu chawangpui pirun khailujiu, puiwangra paniu 
paliutu chamtan pikhaide. Chawangpui hai palun kawibo khatle, chawangpui 
lunwat situ pagu chakampaodung nai pagiang maidung khuga chawangniu 
lenkhai nibo-e. 

12Chiudi pavangmainiu chawanggu chamtanse chawangpui Vashti khuga 
dinkhaiboga, paniu suimakjiu ngut makge. Haisiniu chawang lung kampomsui 
mide. 

13Tuhoira chawanggu tajai bambo saisuijiu, padmibo lamga dekamralo chiubo 
tacheng-tajai lamga wasi maigu lungchun maniura, pagu ladpimaidungtu 
kukhaide. 

14Pagu ladpimai sira, Carshena, Shethar, Admatha, Tarshish, Meres, Marsena, 
khatdi Memucan paliu-e—paliu hai Persia nai Media maigu chakampaodung 
khang chinnia si-e, paliuniu chawang kadihgu kuthubo chakamky thinbam 
maidung-e. 

15Paniu haimaidung khuga din-e, “Chawang Xerxes, Iniu chawangpui Vashti tu 
akhuga puiwangra avangmai khuga chamtan pikhaide, chiudi paniu sise piumak 
mide! Aliuniu patu degu kamra tacheng tajaiga bamlo?” 

16Siga Memucan niu chawang nai pagu chakampaodung khuga dinpadle, 
“Chawangpui Vashti niu chawangtu ronna makjiu pagu chakampaodung tudi—
palingjiu, chawang kadihga bambo npiumai hinatu kam mangam khai mibo-e! 

17Chawangpuiniu kamkhai mibo hai chiulubo wan-ga chawang kadihga bambo 
maipui hinaniu paliu kinatu wajeng sita mirabo-e. Paliuniu dinrabo-e, ‘Chawang 
Zerxes niu chawangpui Vashti tu pakhuga wangra chamtan pibo-e chiudi paniu 
wang makge.’ 

18Persia mai nai Media maigu kadibo chakampaodung naodungniu 
chawangpuigu lunlung chiuluboga paliuniu paliu kinadung khuga naimik ngut 
makbo suangga haibo lamse dinsumi rabo-e. Maipiu naodung siniu pabam 
hinaga paliu kinadungtu chakhuang charao thiutami rabo-e, khatdi paliu 
kinadungniu paliu naodungtu paliu lung pommi rabo-e. 

19Haise suikhai-e sai, Pakendibopiu yo, Vashti niu wadaodi chawang masuangga 
wanglanta mira chawanggu chamtan padmilo. Haise wadaodi kam kalimi makra 
Persia mai nai Media maigu tacheng-tajaiga raokhai mira chamtan pikhai milo. 
Sichiujiu pasuang kawibo maipui khattu pijiu malin milo. 

20Nagu chamtan padbose haijiukha kadibo wangdih pakhiangnaga sichia khaibo 
wan-ga, maipuidung hinaniu paliu kinadungtu chakhuang thiujiu, kati-kadi 
thiuson makjiu lungmi rabo-e.” 

21Chawang nai pagu chakampaodungniu haibo chunningse lunikam mide, 
sichiujiu Memucan niu ladpi khaibose chawangniu kamkhaide. 

22Chawangdih luongriang hinagu ladga paniu tachamse langkhaide khatdi 
luongriang hinagu karaobo jai-aliga haichiu raokhai-e, chiubora maikina 
hinaniu paliu ky pao thiurabo-e sichiujiu kaloibo ladse paniu dinrabo-e. 

Esther 2 

Esther Niu Chawang Nao Thiubo 

1Pasai, chawangniu pagu lungpom agikiu mibo saiga Vashti niu kamkhai mibose 
khatdi paniu palamga suini makjiu dinpad mibo lamse maningjiu bammide. 

2Haijengniu chawanggu ladpimai pakhuga nadiangmai khangsianiu pakhuga 
din-e, “Dekamjiu nangniu aliu kawibo chabonmai liuchang khattu phiura 
kammak jiulo? 

3Nawangdih luongriang hinaga chakampaodungtu kadakhai lujiu pazu-palun 
kawibo aliumaidungtu dihsing namdi Susa ga bambo nagu Harem 

4Sigasu nangniu lunithubo pui situ lulujiu patuse Vashti bamga pijiu chawangpui 
thiukhai milo.” Chawangniu haibo ladtikhaibose kawibo ladbamme chiujiu 
lukhaide, sise paniu suikhaide. 

5Susa ga Jair nahpiu Mordecai kubo Jehudi mai khat lungbam-e, pase Benjamin 
mai kiphiu gasu-e khatdi Kish nai Shimei kaikik mai khatle. 

6Babylon gu chawang Nebuchadnezzar niu Judah gu chawang Jehoiakhin tu 
kavangleng Jerusalem gasu puitadbo ruangga Mordecai di jaowangbo-e. 

7Pagu singnapiu nahpui Esther kubo aliumai khat bamme. Hebrew mai zan kuga 
Hadassah ku-e; pahai pazu-palun kawibo khatdi papum kawibo aliumai khatle. 
Papui nai papiu shaimiboga, Mordecai niu patuse panahpui kumgapjiu makuat 
khangbo-e. 

8Chawanggu kasanbo chamtan hai padboga npuimai kengkhatu Susa ga 
puiwangde; Esther haidi paliu ruangga jaode. Patudi chawangkininggu Harem 
ga tatien thiu bambo Hegai niu phuira khai bide. 

9Hegai niu Esther tu masende, Esther niudi Hegai gu luniga lungkhaide. Hegai 
niu patuse paphibang gasu chalung sajiu papum akhikhaibo nai kawibo tiutek 
pikhai bibo kumjiu kam mawi khai bide. Hegai niu patu harem ga withubo 
bamse pikhai bide khatdi chawangkining gasu kada mawilubo maipui khang 
chinnianiu patu macha khaira kamkhai bide. 

10Tuhoira, Mordecai gu ladpikhaibo saisuijiu, Esther niu pahai Jehudi maipui-e 
chiubose mahinjiu bamme. 

11Pahai dechiujiu lungkhanglo—khatdi pakhuga nde padsu ralo chiubo lamga 
sira Mordecai niu naimachang chawanggu harem kahiu gase tadpat tadngutjiu 
bamme. 

12Palun wiraleng maipuidungniu machabose takum khat wangmide—parim 
wibo wasa manuk khaijiu machabo chahiu charuk ngutle khatdi Balsam sa niu 
manuk khaibose chahiu charuk ngutle. Sibo sailam, aliumai hinatu khat khat 
thiujiu chawang Xerxes khuga puingut rabo-e. 

13Aliumai siniu harem gasu chawang bamga tadbo tingga, paniu piuninibo fai-
nise piurabo-e. 

14Paniu siga chawan mengrabo-e, khatdi pasaibo nai nsuanse patu katambo 
harem ga puitad rabo-e khatdi patuse chawang rammailiupuitu phuijiu bambo 
papum kamshat mibopiu Shaashgas ben-ga khai rabo-e. Chawangniu patu 
masenjiu pazan maniu mak saira paniu pakhuga tadlan makrabo-e. 

15Esther hai chawang khuga tadrabo wanse wangtang mide. Esther hai Abihail 
nahpui-e, khatdi papiunabo Mordecai niu patu hai panahpui kumgapjiu makuat 
khangbo-e; Esther tu kangaomai hinaniu patu masen kamme. Paleng pawanse 
wangtangboga paliutu akhijiu bambo papum kamshat mibopiu, Hegai niu patu 
ladpikhaibo fai-nise paniu khaide. 

16Sichiujiu Xerxes niu chawang thiumibo pachinniabo kumgu, chahiu kariubo, 
Tebeth hiuga, Esther tu chawang Xerxes suangga puiwangde. 

17Chawang siniu patuse kakibo maipuidungtu suangdi masen nkiu mide, 
sichiujiu chawanggu masen maraibo khatdi lungsabose paniu daolude. Paniu 
pagu chawang pirunse papeega runkhaide khatdi Vashti sungse patu 
chawangpui thiu khaide. 

18Sigasu Esther tu chakhuang thiubo thiujiu chawangniu kadibo khumki kam 
khaide khatdi pagu chakampaodung nai dithinpaodungtu kukhaide. Paniu 
pawangdih pakhiangnaga mathakbo tingmik thiura paoron khaide khatdi 
chawang khatgu kabuibo thiujiu kalendung njan khaide. 

Mordecai Niu Chawanggu Ringting Rankhaibo 
19Haichiujiu bamga Mordecai tudi dihthinbo ngam khatga chawangniu kadakhai 
bide. 

20Tuhoi tangbo Esther niu pahai Jehudi mai-e chiubo mai khat khugadi pisikhai 
makge. Mai khat khugadi dinmakra Mordecai niu pakhuga dinkhai mibo-e, 
sichiujiu paniu pahangga aliu chahuna thiujiu palad piukhang mibo kumjiu tuhoi 
tangbo palad hai piujiu bambo-e. 

21Mordecai niu chawangkiningga chakampao thiujiu bambo lungga, chawanggu 
kichen ngutrabo kamun khuanbo chawangkining gu papum kamshat mibo piu 
kania, Bigthana nai Teresh niu chawang Xerxes tu ngaokhai lakge khatdi mahin 
kamshat mira rangsude. 

22Mordecai niu sibo lamga silude khatdi chawangpui Esther khuga dinkhai bide, 
sigasu Mordecai niu sipad lubose chawang khuga dinkhai bide. 

23Siga palamse kahio masan sude, khatdi paokhaibo chamse maji-e chiujiu sipad 
mide. Haijengniu panai khangniatu chamaitu nkhekshatbo kaiga nkhekshat 
mide. Chawang siniu haibo lamga pawangdihgu kakungbo ariakkhuangga 
raokhai mira chamtan pikhaide. 

Esther 3 

Haman Niu Jehudi Maitu Mahinjiu Kam Mahara Rangbo 

1Pakak khat sailam chawang Xerxes niu Haman kubo piutu padihpipao bamga 
pikhai bide. Haman hai Agag. kaikik gasu lungwangbo Hammedatha nahpiu-e. 

2Haman tu chakhuang thiubo lenjiu chakampaodung hinaniu pasuangga 
khudungkiu patu kahumra chawangniu chamtan pikhaide. Sikumjiu paliu 
mathiu kam kam-e, chiudi Mordecai niura sise kam makge. 

3Kakibo chakampaodung siniu dekamjiu paniu chawang cham piunimak jiulo 
chiujiu maniu-e; 

4sise kamra naikhat khat thiujiu paliuniu pakhuga din-e, chiudi paniu paliu 
chamtu nkingkhai makge. “Ira Jehudi mai-e,” chiujiu paniu din masan khai bide, 
“Haijeng gasu Iniu Haman tu kahumni makbo-e.” Sigasu paliuniu Mordecai gu 
lunlungse Haman niu khengngam lusuma chiujiu haibo chamse pakhuga 
paokhai bide. 

5Mordecai niu khudung kiujiu pamasuangga patu kahum lakge chiubose Haman 
niu siluboga 

6khatdi pahai Jehudi mai khatle chiubo siluboga palung pomchang-pom mide, 
khatdi Mordecai tu nkiubo sajai pirabo-e, khatdi Persia mai Wangdihga bambo 
Jehudimai pakhiangnatu kamshat mira chiujiu paniu rangsude. 

7Chawang Xerxes niu mawangbo takum kariu-je-niakiubo raithubo hiu, Nisan 
hiuga, paniu rangkhai mibose kampadra pajat wibo chahiu khatdi naimikpui 
phuipad raleng taden thonra Haman niu chamtan pikhaide (haisitu “purim” 
chiujiu ku-e). Haise chahiu kariu-je-niabo, Adar hiugu, jengriu-je-sumkiubo nai 
tadkiura chapkhai mide. 

8Haichiujiu Haman niu chawang khuga din-e, “Nawang kadihgu luongriang 
pakhiangnaga chamai jat khat bamme. Mai kakimainiu kambo nai ncham makbo 
tacheng-tajai paliuniu mania-e. Nkiujiu, paliuniu chawang kadihgu tacheng-
tajaitu majai makge, haijengniu paliutu akadjiu bamraleng nang masenbo 
makge. 

9Pakendibopiu nangniu sui-e sai, paliutu kamshat mira chamtan kamkhai milo. 
Nangniu haichiu kamsai, nawangdihgu tienkamleng chawanggu chakhiu bungga 
rangkang taju 340,000 pikhaira Iniu masanjiu chap ngamme.” 

10Mathiu khuga pisikhaibo khatdi chakampao mainiu thinbo, pagu njungkhapse 
chawangniu khoilujiu, Jehudi maigu mikrepiu, Agag kaikik, Hammedatha nahpiu 
Haman khuga pikhai mide. 

11Chawangniu pakhuga din-e, “Haimaidung nai paliugu rangkangse nagu-e; 
nangniu kamnibose paliu khuga kamkhai sulo.” 

12Haichiujiu raithubo hiugu jengriu-je-sumkiubo naise Haman niu chawanggu 
machunraodungtu kukhaide khatdi paoron rabo chamse dinkhaijiu—sise 
chawang kadihga din bambo chakhuan hinaga chalipad lujiu mawangpaodung, 



900 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

dithinpaodung khatdi katheng-kadimaidung khuga njan khaira kam khaide. 
Haise chawang Xerxes zan gasu kamkhai lujiu khatdi pagu njungkhap siniu 
diangkhai lujiu njankhai mide. 

13Tacham paoronmai siniu haibo chamse chawangdih pabam hinaga phungjan 
khaide. Sibo chamga dinkhaibo siniu naikhat lunggasu, Adar hiugu jengriu-je-
sumkiubo nai, Jehudi mai kating-kana, maipui-mainah pakhiangnatu kamshatmi 
rabo-e. Paliutu lungsabo hajiu kamshat kammi rabo-e khatdi paliugu mania 
hinase lukammi rabo-e. 

14Sibo lungga bambo chamse luongriang hinaga pisi masan khai rabo-e, chiusai 
sibo tingmik wangbo nai mai hinaniu kaden lubui-e. 

15Chawanggu chamtan gasu tachamse Susa gu dihsing namdi lungga bambo 
maidung khuga pisi khaide, khatdi champaomai siniu sibo chamse kadih pabam 
hinaga phungtad mide. Susa namdi haitu kam kabuak khaijiu bambo tingga 
chawang nai Haman sira jaw sakjiu bamme. 

Esther 4 

Mordecai Niu Esther Khuga Nkha Khaira Dinbo 
1Padmibo lam pakhiangna Mordecai niu siluboga palung chariujiu pafai-pani 
phettap-tap mide. Sigasu paniu maliufai benlujiu khatdi papeega tabui katup 
khai lujiu kap marungjiu namdi tadronjiu, 

2chawangkining rengmun wangtang makthen tadpat sude. Paniu palunglam 
tadngut makge, palamra maliufai benlujiu chawangkiningga ngutra suimakge. 

3Chawanggu champao paoronkhai mibo luongriang hinaga, Jehudimai hina 
kapjiu achungboniu phuimide. Paliu kalum rijiu kapsude khatdi paliu chun sajiu 
siudi thisude, khatdi mai kakengkhaniu maliufai benlujiu tabui jiuga kala sude. 

4Esther vangpuidung nai papum kamshat mibo piudungniu Mordecai niu 
kambambose Esther khuga paokhai biboga, palung amanta mide. Paniu 
Mordecai leng maliufai sung kakibo pon piura langkhai bide, chiudi paniu sise 
lukhai makge. 

5Siga chawangpuiniu pavangpiu thiuraleng kadakhaibo chawangkininggu 
papum kamshat mibopiu Hathakh tu paniu kulujiu, Mordecai khuga nde padbam 
gulo khatdi dekamjiulo chiubo kahiora langkhaide. 

6Hathakh niu namdi lungga, chawangkininggu rengmun wonjeng, Mordecai niu 
bambo lamse tadde. 

7Siga Mordecai niu padbambo hina khatdi Jehudi mai pakhiangnatu kamshat 
misai, chawanggu chakhiu bungga rangkang wajiukha pikhai bine chiujiu 
Haman niu ladriat thiukhai mibo hinase pakhuga dinkhai bide. 

8Jehudi maidungtu kam maha mira chamtan pikhai mibo, Susa ga jankhai mibo 
ariakpek khat paniu Hathakh khuga pikhai bide. Mordecai niu sise Esther khuga 
thintad lujiu sibo lamse paniu pakhuga din masan khaira dinkhai bide, khatdi 
paniu chawang khuga tadlujiu pamaidungtu lungsa khaira khenglulo chiujiu 
dinkhaide. 

9Sise Hathakh niu kam khaide, 

10khatdi Esther niu haibo chamse Mordecai khuga paomeng lanra pikhai bide: 

11“Mai khat kumboniu, maipui tadi, maipiu tadi patu kumakjiu ladjanky lungga 
ngutlujiu chawangtu adaosai, sibo maise shai rabo-e. Haise tacheng tajai-e: 
chawangtu ladpipaodung gasu luongriangga bambo maidung katang, mai 
hinaniu haise sikam bambo-e. Haibo tacheng-tajai gasu tadken lurabo npui 
khatnakha bamme: chawang siniu pagu kachia thunse mai khatleng kariopad 
khaibi sai, sibo maise pagu ringting kalan lune. Chiudi chawangniu atu langkhai 
mibose chahiu khat tangmide.” 

12Mordecai niu Esther champao daoboga, 

13paniu kachan khaibo ladkeng haise langkhaide; “Nang chawangkiningga 
bamme chiubo donniu kakibo Jehudi maisuang manang lakge chiujiu maningmi 
mane. 

14Nangniu haikumbo wan-ga maliu makjiu bammisai, tinggen lamsu Jehudi 
maidungtu gukhaira wangsu rabo-e, sichiujiu paliutu ranlu rabo-e, chiudi 
nangra shairabo-e khatdi napiu kikhunse loimi rabo-e. Chiudi haikumbo wan 
wangrabo bambijiu natu pijiu chawangpui thiukhai bambo ma! Saoniu siralo.” 

15Esther niu Mordecai khuga haibo chamkakse langkhaide: 

16“Tadlujiu Susa ga Jehudi mai hinatu ku madui lujiu; kalum riraleng kamlo 
khatdi aleng kakheng kamkhailo. Nchun n-nien jengsum hai wadi tiu-sak mane. 
Avangpuidung aliudi sise kumgapjiu kamne, sibo sailam tacheng- tajai gasu 
suimakjiu bamdi Iniu chawang khuga tadne. Haichiu kamboga I shaisiak raleng 
padjiu tadi, I shaira mide.” 

17Sigasu Mordecai niu sibo bamtu phutlujiu patu kamlo chiujiu Esther niu 
dinkhaibo hinase kamsude. 

Esther 5 

Esther Niu Chawang Nai Haman Tu Maluong Katiu Tiura Kubo 
1Paniu kalum rilubo jengsumbo naise Esther niu pawangkining pon khailujiu 
khatdi chawangkininggu ladjanky lungsinglam tad ngutjiu chawang bambo 
kichen lam pazu mahenjiu phuide. Chawangse kalunglam chawang bamga 
ntaolujiu kamun jailamse pazu marilujiu ntao bamme. 

2Chawang siniu chawangpui Esther lenlam chapjiu bambo ngaoboga, 
chawanggu suikhaibose daolude sichiujiu pagu kachia-thunse thinpad pikhaide. 
Siga paniu khanglujiu sibo tonse thin khaide. 

3“Haise degulo, chawangpui Esther yo?” chiujiu chawangniu maniu-e. “Nangniu 
lunibo akhuga dinkhailo, khatdi sise nangniu daolune—agu chawangdih paphan 
khatlam tadi sui-e.” 

4Esther niu paokakge, “Pakendibopiu yo, nangniu suikhai-e sai, Haman nanaitu 
thaichun agiang thiukhaira khatdi Iniu nanaileng macha khaibo akuang kanse 
tiukhaira khengbo-e.” 

5Chawangniu Haman tu kalangjiu wangra chamtan pikhaide. Sichiujiu Esther gu 
chagiang thiujiu chawang nai Haman niu maluadse tiura tadde. 

6Jaw sakjiu bamboga chawangniu pakhuga maniu-e, “Nangniu degu lunijiulo, 
sise nangniu daolune. Nangniu agu chawangdih paphan khatlam khengjiu tadi 
nangniu khengbose Iniu suikhai rabo-e.” 

7Esther niu paokakge, 

8“Pakendibopiu yo, Iniu khengjiu bambotu suikhai-e sai, nsuannai maluang 
tiulan raboga Haman nanaitu pijiu agu chagiang thiu khailan ni-e. Sigasu Iniu 
masenbose din khaine.” 

Haman Niu Mordecai Tu Mahin Kamshatra Kambo 
9Haman niu katiu tiulujiu tadpad mide, siga palungchun kawibo maningjiu 
pachun wisude. Chiudi kamun-ga chap bamniubo Mordecai niu patu chakhuang 
thiukhai makbose ngaoboga, chiubora chapkhang makjiu tadi chakhuang thiubo 
madan khatnadi lenkhai makbo jengniu, Haman palung pomchang-pom mide. 

10Chiudi paronna patu thinriap lujiu pakylam wangmide. Sigasu paniu 
pakamaitu pakyga kukhaide, khatdi panao Zeresh tu paliu ruangga jaora din 
khaide. 

11Pahai dejiukha kalek wilo, khatdi panah npiumai nde kengkha bamgulo, 
dechiujiu chawangniu patu kakubo chakambam pikhailo, khatdi kakibo 
chakampaodung suang patuse chawangniu dejiukha parathiubo maileng 
lukhailo chiubo paliu khuga pa-n-geng thiu sude. 

12Haman niu dinkiu lan-e, “Nde nkiubo bamlo, chawangpui Esther niu chawang 
anai makjiu mai khat tudi maluang tiu makge, sichiujiu nsuanaidi anaitu kukhai 
lan bamme. 

13Chiudi, haise alengra Jehudi maipiu Mordecai niu chawangkininggu kamun-ga 
ntao bambo Iniu ngaobam thenna wadi alung kiu makge.” 

14Haijengniu panao nai pakahmainiu haichiu ladti khaide. “Dekamjiu chamaitu 
ju-maseng shatbo bam gaphek makai-je-niakiu kubo nangniu thiumak jiulo? 
Nsuanai nsuan siga Mordecai tu jumaseng shat mira chawang khuga nangniu 

dinsui-e, sichiusai nangniu katiu tiuboga nachun wijiu tadlu rabo-e.” Haman niu 
haise kawibo chunning-e chiubo lukhai lujiu, chamaitu jumaseng shatrabo 
bamse thiukhai sude. 

Esther 6 

Chawang Niu Mordecai Tu Chakhuangthiu Khaibo 
1Sibonai nchunse chawang jikiu lulak mide, haijeng gasu paniu chawangdihgu 
raokhaibo ariak khuangdungse ponwang lujiu pakhuga kenpadra chamtan 
pikhaide. 

2Paliuniu kenpadboga chawangtu mahin kamshatra kambambose Mordecai niu 
silujiu, khatdi nbai makjiu dinpadbo lamse jao-e, mahinbo tienkam haise 
chawang kigu kichen akhejiu bambo papum kamshat mibo piu kania Bigthana 
nai Teresh niu kambo-e. 

3Chawang niu maniu-e, “Dechiujiu aliuniu Mordecai tu chakhuang thiukhaijiu, 
degu tathuon pikhai milo?” Pavangmainiu paokakge, “Paleng wakhatnadi 
kamkhai makha-e.” 

4“Chawang kiningga agu chakampaodung ruangga mai khat kumbo bamma?” 
chiujiu chawangniu maniu-e. Tuhoi Haman niu ladjanky lungga ngutgap bamme. 
Paniu chamaitu jumaseng shatrabo bam kamkhaibo gasu Mordecai tu 
masengshat mira paniu chawang khuga khengra wangbo-e. 

5Haijengniu kavangdung siniu paokakge, “Haman haiga natu adaora khuanjiu 
bamme,” “Patuse kalunglam pi-ngut khailo,” chiujiu chawangniu dinde. 

6Haijengniu Haman ngutde, siga chawangniu pakhuga din-e, Iniu chakhuangthiu 
khaini siakbo mai khat bamme. Haibo piuleng Iniu degu kamkhai ralo?” Haman 
niu paronna patu maning-e, “Tuhoira chawangniu haijiukha chakhuangthiu 
khainibose saotu bamralo? Atu bamta lakge.” 

7-8Sigasu paniu chawangtu paokakge, “Nangniu piubo pondung—chawang 
ponniase haibo piuleng thinwangra chamtan pikhailo. Nagu chaqon riga 
chawanggu tatiu-tataa khaira lengdi chamtan pikhailo. 

9Sigasu nagu chakampao ruangga dithubopiu siniu sibo piu khuga haibo 
ponniase piukhai bilo khatdi patu pijiu namdi wonjengga pazu dijiu pitad khailo. 
Paliuniu tadjutjiu palung kadibo piu siniu haichiu senlo; ‘Phuilo, chawangniu 
chakhuangthiu khaini maitu haichiujiu tathuon pikhaibo-e.’ 

10Siga chawangniu Haman khuga din-e, “Majad sulo, chapuan-tania nai 
chaqonse thinwang sulo, khatdi Jehudi maipiu Mordecai khuga sibo 
chakhuangthiu khaibo ponse pikhai bilo. Nangniu dinmibo kumjiu wahina 
paleng kamkhai bilo. Pahai chawangkininggu rengmun-ga ntao bamniubo 
nangniu ngao sune.” 

11Sichiujiu Haman niu chapuan-tania nai chaqonse thinwangde, khatdi paniu 
sibo maniase Mordecai tu piukhai bide. Mordecai niu chaqon riga buangkhang 
lujiu ntaode khatdi Haman niu jukhaijiu patu namdigu wonjengga tadjutjiu 
maidung khuga haichiu senjiu tadde, “Phuilo chawangniu chakhuangthiu khai 
nimai khattu haichiujiu tathuon pikhaibo-e.” 

12Haman niu palung aman makjiu pazu tomlu, pakylam majadjiu pakwang 
miboga, Mordecai niu chawangkininggu rengmun-ga malanwang mide. 

13Haman niu panao nai pakamai khuga wanglujiu pakhuga padmibo lam hina 
dinkhaide. Siga panao khatdi ningtingbo pakahmainiu pakhuga din-e, “Nagu 
pumtanse Mordecai khuga hakhai mine. Pahai Jehudi mai-e, siniu nang patu 
ngamlakge. Paniu maomakjiu natu kamkao mine.” 

Haman Tu Kamshat Rabo 
14Paliuniu sichiu npao bamboga, chawangkininggu papum kamshat mibo 
piudung siniu Haman tu Esther gu maluad tiuboga majang wangra majadjiu 
wangde. 

Esther 7 

1Sichiujiu chawang nai Haman se Esther gu maluad niabose tiu raleng tadmide. 
Sichiujiu jaw sakjiu bamga chawangniu pakhuga maniu lande, 

2“Tuhoira, chawangpui Esther yo, nangniu nde lunilo? Akhuga dinlo sichiusai 
sise nangniu daolune. Iniu agu chawangdih paphan khat katangdi pikhaibi rabo-
e.” 

3Chawangpui Esther niu paokakge, “Pakendibopiu yo, Iniu chakhuangthiujiu 
khengbose suikhai-e sai, I ringlura khatdi amaidung ringlura Iniu lunibo-e. 

4Amaidung nai atu kamshat mira jonkhai mibode. Kavangleng jonkhai mibo riga 
sa nkiubo wadi ha-e, haichiubo donniu I maliumak silak mide, sichiujiu natu kam 
chariu makta rabo-e; chiudi aliutu kam mahami rabo-e, kam maha kammi rabo-
e!” 

5Siga chawang Xerxes niu chawangpui Esther khuga maniu-e, “Saoniu 
haikumbose kam-hu luralo?” Sikumbo maise ndega bamlo?” 

6Esther niu paokakge, “Aliugu mikremai, aliutu rejiu bambo kasabo hai Haman 
si-e!” Haman niu chawang nai chawangpui khuga pingboniu pazu charungjiu 
phuiwang-e. 

7Chawangse palung pomju mijiu, chapkhang kichense phutlujiu chawangkining 
lenlam kareng gase tadpad mide. Tuhoira chawangniu patu sajai pirabo-e 
chiubose Haman niu ngaopad mibo-e, sijengniu siga paniu chapbam lujiu 
chawangpui Esther khuga paringting leng khengra kam sude. 

8Chawangniu kareng gasu kichen-ga malan wangboga, paniu Esther jiga kaokiu 
lujiu gukhaira kheng-e, haise ngaokhai lujiu chawangniu marajiu senpadle, 
“Hainapiu siniu amasuang siakga tangna chawangpuitu manomjiu minra kam 
jiuma?” Chawang siniu haise dinkhai kaji dinkhai kari papum kamshat mibo 
piudung siniu wangjiu Haman peese domman mide. 

9Sichiujiu paliu ruangga khangkhat pazanniu, Harbonah kubo piuniu din-e, 
“Pakendibo piu yo, nagu ringtingtu gukhaibo Mordecai tu masengshat mira 
Haman niu masengshat bam khat pakyga thiukhai nbambo-e. Sise gaphek 
makai-je-niakiu kubo-e!” “Haman tu sibo riga masengshat milo” chiujiu 
chawangniu chamtan pikhaide. 

10Haichiujiu Mordecai tu ju masengshat rabo bam paniu thiukhaibo rigase 
Haman tu masengshat mide. Sigasu chawanggu lungpomse agikiu mide. 

Esther 8 

Jehudi Maidungtu Chari Asunra Dinkhaibo 
1Sibo nai siak chawang Xerxes niu Jehudi maigu mikrepiu, Haman gu mania 
hinase chawangpui Esther leng pikhai mide. Mordecai hai pakiriang-e chiujiu 
Esther niu chawang khuga dinkhaide, siga chawangniu bamboga ngutra suikhai 
bide. 

2Chawangniu pagu madan diangkhaibo pagu njungkhap khoipad lujiu (haise 
Haman khugasu khoipad lanbo si-e) Mordecai khuga pikhaide. Esther niu 
Mordecai tu Haman gu chakhiu-chalan phuira malin khai mide. 

3Sigasu Esther niu chawang khuga makhumkiu lujiu khatdi kapjiu dinlan-e. Agag 

4Chawangniu pagu kachia thunse pakhuga khoipad pide, siga pah chapkhang 
lujiu din-e. 

5“Pakendibo piu yo, nangniu sichiujiu suikhai-e sai khatdi nangniu alamga 
manang khaisai khatdi haise nakhuga maji-e sai, haibo dihga lungjiu bambo 
Jehudi mai pakhiangnatu kam maha mira Agag kaikik, Hammedatha nahpiu 
Haman niu chamtan pikhai mibose kam khai makra tacham paoronra chamtan 
pikhai khelo. 

6Haikumbo sansiat kasabose amaidung riga wangsai, khatdi asingna maitu 
kamshat misai, dechiujiu I kheng ngamlu ralo?” 

7Siga chawang Xerxes niu chawangpui Esther nai Jehudi maipiu Mordecai khuga 
din-e, “Phuilo Haman niu mahinjiu Jehudi maitu kam mahara kambo jengniu 
patu Iniu masengshat mide, khatdi pagu maniase Esther leng pikhai mide. 

8Chiudi chawang zan gasu madan diangkhai lujiu tacham paoronra njankhai 
mibose kalan silakge. Chiudi kam suibo khatra, nangniu masenbose Jehudi mai 

khuga raokhaibo sui-e; sise nangniu chamtan gasu raolujiu chawanggu madanse 
diangkhaibo sui-e.” 

9Haise pasumbo hiu Sivan gu jeng makai-je-sumkiubo nai padmibo-e. Mordecai 
niu chawanggu machunraodungtu kulujiu Jehudi maidung khuga, khatdi 
dithinpaodung khuga, chakampaodung khuga, khatdi India gasu Sudan tangbo 
luongrian 127 hinagu chakampao thiubambo maidung khuga dinkhaira 
chamlense raokhai sude. Chamlense kadih pabam hinagu ladga khatdi paliuniu 
karaobo thakga raolujiu khatdi Jehudi maileng paliu ladga khatdi paliuniu 
karaobo thakga raolujiu njankhai sude. 

10Mordecai niu sibo chamlense chawang Xerxes zan gasu raokhaide, khatdi 
chawanggu madanse diangkhaide. Chawanggu chaqon ruangga maluongram 
tongtadboga majadthubo qondung tuangmaidungtu pikhaijiu njan khaide. 

11Haibo chamlen-ga Jehudi mainiu namdi hinaga chari asun raleng paliu ronna 
maduira chawangniu suikhaibo-e chiubo lad din masan khaide. Paliu ram 
lungga, luongren khatgu riphenmainiu Jehudi maidungtu, paliu naodung, 
maksai paliu nahdungtu chari thiu susai, Jehudi maidungniu asun lanbo sui-e 
khatdi paliutu chari thiuwang maidungtu kam maha midi sui-e; paliuniu sibo 
mai, mathiu mai khattudi masiak makjiu kamshat kam midi sui-e khatdi paliugu 
maniadungse lumidi sui-e. 

12Sibo chamlense Persia mai kadih pakhiangnaga Jehudi maidungtu kamshat 
mira suikhaibo tingmik, chahiu kariu-je-niakiubo Adar hiugu jengriu-je-sumkiu 
gasu sumi rabo-e. 

13Patingmik wangbo nai, Jehudi maidungniu paliugu mikremaidung riga 
chakhum ruira kaden lura jengniu haise tacheng-tajai kumgapjiu luongriang 
hinaga mai hina khuga pisi khaibo-e. 

14Chawanggu chamtan gasu chaqon tongmaidungniu chawanggu chaqondung 
tuanglujiu majad thuboga paktad sude. Sibo chamtanse dihsing namdi Susa ga 
bammai khugadi pikhai bide. 

15Mordecai niu chawanggu mao-majaibo nai kakabo fainoi piulu khatdi 
pakendibo kachia pirun khailujiu chawangkiningtu phuijiu tadpadde. Siga Susa 
puidi gase matha ringabo khuanniu rio-rio bamme. 

16Jehudi mailengra chunwi mathabo, tadiu wibo khatdi chari ngambo lungchun 
siniu phui mide. 

17Namdi nai luongriang hinaga chawang cham paoronbose kentaoboga, Jehudi 
maidungniu chunwijiu mathakbo khatdi changeebo tingmikleng kam khaide. 
Pachangjiu dinboga, kakibo maidungdi Jehudi mai thiu mide, palamra paliuse 
tuhoira Jehudi maitu ping mide. 

Esther 9 

Jehudi Maidungniu Paliugu Mikremaitu Kam Maha Mibo 
1Adar hiugu jeng kariu-je-sumkiubo nai chawanggu chamtan pikhai mibose 
thinsumi rade, Jehudi maidunggu mikre maidungniu paliugu pumtan hangga 
paliutu khailura agunjiu bambo tingmikse wangmide. Chiudi sibosung, Jehudi 
maidungniu paliu riga chari ngam mide. 

2Chawang dihga bambo Jehudi mainiu lungbambo namdi hinaga Jehudi 
maidungniu paliutu kam masara kam maidungtu asunra paliu ronna kaden lude. 
Pabam hinaga maidungniu paliutu pingmide, khatdi mai khatniudi paliu 
masuangga chapngam lumakge. 

3Palingjiu, luongrianggu katheng-kadi maidung, dihthinpaodung, 
chakampaodung, chawang malin maidung hinaniu Jehudi maitu nkha-e, 
palamra paliu mathiuse Mordecai tu ping mide. 

4Mordecai hai tuhoira chawangkiningga pumtan bambi-bi mide chiubo mai hina 
sichia mide. 

5Sijengniu Jehudi maidungniu paliugu mikre maidung khuga kamkhai nibose 
kamngam mide. Paliuniu simaidungtu chaheng thinlu asun sude khatdi paliutu 
kamshat kam mide. 

6Susa namdi lung siakga, Jehudi maidungniu chamai kai mangiutu kamshat 
mide. 

7-10Paliu ruangga Mammedatha nahpiu Haman nah khang kariu, Jehudi 
maidunggu mikremai: Parshandatha, Dalphon, Aspatha, Poratha, Adalia, 
Aridatha, Parmashta, Arisai, Aridai khatdi Vaizatha paliu-e. Haichiu bamtadi, 
chakyra sung makge. 

11Sibo tingmik siak Susa ga chamaitu kamshat mibo riakse chawang khuga madu 
khaide. 

12Sigasu paniu chawangpui Esther khuga din-e, “Susa lungga ronna Jehudi 
mainiu chamai kai mangiutu kamshat mide, Haman nahpiudung khang kariudi 
jaomide. Sichiusai luongriangdung gara paliuniu nde kamkhai mibam suralo! 
Tuhoira nangniu nde lunilo? Nangniu sise daolune. Katambo degu nang 
masenbo bamlo, nangniu sise daolune.” 

13Esther niu paokakge, “Pakendibopiu yo, nangniu suikhai-e sai, Susa ga bambo 
Jehudi mainiu thainai kam mibo kum, sonnai kamlanra suikhailo khatdi Haman 
nahpiudung pumse chamaitu masengshat khaibo bamga maseng khaira 
chamtan pikhailo.” 

14Haise kamra chawangniu chamtan pikhaide, sibo chamtanse Susa ga njan 
khaide. Haman nahpiudung khang kariu phawse maidung mathiu suangga 
sichiujiu lenkhaide. 

15Adar hiugu jeng kariu-je-madaikiubo nai Susa ga Jehudi maidung madui 
lanlujiu nkiubo thiujiu chamai kai sumtu namdi lungga kamshat lanmide. Chiudi 
paliuniu chakyra sungmi makge. 

16Luongriang hinaga bambo Jehudi maidi kaden lude. Paliugu mikremaidung 
sang riak chinnia mangiutu paliuniu kamshat lubo gasu paliuniu mikre maidung 
khugasu duak lude. Chiudi paliuniu chakyra sung makge. 

17Haise Adar hiugu jengriu-je-sumkiubo nai-e. Pasaibo nai, jeng kariu-je-
madaibonai maitu kamshat lanta mide, khatdi sibo tingmik gase paliuniu tiu-
sakjiu, matha-malabo tingmik pithiu khaide. 

18Susa ga bambo Jehudi maidungniu, jengriu-je-sumkiubo nai khatdi jengriu-je-
madaikiubo nai paliugu mikre maidungtu kamshat mibo jengniu, jengriu-je-
mangiukiubo naise mathakbo tingmik leng kam khaide. 

19Haijengniu namdak kasiamboga lungbo Jehudi maidungniu, Adar hiugu 
jengriu-je-madaikiubo naise chunwijiu mathakbo tingmik, khatdi khatniu 
khattu katiu-kasak kalen pibo tingmik pithiu khaide. 

Purim Gu Chakhuang Changee 
20Haichiu padmibo hinase Mordecai niu raokiu khaide khatdi Jehudi mai 
pakhiangna, kadiugadi kanagadi Persia mai kadih pabam hinaga, 

21maidungtu haibo Adar hiugu jengriu-je-madaikiubo nai khatdi jengriu-je-
mangiukiubo naise mathakbo tingmik thiujiu takum machangna maniara 
chamlen langkhaide. 

22Haibo tingmikdungse Jehudi mainiu paliugu mikremai khugasu duakpad lubo 
tingmik si-e; haise chunsabo nai tachun thiupad silak mibo wan gasu chunwi 
mathaboga kam kalikhaibo hiu khatle. Haibo tingmikdungse chakhuang changee 
thiujiu tiu aruang, sak aruangbo, khatniu khattu katiu-kasak kalen pibo khatdi 
kalek samaitu katiu kikhaira, paliu khuga dinkhai bide. 

23Sichiujiu Jedudi mainiu Mordecai gu ladtikhaibose majaide, khatdi takumgu 
changee khat thiujiu kam mide. 

24Agag kaikik, Jehudi maigu mikrebo piu-- Hammedatha nahpiu Haman niu 
Jehudi maitu kam maharabo tingmik chapkhai raleng taden thon-e (maksai 
“purim” chiujiu paliuniu ku-e); paniu paliutu kam maha mira rangkhaibo-e. 

25Chiudi Esther niu chawang khuga tadjiu, Haman niu Jehudi maitu kam mahara 
rangkhai mibogu sansabose daojiu chariu bamme chiubogu chamtan raokhaibo 
sung, Haman nai panahpiudungtu chamaitu masengshatbo bam gasu 
masengshat mide. 

26Haijengniu mathakbo tingmik situ Purim chiujiu ku-e. Mordecai gu chamlen 
jengniu khatdi paliu khuga padmibo pakhiangna jengniu, 

27Jehudi maidungniu sise tacheng-tajai khat kamkhaijiu, paliu kaikikdungniu, 
khatdi saokum mainiu Jehudi mai khat thiuwang sai Mordecai gu ladtikhaibo 
saisuijiu haibo tingmikdung haise takum machangna mania tan-tanra kam 
khaide. 

28Sailam lungwang rabo chaken hinaga Jehudi mai kikhun hinaniu luongriang 
nai namdi hinaga Purim gu tingmik haitu maningtaobo thiujiu pawan wangbo 
hinaga mania raleng chapkhai mide. 

29Sigasu Abihail nahpui, chawang nao , Esther niu Purim lamga masuang 
Mordecai niu chamlen raokhai mibo lamga tanjiu chamlen raokhaide. 

30Chamlen siniu Jehudi mai pakhiangna khuga raokhaibo-e, khatdi sibo ariakse 
Persia mai luongriang 127 pakhiangnaga langkhaide, 

31khatdi paliuniu achungbo wan nai kalum rijiu mania raleng tacheng-tajai 
kamkhai mibo kumgapjiu Purim gu tingmik situ paliu khatdi paliu 
kaikikdungniu mania raleng dinkhaide. Haise Mordecai nai chawangpui Esther 
niu pikhaibo chamtan side. 

32Esther niu Purim lamga kam matip khaibo chamtanse, charaogu majiuhan 
khatga raokhai bamme. 

Esther 10 

Xerxes Nai Mordecai Gu Kendibo 
1Chawang Xerxes niu pawangdih n-ganglam lungbam maidungtu khatdi duipui 
mung-ga lungjiu bam maidungtu manomjiu pi changam kamkhaide. 

2Paniu kamkhai mibo kadibo khatdi maisuang habo pakhiangna, paniu dechiujiu 
Mordecai tu kakubo ngam pikhai milo chiubo racham pakhiangnadi, Persia mai 
nai Midia mai wangdunggu ariakkhuangga raokhai nbamme. 

3Jehudi maipiu Mordecai hai Chawang Xerxes hanggara kadibo bampi paniabo-
e. Patuse pamai Jehudi maidungniu chakhuang thiu-e khatdi masen kamme. 
Paniu pamaidungleng kawibo khatdi paliu kaikikdungniu manang makjiu lungra 
kamkhai bide. 

Job 

Job 1 

Job Tu Satan Niu Madiubo 
1Uz kadihga Tingwang tu malumbo khatdi patu ronna kahumbopiu pazanniu Job 
kubo mai lungbam niu-e. Pahai pawan machang kasabo kam miratu manangjiu 
bambo kawibo mai-e. 

2Panah piumai khang chinnia, puimai khangsum bamme. 

3Khatdi mily sang chinnia, qontrao sang sum, kabuichi sang khat, qonniam kai 
mangiudi marui bamme, pavangdungdi kengkha bambo-e, sichiujiu 
tingbanglam lungwi thubo piu-e. 

4Job nahmaidung siniu naimachang maluong katiu tiujiu khat khat kyga meng 
meng-e, siga paliuniu paliu tanpui khangsum situdi kukhai khaijiu bamme. 

5Sichiu maluong tiulubo sai Job niu nsuan kalu buangsu lujiu panahmai mathiutu 
kam masan khaira chara thiu-e. Paniu haichiu kambo sira panahmai ruanggasu 
paliu menglamsu Tingwang tu din masajiu nuan kammi bam sune chiu 
maningbo jengniu-e. 

6Tinggen maidung RAPIU masuangga wangbo nai Satan di paliu ruangga wangde. 

7RAPIU niu pakhuga maniu-e, “Nang degu kamkin jiulo?” Satan niu paokakge, 
“Kadihpiri pakhiangna rontadjiu haichiu khangkiujiu bambo-e. 

8 RAPIU niu maniu-e, “Avangpiu Job tu nang sima? Kadihpiriga pakumjiu kawibo 
khatdi tacheng matipbo mai khatdi ha-e. Paniu kasabo wadi kammi makra, 
manangjiu atu kahumjiu bambo-e.” 

9Satan niu paokakge, “Job niu nakhu gasu wakhatdi daomaksai paniu natu 
kahumjiu bam rama? 

10Nangniu pawan machang patu, paky khun maitu khatdi pakhuga kabambo 
hinatu gukhaijiu bambo-e. Paniu kambo hinaga nangniu thoikhaibi-e, sichiujiu 
pagu khaorui khaonatu kadihpiri pakhiangnaga pi lungphui khaibi-e. 

11Chiudi tuhoi nangniu pagu kabambo hina luthon milo, sichiusai paniu natu din 
masajiu siangmi rabo-e!” 

12 RAPIU niu Satan khuga din-e, “Wide, sichiusai pagu kabambo hina naben ga 
pikhaide, chiudi nangniu Job papumsiak tura kam masabo suilakge.” Sichiujiu 
Satan se tadmide. 

Job Nahmaidung Nai Pagu Chakhiu Chalantu Kam Mahamibo 
13Naikhat Job nahmaidung siniu paliu singna tingthubopiu kyga maluong 
tiubambo wan-ga, 

14Job khuga chakhumpao khatniu pakwang lujiu din-e, “Chaluga aliuniu matom 
thinjiu bambo-e sibo mungga qonniamdungse tagijiu bamme. 

15Siga simakdakjiu Sabean maidungniu wanglujiu chari thiujiu pakhiangna 
sutlude. Paliuniu navangmai hinatu kamshat mide. Aronna haibo cham 
paokhaira masiak lubo-e.” 

16Paniu palad dinloi makhaga kavang khangkhat wanglujiu dinsude, “Chagan 
wonjiu milydung nai mily khuanmaidung tudi kamshat kam mide. Haibo cham 
paokhaira aronna masiak lubo-e.” 

17Paniu dinloi makhaga kavang khangkhat pakwang lujiu dinlan-e, 
“Chaldean maigu charimun sum wangjiu aliutu chari thiujiu kavangmai hinatu 
kamshat kam mide, sichiu qontraodung hinase sutlujiu tadmide. Haibo cham 
paokhaira aronna masiak lubo-e.” 

18Paniu dinloi makhaga kavang khangkhat pak wanglujiu dinlan sude, “Nanah 
maidungse tingthubopiu kyga katiu maluangtiu bambo-e, 

19siga ramjeng lamsu tingthung katan khat wang-e. Sibo tingthung siniu chaky 
hunkaojiu paliu mathiutu kamshat mide. Haibo cham paokhaira aronna masiak 
lubo-e.” 

20Siga Job niu suchap lujiu, palung chariujiu, pafai pani phetsude. Paniu papee 
gotlujiu kadihga makhum kiude. 

21Paniu din-e, “Apumrong atu manawangbo-e, apumruang I shairabo-
e. RAPIU niu pikhaibo-e chiudi tuhoira paniu lutad mide. Pazantu thuonrabo-e!” 

22Wahina padjiu bamtadi Job niu Tingwang tu din masajiu nuan kammi makge. 

Job 2 

Satan Niu Job Tu Madiu Lanbo 
1Tinggen maidung RAPIU masuangga wangbo nai Satan di paliu ruangga wangde. 

2RAPIU niu pakhuga maniu-e, “Nang delam tadkhai kinjiulo?”  Satan niu 
paokakge, “Kadihpiri pakhiangnaga haichiu nkum nkhangjiu bambo-e.” 

3 RAPIU niu maniu-e. “Nangniu avangpiu Job tu sima? Pakumjiu malum suibo mai 
khatdi kadihpiriga ha-e. Paniu atu kahumjiu wadao khatdi kasabo kammi ratu 
manangjiu bambo-e. Palam wakhatdi hajiu patu chari thiura nangniu akhuga 
khengbo-e. Chiudi Job niu tuhoi tangbo malum matipjiu bamme.” 

4Satan niu paokakge, “Mai khatniu pah ringlu raleng wahina phutlubui-e. 

5Chiudi tuhoi nangniu papumtu kam masakhailo chiusai paniu natu siangmi 
rabo-e!” 

6Sijengniu Satan khuga RAPIU niu din-e, “Wide, pahai naben ga bamme, chiudi 
nangniu patu kamshat mibo suilakge.” 

7Siga Satan niu tadlujiu Job pum pakhiangna pijiu akhuankhai sude, 

8siga Job niu kara ponkhaibo bamga pagen kathiubo panagise got thonra 
chalipang khoilujiu meng ntaobam mide. 

9Panaoniu pakhuga din-e, “Nangra tacheng matipjiu bamme chiumakma? 
Dekamjiu Tingwang tu siangkhai lujiu shaimi mak jiulo?” 

10Job niu paokakge, “Nang wasimakbo lad din bamme! Tingwang niu wakawi 
piboga aliu lu-e. Paniu aliuleng chariu magenthiubo langkhaiboga dechiujiu 
aliuniu suimak ralo?” Haichiu chariu magenthiubo daojiu bamdi Job niu 
Tingwang tu wakhatdi kiamkhai makge. 

Job Kahmai Wangbo 
11Job kahmaidung khangsum Teman namdi gasu Eliphaz, Shuah gasu Bildad 
khatdi Naamah kadih gasu Zophar chiujiu wang-e. Job hai chariuchang chariu 
bamme chiubo khuan paliuniu chiuboga, paliuniu tadlujiu patu pachun kam kam 
njiu khaira wang-e. 

12Paliuniu pabam kadiu lamsu Job tu phuimeng ngao-e, chiudi palun sita mide. 
Paliuniu patu siluboga, paliu lung chariujiu paliu faini phetjiu paliu piriga tabui 
katup khaijiu kapjiu huisude. 

13Pagu magenthakse paliuniu ngaoluboga paliuniu waladdi dinmakjiu nchun 
chinnia,nien chinnia maliumakjiu maluang ntaokhang sude. 

Job 3 

Job Niu Tingwang Tu Suimakbo 
1Kanamboga, Job niu patu manawangbo tingmik situ siangjiu dinpat sude. 

Job 
2-3Hey Tingwang yo, atu lungwangbo nchun situ siangkhailo; atu manawangbo 
tingmik situ siangkhailo! 

4Tingwang yo, sibo tingmiktu pijiu tamiu milo. Sibo nai situ pijiu ben khai tulo; 
sibo tingmik situ pijiu wadaodi maningtao khailan tulo. 

5Chunsabo tingmik pi thiumilo. Kamuangniu gomjiu pi tamiu milo, khatdi 
naimik situ pikiu milo. 

6Sibo nchun situ takum gasu luthon milo, pijiu pariak chakkhai lan talo; 

7pasy masi makbo pithiu milo, chunwi makbo nchun thiumilo. 

8Mantage. tu thinmanjiu bammai, siniu sibo tingmiktu wathoi simainiu pijiu 
siangkhai milo. 

9Nsuan ganbiu situ pijiu benkhai tulo; nsuan padlanra maning makbo nchun 
pithiu khailo. 

10Atu manabo nchun situ siangkhailo, palamra magenthiubo nai chariuboga atu 
pilung wangkhai-e. 

11Apui alam lung gasu maksai atu managapbo gasu shaimi ni-e. 

12Deleng apuiniu pahingpomga ponkhai jiulo? Dekamra paniu atu pontup khai 
jiulo? 

13Sibo tingga I shai misai, tuhoi I mathak bam rabo-e. 

14Nda chawangkiningdung thiukhai lanbo, mawangpaodung nai chawangdung 
kumjiu Idi jibam rabo-e. 

15Sichiusai kachia nai rangkangniu paliu kyga, makhuanting khaibo chawang 
nahdung kumjiu Idi jibam rabo-e. 

16Maksai mana makhabo ngena kumjiu Idi jibam rabo-e. 

17Kasamaidung siniu paliugu kasabose charawga loikhai mibo-e, changam 
kambo gasu chiami maidungse kanambo gara mathak mibo-e. 

18Kavangkyga bammaidung sidi katanbo chamtan gasu mathak mibo-e, khatdi 
njiu-satna bam mibo-e 

19Pazan tadmai, palun simakmai siga bamme, chiudi kanambo gara 
kavangdungdi khenrang thiumi-e. 

20Chamaina hai deleng magenthiujiu ringbam ralo? Dekamra chamainagu 
chunsaboga kabenbo hai pikhai jiulo? 

21Kashaibo haitu paliu khuanjiu bamme, chiudi haise wadaodi wang makge; 
Paliura chakhiu-chalantu suang charawtu masenjiu bambo-e. 

22Shaijiu baimi makthen chunwibose daomakge; 

23Paliu sailam wangrabo tadon-changiuse pake hina lamsu malim lujiu 
Tingwang niu baimi-e. 

24Katiu tiubo sung, Ira chunsajiu bamme, wadaodi I hoisao silakge. 

25Iniu kapingbo nai manangbose wang gap-gap-e. 

26Mathakjiu agi-manaibose alengra wadi ha-e, agu magenthak hai pamalan 
thiumakge. 

Job 4 

Karaibo Ari Cham 
(4.1—14.22) 

Eliphaz 

1-2Job yo, I maliumak bamlu lak mide, I wa dinpad sai nalung pom rama? 

3Nangniu maidung kakengkhatu katikhai mide, khatdi kasa-kason maitu 
pitankhai mide. 

4Mai khatniu paphi masuijiu sonkiu chiamiboga, nalad kengniu patu kachukhai-
e. 

5Tuhoira chariubo hai nadam mide, chiudi haise daora nachun thiu makge. 

6Nangniu Tingwang tu kahumbo jengniu, agunbo nai malumbose nakhuga 
bamme, siniu kamaobo ha-e chiujiu nangniu lu-e. 

7Tuhoira makum kalanlo. Tacheng matipmainiu sansabo daobo lamga din 
matailo. 

8Maidungniu kasabo luzam chulujiu kasabo lin lingkhaibo I ngao-e; tuhoira 
paliuniu kasabose atiat bamme. 

9Tingwang niu palungpom gasu paliutu tingthung kumjiu kam maha mide. 

10Ndongqui niu marungbo kumjiu, kasamaise marungjiu kap bamme. Tingwang 
niu paliu hiu kamtang mibo jengniu paliu maliuna bammi-e. 

11Wa kamshat tiura hamibo ndongqui kumjiu paliu shaijiu bamme, paliu 
nahdungdi pak marakam mide. 

12Pawan khatga manuanbo cham wang-e, sise Iniu chiukungjiu chiu-e. 

13Nchun amang lamsu chara minbo kumjiu atu kamlop khai-e. 

14Pingjiu apum hai kaphikdung-dung bamme. 

15Hengri kalikbo siniu azu niakhaiboga, pingboniu agiuse chaprung-rung mide. 

16Wakhatra chapbambo I ngao-e, sise Iniu matingjiu phui-e, chiudi sise degulo 
chiubo din ngamlakge. Siga maliuna bambo gasu chakhuan khat chiu-e. 

17“Tingwang masuangga mai khatniu tacheng maji ngamma? Maksai patu 
Dampao suangga masan ngamma? 

18Tingwang niu pagu tinggen vangmai tudi malum makge, mazadunggu 
kamaobodi paniu daojiu bamme. 

19Paniu taniang gasu dambo gandam, tarimudtu kumjiu niakpet mirabo situ 
paniu malum buima? 

20Mai khatniu nsuan ringbamdi sui-e, chiudi simakjingjiu chawan wang makga 
shaimidi sui-e. 

21Pagu kabambo hina hamide khatdi shaimide, sise paniu sitanglu makge.” 

Job 5 

1Job yo, ku matailo. Mai khatniu paokak khai suma? maza khat khuga nang 
marilu buima? 

2Shairaleng manangjiu nalung pombo hai kapangbo wasi kamakbo gu-e. 

3Kapangmainiu wasao thiubotu Iniu ngao-e, siga Iniu paliu riga tasiang 
siangkhai-e. 

4Paliu nahmaidung wadaodi amanbo ngaolakge; paliutu gukhaira ladzankyga 
maidi chapsu lakge. 

5Kapangmaigu miusy tathujiuga puakbambose tad mariu mainiu tiurabo-e, 
khatdi palek watse kacharimainiu ngaopun rabo-e. 

6Kasabose kadih gasu puakkhangbo makge, magenthiubose kadih gasu 
puakkhangbo makge. 

7Makge! Magenthiubose paronna wangbo-e, Haise chamirang machak padbo 
kumbo-e. 

8I hai nang-e sai, Tingwang khuga apai rabo-e. 

9Pagu kadibo ngamse aliuniu sitanglu lakge, pagu maisuang habo ngam hai 
pamalan thiumakge. 

10Paniu tingriu khaijiu luzamga tadui kajin khai-e. 

11Yo, lung manonmaitu Tingwang niu jukhaibi-e, khatdi kap-kiam bam maitu 
ringabo pikhai bi-e. 

12-13Pasiam kasamai lunise paniu kam kadat khai-e, khatdi ningtingmaitu paliu 
thakga pi man mi-e, sichiujiu paliu wadaodi tathuilu makge. 

14Niending tinggadi paliura tamiuboga kabam kumme. 

15Chiudi kalek samaitu Tingwang niu kashaibo gasu gukhaibi-e; pageng bam 
maitu mathadbo gasu paniu gukhai-e. 

16Paniu kalek samaitu agunbo pikhaibi-e, khatdi kasamaitu pi maliumak khai-e. 

17Tingwang niu kam maji khaibo maise sanwi-e! Paniu natu rukhaiboga nalung 
pommi tulo. 

18Tingwang niu kam ajamkhai bidi paniu domkhai-e; paniu natu kam mathiu 
khaidi paniu natu wikhai-e. 

19Pawan saisuijiu kasabo gasu paniu gukhai bine; 

20Charakhum wangboga, natu pi ringkhai bine; tathiu-chari wangsai kashaibo 
gasu paniu natu gukhai bine. 

21Maiken tiamai khugasu Tingwang niu gukhai bine, khatdi hami rabo gasu 
paniu natu gukhai bine. 

22Tathiu chari padjiu mariuboga nangra nuisune; khatdi nkankhaotu nangra 
pinglakge. 

23Nangniu tenbo luzamse tatu bamlakge; natu wadaodi nkankhaoniu kam masa 
lakge. 

24Sichiujiu nagu mathenky gase agi-manai bamne; nagu milydungse kasa kason 
thiulakge. 

25Kadihga piuriang kengkha bambo kum, nakai-nakik kengjiu lungrabo-e. 

26Chamiubang siniu atiat-ting tangbo min majin bambo kum, nangdi 
tingthengjiu lungrabo-e. 

27Job yo, aliuniu haise nda katilubo gu-e. Haise majibo-e, siniu tuhoira haise 
lukhai sulo. 

Job 6 

Job 
1-3Agu magenthak hai taju gasu madatsai, duipuigu nbuiniang suang rit nkiu 
rabo-e; 

12 siniu alad tanbo haitu naliu suang hami tulo. 

4Ngamkambo Rawang niu tavaipi thinlujiu atu ketmide, sichiujiu karabo tai 
siniu apumga phuimide. Tingwang gu kapingbo siniu atu taomagui mide. 

5Konniamniu piubuan giboga palung kimlu-e, khatdi matomniu magao tiura 
daolu sai marata mi-e. 

6Chiudi matai hummakbo pachoi habo ganse saoniu tiu ralo? Maruibum gu 
kakabo paraganse pachoi degu bamlo? 

7Sikumbo tatekse Iniu tiuni makge, Iniu tiubo hinase aleng wimakbo maliang-e. 

8Iniu khengbose dejengniu Tingwang niu pimak jiulo? Arathoi dekamjiu paokak 
khaimak jiulo? 

9Paniu haichiu kambam sai atu kamshat raleng ronna-e! 

10Sichiu paniu kamsai achun wijiu I machao bamrabo-e, haijiukha I magenthiu 
bamdi Tingwang ra masanne chiubo Iniu si-e. Pagu chamtan situ Iniu suimakbo 
thiumakge. 

11Ringlura agu pumtan degu bamjiulo? Iniu agunbo hamisai dekamjiu ringbam 
ralo? 

12Atu hai tatuniu dammi jiuma? Apum hai chagi jiuma? 

13Atu ranlura ajeng hasiak mide; atu ranlura Iniu delam tadkhai ralo? 

14Tingwang tu Iniu mangaimi tadi, mangaimak tadi, haikumbo magenthak gahai 
malumbuibo chaka pageng bam-e. 

15Chiudi akahmaidung yo, naliura tingriu tamisai, sangnuang mibo singgiuse 
kumjiu atu sonjiu bamme. 

16Singgiudungse kabun siniu topnam bamme, 

17chiudi ting thiusu dasai sise tunmi-e, sichiujiu singgiuse sangmi-e. 

18Chali-alimai siniu tadui phiudao lakjiu shaimide. 

19chali-alimainiu Sheba nai Tema lam phiu tadle, 

20chiudi paliuniu machunbose sangmibo singgiu mungga shaimide. 

21Naliudi akhuga sikumbo singgiu si-e, naliuniu asan sabo hai ngao lujiu 
pingboniu masai nkhin mide. 

22Atu kalen pikhaira, maksai amalin ga mai khangsiatu tanim pira, 

23maksai atu mikremai khugasu rankhaira, naliu khuga I khengjiuma? 

24Wide, amaodungse dinkhaijiu atu katikhai sulo; maliumakjiu I naliu lad 
nkingne. 

25Nchangbo ladkeng sira mailung kimme, chiudi naliura mathakhu lad din 
bamme. 

26Iniu dinbambo hai tingkai sangnu, wadi makge chiu naliuniu maning-e; 
Sichiusai dekamjiu asang-asuang lad haitu naliu paokak bamjiulo? 

27Magennahtu naliu vang thiura taden thonjiu, khatdi naliu kah kakungmaitu 
kam mahalujiu, lungwira matanne, naliura! 

28Azu phuilo, I arat lakge. 

29Naliu hai nkiuju mide, maji makbose dinta sulo. Atu kammao bam talo, Ira 
majijiu bambo-e. 

30I aratbam sune chiu naliura maning-e—nde majilo, nde nkhuilo chiubo I sita 
mide chiujiu naliura maning-e. 

Job 7 

1Chamainagu ringting hai riphenmaigu lunlung kumme, maranjiu tatien 
thiubambo ringting kumme. 

2Haise kavang khatniu ting aguibo bamtu masenbo kumme, Haise tatien thiumai 
khatniu paphijeng daora agun kabambo kumbo-e. 

3Chahiu khat sai chahiu khat khuanjiu bamme, nchun khat sai nchun khatniu 
chariubose phungwang bamme. 

4Alengra nchun hai pawan thengdiang-e; Ira nchun jikiulu lakge, kadatpad kadat 
ngutjiu tingben ratu ramgunne. 

5Apum pakhiangna parikniu phuimide; panagi siniu topman bamme; sichiujiu 
kana luangsao makjiu bamme. 

6Achun-ara thiumakjiu aringting hai tad bamme. Agu ringting hai langruikega 
chalang npui kabam suang majadle. 

7Maningtao khailo, Hey Tingwang yo, aringting haira siuthi khat kumbo-e; achun 
wibo ting sira loimide. 

8Tuhoira atu ngao bamme nangniu, chiudi wadaodi ngaota mine. Nangniu atu 
phiubam tadi Ira tadmine. 

9-10Chamaina haira kamuang tadjiu hamibo kum, pah shai misai wadaodi 
wanglan makge; patu kasimai hinadi mangaikam mi-e. 

11Chiumakge! I maliumak silak mide! I alung pomchang pom mide. I chalad dinra 
mide. 

12Dekamra nang atu akhebam jiulo? I hai kasabo duipuikhao-e chiu nang lukhai 
jiuma? 

13I jikiu mathakra matanne, athad gasu mathak khaira I phiu-e. 

14chiudi kapingbo mang siniu atu kapin khai-e; 

2 nangniu madungao pikhaijiu, atu pijiu charamin khai-e. 

15Haichiu magenthiubo lunlungga lungbo suang atakuak charejiu shamiboniu 
wi-e. 

16Amakum hamide; I ringbam rao mide, atu ronna phutkhai sulo; aringting hai 
pageng hamide. 

17Deleng chamainatu haijiukha lumakung jiulo? Deleng pagu tienkamga nalung 
ngut jiulo? 

18Nsuan machang nangniu patu phuijiu bamme, khatdi pawan machang patu 
madiujiu bamme. 

19Iniu atai mangilura pakak khatnadi, nang atu phuisao khai lakma? 

20Anuan hainiu natu kam masami jiuma, kavangky khuanpao yo? Iniu natu kam 
chariuju mijiu ma? Dekamjiu atu nagu majonbam thiukhai jiulo? 

21Anuan haitu wadaodi kuak silakmi jiuma? Akhui amao haitu kuak khai silakmi 
jiuma? Iniu arawlam tadmira watheng tamide, siga nang atu phiubamdi, Ira 
tadmi rabo-e. 

Job 8 

Bildad 
1-2Haikumbo lad hai dethengkha dinbam ralo? 

3Tingwang niu kamajibo situ wadaodi kam kadatmi lakge, majibose paniu 
maomakjiu kamrabo-e. 

4Nanahmai siniu Tingwang masuangga maomi bam sune, siniu paliu daobuibo 
saisuijiu paniu sajai pibo-e. 

5Chiudi tuhoi Tingwang khuga mariwang khenglulo. 

6Nangniu nchang siakjiu masan bamsai Tingwang niu wangjiu nkha khaine, 
khatdi naphijeng leng naky khunmai tudi kalankhai bine. 

7Tingwang niu natu pikhailan rabose, nasen-nalan hamibo situ wadi kadasi 
lakge. 

8Ndagu ningting chamtu makum matailo; puipiu mainiu sibamniubose makum 
khailo. 

9Aliu ringting hai dun nakha-e, aliu wadi simakge; tingkao kawang kum aliu hai 
majadjiu tadmi-e. 

10Chiudi ndagu ningting siniu natu katikhai misulo; paliuniu degu dinkhai ralo 
chiubo nking khailo: 

11“Chalim hai tadui habo bamga lungsi lakge, ndiuga makjiu paliutu wagadi ngao 
lakge. 

12Haise siamjiu thindao lakbo tinggasu, tadui sangmisai, haise agui raithu 
mirabo-e. 

13Charatu simak maise sibo chalimse kumbo-e; Tingwang niu paliutu malod 
khat mangai misai, paliu chun hami rabo-e. 

14Paliura chalangriangga maksai—takepui ren-ga mangiu kakhaibo kumbo-e. 

15Sikumbo takepui ren-ga mangiu khaisai, haisiniu paliutu phungman ngamlu 
buima? Paliuniu chalangriang situ majap sai, paliutu jumachap lubuima?” 

16Kasamai sira naimik biuga puak khangbo, kareng lungga puakbambo piumen 
kumbo-e. 

17Paliu mense turaliga kenpadle, sichiujiu tatukang hinaga khopman bamme. 

18Chiudi paliutu pepadmi sai paliu dega lunglo chiubo maidi sitami-e. 

19Yo, kasamaidunggu chunwibo sira sironna-e; maidungniu wangjiu paliu bam 
malinmi rabo-e. 

20Chiudi Tingwang niu tacheng matipmaitu wadaodi phutkhai lakge, maksai 
kasamaitu wadaodi nkha khai lakge. 

21Paniu nachun piwi khaijiu pi makiak mara khailan sune. 

22Chiudi natu marengmai riga paniu kamangambo pikhai sune, sichiudi kasamai 
kyse hami rabo-e. 

Job 9 

Job 
1-2 Yo, sise I chiukhai mibo-e. Chiudi chamainaniu dechiujiu Tingwang 
masuangga tathu tiak silu ralo? 

3Mai khatniu paokak silu lakbo ladkeng sang khat paniu maniusai, saoniu 
paokak ngamlu ralo? 

4Tingwang haira ningtingbo khatdi pumtan bambo-e; mai khatniudi 
pamasuangga chap ngamlu lakge. 

5Kachan khai makjiu maluongdungtu kam malai khai-e, sichiujiu palungpom 
gasu paliutu kam maha mi-e. 

6Tingwang niu kathi langkhaijiu, kadih haitu tungman bambo katiang situ kam 
malai khaijiu kadih haitu ju kanuk khai-e. 

7Paniu naimiktu padmakra kham ngamme, nchundi chagandungtu pabiu pi 
padmak khai ngamme. 

8Tingwang niu tinggen ga bambo, maksai duipuiga bambo wakhao riga tao 
maluiboga, mai khatniudi nkha makge. 

9Tingwang niu tingpukga chagandungtu ju masiangkhai nbamme; kachakiliu, 
khamten-khamtung, khatdi tingnulamgu chagan hinatu damkhai-e. 

10Pagu kadibo tienkam haise sitanglu lakge. Pagu tienkam haise pamalan 
thiumakge. 

11Tingwang niu tadwang-e, chiudi Iniu patu ngaomakge. 

12Paniu masenbose paniu lumine, siga mai khatniudi khamsi lakge. Mai 
khatniudi patu “Nang degu kamjiulo?” chiu maniu silakge. 

13Tingwang gu lungpom hai saomakge, Patu atungbo duipui-khao, Rahab tu 
nkhamai situ paniu niakpet khai-e. 

14Sijengniu Tingwang tu dechiujiu, khatdi dekumbo ladniu paokak ralo? 



921 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

15Amao-ameng hatadi, ladjanpao Tingwang khuga khengrabo sira lungsa khaira 
nakha-e. 

16Atu pijiu chalad dinkhaira suikhaidi, paniu alad chiukhaine chiubo I malum 
makge. 

17Palam hatadi paniu atu kam kabuakjiu, khatdi kam maha mira tingthung-
tingkaise langkhaibo-e. 

18Asiu thira paniu suikhai makge, agu ringting hai kakhaboniu pi phuikhai-e. 

19Tingwang riga Iniu pumtan thin rama? Iniu patu ladjankyga puiwang rama? 
Mai khatniu patu pitad khai ngamma? 

20I akhui-amao ha-e khatdi chamchang-e, chiudi aladkengse kamaobo kumme; 
khatdi Iniu dinbo hinase maora kumme. 

21-22Ira akhui-amao ha-e, chiudi I wakhatdi masenta mide, Ira ringnita mide. 
Wadi makge, maoma, maomakma simakge, Tingwang niu aliutu kam mahami 
rabo-e. 

23Pamao habopiu siniu simak dakjiu shaiboga Tingwang niu nui-e. 

24Tingwang niu kadihpiri hai kasamai khuga pikhai-e. Ladjanpaodung mikse 
paniu kamtiat mide. Tingwang niu maksai saoniu kamjiulo? 

25Aringting hai majujiu bamme, wakhatdi kawibo ha-e. 

26Agu ringting hai majadthubo malee kumjiu tad bamme, kalengniu lenkiu 
tazatu kathon suang majadle. 

27-28Iniu nuijiu agu magenthaktu mangaira kamme, chiudi agu magenthak siniu 
atu hajiu bamme. I hai kamaomai-e chiujiu Tingwang niu lukhai mibo I si-e. 

29Akhui-amao bamme chiujiu dinmisai, dekamjiu I manangbam ralo? 

30Tagaotaa siniu anuan hai khiu masan silak mide. 

31Tingwang niu karapon-ga atu thonkhai mide, siniu afai-anidungdi akhuga 
wangra mangam mide. 

32Tingwang hai chamaina-e chiusai, Iniu patu paokak ngamme; ladjankyga 
tadlujiu anaigu aribo lamga tathu hai tiaklu bui-e. 

33Chiudi anaikakga tadkhaira chaphipa khatnadi ha-e, Tingwang anaikakga 
ladjan thiukhaira maidi ha-e. 

34Tingwang yo, atu sajai pikhaita sulo! Nagu lungpomse akhu gasu luthon khai 
sulo! 

35I pingta mide, alungchun makum saisuijiu chalad I din sune. 

Job 10 

1I ringrao asang mide. Alung pomjiu dinbo hai nking khailo. 

2Tingwang yo, atu kammaojiu bam talo, agu kamaobose akhuga dinkhailo. 

3Nangniu haijiukha najai sajiu bam rama? Nagu gandam haitu nuimen bam 
rama? Kasamai tienkamga nuijiu bam rama? 

4Aliuniu kambo hai nang ngaoma? 

5Aliu ringting kum, nagu ringtingdi dunjiuma? 

6Sichiusai dekamjiu amao hinatu kamudjiu phiubam jiulo? Dekamjiu amao 
hinatu kapiobam gulo? 

7I akhui-amao ha-e chiujiu mai khatniudi atu kadenglu lakge chiubo nang 
sibamme. 

8Nabenniu atu damjiu palun kamkhaibo-e. Tuhoira sibo ben siniu kam mahajiu 
bamme. 

9Nangniu atu chagamniu damkhai-e chiubo maningtao khailo, sigase atu tao-
manui khai lanmi rama? 

10Apiuniu atu lung ngamra pumtan nangniu pikhai-e. Apui won lungga nangniu 
atu pi mawikhai-e. 

11Apum haitu arah nai anenriangniu palun thiukhai-e. Sichiujiu arahdung situ 
atia nai aginiu makomsim khai-e. 

12Aringting hai nangniu pikhai lujiu lungsa saomakjiu bamme, nangniu manang 
khaibo jengniu I ringbambo-e. 

13Chiudi tuhoi nangniu atu mahin kamshat mira kambo-e chiubo I silude. 

14Iniu nuan kamkhai misai kuak khai lakge chiujiu nang phuibambo gu-e. 

15Iniu nuan kambo wansiakga, magenthiubo hai I daonuang mi-e; sichiujiu Iniu 
kamajibo kamdi, pageng bamson makge. Ira asang mide, kamangambo ronna-e. 

16Iniu wakhat kam tathui lusai, atu ndongqui kumjiu nangniu hawang-e; atu kam 
chariu khaira maisuang kahabo kamme. 

17Amaotu ronna nang phiujiu bamme, atu nalungpom saomakjiu bamme. Atu 
kam masara nathak kasabose, nangniu rang bamme. 

18Tingwang yo, deleng atu manawang jiulo? Mainiu ngao makhaga, I shai 
miboniu wi-e. 

19Alamlung gasu charao lam tad taron mijiu wadaodi lungwang makboniu wi-e. 



923 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

20Aringting hai hawangmi jiuma? Atu phut khailo! Pawan bambo lungga Iniu 
achun wijiu lungkhai lune. 

21Wadaodi malanwang silak mibo, tamiubo khatdi achungbo kadihga I tadjimi 
rabo-e. 

22Wathak walam simakbo tamiubo kadih, kabenbo siakgadi tamiu mibo 
ramgase I tadmi rabo-e. 

Job 11 

Zophar 
1-2Haikumbo pachun kahabo lad haitu maidi paokak khai lakma? Mai khatniu 
haijiukha palee kengbo siniu patu kam majilu buima? 

3Job yo, aliuniu natu paokak ngam lakge chiu nangniu maning jiuma? Nangniu 
nuimenbo lad dinbo gase aliu maliumak tami rama? 

4Nangniu dinbo hina maji-e chiu nangra lu-e; Nang hai Tingwang suangga 
masanne chiujiu nangra lu-e. 

5Tingwang niu natu paokak khaira dejiukha I masenlo! 

6Ningting daoraleng npui keng bamme, khatdi chamaina leng sise sukchang 
sukge chiujiu paniu nakhuga dinkhai rabo-e. Nangniu daobuibo suang nkhin 
bijiu Tingwang niu sajai natu pibambo-e. 

7Tingwang gu pumtan nai kendibose nangniu pamalan silu buima? 

8Tingwang lengra tingpuk hai pamalan bamme, chiudi sise nalengra ngentang 
lakbo gu-e. Tingwang niu charuidihse sibamme, chiudi sise nangra sitang 
makge. 

9Tingwang gu kendi haira kadihpiri suang di-e khatdi duipui suang di-e. 

10Tingwang niu natu ladjan thiura puiwangsai saoniu khamlu ralo? 

11Pageng habo maidungtu Tingwang niu sibamme, paliu ngamkam kasa hina 
paniu si-e. 

12Chahung siniu wakhuan sijiu pianglu-e saira, kapangmai siniu wasi lubui-e. 

13Job yo, nalungchun kam maji lujiu Tingwang khuga wanglulo. 

14Kasabo nai kamaobose naky gasu luthon milo. 

15Sichiujiu chap matip lujiu khatdi hujiu, kadihpiri haitu zudao lanlulo. 

16Sichiusai nagu magenthak hinase nda tadui naiwangbotu mangaibo kumjiu 
mangaimi rabo-e. 

17Sichiusai nagu ringtingse n-nien suang bendiang mirabo-e, khatdi tamiuthubo 
wanse nsuan tingbenpad karai kummi rabo-e. 

18Nagu ringtingse manangbo hajiu nachun wijiu lungmi rabo-e; Tingwang niu 
natu gukhaine, khatdi natu pi mathak khai rabo-e. 

19Nagu mikremaitu nangniu pingta mirabo-e, siga maidungniu paliutu nkha 
khaira nakhuga khengsu rabo-e. 

20Chiudi kasamaira manangboniu phuilujiu mari khaira npui hami rabo-e. 
sichiujiu kashaibose paliu damme. 

Job 12 

Job 
1-2Yo, naliura maidung khuan si-e. Naliugu ningting haidi naliu shaiboga, shai 
tamanmi rabo-e. 

3Naliuniu dinbo hina I sibamme, wakamdi naliu suang I nkhin makge, naliuniu 
dinbo hina maidungniu sikam bamme. 

4Tuhoira akamainiu atu nuijiu bamme; Ira acheng matipbo-e, khatdi akhui-
amao ha-e, chiudi paliu nuijiu bamme; chiudi pawan khat gara Tingwang niu 
arathoi chiukhai mibo-e. 

5Naliutu kam chariu khaibo ha-e, chiudi naliuniu atu nuimenjiu bamme. Kaomi 
lajiu bambo piutu naliuniu kakhiu bamme. 

6Charatu simakmai nai agatiumainiu agi-manaijiu lung bamme, chiudi paliu gu 
pumtan ronna niu paliu rawang thiu-e. 

7Chakhao thingnadung siniudi naliutu katikhai lubui-e. 

8Duipui nai kadihga bambo khaoringdung khuga paliugu ningtingse maniulo. 

9Rapiu benniu paliutu dambo-e chiubo paliu mathiu sibamme. 

10Tingwang niu pagu gandam hinagu ringting jukhaijiu bamme; chamaina 
hinagu ringtingse pagu pumtan hangga bamme. 

11Naliuniu wa chamaobo situ sibam then, nakuonniu wa chiujiu bambo-e. 

12Tanpaomai khuga ningting bamme, chiudi ningting nai pumtanse Tingwang 
khuga bambo-e. 

13Tanpaomai khaoti-e, Tingwang khuga khaotibo nai pumtan bamme. 

14Tingwang niu rathon misai, saoniu thiulan ngam ralo? Tingwang niu 
bangkhaibo maitu saoniu phutkhai ngam ralo? 

15Tingwang niu Tingduise khammiboga kadihse sangmi-e, paniu taduise run 
kiusai duidetse wang-e. 

16Tingwang haira tanne, di pawan machang charise ngambo-e, sonlumai khatdi 
sontiumai khangniase pahangga bamme. 

17Mawangpaogu ningtingse paniu luthonmi-e, sichiujiu jupaodung situ 
kammeng khai-e. 

18Paniu chawangdung situ lupad lujiu kavangkyga khaimi-e. 

19Paniu singkumai nai pumtan thin maitu kam manonkhai-e. 

20Paniu malumsuibo maitu pijiu maliumak khai-e, khatdi tanpaomaigu 
ningtingse luthon mi-e. 

21Pumtan thinmaitu paniu kam mangam khai-e, khatdi jupaodunggu pumtanse 
pamalan kamkhai-e. 

22Kashaibo kum tamiu bambo gase paniu kabenbo langkhai-e. 

23Paniu jatdungtu pitankhai-e khatdi dikhai-e, chiudi paniu paliutu ngamlujiu 
kam mahami-e. 

24Paliugu jupaodungtu paniu kammeng khailujiu, khatdi pi manang khailujiu 
kam mahami-e. 

25Paliuse jaw sak maniumai kumjiu tamiuboga tad tangad lad-lad bamme. 

Job 13 

1-2Naliuniu dinbo hinase n-da I chiu mide. Pakhiangnase I sibamme; naliuniu 
kasibo kumjiu I si-e. Idi naliu suang nkhin makge. 

3Chiudi Iniu aribambo hai naliutu makge, Tingwang tu-e; Agu tathuh hai Iniu 
pakhuga tiakhai nibo-e. 

4Naliugu wasimakse aratbo siniu gom bamme; naliu haira mai khat tudi wikhai 
silakbo phaimiu kumbo-e. 

5Maliumakjiu bamlo, sichiusai khangsianiu naliu ningting-e, chiu lukhaibo sui-e. 

6Iniu athu tiakjiu bamga nkinglulo. 

7Dekamjiu naliu arat bamralo? Naliugu aratbo hai Tingwang leng geng lune chiu 
naliu maning jiuma? 

8Naliuniu patu gukhaira kambam jiuma? Pagu tathuhse naliuniu ladjankyga 
tiakkhai rama? 

9Tingwang niu naliutu phui mawijiu phuisai, paniu kawibo daolu rama? 
Naliuniu chamainatu kammengbo kumjiu, Tingwang tu kammeng lubui-e chiu 
maning jiuma? 

10Naliugu wasao thiubose bailu tadi, paniu naliutu rusu rabo-e. 

11Pagu pumtan siniu naliutu kam charen khai rabo-e. 

12Naliugu kadincham haira mangbui kum wadi pageng ha-e. Naliugu aribo haira 
chagamniang kum pang paroi-soi mirabo-e. 

13Chalad dinra aleng pawan pikhailo, maliumak bam khailo. Sichiusai degu 
padsu ralo chiubo silubui-e. 

14Agu ringting hai hamira I haping makge. 

15Achun-ara thiuta mide, Tingwang niu atu kamshat midi dekam ralo? Agu 
tathuh-charase Iniu pakhuga tiakrabo-e. 

16Ahot hainiu atu gukhai ngamlu tadi, kasamai sira Tingwang tu wadaodi zudao 
ngam lakge. 

17Tuhoira Iniu masanjiu dinbo alad hai nking khailo. 

18I maji-e chiu sibo jengniu athu hai tiakra kaden bamme. 

19Tingwang yo, atu kammao khaira nang wangkin jiuma? Sichiu-e sai, I 
maliumakjiu shaimi tane. 

20Iniu kengnia maniu khaine, sise suikhailo, sichiusai nakhuga I nbaimi lakge; 

21Atu sajai pikhai tasulo, khatdi kapingbo siniu atu kam mathad tasulo. 

22Oh Tingwang yo, nang din railo, chiusai Iniu paokakne. Maksai Iniu dinne, nang 
paokak khailo. 

23Akhui-amao hai desilo? Iniu degu kamaobo kammi jiulo? Atu degu kamaobo 
madam khai ralo? 

24Dekamjiu nang atu marimi jiulo? Dekamjiu atu mikremaitu kumjiu nang 
kamjiulo? 

25Nangniu atu kapinjiu bam rama? Ira wadi makge, chapiuniw nakha-e. 
Magaoreng situ nang chari thiujiu bambo-e. 

26Iniu nahtingga kamkhai mibo kasabo situ nangniu ariga madam khaijiu 
bambo-e. 

27Nangniu aphipa katang kamudjiu, agu phiken hina phiujiu aphi hai 
chagiriangniu ratman khai-e. 

28Sijengniu Ira maren mibo sing khatdi marenmibo fai kumjiu ketap-tap mide. 

Job 14 

1Aliu mathiuse son tanujiu mana kamme. Mathiuse pating kadunbo nai 
magenthiubo ringtingga tadbam kamme. 

2Aliu hai mawikhanglu charapen kum kuinuang mirabo-e; aliu hai tingkao 
kawang kum hanuangmi rabo-e. 

3Tingwang yo, nang atu phiujiu maksai atu madiujiu ladjan thiu rama? 

4Haijiukha taniabo chamaina khugasu masanbose wakhatdi daosi lakge. 

5Paniu lungrabo pagu tinglangse nangniu chak lujiu chahiu riakse riamkhai 
mibo-e, sise kali silak mibo-e. 

6Patu phuimakjiu, paronna phutkhai bilo; paniu ngamsai paronna pi lungmi 
sulo. 

7Huimibo singbang sira puakkhang lanlujiu pabuan padlanne chiubo maning 
sui-e. 

8-9Singmuise tingju mijiu, pamense kadihga shaimi tadi, siga tadui taokhai sai 
sise bonpadjiu pabang kasan padlanne. 

10Chiudi chamainara shaimi sai sise pamalan-e; pah shaimi sai dega bamjiulo? 

11Luangta mibo singgiu khatdi sangmibo ajai kumjiu, chamainara wadaodi sulan 
makjiu shaimibo-e. 

12Wadaodi buangsu silak mibo-e, tingpuk bamthen paliu jipjia gasu wadaodi 
sulanlak mibo-e. 

13Nagu lungpomse hamak then, atu maningtao khai rabo tingse wangtang 
makthen charuidihga atu baikhai miboniu wirabo-e. 

14Mai khat shaimi sai, pah ringsulan ngamma? Chiudi magenthiu chariubo tingse 
loimak then, Ira khuanjiu bamne. 

15Siga nangniu atu kusai, I paokak rabo-e, sichiusai nagu bensiam, atu kimkhai 
sune. 

16Nangniu aphiken hina phuijiu bam rabo-e, sichiujiu anuandung nangniu 
pariak chakkhai lakge. 

17Iniu kamaobo kamkhai mibo pakhiangnase nangniu nunthon lujiu kuak khai 
rabo-e. 

18Sichiujiu maluongdungse minkiujiu, chakhao-turense hamibo wanse wangne. 

19Tudidung situ taduiniu kam mahajiu, khatdi tingset katanbo siniu kadihtam 
situ pontad mine; haichiujiu chamaina siniu machunbo ringting situ nangniu 
kam maha mi-e. 

20Nangniu chamaina situ thinman lujiu patuse tingtheng leng langkhai mi-e; siga 
pase shaikiujiu pazuse tarut mi-e. 

21Panahmai situ chakhuang thiukhaine, chiudi sise wadaodi paniu sitanglu 
lakge, maksai paliutu kam mangam khaibo sidi pakhuga dinkhai lakge. 

22Palengra papumga thiuniubo ronna khatdi palung chariubo ronna-e. 

Job 15 

Niabo ari-cham 
(15.1—21.34) 

Eliphaz 
1-2Job yo, Matha ladle! Pageng habo ladle! 

3Ningtingmai siniu nakumjiu wadaodi chalad dinlakge, paramba kahabo lad 
siniu palam phelakge. 

4Nangniu tadkhaibo npui bamme sai, mai khatniudi Tingwang tu pinglakge, mai 
khatniudi pakhuga khenglakge. 

5Nagu kasabose, naladpad gasu simasan mide; nagu kasabose, nagu khaotibo lad 
gasu nbaira kam bamme. 

6Iniu natu kammao sanra hamide; naladkeng hina siniu natu kammaojiu 
bamme. 

7Nang hai lungraithubo maisi-e chiu maningjiu ma? Tingwang niu maluongdung 
dambo tingga nang bamniu jiuma? 

8Tingwang niu wa damra rangbo guse nang chiukhai mibo bamma? Chamainagu 
ningtingse nagu ronna jiuma? 

9Aliuniu simakbose, nangdi simakge. 

10Aliuniu ningting-tasi katibo hai, napiutu lungwang makbo suangga lungrai 
mibo, papee npuak mimai khugasu katilubo-e. 

11Tingwang niu natu pi wikhaibo situ dekamjiu suini makjiulo? Pasung aliuniu 
chalad koina dinbambo-e. 

12Chiudi nangra nalung mathing makbo siniu nalung pomjiu aliutu namik sajiu 
phui bambo-e. 

13Nangra Tingwang tu nalung pomjiu patu din masajiu bamme. 

14Pachangjiu mai khatse masanlu buima? Tingwang masuangga mai khatra 
majilu buima? 

15Dekamjiu, Tingwang niu pagu mazatu katang malum makjiulo? Paliu katang 
pamik phuiga masan makge. 

16Kasabo situ chamaina siniu tadui kasakbo kumjiu sak bambo-e. Yo, 
chamainara kamaomai-e, chamaina haira pageng ha-e. 

17Job yo, tuhoira Iniu kasibo hai nking khailo. 

18Ningtingmai siniu paliu piu khugasu katilubose wakhatdi nbai makjiu 
majibose atu katikhai-e. 

19Paliu kadihga sangdiumai lungmakge, paliutu Tingwang khugasu jumari mira 
mai khatnadi ha-e. 

20Kasamai, maitu kam kam masamai sira; paliu ringtingga magenthiubose 
daorabo-e. 

21Kapingbo khuan siniu pakuan ga senwang rabo-e; paniu wadi manang makjiu 
bambo tingga suttiumai siniu patuse komwang sune. 

22Tamiubo gasu mari lura pachun thiuta mide, patu kamshat mira pabam khatga 
khuan bamme. 

23Sichiujiu chamitiulengniu paphawse tiura khuanjiu bamme. Paleng 
tamiuwang kinne chiubo pah sibamme. 

24Sansabo siniu, pumtan bambo chawang kumjiu patu aphenra khuanjiu 
bamme. 

25Kangambo Tingwang tu din masajiu, pa-njum thunlujiu, papee kangum bambo 
mai sansiat sira haichiu rabo-e. 

26-27Sikumbo mai sira chaliangjiu, kadin piumakjiu khatdi palung tanjiu pagu 
chagee phunglujiu Tingwang tu aphenra pakwang kakin kumbo-e. 

28Sikumbo mai sira papaodungniu pakmiboga, namdidung situ sutlubo maidung 
kumbo-e, chiudi charise wangjiu sibo namdiga bambo kydung situ kam mahami 
rabo-e. 

29Tingthengjiu pah kalek wisi lakge, paguse tingtheng bam lakge, paringting 
katang hami rabo-e, 

30sichiujiu paniu tamiubo situ marilu lakge. Chaminiu ruthon mibo singbang 
kumrabo-e, sichiujiu papendung situ tingkainiu hunthon mibo kum rabo-e 

31Papang siniu, kasabo situ paniu malumsai, kasabo siniu paphijeng thiu rabo-e. 

32Pawanse wangtang makhaga, kuimibo ke, wadaodi madiaklan silak mibo 
singke kumjiu kuimi rabo-e. 

33Pahai pasy minsilak mibo mumsy kum, khatdi pabuan bonsilak mibo takibang 
kumbo-e. 

34Charatu simakmai paliu kaikik thiu silakge, khatdi tanimniu thiubo ky situ 
chaminiu kam mahami rabo-e. 

35Paliu haira kasabo ronna rangjiu, kasabo maliang kamjiu bambo-e; khatdi 
maigu sontiu nibo lungchun siniu phuijiu bambo maidung si-e. 

Job 16 

Job 
1-2Sikumbo cham sira nda I chiukam mibo-e, naliuniu din bambo sira kam 
mathadbo ronna-e. 

3Haichiu chalad ronna naliu dinjiu bam rama? Naliuniu din kanam sang-jingne 
chiujiu ma? 

4I hai naliu, khatdi naliu hai I-e sai, naliuniu kadinbo hina Idi dinlubui-e. Wasao 
thiujiu Iniu apee kangumjiu naliu khuga chalad kengjiu din lubui-e. 

5Kadincham dinjiu naliu jeng pitan khai lubui-e, sichiujiu naliu chun kam aman 
khai lubui-e. 

6Chiudi nkha khaira Iniu wadaodi dinmakge, khatdi maliumak bamdi 
amegenthak hai wason makge. 

7Tingwang yo, nangniu atu kam chariu khaide; nangniu aky khuntu kamshat 
mide. 

8Atu nangniu minlude, agu mikrepiuse nang-e agi nai ara ronna mide, haise 
maidungniu amao-e chiu lukhai bamme. 

9Tingwang niu atu palung pomjiu tatap-tap lujiu, marengbo mikphui siniu phui 
bamme. 

10Maidungniu atu tanui thiujiu atu taomaguilu kaphijiu bamme. 

11Tingwang niu kasamai khuga atu pikhai mide. 

12Agi-manaijiu I lungbambo-e, chiudi Tingwang niu atakuak charek lujiu, tun 
kadad kadajiu atu niakpet mide. 

13Tingwang niu atu wa majuanbam thiukhai lujiu, wadi lungsa khai makjiu pake 
hina lamsu tavaithu siniu ketjiu bambo-e. 

14Lungpom sabo riphendungniu ngaokhai lakjiu kambo kum, paniu atu kam 
ajamkhai lan-lanjiu bamme. 

15Iniu achungjiu maliufai benlujiu tabuijiuga ntao bamme. 

16Azuse heng maren makthen I kapjiu bamme, sichiujiu amikse menjiu 
ahiumana siniu atu taoweng mide. 

17Chiudi Iniu alung pomboga maokhai makge, Tingwang khuga arathoi maji 
bamme. 

18Hey kadihpiri yo, akhuga kamaobo kamkhaibo hai baikhai tulo! Majibo situ 
Iniu kuboga maliumak khai tulo! 

19Mai khatra tinggen-ga, chapsu lujiu alam liangkhaira bamme. 

20Akahmaidungniu atu kagajiu nui bamme; Iniu Tingwang khuga amatui 
luongjiu bamme. 

21Mai khatniu pakahbo leng kakhengbo kum, Tingwang khuga aleng 
khengkhaira I ramgunjiu bamme. 

22Malanwang silakbo npuiga I tadbamme, agu tingkum hai tadjiu bamme. 

Job 17 

1Aringting hai hamide, asiu thi ngamlak mide; charawse makjiu wakhatnadi 
aleng hamide. 

2Mai hinaniu atu marengjiu bambo hai I phuijiu bamme. 

3Tingwang yo, alungchun masansiak bamme, alad hai lukhailo. Alam chap khaira 
mai khatnadi hamide. 

4Nangniu paliu chun thiumakra kamkhai mide; paliutu pijiu atu ngamkhai tulo. 

5Ndagu kadincham khatga, mai khatniu pakabotu rangkang leng jonmiboga, 
panahniu sibo sung magenthiu-e. 

6Tuhoira maidungniu sibo kadincham thinlujiu atu din kada bamme, paliuniu 
wangjiu azuga tatai masiukhai bamme. 

7Agu magenthak hainiu amik tiatna mide; aphi-aben hai awengmana kum 
poinakha mide. 

8Paliu lung masanne chiujiu dinmaise paliu suang hamide, sichiujiu paliuniu atu 
hai chara tu simakmai kumjiu lukhai bamme. 

9Chakhuang charao thiusuimai siniu paliu majidiang-e chiu lukhai mide. 

10Chiudi paliu mathiuse amasuangga wang chapsai, Iniu paliu mai khattudi 
khaoti mai-e chiujiu lukhai lakge. 

11Machunbo hamide, Iniu rangbo hina kao mide, agu tinglang haidi loimide. 

12Akahmai niura nchun haitu tingbenbo-e, khatdi tingbenpad kinne chiu din-e, 
chiudi tamiuboga I bamme chiubo I si-e. 

13Agu machunbo sira charuidih ronna mide, sibogu tamiubo gase I jikiumi rade. 

14Charaw situ Iniu apiu kurabo-e; khatdi atu tiurabo masanpui situ Iniu apui nai 
atanpuimai kurabo-e. 

15Iniu machun rabose degu bamlo? Saoniu degu ngaojiulo? 

16Iniu charuidih lam tadbo tingga machunbose asai suitad lakge. 

Job 18 

Bildad 
1-2Job yo, nang kumbo hai maliumak bamlu lakma? Aliu lad nking khaisai, aliu 
natu npao khaine. 

3Aliu hai matom kabui kumjiu pang-e chiu nang maning jiuma? 

4Nagu lungpom siniu naronna natu kam masajiu bambo-e. Nalungpom jengniu 
kadihga chamai lungtami rama? Natu kimkhaira Tingwang niu maluong situ pi 
kam kalikhai rama? 

5Kasamaigu kahiupuang situ kam midmi rabo-e; chamise wadaodi taopad 
silakge. 

6Pagu mathenky mibungse midmi rabo-e. 

7Pagu phikemse matunjiu bamdi, tuhoira paphi masui mide; pah nkhuang kiujiu 
paladga kaokiu mide. 

8Paniu pathakga tadkhaijiu, paphise tuhoira man mide. 

9Pathak siniu paphimikga mankham lujiu patu juman mide. 

10Tathakriangse kadihga baikhaijiu tathakse pa-npuiga thiukhai mide. 

11Kapingbo hainiu patu khuanjiu bamme; pagu phikem machang suitadjiu 
bamme. 

12Pah kalek kawibo mai-e, chiudi tuhoira pah mariujiu tad bamme; magenthiu 
chariubo siniu patu khuanjiu bamme. 

13Shaisuibo rapot siniu papum pakhiang phuimide, sichiujiu paphi pabense 
tenmide. 

14Manang makjiu lungbambo pagu mathenkyse kampang lujiu, Kashaibo 
Wangtu zudaora jutad mide. 

15Pagu mathenkyse kam masan lujiu, chapiu kajinkhai lujiu tuhoira mai khatniu 
siga lungbo suimide! 

16Pake hina, pamen hina, shaikam mide,khatdi kikam mide. 

17Pagu kendise chaky gadi, charam gadi hamide; mai khatniudi patu maningtao 
lanlak mide. 

18Patuse karingmai kadih, kabenbo bamgasu, tamiubo bamga hathon mirabo-e. 

19Patuse malinra pakai-pakik maidi hamide. 

20Tingbang tingnu tangbo paken kachiumai hina pingjiu kaphikrai-rai kam 
mide. 

21Haise kasamai sansiat si-e, Haise Tingwang tu wajeng simak maigu santsiat si-
e. 

Job 19 

Job 
1-2Dekamjiu naliu ladniu atu kam mathad bamjiulo? 

3Naliuniu saomakjiu atu kam mangamjiu bamme. Sichiu mangambo hajiu 
naliuniu atu nuimenjiu bam rama? 

4Iniu kamaobo kammi bam tadi siseniu naliutu degu kam masa khaibo bamjiulo? 

5Asuang naliu wi-e chiujiu naliu maning-e, khatdi agu thiuniubo hai akhui amao 
gasu-e chiu naliura maning-e. 

6Haise Tingwang niu kamkhaibo-e chiubo naliu ngaomak jiuma? Atu manra 
paniu tathak thiukhaibo-e. 

7Pagu lungpom situ Iniu suini makbo-e, chiudi mai khatniudi alad lukhai makge. 
Majibo situ Iniu kuboga, mai khatniudi alad chiukhai makge. 

8Tingwang niu a-npui dangkham mibo jengniu I tad taron ngamlak mibo-e; 
paniu a-npuise tamiuboga baikhai mibo-e. 

9Alekwat hinase paniu luthon mibo-e, khatdi chamtan tadbo hina sidi hamibo-e. 

10Pake machang paniu atu kam kabuak khai-e. Paniu achun kam maha lujiu I 
asang miboga atu thon mibo-e. 

11Tingwang niu atu palung pomchang pomjiu pagu sathubo mikremaitu kumjiu 
paniu kamkhaibo-e. 

12Paniu atu aphenra parimaitu langkhai-e, sichiujiu paliuniu agu mathenkyga 
chakhomky chukhai lujiu atu manra tathak thiukhai-e. 

13Tingwang niu asingnamaitu pijiu atu mangai khai-e, atu kasimai hina khuga, 
Ira sangmai kum mide. 

14Ariang aruimai nai akahmaidungse tadkam mide. 

15Agiang maidung siniu atu mangaikam mide; avangpuidung siniudi atu zusi 
makmai maksai sangdiumai kumjiu lukhai-e. 

16Atu nkha nkhaira Iniu avangtu kuboga, atu npaokak tamide. 

17Akhenpui niudi asiurai manam ngamlak mide, asingnamaidi akhuga wang 
manata mide. 

18Nahmaidungniu atu ngaoboga kagajiu nui-e. 

19Amun-hu siakniudi atu phuini tamide, Iniu kakungmai siniu atu atungjiu 
bamme. 

20Ara situ aginiu topman bambo ronna mide; aringting hai asangjiu 
khengbambo-e. 

21Naliura akahmaidung-e, Atu lungsa khailo! Tingwang bensiniu atu kakhiu 
kaokiu mibo-e. 

22Tingwang niu kambo kumjiu naliuniu atu dekamjiu kam masabam jiulo? 
Naliuniu atu mathad bambo hai bui makha jiuma? 

23Aladkeng hai mai khatniu nkingtao lujiu ariakkhuangga raokhaira dejiukha 
Iniu masenlo? 

24Maksai aladkeng hai tatupekga bungkhai lujiu tingtheng hamakra raokhaibo 
luni-e. 

25Chiudi kanamboga atu gukhaira tinggen ga mai khat bamme chiubo I si-e. 

26Parik siniu agih haitu tiulu tadi haibo pum hainiu Tingwang tu zudao rabo-e. 

27Amik siakniu patu ngao rabo-e, siga pase zusi makmai thiulakge. Alungchun 
hai nkhin mide, palamra naliuniu haichiu din bamme, 

28“Aliuniu patu dechiu kam mathadlu ralo?” Naliuniu atu aphenra amao phiujiu 
bamme. 

29Chiudi tuhoira nuan phungmai riga wangrabo Tingwang lungpom situ 
pinglulo, sichiusai ladjanpao khat bamme chiubo naliuniu sirabo-e. 

Job 20 

Zophar 
1-2Job yo, nangniu alung kam masa mide. Siniu I natu paokak mak daolak mide. 

3Nangniu dinbo hai maitu kam mangambo gu-e, siga natu dechiu paokak ralo 
chiubo I si-e. 

4Nda kadihpiri lungkiu karai gasu haise sibambo-e, 

5kasamaise wadaodi matha-chunwi phulu lakge. 

6Pase dikhangjiu,ting tungtang bamdi, paniu kukhangjiu, kamuangtu papee 
tungtang bamdi, patuse tabuitu kumjiu mudthon mirabo-e. 

7Patu kasimai siniu pah delam tadmi jiulo chiujiu paliu suang hasune. 

8Para nchun mang kum, madungao kum hami rabo-e, sichiujiu wadaodi ngaolan 
tami rabo-e. 

9Paniu lungbo bam gasu patu ngaota mirabo-e; 

10Kalek samai khugasu paniu agalubose panahmainiu kawi kamra rangrabo-e. 

11Papumse parakeng hajiu chabonmai kum bamdi tabui mawinuang mirabo-e. 

12-13Kasabose palengra tiuwi-chang tiuwibo kum, paniu sibo tiuwatse lutao 
raleng pamun-ga nphangjiu bamme. 

14Chiudi sibo tatekse pawonpui gasu khapadjiu watai karabo khakum khami 
rabo-e. 

15Kasamainiu agalubo lungwat sira maruipad mirabo-e; Tingwang niu sise 
pawonpui lungga sudi lupad lanmi rabo-e. 

16Kasamai siniu wa kajuangbo sira karabo tai kumbo-e; patai katanbo kaniuniu 
machaobo kumjiu patu kamshat mirabo-e. 

17Ndui nai makhuidui siniu singgiu thiujiu, maksai takisaniu singgiu thiujiu 
luangbo situ para ngaotang lakge. 

18Paniu maranjiu kamlubo hinase mathakhu thonmi rabo-e; pakhiu-palanse 
paniu tiurabo wan daolakge, 

19palamra kalek samaitu paniu wajeng simakge, khatdi mainiu thiukhaibo kyse 
paniu sutlubo-e. 

20Paniu luniboga kakimbo ha-e. 

21Paniu katiuboga wakhatdi malipad makge, chiudi tuhoira pakhiu-palanse 
loimide. 

22Paniu tan palanbo tingga, sansathubo siniu patu niakpetmi rabo-e. 

23Paniu tiu kanithen tiu lulo! Tingwang niu palungpom nai palungnot gasu patu 
sajai pirabo-e. 

24Paniu chagi hengtu pingjiu marenbamga, tanaagigu tavaipi siniu patu ketkao 
mirabo-e. 

25Tavaithu siniu papum ket taronmeng, machumbo pamun siniu pamalung ket 
taojiu kapingbo zaise jaokiu bamme. 

26Paniu kam lubo hina kam mahami rabo-e, chamai benniu mataomakbo mi 
siniu pakikhunmai mathiutu rushatmi rabo-e. 

27Panuanse tinggen lamniu madu padjiu, khatdi haibo kadih hainiu patu suini 
makbo lamchap thiu bamme. 

28Pagu chakhiu-chalan hinase, Tingwang gu lungpom duidet siniu kam mahami 
rabo-e. 

29Kasamai sansiat sira haisi-e, Tingwang niu pikhaibo kasamai sansetse haisi-e. 

Job 21 

Job 
1-2Iniu kadinbo hai nking khailo, achun kimlura Iniu naliu khuga dinbo-e. 

3Iniu chalad dinra aleng pawan pikhailo, I dinloi lubo sainiu, naliu nuini sai nuilo. 

4Chamainatu Iniu n-gibo makge; Iniu alung khenglu lakbo palam bamme. 

5Atu phuilo. Naliu suang hajiu atu phuibo hai naliuleng buimakha jiuma? 

6Akhuga degu padbamlo chiubo lamga, I wadi din ngamlu lakge; kapingbo siniu 
agiu magao-e. 

7Dekamjiu kasamai situ pi ringtheng khaijiu, khatdi pi amankhai bamjiulo, 
Tingwang yo. 

8Paliu tah-nah kengjiu lungbotu paliuniu ngao-e. 

9Tingwang niu paliu kyga magenthiu chariubo pikhai makge; paliu wadaodi 
manangjiu lungmakge. 

10Yo, paliugu khaorui khaonadung magenthiubo hajiu piang bamme. 

11Paliu nahdungse milypoi kumjiu mathen bamme, 

12khatdi nthiam tara mudjiu chalen len bamme. 

13Paliu haichiu magenthiu chariubo daomakjiu, agi-manaijiu lungkhailu shaikiu 
mide. 

14Tingwang niu paliutu phutkhaira kasamai siniu din bamme; Tingwang 
chunningse paliuniu luni makge. 

15Tingwang tien thiura maksai, pakhuga kakheng thiura pageng ha-e chiujiu 
paliura maning-e. 

16Paliugu pumtan gasu paliu ngambo-e, chiujiu paliuniu maningbose I suini 
makge. 

17Kasamaigu nbiuse wadaodi kammid khailak jiuma? Sansabose paliu wadaodi 
daolak jiuma? 

18Tingwang niu kasamaitu palung pom gasu sajai pikhai lak jiuma? Tingkainiu 
magaorengtu hunthon mibo kum, maksai tingthungniu tabuitu hunthon mibo 
kum hunthon milak jiuma? 

19Papiu nuan jengniu panahtu Tingwang niu sajai pi-e chiu naliuniu din-e. 
Makge! Tingwang niu paliu nuan jengniu, paliutu sajai pimi sulo; Paliu nuan 
jengniu-e chiubo lenmi sulo. 

20Nuan phungmaidung siniu sajaise daorabo-e; Ngamkambo Tingwang 
lungpomse paliuniu daomi sulo. 

21Mai khatniu pagu ringting loimi sai, panahmai chunwijiu bamra manangjiu 
pah bamlu rama? 



937 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

22Kakulam bambo tudi ladjan thiujiu bambo Tingwang tu chamainaniu katikhai 
lubuima? 

23-24Khangsia maira paliu pum wiban satjiu, amansaijiu manangbo hajiu bamdi 
shaimi-e. 

25Khangsia maira wakhatdi chunwibo daomakjiu, paliu lung magenthiubo siniu 
phuijiu shaimi-e. 

26Chiudi paliu mathiuse ncham kamna-e, paliutu shaijiu baikam mibo-e; 
sichiujiu paliutu siniu tiumi rabo-e. 

27Kasabo lungchun naliu khuga bambose Iniu si-e. 

28Naliuniu maniu-e, “Kasa kambo kadibopiu kyse tuhoira dega bamlo?” 

29Chabin tadmaitu, naliuniu npao matai makma? Paliuniu phungwangbo cham 
naliu simak jiuma? 

30Tingwang niu palung pomjiu sajai pibo naise kasamai situ masiak khai-e. 

31Kasamaitu mai khat niudi pamao dinlenni makge, paniu kammibo kumjiu 
chakhum ruikhai makge. 

32-33Khon mawikhai bambo rawbam lam pontadbo tingga mai sang-sang siniu 
paphawse ponlujiu suitadle, sichiujiu taniang siniu paphawse phesim mi-e. 

34Naliura, wadi makbo lad siniu atu thumjiu bamme! Naliuniu dinbo hinase 
aratbo maliang-e! 

Job 22 

Pasumbo Ari-cham 
(22.1—27.23) 

Eliphaz 
1-2Ningting thubo mai tuse thinpiura, Tingwang leng pageng bamlu buima? 

3Maji kambo siniu Tingwang leng genglu buima, maksai nawat siniu patu nkha 
ngamlu buima? 

4Nangniu Tingwang tu pingbo jengniu, paniu natu rukhaibo makge, maksai natu 
madiu khaibo makge. 

5Chiumakge, haise nangniu kasa kamjiu nuan kam njukhai mibo jengniu-e. 

6Nasingnaniu napaw-nara phungbo jengniu pafai-panise nangniu gaolujiu 
papumruang phutkhai mibo-e. 

7Pasang-parang mibo maitu nangniu taduidi pikhaini makge, khatdi pawon 
kamariu maitu nangniu kikhaini makge. 

8Kadihpiri pakhiangna haitu lura nagu pumtan siniu natien thiujiu kamkhai 
kamigu-e. 

9Kamipuitu nkha khaira suimakbo ronna makjiu, magennahgu suttiura nangniu 
masenbo-e. 

10Siniu tuhoira kapingbo haise nakhuga phuimide; chakhomky siniu natu 
taoweng mibo-e. 

11Haise tamiuju mibo jengniu ngao lulak mibo-e, sichiujiu tuhoira duidet siniu 
natu maliamphui khangmibo-e. 

12Kuthubo tinggen gase Tingwang niu bam lujiu, chagandung situ phuikiujiu 
bambo makma? 

13Chiudi nangniu maniu-e, “Tingwang niu nde silo? Kamuang siniu patu 
sungmibo-e. Dechiu paniu aliutu ladjan thiuralo?” 

14Paniu tingpukga tadjiu bamga, paniu ngaomakra kamuang siniu sungmide 
chiu nang maning-e. 

15Kasamainiu tadsao makjiu bambo npui gase nangdi tadkhaira nachun khaimi 
jiuma? 

16Paliu kyga wangtang makha gasu paliutu duidet siniu maten tadmi rabo-e. 

17Paliu haira Tingwang tu lukhai makjiu, paliuleng wadi kamkhai ngamlakge 
chiujiu lukhai maidung-e. 

18Chiudi paliutu pi lungwi khaibo haira Tingwang niu-e, kasamainiu maningbo 
lungchun sira I sitanglu makge. 

19Kasamaitu sajai pibo ngaoboga kawimai siniu chunwi-e; khatdi pamao hamai 
siniu chun wi-e. 

20Kasamai hina guse kam maha mine; masiakbo hinase chaminiu rumine. 

21Tuhoira Job yo, Tingwang tu kawi thiululo, patu mikremai kumjiu kamta sulo, 
sichiusai paniu natu thoikhai bine. 

22Paniu katikhaibo hai lukhai lulo; palad hai nalungchun ga khai lulo. 

23Yo, nangniu kasa kamkhai mibo hinase thonlujiu Tingwang khuga manonjiu 
wangrabo thao-e. 

24Nagu withubo kachiase khoithon milo; kachiase singgiuga thonkhai milo. 

25Kangambo Tingwang haitu nagu kachia thiululo khatdi makhuankhai bambo 
rangkang thiululo. 

26Chiusai Tingwang tu tingtheng malummi rabo-e, pase nagu ringabo phibang 
thiumi rabo-e. 

27Nangniu khengboga, paniu paokak khai bine, khatdi ladriat khaibose nangniu 
majailu rabo-e. 

28Nangniu kambo hinase tathuilu rabo-e, siga kabenbo siniu na-npuiga thaokhai 
rabo-e. 

29Wasao thiumaitu Tingwang niu jukiu lujiu lung manon maitu gukhai bine. 

30Nangniu kambose majijiu namao hasai, paniu natu gukhai bine. 

Job 23 

Job 
1-2Tingwang tu suini makjiu, khatdi alung pomjiu, I maliu makjiu bamlu lakge, 

3Paniu bambo bamga tadlujiu patu I adaoni-e. 

4Alamga Iniu kamajibo hina dinjiu pasuangga athu hai tiakkhai ni-e. 

5Paniu dechiujiu atu paokakkhai ralo, I sikhaini-e. 

6Tingwang niu pagu pumtan hina thinlujiu atu atung rama? Makge, Iniu 
kadinbose pah nkingkhai rabo-e. 

7Alungchun hai nchang-e chiu Tingwang khuga Iniu din ngamme, akhui amao 
ha-e chiujiu paniu dinkhai rabo-e. 

8Iniu tingbanglam phui-e, chiudi Tingwang tu siga daomakge; Iniu tingnulam 
phuidi patu daolu makge. 

9Tingwang niu tingbanglam khatdi tingnulam patien thiujiu bamme, chiudi siga 
patu Iniu ngaolu makge. 

10Chiudi aphikem hina Tingwang niu sibamme, atu madiusai I masan-e chiubo 
sirabo-e. 

11Paniu machunbo npui gase I tad bambo-e, wadaodi Iniu tadmaomi makge. 

12Tingwang gu chamtan situ pawan machang Iniu majai bamme; amaning 
makjiu, pamaningse Iniu kambambo-e. 

13Pah wadaodi arat makge, mai khatniudi patu atung ngamlu lakge, maksai 
paniu kamnibo gasu patu khamlu lakge. 

14Paniu aleng kaden khai mibose pi tathui khai rabo-e; sise paniu rangkhaibo si-
e; 

15Kapingbo siniu pasuangga I kaphikrai-rai-e. 

16Ngamkambo Rawang niu ahotse kam maha mide. 

17Tamiubo siniu pi pingkhaibo makge, tamiubo siniu pijiu amik tiatkhai bamdi 
Tingwang niu kamkhaibo-e. 

Job 24 

1Tingwang tu machamai leng majibo ladzan thiura dekamjiu tingmik nai pawan 
dakkhai mak jiulo? 

2Maidungniu kadih dao madi lura ramraise kam kali-e; maigu milydung agalujiu 
paliu khaorui ruangga khaimi-e. 

3Paliuniu magennahgu qonniamse sutle, khatdi kamipuiniu papaw ruimak then 
pabuichise jumanlu-e. 

4Lunglak maigu majise paliuniu khamme, khatdi kahamaitu manomjiu pipak 
mari khai-e. 

5Sijengniu lunglakmai hai qonniam kumjiu ramjingga paliu tatek phiu tiu-e; 
paliu poileng katiu phiu khaira pabam wadi daomakge. 

6Paliu luzam makboga paliuniu tatien thiu khai-e, kasamaigu mumsirengga 
khom madui khai-e, 

7Nchun kiusai chafai ben makjiu ji kalakiu-e, agibo gasu pilum khaira wakhatdi 
ha-e. 

8Ramluong ganiu kiubo tingriu siniu paliutu den matin khaide, sichiujiu tutong 
dibo hiuga madun khaira phiu-e. 

9Kasamai siniu papiu habo ngenadung situ pi kavang thiu khai-e, sichiujiu 
kaleksamai nahdung situ paliu paw sung thiujiu lu-e. 

10Chiudi kaleksamai sira paliutu bentom radi hajiu tad mariu bamme; atiat 
tinggadi mariujiu paliu tad bamme. 

11Paliuniu takisytu wasaleng, khatdi mumsytu jawleng niakjiu bamme. chiudi 
paliu pumsiakra charijiu bamme. 

12Namdiga ajam-thiuniu maidungse kapjiu bamme, chiudi Tingwang niu paliu 
rathoi situ wajeng chakkhai makge. 

13Kabenbo situ suimakbo maidung bamme; paliuniu haise sitang makge, delam 
jukhai ralo chiubo simakge. 

14Maitu kagimai siniu nsuan kalu buangsu lujiu lunglakmaitu kamshatra tadle, 
sichiujiu nchun kiusai, agara tadle. 

15Kamakhamai siniu ting benpad ratu khuanjiu bamme, mainiu patu ngao 
makra, pazu takum lujiu tadle. 

16Nchun kiusai agatiu mainiu chaky kampang-e, sichiujiu n-nien sai paliu 
nbaimi-e. 

17N-nien gu kabenbo situ paliuniu ping-e, chiudi paliuniu tamiuboga wadi 
pingbo ha-e. 

(Zophar) 

18Kasamai situ duidetniu pontadmi rabo-e, khatdi pagu kadihse Tingwang 
siangga bamme; pagu mumsy rengga tadjiu wadaodi paniu tatien thiulan 
silakge. 

19Kabun siniu tingphu tingnaiga tunmibo kumjiu, nuan phungmai sira karingbo 
kadih gasu tun mahami rabo-e. 

20Tuhoira papui niudi patu maningtao tamide; kaomibo singbangtu kumjiu 
patuse tariniu tiulude. 

21Haichiu padbo sira paniu kamipuitu jumao khaibo, khatdi panah kahabo puitu 
lungsa khai makbo jengniu-e. 

22Kangammai situ Tingwang gu pumtan siniu kam maha mine; Kasamai situ 
Tingwang niu kamshat mine. 

23Pakak khat Tingwang niu patu pi ringkhaidi, pawan machang patu phui 
saomak bambo-e. 

24Kasamainiu pawan khatga lungwikhang bam tadi, chamiubuitu kamtap mibo 
kum pase kuimi rabo-e. 

25Haise mai khat kumbo suini makbo bamma? Acham hai maji makge chiujiu 
mai khatniu din kadalu buima? 

Job 25 

Bildad 
1-2Tingwang hai pumtan bamme; mai hina pasuangga pingjiu bamrabo-e, pagu 
tinggen kadihse agi-manaijiu bamme. 

3Patu machajiu bambo mazadung situ mai khatniu pariak chaklu buima? 
Tingwang gu nbiu siniu benmakbo bam bamma? 

4Tingwang suangga pacheng majibo khatdi masanbo mai bamma? 

5Chiudi pamikphui gara chahiuse ben makge, maksai chagandungdi masanbo 
ha-e. 

6Sichiusai, wakhaopui kumbo, warik kumbo, chamaina sira dechiu ralo? 
Tingwang mikphuiga chamaina hai degu pageng bamlo? 

Job 26 

Job 

1-2Kasa kasonbo chamaina akumbo khuga, naliugu nkha hai degu kagengbo 
bamlo! 

3Akumbo kapangbo mai khuga naliugu ningting dam lumacham khaibo, khatdi 
naliugu kawibo lad pikhaibo hai degu pageng bamlo! 

4Saokum mainiu naliu cham hai nking silura naliu maning jiulo? Haikumbo dinra 
hai saoniu naliu lungchun pikhai jiulo? 

(Bildad) 

5Kadih hanglam tadui jiuga bambo kashaibo hiupuinase kaphikrai-rai bamme. 

6Charuidihse Tingwang suangga lekhai bamme; haise pamik phuiga 
wakhatniudi gomnam makge. 

7Tingwang niu tingpigu tingpukse juden khai lujiu, maruangbo bam gase 
kadihpiri haitu khai nbambo-e. 

8Tadui haitu kamuangniu phunglujiu sibo rip siniu pangpadmi makra kham 
nbambose Tingwang niu-e. 

9Paniu chahiu bungchong situ kamuangjiuga baikhai-e. 

10Duipui situ paniu kam maweng khai lujiu tamiubo gasu kabenbo situ kamtam 
khai-e. 

11Tingpuk situ ponbambo katiang situ paniu kapin khaiboga pingbo siniu 
kaphikrai-rai mi-e. 

12Duipui situ pagu pumtanniu ngamkhai-e; pagu ningting siniu mantage 
Rahab situ kamshat khai-e. 

13Pasiu hainiu tingpuktu kam masan khai-e, khatdi pabenniu pakkinbo 
mantage situ kamshat khai-e. 

14Chiudi haidung sira aliuniu poinakha chiulubo pagu pumtan gu pameng 
ronna-e. Tingwang hai pachangsiak dejiukha dilo chiubo saoniu singamlu ralo? 

Job 27 

Job 
1-2Agu ringting haitu mathadjiu bambo, atu majibo ladjan thiu khai makbo 
jengniu, Ngamkambo Tingwang zan-ga Iniu tasiang siangbo-e, 

3-4Tingwang niu asiu thira pikhai bamthen amun hainiu wadaodi kasabo 
dinlakge; alee hainiu wadaodi aratbo dinlakge. 

5Naliu chamaina hai wadaodi maji-e chiubo wadaodi Iniu dinlakge; kashaibo 
tingmik tangjiu asimak haitu Iniu mangiu khaijiu bamne. 

6Agu maji haitu Iniu wadaodi phut lakge, alungchun hai masansiak bamme. 

7Atu suini makjiu atungmai, chari thiumai, tacheng kahamai, kasamai situ sajai 
pikhailo. 

8Tingwang niu aliu ringtingse lura wangboga, charatu simak maileng degu 
machun bam ralo? 

9Chariu magenthiubo wangbo tingga Tingwang niu paliu kapkhuanse nking 
khaibi rama? 

10Paniu pikhaibo chunwat gase, paliu chunwi rabo-e; paliuniu pakhuga 
saomakjiu khengrabo-e. 

11Tingwang gu pumtanse dejiukha dilo, Ngamkambo Tingwang niu 
rangkhaibose naliu khuga Iniu katikhai bine. 

12Naliura, naliu pumsiakniu ngaolu mibo-e; sichiusai dekamjiu mathakhu lad 
dinbam jiulo? 

(Zophar) 

13Ngamkambo Tingwang niu, palung kasamaitu haichiujiu sajai pirabo-e. 

14Paliu nahpiudung kengjiu bamdi, chariga kamshat kammi rabo-e, sichiujiu 
paliu tiubui wadaodi daolakge. 

15Siga masiaklu maise chararen gasu shaimi rabo-e, sichiujiu paliu naodung 
niudi paliu kashaiboga kapjiu huilakge. 

16-17Kasamaigu rangkang pariak sikamlak bamdi, mainiu piukam kalak chafai-
tani bamdi, kawimai siniu lukam mine, khatdi ka-nchangmai siniu rangkangse 
daomi rabo-e. 

18Kasamai siniu paliu kyse takepui renkum, maksai chalu khuanbo 
kavangdunggu apaky kum thiukhai bamdi sui-e. 

19Pawan khatga paliu kalek wijiu jikhai mide, paliu buangsu lanbo gara, paliugu 
chakhiu-chalanse hakammi bamniu sune. 

20Kapingbo duidet siniu bungjiu wangbo kum; kapingbo tingthungse nchun 
wangjiu paliutu hunthonmi rabo-e; 

21tingbang lamgu tingkai siniu paliu ky gasu paliutu hunthon mirabo-e; 

22paliu lai padjiu mari lura kamjiu bamdi, wadi lungsa makjiu paliutu hunthonmi 
rabo-e. 

23Paliutu kam mahara kapin wangbo tingthung siniu paliutu hathonmi rabo-e. 

Job 28 

Ningtingtu Thuonbo 

1Rangkanggitu lupadra chupadbam bamme; kachiatu kam masanra pabam 
bamme. 

2Chamainaniu chagitu kadih gasu chu-e. Tatu gasu tanaagi langpadle. 

3Sukthubo tamiubo gasu chamainiu wa phiupad lu-e; paliuniu kadihgu 
kasukbose phuilujiu tamiubo gasu tatuse chupadle. 

4Mai khatniudi lungmakbo ram, mai khatniudi tadkhai makbo gase, chariang 
gase mangiujiu, paliu ronna tatien thiujiu bamme. 

5Kadih gasu katiu hai lung padle, sibo kadih gasu wahina kamtap-tap mi-e. 

6Kadihga bambo tu gase paman kungbo tu bamme, sibo moigase kachiadi 
bamme. 

7Wakhunki npuise kalengniu ngaomakge, sibo riga wadaodi kaleng lenwang 
lakge. 

8Ndongqui maksai kapingbo nkankhao sibo npui rigase wadaodi tadwang 
makge. 

9Chamainaniu tanchang-tanbo tudungse chupadle, kadibo maluong phibang 
katang chu-e. 

10Turali gase paliuniu alod chuboga paman kungbo tuse paliuniu dao-e. 

11Paliuniu singgiu rokga chu-e, sichiujiu baikhai bambose phiu padle. 

12Chiudi ningting situ delamsu aliu daolu ralo? Aliuniu delamsu tasi haise 
katiralo? 

13Ningting hai chamaina khugasu daolakge; mai khatniudi haibogu palingbose 
sitanglu makge. 

14Duipui nai duinaigu kasukbo gasudi ningting haitu daomakge. 

15Haisitu kachia, rangkangniu liulu lakge. 

16Withubo kachia nai tiuchang siniu haibo mansitu kada silakge. 

17Haise kachiakhuang suang kung-e, withubo kachia hiubung suangdi wi-e. 

18Ningting gu paman sira chaganmi-tu, masing palik-likbo-tu, khatdi heng 
marenbo tu, paman kungbo tudung suang nkiu-e. 

19Withubo majinbo-tu maksai masanthubo kachia siniu ningting wat haitu kada 
silakge. 

20Sichiusai ningting phibangse degalo? Delamsu aliuniu ningtingse daoralo? 

21Karingbo wakhao khatniudi sitang makge, lenkinbo thingna siniudi simakge. 

22Kashaibo nai kahabo siniudi, paliu racham hai pahiu ronna si-e chiujiu dinne. 

23Tingwang ronna sibo npuise si-e, ningting daorabo bamse paronna si-e. 

24Palamra paniu kadihpirigu pamalanse ngao-e. Tingpuk hangga kabambo hina 
para si-e. 

25Tingwang niu tingkaitu pumtan pibo gase duipuileng padetse paniu retkhai-e; 

26Tingwang niu tingriura rangkhaibo wan-ga, tingsim-kamao tadrabo npui 
kamkhaibo tingga, 

27paniu ningting haitu ngaolujiu, pageng bambo situ paniu madiu khaijiu suikhai 
mibo-e. 

28Tingwang niu chamaina khuga din-e, “Ningtingra, Rapiu tu chakhuang thiulo. 
Wa sira, kasabo gasu mari lulo.” 

Job 29 

Job 
Job Niu Pagu Kanambo Thu Tiakbo 

1Job niu haichiu dinsu lan-e. 

2Tingwang niu atu phuikhaijiu bambo tingga kum agu ringting hai wanglan lu-e 
sai. 

3Sibo tinggara Iniu tamiuboga tadjiu bamdi Tingwang niu pawan machang 
maluong khaijiu kabenbose pikhai-e. 

4Sibo tingga I lungwi bamniu-e, Tingwang tu chaka thiujiu bambo jengniu, paniu 
akikhuntu gukhai-e. 

5Ngamkambo Tingwang niu maluong khaibo tingga, anahmaidung siniu atu 
maguijiu bamniu-e. 

6Atom, abui khatdi amidung siniu ndui kengjiu atu pikhai bamniu-e, khatdi agu 
takibangse turaliga puakbam niu-e. 

7Namdigu katingmainiu atu adaobo tingga, Idi paliu ruangga abam lujiu bamniu-
e. 

8Katingmaidung siniu chap khangjiu, atu chakhuangthiu bamniu-e, khatdi 
nahmaidung siniu akhugasu tad marimi bamniu-e. 

9Maidunggu jupaodung siniu maliuta mi-e; 

10parathiu thubo maidungdi maliumak bammi-e. 

11Atu kadaomai hina, alad kachiumai hina, a-ngamkam kawibo situ dinjiu 
bamniu-e. 

12Kalek samai siniu kapboga, Iniu nkha khai-e; magennahdung siniu walam tad 
khaira hamiboga Iniu nkha khaijiu bamniu-e. 

13Lung chariuchang chariumaidung siniudi atu thuon bamniu-e; kamipuidung 
situ Iniu nkha khaijiu bamniu-e. 

14Kamajibo nai ka-nchangbo ronna I kamme. 

15I hai pamik tiatmai mik, khatdi paphi tangmai phi, thiujiu bamniu-e. 

16I hai lunglak maigu piu kumjiu bamniu-e, khatdi zusimak maidungniu 
magenthiuboga nkha khaijiu bamniu-e. 

17Pathak samaigu pumtanse Iniu kam maha lujiu, paliutu ngaokhai lakmai 
khugasu gukhai-e. 

18Ringthengra khatdi chakyga amansaijiu shai ratu ronna I machun bamniu-e. 

19Pawan machang pamen-ga tadui bambo singke, kajikdui timsao makjiu bambo 
singbang kumjiu I bamniu-e. 

20Mai hina atu thuonsao makjiu bamniu-e, apumtanse wadaodi nkhin makjiu 
bamniu-e. 

21Aladse pikhaiboga, maidungse maliuta mi-e, khatdi Iniu dinbo ladse paliuniu 
maliumakjiu nking bamniu-e. 

22Alad riga maidi khaisan silak bamniu-e; aladkeng hai tingdui kum riukiu 
bamniu-e; 

23chaken tingga chalu tien thiu mainiu tingriu situ masenbo kum, mai hina 
acham haitu lukhaijiu bamniu-e. 

24Paliu lungchun thiusilak mibo tingga, nuirim-rimjiu Iniu paliutu 
phuikhaiboga,paliu lung kimjiu bamniu-e. 

25Chawangniu pagu riphenmaitu jukhaibo kum, paliutu jukhaibo hai angam 
thiujiu bamniu-e; sichiujiu palung magenthiu chariu maitu pijiu aman khai 
bamniu-e. 

Job 30 

1Chiudi tuhoira asuang nahmaidung siniu atu tanui thiujiu bamme! Paliu 
piudung sira wadimakbo, athi suangdi tangmakbo-e, Iniu agu milydung tudi 
pijiu khuanradi suikhai mak maidung-e. 

2Agu changam kamra lengdi paliura buimakbo maidung-e, Paliu hai aleng wadi 
pageng hamaidung-e. 

3Paliura lunglakju mijiu, khatdi mariuju mijiu, nchun manam hangga singmen 
kagi maidung-e. 

4Paliuniu singmendung ran kabao lujiu, wadi parim-para thiumakbo nphiakmen 
tangbo ranlujiu tiu-e! 

5Agatiu maitu mara senjiu habo kum, mai hinaniu paliutu mara senjiu habambo 
maidung-e. 

6Paliuse chakhao-charung bung lujiu tulimkiga lungbo maidung-e. 

7Paliu haira nkan khaoring kumjiu mara-kangungjiu tadkinbo-e, khatdi pabao-
bao thiujiu chaphejiuga nbepon kinbo-e. 

8Paliu zandi habo, pageng habo maidung-e, paliu hai hathon mibo maidung-e. 

9Tuhoira paliuniu wang madui lujiu atu kagajiu bamme; I hai wadi tamide, tanui 
thiuraleng gappe. 

10Paliuniu atu ka-gajiu nuimen bamme; paliu hai asuang wi-e chiu maningjiu 
azuga tatai masiu khaijiu bamme. 

11Tingwang niu agu jengtan pi hakhai mibo jengniu paliu lungpom padjiu, atu 
atung bamme. 

12Paliuniu atu wajengdi simakjiu, charithiu bamme; paliuniu atu hajiu 
kanamthubo lungnotse kamkhaira rang bamme. 

13Agu nbaibamse paliuniu kam maha lujiu atudi kam mahara matan bamme; 
paliutu kham khaira maidi ha-e. 

14Agu charirengse kampang lujiu, atu diangpet mira wang bamme. 

15Kapingbo siniu akhuga phuimide. Amachen kadibose mikhut kumjiu tadmide, 
khatdi agu lungwat hinase kamuong kum hamide. 

16Tuhoira I shaira pating namide; athad hai wisonta mide. 

17Arah hai nchun chagisang-e; athad hai wadaodi thiusao makge. 

18Tingwang niu awongcheng chakid lujiu afai-anidi kanuttap-tap mide. 

19Paniu atu taniangjiu gase taliang khai mide; I hai kataniabo niang suang 
samide. 

20Tingwang yo, Iniu natu ku-e, chiudi paokak khai makge; Iniu khengbo haitu 
wajeng lukhai makge. 

21Nangniu atu nathak sajiu kam bamme; nagu pumtan padjiu, atu mathad 
bamme. 

22Nangniu atu tingkaiga pijiu hunthon khai mide. Nangniu atu tingthung gase 
tunkhai mide. 

23Mai hinaleng kaden khaibo charui ramgase nangniu atu jukhaijiu bamme 
chiubo I si-e. 

24Wadi kam ngamlakjiu, lungsa khaira ronna khengjiu bambo, hamirabo maitu 
deleng atung bamjiulo? 

25Maidungniu magenthiu chariuboga, I kapmak jiuma? Maksai kahamaileng I 
manang khaimak jiuma? 

26Matha-ringabo nai kabenbo situ Iniu masenbo-e, chiudi chariubo nai tamiubo 
ronna wang-e. 

27Lungchun magenthiubo nai thiuniubo siniu atu kanuttap-tap mide; nchun n-
nien saomakjiu I kheng bamme. 

28Achungbo siniu phuilujiu I tad bamme, kabenbose wadaodi dao makge; 
mathiu charuangga chaplujiu nkha khaira I khengjiu bamme. 

29Akhuan hai tany khuan maksai ruidi khuan kum chunsabo nai tingjingbo siniu 
phui-e. 

30Agi hai tikli-li mide, kakhunbo siniu asang arang mide. 

31Pakak khatga chunwibo luise, I chiubam niu-e, chiudi tuhoira kiuhuibo lui 
ronna chiujiu bamme. 

Job 31 

1Aliumaitu kasabo mikphuiniu wadaodi phuimakra, Iniu ladrian tanjiu thiu-e. 

2Ngamkambo Tingwang niu aliu khuga degu kamkhai jiulo? Chamaina tienkam 
phijeng hai dechiujiu paniu pikhailo? 

3Kamao kammaitu nchum mira langkhai-e. 

4Iniu kambo hina Tingwang niu sibamme, Iniu tadbo phiken hina pah ngao 
bamme. 

5Iniu wadaodi maitu sontiura maksai, athak kasabo kammakge chiujiu siangbo-
e. 

6Tingwang niu alungchun nchangbo haitu tajuga madatjiu akhui-amao wadi ha-
e chiubo pi phuilulo. 

7-8Iniu majibo npui gasu marilujiu alungga kasabo maning khai-e sai, abenniu 
nuan kamkhaibo bamme sai, agu miusy hinase hami sulo, maksai Iniu tenkhaibo 
miusy hai pijiu maitu tiumi sulo. 

9-10Iniu kiningmai naotu masen masiajiu, pagu kamun-ga mahin mahiu-e sai, 
pijiu anaotu maipiuleng alangbo khatdi maipiu ziga jibo thiumi sulo. 

11Sikumbo kasabo situ kashaibo siniu sajai pirabo-e. 

12Sichiusai agu kabambo hinase pijiu hamirabo charui-mi siniu rumi sulo. 

13Avangmai khatniu atu suini makjiu wa dinsai, Iniu sise nking lujiu kam masan 
khai bi-e. 

14Iniu sichiu makge sai, Tingwang tu dechiujiu I zudao ralo? Tingwang niu atu 
ladjan thiura wangboga Iniu degu dinralo? 

15Atu kadambo Rawang siniu avangmai tudi damkhaibo-e. 

16-17Iniu lunglakmaitu nkhara suimakbo wadaodi thiumakge, maksai kami-
magentu mariu-charijiu tadra, maksai magenthiujiu tadra suikhai makge. 

18Paliutu Iniu chalungsajiu manang khai bi-e. 

19-20Paliu fai-ni liungamlak misai, Iniu paliutu chalungsajiu, agu kamigiu gasu 
daklubo fainise paliuleng pikhaibi-e. Siga paliu lungchun siakniu atu thuon-e. 

21-22Iniu magennahtu ladjankyga ngamdiu-e chiujiu sontiu-e sai, pijiu aphi-aben 
tangmi sulo. 

23Palamra Tingwang gu sajaitu pingbo donniu sikumbo ngamse wadaodi I ten-
hu makge. 

24Wadaodi chakhiu chalan-ga, I mangiu khai makge; 

25maksai akhiu-alan-ga wasao thiubo ha-e. 

26Naimik-biu situ maksai chahiu-biu kawi situ wadaodi I kahum makge. 

27Atu chakhuang thiujiu aben kapupbo jengniu, kamaoboga paliutu I jukhai 
makge. 

28Ngamkambo Tingwang tu mangai lujiu Iniu nuan tenmi bamniu sai, kashaibo 
siniu atu sajai pimi sulo. 

29Agu mikremainiu magenthiubo ngaoboga, wadaodi I achun wimi makge, 
maksai paliuniu sansabo daoboga achun kawibo thiumakge. 

30Paliu shaira khengjiu, I nuan tenmi makge. 

31Zu simak maidungtu Iniu pawan machang lukhai-e, chiubo angamkam 
maidungniu sibamme. 

32Chabin tadmaitu Iniu akyga pingutkhai-e, paliutu wadaodi npui nchengga pijiu 
jikhai makge. 

33Maidungra paliu nuan baira kamme, chiudi Ira wadaodi anuantu bai makge. 

34Mainiu atu khanra tiakra situ wadaodi Ira manangmi makge, paliuniu khan-
tiakjiu ruratu pingjiu wadaodi maliu makjiu I nbaimi makge. 

35Iniu kadinbo lad hai mai khatniudi nking khai lakma? Iniu din bambo lad hina 
hai majibo-e. Pijiu Ngamkambo Tingwang situ paokak khailo. Atu suimakjiu 
atungmai siniu phungwangbo chamse raolujiu Iniu phiu-e sai, 

36wasao thiujiu amakhuakga khailujiu I pontadne, pirun khaibo kumjiu apeega 
runlujiu tadne. 

37Iniu kambo hinase Iniu Tingwang khuga ama ponmaku lujiu paokhai rabo-e. 

38Papao bambo luse Iniu sutlujiu ten-e sai— 

39chalu tenmai siniu tiumakjiu, Iniu sut tiu-e sai, 

40sibo luzamga miusy nai tathiu masibo sung pijiu piumen nai tathuniu lunggom 
misulo. Job ladse haichiu loikhaide. 

Job 32 

Elihu Niu Dinbo 
(32.1—37.24) 

1Job niu pamao habo lamga chapmibo jengniu pakamai khang sumse patu 
paokakra kamta mide. 

2Chiudi pamungga chapbambo Elihu hai palung pomboniu khenglu lak mide, 
palamra Job niu Tingwang tu din masajiu paronna patu kam majijiu din bamme. 
(Elihu hai Ram kiphiuga bambo, Buz kaikik, Barakel nahpiu-e). 

3Paniu Job kamai khangsum tudi palung pomme. Paliuniu Job tu wadi paokak 
khaira habo hai, Tingwang tu kamaobo leng madam khaibo-e. 

4Palamra paliu ruanggasu Elihu hai nathubo-e, siniu paliu lad dinloi mira pah 
khuanjiu bambo-e. 

5Paliu khangsum siniu Job tu paokak ngamlak miboga palung pommide, 

6sichiujiu paniu haichiu dinsude. 

Elihu 

Ira na-e, naliura katingmai-e, sijengniu naliu khuga amaning din khaira I 
maraojiu bambo-e. 

7Naliu katingmainiu naliugu ningtingse dinrabo siakge chiujiu Ira lubo-e. 

8Chiudi Ngamkambo Tingwang hiupuina siniu chamaina khuga wangjiu 
ningting pikhaibo-e. 

9Haise katingmai lungmatheng mibo jengniu ningting khangbodi makge, maksai 
kamajibose silubo makge. 

10Siniu tuhoira Iniu degu maning bamlo chiubo naliu khuga dinkhaine, naliu alad 
nking khailo. 

11Naliuniu ningting chamse phiulujiu dinbambose I koina nkingjiu bambo-e. 

12Iniu nking mawijiu nkingbo-e; chiudi naliura Job niu dinbo hai mao-e chiujiu 
din ngamlak tane. 

13Dechiujiu ningting chamse naliu daolu jiulo? Naliuniu ngam makbose 
Tingwang niu Job tu pi paokak khai rabo-e. 

14Job niu akhuga dinbo makge, chiudi naliu khuga dinbambo-e, chiudi naliu 
kumjiu Ira wadaodi paokak lakge. 

15Job yo, paliura natu paokak ngamlakjiu tane. 

16Paliuniu wadi dinra hamiboga I khuanjiu bam rama? Paliu wa dinra hamijiu 
chapbam mide. 

17Makge, tuhoira alungchun ladse paokak khai rabo-e, chiudi Iniu maningbose 
nakhuga dinrabo-e. 

18I maliu makjiu bamlu lak mide, I chalad dinmak bamlu lak mide. 

19Iniu chalad dinmak tasai, kasanbo jawse chamigi bungga khaisai puakpang 
mibo kumra-e. 

20I khonlulak mide, I chalad dinra mide. 

21Haibo lad aribo gase Iniu mai khat lamdi chap lakge; Iniu mai khat khugadi 
aratbo dinlakge. 

22I aratsi makge, Iniu aratbo dinsai, Tingwang niu atu sajai pikhai nuangmi sulo. 

Job 33 

1Job yo, tuhoira, Iniu dinrabo lad hai nking mawi khailo. 

2Iniu maningbose dinra kaden lude. 

3Aladkeng hina hai paling siakbo-e, khatdi Iniu majibose dinbo-e. 

4Tingwang hiupuina siniu atu damlujiu aringting hai pikhaibo-e. 

5Nangniu arikhai nibose kadenlujiu ngamdiuthen atu paokak khailo. 

6Nang, I hai Tingwang mikphuiga nchambo-e, ania haitu taniang gasu dambo-e. 

7Sijengniu nang atu pingra ha-e; Iniu natu ngamson lakge. 

8Nangniu tuhoi dinbo, Iniu chiulubo sira hai-e, 

9“I akhui amao ha-e, I wakhatdi kamaobo kammakge. Ira achun-ara thiu makge, 
khatdi nuan gasu khenrang thiubo mai-e. 

10Chiudi Tingwang niu atu atungra kambo-e; khatdi paniu atu mikremai khattu 
kumjiu kambo-e. 

11Paniu aphi hai chagiriangniu ratlujiu amalai hinase phui bambo-e.” 

12Chiudi Iniu nakhuga dinbo-e, Job yo, nang mao mide. Tingwang haira 
chamaina hina suang dibo-e. 

13Mai khatniu suini makjiu dinbo situ, paokak khai makge chiujiu nangniu 
Tingwang tu dechiu din masajiulo? 

14Tingwang niu dinlan-lanjiu bamdi, pachamtu lukhaimak bambo-e. 

15Maidungniu nchun jipjing mibo tingga paliu mang lamsu, khatdi madungao 
gasu Tingwang niu dinkhai bambo-e. 

16Paniu dinbose paliuniu nkingra kamkhaibo-e, sichiujiu paniu kachan khaiboga 
paliu ping-e. 

17Paliu nuan kamta mira Tingwang niu paliu khuga dinkhai-e, sichiujiu paliuniu 
chaliang mirabo gasu paliutu gukhai-e. 

18Paniu paliutu kam mahami lakge, kashaibo gasu paliutu gukhai-e. 

19Chamaina pumga Tingwang niu thiuniubo langkhaijiu kam majikhai-e. 

20Kamarabo mai siniu wa tiukanibo hamijiu tiuwi thubo tatek sidi paning 
malimi-e. 

21Papum hai sakiujiu, paraku ronna mi-e, 

22Sichiujiu charuidih lam tadra nawang mi-e. 

23Tingwang gu maza sang-sang bambo ruanggasu khatniu wangjiu pagu 
ngiudonse pi maningtao khaijiu patu nkha khai-e. 

24maza siniu lungsajiu din-e, “Patu phutkhai bilo! Patu charuidihga pi tadkhai 
tulo, khenrang thiura haiga paman bamme.” 

25Pase wilanjiu, chabonmai kum tankhang lan-e; 

26sichiujiu parathoise Tingwang niu paokak khai-e; siga pachun wijiu Tingwang 
tu kahumra wahina kam majikhai lanbi-e. 

27Paniu mathiu ruangga haichiu din-e, “Iniu nuan kammide. Majibose Iniu kam 
makge, chiudi Tingwang niu atu phutkhai bibo-e. 

28Iniu charuidihga tadmirabo gasu paniu atu gukhai bijiu I ringbambo-e.” 

29Tingwang niu pakhiangna haise kamkhai lan-lanjiu bambo-e; 

30paniu mai khat ringtingse gukhai lujiu chunwibose patu pikhaibi-e. 

31Tuhoira, Job yo, Iniu dinbambo lad hai maliumakjiu nking khailo. 

32Chiudi nangniu wa dinra bamsai, I nking mataine, nang maji-e chiubo I suine. 

33Chiudi wa dinra hasai maliumakjiu alad hai nking khailo, dechiujiu ningting 
ralo chiubo Iniu natu katikhai bine. 

Job 34 

1-2Naliu hai wajiukha ningtingmai khatdi khaotimai-e, chiudi Iniu kadinbo lad 
hai nking khailo. 

3Tiu kawibo tatekse machanbo gasu silu-e, chiudi ningtingbo chamsira naliuniu 
chiulubo gasu makge. 

4Haisira aliuniu kadarabo gu-e. 

5Para pakhui pamao ha-e, chiudi majibo ladjanse Tingwang niu pikhai makge 
chiujiu Job niu din bamme. 

6Paniu din-e, “Dechiujiu I arat dinralo, khatdi dechiujiu I mao ralo? I hai ajam 
masajiu ajam mide, chiudi I nuan phungmakge.” 

7Wadao khatra Job kumbo mai haitu naliu ngao mataima? Tingwang tu paniu 
wadi chakhuang thiu makge. 

8Paniu kasamaitu maluangni-e, khatdi nuan phungmaitu maluang tadle. 

9Tingwang maning kamra matan bambo hai wadi kawi kamlu makge chiujiu 
paniu din-e. 

10Wa kasimaidung yo, alad hai nking khailo! Ngamkambo Tingwang siniu 
kamaobo kam rama? 

11Chamaina tienkam saisuijiu paniu tathuon pibo-e, khatdi paliu ngamkam 
saisuijiu paliu phizeng pibo-e. 

12Ngamkambo Tingwang niu kasabo kam lakge; paniu wadaodi mai khattudi 
kammao khai makge. 

13Tingwang niu mai khat khugasu pumtan khengbo bamma? Patu mai khatniu 
kadihpiri haitu phuikhaira pikhai jiuma? 

14-15Tingwang niu karingbo siuthi hai luthon misai, karingbo mai siniu shaijiu 
taniang gase malan wangmi rabo-e. 

16Naliu ningting-e sai, tuhoira nking khailo. 

17Tacheng matipbo Rawang situ naliuniu ladjanthiu rama? Paniu majibo situ 
mareng-e chiujiu naliu maning jiuma? 

18Chawangdung nai mawangpaodungse pageng hamiboga maksai samiboga 
Tingwang niu paliutu ladjan thiu-e. 

19Paniu mawangpaodung lam chapson makge, maksai kalekwimai lam ponjiu 
kaleksamaitu atungmi makge; palamra paniu mai hinatu damkhaibo-e. 

20Simakjingjiu mai khatse nchun shaimidi sui-e. Tingwang niu kakhiu khaiboga 
paliu hamibo-e; pumtan kabammai situ paniu wadi kam makjiu gimi-e. 

21Maidunggu phikem hinase paniu phui bamme. 

22Nuan phungmainiu Tingwang suangga nbailura tamiu jubo bam ha-e. 

23Tingwang niu chamaitu ladjan thiura pating dakkhai sonra pageng ha-e. 

24Paniu jupaodung situ lupad lujiu, malin lanra wadi phui sonra pageng ha-e. 

25Palamra paliuniu kambambose paniu si-e, paliutu nchun malod khat gasu 
ngamlujiu niakpet lubui-e. 

26Paniu nuan phungmai situ mathiu masuangga sajai pikhai-e. 

27Paliuniu pasai suimakjiu khatdi pagu chamtantu lukhai makbo jengniu-e. 

28Paliuniu lunglakmai situ Tingwang khuga pi kapkhaira manomjiu kamme, 
sichiujiu paliuniu nkha khaira khengbo khuanse paniu chiukhai-e. 

29Tingwang niu wakhatdi kammakra palung chap misai, mai khatniudi patu 
khansi lakge. Paniu pazuse nbai misai, chamaina hai mathakhu tarabo-e. 

30Charatu simak mainiu mawangjiu kam masa bambose jatdung siniu wadi 
kamlu lakge. 

31Job yo, nangniu Tingwang khuga na-nuanse paomadu padlujiu, nuanse 
kamlanta mira ladriat thiulu dama? 

32Na-nuanse madu khaira Tingwang khuga khenglu dama? Sichiujiu kasabose 
kamta mira nalung chaplu dama? 

33Tingwang niu kambose suimak lujiu, nangniu lunibose agunjiu ma? Kadarabo 
hai Iniu makge, nangniu kadarabo-e, tuhoira nangniu maningbose aliu khuga 
dinkhailo. 

34-35Job niu dinbo hinase pachun thiumakbo gasu-e; paniu kadinbo haise 
mathaku-e chiujiu pachun kathiumai hina suikam rabo-e, khatdi alad kachiumai 
hinaniu din rabo-e. 

36Job niu kadinbo hina hai maning matailo; kasabopiu kumjiu pah chalad 
dinbamme chiubo naliu silubui-e. 

37Pa-nuan riga kadin piumakjiu atungboguse paniu khaisanjiu bamme; aliu 
mathiu masuangga Tingwang tu paniu nuimenjiu bamme. 

Job 35 

1-2Job yo, Tingwang masuangga namao ha-e chiujiu nangniu dinbo hai maji 
makge, 

3maksai, “Anuan hainiu, dechiu natu kam masajiulo? Nuan kam makbo gasu Iniu 
degu genglu ralo?” chiujiu Tingwang khuga maniubo hai maji makge. 

4Iniu natu khatdi nakahmaitu paokak rabo-e. 

5Tingpuk haitu phuikhai matailo! Kamuang hai dejiukha kulo! 

6Nangniu nuan kam bamdi, Tingwang khuga wa kasa ha-e. Nangniu kamaobo 
hai kengkha kam bamdi, sise pakhuga kamaobo bam jiuma? 

7Nangniu haijiukha tacheng matipbo jengniu Tingwang tu nkha bam jiuma? 
Nakhuga Tingwang leng gengrabo wat wakhatdi ha-e. 

8Na-nuan jengniu nakahmaitu kam chariu khaibo-e, khatdi kawi kambo siniu 
patu nkha khaibo-e. 

9Maidungtu kam mathadboga paliuniu kap marung-e; maidungniu paliutu 
gukhaira paliuniu kheng-e. 

10Paliugu tamiuthubo wan-ga paliu chun pikhaira, paliutu Dampao, Tingwang 
khuga paliu mariwang makge. 

11Chakhao, thingna suang ningtingra aliutu damkhaibo, Tingwang khuga paliu 
mariwang makge. 

12Paliuniu nkha khaira kheng-e, chiudi Tingwang niu paokakkhai makge, 
palamra paliu hai chaliang-e khatdi sa-e. 

13Paliuniu kapjiu bambo hai Ngamkambo Tingwang niu phuikhai makge, maksai 
chiukhai makge. 

14Job yo, Tingwang tu nang ngaolu makge chiujiu din-e, chiudi koina ginsi lulo; 
nathu-narase pasuangga bamme. 

15Tingwang niu nuantu wajeng simakge, khatdi sajai pimakge chiujiu nang 
maning-e. 

16Nangniu chamlamjiu din bambo hai matha-e; nangniu dinjiu bambo hai 
pachangjiu nang sitang makge. 

Job 36 

1-2Tingwang sung thiujiu Iniu dinbo haise khengsijiu khatdi koina nking mawi 
khailo. 

3Atu Dampao, Tingwang hai maji-e chiubo lenra, agu ningting hai keng bamme, 
Iniu kasibose Iniu din-e. 

4Iniu nakhuga dinbo hai wakhatdi kamaobo ha-e; Pachangsiakjiu ningtingbo 
piutu namasuangga nangniu ngao-e. 

5Tingwang hai dejiukha tanlo! Para mai khattudi khan makge; khatdi para 
simakbo wakhatdi ha-e. 

6Paniu nuan phungmaitu pijiu ringkhai makge, khatdi lunglak maileng pawan 
machang majibose kamkhai-e. 

7Tacheng matipmaitu paniu gukhaibi-e; chawangdung kumjiu mawangra 
suikhaibi-e, sichiujiu tingtheng chakhuang thiukhaibi-e. 

8Maidungtu chagiriangniu ratman khaibo sira, paliuniu kamaobo kam mibo 
jengniu-e. 

9Tingwang niu paliu nuan nai paliu chaliang thiubo situ lenkhaibo-e. 

10Paniu kachan khaibo situ chiulujiu kasabo gasu mari luraleng-e. 

11Paliuniu Tingwang kadin piujiu khatdi patu akhijiu bamsai, paliuniu agi-
manaijiu khatdi disujiu lungrabo-e. 

12Sichiu maksai, paliu chun thiumakjiu paliu shai rabo-e, sichiujiu charuidihgu 
singgiuse kenjiu tadmi rabo-e. 

13Charatu simakmai sira paliu lung pomjiu bambo-e, sichiujiu paliutu sajai 
pikhai bamdi paliutu nkha khaira kheng makge. 

14Kamangambo siniu phuilujiu chabon tingga paliu shaimi-e. 

15Chamainatu thiuniubo gasu Tingwang niu paliu mik pirak khai-e, sichiujiu 
magenthiu chariubo gasu wa katikhai-e, 

16Magenthiubo chariubo gasu Tingwang niu natu pi amankhai-e; khatdi 
nakuangkaise tiu kawibo tiutek siniu pi phuikhai-e. 

17Chiudi tuhoira nangniu daobuibo saisuijiu sajaise pikhai bambo-e. 

18Tanim siniu natu sonmi makra ningting lulo, maksai kalek wibo siniu natu 
jumaomi makra phui lulo. 

19Nangniu kapjiu bambose wadi pageng ha-e; tuhoira nagu pumtanniu nkhakhai 
ngamlak mide. 

20Jat hina harabo nchun situ ramgunta sulo. 

21Kasabo gasu mari lura kadenlu sulo; nagu thiuniubo gasu mari lura haise 
nakhuga langwangbo-e. 

22Tingwang pumtan hai dejiukha dilo chiubo maningtao lulo; pahai katipao 
mathiu suang di-nkiu-e. 

23Mai khatniudi Tingwang tu wakamra katikhai silakge; maksai kasa kambo 
jengniu patu khansi lakge. 

24Paniu kamkhaibo jengniu pawan machang patu thuonjiu bambo-e; nangdi 
patu thuonsiak rabo-e. 

25Paniu kam khaibo hinase mai hina ngao bamme, chiudi haise mai khat niudi 
sitang makge. 

26Paken kadibose aliuniu masanjiu singam lakge, maksai pagu tingkum riakse 
chak silakge. 

27Kadih gasu tadui ponkhang lujiu tingriu leng kam kalikhaibo hai Tingwang 
niu-e. 

28Paniu kamuong gasu pi tingriu khaijiu kajikdui pikhai-e. 

29Tingwang niu bambo tingpukga kamuong siniu dechiu malailo, maksai 
tingsimse dechiujiu pakhuan padbamlo chiubo mai khatniudi simakge. 

30Tingpuk pakhiangna riga hengri kalik khai-e, chiudi duipuising sira tamiujiu 
bamme. 

31Haichiujiu paniu chamaina leng katiu kasakse mali-malanjiu pikhaibo donniu 
ring bambo-e. 

32Hengri kalikbo situ pabenniu minjiu bambo-e, khatdi paniu majonbo situ 
meng rottao khai-e. 

33Tingsim siniu tingthung wangkin-e chiubo pisikhai-e, sise wangkinne chiubo 
khaoringdung siniu si-e. 

Job 37 

1Tingthung siniu alungchun haitu kengkha kam chariu khai-e. 

2Tingwang khuan haitu, naliu mathiu nking khailo, pamun gasu padbo tingsim 
khuan haitu. 

3Paniu tingpukga pake khat gasu pake hinaga pijiu hengri haise kalik khai-e. 

4Paniu makiak marabo tingsim khuanse khatdi pakendigu hengri kalik khaibo 
gasu pakhuanse chiu-e. 

5Aliuniu sitang lumakbo maisuang habose Tingwang niu chamtan pikhaiboga 
padmi-e. 

6Paniu kabun situ kadihga pijiu kiura chamtan pi-e, sichiujiu nbung-duidetse 
paniu langkhai-e. 

7Pagu tienkamse paniu lenkhaijiu chamaina ngamse pisao khai-e; 

8Nkan khaoring siniu paliu kylam wangmi-e. 

9Tingthung tingkaise tingrun lamsu wang-e, khatdi agichang-agibo tingkaise 
tingpi lamsu wang-e. 

10Tingwang siu siniu tadui hai machingkiujiu kabunkang mawimi-e. 

11Tingwang chunning gasu kamuongjiu gase hengri pi kalik khai-e, 

12Tingwang niu chamtan pikhaibo hinase kadihpiri pabam hinaga paliuniu 
kamkhai-e. 

13Tingwang niu kadihpiritu tadui kajin khaira pijiu tingriu khai-e; paniu 
chamainatu sajai pikhaira maksai palungsiatse lenkhaira paniu langkhai-e. 

14Job yo, malod khat makum khailo khatdi nking khailo; Tingwang niu maisuang 
habo kamkhaibo hai makum khailo. 

15Tingwang niu pagu chamtanse dechiujiu pikhailo, khatdi kamuongjiu gasu 
dechiujiu hengri kalik khailo chiubo nang sima? 

16Tingpukga kamuangse dechiujiu kenbam jiulo chiubo Tingwang gu maisuang 
habo ningting bensiamse nang sima? 

17Makge, tingrun lamgu tingkai siniu kadih haitu mathad khaibo gasu nangra 
sibo-e. 

18Tingpuk situ juden padlujiu tataagi kum, tha-masan padbo gase nangniu 
Tingwang tu nkhalu buima? 

19Tingwang khuga dinrabose aliu khuga katikhailo, aliura wadi maningpad 
makge; aliura wadi dinra ha-e. 

20Ira Tingwang tu npaora kheng lakge, deleng atu kam maha mira Iniu pawan 
piralo? 

21Tuhoira tingpukse pagu nbiuniu bensat bamme, sisetu aliuniu phuira aliu mik 
magan-ju-e; sichiujiu tingpuk haitu tingkai siniu hun masan khaijiu bamme. 

22Tingpi lamsu kachia nbiu kabenbose ngao-e, sichiujiu Tingwang gu kendi siniu 
aliutu pijiu manang khai-e. 

23Tingwang gu pumtan hai dichang di-e, siniu aliu pakhuga wangmana silu 
lakge, para pacheng matipbo-e sijengniu chamainatu akhi bambo hai majibo-e. 

24Sichiusai mai hinaniu patu pingjiu bambo hai maisuang habo makge, paronna 
ningting-e chiujiu bammai situ paniu wajeng sikhai makge. 

Job 38 

RAPIU Niu Job Tu Paokak Khaibo 
1Siga tingthung gasu RAPIU niu Job tu npao sude. 

RAPIU 
2Wadi simakbo, mathakhu lad gasu agu ningtingtu arijiu bambo nang saolo? 

3Npiumai khat kumjiu tuhoi suchap lujiu, Iniu nakhuga maniubo hai paokak 
khailo. 

4Iniu kadihtu dambo tingga nang bamniubo ma? Nangniu sijiukha sibam sai 
akhuga dinkhailo. 

5Haise delangkha ralo chiubo saoniu marangkhai jiulo? Madatbo riangse saoniu 
jukhai jiulo? Pakhiangna hai paokak khaira nang sima? 

6Kadihtu tungman bambo katiang situ saoniu thinman bamjiulo? Kadihpirigu 
kamik-tiangse saoniu somkhai jiulo? 

7Nsuan tingbenpad suraga tinggen mazadung siniu chunwi ringajiu makiak 
mara bamme, khatdi chagandung chalui thiu-e. 

8Kadihpiri lungsing gasu tadui pinpad rabo gasu saoniu duipuigu rengmun situ 
kham khai jiulo? 

9Duipui situ kamuangniu sungkhaibo khatdi tamiubo siniu gomkhaibo hai Iniu-
e. 

10Iniu duipuigu ramraise retkhai lujiu rengmunse khamten khaibo-e. 

11Iniu din-e, “Sigasu nkiu makbo siga tangbo, nagu katanbo duiliuse saokhai 
rabo-e.” 

12Job yo, nagu ringtingga tingmik khattu nsuan padra nangniu chamtan pikhaibo 
bamma? 

13Kabenbo siniu kadihpiritu minlujiu, kasamai situ paliu nbaibam gasu ju kanuk 
khaira, wadao khatra nang chamtan pikhaibo bamma? 

14N-nien siniu ramluong nai ramjeng situ chafai kadip khaibo kum, chagam riga 
masan siakjiu madan pikhai-e. 

15Kasamai lengra n-nien tingse benju-e siniu paliugu kasabo tienkam gasu 
khammi-e. 

16Duipui rok gase nang meng matai mima? Duinai rigase nang tad matai mima? 

17Charuidih gu tamiubo rengmuntu akhejiu bambose mai khatniu natu 
lenkhaibo bamma? 

18Kadihpiri hai dejiukha dilo chiubo nang sima? Si-e chiusai, atu paokak khailo. 

19Kabenbo nbiuse delamsu wanglo, maksai tamiubo phibangse nang sima? 

20Paliuniu dethengkha tad madiu ralo chiubo, maksai dechiu malanwang ralo 
chiubo paliutu nang langkhai ngamma? 

21Kadihpiri kadambo wanse nang sibam sune chiubo I malumme, palamra nang 
hai tanpaosui mide! 

22Iniu kabun nai kachaktu baikhaibo bamse wadao khatra nang phuikhai matai 
mima? 

23Iniu paliutu magenthiu chariubo tingga khatdi tathiu-chari tingga thinra 
kaden lujiu baikhai nbambo-e. 

24Naimikse debo bam gasu padlo chiubo, maksai tingbang lamgu tingkai wangbo 
bam gase nang mengtang mataimi dama? 

25Tingriu kiusai nbungdui luangra, khatdi tingthung tingkainiu tadra npuise 
saoniu kamkhai gulo? 

26Mai khatnadi lungmakbo bam gase saoniu tingriu khai jiulo? 

27Kasangbo nai charibo kadih gase saoniu tadui kajin khaijiu, piubuandung situ 
pi puakkhang khai jiulo? 

28Tingriu nai kajikduitu lungbo piu bamma? 

29Saose kabun nai bunku puilo? 

30Sichiujiu tadui situ pi tatu mawikhaijiu duipui maga maching khaibo hai 
saoniulo? 

31Chagan baodung situ nang khin aruanglu buima? maksai Kachakiliu situ kam 
maralu buima? 

32Chagandung situ nangniu pating pawan saisuijiu jukhailu buima? Maksai 
Ganbiu nai Ganna situ siokhailu buima? 

33Tingpuk tu mawangbo chengse nang sima? khatdi sibo chengse kadihpiriga 
nang thinpiulu buima? 

34Nangniu kamuang khuga chamtan senjiu pi tingriu khai ngamma? 

35Nangniu hengri situ kalik khaira chamtan pikhai sai sise nakhuga wangjiu, 
“Nangniu kadinbo kamne chiujiu din suma?” 

36Nile giukise diwang kinne chiujiu saoniu Ibis khuga dinkhai jiulo? Maksai 
tingriu wangkinne chiujiu maruireng khuga saoniu dinkhai jiulo? 

37-38Saogu ningtingniu kamuang situ pariak chaklujiu tingriu kiusa tatien pithiu 
khai jiulo, sichiujiu tingriu siniu tabut situ pitankhai jiulo? 

39Ndongquidung siniu paliu renglungga nbaijiu bamboga, khatdi papoidung 
siniu paliu sipga madunjiu bamboga, 

40nangniu paliu tatekleng phiulujiu paliu won-giu pikhailu buima? 

41N-gekdung siniu mariujiu lenron kinboga, papoidung siniu akhuga katiu 
khengboga paliutu saoniu katiu pikhai jiulo? 

Job 39 

1Ramluongga bambo chahungniu dedao piangralo, nang sima? Tathan piangbo 
nang ngaoma? 

2Dethengga paliu won phunglo chiubo nang sima? Paliuniu piangrabo pating-
pawanse nang sima? 

3Paliu dekumbo wan-ga kadihga marungkiujiu dekumbo wan-ga,piangralo 
chiubo nang sima? 

4Manamjiuga paliu poi tankhang lujiu tadmi-e, sichiujiu paliu malanwang 
makge. 

5Chahungtu saoniu khenrang pithiu khai jiulo? Paliutu saoniu khikhai bijiu 
tadronpon kinjiulo? 

6Ramjinggu piubuan kawibo kajaikhun gase lungjiu paliu ky thiura Iniu 
pikhaibo-e. 

7Chakhuan kariobo namdi gasu paliu diujiu lung-e, sichiujiu mai khatniudi 
paliutu hiamlujiu tatien thiuson makge. 

8Maluonggense paliutu pitiu khaibo bamme, paliuniu madiakbo piubuan hinase 
phiu tiu-e. 

9Charatomchi siniu naleng tatien thiukhaibi suma? Nagu khaorui kygase nchun 
khat jikhaira paniu suikhai suma? 

10Nangniu patu chariangniu khinlujiu chalu tien thiulu buima? Maksai patuse 
naluga kabui-kaise pi jukhai ngamma? 

11Pagu pumtan gase nang mangiu khai ngamma? Nagu kakungbo ngamse paniu 
kamkhai bira malum jiuma? 

12Nangniu atiatbo gase nagu asaiphungga tasiuse patu pijiu ponwang khai 
ngamma? 

13Ruidi siniu dejiuga majadjiu pakan kaphap lulo! Chiudi taduirui kumjiu para 
lenngam lakge. 

14Ruidi siniu kadih-siu kalumbo gasu gomra kadihga nbum khai-e. 

15Chamainiu maksai nkan khaoniu taopang mira para wadi manang makge. 

16Pabum situ pagu makbo kumjiu para lu-e, sichiujiu pajeng-ha situ waleng 
chakkhai makge. 

17Patu ningting pikhai makbo khatdi kammeng khaibo hai Iniu-e. 

18Chiudi paniu paksu dasai, chaqon tudi, katuangmai hina tudi para nui-e. 

19Job yo, chaqontu haijiuga pi tankhaibose nangniu ma? Paliu mihbon hai 
nangniu pikhai jiuma? 

20Takaodung kumjiu pi machak khaibo hai nangniu ma? Paliuniu tasiboga 
chamainatu kamlop khaibo hai nangniu ma? 

21Ramjeng gase paliulai padjiu pak bamme, chari kambo gase paliu laisang 
padjiu pak bamme. 

22Kapingbo rambase paliu simakge, chaheng siniu paliutu pijiu malan khai 
makge. 

23Paliutu tuangkinmai siniu paliu heng-ngiu thin lujiu naimik nbiu gase juang 
karok-rokjiu, paliu heng-ngiuse kathonjiu bamme. 

24Makese mudkhaiboga chapman lulakjiu paliu chun wijiu maju karen bamme. 

25Makese mud machang paliu marajiu bamme; paliuniu chari bamse mengboga 
parimse si-e, jupaodung siniu chamtan senbose paliu si-e. 

26Takaoleng siniu lenra pakan kaphingpad lujiu tingrunlam lenkhaira nakhuga 
len ali jiuma? 

27Lengreng siniu maluonggen kakuga pasip ponra nagu chamtan situ khuan 
jiuma? 

28Paniu kuthubo chakhao gase pasip ponne, khatdi pamun liangbo tukang siniu 
parireng kamme. 

29Sibo bam gasu paniu kanagadi-kadiugadi, wakhaotu kamshat lujiu tiura 
phuijiu bamme. 

30Wakhao phaw gase kalengdung wang madui bamme, papoidung siniu sibo 
zaise sakjiu bamme. 

Job 40 

1-2Job yo, nangniu Ngamkambo Rawang tu atungjiu bam rama? Tuhoira nang 
paokak rama maksai taralo? 

Job 
3-4 RAPIU yo, kapangbo lad Iniu din mide. Iniu degu paokak ralo? Wakhatdi dinta 
mine. 

5Iniu dinrabo suang nkiujiu I din mide. 

6Sigasu tingthung jiugasu RAPIU niu Job khuga dinlan sude. 

RAPIU 
7Tuhoira npiumai khat kumjiu chapkhang lujiu, Iniu maniubo hai paokak 
matailo. 

8I maji makge chiujiu dinlen khaini jiuma? Nang maji-e chiujiu ma? 

9Nang hai akumjiu tanbo ma? Akhuan kumjiu nang makiak mara kasinlu buima? 

10Sichiu ngamsai kendibo nai pumtan siniu napuan thiulujiu, khatdi chakhuang 
thiujiu chapkhang matailo. 

11Wasao thiujiu bammai rigase nagu lungpomse runkiu khaijiu paliutu kam 
manon khailo. 

12Yo, kasamai situ paliu chapbam gasu tunkiu lujiu ju manakiu khailo. 

13Paliutu ratlujiu charuidihga baikhai milo. 

14Sichiusai Iniu natu thuon raithu rabo-e, charise nangniu ngamlude chiujiu 
suikhai rabo-e. 

15Khaoring Behemoth tu phuilo, para matom kumjiu chapiu tagi-e; Iniu patudi 
natudi damkhaibo-e. 

16Pakhuga bambo pumtan hai dejiukha tanlo! Maksai patiakang gase dejiukha 
pumtan bamlo? 

17Pamise magabang kumjiu suchap bamme, sichiujiu pangen-ga bambo tiase 
tanne. 

18Para hai chagi kumjiu tanne, khatdi pangen hai chagitang kumme. 

19Agu gandam gasu pahai maisuang kahabo khaoring-e! Patu Dampao ronna 
patu ngambo-e. 

20Nkan khaodungniu mathenjiu bambo luong gase patu pi dikhangra piubuanse 
guikhai-e. 

21Paniu tathuphe jiugase ji-e, khatdi ndiujiu chapiujiuga paniu nbai-e. 

22Singgiu mung chapiujiuga khatdi tathuphe siniu patu jubaijiu pa-nbaibam 
thiu-e. 

23Singgiuse dimalipum bambotu para ping makge; Jordan giu siniu pazuga 
luangphen bambo situ para wajengdi chakkhai makge. 

24Saoniu pazu domlujiu patu min ngamlu ralo? Maksai saoniu patu tathak gasu 
manlujiu paniuse raolu ralo? 

Job 41 

1 Nangniu Mantage situ khakhoiniu minlu buima? Maksai palee situ chariang 
khoilujiu ratlu buima? 

2Nangniu paniuse raolu buima? Maksai pa-chamtanse chariangniu ratlu buima? 

3Paniu tadraleng nakhuga chamtan lurama? Patu chalungsa khaira nakhuga 
kheng rama? 

4Paniu tingtheng natu akhi khaine chiujiu ladrian thiujiu chamsiang kamkhai 
rama? 

5Makod bambo thingnatu kumjiu patu khinlujiu navangpuidung chun pi wikhai 
lubuima? 

6Chakha minmai siniu patu chali thiulu buima? Alimai siniu patu dantap-tap 
lujiu jonlu buima? 

7Nangniu pagu nbaikyse madatlujiu papeese chakha phenbo ngiu siniu phenlu 
buima? 

8Malod khat patu thin mara matailo, sichiusai nangniu wadaodi thinlan huta 
mine, patu aphenbo haitu wadaodi mangaita mine! 

9Mantage situ ngaomai hina paliu hot hamijiu kadihga nkhuangkiu mi-e. 

10Palung pomsu dasai, palungpomse sa-e, mai khatniudi pasuangga chap-hu 
makge. 

11Saoniu patu aphen lujiu, manangmak taralo? Kadihga lungmai khatniudi patu 
aphen silakge. 

12Mantage ngen lamga Iniu nakhuga din bine; pahai dejiukha dilo khatdi tanlo. 

13Mai khatniudi pagise gaosi lakge, mai khatniudi paripuanse phen taronlu 
lakge. 

14Sao khatniu pa-chamtanse phetpad lujiu pahiu khap khai ngamlu ralo? 

15Pating hai chageedungniu tason khai nbamme, sise tatu kum tanbo-e. 

16Paliu hai khai tamanted nbamme, sibo kakga asiudi thipad lulakge. 

17Haise khai tamanted bambo jengniu mai khat niudi ju npek silu lakge. 

18Paniu tasiboga hengri kalik padle, pamik hai padkinbo naimik kum thaoban 
satle. 

19Pamun gasu chami padle, khatdi chamirang giuse padle. 

20Paniuki gasu mikhut padle, sise chapiubuan thinlujiu karungtu kasubo 
kumme. 

21Pasiu siniu chami taopadle, pamun gasu chamipuangse padle. 

22Pawongchengse tanchang tanne, sijengniu patu adaomai hina pingchang ping-
e. 

23Pagi gase wakhatdi achop-ropbo bam ha-e; sise chagi kum maniang-e khatdi 
tanne. 



965 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

24Tatukang kumjiu pakhuga kapingbo ha-e, tasiu kaniakbo tukang kumjiu 
maniang-e khatdi tanne. 

25Paniu chapsuboga, tanthubo maidi charen-e, kapingbo siniu paliu wadi kamlu 
makge. 

26Patu kam ajam khaira chaheng,changiu, tavaithu, maksai mania wakhatnadi 
ha-e. 

27Chagise palengra magaoreng kum manonne, khatdi tataagise marenmibo sing 
kumme. 

28Tavaithu khatniudi patu hapak silakge; tatuniu patu phenbo hai, 
magaorengniu kaphenbo kumme. 

29Palengra changiu muise magaoreng kum-e, maidungniu patu changiu 
phenbose paniu nui-e. 

30Pawon gihai chalee lang maliang kalubo kum liang-e, asaiphunggu talingkang 
kumjiu chagamniangdih situ kamtap-tap mi-e. 

31Duipui situ paniu tadui langta khangbo kumjiu kariu aja khai-e, wasa litu 
kumjiu pata lang kala khai-e. 

32Duipui situ pijiu pata pipad khaijiu pasaiga pi benkhaijiu pa npuileng thiu khai-
e. 

33Kadihpiriga patu kadara wakhatdi ha-e; para wakhat tudi pingmakbo khao-e. 

34Chaliang thubo khaoring situ para wajeng chakkhai makge; para nkan 
khaoring hinagu chawang-e. 

Job 42 

1Siga Job niu RAPIU tu paokakge. 

Job 
2 RAPIU yo, nangra wahina ngam kamme chiubo I si-e; nangniu machunbo hinase 
nangra kam ngamme. 

3Wadi simakbo Iniu nagu ningting situ dechiu maniuhu ralo chiujiu nangniu din-
e. Iniu wadi simakbo lamga din mide, Iniu si-ngam lakbo lamga Iniu tia-mide. 

4Nangniu dinbo tingga atu nkinglo khatdi nangniu maniubose paokak khailo 
chiujiu din-e. 

5Karai gara mainiu akhuga dinbo ronna I sibamniu-e, chiudi tuhoira amiksiakniu 
natu ngaolude. 

6Iniu dinmibo jengniu mangambo siniu tabut nai tabuijiuga kalajiu alung limide. 

Munkom Khaibo 

7 RAPIU niu Job khuga chalad dinloi lubosai, paniu Eliphaz khuga dinne, “Iniu 
natu khatdi nakapiu kaniatu alung pomme, palamra avangpiu Job niu dinbo 
kumjiu naliura alamga majibo dinmakge. 

8Tuhoira kabuichi chinnia, khatdi kamichi chinnia Job khuga juwang lujiu naliu 
jengniu chara thiukhailo. Job niu naliuleng kakheng thiukhai bine, sichiujiu Iniu 
parathoise chiukhaijiu, naliuniu daobuibo mangambose pikhai lakge. Paniu 
dinbo kumjiu naliura alamga majibose dinmakge.” 

9 RAPIU niu dinbo kumjiu Eliphaz, Bildad khatdi Zophar niu kamkhaide, 
siga RAPIU niu Job rathoi paokak khai bide. 

10Sichiujiu Job niu pakamai khangsum leng kakheng thiukhai bibo 
saiga, RAPIU niu patu pi lungwi khai lande sichiujiu nda karaiga suang damnia 
nkiujiu paleng pikhai bide. 

11Job singnamai hina, patan-paliu hina khatdi karaiga pakamai hinaniu wangjiu 
patu phui-e, sichiujiu paliuniu patu majang lujiu pakyga changee nchamme. 
Pariga RAPIU niu magenthiu chariubo pikhaibo jengniu, paliu chunsabo khatdi 
pachun piwi khaibo ladse paliuniu wang madu khaide. Paliu khangsianiu kachia 
njung-khap, khangsianiu rangkang chiujiu phungwang karen-e. 

12 RAPIU niu Job gu ringting hai paniu karaiga thoikhaibo suang monjiu kanambo 
ringtingga thoikhai bide. Sichiujiu Job niu mily sang kariu madaikiu, qontrao 
sang charuk, matomchi sang nia khatdi qonniam sang khat chiujiu maruilu-e. 

13Paniu npiumainah khang chinnia khatdi npuimainah khangsum lunglande. 

14Paniu tingthubo nahpui situ Jemimah, niabo puitu Keziah, khatdi nathubo pui 
situ Keren Happuch, chiujiu mathak khai-e. 

15Kadihpiriga, Job nahpuidung kumjiu pazu palun kawimai ha-e. Paliu piuniu 
panahpuidung lengdi paliu singnapiudung leng kumjiu kalekdi njankhai bi-e. 

16Haibosai Job niu takum kaikhat-je-atai ringkhang-e, sichiujiu patahdung 
khatdi tutan kanabodi, kadiubodi ngaolu-e. 

17Sichiujiu Job niu tanpaosui lujiu shai mide. 

Tathoilui 

Tathoilui 1 

KARAIBO KHUANG 
(T.Lui 1—41) 

Palingbo Chunwat 
1Kasamainiu ladtikhaibo lukhai makjiu, nuan phungmaidungtu ali makjiu, 
maksai Tingwang leng pageng hamaitu maluang makbo maidungse san wi-e. 

2Sibo sung paliuniu nchun n-nien saomakjiu, RAPIU gu tacheng-tajai kenjiu 
khatdi makumjiu bamrabo-e. 

3 Paliura singgiu mungga puakbambo singbang kumbo-e, sichiujiu pawan 
gapboga pasy masine, khatdi panui ntang makjiu bamrabo-e. Paliuniu kambo 
hina tathui lurabo-e. 

4Chiudi kasamaidung sira haichiu makge; paliura magaorengtu tingkainiu 
hunthon mibo kumme. 

5Nuan phungmai situ Tingwang niu ladjan thiune, khatdi pamaidung khugasu 
lupad mine. 

6 RAPIU niu tacheng matipmaitu jukhaijiu gukhai birabo-e, chiudi kasamai sira 
lung mahami rabo-e. 

Tathoilui 2 

Tingwang Niu Kada Khaibo Wang 
1 Maidungniu deleng chari thiura kamjiulo? Maidungniu deleng mathagu 
rangkin gulo? 

2Paliu wangdung siniu kasa rang-e, paliugu mawang paodung siniu RAPIU tu 
khatdi paniu kadakhaibo wang situ atung-e. 

3Paliuniu din-e, “Aliuniu paliu wang khugasu khenrang thiu mikhe; paliu 
pumtan hangga bamta mikhe.” 

4Tinggen pawangbam gasu RAPIU niu nui bamme khatdi paliugu kasabo tenrang 
situ kaga bamme. 

5Palung pomjiu paniu paliutu rukhaijiu khatdi laddinjiu bamme. 

6Paniu din-e, “Agu masanbo Zion luang gasu Iniu awang pithiu khai mide.” 

7 Chawang siniu din-e, “RAPIU niu madukhai mibose Iniu pisikhai bine. Paniu 
akhuga din-e, ‘Nang hai anahpiu si-e, thainai Iniu napiu thiu mide. 

8Khenglo, kadihpiriga bambo jat hinatu nagu thiura Iniu naleng pikhai bine. 

9 Nangniu paliutu chagi thunniu mawangne, nangniu paliutu taniangli kumjiu 
kampang paroi mine.’” 

10Tuhoira, chawangdung, alad nking khailo; kadihpiri mawang paodung, haise 
kati lulo: 

11 RAPIU tu ping sijiu, patien thiulo, 

12khatdi pakhuga pingjiu makhum kiulo. Palung pom susai naliu shailune, 
palamra palung pom hai majadle. Pakhuga nbai khaira wangmaise pasan wi-e. 

Tathoilui 3 

Nkha Khaira Nsuan Rathoi 
1 RAPIU yo, amikremai kengjiu bamme, atu ngaokhai lakmai kengjiu bamme. 

2“Patu Tingwang niu nkhakhai lakge, chiujiu paliuniu alamga dinjiu bamme.” 

3Chiudi RAPIU, nangra kapingbo gasu pawan machang gukhaibo agu chagee si-e, 
nangniu ahot pikhaijiu chari ngamkhai-e. 

4Nkha khaira RAPIU tu Iniu kuboga, pagu masanbo luongbut gasu atu paokak 
khai-e. 

5Iniu nchun katheng-kadun jijiu bamdi, RAPIU niu atu gukhaibi-e. 

6Atu pake machang chap magui bammai, mikremai sang-sang situ Ira ping 
makge. 

7 RAPIU yo, wanglo atu gukhailo a-Rawang yo! Amikremai hinatu nangniu 
mathad khailo, atu wakasa kam makra, paliutu phutkhai milo. 

8Chari ngambose RAPIU khugasu wangbo-e, paniu pamaidungtu thoikhai bilo. 

Tathoilui 4 

Nkha Khaira Chawan Rathoi 
1Atu gukhaipao, Tingwang yo, Iniu kuboga atu paokak khailo! Iniu chariu-magen 
thiubo tingga, atu khakhaira nang wangkhai-e. Tuhoidi atu lungsajiu athoi 
chiukhailo! 

2Chamainadung, naliuniu atu dethengkha kam mangam bamralo? Pageng habo 
situ naliuniu kungjiu, dethengkha maji makbo saisui tadbam ralo? 

3Tacheng matipmaitu, RAPIU niu pagu thiura kadakhai mibotu maningtao khailo, 
sichiujiu Iniu patu kuboga, paniu alad chiu khaibi-e. 

4 Pingboniu phuilujiu nuan kammi tulo; haibo lamga naronna naziga maliu 
makjiu makum mawi lulo. 

5Majibo rathakse RAPIU khuga kadkhaijiu patu malum lulo. 

6“RAPIU yo, aliutu lungsajiu phuikhailo, thoidamse kengjiu pikhailo!” chiujiu 
khengmai keng bamme. 

7Nangniu atu pikhaibo ringabo sira, katiu kasak kengjiu bammai suangdi nkiu-
e. 

8Iniu kalakiu gapda aman saijiu jitadmi-e; RAPIU yo, naronna atu gukhaibo-e. 

Tathoilui 5 

Gukhaira khengbo 
1 RAPIU yo, alad nking khailo, khatdi asiuthidi nking khailo. 

2A-Rawang yo, khatdi Awangpiu yo, Iniu khengbo hai nking khailo! 

3Nsuan susai akhuan nking khailo; naimik padsai, rathak kadkhai sune, nangniu 
paokak khaira I khuan bamne. 

4Nangra kamao kammaitu masenbo Rawang makge! Nasuangga kasabo situ 
suikhai makge. 

5Nasuang ga tasaothiumai chapngam makge; kasamai hinatu nangra mareng-e. 

6Aratmai, lungpom kasamai khatdi sontiumai hinatu, nangniu kam mahami 
rabo-e. 

7Nagu lungsiat kadi jengniu nakyga I wang lune; naky masanboga I ngut kahum 
lune, khatdi chakhuang thiujiu makhumkiu lune. 

8 RAPIU yo, agu mikremai keng-e, nachun kamra atu jukhailo, nasai suira aleng 
npuise kam mala khailo. 

9 Agu mikremainiu dinbose wadaodi malumsi lakge, paliura kam mahara ronna 
machunne; paliu ladkeng sira aratle khatdi ani-e, khatdi shaibuibo siam siniu 
phui-e. 

10Tingwang yo, paliutu ladjan thiukhailo khatdi sajai pikhailo; paliu thak gasu 
paliutu pijiu manmi sulo; nakhu gasu paliutu hathon milo, palamra paliu nuanse 
kengju mide, khatdi paliuniu natu suini makge. 

11Chiudi nakhuga nbaibam daolumai hina chunwi ringane; paliuniu chunwibo 
luise thiusao makjiu bamne. Natu lungsamaitu gukhailo, najengniu paliu chun 
wisiak bamme. 

12 RAPIU niu pacham majaimaitu thoikhai bine; pagu lungsiat siniu chagee 
kumjiu gukhai bine. 

Tathoilui 6 

Magenthiubo Wan-ga Nkha Khaira khengbo 

1  RAPIU yo, nalung pomjiu atu rukhai tulo! Nalung pomjiu atu kam mathad khai 
tulo! 

2Atu lungsa khailo, palamra I asang mide; atu gukhailo, palamra I ajeng hasiak 
mide, 

3alungchun pakhiangna magenthiu mide, RAPIU yo, atu gukhaira dethengkha 
khuanbam ralo? 

4 RAPIU yo, wangjiu atu gukhailo; nalungsiat siniu kashaibo gasu atu gukhailo. 

5Charuidih gasu nangtu maningtao silakge; siga mai khat niudi natu thuonsi 
lakge. 

6Chariubo siniu I asangsiak mide, a-matui siniu nchun machang azi timjiu 
bamme; Amatui siniu akhum jonjiu bamme. 

7Amik ngaota mide; agu mikre mainiu atu kam makapbo gasu, I kapjiu amik men 
mide. 

8 Kasamai naliu tadmilo! Iniu kapjiu bambo hai RAPIU niu chiukhai bide; 

9Atu nkha khaira Iniu khengjiu bambo pah nkingjiu bamme, sichiujiu paniu 
arathoi paokak khai bine. 

10Agu mikremai siniu kamangambose daorabo-e; simak dakjiu paliutu hathonmi 
rabo-e. 

Tathoilui 7 

Majibo Ladjantu khengbo 
1 RAPIU, a-Rawang yo nakhuga I nbaira wang-e; atu hajiu bammai hina khugasu, 
atu gukhailo khatdi rankhailo, 

2atu gukhai maksai, ndongqui kumjiu paliuniu atu pontad mine; siga paliuniu 
atu siaktap-tap mine. 

3 RAPIU yo, Iniu mai khattu maokhai misai, Iniu akamai khattu jumao khai misai, 

4agu mikremaitu palam hajiu kam masa misai, sikumbo kasabose Iniu kamkhai 
misai, 

5agu mikre mainiu atu hajiu minlu sulo; paliuniu atu dan marajiu gimi sulo. 
Sichiujiu aringting kam mahami sulo! 

6 RAPIU yo, agu mikremai riga, nalungpom padjiu suchap khailo! Sulujiu atu nkha 
khailo; palamra nangniu majibo situ luni-e. 

7Mai mathiutu nakhuga puiwang madui lujiu, kulamsu paliu mathiu riga 
mawang khailo. 

8 RAPIU yo, nangra mai hinagu ladjanpao-e. Alam chapjiu ladjan thiukhailo, 
palamra Ira wadi simakge. 

9 Kasamai tienkam situ khamlujiu, kawimai phijeng pikhaira Iniu kheng-e. 
Nangra tacheng matipbo Rawang-e, khatdi chamaina lungchun nai maning situ 
nangra ladjanpao-e. 

10Tingwang hai atu gukhaipao-e, pacham majai maitu paniu gukhai bine. 

11Tingwang hai tacheng matipbo ladjanpao-e, sichiujiu tacheng kasamaitu sajai 
pi-e. 

12Paliuniu lungli maksai, Tingwang niu paheng kariu bamme. Paniu pagu 
tavaipise thipad lujiu, 

13kashaibo tai khailujiu pagu tao bambo tavaipise majonjiu bamme. 

14Phuilo kasamainiu wakasa rangjiu bamme; paliura kam chariu khaira khatdi 
aratra ronna rangjiu bamme. 

15Maidungleng paliuniu thiukhaibo thakga, paliu ronna paliutu manjiu bamme. 

16Sijengniu paliugu kasabo siniu paliutu kam mathad bamme. Paliu lungpom 
kasabo siniu, paliutu kam mathadjiu bamme. 

17Ira RAPIU gu majibotu thuonjiu bamme, Kukachangbo RAPIU tu thuonbo lui Ira 
thiujiu bamme. 

Tathoilui 8 

Tingwang Kendi Nai Chamainagu Lunlung 
1 RAPIU, aliu RAPIU yo, naken dibose kadihpiriga ngaochia bamme! Natu thuonbo 
siniu tinggen tungtang bamme; 

2 Pamnahdung nai nahmaidung siniu chalui thiujiu bamme. Nagu mikre 
maidung natu atung maidung situ nangra wadi manangra ha-e. 

3Nangniu damkhaibo tingpuktu I phuiboga, nangniu chahiu khatdi chagandung 
situ paliuniu bamrabo bamga pibam khai-e. 

4 Chamaina hai delo, paliutu nangniu degu maning jiulo; shaisuibo chamaina 
haitu deleng manang khaijiu bambo gulo? 

5Nangniu paliutu hai nasuang poinakha nkhinbi jatjiu dam khaibo-e; kendibo nai 
chakhuang thiubo siniu, nangniu paliu pirun pithiu khaibi-e. 

6 Nangniu damkhaibo hina riga, paliutu nangniu pi mawang khaibi-e; wahina 
riga, milydung nai khaoruidung, 

7khatdi nkan khaodung nai thingnadung, 

8chakhadung khatdi duipuiga bambo, gandam hina riga nangniu patu pibam 
khai-e. 

9 RAPIU, aliu RAPIU yo, naken dibose kadihpiriga ngaochia bamme! 

Tathoilui 9 

Tingwang Tu Pagu Majibo Jengniu Thuonbo 
1 RAPIU yo, alungchun pakhiangna siniu natu thuon bamne, maisuang habo 
nangniu tenkhaibo hinase Iniu dinjiu bamne. 

2Najengniu ringajiu I chalui thiujiu bamne, Ngamkambo Rawang, natu thuonbo 
lui Iniu thiu bamne! 

3Nangniu madukhaiboga amikre maidungse chap masai mi-e; siga paliu 
kaokiujiu shaimi-e. 

4Nagu ladjan haira majibo-e khatdi nchangbo-e, nangniu alam chapjiu ladjan 
thiukhai-e. 

5Nangniu nkengmaitu ladjan thiujiu kasamai situ kam maha khai-e; paliutu 
wadaodi maningtao lanlak mide. 

6Aliu mikre maidungse tingthengjiu hamide; nangniu paliu namdi situ kam 
maha mide, sichiujiu paliutu mangaijing mide. 

7 RAPIU sira tingtheng chawang thiu bamne, ladjan thiura pawangbamse 
kamkhai bamme. 

8Tacheng matipbo siniu kadihpiri haitu paniu mawang bamme; majibo siniu 
maidungtu ladjan thiu bamme. 

9 RAPIU hai chariu magenthiu maigu nbaiky-e, magenthiu chariubo tingga 
nbaibam si-e. 

10 RAPIU tu kasimai siniu patu malum rabo-e; pakhuga wangmaitu paniu 
phutkhai lakge. 

11Zion ga mawang bambo RAPIU tu thuonbo lui thiulo! Paniu kamkhaibo haise 
jat hina khuga dinkhai bilo! 

12Chariu magenthiu maitu Tingwang niu maningtao khaibi-e; paliuniu kapjiu 
bambo situ paniu mangai khai makge. Paliutu kammao bammaitu paniu sajai 
pikhai rabo-e. 

13 RAPIU yo, atu lungsa khailo! Agu mikre mainiu kam masa bambo haise 
phuikhailo! Kashaibo gasu atu gukhailo, RAPIU yo. 

14Sichiujiu Jerusalem ga bammai ruangga, I chap lujiu natu thuonjiu bambo lam 
hina dinlen khaine. Nangniu atu gukhaibibo jengniu, I achun wijiu bamne. 

15Nkengmai siniu chakhomki ruanglujiu, siga paliu nkhuangkiu mide; paliu thak 
gasu paliutu manmi mide. 

16 RAPIU gu tacheng matipbo ladjan siniu paronna patu madukhai-e, sichiujiu 
kasamai situ paliu tienkam gasu min lude. 

17Tingwang tu lukhai mak mai hina khatdi kasamai hinagu sansiat sira kashaibo-
e. 

18Lungkalakmai situ tingtheng phutmi lakge, magenthiu chariumaitu tingtheng 
kam masakhai lakge. 

19Wanglo, RAPIU yo! Maidungtu pijiu natu din masa khai tulo. Nkengmai situ 
nasuangga puiwangjiu ladjan thiu khailo. 

20 RAPIU yo, paliutu kapin khailo; paliura shaisuibo mai-e chiubo paliutu pisi 
khailo. 

Tathoilui 10 

Kam Maji Khaira khengbo 
1 RAPIU yo, nang dekamjiu haijiukha diumi jiulo? Chariu magenthiubo tingga, 
dekamjiu nbaimi jiulo? 

2Kasamaidung sira chaliang-e, khatdi lung kalakmaitu mathadle, paliuniu 
thiukhaibo thak gasu paliutu manmi sulo. 

3Kasamai siniu paliu lungchun kasaboga tasao thiu-e, patiuni kasamai 
siniu RAPIU tu siang-e, khatdi lukhai makge. 

4Kasamai siniu RAPIU tu wajeng chakkhai makge, tasao kamjiu Tingwang niu 
paliutu sajai pilakge chiujiu maning-e. 

5Kasamainiu kambo hina ngamlu-e. Tingwang gu ladjanse paniu sitanglu lakge; 
pagu mikremaitu paliuniu nuimen bamme. 

6Paliu ronna din-e, “Aliura wadaodi kao lakge; magenthiu chariubose aliura 
wadaodi daolakge.” 

7 Paliu cham paliu ladse tasiangniu, ka-aratbo siniu khatdi kam kapinbo siniu 
phui-e; matai marengbo nai kasabo lad dinra leng majatle. 

8Paliu kalungga nbaijiu bamme, pamao pameng kahamaitu gira limjiu bamme. 
Lung kalakmai situ paliuniu din masajiu bamme, 

9ndongqui kumjiu paliu nbaikyga khuanjiu bamme, paliugu mikremaitu paniu 
chonjiu bamme, paliuniu paliutu paliu thakga manlujiu jutad mide. 

10Nkha khaira habo piuse nkhuangkiu mide, kasabo pumtan siniu paliutu 
ngamlude. 

11Kasabo mai siniu paliu ronna haichiu din-e, “Tingwang niu wadi kamlakge! 
Pah pazu nbiang mide, paniu atu wadi ngaolakge!” 

12 RAPIU yo, kasamai situ sajai pikhai sulo! Magenthiu bammai situ maningtao 
khailo! 

13Kasamai siniu Tingwang tu dechiujiu din masajiu, “Paniu atu sajai pilakge!” 
chiujiu dinlu jiulo? 

14Chiudi magenthiu chariumaitu nangniu silujiu phuikhai-e, khatdi pawan 
machang nkha khaira kaden bamme. Nkha khaira hamai siniu nakhuga mangiu 
khaijiu bamme, palamra lungkalak maitu nangra nkha khaijiu bamme. 

15Kasamaidunggu pumtanse kampang khailo; paliugu kasabo jengniu sajaise 
buimak then mathad khailo. 

16 RAPIU niu tingtheng chawang thiu rabo-e, kakibo ratu kahum maitu pagu 
kadih gasu hathon mirabo-e. 

17 RAPIU yo, lung manuanmai rathoise nangniu chiukhai bine; nangniu paliu hot 
pikhai bine. 

18Magenthiu chariumai nai magennahdung siniu kapbo khuan nangniu chiukhai 
bine. Nangniu paliu lam ponjiu ladjan thiukhai bine. Sichiusai shaisuibo mai 
siniu kapingbose kamlan lak mide. 

Tathoilui 11 

Rapiu Tu Malumbo 
1Manang makjiu bamra RAPIU tu I malumme. Kapangbo mai naliuniu dechiujiu 
akhu dinjiulo, “Ramluong genlam thingna kumjiu lentad sulo 

2Palamra kasamai siniu kawimaitu chonjiu, paliu vaipise thipad lujiu majon 
bamme. 

3Wa hinase kao misai, kawimai siniu wadi kam ngam lura ha-e.” 

4 RAPIU se pagu masanbo kyga bamme; tinggen ga pawangbamse bamme. Paniu 
mai hinatu phuijiu bamme, sichiujiu paliuniu kambo sijiu bamme. 

5Kawimai nai kasamaitu nchamjiu paniu matiu-matad bamme, tacheng majai 
kamak maitu palungchun pakhiangnaniu mareng-e. 

6Kasamai riga paniu taobambo mitikang khatdi kathiubo tingkaise langkiujiu 
kam mathad khai-e. 

7 RAPIU hai tacheng matipbo-e, sichiujiu kawibo tienkam situ masenne; pacham 
majaimai siniu pakhuga lungrabo-e. 

Tathoilui 12 

Nkha Khaira khengbo 
1 RAPIU, aliutu gukhailo! Kawibo mai khatnadi ha-e, lungchang phungmai 
khatnadi daota mide. 

2Mai hina khat-khat khuga aratle, khatdi aratbo cham siniu khat khattu kachu 
khaijiu bamme. 

3 RAPIU yo, sikumbo lad dinbo mai leese kham khailo khatdi chaliangbo munse 
makad milo! 

4Paliuniu din-e, “Aliuniu din kanibose din rabo-e, siga mai khatniudi aliutu kham 
lakge. Aliuniu dinra saoniu katikhai ralo?” 

5Chiudi “RAPIU niu din-e,tuhoira I wangkinne,” “Palamra lunglakmaitu paliuniu 
kam chariujiu bamme, sichiujiu magenthiu chariujiu kap bamme. Paliuniu 
machunbo bamse paliuleng Iniu pikhai bine!” 

6 RAPIU ladriatse malum bui-e; sise masan siakbo rangkanggi kumbo-e, chami 
gasu maruaklon chinnia kalu kumbo-e. 

7Kasamaidung sira pabam hinaga bamme, sichiujiu kasabo situ mai hina 
thuonne. 

8 RAPIU yo, aliutu gukhailo, sikumbo maidung khugasu gukhailo. 

Tathoilui 13 

Nkha Khaira khengbo 
1 RAPIU yo, atu dethengkha nang mangaijiu bamralo? Tingtheng leng mangaimi 
rama? Akhu gasu dethengkha nbaijiu bamralo? 

2Dethengkha I magenthiu khengbam ralo? Nchun n-nien saomakjiu dethengkha 
alung chariu bamralo? Dethengkha agu mikre maidung siniu atu ngamjiu 
bamralo? 

3 RAPIU, a-Rawang yo, atu phuikhailo, atu paokak khailo. Agu pumtan-jengtan 
pikhai lanjiu, atu pi shaikhai tulo. 

4Chiusai agu mikremai siniu haichiu dinlakge, “Aliuniu patu ngamlude!” 

5Ira nagu saomakbo lungsiatga mangiu khaijiu bamne; nangniu atu gukhaibibo 
jengniu, achun wijiu bamne. 

6Iniu RAPIU nakhuga chalui thiujiu bamne, palamra nangniu atu kungjiu bambo-
e. 

Tathoilui 14 

Chamaina Gu Kasabo 
(T.Lui 53) 



976 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

1 Kapangmaidung siniu paliu ronna din-e, “Tingwang ha-e!” Paliu mathiu hai 
sakamme, sichiujiu paliuniu maipingbose ngam kamme; majibo kammai 
khatnadi ha-e. 

2 RAPIU niu tinggen lamsu phuikiu-e. Khaotimai khatdi patu kahummai bamma 
chiujiu phuikiu-e. 

3Chiudi paliu mathiuse kamaobo npui lam tadkam mide; paliu mathiuse sa 
macham kamna-e. Paliu ruangga kamaji kambo mai khatnadi ha-e, yo, mai 
khatnadi ha-e. 

4“Paliu simakge chiuma?” chiujiu, RAPIU niu maniu-e. “Kasa kammaidung hina 
haise paliu chun thiumak jiuma? Paliuniu amaidung khugasu suttiu-e, akhuga 
wadaodi paliu kheng makge.” 

5Chiudi paliu pingchang pingwang sune, palamra Tingwang niu pacham 
majaimaitu maluang bamme. 

6Kasa kammai siniu lung manon maitu kam mangamjiu bamme, chiudi RAPIU hai 
patu gukhaipiu-e. 

7Zion gasu Israel maileng chari ngambose wangra Iniu dechiujiu kheng bamlo! 
RAPIU niu Israel maitu pi lungwi khai lanboga, paliuse dejiukha chunwi ralo! 

Tathoilui 15 

Tingwang Niu Degu Lunilo 
1 RAPIU yo, natu Kahumbokyga saoniu ngutlu ralo? Saoniu nagu masanbo 
luongbut Zion rigase natu kahum ralo? 

2Wahinaga Tingwang lad piujiu bammai, khatdi majibo ronna kamjiu bammai, 
khatdi majibo kadinmai nai ka-nchangmai, 

3sigasu maiken tiamak mai siniu-e. Para paka-paphenmai khuga maomak mai, 
maksai pakiningmai ken tia kamak mai-e, 

4Tingwang niu luthonmi maitu khanrabo-e, chiudi RAPIU kadin piumaitu paniu 
chakhuangthiu khai rabo-e. Wajiukha kungjiu bamdi, para ladriat khaibose 
kamme. 

5Para paton-pana lumakjiu apuk khai bi-e, khatdi pamao pameng kahamai situ 
madam khaira tanim lumakge. Haichiu kammai hina wadi manang makjiu bam 
rabo-e. 

Tathoilui 16 

Malumjiu khengbo 
1Hey, Tingwang yo, atu gukhailo, palamra nakhuga I nbaira wang-e. 

2Iniu RAPIU khuga dinbo-e, “Nangra a-Rapiu-e; akhuga bambo kawibo hinase 
nakhu gasu wangbo-e.” 

3 RAPIU khuga chamchang maidungse dejiukha san wilo! Ira paliutu maluang 
lujiu bamni siakbo-e. 

4Katambo radung khuga tadmaidungse paliu ronna paliu riga magenthiubo 
phungwang-e. Ira paliugu rathakga jaolakge, Ira paliu ratu kahum lakge. 

5 RAPIU yo, nang hai agu kabambo hina-e, aleng changkalakbo hina nangniu 
pikhai-e, wanglan rabo agu ringtingse naben-ga bambo-e. 

6Aleng pikhaibo nagu kalense dejiukha maisuang habo gulo; paliuse dejiukha 
kawibo gulo! 

7 RAPIU yo, Iniu natu thuonne, palamra nangniu atu jukhaibi-e, khatdi nchun 
kiusai alungchun siniu atu ru-e. 

8 RAPIU niu atu pawan machang maluang bamme chiubo I si-e; pah akhuga najiu 
bamme, wakhat niudi atu kam malai lakge. 

9Ira chunwi ringaboniu phuijiu bamme, siniu I wadaodi manangra ha-e; 

10 palamra nangniu atu charuidih lam tadmira suikhai lakge, nangniu lungsamai 
situ charuidihga phutkhai lakge. 

11 Karingbo npuiga nangniu atu jukhai bine; nangniu atu majang bambo jengniu, 
achun wijiu bamme, sichiujiu nagu nkha siniu, tingtheng chunwibo phungwang-
e. 

Tathoilui 17 

Pamao-pameng Habo Mai Rathoi 
1 RAPIU yo, majibo kamkhaira khengbo arathoi haitu nking khailo; nkha khaira 
Iniu kapbambo hai mangai khai tulo. Nchangbo arathoi hai nking khailo. 

2Nangniu alam liangjiu ladjan thiukhaine, palamra kamajibose nangniu 
sibamme. 

3Nangniu alungchun sibamme, nchun kiusai nangniu akhuga wang-e. Nangniu 
atu madiu sonna khai mide, kakimaidung khuga kumjiu akhuga kasabo 
lungchun wadi ha-e. 

4maidung kumjiu Ira kasabo wadi din makge, Ira nagu chamtan majaijiu bambo-
e, palungpom kasamai sai Ira suimakge. 

5Ira nagu npuiga pawan machang tadjiu bamme, khatdi sigasu wadaodi 
tadmaomi makge. 

6Tingwang yo, Iniu nakhuga khengbo-e, palamra nangniu atu paokak khaibi-e, 
siniu akhulam mariwangjiu alad nking khailo. 

7Nagu maisuang habo lungsiatse lenkhaijiu atu gukhailo; mikremai gasu nbaira 
nakhuga I wang-e. 

8Namik siaktu kumjiu atu gukhailo; nakan hangga atu baikhailo. 

9Kasamainiu chonbambo gasu atu gukhailo. Mikremaigu kashaibo thak siniu atu 
tao magui bamme. 

10Paliura lungsa simakge, paliura chaliangbo lad ronna din-e. 

11Tuhoi paliuniu amalai hina phuijiu bamme, atu jukao ratu phuijiu bamme. 

12Paliuniu ndongqui kumjiu atu phektap-tap mira chonjiu bamme. 

13 RAPIU yo, wangjiu amikremaitu atungjiu paliutu ngamkhailo! Kasamai 
khugasu naheng siniu atu gukhailo; 

14nagu pumtan siniu atu gukhailo. Paliuleng kadenkhai nbambo magenthak 
siniu sajai pikhai sulo. Paliu nahmaidung leng kabuibo thiulo, khatdi paliu tah-
nah maileng tangbo masiak khailo! 

15Chiudi Ira kammaobo kammakbo jengniu natu ngaolu bui-e, khatdi nangniu 
maluang bambo jengniu, I jikiangsu dasai ringaboniu phuibamne 

Tathoilui 18 

David Gu Chari Ngambo Lui 
(2 Sa 22.1-51) 

1 RAPIU yo, Iniu natu dejiukha lungsalo! Nangra atu gukhaipiu-e. 

2 RAPIU se atu rankhaipiu-e; pase agu nbaibam katanbo si-e. A-Rawang hai atu 
gukhaipiu-e, siniu I pakhuga wa manang makge. Chagee kumjiu paniu atu 
gukhaijiu baikhai bi-e. 

3 RAPIU tu Iniu kuboga, paniu agu mikremai khugasu gukhai-e, RAPIU tu thuonlo! 

4Kashaibo riang siniu atu magui bamme, hami rabo duiliu siniu ariga luang 
bamme. 

5Kashaibo riang siniu atu magui bamme, khatdi charawniu atu tathak thiukhai 
nbamme. 

6Amagenthak gasu Iniu RAPIU tu ku-e; atu nkha khaira Iniu a-Rawang tu ku-e. 
Paky gasu paniu akhuan chiukhai-e; atu nkha khaira khengbose paniu chiukhai-
e. 

7Tingwang lungpom gasu kadihpiri hai kanukjiu bamme; khatdi ramluong 
tudise kathijiu malai kam mide, 

8Mikhutse paniuki gasu pad bamme, kibambo mitikang nai rurabo mibonse 
pamun gasu pad bamme. 

9Paniu tingpuk situ kampang lujiu, khatdi tamiubo siniu phuilujiu wang-e. 

10Pagu Cherubim tonglu majatjiu lenkiu-e; tingkai kan rigasu para nbin tadle. 

11Tamiutingbo kamuang siniu patu gomnam lujiu bamme. 

12Kachak nai hengri kalikbo siniu pasuangga tadle, sichiujiu tamiubo kamuang 
situ kampang lujiu wang-e. 

13Sichiujiu RAPIU niu tingpuk lamsu tingsim khai-e, siga Kuthubo piu khuanse 
chiu-e. 

14Paniu tavaipise ketjiu pagu mikremaitu kam marapu mide; hengri kalikbo 
siniu paliutu hapak mide. 

15 RAPIU nangniu nagu mikre maidungtu nalung pomjiu rukhaiboga, duipuise 
lepad mi-e, siga kadihpiri mense lepad mi-e. 

16 RAPIU niu tinggen lamsu kiulujiu, tadui kasukbo gasu atu jupad khai-e. 

17Pumtan bambo amikremai khugasu paniu atu gukhaibi-e, atu mareng 
maidungse aleng tanju-e. 

18I asangjiu bamboga paliuniu atu aphenne. Chiudi RAPIU niu atu gukhaibi-e. 

19I shairabo bamgasu paniu atu nkha khai-e; paniu atu gukhai-e, palamra paniu 
atu pachun kimme. 

20Acheng matipbo jengniu RAPIU niu aphijeng pikhai-e, akhui-amao habo 
jengniu paniu atu thoikhai-e. 

21 RAPIU gu tacheng-tajaise Iniu majai-e, a-Rawang khugasu I marimi makge. 

22Pacheng-pajai hina I majai kam bamme. Pagu chamtan gasu I marimi makge. 

23I amao-ameng ha-e chiubo paniu sibamme, sichiujiu kasabo gasu Ira mari 
mibo-e. 

24I acheng matipbo jengniu, aphijeng paniu pikhaibi-e, palamra akhui-amao ha-
e chiubo paniu si-e. 

25 RAPIU yo, nakhuga chamchang mai khuga nangra chamchang-e, khatdi wi-
tathui maidung khuga nangra wi-tathui-e. 

26Masan maidung khuga nangra masanne. Chiudi kasamaidung tura nangniu 
mareng-e. 

27Lungmanon maidungtu nangniu gukhaibi-e, chiudi chaliangmai tura nangniu 
kam manon khai-e. 

28 RAPIU, nangniu atu kabenbose pikhai-e; nangniu agu tamiubose kam 
mahakhai-e. 

29Amikre maidungtu aphenra pumtan nangniu pikhai-e, paliuniu dangmanbo 
situ ngamlura pumtan pikhai-e. 

30Tingwang ngamkam hai dejiukha wi-tathuilo, dejiukha palad hai malum builo! 
Gukhaira phiumai hinaleng pahai chagee kumbo-e. 

31Tingwang hai RAPIU si-e; Tingwang paronna aliutu gukhaipiu-e. 

32Pahai aleng pumtan pikhaibo Tingwang si-e paniu a-npuise manang makra 
kamkhai bi-e. 

33 Paniu atu tathan phi kumjiu pi tadkhai-e; paniu ramluong rigase atu manang 
makjiu pibam khai-e. 

34Chari thiura paniu atu alikhai bi-e, sijengniu tanthubo tavaipise I thin ngamme. 

35 RAPIU niu atu kakakhai-e khatdi gukhai-e; nangniu manang khaibo jengniu atu 
pi dikhai-e, khatdi nagu pumtan siniu atu kaka khai-e. 

36Atu minlurabo gasu nangniu baikhai-e, sichiujiu wadaodi I kaomi makge. 

37Iniu agu mikremaitu hajiu minlu-e; paliutu kam maha makthen I mathak 
makge. 

38Paliu buangsulan ngam makra, Iniu kamkao lude paliu ngamlakjiu 
amasuangga ji kala bamme. 

39Chari thiura pumtan nangniu atu pikhai-e, siniu amikremaitu Iniu ngamlu-e. 

40Nangniu agu mikremaitu akhu gasu pipak khai-e atu mareng maitu Iniu kam 
mahalu-e. 

41Paliuniu nkha khaira kheng-e, chiudi mai khat niudi paliutu gukhai makge; 
paliuniu RAPIU tu ku-e, chiudi paniu paokak khai makge. 

42Iniu paliutu tao mahan khaiboga paliu tabui kummi-e, sichiujiu paliutu 
tingkainiu huntadmi-e. Npuikiga taniangtu kumjiu paliu riga Iniu tao malui-e. 

43Kasamai khugasu nangniu atu gukhai-e, khatdi jatdung riga atu pi mawang 
khai bi-e; Iniu simak mai siniu avang thiu bamde. 

44Paliuniu acham chiuboga agu kadin piu-e; sangdiumai siniu asuangga 
makhum kiu-e. 

45Paliu hotse hamijiu charireng gasu, masandi-dijiu akhuga wang-e. 

46 RAPIU se ring bamme! Atu gukhaipiutu thuonlo! Atu gukhaibo Tingwang 
kendise dinronlo. 

47Agu mikremai situ Iniu ngamlura kamkhai bi-e, paniu jatdung situ ahangga 
pikhai bi-e, 

48sichiujiu amikremai khugasu gukhai bi-e. RAPIU yo, nangniu amikremai riga 
atu pi-chari ngamkhai bi-e, khatdi palungpom kasamai khugasu atu gukhai bi-e. 

49 Sijengniu jatdung ruangga Iniu natu thuonne; natu thuonbo lui I thiu bamme. 

50Ridi ngambose Tingwang niu pawangpiu khuga pikhai bi-e; paniu kadalubo 
David khuga, khatdi pakai-pakik khuga tingtheng lungsabose lenkhai bi-e. 

Tathoilui 19 

Pagu Gandamga Tingwang Gu Kendibo 
1Tingwang gu kendise dejiukha masanlo chiubo tingpuk siniu madulen bamme! 
Paniu kamkhaibo hai dejiukha madujiu lenkhai bamme! 

2Tingmik machang siniu pasaibo nai situ pisikhai-e, nchun machang sichiujiu tad 
bamme. 

3Chaladniu maksai chakhuanniu dinmakge, 

4 chiudi paliu khuanse kadihpiri pabam machang khatdi pake machang haichiu 
chiu bamme. Tingwang niu tingpukga naimik kyleng thiukhai-e; 

5nsuan padsai pachun wibo naopaopiu kumjiu majuboga jaonibo siniu pachun 
wijiu pad bamme. 

6Haise tingpuk pake khatlam padjiu, khatlam tad taron mi-e, wakhatniudi haibo 
thad gasu nbailu makge. 

Rapiu Gu Tacheng-tajai 
7 RAPIU gu tacheng-tajaira wi-tathui-e; haisiniu pumtan kasan pikhai-e. RAPIU gu 
chamtan sira malumbuibo-e, ningting kahamaitu ningting pikhai-e. 

8 RAPIU gu tacheng-tajai sira majibo-e, haise majailu maidungse san wi-e. 
RAPIU gu chamtan sira nchangbo-e, haisiniu ningting pikhai-e. 

9 RAPIU tu chakhuang thiubo hai kawibo-e; haise tingthengjiu bamrabo-e. 
RAPIU gu ladjan sira majibo-e, haise wijut-jutbo gu-e. 

10Haise withubo kachia suang wi-e; haise masanthubo makhuidui suang 
humme. 

11Haisiniu navang, atudi ningting pikhai-e; Iniu haise majaibo jengniu atu 
tathuon pikhai-e. 

12Mai khatniudi pamao paronna silakge; RAPIU yo, sitang makbo amao gasu atu 
gukhailo. 

13Silujiu kammi rabo nuan gasu atu gukhailo; kamaobo siniu atu pi ngamkhai 
tulo. Sichiusai kasabo gasu khen-rang thiujiu, I tathui lubui-e. 

14Alungchun nai achamkeng hai lukhailo, Agu nbaiky khatdi atu 
ranpao, RAPIU yo! 

Tathoilui 20 

Chari Ngamra khengbo 
1Nagu magenthiubo tingga, RAPIU niu natu paokak khai bilo! Jacob Rawang niu 
natu gukhai bilo! 

2Patu kahumbo ky gasu natu nkhara langwang bilo, khatdi Zion Luong gasu natu 
nkhakhai bilo. 

3Nangniu kadkhaibo hina paniu lukhai bilo, khatdi narathoi hinase pachun 
kimbo thiulo. 

4Nangniu maningbo hina paniu pikhai bilo, khatdi nangniu rangbo hina 
tathuikhai bilo. 

5Sichiujiu nagu chari ngambo gase, chunwijiu aliu makiakne. nagu kangambo 
gase, changijiu aliu Rawang tu thuonne. Nangniu lunibo hina RAPIU niu pikhai 
bilo! 

6Paniu kadalubo wang situ, RAPIU niu charise pijiu ngamkhai bide chiubo I 
silude; pagu masanbo tinggen lamsu paniu paokak khai bi-e. Pagu pumtan siniu 
ridise ngamkhai bi-e. 

7Khangsianiu paliu qon-karitu, khangsianiu paliu qontu malumme, chiudi 
aliura RAPIU, aliu Rawang pumtan situ malumme! 

8Sikumbo maira paphi masuijiu nkhuang sune, chiudi aliura sujiu chap matip 
lune! 

9 RAPIU yo, chari ngambose chawangtu pikhailo; aliuniu RAPIU tu kuboga aliutu 
paokak khailo. 

Tathoilui 21 

Chari Ngambo Jengniu Thuonbo 
1 RAPIU yo, chawangse pachun wi bamme, palamra nangniu patu jengtan pikhai-
e; pah pachun wiboniu phui bamme, palamra nangniu paleng chari ngamkhai bi-
e. 

2Paniu lunibo hina nangniu pikhai bi-e; paniu khengbose nangniu paokak khai 
bi-e. 

3Nangniu pakhuga thoidam dijiu pikhai bi-e, khatdi patu kachia pirunse runkhai 
bi-e. 

4Paniu ringting leng khengboga pikhai bi-e, ringting thengbo thoidamse pikhai-
e. 

5Pakense di-e palamra nangniu nkha khai bi-e; pazan tadbo nai paken dibose 
nangniu paleng pikhai bi-e. 

6Nagu thoidamse pariga tingthengjiu bamme, nangniu maluang khaibo jengniu 
pachun wi bamme. 

7Ngamkambo RAPIU situ chawangniu malumme; sichiujiu RAPIU gu saomakbo 
lungsiat siniu, pawan machang manang makjiu bamrabo-e. 

8Chawang siniu pagu mikremaitu minlu rabo-e; patu marengmai hinatu paniu 
minlu rabo-e. 

9Paniu maduwangboga chami taobo kumjiu paliutu kam mahami rabo-e. 
RAPIU niu palung pomga paliutu kajong lune, khatdi chami siniu paliutu kam 
maha mine. 

10Chawang siniu paliu mathiutu kamshat mine; patah panahmai khatnadi 
masiak khai lakge. 

11Paliuniu patu atungjiu kasabo rangsune, chiudi paliuniu ngamlu lakge. 

12Paniu pagu tavaipi ketjiu paliutu hathon mine. 

13 RAPIU yo, nagu pumtan jengniu aliu natu thuonne! Aliuniu nagu pumtan situ 
chalui thiujiu thuonne. 

Tathoilui 22 

Chunsajiu khengbo Khatdi Thuonbo Lui 
1 A-Rawang yo, a-Rawang yo, atu dekamjiu phutmi jiulo? Nkha khaira Iniu kapjiu 
khengbambo-e, chiudi haise wangmakge. 

2N-nien sai Iniu natu ku-e, a-Rawang yo, chiudi nangniu atu paokak khai makge; 
nchun kiusai Iniu natu ku-e, chiudi I jikiu ngam makge. 

3Israel mainiu thuon bambo Masanbo Khat thiujiu nangra mawang bambo-e. 

4Aliu pao-pehmainiu natu malumjiu bamniu-e; paliuniu natu malumbo jengniu 
paliutu gukhai-e. 

5Kapingbo gasu marilu raleng paliuniu natu ku-e; paliuniu natu malumbo 
jengniu chunsabo thiu makge. 

6Chiudi Ira chamai kumta mide, wakhaopui kum mide; mai hina aken tiajiu 
bamme khatdi atu thangjiu bamme. 

7 Atu kangaomai hina atu nuimen bamme; paliu mun menjiu paliu pi kangum 
bamme. 

8  Paliuniu din-e, “Nangra RAPIU khuga mangiu khaijiu bambo-e. Dekamjiu paniu 
natu gukhai mak jiulo? RAPIU niu natu pachun sai, dekamjiu nkhakhai makjiulo?” 

9Atu manabo tingmik gasu nangniu gukhai-e, Iniu pamnah thiu bambo tinggasu 
nangniu atu gukhai-e. 

10Atu lungwangbo tingmik gasu, Ira nakhuga mangiu khaijiu bambo-e, sichiujiu 
nang hai a-Rawang thiujutjiu bambo-e. 

11Akhu gasu bam madiumi tulo! Magenthiu chariubose nawang kinne, mai 
khatniu atu nkha khaira ha-e. 

12Amikre maidung siniu kabuichidung kumjiu atu taomagui bamme; Bashan 
dihga mawabo kabuidung kumjiu atu tao magui bamme. 

13Paliu munse ndongqui kum ngapad lujiu, atu kahiu marung bamme. 

14Kadihga tadui taokhai mibo kumjiu ajeng hamide. Arahse patathukga bamta 
mide; alungchunse makhuikhuang kumjiu tun mide. 

15Akhuse taniang kumjiu sangkhio mide, khatdi aleese ahakga topman mide. 
Tabuijiuga shaira atu nangniu phutkhai mide. 

16Kasamaidung siniu atu tao magui bamme, tathi kumjiu paliuniu atu kangin 
bamme; aphi-aben tatap-tap mide. 

17Arahruang ronna mide. Amikremainiu atu matingjiu phui bamme. 

18 Afai jengniu paliu taden thon bamme, sichiujiu sise paliu njan bamme. 

19Hey RAPIU yo, akhu gasu diumi tulo! Atu gukhaira kalangjiu wanglo! 

20Chaheng gasu atu gukhailo; sibo thidung khugasu aringting gukhailo. 

21Sibo ndongquidung khugasu atu gukhailo; sibo nkan buichidung khuga ajeng 
hamide. 

22 Nangniu kamkhai mibose amaidung khuga Iniu din madu rabo-e; paliu 
ruangga Iniu natu thuon bamne. 

23“RAPIU vangmai naliu patu thuonlo! Jacob kaikik mai naliu, patu chakhuang 
thiulo! Israel mai naliu patu kahumlo! 

24Paniu lunglak maitu manang khai-e, maksai magenthiu maitu mangai makge; 
paliu khugasu pah marimi makge, nkha khaira paliuniu kuboga paokak khai-e.” 

25Nangniu kamkhai mibose maidung ruangdiga, natu kahum maidung ruangga 
thuon bamne, Iniu ladriat khaibose Iniu kad khaine. 

26Kaleksa maidungniu paliu tiuni tiune; natu kahumra wangmai siniu natu 
thuonne. Tingthengjeng paliu disubo thiumilo! 

27Jat hinaniu RAPIU tu maningtao rabo-e, kadihpiri pake hina gasu pakhuga 
wangjiu jat hinaniu patu kahumne. 

28 RAPIU hai chawang si-e, paniu jat hinatu mawangne. 

29Wasao thiumai hina pakhuga makhum kiune; chamaina hina pasuangga 
makhum kiune. 

30Wangkinbo chaken siniu patien thiune; wangkinbo ken siniu RAPIU lamga din-
e. 

31Mana makhabo maidung khuga din-e: “RAPIU niu pamaitu gukhai-e.” 

Tathoilui 23 

RAPIU Aliutu Khonpao 
1 RAPIU hai atu khuanpao-e; Iniu lunibo hina machang bamme. 

2 Paniu atu madiakbo piuriang-liga jukhai bi-e, khatdi tadui kawibo ajaiga jukhai 
bi-e. 

3Paniu ajengtan kasan pikhai-e. Paniu ladriat khaibo kumjiu, paniu majibo npui 
gase jukhai bi-e. 

4Iniu tamiuthubo bamga tadjiu bamdi, RAPIU yo, Ira pinglakge, palamra nangniu 
atu majang bamme. Nagu mily khuanbo thun nai singtang siniu atu gukhaibi-e. 

5Amikremai masuangga nangniu akuang kankhai bi-e, atu chakhuang thiubuibo 
sangmai kumjiu lukhai bi-e; khatdi apiangse masun maliam khai bi-e. 

6Nagu kawibo nai lungsiat siniu, aringting loimak then maluang khaine chiubo I 
si-e; I karingthen nakyse aky thiu bamne. 

Tathoilui 24 

Chawang Kadibo 
1 Kadihpiri khatdi sibo lungga bambo hina RAPIU gu-e; kadihpiri khatdi siga 
lungmai hina pagu-e. 

2Kadih hangga tadui kasukbo gase paniu chaky thiukhai bamme, duipui kasukbo 
lungga paphungse kathon khai bamme. 

3 RAPIU gu maluang gase saoniu khangralo? Patu kahumboky masanbo gase 
saoniu ngut ralo? 

4 Pagu tienkam gadi pamaning gadi masanmai, charamengtu kahum makmai, 
khatdi aratbo ladriat thiumak mai siniu-e. 

5 RAPIU niu paliutu thoikhaijiu gukhai bine; paliu mao ha-e chiujiu Tingwang niu 
din madu khaine. 

6Sikumbo mai siniu Tingwang khuga wangbo-e, sikumbo mainiu Jacob Rawang 
khuga wangbo-e. 

7Rengmunse lepad manga khailo, nda kating akhamse lepad milo, sichiusai 
chawang kadibose ngut khaine. 

8Chawang kadibose saolo? Pase pumtan bambo khatdi kangambo RAPIU si-e, 
chari ngampao RAPIU si-e. 

9Rengmunse lepad manga khailo, nda kating akhamse lepad milo, sichiusai 
chawang kadibose ngutkhaine. 

10Chawang kadibose saolo? Pase ridi ngambo RAPIU—kadibo chawang si-e. 

Tathoilui 25 

Gukhaira Khatdi Jukhaira khengbo 
1 RAPIU Yo, nakhuga arathoi hai kadkhai-e; 

2Iniu natu malumbo-e, a-Rawang yo kamangambo gasu atu gukhailo; agu 
mikremaitu pijiu atu nuimen khai tulo! 

3natu malummai khuga chaliubose wang makge, chiudi natu atung maidung 
khuga wangbo-e. 

4 RAPIU yo, nagu npuise atu katikhaijiu pisikhailo. 

5Nagu majiboga lungra katikhailo, palamra atu rankhaipiuse nang-e. Iniu pawan 
machang natu malum bamme. 

6 RAPIU yo, nda nangniu lenkhai mibo, nagu saomakbo lungsiat nai nkhasibose 
maningtao khailo. 

7Agu chabon tinggu nuan nai kamaobose kuak khailo. Sichiujiu nagu saomakbo 
lungsiat nai, kawibo siniu atu maningtao khailo, RAPIU yo! 

8 RAPIU haira, tacheng matip-e khatdi wi-e; nuan phungmainiu tadrabo npuise 
paniu katikhai-e. 

9Lungmanon maitu pamaning kamra paniu katikhai-e. 

10Pagu ladriat nai chamtan majaimai hinatu, lungsajiu khatdi chamchang maitu 
paniu maluang khai bi-e. 

11 RAPIU yo, nagu ladriat siniu amao kuak khailo, palamra akhui-amaose keng-e. 

12 RAPIU kadin piumai siniu, paliu tadkhai rabo npuise pakhu gasu katilu bui-e. 

13Paliura disu saomakjiu bamrabo-e, khatdi paliu nahmaidungse paliu kadihga 
agi-manaijiu lunglu bui-e. 

14 RAPIU haira pagu kadin piumai ka-e, sichiujiu pagu ladriatse paliuleng katin 
khai bi-e. 

15Atu nkha khaira pawan machang Iniu RAPIU khulam phujiiu bamne, sichiujiu 
kapingbo gasu paniu atu gukhai-e. 

16 RAPIU yo, atu lungsajiu mariphui khailo, palamra Ira aronna-e khatdi sonne. 

17Alungchun chariubo hina pikim khailo, khatdi agu magenthak hina gasu 
gukhailo. 

18Agu magenthak haitu maningtao khailo, khatdi anuan hina kuak khailo. 

19Agu mikre maidung dejiukha bamlo chiubo phui khailo; paliuniu atu dejiukha 
mareng gulo! 

20Atu kakajiu gukhailo, chaliumi rabo gasu atu jupad khailo, palamra nakhuga I 
nbaira wang-e. 

21Alungchun masanbo nai awat situ majuok khailo palamra Iniu natu malumme. 

22Paliugu magenthiu chariubo hina gasu, namai Israel maitu gukhailo, Hey 
Tingwang yo! 

Tathoilui 26 

Kawimai Rathoi 
1 RAPIU yo, amao ha-e chiujiu madu khailo, palamra Iniu majibose kam bamme 
khatdi natu I malum siakjiu bambo-e. 

2 RAPIU yo, atu madiu kanithen madiu lulo; sichiujiu alungchun nai amaning 
silulo. 

3Nagu saomakbo lungsiat siniu atu jukhailo; nagu chamchangbo siniu atu 
jukhailo. 

4Pageng habo maitu Ira majang makge; alengra wasao kathiumaise wadi pageng 
ha-e. 

5Ira kasabo ka situ marengjiu kasamai situ maluang makge. 

6 RAPIU yo, amao habotu madujiu, aben tiklujiu nagu rathakbam tad magui 
bamme. 

7Iniu thuonkiubo lui thiujiu, nagu maisuang habo tienkamse din madu-e. 

8 RAPIU yo, nang lungbo ky tuse I masenne, siga naken dibose bamme. 

9Nuan phungmai ruangga atu kam mahakhai tulo, chamai kagimai ruang gasu 
atu masiak khailo— 

10paliura pawan machang kasabo kamme, khatdi pawan machang tanim tiura 
kamme. 

11Ira majibo ronna kamme; atu lungsajiu gukhailo! 

12Kapingbo hina gasu Ira duak lune; pamaidung ruangdiga RAPIU tu I thuon 
bamme! 

Tathoilui 27 

Thuonkiubo Rathoi 
1 RAPIU se agu kabenbo khatdi juringbo-e; Iniu mai khattudi pinglakge. 
Magenthiu chariubo hinaga, RAPIU niu atu gukhaine, I wadaodi pinglakge. 

2Kasamai siniu atu aphenjiu kamshatra kambo gasu paliu phi masuijiu kaomi-e. 

3Riphendung siniu atu taokom lujiu bamdi, Ira pinglakge; mikremaidung siniu 
atu aphenjiu bamdi, Ira Tingwang tu malumjiu bamne. 

4Khatnakha ronna Iniu RAPIU khuga kheng-e, I karingthen RAPIU kyga lungra 
masenbo-e, sichiujiu pawat kawibose dinjiu bamra leng-e, khatdi paniu jukhaira 
khengjiu bamra-e. 

5Magenthiu chariubo tingga paniu atu baikhai bine; Patu kahumbo kyga paniu 
atu baikhai bine, khatdi kakubo tudi riga atu pi manang khai lakge. 

6Sijengniu agu mikremaidungtu Iniu ngam lune. Patu kahumbo kyga chun wibo 
khuan senjiu chara thiu khaine; Iniu RAPIU tu thuonjiu chalui thiune. 

7 RAPIU yo, Iniu natu kuboga chiukhailo! Atu lungsa khailo khatdi paokak khailo! 

8“Atu kahumra wanglo,” chiujiu nangniu dinboga, “RAPIU yo, I wangkinne,” 
chiujiu paokakne. 

9Akhu gasu nbaimi tulo! Atu nalung pomkhai tulo; navangtu hathon khai tulo. 
Nangniu atu nkha khaijiu bambo-e; atu phudkhai tulo, atu saodiak tulo, 
Tingwang, atu Ranpao yo. 

10Apui-apiuniu atu phutmi tadi, RAPIU niu atu manang khaijiu bamne. 

11 RAPIU yo, nangniu masenbose atu katikhailo, khatdi manang makbo npui gase 
maluang khailo, palamra amikremaise keng-e. 

12Ka-aratbo nai kapinjiu bambo agu mikremai khuga atu phutkhai tulo. 

13Haibo ringtingga RAPIU gu kawibo watse, Iniu lungjiu ngao lune chiubo I si-e. 

14 RAPIU tu malumlo. Wadi manang makjiu, malum bamlo. RAPIU tu malum 
bamlo. 

Tathoilui 28 

Nkhara khengbo Rathoi 
1Atu gukhaipiu RAPIU yo, Iniu natu ku bamme. Iniu kapbo khuan nking khailo! 
Nangniu atu paokak khai maksai, charuidihga I tadkiumi rabo-e. 

2Atu nkha khaira kapjiu kheng bambo nking khailo, naky masanbo lam aben 
henpadjiu wang-e. 

3Kasa kammaidung ruangga, atu ladjan thiukhai tamanmi tulo; paliu ladniamra 
wibam liudi, paliu lungchun lamra marengboniu phui-e. 

4 Paliu tienkam kasabo saisuijiu, paliutu kabuibo sajai pikhailo. Paliu ngamkam 
kasabo saisuijiu, paliutu kabuibo sajai pikhailo! 

5 RAPIU niu kamkhai mibo, maksai paniu damkhai mibo tuse, paliuniu wajeng 
simakge; sijengniu paniu paliutu sajai pirabo-e, khatdi paliutu kam mahaduak 
mirabo-e. 

6 RAPIU tu thuonlo; palamra Iniu kapjiu khengbo paniu chiukhai-e. 

7 RAPIU niu atu kaka khai-e khatdi gukhai-e, Iniu patu malumme. Paniu atu nkha 
khaijiu achun piwi khai-e, siniu patu thuonbo lui I thiune. 

8 RAPIU niu pamaidungtu gukhai-e; khatdi paniu kadalubo wangtu gukhai-e. 

9 RAPIU yo, namaidungtu gukhailo, khatdi namaidungtu thoikhailo. Paliugu 
milykhuanpao thiujiu, tingtheng paliutu akhi khailo. 

Tathoilui 29 

Tingthung Gasu RAPIU Khuan Chiubo 
1 Tinggen maidung, naliu RAPIU tu thuonlo; pagu pumtan nai pagu kendibotu 
thuonlo. 

2Pakendibo RAPIU zantu thuonlo, Pazu ngao dasai Masanbo Khat situ, 
makhumkiu kahumlo. 

3 RAPIU khuanse duinaiga chiu bamme; pakendibo Tingwang niu tingsim khaibo, 
kavai khuanse duipuiga chiutang bamme. 

4Pumtan nai kendibo hina RAPIU khuan chiujiu bamme. 

5 RAPIU khuan siniu Lebanon gu cedar bangdung katangbo kamtangjiu bamme. 

6Paniu Lebanon luongdungtu kabuipoi kumjiu, pi machao khai bamme, khatdi 
Hermon Luong tudi kabuichipoi kumjiu pi machao khai bamme. 

7 RAPIU khuan siniu hengri kalik khaijiu bamme. 

8Pakhuan siniu ramjing situ ju kanuk bamme, paniu Kadesh ramjing tudi ju 
kanuk bamme. 

9 RAPIU khuan siniu nphubang tun kanuk khai-e, sichiujiu singniwdung situ pi-
ntangkhai-e, maidung siniu Patu kahumbokyga, “Tingwang ken dibamlo,” 
chiujiu sen bamme. 

10Tadui kasukbo gadi RAPIU niu mawang bamme, paniu chawang thiujiu 
tingtheng mawang bamme. 

11Pamaidungtu RAPIU niu pumtan pikhai-e, khatdi agi-manaibo siniu paliutu 
thoikhai-e. 

Tathoilui 30 

Thuonbo Rathoi 
1 RAPIU yo, Iniu natu thuonne, palamra nangniu atu gukhai bi-e, khatdi atu 
kajong lura kam bambo amikremai khugasu gukhai bi-e. 

2 RAPIU, a-Rawang yo, atu nkha khaira Iniu nakhuga kheng-e, siga nangniu atu 
wikhai bi-e. 

3Charaw gasu nangniu atu malan khai bi-e. Ira charuidih lamse suitad mibo-e, 
chiudi nangniu aringting kalan khai bibo-e. 

4Malumbo mai hina RAPIU tu thuonbo lui thiulo! Masanbo Khat siniu kam 
khaibose maningtaojiu, patu thuonlo! 

5Pagu lungpom sira malod khat ronna-e, pawat sira tingtheng leng-e. Nchun 
mikdui luangbam liudi, nsuan susai chunwi mirabo-e. 

6Ira manang makjiu aronna akhuga din-e, “Atura wadaodi kam chaliu khai 
lakge.” 

7 RAPIU yo, nangra aleng wi-e; ramluonggu charireng kumjiu atu gukhai bi-e. 
Chiudi nang akhu gasu nbai miboga, pingboniu Ira phui-e. 

8 RAPIU yo, Iniu natu ku bamme, atu nkha khaira Iniu kheng-e. 

9I shaimi dasai naleng degu geng ralo? Iniu charaw lungga tadkiu misai degu 
pageng bamlo? Kashaimai siniu natu thuonlu buima? Nagu malan thiumakbo 
watse paliu din ngamma? 

10 RAPIU yo, arathoi chiukhailo, khatdi lungsa khailo! RAPIU yo, atu nkha khailo! 

11Achun sabose nangniu kam ringa khai-e, achun sabo situ chunwibo siniu pi 
magui khai-e 

12Sijengniu I maliumak bamsi lakge; Iniu natu thuonbo lui thiune. RAPIU yo, 
nangra a-Rawang si-e, Iniu natu tingtheng thuonjiu bamne. 

Tathoilui 31 

Tingwang Tu Malumbo Rathoi 
1 RAPIU yo, nbai raleng, I nakhu wang-e; wadaodi atu pijiu chaliu khai tulo. 
Nangra tacheng matipbo Rawang-e; atu gukhailo chiujiu Iniu kheng-e! 

2Arathoi chiukhaijiu tuhoi atu gukhailo! Atu gukhaijiu a-nbaibam thiu khailo; 
alam ponjiu atu gukhailo. 

3Nangra agu nbaiky khatdi gukhaipiu-e, nangniu ladriat khaibo kumjiu, atu 
majang khailo. 

4Atu manra thiukhai bambo thak gasu gukhailo; kapingbo gasu atu gukhailo. 

5 Atu akhi khaira nakhuga I wang-e. RAPIU, nangniu atu gukhailo; nangra 
chamchangbo Rawang-e. 

6Kamaobo ratu kahumbo maitu nangra mareng-e; chiudi Ira natu malumme. 

7Nagu saomakbo lungsiat jengniu I achun wijiu ringa bamme. Amagenthak hina, 
nang si bamme khatdi ngao bamme. 

8Amikre maidungtu pijiu atu minkhai makge, nangniu atu khenrang pithiu 
khaijiu, Iniu tadnibo bamga pitad khai-e. 

9 RAPIU yo, atu lungsa khailo, palamra I magenthiu chariu bamme; kapju mibo 
jengniu amik niumide, Ira asangsiak mide. 

10Chariubo siniu aringting kam madun mide, khatdi kapbo siniu aringting kam 
madun mide. Amagenthak hainiu I asangsiak mide, arah katangna hawang mide. 

11Amikre maidung hina khatdi akining mainiu atu paliu lung pomjiu bamme; atu 
kasimai hina atu ngaoping mide, atu npuiga paliuniu ngaosai pak maren mi-e. 

12Shai mibo maitu kumjiu mai hina atu mangai mide; I haira thon mibo kararen 
kum mide. 

13Amikre maidungniu ladtumbo I chiu-e, kapingbo siniu atu tao magui bamme! 
Paliuniu atu kamshatra ranglujiu chon bamme. 

14Chiudi RAPIU yo, Ira natu malum bamme, nangra a-Rawang si-e. 

15Nangniu manang khaiboga Ira bamtan-tanne, atu kam mathadjiu bammai, 
amikremai khugasu atu gukhailo. 

16Navang atu lungsajiu phuikhailo; nagu saomakbo lungsiatniu atu gukhailo! 

17 RAPIU yo, Iniu natu ku-e, atu pijiu mangam khai tulo! Kasamaitu pijiu mangam 
khailo; charuidih lam maliu makjiu, pitad khai milo. 

18Ka-aratmai situ pi maliumak khailo, chaliangjiu, wasao thiujiu, tacheng matip 
maitu din masamai hinatu, pijiu maliumak khailo! 

19Natu chakhuangthiu maileng kamkhaibo hai dejiukha maisuang habo khatdi 
kawibo gulo! Natu malumbo mai hinatu gukhai bine. Nang hai dejiukha wilo 
chiubo mai hina sibamme! 

20Mainiu paliutu chonjiu bambo gasu, nangniu paliutu baikhaibi-e; paliugu 
mikremainiu kam mangam rabo gasu nagu nbaikyga paliutu baikhai bi-e. 

21 RAPIU tu thuonlo! Atu limjiu tao magui bamboga pagu lungsiat lenkhaibo hai 
dejiukha maisuang halo! 

22Pakhu gasu atu hathon mide chiujiu maningbo donniu I pingmibo-e. Chiudi 
nkha khaira Iniu kuboga, akhuanse paniu chiukhai bi-e. 

23Malumbuibo mai hina RAPIU tu lungsalo! Chamchangbo maitu RAPIU niu 
gukhai-e, chiudi chaliangmai tura paliuniu daobuibo sajaise paniu pikhai-e. 

24 RAPIU tu machunjiu bammai hina, hujiu tanbamlo! 

Tathoilui 32 

Din Madubo Khatdi Kuak Khaibo 
1 Paliu nuan kuak khai mibo mai, khatdi paliugu kamaobo kuak mibo maise 
sanwi-e. 

2Pagu kamao kamengbo lamga RAPIU niu ladjan thiukhai makbo maise sanwi-e. 
khatdi pason-paru kasabo gasu khenrang thiukhai mibo maise sanwi-e. 

3Iniu anuan din madu maksai, n-nien marinpuiting I kapjiu bamjing-e. 

4Nchun n-nien saomakjiu, nangniu atu sajai pijiu bamme. RAPIU yo, kariak tingga 
muangrentu phu masang mibo kumjiu ajeng hasiak mide. 

5Siga Iniu anuanse nakhuga din madu-e; Agu kamaobose nakhuga wadi nbai 
makge. Iniu nakhuga din madura alung chapluboga, nangniu anuan hina kuak 
khai bi-e. 

6Sijengniu nalad piumai hinaniu pageng bambo wan hina nakhuga kheng rabo-
e; magenthiu chariubo duiliuse wangbamdi paliutu niatang lakge. 

7Nangra agu nbaibam si-e, chariubo hina gasu nangniu atu gukhai bine. Nagu 
juringbo gase achunwat lui I thiune, palamra nangniu atu gukhai-e. 

8 RAPIU niu din-e, “Nangniu tadrabo npui Iniu katikhai bine, Iniu natu ladtijiu 
ladpikhai bine. 

9Chaqon maksai qonniam kumjiu pang tulo, paliu tura kadin piura paliu mun 
ratle.” 

10Kasamaira chariu khengrabo-e, chiudi RAPIU tu malumbo mai tura, pagu 
saomakbo lungsiat siniu gukhai bine. 

11 RAPIU niu kamkhai bibo jengniu, tacheng matipmai chunwijiu ringa lulo. Naliu 
palad piumai chunwijiu makiak maralo! 

Tathoilui 33 

Thuonkiubo Lui 

1Tacheng matipmai naliu mathiu, RAPIU niu kamkhai bibo jengniu, naliu 
chunwijiu makiak mara lulo. Naliu palad phungmai hina patu thuonlo. 

2Chaqonmibung jaojiu RAPIU tu thuonlo, tarabung jaojiu pakhuga chalui thiulo. 

3Pakhuga chalui kasan thiulo, nakamsiniu chaqonmibung jujiu, chalui thiujiu 
senlo! 

4 RAPIU ladkeng sira majibo-e, khatdi patien kam hina malum buibo-e. 

5 RAPIU niu tacheng matipmai khatdi kamaji kambo maitu lungsa-e, pagu 
saomakbo lungsiatniu kadihpiri phui-e. 

6 RAPIU niu tinggen tu pagu chamtanniu dambo-e, chahiu, naimik khatdi 
chagandungse paladkeng gasu padbo-e. 

7Duipui hinase paniu pabam khatga khom aruang lujiu duinai situ kasukbo 
bamga paniu khamten khai-e. 

8Kadihpiri pakhiangna, RAPIU tu kahumlo! Kadihpiri ga lungmai hina patu 
chakhuang thiulo! 

9Paniu dinkhaibo ga, kadihpiri hai dam mibo-e; pagu chamtan gasu mania hina 
pad mibo-e. 

10 RAPIU niu jatdung maningse kam kabuak khai-e, paliuniu rangbose kam makra 
paniu kham khai-e. 

11Chiudi paniu rangbo sira tingtheng leng-e; paniu machunbo sira tingtheng 
leng-e. 

12Tingwang tu paliu RAPIU leng lukhaibo jatse sanwi-e, paniu pamaileng kada 
lubo maise sanwi-e! 

13Tinggen lamsu RAPIU niu phuikiujiu, chamai hinatu ngao bamme. 

14Paniu mawangbo bam gasu phuikiujiu, kadihpiriga lungmai hinatu ngao 
bamme. 

15Paniu paliu mathiu makum damkhai-e, sichiujiu paliuniu kambo hina si 
bamme. 

16Chawang khatniu pagu riphen pumtan gasu chari ngambo makge; riphen 
khatniu pagu pumtan gasu chari ngambo makge. 

17Chari ngam raleng chari kuon pageng ha-e, paliu pumtan katanbo siniu gukhai 
ngam lakge. 

18Pagu saomakbo lungsiat situ malummai, khatdi patu pingmai riga RAPIU niu 
phui bamme. 

19Kashaibo gasu paniu paliutu gukhai-e; chakhum wangbo tingga paliutu juring 
khaibi-e. 

20Aliuniu RAPIU tu agunjiu bamme, pase aliutu nkhapao khatdi ranpao-e. 

21Pajeng gasu aliu chunwi bamme; pazan masanbo situ aliu malumjiu bamme. 

22 RAPIU yo, nagu saomakbo lungsiat siniu aliutu maluang khailo, aliu natu 
agunjiu bamme. 

Tathoilui 34 

Tingwang Gu Kawibotu Thuonbo 
1Iniu RAPIU tu pawan machang thuon bamne; Patu wadaodi I thuonsao lakge. 

2Paniu tenkhai bibo jengniu patu I thuonne; mathadjiu bammai hina nking lujiu 
chunwi lulo! 

3 RAPIU kendise atu din macham lulo; aliu mathiu pazanse thuon machamkhe! 

4Iniu RAPIU khu khengboga, paniu paokak khai-e; Iniu pingbo hina gasu duak 
khai-e. 

5Mathadjiu bammai siniu, patu phuijiu chunwibo daolu-e; wakamdi paliu 
chunsa phu lakge. 

6Wathak kahamainiu patu kuboga paokak khai-e; paliugu magenthiu chariubo 
gasu gukhai-e. 

7 RAPIU tu chakhuangthiu maitu pagu mazaniu akhekhai bine, sichiujiu kapingbo 
gasu paliutu gukhai bine. 

8  RAPIU hai dejiukha wilo, chiujiu naronna silulo! Pakhuga nbaibam daolu maise 
sanwi-e! 

9Pamaidung hina RAPIU tu chakhuang thiu lulo; palad piumai hina paliu luni hina 
daolune. 

10Ndongqui tangbo katiu makimjiu tadle, chiudi RAPIU kadin piumai hina, 
kawibose daomakbo thiulakge. 

11Chabonmai, akahmaidung wangjiu acham nking khailo, sichiusai RAPIU tu 
chakhuang thiura naliutu katikhai bine. 

12 Nagu karingting amankhai nima? Ringthengjiu amanbo lutao nima? 

13Sichiusai kasabo lad dintulo khatdi aratbo dintulo. 

14Kasabo gasu marilujiu kawibo kamlo; nalungchun pakhiangna agi-manaibo 
daora matan lulo. 

15Tacheng matipmaitu RAPIU niu phui bamme, sichiujiu paliuniu khengbo hina 
nking khai bi-e. 

16Chiudi kasa kambo maitu para atung-e, paliu shaigap, paliutu mangainuang 
mirabo-e 

17Tacheng matipbo maidungniu RAPIU tu kuboga paniu nking khai bi-e. Paliugu 
magenthiu chariubo hina gasu gukhai bi-e. 

18Paliu lungchun nkhinmi mai khuga RAPIU hai najiu bamme; paliu makum hami 
maitu paniu gukhaibi-e. 

19Kawimaidi wajiukha chariu magenthiu-e, chiudi RAPIU niu patu wahina gasu 
gukhai-e; 

20  RAPIU niu patu majuak khai bijiu, parah khatnadi tanglakge. 

21Kasamaitu kasaboniu kamshat rabo-e; tacheng matipmaitu marengmai situ 
sajai pirabo-e. 

22 RAPIU niu pamaidungtu gukhai bine; pakhuga nbaira wangmaitu gukhai bine. 

Tathoilui 35 

Nkha Khaira khengbo 
1 RAPIU yo, atu atungmaitu atung khailo, khatdi atu aphen maitu aphen khailo! 

2Nagu chagee nai chari ponse thinsu lujiu atu nkha khaira wanglo. 

3Atu hakinmai riga nagu changiu nai marise khengsu khailo. Nangniu atu 
gukhaine chiubo ladriat khailo! 

4Atu kamshat raleng matanjiu kinmai situ kamkao khailo, khatdi kam mangam 
khailo! Atu limjiu bammai npuise kammao khailo! 

5 RAPIU gu maza siniu paliutu habo tingga, tingkainiu ponthon mibo magaoreng 
kummi sulo! 

6 RAPIU gu maza siniu paliutu kakhiusu dasai, paliu npuise kam tamiu khailo, 
khatdi kam ani khailo! 

7Palam wadi hajiu paliuniu atu tathak thiu bamme, khatdi atu minra chakhom 
kasukbo ruangkhai bamme. 

8Chiudi paliuniu sitang makhaga, kasabo siniu paliutu minmi rabo-e; paliu 
thakga paliutu manmi rabo-e, sansabo gase paliu nkhuang kiumi rabo-e! 

9Siga RAPIU donniu Ira chunwi rabo-e; paniu atu gukhai bibo jengniu I ringa 
rabo-e. 

10Ahiuna siniu RAPIU khuga Iniu din-e, “Nang kumbo mai khatnadi ha-e! Katan 
mai khugasu nangniu kason maitu gukhai-e, lunglakmaitu kam mathadjiu 
bammai khugasu gukhai-e!” 

11Iniu wadi simakbo mao bamme chiujiu kasamai siniu atu madam khaijiu 
bamme. 

12Kawibo sung kasabo malan khaijiu bamme, siniu achunsa asang bamme. 

13Chiudi paliu thiuniubo tingga, Ira achungbo faini khai-e, Ira atiu asakdi ri-e; 
apee makhum kiujiu kheng-e, 

14Iniu akamai maksai asingna maileng kumjiu, chunsabo siniu makhum lujiu I 
tadle, mai khatniu papuitu huibo kumjiu Ira hui bamme. 

15Iniu magenthiu chariubo daosai paliura chunwi-e khatdi amungga wanglujiu 
atu nuimen-e; zu simakbo mainiu atu dapjiu bamme. 

16Paliuniu atu kam chariujiu, marengbo mikphui siniu phui bamme. 

17 RAPIU yo, nang dethengkha phuijiu bamralo? Paliuniu atungbo gasu atu 
gukhailo; haibo ndongquidung khugasu atu gukhailo! 

18Sichiusai maidung ruangdiga Iniu natu thuonne, paliu mathiu suangga Iniu 
natu thuonne. 

19 Aratbo agu mikremai situ pijiu agu kasonbo gase nuimen khai tulo! Agu 
magenthak gahai palam hajiu atu marengmai situ pijiu chunwi khai tulo! 

20Paliura chaka jaiga chalad dinmakge; sibosung paliuniu agi-manaibo lunimai 
lamga, katam tambo kadad padjiu arat bamme. 

21Paliuniu atu madam khaijiu senne, “Nangniu kamkhai mibose aliuniu ngao-e!” 

22Chiudi RAPIU yo, haise nang ngao bamme. Sijengniu RAPIU yo, maliumak khai 
tulo; bam madiu khai mitulo! 

23 RAPIU yo, sujiu atu kaka khailo; A-Rawang yo, sulujiu alam dinkhailo. 

24 RAPIU yo, nangra tacheng matip-e, siniu amao ha-e chiujiu madu khailo; A-
Rawang yo, agu mikre maidungtu pijiu atu phui masa khai tulo! 

25“Aliuniu patu hathon mide! Haise aliuniu machunbo si-e!”, chiujiu paliu karai 
khuga pijiu dinkhai tulo. 

26Amagenthak haitu phuikhai lakmai situ kamkao khailo, khatdi kam kabuak 
khailo. Asuang wi-e chiujiu dinmai situ kam mangam khailo, khatdi kam marao 
khailo! 

27Atu kammao khaira kamjiu bammai siniu, “RAPIU hai dejiukha dilo! 
Pavangpiuniu ngam luboga pachun wijiu bamme,” chiujiu chunwi ringajiu 
senlan-lanjiu bamlo! 



997 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

28Sichiusai nagu tacheng matipbose Iniu din madujiu bamne; khatdi 
marinpuiting Iniu thuonjiu bamne. 

Tathoilui 36 

Chamainagu Kasabo 
1 Nuan siniu kasamai lungchun singga dinjiu bamme; paliuniu Tingwang tu 
lukhai makge, khatdi patu chakhuang thiu makge. 

2Haichiu paronna patu maning madibo jengniu, Tingwang niu pa-nuantu 
silakge, khatdi ladjan thiulakge chiujiu maning-e. 

3Paliu ladse sa-e khatdi aratbo ronna-e; paliura majibo nai kawi kamra singam 
makge. 

4Paliuniu taziga jikiu dasai kasabo rangmi-e; paliuniu kambo hinase wimakge, 
khatdi kasabo situ wadaodi thonmi makge. 

Tingwang Gu Kawibo 
5 RAPIU yo, nagu saomakbo lungsiatse tinggen tungtang bamme, nagu 
chamchangbose tingpuk tungtang bamme. 

6Nagu tacheng matipbose maluang kadibo kumme, nagu ladjanse duinai 
kasukbo kumme. RAPIU yo, nangniu chakhao chamaitu manang khaijiu bamme. 

7Tingwang yo, nagu saomakbo lungsiatse dejiukha paman kunglo! Nakan 
hangga aliu madunjiu bamme. 

8Nangniu pikhaibo katiu-kasak siniu changi bamme; nagu kawibo singgiu gasu 
aliutu pisak khai-e. 

9Nangra wahinagu karingbo phibang si-e, khatdi nagu nbiu siniu, aliu kabenbo 
situ ngao-e. 

10Natu kasimaidungtu lungsa khailo, khatdi tacheng matipmaitu lungsa khailo. 

11Wasao thiumaitu pijiu atu aphen khai tulo, maksai kasamaitu pijiu atu hapak 
khai tulo. 

12Kasamaidung kaomibose phuikhailo! Paliu kao gasu, sulan ngamlak mide! 

Tathoilui 37 

Kawimai Nai Kasamaigu Malan 
1Kasamai donniu chariumi tulo; kamao kammaitu manmami tulo. 

2Paliura chapiuniw kumjiu kuinuangmi rabo-e, singbang kumjiu paliudi shaimi 
rabo-e. 

3 RAPIU tu malumjiu kawibo kamlo, wadi manang makbo ramga lunglo. 

4 RAPIU khugasu kawibo chunwatse phiululo, sichiusai nangniu masenthubose 
paniu pikhai bine. 

5 RAPIU khuga napum pikhai lujiu patu malum lulo, sichiusai paniu natu nkha 
khaine; 

6nagu kawibose paniu thaoben khai bine, nacheng matipbo situ n-nien kum 
benkhai bine. 

7 RAPIU masuangga gin sijiu paniu kamkhai rabo situ khuanjiu bamlo. Paliugu 
kasabo npuiga disujiu bammai, maksai lungwijiu bammai donniu manang 
mitulo. 

8Nachun samitulo maksai nalung pommi tulo, sikumbo maira kasaga jukhaibo 
ronna-e. 

9 RAPIU tu malummai siniu kadihse daolune, chiudi kasamai tura hathon mine. 

10Kasamaise lung mahanuang mirabo-e; nangniu paliutu phiudi, phiudao lakmi 
rabo-e. 

11 Chiudi lung manonmai siniu kadihse daolune, khatdi agi-manaibose wijiu 
daolu rabo-e. 

12Kasamai siniu kawimaitu atungra rang bamme, khatdi marengbo mikphui 
siniu phui bamme. 

13Chiudi RAPIU niu kasamaitu nuijiu bamme, paliutu kam mahanuang mirabo-e 
chiubo paniu si bamme. 

14Kasamai siniu lung kalakmai nai kahamaitu, kamshat raleng paliu heng nai 
paliu vaipi machung bamme; khatdi majibo kambo maitu kamshatra rang 
bamme; 

15chiudi paliu hengniu paliutu bishatmi rabo-e, khatdi paliu vaipise kam 
masaniang mirabo-e. 

16Kawibo piugu poinakha bambose, kasabo mai mathiugu sen-lan suang pageng 
nkiu-e, 

17palamra RAPIU niu kasamaigu pumtanse luthon mine, chiudi kawimaitu 
gukhai bine. 

18 RAPIU niu pacham phungmaitu akhikhai bine, khatdi tingthengjiu kadihse 
paliugu thiurabo-e. 

19Kasabo wan wangdi paliura magenthiu lakge; chakhum wangdi paliu lengra 
buijiu bam rabo-e. 

20Chiudi kasamaira shaimi rabo-e, RAPIU gu mikre maidungse nkan rapen 
kumjiu kuimi rabo-e; paliuse mikhut kumjiu hami rabo-e. 

21Kasamai sira apuk lujiu, ruilan makge, chiudi kawimai sira palung dijiu kalen 
pikhai-e. 

22 RAPIU niu thoikhai maidungse kadihga wijiu lunglu bui-e, chiudi paniu 
siangkhai mibo maidung tura hathon mirabo-e. 

23 RAPIU niu mai khat situ paniu tadbuibo npuiga maluangkhai-e, khatdi patu 
pikim khaibo maitu gukhai-e. 

24Paliu kaokiu bamdi, kao-taronmi lakge, palamra RAPIU niu paliutu gukhai bine. 

25Tuhoira I thenthui mide, pating thengjiu lungkhai mide, chiudi kawimai 
situ RAPIU niu wadaodi phutkhai lakge. maksai panah maidung siniu takhengtiu 
kinbo ngao makge. 

26Pawan machang paliuniu matha pikhai-e khatdi apukkhai-e, sichiujiu paliu 
nahmaidungse thoidamme. 

27Kasabo gasu mari lujiu kawibo kamlo, sichiusai kadih gase nakai-nakikse 
tingtheng lungrabo-e; 

28palamra RAPIU niu majibo situ masenne, sichiujiu patu malum maitu phutkhai 
lakge. Paniu paliutu pawan machang gukhai bine. Chiudi kasamai kaikik tura 
hathon mine. 

29Tacheng matipmainiu kadihse daolune, sichiujiu siga tingtheng lungrabo-e. 

30Ningting ladkeng sira kawimai siniu din-e, khatdi majibose paliuniu kamme. 

31Tingwang gu ladriatse paliu lungga khai-e, sigasu wadaodi tadpadmi makge. 

32Kasamai siniu kawimaitu phuilujiu, kamshatra matanne; 

33chiudi RAPIU niu paliutu mikremai pumtan-ga pikhaimi lakge, maksai paliutu 
ladjan thiuboga kammao khai lakge. 

34 RAPIU tu malumjiu pagu chamtan piujiu bamlo; kadihga lungra paniu natu 
chakhuang thiukhai bine, khatdi kasamaitu hathon padbo nangniu ngao sune. 

35Pawan khatga palung kasabo piuniu pumtan thinjiu bambo I si-e, Paniu 
Lebanon gu cedar bang kumjiu, maidung riga lung bambo I ngao-e; 

36chiudi pasai Iniu tadwang lanboga patu ngaota mide siga patu I phiu-e, chiudi 
patu ngaolanta mide. 

37Tacheng matipmaitu phuijiu, kawimaitu silulo; agi-manai maise pakai-pariang 
keng-e. 

38Chiudi nuan phungmai tura kam mahami rabo-e khatdi pakai-pariangtu 
mudthon mirabo-e. 

39 RAPIU niu tacheng matipmaitu gukhai-e, sichiujiu magenthiu chariubo tingga 
gukhai bine. 

40Paniu paliutu nkhajiu gukhai bine; paniu paliutu kasamai khugasu gukhai bine, 
palamra paliuniu pakhuga nbaira wang-e. 

Tathoilui 38 

Magenthiu Mai Rathoi 
1 RAPIU yo, nalung pomjiu atu sajai pikhai tulo! 

2Nagu tavaithu siniu atu kam ajam khaide, nangniu atu kakhiu nkhuang khai 
mide. 

3Nalungpom jengniu, I asang bamme; apum pakhiangnase anuan khaoniu phui 
mide. 

4Anuan jaiga I kahakjiu bamme; ripju mibo jengniu I phung ngamlak mide. 

5Apang jengniu ajamse tenjiu manamsa mide. 

6Akhen nbung mide, I asang mide; marinpuiting I achung bamme. 

7Kakhun asangjiu I shaira kum bamme. 

8Atu kam masa mide khatdi asang mide, alungchun magen thiujiu, mara asang 
mide. 

9 RAPIU yo, Iniu masenbose nang si bamme. Iniu kapjiu bambo hai nang chiu 
bamme. 

10Alungchun kabuak mide, ajeng hamide, khatdi amik ngaota mide. 

11Azam jengniu akamai nai akiningmai, akhuga wang manata mide; akykhunmai 
tangbo akhuga wangta mide. 

12Atu kamshat nimai siniu tathak thiukhai bamme, atu kam mathiukhai nimai 
siniu kapinjiu bamme; paliuniu atu kam masara rangsaomak bamme. 

13I hai pakuon tidmai kum, wadi chiungam tamide, khatdi palad padmak mai 
kum chalad din sita mide. 

14Ira chalad paokak simakbo mai kumbo-e, palamra paliuniu chiukhai makge. 

15Chiudi RAPIU yo, Ira natu malumme, RAPIU, a-Rawang niu atu paokak khai 
rabo-e. 

16Agu magenthak haitu agu mikremaitu pijiu miktun khai tulo, Iniu kaomiboga 
paliu diu pi wikhai tulo! 

17Ira kaomi lajiu bamme, agen hai thiusao makge. 

18Anuandung hai Iniu din madu padle, sichiujiu alung magenthiubo siniu phui-
e. 

19Agu mikremaise paliu pum wi-e khatdi tanne; palam hajiu atu mareng maise 
keng-e. 

20Iniu kawi kambo jengniu, kasabo malan khaijiu paliuniu atu atung bamme. 

21 RAPIU yo, atu phutkhai tulo, A-Rawang yo, akhu gasu diumi tulo! 

22Atu ranpao RAPIU yo, atu nkha khai sulo! 

Tathoilui 39 

Magenthiu Mainiu Din madu Padbo 
1Iniu din-e, “Iniu kambo lamga I ningting rabo-e, alee niudi nuan kammi lakge; 
kasamaidung najiu bamboga I wadi dinlakge.” 

2I chalad khatdi din makjiu maliumak bamne, kawibo laddi dinlakge! Chiudi agu 
magenthakse sa-nkiu mide, 

3khatdi alungchunse magenthiuboniu phui-e. Iniu makum makengthen, 
chariubi-bi-e; maliu makjiu I bam ngamlak mide: 

4“RAPIU yo, dethengkha I ringbam ralo? Dedao I shai ralo? Agu ringtingse dedao 
hami ralo, chiubo dinkhailo.” 

5Agu ringtingse dunnakha nangniu damkhai-e! Agu ringtingse namasuang gara 
wadi makge. Pachang siakjiu chamaina hai hanuangmi rabo-e, 

6Ting kao kawangbo suang majadle! Paniu kambo hinase wadi makge; paniu 
chakhiu-chalan makhuanne, chiudi saoniu daolan ralo chiubo simakge! 

7 RAPIU yo, Iniu degu malum ralo? Ira natu malumbo-e. 

8Anuan hina gasu atu gukhailo, khatdi kapangmaitu pijiu atu nuimen khai tulo. 

9I wadi din lakge, ladkeng khatdi din lakge, palamra nangniu atu haijiukha kam 
chariu khaibo-e. 

10Atu kam mathad khailan talo! Nangniu jumbo gasu Ira shainajiu bamme! 

11Chamaina nuan situ nangniu rukhaijiu sajai pi-e, aliuniu masenbo situ makhiu-
tari kumjiu kam maha mi-e. Pachangjiu chamaina hai mikhut kum hanuang mi-
e! 

12 RAPIU yo, arathoi hai chiukhailo, Iniu khengjiu bambo hai nking khailo; Iniu 
kapjiu natu kuboga maliumak khai tulo! Nda apao-apehmai kumjiu, malod 
khatleng Iniu nagiang thiukhaibo-e. 

13Iniu hami rabo suangga poinagadi achun kawibo daolura, atu phut khailo. 

Tathoilui 40 

Thuonkiubo Lui 
1 RAPIU gu nkha situ ginjiu I khuan bamme; paniu akhuan nking khaijiu I kapbo 
chiukhai-e. 

2Kapingbo chakhomky gasu paniu atu jupad khai-e, yo, taniangjiu gasu 
jupadkhai-e! Yo, jupad lujiu tudi rigase pichap khai-e. 

3Paniu atu chalui kasan thiura katikhai-e, aliu Rawang tu thuonbo lui-e. Haise 
ngaomai hinaniu pingrabo-e, khatdi RAPIU tu paliuniu malumlu rabo-e. 

4Charameng tu khatdi kamaobo radungtu kahum makjiu, RAPIU tu malum 
maidungse sanwi-e. 

5 RAPIU, A-Rawang yo, nangniu aliuleng wajiukha kamkhai bide; Nangniu 
aliuleng maisuang habo wajiukha kamkhai bide, nang kumbo mai khatdi ha-e! 
Iniu haibo lamga dindi dinkam lakge. 

6 Nuan luthonra, chara thiujiu, khaoring kadkhaibose nangniu lunibo makge. 
Sibosung Iniu nkingra, nangniu akuon pikhai-e, 

7sijengniu Iniu paokakge, “Haiga I bamme, nangniu atu laddin khaibose tacheng-
tajai khuangga bamme. 

8A-Rawang yo, nachunse dejiukha Iniu kamnilo! Nangniu katikhaibose alungga 
bamme.” 

9 RAPIU yo, namaidung wang maduiboga, nangniu gukhaibo champao kawibose 
Iniu din-e; wadaodi I mathak lakge chiubo nang si-e. 

10Nangniu atu juring khaibo chamse I phungbai lakge, nagu nkha nai 
chamchangbose Iniu din bamne. Namaidung wang maduiboga, nagu saomakbo 
lungsiat nai majibo lamga, maliu makjiu I bam silakge. 

11 RAPIU yo, nang atu lungsa saomakge chiubo I si-e! Nagu lungsiat nai majibo 
siniu, atu saomakjiu gukhai rabo-e. 

Nkha Khaira khengbo Rathoi 
(T.Lui 70) 

12Pariak chaksi lakbo magenthak siniu atu taomagui bamme! Anuan siniu atu 
gommibo jengniu I ngaota mide; anuanse apee tham suang kengmibo jengniu 
ahot hamide. 

13 RAPIU yo, atu gukhailo! Tuhoi atu nkha khailo! 

14Atu kam shatra matan maidung situ, ngam khailo khatdi kam kabuak khailo! 
Amagenthak jengniu paliu chun wimaidung tuse pijiu sailam mariwang kam 
mangam khailo! 

15Atu kaga bammai situ kam mangamjiu kam kabuak khailo. 

16Nakhuga wangmaise chunwi ringabo thiulo! Nagu juringbo jengniu chunwi 
mai siniu haichiu dinbamlo, “RAPIU hai dejiukha dilo!” 

17Ira sonmai ye khatdi pumtan hamai-e, chiudi RAPIU, nangniu atu mangai khai 
makge, nangra agu ranpao khatdi a-Rawang si-e, atu nkha khaira rita sulo! 

Tathoilui 41 

Thiuniu Mainiu khengbo Rathoi 
1Lungkalak maileng manangkhai maise sanwi-e; palamra paliu magenthiubo 
wan-ga, RAPIU niu paliutu nkha khaine. 

2 RAPIU niu paliutu majuak khaijiu gukhai bine, kadihpiriga paliutu pilung aman 
khaine; paliutu mikremai ben-ga phutkhai lakge. 

3Paliu thiuniubo wan-ga RAPIU niu nkha khaijiu paliu pum pi wikhai lan bine. 

4Iniu din-e, “RAPIU yo, nasuangga I maomide; atu lungsa khailo khatdi wikhailo!” 

5Amikre maidungniu alamga wa kasa din bamme. Atu mangai mira khatdi 
shaikiu miratu paliuniu ramgun bamme. 

6Atu phuikhaira wangmaise nchang makge; sichiujiu tadkhaibo bam hinaga 
kasabo ronna-e 

7Atu marengmai siniu khat-khat khuga ladtumme, paliuniu alamga sathubose 
maning-e. 

8Paliuniu din-e, “Pah mara pasang mide, pazi gasu wadaodi pah buangsu lanlak 
mide.” 

9 Iniu malum thubo, amun-hu, Iniu maluang tiu bammai siniudi, atu atung mide. 

10 RAPIU yo, atu lungsa khailo khatdi wikhai lanlo; sichiusai agu mikremaitu Iniu 
khumrui lan lune! 

11Paliuniu atu ngamlu lakge, palamra atu nachun kimme chiubo I si-e. 

12Majibose Iniu kambo jengniu, nangniu atu nkha khaine; nakhuga tingtheng atu 
pibam khaine. 

13 Israel mai Rawang, RAPIU tu thuonlo; tuhoidi tingthengdi patu thuonlo! Amen! 
Amen! 

Tathoilui 42 

NIABO KHUANG 
(T.Lui 42—72) 

Kavang Thiutad Mibo Mai Rathoi 

1Chakheng tathanniu tadui ka-agibo giutu machunbo kum, Hey Tingwang yo, 
natu I ramgunjiu bamme, 

2Ringbambo Tingwang tu Iniu machunjiu bamme; dedaosu nasuangga wangjiu 
natu kahum lan ralo? 

3Nchun n-nien saomakjiu I kap bamme; amatui siniu a-tatek thiujiu bamme; 
amikre maniu akhuga haichiu maniu bamme, “Delam Na-Rawang bammi jiulo?” 

4Nda tingtu maningtaosai, I achun sa-e, Iniu maidungtu majang lujiu Charaky 
ngutboga, khatdi paliutu maluang tad nchamboga, chunwijiu, Tingwang tu 
thuonbo lui thiujiu sen bamme. 

5Dekamjiu Iniu haijiukha chunsa bam jiulo? dekamjiu Iniu haijiukha chariu bam 
jiulo? Tingwang tu I malumjiu bamrabo-e, sichiujiu atu Ranpao khatdi a-Rawang 
tu thuon lanjiu bamne. 

6-7Kavang thiutad mibo bamga alung magenthiujiu bamme, sijengniu patu 
machunjiu I bamme. Paniu ariga chariubo duiliuse pi luangkhai-e, magenthiubo 
duidet khuan siniu, Hermon Luong nai Mizar Luong lamsu Jordan ga tingsim 
kiubo khuan kum bamme. 

8 RAPIU niu pagu saomakbo lungsiatse, n-nien tingga lenkhailo, sichiusai nchun 
tingga Iniu chalui thiune, Aringting katheng-kadun Tingwang khu khengjiu 
bamne. 

9Atu gukhaipao, a-Rawang khuga I dinbo-e, “Dekamjiu nang atu mangaimi jiulo? 
Amikre mainiu kam masajiu bamboga, dekamjiu Iniu chariu khengbam ralo?” 

10“Na-Rawang delam bammi jiulo?” chiujiu maniulan lanbo siniu atu kam 
masajiu bamme. 

11Dekamjiu achun sajiu bamralo? Dekamjiu haichiu I magenthiu bam ralo? Ira 
Tingwang tu malumjiu bamne, atu Ranpao, a-Rawang, patu thuonjiu bam rabo-
e. 

Tathoilui 43 

Hathon Mibo Piu Rathoi 
(Tathoilui 42 gu Duan) 

1Hey Tingwang yo, I amao ha-e chiujiu din madu khailo, charatu simakmai 
khugasu gukhailo; ka-aratmai nai kasamai khugasu atu gukhailo! 

2Nangra atu gukhaipiu-e; dekamjiu atu nang phutkhai mijiulo? amikre mai 
khugasu dekamjiu I chariu khengbam ralo? 

3Nagu nbiu nai majibose langkhaijiu atu jukhailo, sichiujiu nagu masanbo Zion 
luang, natu Kahumboky gase atu puiwang khai lanlo. 

4Sichiujiu nagu rathakbam gase Iniu tadne; Hey Tingwang yo, achun wibo 
phibangse nang-e, Natu thuonbo lui thiujiu chaqonmibung Iniu june. Hey 
Tingwang, a-Rawang yo. 

5Dekamjiu haijiukha achun sabam ralo? Dekamjiu haijiukha I magenthiu bam 
ralo? Ira Tingwang tu malumjiu bamne, atu Ranpao, a-Rawang tu thuonjiu 
bamne. 

Tathoilui 44 

Gukhaira khengbo 
1Nda, aliu pao-pehmai ken-ga nangniu wa kadibo kamkhai mibose aliu pao-peh 
mainiu aliu khuga dinkhaijiu aliu kuon siakniu chiulude, Hey Tingwang yo; 

2nangniu nkengmai situ hathon lujiu, namaidungtu paliu kadihga pilung khai-e; 
khatdi nangniu katambo jat situ sajai pikhai-e, chiudi namaidungtu pijiu disu 
khai-e. 

3Namaidungse paliu heng-ngiuniu khatdi paliu pumtanniu ngambo makge, 
chiudi nagu pumtan nai jengtan siniu ngambo-e; haise nangniu maluang bambo 
lungsiat siniu paliu khuga lenkhai bibo jengniu-e. 

4Nang hai a-wang khatdi a-Rawang ye; chari ngambose nangniu namaitu pikhai-
e. 

5Nagu pumtan gasu aliuniu mikremaitu ngamlubo-e, nangniu maluang khaibo 
jengniu aliugu mikremaitu aliuniu ngamlubo-e. 

6Atu gukhaira agu tavaipitu maksai aheng situ Iniu malumbo makge; 

7chiudi nangniu mikremai khugasu aliutu gukhaibo-e, sichiujiu aliugu mikremai 
situ ngam khaibo-e. 

8Pawan machang aliuniu natu thuon bamne, tuhoidi tingthengdi natu thuon 
bamne. 

9Chiudi tuhoira nangniu aliutu thonmibo jengniu, aliutu kam chaliu mide; aliu 
riphenmaitu majang tadkhai makge. 

10Nangniu aliutu mikremai khugasu pipak khaide, sichiujiu aliu guse paliugu 
thiumide. 

11Nangniu aliutu milydung kumjiu pi kamshat khaide, sangdiumai kadihga 
aliutu hamara khai mide. 

12Nangniu namaidungtu pageng kahabo kumjiu, paman poinakha leng jon mide. 

13Nangniu aliu khuga tenkhaibose, aliutu lung magui bambo mainiu ngaolujiu, 
aliutu nuimenjiu kaga bamme. 

14Nangniu aliutu jatdung ruangga pijiu khan masakhai bamme; paliu lung 
pomjiu paliu pi kangumjiu bamme. 

15-16Amikre mai nai atu ngaokhailak mainiu, atu nuimenjiu khatdi khanjiu 
bambo jengniu, ka-mangambo siniu azu sajiu bamme. 

17Aliuniu natu mangaimak tadi, maksai nangniu aliu khuga ladriat khaibose, 
aliuniu kampang mak tadi, haidungse aliu khuga padjiu bamme. 

18Aliuniu nalad majai kamakbo ha-e; aliuniu nagu chamtan piumakbo ha-e. 

19Chiudi nkan khaoring khuga aliutu phutkhai mide; nangniu tamiu thubo 
bamga aliutu phutkhai mide. 

20Aliuniu aliu Rawang tu kahum makjiu, sangdiumai ratu kahummi bamsai, 

21sise nangniu sibam rabo-e, palamra mahinbo chamaina lungchunse nang si-e. 

22 chiudi aliutu kamshat saomakjiu bambo hai najeng gasu-e, aliutu kamshat 
mirabo milytu kumjiu kam bamme. 

23 RAPIU yo, sulo! Dekamjiu nang jibam jiulo? Sulo! Aliutu tingtheng phutkhai 
tasulo! 

24Dekamjiu aliu khugasu nang nbai bam ralo? Aliugu magenthiu chariubo hai 
mangai khai tulo! 

25Aliutu kadihga kamkaokiu lujiu niakpet mide; aliutu tabui jiuga nkhuangkiu 
mide. 

26Wangjiu aliutu nkha khailo! Nagu saomakbo lungsiat siniu aliutu gukhailo! 

Tathoilui 45 

Chawang Gu Magiangbo Lui 
1Iniu haibo lui Chawang leng masingboga, chaladkeng kawiboniu alungchun 
phui-e. Ariak raosibo piugu charaotang kumjiu, alee hainiu chaladkeng dinra 
kadenjiu bamme. 

2Nangra palun withubo piusi-e; nangra chalad dinsi thubo piusi-e. Tingwang niu 
pawan machang natu thoikhai bide. 

3Kangambo wangpiu yo, nahengse khengsulo; nangra paken pangam kadibo 
piu-e. 

4Majibo nai nchangbo lamse chapjiu, chari ngamra tadpad sulo! Nagu pumtan 
siniu naleng ridise ngam khaine! 

5Nagu tavaithuse liang-e, siseniu namikre maidung malungga rirabo-e; 
jatdungse naphi hangga kaokiu rabo-e. 

6 Tingwang niu naleng pikhaibo chawang kadihse, tingtheng tingthengjiu 
bamrabo-e. Nangniu namaidungtu nchangjiu mawang rabo-e. 

7Nangra majibo situ masenne, khatdi kasabo situ luni-e. Sijengniu na-Rawang, 
Tingwang siniu natu kada khaibo-e, siniu kakibo wang riga suang nkiujiu, 
chunwibose nakhuga pikiu khaibo-e. 

8Parim kawibo chamiangrim siniu nafai rim thiujiu bamme; khatdi chapuang 
himniu thiukhaibo kygase chalui thiumai siniu natu thuonjiu bamme. 

9Nagu ladjankyga bambo riliumaise chawang nahpuidung-e, nawangbam 
majatlamse chawang khenpui siniu, withubo kachia faini piulujiu chap bamme. 

10Chawang khenpui yo, Iniu kadinbo nking khailo— namaidung nai nasingna 
maidung situ mangai milo. 

11Nalunwat siniu chawangtu kami lude; pase nawangpiu-e, sijengniu pacham 
majai lulo. 

12Tyre mai siniu naleng kalen phungwangne; kalek wimai siniu nachun kimra 
kam sune. 

13Chawang kiningga chawang-nahpuise bamme, pase dejiukha palun wilo! Pah-
ntiang taronbose kachianiu charui-e. 

14Pah-ntiang taronbose khailujiu chawang khuga pakamainiu patu maluang 
wang-e, sichiujiu pakamai tudi paniu maluang wang-e. 

15Paliu chunwijiu khatdi ringajiu, chawangkiningga tad ngutle. 

16A-wangpiu yo, nangra napao-napeh wangdungtu malinra nanah kengkha 
lungrabo-e, khatdi nangniu paliutu kadihpiri pabam hinaga pi mawang khai 
rabo-e. 

17Nakendi situ aluiniu tingtheng thuonjiu bamne, tingtheng mai hina natu thuon 
bamrabo-e. 

Tathoilui 46 

Tingwang Niu Aliutu Maluang Bamme 
1Tingwang hai aliu nbaiky-e khatdi pumtan-e, chariu magenthiubo wan hinaga 
nkha khaira kadenjiu bamme. 

2Sijengniu kadihpiri kasuakjiu maluongse duinai kasuk lam malim wangmi tadi, 
aliura pinglakge; 

3duipuise kasuakjiu mara bamdi, kathi siniu maluongtu kanuk bamdi aliura 
pinglakge. 

4Kukachangbo masanbo ky Tingwang namdi gase, chunwat phungwangbo 
singgiu khat bamme. 

5Sibo namdiga Tingwang bambo donniu wadaodi sise kam maha lakge; paniu 
nkha khaira nsuan-kalu wangne. 

6Tingwang niu tingsim khaiboga, jatdungse manang mine, chawang kadihse 
malai mine khatdi kadihpirise hamine. 

7Ngamkambo RAPIU niu aliutu maluang bamme; Jacob Rawang se aliu nbaiky si-
e. 

8 RAPIU niu kamkhaibo haise wangjiu phuilo. Kadihpiriga maisuang habo ngam 
paniu kamkhaibo haise phuilo. 

9Paniu kadihpirigu charise khamkhai-e, chaheng-changiuse kam maha mide, 
khatdi chageese ruthon mide. 

10Paniu din-e, “Chari thiuta sulo, kadihpiriga khatdi jatdung ruangga, tanthubo 
Tingwang se I ye chiubo silo.” 

11Ngamkambo RAPIU niu aliutu maluang bamme; Jacob Rawang se aliu nbaiky 
si-e. 

Tathoilui 47 

Tanthubo Mawangpao 
1Mai hina chunwijiu naliu ben kaphilo! Chalui khuan katanbo siniu Tingwang tu 
thuonlo! 

2Kuthubo, RAPIU situ pingsi rabo-e; pahai kadihpiri pakhiangnatu mawang 
bambo kadibo wangpiu si-e. 

3Maidungtu chari ngamra paniu aliu khuga pikhai-e, paniu jatdung riga aliu tu 
mawangpao pithiu khai-e. 

4Aliuniu lungrabo kadihse paniu kadakhai bi-e, haise paniu lungsa maigu tasao 
si-e. 

5Tingwang niu pawangbamga nkiu bamme. RAPIU niu pawangbam nkiuboga, 
chunwibo khuan nai makese mudjiu bamme! 

6Tingwang tu thuonbo lui thiulo; aliu wangpiutu thuonbo lui thiulo! 

7Tingwang hai kadihpiri pakhiangna wangpiu-e, chalui niu patu thuonlo! 

8Pagu masanbo wangbam gase Tingwang ntao bamme; paniu jat hinatu mawang 
bamme. 

9Jatdunggu mawangpaodung nai Abraham Rawang se wang aruang bamme. 
Riphenmai pakhiangna suang para tan nkiu-e; mai hina riga paniu mawang 
bamme. 

Tathoilui 48 

Tingwang Gu Namdi, Zion 
1 RAPIU haira kadibo-e, patu dijiu thuon rabo-e, pagu masanbo luang, aliu 
Rawang namdi. 

2 Tingwang gu namdi, Zion haise ku-e, khatdi palun wi-e; chawang kadibo namdi 
hainiu kadihpiri pabam hinaga chunwibo phungwang-e! 

3Namdigu charireng lunggase nbaibam kawi bamme, chiubo Tingwang niu 
lenkhai-e. 

4Chawangdung siniu Zion Luongtu chari thiura wang madui bamme. 

5Chiudi paliuniu haise ngaoboga paliu suang hamide; siga paliu pingjiu pak 
mide. 

6Paliuse maipui khatniu ngena lungrabo kumjiu kapingbo nai manangboniu 
phuimide, 

7kapingbo tingthungga kasuak bambo malee kumme. 

8Tingwang niu kamkhaibo lamga aliu chiumide, tuhoira aliuniu ngaolude; 
Ngamkambo RAPIU, aliu Rawang namdi haise tingtheng pibam khaine. 

9Tingwang yo, natu Kahumboky lunggase, nagu saomakbo lungsiatse makumjiu 
bamme. 

10Maidungniu natu pabam hinaga thuonjiu bamme, naken dibose kadihpiri 
pabam hinaga disanpad bamme. Nchangbo siniu nangra mawang-e; 

11Zion ga maidung chunwi bamlo! Nangniu majijiu ladjan thiukhai-e; Judah 
namdiga ringajiu bamlo! 

12Zion Luongga tadlujiu chaky ton riak chaklulo; 

13sichiujiu lungwang lanrabo chaken ga paokhai lura, haibo kareng nai 
charireng hai matadjiu phui lulo. 

14“Haise aliu Rawang si-e, khatdi tingtheng Rawang thiu bamra-e; wanglan rabo 
hinagadi paniu aliutu majang khai rabo-e.” 

Tathoilui 49 

Kalek Wibo Situ Malumbogu Kapangbo 
1Haise mai hina nking lulo! Mai hina pabam hinaga nking lulo, 

2kati kadi tam makjiu, kalekwi maidi kaleksa maidi. 

3Amakum hai masan siak rabo-e, Iniu ningting ladkengse dinsune. 

4Kadincham khatga Iniu alungchun khai lujiu, Iniu chaqonmibung jubo gasu 
chakhan-gu rambase dinkhai bine. 

5Kasabo mikremai siniu atu taokom lujiu bamdi, kapingbo wan gase Iniu 
manang lakge. 

6Kasamai siniu paliu sen-lantu malum bamme, paliu lungwat jengniu chaliang 
bamme. 

7Aliuniu wadaodi aliu ronna ranngam lakge; Tingwang khuga aliu ringting man 
pingam lakge. 

8Palamra chamai ringting manse kengchang keng-e. Paniu pi kangambo siniu 
wadaodi buimakge, 

9charaw lungga ngut makjiu, tingtheng ringbamra paniu khamsi lakge. 

10Kapangmai, wasi kamakmai kumjiu, ningting maidi shaijiu bambo mai hinaniu 
ngao-e, paliu khiu-lanse, paliu kaikik maileng saodiak mi-e. 

11Pakak khat paliugu kadih thiu bamliudi, paliu rawse paliu ky thiumi rabo-e; 
siga paliu tingtheng bammi rabo-e. 

12Chamaina aliugu kadibo siniu, aliu shai makra kham ngam lakge; aliudi tathiu-
chakhao kumjiu shaimi rabo-e. 

13Paliu ronna paliutu malum bammai khuga ndegu padralo phuilo; paliu khiu-
lan siniu kimjiu bammai— 

14paliuse milydung kumjiu shaimi rabo-e, Kashaibo siniu paliutu khuanpao 
thiumi rabo-e. Paliu phawse kadiubo bamga ten mahami rabo-e; tacheng 
matipmainiu paliu riga tao malui rabo-e. 

15Chiudi Tingwang niu atu gukhaine; paniu atu kashaibo pumtan gasu gukhai 
bine. 

16Mai khatniu kalekwi khangjiu bamdi, mai khatniu lungwi nkiukhang bamdi 
manangmi tulo; 

17pah kashaibo nai wakhatdi phungtad ngam lakge; pakhiu-palanse charawga 
patu maluangtad lakge. 

18Mai khatniu paringtingga kimjiu bamdi, pachunning kam tanglubo jengniu 
patu thuonjiu bamdi, 

19tingtheng tamiubo pao-pehmainiu bambo, charuidih gase padi tadmi rabo-e. 

20Chamaina aliugu kendi siniu aliutu shaimi makra khamlu lakge, aliudi 
khaoring kumjiu shaimi rabo-e. 

Tathoilui 50 

Majibo Kahum 
1Ngamkambo Rawang, RAPIU niu din bamme; paniu tingbang lamsu tingnulam 
bambo kadihpiri pakhiangnatu kujiu bamme. 

2Witathuibo namdi Zion gasu, pabiu kawibose Tingwang niu thaokhai-e. 

3Aliu Rawang se maliu makjiu wanglakge, chiudi taoban-satbo mi siniu 
pasuangga, khatdi kapingbo tingthung tingkai siniu patu magui lujiu wangrabo-
e. 

4Paniu pamaidungtu ladjan thiuboga, lamchap thiura tinggen nai kadihtu kujiu 
bamme. 

5Paniu din-e, “Charathiujiu akhuga ladriat thiu maidung, khatdi atu malummai 
hina wang madui sulo.” 

6Tingwang haira pacheng matipbo ladjanpao-e chiubo tinggen siniu madujiu 
bamme. 

7“Amaidung yo, Iniu dinbo hai nkinglo, Iniu naliu Israel maitu ladjan thiu sune. I 
hai Charawang, naliu Rawang si-e. 

8Naliuniu atu kahumjiu wa phungwang bambo, khatdi naliuniu charathiu khai 
saomakjiu bambo jengniu naliutu I rubo makge. 

9Naliu khaoruiky gasu phungwangbo buichi, maksai michidungse Iniu lunibo 
makge; 

10palamra mariuga bambo khaoring hinase agu-e, ramluongga bambo matom-
kabui sang-sangse agu-e. 

11Nkan thingnadungse agu-e, khatdi luzamga bambo hinase agu-e. 

12“Iniu mariudi, naliu khuga kheng lakge, palamra kadihpiri khatdi sibo lungga 
bambo hinase agu-e. 

13Iniu kabuichi janse tiubo ma, maksai kamichi zaise sakbo ma? 

14Thuonkiubo siniu Tingwang khuga naliu rathak thiujiu bamlo khatdi naliuniu 
ladriat thiukhai mibose Ngamkambo piu khuga kadkhai lulo. 

15Magenthiu chariubo wangsai atu kulo; Iniu naliutu gukhai bine, sichiusai 
naliuniu atu thuonlu bui-e.” 

16Chiudi kasamai khuga Tingwang niu din-e, “Dekamjiu naliuniu agu ladriat situ 
dinlan-lanjiu bam ralo? Dekamjiu agu chamtan lamga naliu dinbam ralo? 

17Iniu naliutu kam maji khaira naliu sui makge; naliuniu agu chamtantu lukhai 
makge. 

18Naliura agatiu mai hina ka thiumi-e, khatdi naliuniu kamakha maitu maluang-
e. 

19“Naliuniu kasabo dinra ronna rang-e, ka-aratbo dinra wadi manang makge. 

20Naliuniu naliu singnamaitu kammaora rang-e, khatdi paliu maotu phiu-e. 

21Naliuniu haise kamboga, Iniu wadi din makge, sijengniu Idi naliu kumme 
chiujiu naliu maning-e. Chiudi Iniu tuhoi naliutu rukhaibo-e, haise naliuleng kam 
mala khaibo-e. 

22“Atu wajeng simakmai naliu haise nkinglo, maksai Iniu naliutu kam mahami 
rabo-e, siga mai khatniudi naliutu gukhai ngamlakge. 

23Thuonkiubo rathak siniu atu chakhuang thiubo-e, alad piumai hinatu Iniu 
gukhai bine.” 

Tathoilui 51 

Kuak Khaira khengbo 
1Hey Tingwang yo, atu lungsa khailo. nagu saomakbo lungsiat siniu anuanse 
kam masan khailo! 

2Agu kasabo hinase khiu masan khailo, sichiujiu anuan gasu atu kam masan 
khailo! 

3Iniu amao-amengse si-e; anuan jengniu pawan machang I alung manangjiu 
bamme. 

4 I namasuangga maomide, nakhuga I mao mide, nangniu kasabo-e chiujiu 
maningbose I kam mide. Sijengniu, atu ladjan thiubose maji-e; nangniu atu 
kamao khaibose majibo-e. 

5Ira manabo tingmik gasu nuan phungmai-e; apui wonlung gasu Ira nuan 
phungmai-e. 

6Ka-nchangbo nai majibo situ nangniu lunibo-e; nagu ningting siniu atu phui 
khailo. 

7Anuan hai luthon khailo chiusai I masan mine, atu khiu masan khailo, chiusai 
kabun suang I kamine. 

8Nangniu atu kam chariu khaijiu niakpet khai midi, chunwibo nai ringabo 
khuanse atu pichiu khailo; sichiusai achun wilan lubui-e. 

9Anuan haitu phuikhai tulo, khatdi agu kasabose kam masan khailo. 

10Tingwang yo, alungchun kam masan khailo, kasanbo nai kadinpiubo lungchun 
pikhailo. 

11Nakhu gasu atu hathon khai tulo; nagu masanbo hiupuinase akhu gasu lumi 
tulo. 

12Nagu juringbo gasu wangbo chunwatse atu pikhai lanno, sichiujiu nagu 
kadinse pi piukhai lanno. 

13Sichiusai nagu chamtanse nuan phungmaitu Iniu katikhai rabo-e, siga paliu 
nakhuga mariwang lan rabo-e. 

14Tingwang yo, agu ringting majuak khailo, khatdi atu gukhailo; sichiusai nagu 
tacheng matipbose chunwijiu Iniu dinron tadne. 

15 RAPIU yo, Iniu dinra nkha khailo, sichiusai Iniu natu thuonne. 

16Nangra rathak mania situ masen makge, maksai Iniu kadkhai rabo-e; maring 
rukhaibo rathak situ nangniu kim makge. 

17Tingwang yo, manuanbo lungchunse agu rathakge, manuanbo nai lunglibo 
lungchun situ nangniu luthon lakge. 

18Tingwang yo, Zion tu lungsajiu nkha khailo, Jerusalem karengse thiusu khai 
lanlo. 

19Siga kabuichi siniu nagu rathak bamga maring rukhaibo rathak thiujiu 
charathiu khaine, sichiujiu majibo rathak gase nalung kimrabo-e. 

Tathoilui 52 

Tingwang Gu Ladjan Nai Lungsiat 
1Naru kasabo piu yo, dekamjiu chaliang bam jiulo? Tingwang gu chamchangbo 
sira tingtheng-e. 

2Maidungtu kam mahara nangniu rang-e; naleese pamun liangbo nkhena 
kumme. Nangra ka-aratbo ronna kamme. 

3Nangra kawibotu suang kasabo situ masenne, khatdi majibotu suang aratbo 
situ masenne. 

4Ka-aratbopiu yo, naladkeng siniu, maidungtu kam masajiu bamme! 

5Sijengniu natu tingtheng leng Tingwang niu kam maha mirabo-e; paniu naky 
gasu natu jupadmi rabo-e; karingbo kadih gasu natu luthonmi rabo-e. 

6Tacheng matipmainiu haise ngaojiu pingrabo-e. Paliuniu natu nuijiu dinsune, 

7“Phuilo, Tingwang khuga nbaira mangiukhai makbo piu haiga bamme; para 
pakhiu-palan situ malumjiu bambo-e, sajut-jutjiu, mari lura phui bambo-e.” 

8Chiudi Ira Tingwang kyga puak bambo takybang kumbo-e; pagu saomakbo 
lungsiat situ tingtheng malumjiu bamme. 

9Tingwang yo, nangniu kamkhai bibo jengniu, tingtheng natu I thuonjiu bamne; 
nang hai wi-e chiubo namaidung ruangga Iniu din madu rabo-e. 

Tathoilui 53 

Chamainagu Kasabo 
(T.Lui 14) 

1 Kapangbo maidungniu paliu ronna din-e, “Tingwang ha-e.” Paliu mathiu 
sakamme, sichiujiu kapingbo ngamse paliuniu kamme; majibose kambo mai 
khatnadi ha-e. 

2Ningtingmai khatdi patu kahummai bamma chiujiu Tingwang niu tinggen 
lamsu chamainatu phuikiu-e, 

3Chiudi paliu mathiuse kamaobo lam tadkam mide; paliu mathiuse sa macham 
kamna-e. Mai khatnadi kamaji kambo ha-e, mai khatnadi ha-e. 

4“Paliu simakge chiuma,” chiujiu Tingwang niu maniu-e. “Kasa kammaise paliu 
chun thiumak jiuma? Paliuniu amaidunggu suttiujiu, wadaodi akhuga 
khengmakjiu lung bamme.” 

5Chiudi nthen masuang simatai makbo kaping charenbose paliu khuga wang 
sune, palamra Tingwang niu paliu mikremai rahdungse kam marapu mirabo-e. 
Tingwang niu paliutu lukhai tamide, sichiujiu Israel mainiu paliutu ngam 
masansiak mirabo-e. 

6Israel maileng chari ngambose Zion lamsu wangra Iniu dechiujiu kheng bamlo. 
Tingwang niu Israel maitu pi lungwi khai lanboga, paliuse dejiukha chunwi ralo! 

Tathoilui 54 

 Mikremai Khugasu Gukhaira khengbo 
1Tingwang yo, nagu pumtan siniu atu gukhailo; nagu jengtan siniu atu khenrang 
pithiu khailo! 

2Tingwang yo, arathoi hai chiukhailo; aladkeng hai nking khailo! 

3Wasao thiumai siniu atu asunra wangkinne; kasamai siniu atu kamshatra 
matan bamme, paliura Tingwang tu wajeng simakge. 

4Tingwang hai atu nkhapao-e, RAPIU hai atu gupao-e! 

5Paliugu ngamkam kasabo jengniu, agu mikremai situ Tingwang niu sajai pimi 
sulo! Paniu paliutu kam mahami rabo-e, palamra pahai malumbuibo-e. 

6 RAPIU yo, achun wijiu nakhuga I charathiune. Natu Iniu thuonne palamra nang 
hai wi-e. 

7Agu magenthak hina gasu nangniu gukhai-e, agu mikremaitu ngamkhaibose 
Iniu ngao lude. 

Tathoilui 55 

Pakamai Khatniu Jonmibo Mai Khat Rathoi 
1Tingwang yo, arathoi hai chiukhailo; Iniu khengbo haitu marimi khai tulo! 

2Arathoi nking khaijiu atu paokak khailo, amagenthak siniu I asang mide. 

3Agu mikremai nai kasamai siniu kam mathadjiu kapinbo jengniu I asang mide. 
Paliuniu ariga magenthiubo phungwang-e; paliuniu atu pomme khatdi mareng-
e. 

4Kashaibo kapin siniu atu niakpet mide, yo, kaping-charenbo siniu atu kam 
charen mide. 

5Kapingbo nai manangbo siniu I asang mide; tadiu kasabo siniu phui mide. 

6Makhao kumjiu I akan bamni-e. lentadjiu I mathak khai ni-e. 

7Iniu kadiulam lentad lujiu, ramjing gase aky thiubam ni-e. 

8Kabuak bambo tingthung tingkai gasu kalangjiu agu nbaiky lam I tad mine. 

9 RAPIU yo, amikremai ladkengse kam kabuak khailo, haibo namdi lungga 
lungpom kasabo, khatdi n-gi-athao situ Iniu ngao-e. 

10Nchun n-nien saomakjiu chakhui-chamao, khatdi magenthiu chariubo siniu 
namdi lungga bamsao makge. 

11Pabam hinaga kam mahabo ronna-e, npui-ncheng gase maitu ngaokhai lakbo 
nai wasao thiubo siniu phuiting-e. 

12Haise mikremainiu atu nuimenbo-e sai, I phunglu bui-e; haise atu atung mai 
khatniu akhuga wasaothiu bambo-e sai I nbai lubui-e. 

13Chiudi haise amaluangpiu, akabo amunhu siniu-e. 

14Kakungbo ladse aliuniu khat-khat khuga dinkhai mibo-e; khatdi maluang lujiu 
Charakyga kahum macham khai mibo-e. 

15Agu mikremaise paliu tinglang chang makhaga shaimi sulo; charuidih lamse 
ringjiu tadmi sulo! Kasabo siniu paliu ky thiujiu paliu lung kasabo siniu phui 
bamme. 

16Chiudi Ira RAPIU Tingwang tu nkha khaira ku-e, sichiujiu paniu atu gukhaine. 

17Iniu kiamjiu siudi thibambo hai, nsuan, n-nien khatdi nchun saomakjiu 
pakhuga wang bambo-e, siniu akhuan hai paniu chiukhai bine. 

18Iniu mikre maidungtu aphen bambo gasu paniu atu wijiu puiwang lan bine. 

19Tingtheng mawang bambo Tingwang siniu, arathoi chiukhaijiu paliutu ngamlu 
rabo-e; haise wadaodi paliuniu kam kalilu lakge, palamra paliuniu patu ping 
makge. 

20Karaibo akapiu siniu paladriat kampang lujiu, pakapiu situ asunjiu bamme. 

21Palad niamse wasa suang madio wi-e, chiudi palung gara kamarengbo siniu 
phui-e; wasa parim kawi kum palad niamse wi-e, chiudi sise pamun liangbo 
heng kumjiu bi-e. 

22Nagu magenthak hinase RAPIU khuga saokhailo, sichiusai paniu natu gukhai 
bine; ka-nchangbo mai situ paniu wadaodi kam chaliukhai lakge. 

23Chiudi, Hey Tingwang yo nangniu maitu gimai, khatdi aratmai situ paliu 
tinglangse changmakjiu paliu raw gase puitad mine. Chiudi Ira nangtu malumjiu 
bamne. 

Tathoilui 56 

Tingwang Tu Malumbo Rathoi 
1Tingwang yo, atu lungsa khailo, palamra pawan machang agu mikremai siniu 
atu asunjiu bamme. 

2N-nien marinpuiting atu atungmai siniu asun saomakjiu bamme. Atu aphen 
maidungse kengchang keng-e. 

3Hey Ngamkambo RAPIU yo, Iniu pingbo tingga, nakhuga I mangiu khai-e. 

4Iniu Tingwang tu malumme, khatdi pagu ladriattu thuonne. Patu malumbo 
jengniu Ira pinglakge. Chamaina siniu atu degu kamlu ralo? 

5Marinpuiting katheng kadun agu mikremai siniu atu kam chariujiu bamme; 
dechiujiu atu kam masa luralo, chiubo ronna paliuniu rangjiu bamme! 

6Paliuniu nbaibam khatga madui lujiu, Iniu kambo hina mahin matadjiu, atu 
kamshatra ronna rang bamme. 

7Tingwang yo, paliu siat kasa jengniu, nagu lungpom gasu paliutu mathad 
khailo! 

8Iniu chariu khengbambo hai nang si-e, amatui luang bambo hai nang si-e. 
Haidungse nagu ariakkhuangga bambo makma? 

9Iniu natu kubo nai agu mikremaise malanmi rabo-e. Tingwang niu alam chap 
bamme chiubo I si-e. 

10Iniu RAPIU ladriat situ thuonjiu bamne. 

11Iniu patu malumjiu bamne siniu pinglakge. Wadi makbo chamaina siniu atu 
degu kamlu ralo? 

12Tingwang yo, nakhuga ladriat khai mibose Iniu naleng kad khaine; thuonkiubo 
maniakadse Iniu naleng kad khaine, 

13palamra kashaibo gasu nangniu atu gukhai bi-e, khatdi mangambo gasu jupad 
khai-e. Sijengniu ringbammai khuga thaokhaibo nbiu, Tingwang khuga I tad 
mariujiu bamne. 

Tathoilui 57 

Nkha Khaira khengbo 
1Atu lungsa khailo, Tingwang, atu lungsa khailo, palamra nbai raleng I nakhuga 
wang-e. Kapingbo tingthung tingkaise loi makthen, nakan sung gase I baira 
wang-e. 

2Kukachangbo Tingwang yo, Iniu natu ku-e, pageng bambo hina Tingwang niu 
aleng pikhai-e. 

3Tinggen gasu paokak khaijiu atu gukhaine, atu kam matad bammaitu paniu 
ngam khaine. Pagu saomakbo lungsiat nai chamchangbose, Tingwang niu atu 
lenkhai bine. 

4Mikremai siniu atu tao magui bamme, chamaitu tiunibo ndongqui hiuse 
changiu nai tavaithu kumme, paliu leese pamun liangbo heng kumme. 

5Tingwang yo, nagu kendise tingpuk gasu kadihpiri pakhiangnaga lenkhailo! 

6Amikre mainiu atu minra tathak thiukhai bamme, alung chariuboniu phui mide. 
Paliuniu a-npuiga chakhomky chukhai bamme, chiudi paliu ronna nkhuang khai 
bamme. 

7Hey Tingwang yo, Ira natu malumsiak bamme. Iniu natu thuonjiu chalui thiune! 

8Ahiupuina yo, sulo! agu chaqonmibung nai tarabung sulo! Iniu naimiktu pisu 
khaine. 

9 RAPIU yo, jatdung ruangga Iniu natu thuonne! Maidung ruangga Iniu natu thuon 
bamne! 

10Nagu saomakbo lungsiatse tinggen tungtang bamme, nagu chamchangbose 
tingpuk tungtang bamme. 

11Tingwang yo, nakendise tingpukga lenkhailo, khatdi kadihpiriga naken dibose 
lenkhailo! 

Tathoilui 58 

Kasamaitu Sajai Pikhaira khengbo 
1Mawangpaodung, naliu majibo ladjan thiu bamma? Mai hinatu ladjan thiu 
mawijiu bamma? 

2Makge! Naliuniu kamlu buibo kasabo ronna machunjiu bamme, kasabo ronna 
naliu kadihga kam bamme. 

3Kasa kammaise paliu ringting tadmao mibo-e; paliutu manabo nai gasu 
aratbose dinsu kamigu-e. 

4Paliu haira kaniu kumjiu karabo tainiu phui-e; pakuon katidbo niugam kumjiu 
paliu kuon makad mide, 

5sichiujiu kaniutu hiamsibo mainiu nthiam mudbo khuanse chiumakge. 

6Hey Tingwang yo, palungpom kasabo ndongquidung hiuse riothon milo. 

7Luangjiu tunmibo dui kumjiu paliu hami sulo; npuikiga chapiuniwtu marap 
maha mibo kumjiu, paliutu marap mahami sulo. 

8Taniangjiuga taloinatu tao maha mibo kummi sulo; shaijiu mana padbo ngena 
siniu naimik nbiu ngaomak kata kummi sulo. 

9Paliuniu si makhaga, piubuantu kumjiu, kapingbo Tingwang lungpom siniu 
paliu ringjiu bamga mudthon misulo. 

10Nuan phungmaitu sajai pibose, tacheng matipmainiu ngaojiu chunwi rabo-e; 
kasamai zai gase paliu nkuangne. 

11Maidungniu din-e, “Pachangjiu tacheng matipmaitu paphijeng pirabo-e, yo, 
kadihpiritu ladjan thiubo Tingwang bamme.” 

Tathoilui 59 

Manang Makra khengbo 
1A-Rawang yo, amikremai khugasu atu gukhailo; atu asunjiu bammai khugasu 
gukhailo! 

2Kasamai khugasu atu gukhailo; chamaitu kagimai khugasu atu gukhailo! 

3Phuilo! Paliuniu atu kamshatra chon bamme; pathak kasamai siniu atu asunra 
madui bamme. Haise Iniu kamaobo maksai nuan kambo makge. 

4 RAPIU yo, paliuniu haichiu kamjiu pubambo hai amao bambo gasu makge. 

5Sulo, Ngamkambo RAPIU Tingwang yo, atu nkha khaira wanglo; Israel mai 
Rawang yo, haise nang phuikhailo! Sulujiu charatu simakbo maitu sajai pikhailo; 
haikumbo kasamaitu lungsa khai mane! 

6Chawan sai paliu wanglan rabo-e, paliu hai tathi kumjiu wa manam ponjiu 
tadmariu kinne. 

7Paliuniu maitu khanbo nai kapinbo hai nking khailo. Paliu mun-ga, paliu leese 
chaheng kumme, chiudi paliu khuanse maidi chiu makge chiujiu paliura maning-
e. 

8 RAPIU yo, chiudi nangra paliutu nuimen bamme; charatu simakbo mai hinatu 
nangniu nui-e! 

9Hey Tingwang yo, nang hai agu nbaiky si-e, Ira nagu pumtan ga mangiu khai 
bambo-e. 

10A-Rawang niu atu lungsajiu akhuga wangjiu, agu mikremaitu ngamlubo atu 
paniu lenkhai bine. 

11Tingwang yo, paliutu kamshat khai tulo, sichiujiu amaidungniu mangai makra 
leng-e. RAPIU, aliutu gukhaipiu yo, nagu pumtan siniu paliutu kam marapu 
khaijiu, ngam khailo! 

12Nuanse paliu muntaiga bamme; paliu ladkengse nuan maliang-e; paliuniu 
wasao thiuboga pijiu manmi sulo! Palamra paliu aratle khatdi tasiang siang-e, 

13nagu lungpom siniu paliutu kam maha milo. paliutu kam mahaduak milo. 
Sichiusai Israel maitu Tingwang niu mawang bamme chiubo mai hina simi rabo-
e, sichiujiu paniu mawangbo hai kadihpiri pabam hinaga disanpad rabo-e! 

14Amikre maise chawan wanglan rabo-e, paliuse tathi kumjiu namdiga wa 
changui ponjiu tadmariu kinne. 

15Tathi kumjiu katiu phiujiu rontad kinne, khatdi paliu won-giu dao maksai, 
kangungjiu bamme. 

16Chiudi Ira nagu pumtan lamga chalui thiune, nsuan machang nagu saomakbo 
lungsiat situ, akhuan tanjiu chalui thiune. Nang hai agu nbaibam si-e, magenthiu 
chariubo tingga nbaibam si-e. 

17Atu gupao yo, natu Iniu thuon bamne. Agu nbaikyse Tingwang ye, Tingwang 
niu atu lungsa bamme. 

Tathoilui 60 

Gukhaira khengbo Rathoi 
1Tingwang yo, nangniu aliutu luthon mide, khatdi nalung pomjiu kam mangam 
khaide. chiudi tuhoira aliu khulam mariwang khailo. 

2Nangniu kadih haitu dongbiang mide; sichiujiu haise nangniu kam kanuk 
khaide, haise kaomi lajiu bamme, tuhoira wikhai sulo. 

3Nangniu namaidungtu kam chariu sonna mide; jaw sak maniu lubo kumjiu aliu 
tad ta-ngad lad-lad bamme. 

4Natu chakhuangthiu maitu kachan khaiboga, hami rabo gasu paliu marenlu-e. 

5Nagu pumtan siniu aliutu gukhailo; aliu rathoitu paokak khailo; sichiusai 
nangniu lungsabo maitu gukhai lubui-e. 

6Pagu masanbo kyga Tingwang niu din-e, “Chari ngamlujiu Shechem tu Iniu njan 
mine, khatdi Sukkoth Ramjengse amaileng njan mine. 

7Gilead nai Manasseh di agu-e; Ephraim hai aripuan pirunne, khatdi Judah hai 
awang thun-e. 

8Chiudi Iniu Moab haitu agu tathikuang leng thinne, khatdi Edom riga aphitop 
taliang khaine haise agu-e chiubo madan lenkhaibo-e. Philistia mainiu atu chari 
ngam lune chiu maning jiuma?” 

9Tingwang yo, kareng bambo namdi gase saoniu atu majang khai ralo? Saoniu 
Edom ga atu jukhai ralo? 

10Nang aliutu pachangjiu thonmi rama? Aliu riphentu nang maluang tadkhai 
lakma? 

11Mikremaitu chari thiura aliutu nkha khailo, palamra chamaina nkha sira 
pageng ha-e! 

12Tingwang niu aliu lam liangsai aliu ngam lune; aliugu mikremaitu paniu ngam 
khaine. 

Tathoilui 61 

Gukhaira khengbo Rathoi 
1Tingwang yo, Iniu khengbo chiukhailo; arathoi hai nking khailo! 

2Aky gasu tad madiu mibo chariubo lungchun siniu natu I ku-e! 

3Manang makbo bam gase atu jukhailo, palamra amikremai khugasu gupaose 
nang-e nang hai agu katanbo nbaiky si-e. 

4I karingthen nagu masanbo ky gase lung khaine; nakan hangga manang makjiu 
atu pibam khailo. 

5Agu ladriat hai nangniu chiukhai-e, Tingwang yo. natu chakhuangthiu maiguse 
aleng pikhai-e. 

6Chawang ringting hai takum kengjiu khaisan bilo, patu tingthengjiu piring 
khailo! 

7Tingwang yo, patu tingthengjiu pi mawang khailo, nagu saomakbo lungsiat nai 
chamchangbo siniu patu gukhailo. 

8Sichiusai natu pawan machang thuonbo lui thiune, nakhuga ladriat khaibo 
kumjiu, naimachang Iniu kadkhaijiu bamne. 

Tathoilui 62 

Tingwang Gu Gukhaibotu Malumbo 
1Atu gukhaira Tingwang khuga ronna Ira mangiu khaijiu khuan bambo-e. 

2Atu gukhaipiu khatdi rankhaipiuse paronna-e; pase alam liangpao-e, sichiujiu 
Iniu wadaodi chaliu lakge. 

3Kaomibo kareng suang samibo mai khat situ, dethengkha naliuniu atungjiu 
bamralo? 

4Patu chakhuangthiu khaibo bam gasu, kamkaomi ratu ronna naliuniu masenne; 
aratbo dinra naliu chun ngutle. Thoidam ladkengse naliuniu din-e, chiudi naliu 
lungchun lamra patu siang-e. 

5Tingwang khuga ronna Ira mangiu khai-e; Iniu patu malumme. 

6Atu gupao khatdi ranpaose paronna-e, pase alam liangpao-e, sijengniu wadaodi 
I mangam lakge. 

7Agu juringbo nai chakhuang thiubo hai Tingwang ronna pikhaibo-e; pahai agu 
katanbo gupao-e; pahai agu nbaibam si-e. 

8Amaidung yo pawan machang Tingwang tu malum bamlo. Naliugu magenthiu 
chariubo hina pakhuga paokhailo, palamra pahai aliu nbaibam si-e. 

9Chamaina hai malod khat siu kumbo-e; katidi, kadidi pageng ha-e. Paliutu 
madad matailo, paliu rip wadi ha-e; paliu hai asiu suang masenne. 

10Kabuakbo gase malummi tulo; maigu sutlujiu pageng daolune chiu maning 
tulo; nakhiu-nalanse kengkhang bamdi malummi tulo. 

11Pumtan hai Tingwang pagu-e, chiujiu dinbo malenna I chiu mide, 

12 pagu lungsiatse tingtheng-e. RAPIU yo, mai hinatu paliu ngamkam saisuijiu 
nangniu paliu phijeng pikhai-e. 

Tathoilui 63 

Tingwang Tu Ramgunbo 
1Tingwang yo, nangra a-Rawang-e, Iniu natu ramgunjiu bambo-e. Alungchun 
pakhiangna siniu natu masenne; sangkang mibo kadih, tadui habo ram kumjiu, 
ahiupuina siniu natu charijiu khuan bamme. 

2Nagu masanbo ky gasu atu lenkhailo, nang hai dejiukha naken dilo khatdi 
dejiukha ngamlo chiubo atu lenkhailo. 

3Nagu saomakbo lungsiat hai ringting suang wi-e, sijengniu natu Iniu thuon 
bamne. 

4Iniu karingthen natu thuonjiu bamne; natu kahumjiu aben khengsujiu bamne. 

5Ahiupuina niu chunwijiu khatdi kimjiu natu thuonbo luise thiujiu bamne, natu 
thuonbo luise achun wijiu I thiu bamne. 

6Iniu aziga jikiuboga natu maningtao-e, nchun katheng-kadun natu maningjiu 
bamme. 

7Nangniu atu pawan machang nkha khaibo jengniu nakan sungga Iniu ringabo 
lui thiune. 

8Iniu nakhuga mangiu khai-e, nabenniu atu gukhailo. 

9Atu kamshatra matan bam maise charuidih lam tadkiu mirabo-e. 

10Paliutu chari gasu kamshat mirabo-e, sichiujiu paliu phawse tanyniu tiumi 
rabo-e. 

11Tingwang niu patu charise ngamkhai bibo donniu chawangse pachun wijiu 
bamne Tingwang zan-ga ladriat thiumai hina patu thuonne, chiudi ka-aratmai 
mun sira kabami rabo-e. 

Tathoilui 64 

Gukhaira khengbo Rathoi 
1Tingwang yo, I chariujiu bamme, arathoi chiukhailo! amikre maidungtu Ira 
ping-e, atu gukhailo! 

2Kasamainiu rangbambo gasu atu gukhailo, kasamai rup gasu gukhailo. 

3Chaheng kumjiu paliu leese kariu bamme, khatdi paliu ladkeng kasabo siniu 
tavaithu kumjiu majon bamme, 

4Paliugu mangam kamakbo aratse kadadpad majatjiu bamme; paliuniu kawimai 
ken tiajiu kam maha bamme. 

5Paliu lungchun kasabo gase khat-khattu kachu khaijiu bamme; tathak thiurabo 
bamse paliu makhiam bamme. Paliuniu din-e, “Mai khatniudi paliutu ngao 
lakge.” 

6Paliuniu kasabo ranglujiu din-e, “Aliuniu kasabo ngamse rang mawi lude.” 
Chamaina lungchun nai maning hai maisuang ha-e. 

7Chiudi Tingwang niu paliutu tavaithu ketjiu bamme, sichiujiu paliu simak 
dakjiu ajam mide. 

8Paliu ladkeng jengniu paliutu kam maha mine; paliutu ngaomai hina paliu pee 
kangum bamme. 

9Paliu mathiu pingkammi sune; Tingwang niu kam khaibose paliu maningtao 
sune, khatdi pagu tienkam lamga paliu dinsune. 

10 RAPIU niu kamkhai bibo jengniu tacheng matipmai hina chun wine; paliuniu 
pakhuga nbaibam daolune; kawibo mai hinaniu patu thuon bamne. 

Tathoilui 65 

Chunwijiu Thuonbo 
1Tingwang yo, aliuniu natu Zion ga thuon rabo-e, sichiujiu aliuniu ladriat 
khaibose majai rabo-e. 

2Palamra aliu rathoise nangniu paokak khai-e pabam hina lamsu maidung 
nakhuga wang rabo-e. 

3Paliu nuan jengniu mai hina nakhuga wangrabo-e. Aliu khui-mao siniu aliutu 
kam mangam khai-e, chiudi nangniu sise kuak khai-e. 

4Nagu masanbo kyga lungkhaira nangniu kadalujiu, puiwangmai paliu sanwi-e. 
Naky masanbo Raky gu thoidamdung gase, naky kawibo gahai mania jengniu 
kimjiu bamra-e. 

5Nangniu aliutu chari ngamkhaibose paokak khai-e, khatdi aliutu gukhaira 
nangniu maisuang habo kamkhai-e Kadihpiriga bammai khatdi duinai hugen 
lam bammai hinaniu natu malum bamme. 

6Nagu pumtanse nangniu lenbo thiujiu maluongdungtu pabamga pibam khai-e. 

7Duinai nai tingkainiu kabuakbo khuanse nangniu pi saojing khai-e, khatdi 
maidunggu kabuakbo khuanse kam manon khai-e. 

8Nangniu kadibo ngam kamkhaibo jengniu kadihpiri pakhiangnaniu natu ping-
e. Kadihpiri pake khatlamsu pake khatlam, nagu tienkam siniu ringabo 
phungwang-e. 

9Nangniu kadihpiritu nagu lungsabo lenjiu tingriukiu khai-e, khatdi kadih haitu 
patam pikhaijiu lungwi khai-e. Nangniu pikhaibo singgiuse wadaodi sangmakjiu 
luang bamme, haise nangniu kamkhaibo-e: 

10Phukhaibo luzam gase nangniu tingriu pikhai-e, piubuanse puaksura kadih 
situ nangniu tingdui kajin khaijiu kam manuan khai-e. 

11Nawat siniu kawibo atiatse pikhai-e! Nangniu tadkhaibo bam hina pasy 
kengjiu dao-e! 

12Ramluong gase piubuan pikhai-e; siga khaoringdungse paliu chunwi bamme. 

13Luzam gase milydung phui bamme, ramjeng gase chamiuniu phui bamme; 
Wahina siniu chunwibo lui thiujiu sen bamme! 

Tathoilui 66 

Chunwijiu Thuonkiubo Lui 
1Tingwang khu chunwibo khuanniu senlo, mai hina! 

2Pakendibo pazanse thuonjiu thiulo, paken dibo zantu thuonjiu pakhuga 
kadkhailo! 

3Tingwang khu dinlo, “Nangniu kamkhaibo hai, dejiukha maisuang halo! Nagu 
pumtanse haijiukha di-e chiubo nagu mikre mainiu pingjiu nasuangga makhum 
kiu-e. 

4Kadihga lungmai hinaniu natu kahum bamme, paliuniu natu thuonbo luise thiu 
bamme, paliuniu nazantu thuonjiu chalui thiu bamme.” 

5Tingwang niu kamkhaibo hai wangjiu phuilo, maidung ruangga paniu 
maisuang habo kamkhai-e. 

6 Paniu duinai situ kasangbo kadih pithiu khaijiu, aliu pao-pehmai singgiuse 
paliu phiniu kenpadle, sise paniu kamkhaibo jengniu aliu chunwi-e. 

7Pagu pumtan siniu tingtheng mawang bamme, khatdi jat hina riga paniu phui 
bamme. Mai khatniudi patu atungjiu charithiu tulo! 

8Jat hina aliu Rawang tu thuonlo; naliuniu thuonbo khuanse pichiu khailo. 

9Paniu aliutu piring khaijiu bamme, aliutu pikao mira paniu suikhai makge. 

10Tingwang yo, rangkanggi situ ru masanbo kumjiu, nangniu aliutu madiu khai 
mide. 

11Nangniu aliutu tathakga pikao khai mide, aliu ngum riga chabang karipbo 
thonkhai bide. 

12Nangniu mikremaitu aliu riga pitao malui khai mide; aliutu chami nai duiliuga 
pitad khai mide; chiudi tuhoira nangniu aliutu manangmakbo bamga puiwang 
khai bide. 

13Iniu nakyga maring rujiu kadkhaira phungwangne; Iniu ladriat khai mibose 
naleng kadkhai rabo-e. 

14Iniu magenthiu chariubo wan-ga pikhaine, chiujiu ladriat khai mibose Iniu 
pikhaine. 

15Iniu rathakbam gase milydung kad khaine; siga Iniu kabuichi nai kamichi kad 
khaine; sibo rim nai mikhutse tingpuklam khangrabo-e. 

16Tingwang tu chakhuang thiumai hina, wangjiu nking khailo; sichiusai paniu 
aleng kamkhaibose, Iniu naliu khuga dinlen khai bine. 

17Nkha khaira Iniu pakhuga kheng-e, Iniu chalui thiujiu patu thuonne. 

18Iniu anuan situ wajeng simaksai, RAPIU niu alad nkingkhai lakge. 

19Chiudi Tingwang niu pachangjiu chiukhai bi-e, paniu arathoi haitu nkingkhai 
bi-e. 

20Iniu Tingwang tu thuon-e, palamra paniu arathoi haitu luthon makge, maksai 
pagu saomakbo lungsiatse paniu akhu gasu khoi malanmi makge. 

Tathoilui 67 

Thuonkiubo Lui 
1Tingwang yo, aliutu lungsajiu thoikhailo; lungsabo mikkhuan siniu phui khailo, 

2sichiusai nachunse kadihpiri pakhiangna silune, khatdi nagu juringbose jat 
hinaniu silune. 

3Tingwang yo, maidungniu natu thuonjiu bamlo; mai hinaniu natu thuonjiu 
bamlo! 

4Jatdung siniu ringajiu chunwibo lui thiulo, palamra nangniu maidungtu majijiu 
ladjan thiu-e, khatdi kadihga jat hinatu maluang khai-e. 

5Tingwang yo, maidungniu natu thuonjiu bamlo; mai hinaniu natu thuonjiu 
bamlo! 

6Kadih hainiu pagu atiatse phungwang-e; Tingwang, aliu Rawang niu aliutu 
thoikhai bide. 

7Tingwang niu aliutu thoikhai bide; pabam machangnaga mai hina patu 
chakhuang thiulo. 

Tathoilui 68 

Jatdunggu Chari Ngambo Lui 
1Tingwang niu sulujiu pagu mikremaitu kam mara khaide. Patu ngaokhai lakmai 
hina mangamjiu pakmide! 

2Mikhut situ mud maha mibo kum, paniu paliutu hathon mide. chami ga makhui 
tunmibo kum, kasamaise Tingwang masuangga hamide. 

3Chiudi tacheng matip mai sira pasuangga chunwijiu ringa bamme; chunwibo 
nai ringabo khuanse senjiu bamme. 

4Tingwang khuga chalui thiulo, pazantu thuonbo lui thiulo; kamuang riga 
tadkinbo paleng npui kadenlo. pazanse RAPIU chiu-e, pakhuga chunwi bamlo! 

5Patu Kahumboky masanboga bambo Tingwang siniu, kamipui nai magennahtu 
manangjiu gukhai-e. 

6Paronna bammai ky leng paniu pikhai-e, khatdi kavangkyga bam maitu 
khenrang pithiu khai-e; chiudi kasa rangmai tura mibo maidi lung makbo 
kadihga thonkhai mirabo-e. 

7Tingwang yo, nangniu namaidungtu ramjingga maluang padbo tingga, 

8 kathi wang-e khatdi tingpuk siniu tingriu khai-e, palamra Sinai Rawang 
wangkinbo donniu-e. 

9Nangniu tingriuse kengjiu riukiu khai bi-e, sichiujiu sangmibo dihse piwi khai 
lanbi-e; 

10namaidung siniu siga paliu ky thiu-e; nawat siniu kalek samaileng pikhaibi-e. 

11 RAPIU niu chamtan pikhaiboga, maipuidung siniu tacham phungtadle: 

12“Chawangdung nai paliu riphendungse pakmide!” Paliuniu sungwangbo 
maniadungse maipuidung siniu paliu kyga ponwangjiu, 

13rangkanggi niu makom khaibo makhao meng; khatdi kawibo kachianiu kambo 
ran-ranbo kandungse njan bamme. 

(Chari thiubo naise dekamjiu naliu khangsiamai kami kyga bammi jiulo?) 

14Ngamkambo Tingwang niu chawangdung situ, Zalmon Luongga hamarapu 
khaiboga paniu kabun pikiu khai-e. 

15Kadibo Bashan Luong hai maluangton kengbo maluang khatle! 

16Tingwang niu lungra kadakhai mibo luongton gase, dechiujiu nalung pomjiu 
phui gulo? Siga RAPIU tingthengjiu lungrabo-e! 

17Masanbo bam Sinai gasu RAPIU niu pagu katanbo chaqon-riphen sang-sangtu 
maluanglu wangkinne. 

18 Paniu minlubo wajiu khatu kakulam majanglu khang mide; kasamai khugasu 
paniu kalendung daolu-e, siga RAPIU Tingwang lung rabo-e. 

19Naimachang aliu bangrip phung bambo RAPIU tu thuonlo, pase aliutu gukhaibo 
Tingwang si-e. 

20Aliu Rawang sira rankhaibo Tingwang si-e; pahai RAPIU, aliu Rapiu si-e, 
kashaibo gasu paniu aliutu ranpad khai-e. 

21Nuan kamjiu tadkinmai pagu mikremai peese, Tingwang niu maomakjiu 
kampang mirabo-e. 

22 RAPIU niu dinmide, “Iniu naliugu mikremai situ Bashan gasu puiwang lanne; 
Iniu paliutu duipuigu kasukbo gasu puiwang lanne, 

23sichiujiu naliuniu paliu zaiga nkuangne, khatdi naliu thidung siniu maliak 
kanithen maliak rabo-e.” 

24Hey Tingwang yo, nangniu chari ngam lujiu wangbose mai hinaniu ngaolude, 
awangpiu, Tingwang niu pagu Kahumboky masanboga tadron wangbose 
ngaolude. 

25Pasuangga chalui thiumai, pasailam tara thinmai, n-gangga siamtoy biumai 
liunamaidungse bamme. 

26“Pamaidung aruangbo bamga Tingwang tu thuonlo; Jacob kaikik hina RAPIU tu 
thuonlo!” 

27Raiboga siamthubo Benjamin kiphiu, sibo saiga Judah gu jupaodung nai 
parupmai, sibo saiga Zebulun nai Naphtali maigu jupaodung suikinne. 

28Hey Tingwang yo, aliu sung thiukhai mibo nagu pumtanse lenkhailo, 

29Chawangdungniu naleng kalen phungwangbo, natu Kahumboky Jerusalem 
gasu lenkhailo. 

30Khaoring kumjiu bambo Egypt mai situ, pijiu makhumkiu paliu rangkangse 
kadkhai makthen rukhailo; kabuidung kumbo jatdung situ paliu poi tamanjiu 
rukhailo. Chari thiunibo mai situ kam marapu khailo! 

31Egypt gasu dihsung paodung wangsune; Sudan mainiu Tingwang tu kahumjiu 
paliu ben henkhang sune. 

32Kadihpirigu wangdih yo, Tingwang khuga chalui thiulo, RAPIU tu thuonbo luise 
thiulo, 

33ndagu tingpuktu tuangkinbo pakhuga, tanjiu senwang kinbo khuanse kinglo! 

34Tingwang gu pumtanse din madulo, pagu kendise Israel mai riga bamme; pagu 
pumtanse tingpukga bamme. 

35Israel mai Rawang niu patu kahumboky gasu wangboga dejiukha mai pingbo 
gulo! Paniu pumtan nai jengtanse pamaidung khuga pikhai-e. Tingwang tu 
thuonlo! 

Tathoilui 69 

Nkha Khaira khengbo 
1Hey Tingwang yo, atu gukhailo! Awongcheng tangbo taduise malimkhang mide; 

2taniangjiu gase I malim kiujiu bamme, siga taniang kang wadi ha-e, tadui 
runsinglam I malimkiu mide; sichiujiu atu matentad mila bamme. 

3Nkha khaira kubo jengniu atakuak thiu mide; khatdi nagu nkha situ phuijiu 
amik niumide. 

4 Palam wadi hajiu atu manihmaise, apee thamsuang keng-e; amikremai siniu 
alamga arat din bamme. Paliu hai tanne sichiujiu atu kamshatni bamme. Iniu 
agamakbo maniase paliuniu atu pikhaijiu bamme. 

5Hey Tingwang yo, anuan hai namasuangga nbai makge; Dejiukha I panglo 
chiubo nang sibamme! 

6Natu malumbo akhuga mangambo pikhai tulo; Tanthubo RAPIU Ngamkambo! 
Natu kahumbo azu samira kamkhai tulo, Hey Israel mai Rawang yo! 

7Mangamboniu phuijiu bamme, najeng ganiu atu kam mangamjiu bambo-e. 

8Asingnamai khuga I hai zusi makmai kum mide, akykhunmai khuga I 
sangdiumai kum mide. 

9 Nakyga Iniu natu kahumbo hai, alungga chami kumjiu taobamme; natu kam 
mangamjiu bambose ariga wangjiu bamme. 

10Kalum rijiu, atu aronna kam manonjiu bamme, siga maidungniu atu kam 
mangamjiu bamme. 

11Lungchun chariubo fai-nise I piujiu bamme, siga paliuniu atu nuimenjiu 
bamme. 

12Npuikiga paliuniu aken tiajiu bamme, khatdi jaw sak maniu mainiu alamga 
chalui thiujiu bamme. 

13Chiudi Ira, natu kahumjiu bamne. RAPIU Tingwang yo, nachunbo tingga, atu 
paokak khailo, palamra nagu lungsiatse di-e, palamra nangniu gukhaira ladriat 
khai-e. 

14Taniangjiuga malinkiujiu bambo gasu atu gukhailo; amikremai khugasu khatdi 
duiliu kasukbo gasu atu gukhailo. 

15Duidet gase atu pijiu maliam khai tulo, kasukbo charaw gase atu pijiu 
malimkiu khai tulo. 

16 RAPIU yo, nagu kawibo saomakbo lungsiat gasu atu paokak khailo; nagu 
kadibo lungsiat siniu akhulam mariwang khailo! 

17Navangpiu khugasu nbaimi tulo; magenthiu asang mide, tuhoi atu paokak 
khailo! 

18Akhuga wangjiu atu gukhailo; amikremai khugasu atu rankhailo. 

19Atu dejiukha kam mangam bamlo, amikre mainiu dejiukha atu kalungjeng 
simakjiu chakhuangthiu makjiu bamlo chiubo nang sijiu bamme. 

20Kamangambo siniu alungchun kampang mide, khatdi manang asang mide. 
Lungsa khaira khatdi nkha khaira I ramgun bambo-e, chiudi mai khat tudi I 
daolu makge. 

21 I mariubo tingga, atu karabo tai pikhai-e, I charibo tingga, paliuniu kakhiangbo 
dui pikhai-e. 

22 Paliugu khumkibo hai nchumbo thiumi sulo; paliugu masanbo ngeese 
nchumbo thiumi sulo! 

23Paliu mik ngaota mira paliu mik kam tiat khailo; paliu pumtanse pawan 
machang sonbo thiumilo! 

24Nagu lungpomse paliu riga runkiu khailo; nagu lungpom siniu paliutu ngam 
khailo! 

25 Paliugu rijikyse kam masa khailo; paliugu mathenky gase mai khattudi masiak 
khai tulo! 

26Nangniu sajai pikhai maitu paliuniu mathadle; nangniu kam kam ajam khaimai 
chariuse paliu din-e. 

27Paliu nuan situ nangniu pariak chak lujiu, nagu juringbo gase paliu dam 
jaokhai tulo. 

28 Paliu zanse karingbo ariakkhuang gasu nunthon milo; paliutu namaidung 
riakga chakkhai tulo. 

29Chiudi Ira magenthiubo siniu asangsiak mide; Hey Tingwang yo, atu jukhang 
lujiu gukhailo! 

30Chalui thiujiu Tingwang tu Iniu thuonne; chunwigu pipadjiu paken dibose Iniu 
dinronne. 

31Haise matomchi kadkhaibo suang, khatdi pakiangbo kabuichi kadkhaibo 
suang RAPIU chunwi rabo-e. 

32Pamad padjiu bammainiu haise ngao dasai paliu chunwi rabo-e; Tingwang tu 
kahummaise pacheng ringmi rabo-e. 

33Wathak hamai khuan RAPIU niu nkingkhai bi-e, khatdi kavangkyga bambo 
pamaitu paniu mangai makge. 

34Tinggen nai kadihniu, Tingwang tu thuonlo; duipui khatdi palungga bambo 
khaoring siniu patu thuonlo! 

35Paniu Jerusalem situ rankhaijiu, Judah namdise thiukhai lanbi rabo-e, siga 
pamaidung lungjiu paliu kadih thiu rabo-e. 

36Pavangmai kaikik siniu sibo kalekse lurabo-e, khatdi patu lungsamai siniu siga 
lung rabo-e. 

Tathoilui 70 

Nkha Khaira khengbo Rathoi 
(T.Lui 40.13-17) 

1Hey Tingwang yo, atu gukhailo! Tuhoi atu nkha khailo, RAPIU yo! 

2Atu kamshatra matanbam maidung situ ngamlujiu, kam kabuak khailo. 
Amagenthak jengniu paliu chun wibam mai situ, sailam mariwangjiu kam 
mangam khailo! 

3Atu nuimen bammai situ, paliugu ngammakbo siniu kam mangam khailo. 

4Nakhuga wangmaise chunwi ringabo thiulo. Pawan machang nagu juringbo 
situ masenmai siniu haichiu dinbam milo, “RAPIU se dejiukha dilo!” 

5Ira lunglakmai khatdi kason mai-e; Tingwang yo, majadjiu akhuga wangkhailo. 
RAPIU yo, nangra atu rankhaipiu-e; atu nkha khaira rita sulo! 

Tathoilui 71 

Katingmai Rathoi 
1 RAPIU yo, atu gukhaira nakhuga I wang-e; atu wadaodi kam chaliukhai tulo! 



1030 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

2Palamra nangra tacheng matip-e, atu nkha khaijiu rankhai bibo-e. Athoi nking 
khaijiu atu gukhailo! 

3Manangmakbo agu nbaibamse nang thiukhailo, khatdi katanbo kareng 
thiukhaijiu gukhailo; palamra nang hai atu gukhaibo nbaibam si-e. 

4A-Rawang yo, kasamai khugasu atu gukhailo, pathak kasamai pumtan gasu atu 
gukhailo. 

5 RAPIU yo, Iniu natu malumme; I nahting gasu natu malum khangbo-e. 

6Agu ringting hai nakhuga mangiu khai-e; atu manabo tingmik gasu nangniu 
gukhaibo-e; Pachang Iniu natu thuonjiu bamne! 

7Nangniu alam chapkhai bibo donniu, Agu ringting hai mai kakeng ga lunglenbo 
khatle. 

8Marinpuiting katheng-kadun naken kadibose Iniu thuonjiu bamne. 

9Tuhoira I tanpao mide, atu suimak khai tulo; tuhoira I asang mide, atu phutkhai 
tulo! 

10Amikremai siniu atu kamshatra rang bamme; paliu makhiam lujiu atu chon 
bamme. 

11Paliuniu din-e, “Tingwang niu patu lukhaita mide; pasailam tadlujiu patu min 
sukhe, palamra patu gukhaira maidi hamide!” 

12Tingwang yo, tad madiumi tulo; A-Rawang yo, atu nkha khaira rita sulo! 

13Atu atungmai situ ngamlujiu, kam maha milo! Atu kam masara matan kinmai 
situ kam mangam khailo! 

14Ira natu malumjiu bamtan tanne; natu thuonsao makjiu I thuon bamne. 

15Nagu kawibo situ I dinjiu bamne; Iniu sitang ngamlak tadi, nagu juringbo 
lamga, marinpuiting I dinjiu bamne. 

16 RAPIU Tingwang gu pumtan ga I tadne, nagu kawibo lamga ronna I din bamne. 

17I nahting gasu nangniu katikhai-e, nagu maisuang habo tienkamse Iniu din 
bamne. 

18Tuhoira I tanpaojiu apee npuak mide, Hey Tingwang yo, atu suimakbo thiukhai 
tulo! Wangkinbo chaken hina khuga, nagu pumtan nai jengtan lamga, Iniu din 
bamra atu maluang khailo. 

19Tingwang yo, nagu tacheng matipbose tingpuk tungtangjiu bamme. Nangniu 
kadibose tenkhai-e, nang kumbo mai khatnadi ha-e! 

20Magenthiu chariubose nangniu ariga pikhai-e, chiudi nangniu ajengtan pikhai 
lanjiu, charaw gasu gukhai bine. 

21Nangniu atu kam madi nkiu khangjiu bamne; nangniu atu pi amankhai lanne. 

22Tarabung jujiu Iniu natu thuonsiak rabo-e; A-Rawang yo, nagu 
chamchangbose Iniu thuon bamne. Agu tarabung thinlujiu natu thuonbo lui 
thiune, Israel maigu Masanbo Khat yo. 

23Nangniu atu gukhaibo jengniu, chalui thiujiu Iniu makiakne. alungchun 
pakhiangna natu thuonjiu bamne. 

24Nagu tacheng matipbo lamga marinpuiting Iniu din bamne, palamra atu kam 
masara matan bammai situ nangniu ngamlujiu kam mangam khaide. 

Tathoilui 72 

Chawang Leng Khengbo 
1Hey Tingwang yo, nagu tacheng matipbose, chawangtu katikhailo, nagu 
majibose paleng pikhailo. 

2Sichiusai paniu namaitu majibo ladjanse thiu lune, sichiujiu tacheng matipbo 
siniu lungkalak maitu mawang lune. 

3Haibo ram haitu pi disu khailo, khatdi tacheng matipbose pisi khailo. 

4Chawangniu lungkalak maitu ladjan thiu mawi khailo, paliutu kam mathadjiu 
bammai situ kam mangam khaijiu, pageng bammai situ nkhai khailo. 

5Chahiu, naimik siniu benbam then, namaidung siniu natu tingtheng kahum 
bamlo. 

6Chawangse luzamga tingriu khaibo kum, khatdi kadihga kajikdui kiubo kum 
bamlo. 

7Tacheng matipbose paken ga pidisu khailo, khatdi chahiuniu benbam then 
pidisu khailo. 

8 Pawangkining kadihse duinai khat gasu duinai khat tangjiu, Ephrates Giu gasu 
kadih pamalan tangbo thiu milo. 

9Ramjingga lungmai siniu pamasuangga makhum kiune, pagu mikremai siniu 
tabuijiuga makhum kiune. 

10Spain wangdung nai chapiukakga lungmai, khatdi Sheba nai Seba wangdung 
siniu paleng kalen phungwangne. 

11Chawang hina pamasuangga makhum kiune, jat hinaniu patu macha rabo-e! 

12Kaleksamai nai lungkalakmai patu kumai hinatu, paniu nkhajiu gukhaine. 

13Lunglakmai nai kasonmaitu paniu lungsa khaine; wangtang kalakmai 
ringtingse paniu gukhai-e. 

14Paliu ringtingse paleng paman kung-e; paliutu kam mathadbo nai kasabo gasu 
gukhaine. 

15Chawangse ringtheng bamlo! Sheba lamsu paleng kachia phungwanglo; 
pawan machang paleng kakheng thiu bamlo; Tingwang thoidamse pariga 
bamtan-tanbo thiu milo! 

16Padihga katiu kasak pikeng khailo; Lebanon rasy keng kumjiu ramluong gase 
masi phuiting khailo. Luzamga piubuan puaksubo kum, namdi gase chamainiu 
pi phuikhailo. 

17Chawang zanse wadaodi pi mangai khai tulo; naimik siniu padbam then 
pakendi bamlo. Jat hinaniu patu thuon bamlo; chawangtu paniu thoikhaibo 
kumjiu maidungniu Tingwang khuga paliutu thoikhaira kheng bamlo. 

18Israel mai Rawang, RAPIU tu thuonlo, paronna maisuang habo ngamdungse 
kambo-e! 

19Paken dibo pazanse tingtheng thuon bamlo, pakendi siniu kadihpiri 
pakhiangna phui bamlo! Amen! Amen! 

20Haise Jesse nahpiu David rathoi kaloibo-e. 

Tathoilui 73 

SUMBO KHUANG 
(T.Lui 73—89) 

Tingwang Gu Majibo 
1Palung masanbo Israel mai khuga Tingwang haira pachangjiu wi-e! 

2Chiudi Ira aphi anijiu nkhuang pai-e, agu malumse hapai-e, 

3palamra wasao thiumai lungwi khangboga, khatdi kasamai wikhangbo 
ngaoboga Iniu manma-e. 

4Paliu khuga thiuniubo ha-e paliura tan-e khatdi paliu pum wi-e. 

5Maidung kumjiu paliu magenthiu makge; mainiu chariubo kumjiu paliu chariu 
makge. 

6Sijengniu chaliangbo situ paliuniu tatiu kumjiu matiu-e, khatdi kasabo situ 
chafai kumjiu benne. 

7Paliu lungchun nai paliu makumse kasabo ronna rangjiu bamme. 

8Maitu nuimenjiu kasabose paliuniu dinne; wasao thiujiu maitu kam masara 
ronna rang-e. 

9Tinggen ga bambo Tingwang tu din masajiu, kadihga lungmaitu wasao thiujiu 
chamtan pi-e, 

10sijengniu Tingwang maidungdi, paliuniu kadinbotu malum mi-e. 

11Paliuniu din-e, “Tingwang niu wadi silakge, Kukachangbo siniu wakhatdi 
phiudao lakge.” 

12Kasamai sira haikumbo-e. Paliugu keng bamme, khatdi dao sanjiu bambo-e. 

13Iniu nuan kam makjiu, aronna masan bambo hai pageng wadi hami rama? 

14Hey Tingwang yo, nsuan machang, nangniu atu sajai pijiu marinpuiting kam 
mathad bambo-e! 

15Iniu haikumbo ladse dinbam niusai, namaidung kumjiu I kammak bamniu 
rabo-e. 

16Iniu haise sira matan bambo-e, chiudi haise aleng kungjujiu bamniu-e. 

17Natu Kahumboky ga I wangbo gasu, kasamai khuga degu padralo chiubo I silu-
e. 

18Nangniu paliutu ka-anibo bamga pitad khaijiu paliutu hami raboga kamkao 
mirabo-e. 

19Paliutu kaping-charenboga thonkhai lujiu, paliutu kam maha mide. 

20 RAPIU yo, paliura nsuan padsai hamibo chamangse kumbo-e; Rapiu yo, nang 
suchap dasai, paliutu ngaotami rabo-e, 

21Alung pomjiu, arai khangmibo tingga 

22I hai nakhuga khaoring kumjiu, wadi simakjiu pang bamniu-e. 

23Chiudi Ira nakhuga bamsao makge, siga nangniu aben jukhai-e. 

24Nagu ladtikhaibo siniu atu majang khai-e, sichiujiu kanamboga atu 
chakhuangthiu khai bi-e. 

25Tinggen ga nang makbo agu degu bamlo? Nang hai agu thiumi sai, haibo 
kadihga degu Iniu masenlan ralo? 

26Apum khatdi alungchun sonkiu midi, Tingwang hai agu jengtan si-e; aleng 
pageng bambo sira pah ronna-e. 

27Natu thonmi maise pachangjiu shaimi rabo-e; nakhuga chamchangmak maitu 
kam maha mirabo-e. 

28Chiudi Tingwang khuga najiu bamlubo, khatdi Tanthubo RAPIU ga nbaibam 
daolubo hai alengra dejiukha maisuang habo gulo! Paniu kamkhaibo hina lamga 
I dinjiu bamne. 

Tathoilui 74 

Jat Khattu Gukhaira khengbo 

1Tingwang yo, dekamjiu aliutu haichiu thonmi ralo? Namaidungtu tingtheng 
nalung pombam rama? 

2Tingthengjiu namai thiura kadalu maitu kavang thiubambo gasu namai thiura 
jupadkhai mibo maitu maningtao khailo. Nangniu pakak khat lungkhai mibo 
Zion Luong situ maningtao khailo. 

3Nkamkui mibo riga hai wangjiu tadkhailo; Charaky lungga bambo hinase, nagu 
mikre maniu kam maha mide! 

4Nagu mikremai siniu ngamlubo khuanse natu kahumbo kyga sen bamme; 
ngamlubo madan thiujiu, paliugu pengfaise jusu nbamme. 

5Paliu ree siniu singbangdung huikiujiu, paliuse tasing kammai kumme. 

6Kapiupek hinase paliu ree nai paliu hengniu katao tap-tap kam mide. 

7Natu kahumbokyse paliuniu rakiu lujiu chami rumide; natu kahumbo bamse 
paliuniu kam tania mide. 

8Aliutu kadipet mira paliuniu machun bamme; haibo ram lungga bambo 
masanbo bam hina paliuniu ruthon kam mide. 

9Aliugu masanbo madan hinase hamide; phaimiukakungmai khatdi hamide, 
dethengkha haise padralo chiubo maidi simakge. 

10Tingwang yo, aliu mikremai siniu, dethengkha natu nuimen bam ralo? Nazan 
haitu tingthengjiu kam mangam bam rama? 

11Dekamjiu aliutu nang nkha khai nimak jiulo? Dekamjiu nasailam benthui lujiu 
bammi jiulo? 

12Chiudi karai gasu nangra aliu wang thiujiu kadihpiritu ngam khaibo-e, 
Tingwang yo, aliutu wajiukha nangniu gukhai bide. 

13 Nagu katanbo pumtan siniu duinai situ njan khai-e, khatdi duinai khaopui 
peedi kampang khai-e. 

14 nangniu Leviathan peese kampang khai-e, paphawse ramjengga lungbo 
khaoniu tiura pikhai-e. 

15Nangniu duipinkise lepad khaijiu pi luangkhai-e, kadibo singgiutu nangniu 
pisang khai-e. 

16Nangniu nchun n-nientu dam khai-e; chahiu naimiktu paliu bamga pibam 
khai-e. 

17Nangniu kadihpiri malan pikhai-e, khatdi tathe, kariak damkhai-e. 

18Chiudi, RAPIU yo, nagu mikre mainiu natu nuimen bamme chiubo maningtao 
khailo; paliura charatu simakmai, natu din masa mai-e. 

19Wathak thiura hamibo namaidungtu, pathak sabo paliugu mikremai khuga 
phutkhai tulo; mathad bambo namaidungtu mangai khai tulo! 

20Aliu khuga ladriat khaibose maningtao khailo. tamiubo bam hinaga chakhuan-
chara bamme! 

21Pamad padjiu bammaitu kam mangam khai tulo, chiudi magenthiu chariumai, 
nai lunglakmai siniu, natu thuon bam milo. 

22Tingwang yo, sulujiu nalam phesulo! Charatu simakmai siniu marinpuiting 
natu nuimen bamme, chiubo maningtao khailo! 

23Nagu mikremai siniu paliu lung pomjiu senbambo, khatdi naken tiasao makjiu 
bambose mangai khai tulo. 

Tathoilui 75 

Ladjanpao Tingwang 
1Aliuniu natu thuon bamme, Tingwang yo, aliuniu natu thuon bamme! Nang hai 
dejiukha dilo chiubo aliuniu paoron bamme, khatdi nangniu maisuang habo 
kamkhaibo hinase dinjiu bamme! 

2Tingwang niu din-e, “Ladjan thiurabo wanse Iniu chakkhai nbamme, Iniu ladjan 
thiu mawijiu thiune. 

3Kadihpiri khatdi sibo lungga bambo hina kacha midi, sibo phung situ Iniu 
matipjiu khai nbamne. 

4Chaliangmai siniu wasao thiumakra, khatdi kasamai siniu chaliangta mira Iniu 
dinbo-e; 

5paliuniu wasao thiuta mira, khatdi mathak mira paliu khuga Iniu dinbo-e.” 

6Ladjan thiubo hai tingbang, tingnu lamsu, maksai tingpi, tingrun lamsu wangbo 
makge; 

7kadad kadajiu ladjan thiubambo hai Tingwang niu-e. 

8 RAPIU niu paben ga pagu lungpom jaw-piangse thin bamme; sise kasamai riga 
paniu runkiujiu, paliuniu sise sak kam lude. 

9Chiudi Ira Jacob Rawang lamga dinsao lakge, khatdi patu thuonbo luise thiusao 
lakge. 

10Paniu kasamai pumtanse kampang mine, chiudi tacheng matipmai pumtan 
sira dikhangjiu bamne. 

Tathoilui 76 

Chari Ngambo Tingwang 

1Judah ga Tingwang tu sijiu bamme, pazan situ Israel mai niu chakhuangthiu 
bamme. 

2Zion Luongga pah lung bamme, pakyse Jerusalem ga bamme. 

3Paniu mikremaigu tavaithuse kamtang mide, yo, sichiujiu paliugu chaheng-
changiu, chagee khatdi chari mania hina kam maha mide. 

4Tingwang yo, nakense dejiukha dilo! Nangniu nagu mikremaidungtu ngam lujiu 
malan wangbo luongse dejiukha paken dilo! 

5Paliugu kahubo riphenmai guse sutkam lumide, khatdi tuhoira kashaibo ziga 
jibam mide; paliu kamsi nai paliu pumtanse pageng hamide. 

6Jacob Rawang yo, nangniu paliutu kapin khaiboga, paliu qondung nai sise 
tongmaise nkhuangkiu shaikam mide. 

7Sichiujiu mai hina natu ping kamme, RAPIU yo! Nalung pombo wan ga mai 
khatniudi natu chap muntong ngam lakge. 

8Nangniu nagu ladjanse tinggen lamsu pisi khaiboga, kadihpiri siniu pingjiu 
maliuna bam mide. 

9Kadihga mathadjiu bammaitu gukhaira, nagu ladjanse thiu suboga haise 
maliuta mi-e. 

10Chamaina lungpom sira natu thuonra leng-e, chariga shai masiak lumai siniu 
nagu changeese changijiu bamne. 

11Nangniu ladriat khai mibose, RAPIU na-Rawang khuga pikhailo. Lung manajiu 
bambo jat hinaniu paleng kalen phungwanglo. Mai hina patu pingra Tingwang 
niu kamkhai-e; 

12wasao thiubo chawang nahdungtu paniu kam manon khai-e, khatdi kadibo 
wangdungtu pi manang khai-e. 

Tathoilui 77 

Magenthiubo Wan Ga Aman Khaibo 
1Tingwang khuga Iniu alai khaijiu kap-e, Iniu kap marung suboga, paniu akhuan 
chiukhai-e. 

2Iniu magenthiubo tingga, RAPIU khuga kheng-e, aben henkhangjiu Iniu nchun 
khengsang-e, chiudi ka-amanbose I dao makge. 

3Iniu Tingwang tu maning taojiu siudi thi-e; Iniu makumjiu bamdi acheng 
ringson makge. 

4Paniu atu pi jipkiu khai makge; alung magenthiubo siniu wa dinpad ngam 
makge. 

5Tadmibo tingmik khatdi tingkum situ I maningtao-e. 

6Nchundi I makum sang-e, makumjiu aronna haichiu maniu-e: 

7“RAPIU niu aliutu tingtheng thonmi rama? Wadaodi aliutu wadaodi pachun 
kimlak jiuma? 

8Paniu aliutu lungsa tami rama? Paniu ladriat khaibo hai pageng hami rama? 

9Lungsa khaira Tingwang mangaimi rama? Palungsiat sung palungpom siniu 
malinmi rama?” 

10Siga Iniu din-e, “Atu kam masathubo sira, Tingwang gu pumtanse hamibo 
donniu-e.” 

11 RAPIU yo, nagu kadibo tienkamse Iniu maningtaojiu bamne; karaiga nangniu 
kamkhai mibo maisuang habose Iniu maningtao lanne. 

12Nangniu kamkhai mibo hinase Iniu makum tao-e, nagu kangambo tienkam 
hinase Iniu makumjiu bamne. 

13Tingwang yo, nangniu kambo hinase masanbo-e! Nang kumjiu kadibo ra wadi 
ha-e! 

14Nangra maisuang habo kambo Rawang-e; nagu pumtanse jatdung ruangga 
lenkhai bi-e. 

15Nagu pumtan siniu Jacob nai Joseph kaikik, namaidung situ gukhaibi-e. 

16Tingwang yo, taduiniu natu ngaoboga paliu pingmi-e, khatdi duipui kasukbo 
siniu kanuk mi-e. 

17Pabam hinaga hengri kalik suboga, kamuang gasu tingriu kiu-e. 

18Kadihpiri pabam hinaga hengri kalikjiu, tingsim suboga haise pingjiu malai-e 
khatdi kathi-e. 

19Nangra kasuakbo duiliu rigadi tad-e khatdi kasukbo duipui rigadi tadken-e, 
chiudi naphipase ngao makge. 

20Nangniu milykhuanpao kumjiu namaidung haitu, Mose nai Aaron hangga 
khailujiu jukhai-e. 

Tathoilui 78 

Tingwang Nai Pamaidung 
1Amaidung yo, Iniu katikhaibo, khatdi Iniu dinbo hai nking mawi lulo. 

2 Iniu kadincham dinjiu ndagu mahinbose dinlen khai bine, 

3aliu pao-peh mainiu katikhaibose, aliuniu chiulude khatdi silude. 

4 RAPIU gu pumtanniu maisuang habo kam khaibo hinase, aliuniu aliu nahmai 
khuga baimi lakge, chiudi chaken kanabo tangjiu aliuniu dinkhaine. 

5Israel maidungtu paniu tacheng-tajai, khatdi Jacob kaikikdungtu chamtan 
pikhai-e. Paliu nahmaitu pagu tacheng-tajai katikhaira, aliu pao-pehmaitu paniu 
chamtan pikhai-e, 

6sichiujiu paliu nahmaidung khuga katikhaijiu, kanabo ken siniu paliu khugasu 
singam lubui-e. 

7Haichiujiu Tingwang tu paliu malum lujiu, paniu kamkhai mibose mangaimak 
raleng-e, chiudi pagu chamtanse majaijiu bam raleng-e. 

8Sichiujiu paliu hai, Tingwang tu malum makjiu, kadinpiu makbo khatdi 
chamchang makbo paliu pao-pehdung kummak raleng-e. 

9Ephraim maidungse tavaipiniu paliu pon thiu bamdi, chari thiubo naise pak 
mibo-e. 

10Tingwang khuga ladriat khaibose paliuniu majai makge, khatdi pagu tacheng-
tajai situ paliuniu piuni makge. 

11Paniu tenkhaibose paliu mangai mide, paliu khuga maisuang habo 
tenkhaibose, paliuniu ngaolujiu mangai mide. 

12 Egypt kadih, Zoan ramjing gase, paliu pao-pehdung masuangga, Tingwang niu 
maisuang kahabose kamkhai-e. 

13 Paniu duinai situ njanpad lujiu, paliutu maluangpad khai-e, paniu tadui situ 
singbeng kum pichap khai-e. 

14 Paniu paliutu n-nien sai kamuang tiangniu, nchun tingsai, chamipuangniu 
maluang khai-e. 

15Ramjingga paniu tudi gasu tadui luangpad khaijiu, paliuleng tadui pikhai bi-e. 

16 Paniu tatu situ chamtan pijiu, taduise singgiu kumjiu luangpad khai bi-e. 

17Chiudi paliuniu ramjing gase Kuthubo Rawang kadin piumakjiu nuan kamjud-
judjiu bamme. 

18 Paliuniu tiunibo tatek khengjiu, Tingwang tu madiubui makjiu paliuniu 
madiu-e. 

19Paliuniu Tingwang tu atungjiu din-e, “Ramjingga Tingwang niu katiu pikhai 
ngamma? 

20Paniu tudi situ dapkhai bijiu, taduise singgiu kumjiu luangpadle; chiudi paniu 
pamaidungtu taruak nai chami pikhai ngamma?” 

21Paliu khuanse RAPIU niu chiuluboga, palung pomjiu pamaitu chaminiu rusude, 
sichiujiu palung pomse nkiukhang mide. 

22Palamra paniu paliutu gukhai ngamme, chiubo paliuniu malum makge. 

23Chiudi paniu akhamse lepadra, tingpuktu chamtan pikhai-e, 

24 paniu tinggen lamsu miusy pikhai-e; paliu tiura manna paniu pikiu khai-e. 

25Sichiujiu paliuniu maza tatekse tiu-e. Paliuniu lunibose, Tingwang niu pikhai-
e. 

26Sichiujiu tingbang lamgu tingkaise pi hun khai-e, sichiujiu pagu pumtan siniu 
tingrun lamgu tingkai situ kam masung khaide. 

27Sichiujiu pamaidung leng paniu thingnadung, nbuiniang kumjiu langkhaide; 

28paliu riziky n-gangga pikhaijiu, paliugu mathenky kadang hina pi phui khaide. 

29Sichiujiu mai hina tiujiu magiu lude; paliuniu masenbo hina, Tingwang niu 
pikhai-e. 

30Chiudi paliu tiunise bui makhaga, paliu won-giu tiulu makhaga, 

31Tingwang niu palung pomsujiu, Israel maigu withubo khatdi tanthubo 
chabondung situ kamshat mide! 

32Maisuang kahabose paniu kamlenjiu bamdi, maidung siniu nuan kamjutjiu 
malum makge. 

33Sijengniu paliu ringtingse asiu kumjiu, maluad khatniu kam mahanuang mide. 

34Sichiujiu paniu khangsia maitu kamshat midi, khangsia mai pakhulam 
mariwang, paliu lung lilujiu kakheng thiu lande. 

35Tingwang hai paliutu gupao-e, khatdi Ngamkambo paniu paliutu nkhara 
wang-e, chiubo paliuniu maningtao lande. 

36Chiudi paliu ladkeng hinase aratle, wadaodi nchangbose paliu din makge. 

37 Paliuniu palad piumakge; paliugu ladriatga paliu chamchang makge. 

38Chiudi Tingwang ra pamaidungtu lungsa-e, paniu paliu nuan kuak khaijiu, 
paliutu kam maha khai makge. Paniu paliutu wajiukha pomjiu bamdi, pagu 
lungpomse paliu riga pikhai makge. 

39Paliu hai shaisuibo chamaina ronna-e, sichiujiu tingkai hunbo kumjiu hami 
rabo-e, chiubo paniu maningtao khai-e. 

40Ramjing gase paliuniu dejiukha patu atungjiu, pachun kam masa khai kami 
gulo! 

41Paliuniu Tingwang tu madiulu madiu lan-lanne; sichiujiu Israel maigu 
Masanbo Rawang tu kam chariu khaide. 

42Paliuniu pagu kadibo pumtan, khatdi paliugu mikremai khugasu gukhaibo 
tingmik situ mangai mide; 

43sichiujiu Egypt kadih Zoan ramjengga, maisuang habo paniu tenkhaibose 
mangai mide. 

44 Paniu singgiudung situ tazai pi mawi khai-e, sichiujiu Egypt maidungse tadui 
sakdaolak mide. 

45 Paniu paliu khuga tamang langkhaijiu, paliutu kam mathad khai-e, khatdi 
chagao langkhaijiu, paliu luzam kam maha mide. 

46 Paliugu alin-tara tiu maha mira, khatdi paliu luzam kam maha mira, 
takaodung langkhaide. 

47 Paniu kachak langkhaijiu, paliugu mumsireng kam maha khaide, khatdi 
ndutbangse kabunniu kamshat khaide. 

48Paniu paliu-tom, paliu-buitu khatdi paliugu khaorui khaonatu, kachakniu 
khatdi chararenniu kamshat khaide. 

49Paniu paliu riga palung pomjiu kam maharabo maza situ langkhai-e. 

50Pagu lungpomse saomakjiu, chararen siniu paliutu kamshat khai-e. 

51 Egypt mai kikhun ga narai hinatu paniu kamshat khai-e. 

52 Sichiujiu pamaidungtu paniu milykhuanpao kumjiu, ramjing gasu 
maluangpad khai-e. 

53 Paliutu wadi manang khai makjiu, paniu maluangpad khaibi-e, chiudi duipui 
siniu paliu mikre maidung tu malim mide. 

54 Pagu masanbo kadih, paniu ngamlubo luong gase, paniu maluang khaibi-e. 

55 Pamaidung siniu tadpadbo saisuijiu sibo kadihga lungbam maitu paniu 
hathon khaijiu paliu kadihse Israel mai kiphiudung leng jankhai bijiu, siga paliu 
ky thiukhaide. 

56 Chiudi paliuniu Ngamkambo Tingwang kadin piumakjiu patu madiu-e. 
Paliuniu pagu chamtanse majai makge. 

57Paliu pao-pehmai kumjiu kadin piumakjiu, malumsui makbo tavaipi kumme. 

58Paliuniu charameng kahumbo jengniu, pagu lungpom kamkhai mide. 

59Haise Tingwang niu ngaoluboga, palung pomjiu pamaidungtu lukhaita mide. 

60 Paniu pamaidung aliu ruangga lungbo, pagu mathenky Shiloh situ phutmide. 

61 Pagu pumtan nai paken dibotu lenkhaibo, pagu Chamriat Bung situ aliugu 
mikremainiu sutlura paniu suikhai mide. 

62Pamaidungtu paniu palung pomjiu, paliugu mikre mainiu paliutu kamshat 
khaide. 

63Akhang maidung situ chariga kamshat mide; sichiujiu aliumaidung situ maidi 
lura hamide. 

64Singku maidungtu kasabo lungpom siniu kamshat mide, khatdi paliu nao 
kamipuidung situ pijiu huikhai makge. 

65Kanamboga papum katanbo piuniu jibambo gasu buangsubo kum, jaw sak 
maniubo gasu raksubo kum, RAPIU se buangsu sude. 

66Pagu mikre maidung situ pamalan thiumakjiu kam mangam khaijiu hasude. 

67Paniu Joseph kaikiktu lukhai makge, Ephraim kiphiutu paniu kadakhai makge. 

68Sibosung, paniu kungjiu lungsabo Zion Luong, Judah kiphiu situ kada khaide. 

69Tinggen ga bambo paky kumjiu paniu Patu kahumboky hai thiukhai-e; haise 
kadihpiri kumjiu tingtheng matipjiu bamra paniu kamkhai bide. 

70 Paniu pavangpiu David niu mily khuankinbo gasu paniu paleng kada lude, 

71paniu patu Israel mai wang pithiu khaide, Tingwang maidunggu 
milykhuanpao pithiu khaide. 

72David niu pachun ngutjiu paleng phe-makjiu, khatdi pachun ngutjiu paliutu 
jukhaide. 

Tathoilui 79 

Jat Khattu Rankhaira khengbo Rathoi 
1 Hey Tingwang yo, nagu kadihse nkengmainiu sutlude! Paliuniu nagu masanbo 
Kahumboky situ kam tania mide, sichiujiu Jerusalem situ kam maha mide. 

2Paliuniu namaidung phawse chamitiuleng, khatdi navangmai phawse 
nkankhao leng pikhai mide. 

3Paliuniu namaidung zaise tadui kum kajinjiu bamme, Jerusalem pakhiangna 
tazainiu singgiu kumjiu luang bamme, khatdi paliu phawse baikhaira maidi 
hamide. 

4Aliu mungga lung magui bambo jatdung siniu, aliutu kagajiu din charuangthiu 
bamme. 

5 RAPIU yo, aliutu tingtheng nalung pomjiu bamrama? Nagu lungpomse chami 
kumjiu taobam rama? 

6Natu kahum makbo jat, natu lukhai makbo jat riga, nagu lungpomse 
wangkhailo. 

7Paliuniu namaitu kamshatjiu, nagu kadih haise kam maha mide. 

8Aliu pao-pehmai nuan jengniu, aliutu mathad khai tulo, tuhoira aliutu lungsa 
khailo, palamra aliuniu agunbo hina hamide. 

9Aliutu nkha khailo, Tingwang yo, aliutu gukhailo; nakendi jengniu aliu nuan 
kuak khajiu aliutu gukhailo. 

10Dekamjiu jatdungniu “Naliu Rawang se delam bamlo?” chiujiu aliu khuga 
maniubam ralo, Jatdung siniu navangmai zai kampad mibo donniu, paliutu sajai 
pibo aliu phui khaine. 

11Kamshat mira ladjan thiukhai mibo maidung situ khenrang thiura phutkhai 
khelo; sichiujiu kavangkyga bammai kapbo khuanse nking khai khelo. 

12 RAPIU yo, katambo jatdungniu, natu nuimen bambo situ, chakhum ruilon 
chinnia khailo. 

13Sichiusai namaidung, nagu milydung, aliuniu natu tingtheng thuon bamne, 
sichiujiu chaken hinaga natu thuon bamne. 

Tathoilui 80 

Jat Khattu Kalan Khaira khengbo Rathoi 
1 Hey Israel maitu Gaopao yo, aliu khuan chiukhailo, aliutu jupao. nawangbam 
Cherubim kan riga, ntao lujiu, nagu milydung, aliu khuan nking khailo. 

2Ephraim, Benjamin khatdi Manasseh kiphiudung khuga naronna madujiu 
lenkhailo. Nagu pumtanse lenkhaijiu gukhailo! 

3Hey Tingwang yo, aliutu puiwang khailo! Nagu lungsiatse lenkhai sai aliutu 
gukhai lubui-e! 

4 RAPIU Ngamkambo Tingwang yo, namaidung rathoitu dethengkha pomjiu 
bamralo? 

5Nangniu aliutu chariubose tiura pikhaide, khatdi matui-piangse sakra pikhaide. 

6Nangniu aliu mungga lungbo jat situ, aliu dihga pijiu chari thiukhaide, sichiujiu 
aliugu mikre mainiu aliutu kagajiu bamme. 

7Ngamkambo Tingwang yo, aliutu pui malanwang khailo! Nagu lungsiatse 
lenkhai sai aliutu gukhai lubui-e! 

8Nangniu katambo jatdung situ hathon lujiu Egypt gasu mumsy kenkhat khoi 
lujiu, sise paliu kadihga lingkhai bide. 

9Sise puakkhangra nangniu kam masan khaide; pamense jangkiujiu, charam 
pakhiangna ken phui khaide. 

10Ramluongse sibo kedung siniu gomnam mide; haisiniu cedar bangdung 
kenphui mide. 

11Sibo kedungse kenpadjiu Mediterranean Duipui, gasu Euphrate Giu tangbo 
kenpad mide. 

12Dekamjiu nangniu sibo reng situ kampang mijiulo? Tuhoira siga tadwang 
kadaomai hinaniu, mumsyse agatiu ngamme; 

13nkankhaodung siniu tao malui bamme, khatdi nkan khaodung siniu tiujiu 
bamme. 

14Ngamkambo Tingwang yo, aliu khulam mariwang khailo! Tinggen lamsu 
aliutu phuikiu khailo; wangjiu namaidungtu gukhailo! 

15Nangniu lingkhaibo mumsiken situ gukhailo, sibo bangpoitu pi mawi khangjiu 
tankhailo! 

16Aliu mikre maidung siniu, haise bikao lujiu chami khaijiu bamme. Nagu 
lungpom mikphuise phuikiujiu, paliutu kam maha khailo! 

17Nangniu pitan khaibo khatdi kadalubo jattu, gukhailo khatdi majuak khailo. 

18Aliu nakhu gasu wadaodi marilan lakge; aliutu juring khailo, aliu natu thuonjiu 
bamne. 

19Ngamkambo Tingwang RAPIU yo, aliutu puiwang khai lanlo! Nagu lungsiatse 
madu khaisai, aliutu gukhai lubui-e. 

Tathoilui 81 

Changee Lui 
1Aliutu gupao Tingwang khuga, chunwibo khuan senlo; Jacob Rawang tu 
thuonbo lui thiulo! 

2Chaluise thiusujiu nchomse biusulo; nthiam tarase mudjiu chalui ruak kawise 
thiulo. 

3 Hiusan padsai, chahiuse pabungchong dasai, changee raleng makese 
mudkhailo. 

4Haise Israel maigu tacheng-tajai-e, Jacob Rawang gu chamtan-e, 

5Haise paniu Egypt dih gasu aphenbo tingga, Israel mai khuga chamtan 
pikhaibo-e. Chakhuan katambo khat dinbo I chiu-e, 

6“Na-ngumri gasu karipbo nabangse luthon khai bide, khatdi tatubang 
karipbose Iniu luthon khai bide. 

7 Nangniu magenthiubo wan-ga, nangniu atu ku-e, siga Iniu natu gukhai bide. 
Agu nbaibam tingthung gasu natu paokak khai bide. Meribah duipin gasu naliutu 
Iniu madiu khai mide. 

8Amaidung Israel mai yo, Iniu kachan khaibo hai nkinglo, naliuniu alad nking 
khaira dejiukha Iniu masenlo! 

9 Naliuniu atu makjiu katambo ratu, wadaodi kahum mak rabo-e. 

10I hai RAPIU naliu Rawang, Egypt dih gasu naliutu puipadbo piu-e. Naliu mun 
ngapadlo Iniu naliutu pitiu khaine. 

11“Chiudi amaidungniu alad nkingkhai makge; Israel mainiu acham majai 
makge. 

12Sijengniu paliu lung katanbo npui gase, paliu chunning kamra Iniu suikhai 
bide. 

13Amaidungniu alad chiukhaira dejiukha Iniu masenlo, paliuniu acham majaira 
Iniu dejiukha masenlo! 

14Paliugu mikremaitu majatjiu kam chaliu khaine; khatdi paliu mikremai hinatu 
Iniu ngam khaine. 

15Atu ngaokhai lakmai siniu, pingjiu asuangga makhum kiune, paliutu 
tingthengjiu mathad khaine. 

16Chiudi naliutu withubo miusyse Iniu pitiu khaine, khatdi nkan khuidui siniu 
pikim khaine.” 

Tathoilui 82 

Dithubo Mawangpao Tingwang 
1Tingwang niu tinggen gu ladjanbam gasu, charadunggu maduiga ladjan thiu 
bamme. 

2“Majimakbo ladjanse naliuniu thiumak rabo-e, khatdi kasamaitu chamiu-
mareng thiumak rabo-e! 

3Kaleksamai nai kami magennah gu majitu chapgu khailo; wathak kahamai nai 
lunglakmaitu majibo ladjan thiu khailo. 

4Lungkalakmai khatdi pageng bammaitu gukhailo; kasamai pumtan gasu 
paliutu gukhailo! 

5“Naliu hai dejiukha naliu chun thiumak jiulo! Dejiukha menglo! Naliu lunlung 
hai saju mide, majibose kadihpiriga ngaota mide. 

6 ‘Naliu hai charadung-e, chiujiu Iniu dinbo-e, yo, naliu mathiu hai Kukachangbo 
nahdung-e,’ chiubo Iniu naliu khuga dinkhai mide. 

7Chiudi naliu chamaina kumjiu shaira mide, naliugu ringting hai chawangnah 
kumjiu loikhai mirade.” 

8Hey Tingwang yo, wangjiu kadihpiritu mawang khailo, jat hina hai nagu-e. 

Tathoilui 83 

Israel Maigu Mikremaitu Ngamkhaira Khengbo Rathoi 
1Hey Tingwang yo, maliumak khai tulo; maliumak-jing bammi tulo, Tingwang 
yo! 

2Phuilo! Nagu mikremaidungse chari thiu bamme, natu ngaokhailak maidungse 
chari thiu bamme. 

3Paliuniu namaidungtu atungra mahin wa rang bamme, nangniu gukhai maitu 
atungjiu asun bamme. 

4Paliuniu din-e, “Wanglo, haibo jattu kam maha mikhe; sichiujiu Israel maitu 
tingtheng pi mangai mikhe!” 

5Paliuniu chari thiura suikhai lujiu, khatdi aliang lujiu natu atungra kam bamme: 

6Edom mai, Ishmael mai, Moab mai, Hagrit mai, 

7Gebal mai, Ammon mai, Amalek mai, Philistia mai khatdi Tyre mai; 

8Assyria maidi paliu ruangga jao mide khatdi Lot kaikik mai, Ammon mai nai 
Moab maitu khat thiu mide. 

9 Midian mai khuga khatdi Sisera nai Jabin khuga, Kishon Giukiga nangniu 
kamkhai mibo kumjiu, paliu khugadi kamkhailo. 

10Nangniu paliutu Endor gasu ngam khaijiu, paliu phawse kadihga ten mibo-e. 

11 Nangniu Oreb nai Zeeb khuga kamkhai mibo kum, paliugu jupaodung khuga 
kam khailo; nangniu Zebah nai Zalmuna khuga kamkhaibo kum, paliugu 
mawangpaodung situ ngam khailo. 

12Paliuniu din bamme, “Tingwang gu kadih haitu aliuleng lumi rabo-e. 

13Tingwang yo, paliutu tabui kumjiu kam mara khailo, tingkainiu ponmibo 
magaoreng kum pithiu khailo. 

14Mariu ramluongga charammi taojiu kabam kum, 

15nagu kapingbo tingthung-tingkai siniu, paliutu kapinjiu hathon khailo, 
sichiujiu nagu pumtanse paliutu pisi khailo. 

16 RAPIU yo, mangambo siniu paliu zu gomkhailo, sichiujiu nagu pumtanse pisi 
khailo. 

17Paliutu kapingbo siniu tingtheng ngam khailo, pamalanbo mangam siniu 
paliutu pi shaimi sulo. 

18 RAPIU se naronna-e chiubo paliutu pisi khailo; kadihpiri pakhiangna 
mawangpaose naronna-e chiubo pisi khailo. 

Tathoilui 84 

ingwang Ky Situ Masenbo 
1Ngamkambo Rawang yo, na Raky situ dejiukha Iniu lungsalo! 

2Siga Iniu dejiukha bamnilo! RAPIU kygase Ira bamni-e. Ringbambo Tingwang 
khuga, alungchun pakhiangnaniu chunwi lui thiu-e. 

3Takinadi pasip bamme, takainadi paliu ky bamme; paliu poidung situ nagu 
rathakbam mungga baikhai nbam-e, Ngamkambo RAPIU, a-Rawang khatdi 
Awang yo. 

4Natu Kahumbokyga lungbam maise dejiukha sanwilo, pawan machang natu 
thuonbo lui thiu bamme! 

5Nakhu gasu pumtan daomaise dejiukha sanwilo, Zion Luong lam tadkhai niju 
bammaise dejiukha sanwilo! 

6Paliuniu kasangbo Baka ramjeng tadton wangbo ga, haise duipin bam pithiu 
khai-e; kariak tingriuniu ajaidung pichung phui khai-e. 

7Paliu sichiu tadjiu tankhang-e, Zion gase paliuniu Charawang situ ngao lune! 

8Ngamkambo Tingwang RAPIU yo, arathoi hai chiukhailo; Jacob Rawang yo, 
nking khailo! 

9Hey Tingwang yo, aliu wangtu thoikhailo, nangniu kadalubo wang situ! 

10Katambo bamga, tingmik sang khat bambo suang, natu Kahumbokyga naikhat 
bambo siniu wi-nkiu-e. Kasamai kyga lungbo suang, a-Rawang ky rengmun ga 
chapbo siniu wi-nkiu-e. 

11 RAPIU hai aliutu gukhaibo khatdi pakendibo chawang si-e, chakhuang thiubo 
nai lungsabo siniu aliutu thoikhai-e. Majibo kammaitu kawibo pikhaira paniu 
suimakbo thiu lakge. 

12Ngamkambo Rawang yo, natu malum maise dejiukha sanwilo! 

Tathoilui 85 

Jat Khattu Wikhai raleng khengbo Rathoi 
1 RAPIU yo, nagu kadihtu lungsa khai bide; Israel maitu nangniu pidi sukhai lan 
bide. 

2Namaidung nuanse nangniu maning maha khaide, khatdi paliu maomeng 
hinase kuak khaide. 

3Nangniu paliutu nalungpom bambose mathak khaide, khatdi nalungpom 
lungnotse kasut khai bide. 

4Aliutu Ranpao Tingwang yo, aliutu puiwang khai lanlo, khatdi nalung makbose 
thiukhai tulo! 

5Tingtheng nangniu aliutu pomjiu bam rama? Nalungpomse wadaodi saokhai 
lakma? 

6Lungsajiu aliu jeng pitan khai lanlo, sichiusai namai aliuniu natu thuon bamne. 

7 RAPIU yo, nagu saomakbo lungsiatse lenkhailo, khatdi nagu gukhaibo nkhase 
pikhailo. 

8Aliugu kapangbo npui gase tadlan lakge chiusai, pamaidung aliuleng agi-
manaibo pikhaine chiujiu RAPIU Tingwang niu ladriat thiukhaibose Iniu chiu-e. 

9Patu chakhuangthiu maitu para pachangsiakjiu gukhaira kaden bamme, 
sichiujiu aliu kadih gahai paniu gukhai jut-jutjiu bamrabo-e. 

10Lungsabo nai chamchangbose wang aruangne; tacheng matipbo nai agi-
manaibodi wang aruangne. 

11Chamainagu kadinpiubose kadih gasu khangne, khatdi Tingwang gu tacheng 
matipbo siniu tinggen lamsu phui kiune. 

12 RAPIU niu aliutu pidikhang khaine, sichiujiu aliu kadihga pasy kengjiu atiat 
padne. 

13Tacheng matipbo siniu RAPIU suangga tadne, khatdi paleng npui kaden khaine. 

Tathoilui 86 

Nkha Khaira khengbo Rathoi 
1 RAPIU yo, alad nkingjiu atu paokak khailo, palamra I hai wathak hamai khatdi 
sonmai-e. 

2Kashaibo gasu atu gukhailo, Ira nalad piumai-e, khatdi Ira natu malumbo 
vangpiu-e, atu gukhailo. 

3 RAPIU yo, nang hai a-Rawang si-e, sijengniu atu lungsa khailo, marinpuiting 
nakhuga I kheng bambo-e. 

4 RAPIU yo, navangpiu chun piwi khailo, palamra arathoi hai nakhuga wangtang 
khai-e. 

5Nawat hai aliuleng wi-e khatdi kuak khai si-e; nakhuga khengmai hinatu 
saomakjiu lungsa khai-e. 

6 RAPIU yo, arathoi hai nking khailo; nkha khaira Iniu kapjiu khengbo arathoi 
chiu khailo. 

7Magenthiu chariubo wan-ga Iniu natu ku-e, palamra nangniu arathoi hai 
paokak khai-e. 

8Hey RAPIU yo, nakumbo chara khatnadi ha-e, nangniu kambose mai khatniudi 
kam ngam lakge. 

9 Nangniu damkhaibo jat hina siniu, wangjiu nakhuga makhum kiune, khatdi 
paliuniu nakenditu thuon sune. 

10Nangra ngamkamme khatdi maisuang habose kamme, nang naronna 
Tingwang si-e. 

11 RAPIU yo, nangniu kamkhai nibose atu katikhailo, sichiusai Iniu naladse 
majaine; alungchun ngutjiu natien thiu ngamra atu kati khailo. 

12 RAPIU, a-Rawang yo, alungchun pakhiangnaniu natu thuon bamne, naken 
kadibose tingtheng Iniu din madune. 

13Nagu saomakbo lungsiatse dejiukha aleng dilo! Charawgu kasukbo gasu 
nangniu atu gukhai-e. 

14Tingwang yo, wasao thiumai siniu atu atungra wangkinne; nalad phungmak 
mai, kasamai siniu, atu kamshatra matan bamme. 

15Chiudi RAPIU yo, nangra lungsasibo, khatdi lungsabo Tingwang si-e, pawan 
machang khengsibo, lungsasibo, khatdi chamchangbo-e. 

16Akhulam mariwangjiu, atu lungsa khailo; apumtan pikhaijiu atu gukhailo, 
palamra apui kumjiu Idi natien thiu bamme. 

17 RAPIU yo, nawatse atu lenkhailo; atu nkha khaijiu, pi aman khaibo ngaokhai 
dasai, atu marengmai siniu mangammi rabo-e. 

Tathoilui 87 

Jerusalem Tu Thuonbo 
1 RAPIU niu masanbo luang gase, pagu namdi thiukhai-e; 

2paniu Jerusalem namdi haitu, Israel maigu kakibo kadihtu suang lungsadiang-
e. 

3Kinglo, Tingwang gu namdi yo, nalamga paniu maisuang habo cham dinbo hai: 

4“Alad piubo jatdung riak Iniu chakboga, Egypt nai Babylon tu sijao khaine, 
Philistia, Tyre khatdi Sudan tudi, Jerusalem ga lungmai ruangga Iniu chak 
khaine.” 

5Zion khatdi siga lungbo jatdung hina situ, Ngamkambo siniu pitankhai bine. 

6 RAPIU niu maidung riakse raobo tingga, Jerusalem ga lungmai hinatu chak 
khaine. 

7Paliuniu chalen lenjiu chalui thiune, “Zion hai aliu mathiugu thoidam phibang-
e.” 

Tathoilui 88 

Nkha Khaira khengbo 
1Atu Ranpao, RAPIU Tingwang yo, n-nien marinpuiting Iniu nakhuga kheng-e, 
nchun kiusai namasuangga I wang-e. 

2Nkha khaira khengbo arathoi hai chiu khailo! 

3Magenthiu chariubo wajiukha ariga wang bamme, siniu I shaira kum mide. 

4I hai shailajiu kabammai kum mide; ajeng wadi hamide. 

5Kashaimai ruangga atu phudkhai nbamme; atu hai charawga kamshat khai ka-
nbam kumme, mangai mijiu nkha khai silak mibo mai kum mide. 

6Tamiuthubo khatdi sukthubo charaw lunggase, nangniu atu thonkhai mide. 

7Nagu lungpom kasabose ariga bamme, sichiujiu sibo duiliuga atu kahak 
bamme. 

8Akamainiu atu phutmira nangniu kamkhai-e; paliuniu atu marengra nangniu 
kamkhai-e. atu bangman mide khatdi marisi lak mide; 

9chariuboniu amik ngaosa mide. RAPIU yo, naimachang Iniu natu ku bamme, 
aben khengsujiu nakhuga kheng bamme. 

10Kashaimai leng nangniu tasibose kamkhai jiuma? Paliuniu sulujiu natu thuon 
rama? 

11Nagu saomakbo lungsiatse charaw lungga dinkhai jiuma, maksai nagu 
chamchangbose hami rabo bamga dinkhai jiuma? 

12Nagu tasibose tamiubo bamga, maksai nawatse mangai mirabo kadihga 
lenkhai jiuma? 

13 RAPIU yo, nkha khaira Iniu natu ku-e, nsuan machang nakhuga Iniu kheng-e. 

14 RAPIU yo, dekamjiu atu thonmi jiulo? Dekamjiu akhu gasu marimi jiulo? 

15I nahting gasu chariu khengkhangjiu shaipai khai mibo-e; nangniu pikhaibo 
sajai siniu I asang mide. 

16Nagu kapingbo lungpomse ariga bamme; nagu kapingbo mathad siniu atu 
niakpet mide. 

17Marinpuiting katheng kadun duidet kumjiu paliuniu atu tao magui bamme; 

18nangniu kungthubo aka situ piphut khaide, siniu tamiubo ronna apam thiujiu 
bamme. 

Tathoilui 89 

Jat Khatniu Magenthiubo Tingga Thiubo Lui 

1 RAPIU yo, nagu saomakbo lungsiat situ, pawan machang Iniu chalui thiujiu 
bamne; tingthengjiu nagu chamchangbo situ I dinjiu bamne. 

2Nagu lungsiatse tingtheng bamne, khatdi nagu chamchangbose tingpuk kumjiu, 
tingtheng bamne chiubo I si-e. 

3Nangniu din-e, “Iniu kadalubo piu khuga, Iniu ladriat thiukhai-e, Iniu avangpiu 
David khuga ladriat thiu khai-e, 

4 ‘Tingthengjiu nakai-nakikniu chawang thiune, nawang kadih situ tingtheng 
Iniu majuak khaine.’” 

5 RAPIU yo, nangniu maisuang habo kamkhaibose tinggen niu chalui thiu-e; nagu 
chamchangbo situ masan mainiu chalui thiu-e. 

6 RAPIU yo, tinggen ga nakumbo maidi ha-e, tinggen mai khatnadi natu 
machambo ha-e. 

7Charadung siniu natu chakhuang thiujiu bamme, khatdi natu pingjiu chap 
bamme. 

8Ngamkambo Tingwang RAPIU yo, nakumjiu kangambo maidi ha-e, RAPIU yo, 
nangra wahinaga chamchangbo-e. 

9Pumtan bambo duipui riga nang mawang bamme, sibo lungpom kasuakbo situ, 
nangniu pisao khai-e. 

10Nagu pumtan siniu namikremaitu ngamjiu, Rahab tudi nangniu kamshat khai-
e. 

11Tinggen nai kadih hai nagu-e. Kadihpiri khatdi sibo lungga bambo hina 
nangniu damkhaibo-e. 

12Tingpi, tingrun nangniu damkhai-e; Tabor Luong nai Hermon Luongniu, 
chunwijiu natu thuonbo lui thiu bamme. 

13Nagu pumtanse dejiukha tanlo! Nagu jengtanse dejiukha dilo! 

14Nawangdih hai tacheng matipbo nai majiboga bamme; lungsabo nai 
chamchangbose nangniu kambo hinaga bamme. 

15Nagu lungsiatgu kabenboga bamjiu, chalui thiujiu natu kahum bam maise 
dejiukha sanwilo! 

16Najengniu marinpuiting paliu chunwi-e, khatdi nawat jengniu paliu natu 
thuon-e. 

17Nangniu aliutu ridi pingam khai-e, nagu lungsiatniu aliutu charise pingam 
khai-e. 

18Palamra nangniu aliugu jupaoleng kadakhai-e, Israel maigu Masanbo Rawang 
nangniu aliu wang leng pikhai-e. 

Tingwang Niu David Khuga Ladriat Khaibo 
19Nda nangniu malumbuibo navangmai khuga, madungao gasu dinkhai mide, 
“Riphen kadibo khat situ, Iniu nkha khai mide; maidung ruang gasu Iniu 
kadalubo piuleng chawangbamse pikhai mide. 

20 Iniu avangpiu David situ, masanbo wasa manuk khaijiu chawang pithiu khai 
mide. 

21Agu jengtan siniu patu maluang khaine, khatdi agu pumtan siniu patu 
pitankhai bine. 

22Patu pamikre mainiu wadaodi atung ngam lakge, khatdi kasamainiu patu 
ngamlu lakge. 

23Iniu pagu mikremaitu niakpet khai bine, khatdi patu marengmai hinatu 
kamshat mine. 

24Iniu patu lungsajiu paniu dinbo suikhaine, pawan machang piu chari ngam 
khai bine. 

25Iniu pawangkining kadihse Mediterranean gasu Euphrate Giuki tangbo 
pidisan khaine. 

26Paniu akhuga din sune, ‘Nang hai apiu ye khatdi a-Rawang ye, nang hai atu 
rankhaipiu khatdi gukhaipiu-e.’ 

27 Iniu patu anah naraibo thiukhaijiu, chawang ruangga dithubo pithiu khaine. 

28Agu ladriatse Iniu pakhuga majai khaine, Iniu pakhuga ladriat khaibose 
tingtheng leng-e. 

29Pakai-pakiktu tingthengjiu chawang pithiu khaine, pawangkining kadihse 
tingpuk bamthen tingtheng pithiu khaine. 

30Chiudi pakai-pakikmai siniu, agu tacheng-tajaise majai makjiu agu ladriat 
majai maksai; 

31paliuniu aladtu wajeng simakjiu, agu ladriatse majai maksai, 

32paliu nuan jengniu paliutu sajai pine; paliu khuimao jengniu paliutu mathad 
rabo-e. 

33Chiudi David tu Iniu lungsabo hai saolakge, maksai pakhuga ladriat khaibose 
Iniu maolakge. 

34Iniu pakhuga ladriat lubose kampang lakge, maksai Iniu pakhuga ladriat 
khaibose khatnadi lumalan lakge. 

35“Azan masanboga malod khatniu tingtheng leng, Iniu ladriat thiukhai mibo-e: 
David khuga Iniu wadaodi arat lakge! 

36Pakai-pakikse lungtan-tanne, khatdi naimikniu padbam then, Iniu 
pawangdihtu akhe khaine. 

37Haise tingpukga chahiuniu chamchangbo lamchap thiu kabam kum rabo-e.” 

Chawang Tu Ngamluboga Achungbo 
38Nangniu kadalubo wang situ nalung pomjiu, patu wajeng simakjiu thon mide. 

39Navangtu chamriat khaibose luthon mide, khatdi pawangkining pirunse 
taniangjiuga thonkhai mide. 

40Pagu namdi rengse nangniu kampang lujiu, pagu chari rengse kam maha mide. 

41Pagu kabam hinase tad mariumai siniu aga lude; pakiningmai hina patu 
nuimen bamme. 

42Pagu mikremaitu chari ngambose nangniu pikhai mide; nangniu paliu chun 
piwi khai mide. 

43Pagu chari maniadungse pageng hamide; sichiujiu patu chari bamga ngamkhai 
mide. 

44Pagu chawang thunse nangniu luthon lujiu, pawangkining pirunse kadihga 
thonkhai mide. 

45Pating tang makhaga patu pi tanpao khai-e, khatdi kamangambo siniu pazu 
gomkhai-e. 

Gukhaira khengbo Rathoi 
46 RAPIU yo, tingtheng nang nbaimi rama? Nagu lungpomse chami kumjiu 
dethengkha taobam ralo? 

47Agu ringting hai dejiukha dunno, chiubo maningtao khailo; nangniu dambo 
shaisuibo chamaina pakhiangna hakammi rabo-e, chiubo maningtao khailo! 

48Saoniu ringbamjiu wadaodi shaimak ralo? Dechiujiu chamainaniu charaw 
gasu mari ngam ralo? 

49 RAPIU yo, karaiga nalungsiat lenkhaibose degalo? David khuga nangniu ladriat 
khaibose degalo? 

50Navang atu dejiukha kam mangam bamlo, chiubo mangai khai tulo. 
Nkengmainiu atu siangjiu bambo hai, dejiukha Iniu khengbambo gulo! 

51 RAPIU yo, nagu mikre maidungniu, navangpiutu kam mangam bamme! Paniu 
tadkhaibo bam hinaga, patu kam chaliu mide. 

52 RAPIU tu tingtheng thuon bamlo! Amen! Amen! 

Tathoilui 90 

MADAIBO KHUANG 

(T.Lui 90—106) 
Tingwang Nai Chamai Lamga 

1Hey RAPIU, nangra pawan machang, aliu ky thiujiu bambo-e. 

2Ramluongdungtu damkhai makha gasu, maksai kadihpiri damkhai makha gasu, 
nangra tingtheng Rawang thiubam di-e, sichiujiu tingtheng Rawang thiurabo-e. 

3Chamainatu karaidao lunlungga malanwang mira din-e; taniangga patu 
nangniu pi lunli khai-e. 

4 Tingkum sang khat hai nalengra naikhat kum, tadmibo, ndanai kumme, 
kadunbo nchun wanchak kak khat kumbo-e. 

5Duidet kumjiu nangniu aliutu puitadmi-e; amanglam suang aliu hai ringtheng 
son makge; aliura nsuan bonkhangbo piubuan suang tangmakge 

6sise bonkhangjiu, papen penjiu chawan kuimi-e. 

7Nagu lungpom siniu aliutu kam mahami-e; namasetniu aliutu kam charen khai-
e. 

8Aliu nuandungse namasuangga bambo-e, aliugu ka-nbaibo nuandungse ngao 
kamme. 

9Nagu lungpom siniu aliu ringting kam madun khaijiu; kamajabo khuan kum 
tadmi-e. 

10Aliuniu ringrabo sira, tingkum riak-chinnia ronna-e; aliu jeng tanchang sai, 
tingkum riak-tachat nakha-e; chiudi haibo tingkum siniu chariu-magenthiubo 
aliu khuga phungwang-e; karingting hai hawang majatjiu, aliu hai tadmi-e. 

11Nagu lungpom lungnotse saoniu sitanglu ralo? Namaset siniu dejiukha 
kapingbo phungwang ralo chiubo saoniu silu ralo? 

12Aliu ringting hai dejiukha dunlo, chiubo aliu khu din khailo, sichiusai aliu 
ningting-charak lubui-e. 

13Dethengkha nagu lungpom hai bamralo? Navang maitu lungsa khailo, 
Hey RAPIU yo! 

14Aliu ringting bamthen, chunwijiu chalui thiu bamra, nsuan machang nagu 
saomakbo lungsiat siniu, aliutu phui khailo. 

15Lung chariubo wan-ga nangniu chunsabo pikhaibo takum thengkha, 
chunwibose tuhoi aliu khuga pikhailo. 

16Nagu kangambo tienkamdungse, navangmai aliu khuga lenkhailo; naken 
dibose aliu kaikikdung khuga pingao khailo. 

17Aliu Rawang RAPIU yo, nagu thoidamse aliuleng pikhai sulo. Aliuniu kambo 
hina pitathui khailo! 

Tathoilui 91 

Tingwang Aliutu Gukhaipiu 
1Nbai raleng RAPIU khuga nbaira tadbo mai hina, Ngamkambo piuniu gukhaibo 
mai hina, 

2pakhuga haichiu din ngamme, “Nangra alam ponpiu khatdi atu gukhaipiu-e. 
Nangra a-Rawang ye, natu I malumme.” 

3Ka-nbaibo kapingbo hina gasu, khatdi shaisuibo charapot kasukbo gasu, paniu 
natu gukhai bine. 

4Natu pakanniu sungkhai bine; paniu kungboga nang amanrabo-e; pagu 
chamchangbo siniu natu gukhai bine; khatdi nadon ponkhai bine. 

5Nchun tingga kashaibo situ, maksai n-nien nuangbungjiu chari thiubotu, 

6maksai tamiuboga wangrabo chararen gasu, maksai niending tingga kasabo 
siniu, kamshat rabotu, nang pingra ha-e. 

7Namungga chamai sang khat shaijiu bamdi; sang kariuniu natu magui bamdi, 
natu kam masa lakge. 

8Dechiujiu kasamai situ sajai pibamlo, chiubo nangniu phuisai ngao sune. 

9 RAPIU tu nangniu nalam ponpiu, Kukachangbo situ natu gukhaipiu, pithiu lubo 
jengniu, 

10nakhuga kasabo wadaodi wanglakge; chakhuan-charase naky mungga 
wanglakge. 

11 Nangniu tadkhaibo bam hinaga, natu akhejiu gukhaira, Tingwang niu pagu 
mazatu pikhai bine. 

12 Tatu gasu naphi masui makra, paliuniu naben jukhai birabo-e. 

13 Ndongquidung nai kaniudung, palungre kasabo ndongquidung khatdi patai 
karabo kaniudung situ, naphiniu tao malui rabo-e. 

14Tingwang niu din-e, “Atu lungsa maitu Iniu rankhaibi rabo-e; khatdi 
atu RAPIU ye, chiujiu kasi maidungtu Iniu gukhaibi rabo-e. 

15Paliuniu atu kubo tingga, Iniu paokak khaine; paliu magenthiubo tingga Iniu 
majang khaijiu, gukhai bine, khatdi paliutu chakhuangthiu khai bine. 

16Paliu ringting thengra Iniu tathuon pine; Iniu paliutu gukhai bine.” 

Tathoilui 92 

Thuonkiubo Lui 

1Hey RAPIU, natu thuonbo hai, dejiukha wibo gulo! natu chakhuang thiujiu chalui 
thiubo dejiukha wilo, Hey Kukachangbo Rawang yo, 

2nsuan machang nagu saomakbo lungsiat, khatdi nchun machang nagu 
chamchangbo situ, din madujiu pariang gingbo tarabung, 

3khatdi nthiam khuan kingwibo siniu, thuonbo hai dejiukha wilo! 

4Hey RAPIU yo, nagu kangambo tienkamdung siniu, achun piwikhai-e; palamra 
nangniu tenkhai miboga, Iniu achun wijiu chalui thiu-e. 

5Nagu tienkam hai dejiukha dibo gulo, RAPIU yo! Nagu makum hai dejiukha suk 
gulo! 

6Haise kamengbo mainiu singam lakbo khatle, pachun thiumakbo mainiu 
singam lakge: 

7kasamaidi chapiubuan kumjiu lungkhangbo sui-e, kamao kam maidungdi 
lungwi khangdi sui-e; sichiudi paliutu kam maha kammi rabo-e, 

8 RAPIU yo, nangra, tingtheng tanphu rabo-e. 

9Nagu mikre maidung shairabo-e, khatdi kasamai hinatu ngammi rabo-e, chiubo 
aliuniu si-e. 

10Nangniu atu chara-buichi kumjiu pitankhai-e; Achun wira nangniu atu 
thoikhai-e. 

11Agu mikremaitu ngamkhaibo Iniu ngao lude; khatdi kasamai kapbo khuan I 
chiulude. 

12Tacheng matipmaise, kadanbang kum lungkhang rabo-e; Lebanon gu cedar 
bangdung kum, paliu mawikhang rabo-e. 

13Paliu hai RAPIU kyga lingkhaibo singbang, aliu RAPIU Tingwang tu kahumbo 
kyga puakkhangbo, 

14bangtan mibo wan gadi parasy masijiu bambo, khatdi pawan machang madiak 
saomakjiu, khatdi tanjiu bambo singbangse kumme. 

15Haise lenkhaibo sira RAPIU hai majibo-e, haise atu gukhaipiu khuga kamaobo 
ha-e chiubo-e. 

Tathoilui 93 

Tingwang Chawang 
1 RAPIU hai chawang si-e. Paken dibo nai pumtan ponse pah khai bamme Kadih 
haitu pabamga kam matip khai-e, sijengniu haise malai lanlakge. 

2Hey RAPIU, nawangbam hai, nda paphibang gasu matipjiu bambo-e, nangra 
pawan sumakha gasu bambo-e. 

3Kasukbo duinai runsing siniu paliu khuan senkhang-e, paliu khuan senkhangjiu 
mara-e, Hey RAPIU yo. 

4 RAPIU niu tinggen ga pumtan jaojiu duinai kasuakbo khuan suang tanjiu, khatdi 
duipui gu duiliu suang tandiangjiu mawang bamme. 

5Nagu tacheng-tajai haira tingtheng-e, RAPIU yo, Natu kahumboky hai 
pachangjiu tingthengjeng masanbo-e. 

Tathoilui 94 

Mai hinagu Ladjanpao Tingwang 
1Nangra sajai pikhaibo Tingwang ye, RAPIU yo; nagu lungpomse madu khailo! 

2Nangra mai hinagu ladjanpao-e; sulujiu chaliang maidung siniu, paliuniu 
daobuibo sajaise pikhai sulo! 

3Kasamai siniu dethengkha paliu chun wijiu bamralo? Dethengkha khuanbam 
ralo, RAPIU yo? 

4Kamao kammai siniu dethengkha paliu mao lamga chaliangjiu bamralo? 

5Paliuniu namaidungtu kabuttap-tap mide, RAPIU yo; paliuniu namaidungtu 
mathad bamme. 

6Kami-magen nahmai situ paliuniu kamshat bamme, khatdi aliu dihga bambo 
sangdiu maidungtu paliuniu kamshat bamme. 

7Paliuniu din-e, “RAPIU niu aliutu ngao makge; Israel maigu Tingwang niu 
simakge!” 

8Amaidung yo, dekumkha naliu chun thiumakjiu, mengbam ralo? Dedao suniu 
naliu silu ralo? 

9Tingwang niu aliu kuon damkhai-e, chiusai pah chiungam lulak jiuma? Paniu 
aliu mik damkhai-e, chiusai pah ngao ngam lulak jiuma? 

10Paniu jatdungtu rukhai-e, chiusai paniu paliutu sajai pikhai lakma? Pahai mai 
hinatu katipao-e, chiusai pakhuga ningting wadi hajiuma? 

11  RAPIU niu aliu maning si bamme; aliugu makum hai dejiukha panglo chiubo 
paniu sibamme. 

12Nagu tacheng-tajai katikhai mai khatdi ladtikhai maise, dejiukha san 
wilo, RAPIU yo! 

13Kasamaitu manra chakhomse ruanglu makthen, chariubo tingmik gasu paliutu 
pi mathak khai-e. 

14 RAPIU niu pamaitu phutkhaimi lakge; paniu pamaitu thonmi lakge. 

15Kamajibose ladjankyga wanglan rabo-e, sise tacheng matipmai hinaniu, 
suikhai rabo-e. 

16Saoniu alam ponjiu, kasamai riga chapkhang ralo? Saoniu alam chapjiu, kasa 
kam maidungtu asunkhai ralo? 

17 RAPIU niu atu nkhakhai makge sai, tingjingbo kadihga I tadmi bamta lakge. 

18“I kaomine,” chiu I din bamdi, nagu saomakbo lungsiat siniu atu jukhang khai-
e, RAPIU yo! 

19Iniu alung manangjiu pumiboga, nangniu kimkhai-e, khatdi achun piwi khai-e. 

20Nangra kamaobo ladjan thiu mai, maji makbo cheng kamkhai mai, 

21kawimaigu mao phiubo mai, khatdi pamao hamaitu kam shatra chamtan pibo 
mai situ wadi kajon makge. 

22Chiudi RAPIU niu adon ponkhai-e; a-Rawang niu atu gukhai-e. 

23Paliugu kasabo situ paniu sajai pirabo-e, paliu nuan jengniu paliutu kam 
mahami rabo-e; aliu RAPIU Tingwang niu paliutu kam mahami rabo-e. 

Tathoilui 95 

Thuonbo Lui 
1Wanglo, aliu RAPIU tu thuon sukhe! Aliutu gukhaipiu, Tingwang khuga 
chunwijiu chalui thiu sukhe! 

2Chunwigu pipadbo jaojiu pasuangga aliu wangkhe; khatdi chunwijiu thuonbo 
lui thiukhe. 

3Palamra RAPIU hai kangambo Rawang-e, chara rammai pakhiangna riga 
kangambo chawang-e. 

4Paniu kadihpiri pakhiangna riga; sukthubo tulimki gasu kuthubo luongton 
tangbo mawang bamme. 

5Paniu damkhaibo duipui riga, paniu palun pikhaibo kadihpiri gadi, paniu 
mawang bamme. 

6Wanglo, aliutu Dampao, RAPIU masuangga, khudung kiujiu patu aliu kahumkhe! 

7  Pahai aliu Rawang si-e; aliu hai paniu kakungbo maidung-e, paniu pitiu khaijiu 
bambo milydung-e. Thainai paniu dinbo nkinglo: 

8 “Naliu pao-peh maidungniu, Meribah nai Massah ramjingga bambo lon kumjiu, 
naliulung tanjiu bam talo. 

9Iniu paliuleng kamkhaibose paliuniu ngaolu tadi, paliuniu siga atu madiu 
madatle. 

10Tingkum atai lingna paliuniu alung kamakbo kamkhai mibo-e; Iniu din-e, 
‘Paliu hai dejiukha kadin piumak mailo! Paliuniu agu chamtantu piuni makge.’ 

11 Iniu alung pomjiu, ladriat tanjiu kamkhai mibo-e, ‘Naliuniu mathakra pikhaine 
chiubo kadih gase naliu wadaodi ngut lak mide.’” 

Tathoilui 96 

Tanthubo Wangpiu Tingwang 
(1 Char 16.23-33) 

1 RAPIU khuga kasanbo lui thiulo! Kadihpiri pakhiangna, RAPIU khuga chalui 
thiulo! 

2 RAPIU khuga chalui thiulo, khatdi patu thuonlo! Paniu aliutu rankhai bibo kawi 
champaose, naimachangna din madu bamlo. 

3Pakendise jat hina khuga, khatdi pagu kangambo ngamse maidung khuga din 
madu bamlo. 

4 RAPIU hai di-e, siniu patu hai dijiu thuon rabo-e; chararammai pakhiangnatu 
suang, patu hai chakhuangthiu rabo-e. 

5Kakibo jatdunggu chararammai sira, charameng ronna-e; chiudi RAPIU niu 
tinggen hai damkhaibo-e. 

6Kendibo nai kangambo siniu patu magui bamme; pumtan nai ngaowibo siniu 
patu Kahumboky phui bamme. 

7T RAPIU tu thuonlo, kadihga lung maidung hina, paken dibo nai kangambo situ 
thuonlo. 

8 RAPIU gu kendibo zan situ thuonlo; nagu kalen phunglujiu patu Kahumbokyga 
wanglo. 

9Masanbo Khat siniu maduwang dasai, pasuangga makhum kiulo; kadih 
pakhiangna pamasuangga pinglulo! 

10Jat hina khuga dinlo, “RAPIU hai chawang-e! Kadih hai pabamga pi matip khai-
e,siniu malailan lakge; paniu maidungtu majijiu ladjan thiurabo-e.” 

11Chunwi ringa lulo, ting-kadihpiri yo! Duipui khatdi palungga bambo khaoring 
hina; 

12luzam khatdi sibo lungga bambo hina ringa lulo! Mariuga bambo 
singbangdung siniu chunwijiu senrabo-e. 

13 RAPIU niu kadihpiriga mawangra wangboga, paniu kadihpiriga lung 
maidungtu majibo nai nchangbo siniu mawang rabo-e. 

Tathoilui 97 

Tankachangbo Mawangpao Tingwang 
1 RAPIU hai chawang-e! Kadihmai mathalo! Ringalo, duipui gu chapiukak naliu! 

2Kamuang nai tamiuboniu patu magui bamme; paniu tacheng matipbo nai 
majibo siniu mawang-e. 

3Pasuangga chaminiu tadle, sichiujiu pamungga bambo pagu mikremaitu ruthon 
mi-e. 

4Pagu hengri siniu kadihpiritu thaoben khai-e; sise kadihniu ngaolujiu masandi-
di bamme. 

5 RAPIU masuangga kadihpiri pakhiangna, khatdi maluang hina makhui kumjiu 
tunmi-e. 

6Tinggen niu pacheng matipbose din madupadle, khatdi jat hinaniu pakendibo 
situ ngao-e. 

7Charameng kahumbo mai hinatu kam mangam khai rabo-e; chararammai 
hina RAPIU suangga makhum kiu-e. 

8Zion maidungniu chunwi ringa bamme; khatdi Judah gu namdidungniu chunwi 
bamme; palamra nagu ladjan jengniu-e, RAPIU yo! 

9Ngamkambo RAPIU yo, nangra kadihpiri pakhiangnagu mawangpao si-e; 
nangra chararammai hina suang di-nkiu-e. 

10Kasabotu marengbo maitu RAPIU niu lungsa-e; paniu pamaidung ringtingtu 
rankhai-e; paniu kasamaigu pumtan gasu paliutu gukhai-e. 

11Tacheng matipbo maileng kabenbo nbiu pikhai-e, khatdi kawimaileng chunwi-
ringabo pikhai-e. 

12Tacheng matipmai, naliu mathiu chunwi lulo; RAPIU niu kamkhai mibo donniu! 
Masanbo Tingwang niu kamkhai mibose maningtao bamlo, khatdi patu thuonjiu 
bamlo. 

Tathoilui 98 

Kadihpiri Mawangpao Tingwang 
1 RAPIU khuga kasanbo luise thiulo; paniu maisuang habo ngamse kamkhai bide! 
Pagu masanbo pumtan nai jengtan siniu, pah chari ngamlude. 

2 RAPIU niu chari ngamlubose madupad khaide; pagu rankhaibo pumtanse 
jatdung khuga madu khai bide. 

3Paniu pamai Israel maidungtu pagu saomakbo lungsiat siniu, pagu ladriatse 
majai khai bide. Aliu Rawang gu chari ngambose, pabam hinaga ngaochia mide. 

4Kadihpiri pakhiangna RAPIU khuga chunwibo lui thiulo. Patu thuonbo lui thiujiu 
makiak maralo! 

5 RAPIU tu thuonjiu thiulo! Nthiam tarabung jujiu chalui thiulo! 

6Make nai marung mudlo, aliu wang, RAPIU khuga chunwibo khuon senlo. 

7Duipui, khatdi sibo lungga bambo khaoring hina, makiak marungjiu senlo; 
kadihpiri khatdi sibo riga bammai hina chalui thiulo! 

8Singgiudung nai maluangdung, naliu ben kaphilo, RAPIU suangga chunwijiu 
chalui thiulo, 

9palamra kadihtu mawangra pah wang-e. Majibo nai masanbo siniu, kadihpiriga 
lung maidungtu paniu mawangne. 

Tathoilui 99 

Tankachangbo Wang Tingwang 
1  RAPIU hai chawang-e; maidung pingjiu manang silo. Cherubim kan-riga pahai 
pawangbam thiujiu bamme, siniu kadihpiri malai-e. 

2Zion ga RAPIU gu pumtan bamme; jat hina riga pahai tankachangbo-e. 

3Mai hinaniu pagu kangambo, khatdi kadibo zan situ thuonrabo-e. Pahai 
Masanbo-e! 

4Kangambo wang, nangniu majibotu masenne; Israel mai khuga nangniu 
majibose kamkhai-e; tacheng matipbo nai kawibose nangniu phungwang-e. 

5Aliu RAPIU Tingwang tu thuonlo; pawangbamga patu kahumlo! Pahai Masanbo-
e! 

6Mose nai Aaron hai pagu singku kania-e, khatdi Samuel hai patu kahumbo mai 
khatle; paliuniu RAPIU tu ku-e, siga paniu paliutu paokak khai-e. 

7 Paniu paliutu kamuangjiu gasu npao-e; paliu khuga pikhaibo tacheng-tajai 
hina, khatdi chamtan hina paliuniu majai-e. 

8Hey RAPIU, aliu Rawang yo, nangniu namaidungtu paokak khaibi-e; nangniu 
paliu nuan jengniu, sajai pikhaijiu tadi, nangra kuakkhai sibo Tingwang si-e, 
chiubo nangniu paliu khuga lenkhai bi-e. 

9Aliu RAPIU Tingwang tu thuonlo, khatdi pagu masanbo maluangga patu 
kahumlo! RAPIU aliu Rawang hai masanbo-e. 

Tathoilui 100 

Thuonkiubo Lui 
1 RAPIU khuga chalui thiulo, kadihpiri pakhiangna! 

2Chunwijiu RAPIU tu kahumlo; chunwibo lui thiujiu pasuangga wanglo! 

3 RAPIU hai Tingwang si-e chiujiu lukhailo. Paniu aliutu damkhai-e, siniu aliu 
pagu-e; aliu hai pamaidung-e, aliu hai pagu milydung-e. 

4Chunwigu pipadboniu Charaky rengmun ga ngutlo, patu thuonjiu pagu 
ladjankyga ngutlo. Pakhuga chunwibo pipadjiu patu thuonlo. 

5  RAPIU hai wi-e, palungsiat hai tingtheng-e; khatdi pagu chamchangbo hai 
tingtheng-e. 

Tathoilui 101 

Chawang Gu Chamriat 
1Alui haira kadinpiubo nai majibo lamga-e, haise nakhuga Iniu thiune, 
Hey RAPIU yo. 

2Agu nkhai-riliga kamaobo thiu lakge. Nang dedao akhuga wangralo? Iniu akyga 
masanbo ringting khat thiujiu lungne, 

3kasabo situ wadaodi gin silakge. Tingwang gasu tadmi maigu ngamkamtu Ira 
mareng-e; Iniu paliutu kajonra wakhatdi ha-e. 

4Alung masan makbo thiulakge, kasamaitu majang tatien thiusi lakge. 

5Maiken tiajiu kasa dinmaitu I aruang lakge; kachaliangbo mai nai wasao 
thiumaitu Iniu akadsi lakge. 

6Tingwang khuga chamchang maitu Iniu suikhaine, paliutu awangkining gase pi 
lungkhaine. Palung masan mainiu atu macha rabo-e. 

7Ka-aratbo mai awangkining gase lunglakge; kawijai thiumaitu pi akhuga 
bamlakge. 

8Aliu dihga kasa kambo mai situ naikhat naikhatgu thiujiu kam maha mine, 
RAPIU namdi gasu Iniu hathon mirabo-e. 

Tathoilui 102 

Magenthiubo Chabonmai Khatgu Rathoi 
1Iniu khengbo hai nking khailo, RAPIU yo, atu nkha khaira akhuan nking khailo! 

2I magenthiubo tingga, akhu gasu marimi tulo! Akhuan nking khailo, khatdi Iniu 
kuboga majadjiu paokak khailo! 

3Aringting hai mikhut kumjiu hawang kinne; apum hai chami kumjiu tao 
bamme. 

4Atu hai kimibo chapiuniw kum bikao mide; katiu tiunibo lungchun akhuga wadi 
hamide. 

5I siudi thijiu bamme; agi nai ara makjiu wadi hamide. 

6Ira manamjiuga bambo nkan thingna kum mide, nkamkui miboga bambo abeng 
kum mide. 

7I jikiu lulak mide; Ira chaky npom riga bambo kamalibo thingna kum mide. 

8N-nien marinpuiting, amikre maidungniu atu kagajiu din masa bamme; atu 
tanui thiujiu, chamtan thenjiu siang bamme. 

9-10Nagu lungpom nai namaset jengniu, tabui hainiu a-tatek thiu bamme, khatdi 
amatuiniu ajawpiang thiu bamme. Nangniu atu pon kathon khanglujiu taliang 
mide. 

11Aringting hai chawan mahiu kum mide; I hai kimibo piubuan kum mide. 

12Hey RAPIU, nangra tingthenggu chawang si-e; chaken hinaniu natu maningtao 
bamrabo-e. 

13Nang sulujiu Zion tu lungsa khailo; patu lungsa khairabo wansiak mide; haise 
pawan gapde. 

14Navang mainiu patu lungsa-e, patu kam mahami tadi, paliuniu patu lungsa-e. 

15Jatdung siniu RAPIU tu ping rabo-e; kadihpirigu chawang hinaniu pagu 
pumtantu ping rabo-e. 

16 RAPIU niu Zion thiu lanboga, paniu pagu kendise madukhai rabo-e. 

17Paniu thonmibo pamaidung khuan chiukhaine; khatdi paliu rathoi paniu nking 
khaine. 

18 RAPIU niu kamkhai mibose, wangkinbo chaken leng raokhailo, chiusai mana 
makhabo mainiudi patu thuon rabo-e. 

19 RAPIU niu pagu kakubo masanbo bamgasu phuikiu-e, paniu tinggen gasu kadih 
lam phuikiu-e. 

20Kavangkyga bammai siniu, siudi thibo khuan paniu chiukhai-e, khatdi shaira 
chapkhaimi maitu paniu lekhai-e. 

21Sijengniu pazanse Zion ga din madu padrabo-e, Jerusalem gadi patu thuonjiu 
bam rabo-e. 

22Jat hina nai chawangdih hina, wang aruang lujiu RAPIU tu thuon rabo-e; 

23I nahtingga RAPIU niu atu kam mason khai-e; paniu aringting kam madun khai-
e. 

24Hey Tingwang yo, Iniu tanpao makhaga, atu lutadkhai tulo. Hey RAPIU, nangra 
tingtheng ringbambo-e; 

25 nda nangniu kadih damkhai mibo-e, khatdi nabensiakniu tinggen hai 
damkhaibo-e. 



1063 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

26Paliura hami rabo-e, chiudi nangra bamrabo-e; paliura chafai-tani kumjiu 
marenmi rabo-e. Chafai-tani kum paliutu gaothonmi rabo-e; siga paliutu 
ngaotami rabo-e. 

27Chiudi nangra tingtheng palun bam rabo-e, khatdi naringtingse pamalan thiu 
makge. 

28Aliu nahdung manang makjiu lungne, khatdi nangniu gukhaibo jengniu, paliu 
kaikik manang makjiu lungne, 

Tathoilui 103 

Tingwang Gu Lungsabo 
1 RAPIU tu thuonlo, a-hiuna! Alungchun pakhiangna, pazan masanbo situ 
thuonlo! 

2 RAPIU tu thuonlo, a-hiuna, dejiukha pahai lungsalo chiubo mangai mane. 

3Paniu anuan pakhiangna kuak khai-e, khatdi arapot pakhiangna wikhai-e. 

4Paniu atu kashaibo gasu gukhai-e, lungsabo nai kakungbo siniu atu thoikhai-e. 

5Paniu aringtingga kawibo mania siniu pi phuikhai-e, siniu I chabon thiujiu, 
lengreng kum tanjiu lung-e. 

6 RAPIU niu magenthiu mai lam ponjiu ladjan thiu-e khatdi paliu maji pikhai-e. 

7Pagu chunningse Mose khuga paniu madukhai-e, khatdi Israel maitu pagu 
kangambose lenkhai-e. 

8  RAPIU haira nkha sibo khatdi lungsa sibo-e, pomnuang makge, khatdi 
saomakjiu lungsa si-e. 

9Paniu pawan machang rukhaijiu bam lakge; tingtheng palung pombam lakge. 

10Aliuniu daobuibo kum, paniu sajai pimakge, maksai aliu mao-meng nai aliu 
nuan jengniu, aliu phijeng pimalan makge. 

11Tingpuk niu kadihpiri suang kubo kum, palungsiat hai patu chakhuangthiu 
maileng, dejiukha dibo gulo! 

12Tingbang nai tingnu kadiubo kum, aliu nuanse aliu khugasu luthon khai-e. 

13Papiuniu panahtu lungsabo kum, RAPIU tu chakhuangthiu maitu lungsa khai-e. 

14Aliutu deguniu damlo chiubo paniu si-e; aliu hai tabui-e chiubo paniu si-e. 

15Aliu lengra, ringting hai chapiubuan kumbo-e. Aliu mawi khangjiu, nkan rapen 
kum dikhang-e. 

16Pariga tingkai hunwangbo sai sise hami-e; mai khatniudi sise ngaolanta mi-e. 

17Chiudi RAPIU tu chakhuangthiu mailengra, palungsiat hai tingthengjiu 
bamrabo-e, khatdi pawat kawibose chaken hinaleng bamrabo-e. 

18Pagu ladriatga matunbo nai chamchangbo, khatdi pagu chamtan majai mai 
khuga, pagu kawibo hai bamrabo-e. 

19 RAPIU niu tinggen ga pawangbam thiulujiu, pakhiangna riga paniu mawang 
bambo-e. 

20Katanbo nai kangambo, pagu chamtan piujiu bambo mazadung naliu, RAPIU tu 
thuonlo! 

21Tinggen ga pumtan bammai hina, pachunning kamjiu bambo, pavangmai 
naliu, RAPIU tu thuonlo! 

22Pagu gandam hina RAPIU tu thuonlo, pawangdihga bambo gandam hina, 
RAPIU tu thuonlo, ahiuna! 

Tathoilui 104 

Dampaotu Thuonbo 
1 RAPIU tu thuonlo, a-hiuna! RAPIU, Tingwang yo, nang hai dejiukha dilo! 
Kangambo nai kendibo siniu natu gom bamme; 

2naronna natu kabenbo siniu gom bamme. Nangniu tinggen tu mathenky kum 
juden khai-e. 

3Tadui riga naky thiukhai-e. Nangniu kamuangtu na-qon karileng thin-e, khatdi 
tingkai kan riga tong-e. 

4 Tingkaitu nangniu nacham phungtadmai thiujiu thinne, hengri kalikbo situ 
navang kumjiu thinne. 

5Nangniu kadihtu matipjiu pibam khai-e, pabamga sise wadaodi malai lakge. 

6Nangniu sibo riga duinaitu ntiang taronbo kumjiu juden khai-e, khatdi 
ramluong situ taduiniu pi chungphui khai-e. 

7Nangniu taduitu rukhaiboga paliu pakmi-e; nangniu chamtan piboga paliu 
tadnuang mi-e. 

8Paliuniu maluong riga luangjiu, nangniu paliuleng damkhaibo taningdihga 
paliu luangkhai mi-e. 

9Kadihpiritu thumlan makra, wadaodi tadken makra, nangniu arai kamkhai bi-
e. 

10Nangniu taningga duipin piluang khai-e, singgiudungtu maluang kakga pitad 
khai-e. 

11Paliuniu nkan khaoringdung leng tadui pikhai-e; siga nkan qonniamdung paliu 
chari kimlu-e. 

12Sibo mungga bambo singbang riga, thingnadungniu paliu sip ponkhai lujiu 
chalui thiu-e. 

13Tingpuk gasu maluang riga, nangniu tingriu pikiu khai-e; sichiujiu kadihpiriga 
nagu thoidam pi phui khai-e. 

14Nangniu matom-kabui leng piubuan pikhai-e, khatdi chamainiu thinra alin-
tarabang pikhai-e; sichiujiu aliuniu miusy linglu-e. 

15Sigasu pachun piwi khaira jaw kampadle, pachun ringa khaira takisa 
kampadle, khatdi pajeng pitan khaira taruak kampadle. 

16Lebanon gu cedar bangniu tingdui kengjiu dao-e, RAPIU niu somkhaibo pagu 
singbangdung-e. 

17Siga thingnadungniu paliu sip pon-e; aluak niu kahiu bang riga mathak 
bamme. 

18Chahungniu kakubo ramluongga lung-e, khatdi taza-quiniu chakhao-turen ga 
nbai-e. 

19Nangniu chahiutu damkhai lujiu, tingkum, chahiu kam tasi khai-e; naimik siniu 
ngutrabo wantu sibamme. 

20Nangniu nchun damkhai lujiu, nkankhaotu tamiuboga lenlam pipad khai-e. 

21Ndongqui poi siniu paliu tatek phiujiu, Tingwang niu pikhaibo tiutek phiu 
tadle. 

22Naimik padboga paliu malanwang paliu ziga jikiu-e. 

23Siga chamainaniu tadpad lujiu paliu tien thiu-e, sichiujiu chawan tangbo tatien 
thiu-e. 

24 RAPIU, nangniu mania haijiukha damkhai-e; pakhiangna hai nagu ningting 
siniu dejiukha wijiu damkhai gulo! Kadihpiriga nagu gandam siniu phui bamme. 

25Dichang-dibo duinai bamme, siga sikamlakbo khaoringdung, kati-kadi 
tammakjiu lung bamme. 

26 Sibo riga malee tadjiu bamme, khatdi sibo lungga nangniu damkhaibo, duipui 
khaoring, Mantage mathenjiu bamme. 

27Paliuniu tiubuibo tingga paliu tatek pikhaira, nakhuga mangiu khaijiu bambo-
e. 

28Sise nangniu paliuleng pikhai-e, sise paliuniu tiu-e; nangniu pikhaibo tatek 
siniu paliutu pikim khai-e. 

29Nang mari miboga, paliu pingmi-e; nangniu paliu siuthi luthon miboga, paliu 
shaimi-e, sichiu paliutu dambo taniangga wanglan mi-e. 

30Chiudi nangniu paliu siu pikhaiboga, paliutu dampad mi-e; nangniu kadihga 
kasanbo ringting pikhai-e. 

31 RAPIU gu makense tingtheng dibam milo! RAPIU niu damkhaibo gandamga 
chunwibo thiumilo! 

32Paniu kadihtu phuikhaiboga haise kaphikrai-rai mi-e paniu maluongtu 
niakhaiboga mikhut padle. 

33Aringting pakhiangna RAPIU tu thuonjiu thiune, Iniu ringthen a-Rawang tu 
thuonjiu thiune. 

34Paniu aluiga palung kimbo thiu milo, palamra achun wat hai pakhu gasu 
wangbo-e. 

35Nuan phungmaitu kadih gasu kam maha milo, kasabo mai hami sulo. RAPIU tu 
thuonlo a-hiuna! RAPIU tu thuonlo! 

Tathoilui 105 

Tingwang Nai Pamaidung 
(1 Char 16.8-22) 

1 RAPIU tu thuonjiu bamlo, pakendi din madu bamlo, paniu kamkhai mibose 
jatdung khuga dinlo. 

2 RAPIU tu thuonjiu thiulo; paniu kamkhai mibo maisuang habose dinlo. 

3Aliu pagu-e, chiujiu chunwi bamlo; patu kahumbo maidung hina chunwi bamlo. 

4Nkha khaira RAPIU khuga tadlo; khatdi saomakjiu patu kahum bamlo. 

5-6Naliu Abraham kai-kik, pavangmai; paniu kadalubo Jacob kaikik mai naliu: 
Tingwang niu kamkhaibo maisuang habo, khatdi paniu pikhaibo ladjandung hai 
maningtao bamlo. 

7 RAPIU hai aliu Rawang-e; pagu chamtan hai kadihpiri pakhiangna leng-e. 

8Chaken sang khatleng ladriat thiu khai-e, paniu sise tingtheng majai khai rabo-
e. 

9 Abraham khuga ladriat khaibo pagu chamsiang, khatdi Isaac khuga ladriat 
khaibo pagu ladrian hai, paniu majaijiu bamrabo-e. 

10  RAPIU niu Jacob khuga tingtheng leng chamsiang thiukhai mibo-e. 

11Paniu din-e, “Canaan kadih hai Iniu naleng pikhai rabo-e. Haise nagu thiu rabo-
e.” 

12Tingwang maidung hai pariak poinakhajiu, Canaan kadihga sanglun thiujiu 
bamniu-e. 

13Paliuniu charam khat gasu charam khatga, chawangdih khat gasu chawangdih 
khatga, lungronjiu bamniu-e. 

14 Chiudi Tingwang niu mai khatna tudi, kam chariu khai makge; paliutu 
gukhaira, paniu chawangdungtu kachankhai-e: 

15“Iniu kadalubo avangmaitu kam mathiu mane; agu phaimiukakung maitu nia 
mane.” 

16  RAPIU niu paliu ramga chakhum piwang-e, sichiu paliu tiutek hina lutad mi-e. 

17 Chiudi paniu paliu masuangga, kavangleng jonkhai mibo mai khat, Joseph tu 
langkhai-e. 

18-19 Paniu din masuang mibose, palingjiu pad makthen, paphi hai chagiriangniu 
bangkhai-e, pawangkining gase chagiquiniu ratkhai-e. RAPIU ladkeng siniu pahai 
maji-e chiubo lenkhai-e. 

20 Sigasu Egypt wangniu patu lepad khai-e; jat hinagu mawangpaoniu patu 
lepadkhai-e. 

21-22 Paniu patu chaky npao pithiu khaijiu, chawanggu kadimai riga pumtan 
thinjiu, pagu ladpimaitu katikhaira, pumtan pikhaijiu kadih pakhiangna riga, 
mawangpao pi thiukhai-e. 

23 Sigasu Jacob se Egypt ga tadlujiu sibo ramga lung mide. 

24  RAPIU niu pamaidung leng paliu kaikik kengjiu pikhai bide, khatdi paliu 
mikremai suang pitan nkiu khai bide. 

25Egypt mainiu pamaidungtu mani mira paniu kamkhai bide. khatdi paliutu 
sontiura kamkhai bide. 

26 Sigasu paniu kadalubo pavang, Mose nai Aaron tu langkhai-e. 

27Tingwang gu kangambo ngamkamse panainiu kamkhaide, panainiu Egypt ga 
tasibose kamkhaide. 

28 Tingwang niu paliu ramga tamiubo langwang khaide, chiudi Egypt mainiu 
pagu chamtantu majai makge. 

29 Paniu paliugu singgiu situ tazai pi mawi khaide, khatdi paliu kha hina kamshat 
khaide. 

30 Paliu ram hai chagaoniu piphui khaide, chawangkining tangbo chagaoniu pi 
phuikhaide. 

31  RAPIU niu chamtan pikhaiboga, paliu ram pakhiangna tamang nai kaphao 
piphui khaide. 

32 Paniu tingriu sung, kachak nai hengri kalikbose paliu kadihga langwang 
khaide; 

33paniu paliugu mumsireng nai ndutbangdung kam maha khaide, khatdi 
singbang hina kam maha khaide. 

34 Paniu chamtan pikhaiboga, pariak siran-lulakbo takaodung wang-e; 

35paliuniu kadihga bambo chapiubang hina tiukam mide; paliuniu miusy 
pakhiangna tiukam mide. 

36 Paniu Egypt kikhun hina, naraibo nahpiu hinatu kamshat khaide. 

37 Sichiujiu paniu Israel maitu lepad khai bide; paliuniu kachia, rangkang phung 
tadle, siga paliu mathiu pum wi-e khatdi tanne. 

38Egypt maidungniu paliutu ping-e, sichiujiu paliu tadmiboga paliu chun wide. 

39 Tingwang niu pamaidung riga kamuang pikhai bi-e, khatdi nchun sai 
benraleng kahiu pikhai bi-e. 

40 Paliuniu khengboga, paniu akiodung langwang khaibi-e; paliutu pikim khaira, 
tinggen lamsu tiutek pikhai-e. 

41 Paniu tudi lekkhaiboga tadui phenpadjiu ramjingga singgiu kum luangmi-e. 

42Paniu pavangpiu Abraham khuga, masanbo ladriat thiu khaibose maningtao 
khai bi-e. 

43Haichiujiu paniu kadalubo pamaitu lepad khaibi-e, siga paliu chunwi lui thiujiu 
chakhuan senpadle. 

44 Paliuleng maidunggu kadihse pikhai-e, sichiujiu paliu luzamse paliuleng 
pikhai-e. 

45Pamaidungniu pagu tacheng-tajaise majaijiu, khatdi pagu chamtan 
pakhiangna piuraleng-e. RAPIU tu thuonlo! 

Tathoilui 106 

RAPIU Watniu Pamaidungtu Lungsabo 
1  RAPIU tu thuonlo! RAPIU tu thuonjiu bamlo, palamra pahai wi-e; pagu lungsiat 
hai tingtheng-e. 

2Paniu tenkhai mibo kadibo hinase, saoniu din ngam luralo? Saoniu patu thuon 
mawi ngamlu ralo? 

3Pagu chamtandung majaijiu, pawan machang majibo kambam maidungse 
sanwi-e. 

4Atu maningtao khailo, RAPIU yo, nangniu namaidungtu nkhabo wan-ga; paliutu 
rankhaibo wan-ga, atu jaokhailo. 

5Namainiu lungwi khangbo atu pingao khailo, khatdi najatgu chunwibo gase 
adamleng pikhailo, namainiu chunwijiu n-gengbose lenkhailo. 

6Aliu pao-peh mainiu tenkhai mibo kum, aliudi nuan ten mide; aliu kamao 
kamjiu kasabose kam mide. 

7 Aliu pao-peh mainiu Egypt dihga, Tingwang gu maisuang habo ngamtu simak 
bamniu-e; pagu lungsiat lenkhaibo bidi, paliu mangailan lanjiu, Hengbo 
Duipuiga Ngamkambo piutu paliuniu chari thiu-e. 

8Chiudi paniu ladriat khaibo kum, pakendibo pumtan lenkhaijiu, paliutu 
rankhai-e. 

9 Paniu Hengbo Duipuitu chamtan pikhaiboga, sise sangmi-e; pamaidungtu 
kasangbo kadih gasu, paliu phiniu pi kenpad khai-e. 

10Paliutu manihmai khugasu paniu rankhai bide; paliu mikremai khugasu paniu 
gukhai bide. 

11Chiudi paliu mikremaitu taduiniu kahak mide; mai khat tudi masiak khai 
makge. 

12 Siga pamaidungniu pagu ladriat situ malumjiu patu thuonbo lui thiu-e. 

13Chiudi paniu kamkhaibo situ, paliuniu mangai maji mide; pagu ladpikhaibo 
situ khonmakjiu kam mide. 

14 Paliu tiuni kasabo siniu phuilujiu, paliuniu Tingwang tu madiude; 

15haichiujiu paliuniu khengbose, paliuleng pikhaide, chiudi kapingbo rapot, 
paliu khuga langwang khaide. 

16 Paliuniu ramjing gase RAPIU gu masanbo vang, Mose nai Aaron tu manma 
sumide. 

17Siga kadih hai lepadjiu, Dathan tu kajong lude, khatdi Abiram nai pakikhunmai 
maitu nphum mide. 

18Paliu saisuimai riga chami langkiu khaide, sichiujiu kasabo maidungtu ruthon 
mide. 

19 Sinai Luongga paliuniu, kachia tom kam lujiu, sibo ramengtu kahum sude; 

20Tingwang gu kendi situ, paliuniu piubuan tiubo khaoring mengleng nkhiak 
mide. 

21Pagu kangambo tienkam siniu, Egypt dih gasu paliutu rankhai bibo, Tingwang 
tu paliu mangai mide. 

22Paniu siga maisuang habo degu kamkhai milo! Hengbo Duipuiga maisuang 
habo dechiu kamkhai milo! 

23Tingwang niu pamaidungtu kam maha mine chiujiu dinboga, paniu kadalubo 
pavangpiu Mose niu, Tingwang tu suimakjiu chapkhangde; sichiujiu paliutu kam 
maha mirabo, pagu lungpom gasu kham khaide. 

24 Paliuniu kawibo kadih situ thon mide, palamra paliuniu Tingwang gu ladriat 
situ malum makge. 

25Paliu rijikyga bamjiu paliu lung pom sude, sichiujiu RAPIU khuantu nking khai 
makge. 

26Siniu paliu ramjingga shaimi rabo-e, chiujiu paniu ladtan pikhai-e, 

27 khatdi paliu kai-kikdung situ, nkengmai jat ruangga pilung marakhaijiu, mai 
dihga shaikhai mirabo-e, chiujiu kachan khaibi-e. 

28 Sigasu Tingwang maidung siniu, Peor ga Baal tu kahumra wang aruangde, 
khatdi kashaibo rarammai khuga kadkhaibo rathak maniase paliuniu tiu mide. 

29Paliugu ngamkam siniu Tingwang lungpom kam mide; siga kapingbo 
chararense paliu khuga wangde. 

30Chiudi Phinehas niu kamaobo piutu sajai pikhaide, siga chararense saomide. 

31Haise pasai wangrabo chaken-ga, pawan machang maningtaojiu bamrabo-e. 

32 Meribah duipin ga maidungniu RAPIU lungpom kam mide, siga paliu jengniu 
Mose chariu khaide. 

33Paliuniu haijiukha patu kam masa khaibo jengniu, wa makum makjiu pah 
chalad pangdin-din mide. 

34  RAPIU niu chamtan pibo kum, paliuniu nkengmai situ kamshatmi makge, 

35chiudi paliu tanao-tanah thiu akinjiu, paliugu lunlungtu lukhai mide. 

36Tingwang maidung siniu charameng kahum mide, haisiniu paliutu kam maha 
khaide. 

37 Paliuniu paliu nahpui-nahpiudungtu, Canaan maigu charameng leng, rathak 
mania thiujiu kadkhaide. 

38 Paliuniu pamao habo nahmaidungtu gimide, haichiujiu maitu gibo jengniu, 
kadih hai kam tania mide. 

39Paliugu tienkam siniu paliutu kam tania mide, khatdi Tingwang khuga 
chamchang tamide. 

40 Siga RAPIU niu paliutu palung pom mide; paliutu paniu mani mide. 

41Paliutu nkengmai pumtan hangga pikhai mide, sichiujiu paliu mikre mainiu, 
paliu riga mawang mide. 

42Paliu mikre mainiu paliutu kam mathad sude; sichiujiu paliu mikremai hangga 
bamkam mide. 

43 RAPIU niu pamaitu gukhai lan-lanbi-e, chiudi paliuniu patu suimakjiu chari 
thiura machun mide khatdi nuan kam nkiubi-bi mide. 

44Chiudi paliuniu kapjiu senpadboga RAPIU niu paliu khuan chiukhai bi-e; khatdi 
paniu paliu sanset situ sikhaibi-e. 

45Paliu jengniu pagu ladriat situ, paniu maningtao khaibi-e, khatdi palungsiat 
kadi jengniu, palung nkhin khaibi-e. 

46Paliutu kam kabuak khaibo mai hinatu, mao-e chiubo pi maning khai bi-e. 

47 Aliutu rankhailo, Hey RAPIU, aliu Rawang yo, khatdi maidung khugasu aliutu 
pui malan khailo, sichiusai aliu chun wijiu nazan masanbo situ thuon rabo-e. 

48 RAPIU tu thuonlo, Israel mai Rawang tu tuhoidi, tingthengjeng thuonlo! Mai 
hina “Amen,” chiu dinlo! RAPIU tu thuonlo! 

Tathoilui 107 

MANGIUBO KHUANG 
(T.Lui 107—150) 

Tingwang Wattu Thuonbo 
1 “Tingwang tu thuonlo, palamra pahai wi-e; palungsiat hai tingtheng-e!” 

2 RAPIU tu thuonjiu haibo ladkengse dinlanlo, naliu mikremai khugasu paniu 
gukhai bide, 

3sichiujiu naliutu sangdiumai ram, tingbang, tingnu; tingpi, tingrun lamsu 
puiwang lanbo-e. 

4Mainiu tadkhai silakbo ramjingga, paliu rontad khai mide, siga lungkhai rabo 
namdi npuise sita mide. 

5Paliu mariu chari-e; sichiujiu paliu chun thiuta mibo-e. 

6Sichiujiu paliugu magenthak gasu, paliuniu RAPIU tu ku-e, siga paliugu 
magenthak gasu kalankhai bi-e. 

7Paliutu majibo puidiga majang khaijiu, namdiga lungra gukhaibi-e. 

8Pagu saomakbo lungsiat siniu, maisuang habo kamkhai bibo jengniu, patu 
thuonsiak rabo-e. 

9Tadui charimai situ paniu pikim khaibi-e, khatdi mariumaitu kawibo siniu 
pimagiu khaibi-e. 

10Khangsiamai tamiuboga lungjiu paliu zu sakhai-e; kavangmaitu chagiriangniu 
ratjiu chariu khai-e. 

11Palamra Ngamkambo Tingwang chamtan situ, paliuniu suimakjiu atungbo-e; 
yo, paladtu lukhai makge. 

12Paliu tienkam gasu paliu chiasiak mide, paliu nkhuangkiu mide, siga mai 
khatniudi paliutu nkha khaira hamide. 

13Paliu magenthakga RAPIU tu paliuniu ku-e, siga paliu magenthak gasu rankhai 
bide. 

14Paniu paliu chun sabo nai tamiubo gasu, paliutu maluangpad khaibi-e; khatdi 
paliutu bangbo riangse kamtap khaibi-e. 

15Pagu saomakbo lungsiat siniu, paliuleng maisuang habo kamkhaibo jengniu, 
patu thuonsiak rabo-e. 

16Paniu tataagi akhamdungse kampang khai-e, khatdi chagitang rammaise 
kamtap-tap khai-e. 

17Khangsia maira meng-e, paliu nuan nai paliugu kasabo jengniu chariude; 

18paliuniu katiuse tiu n-ngutlak mide, sichiujiu paliu shaira kum mide. 

19Paliu magenthak gasu RAPIU tu ku-e, siga paliugu magenthak gasu paniu 
rankhai bi-e. 

20Paliutu pagu chamtan jaojiu wikhai bi-e, khatdi charaw gasu paliutu kalankhai 
bi-e. 

21Pagu saomakbo lungsiat siniu, maisuang habose tenkhai bibo jengniu, RAPIU tu 
thuonsiak rabo-e. 

22Rathak mania kadkhaijiu patu thuonsiak rabo-e, khatdi paniu tenkhai bibo 
donniu, chunwibo lui siniu din madusiak rabo-e. 

23Duinaiga paliu tiutek phiujiu, khangsia mainiu duinaiga malee tong tadle. 

24 RAPIU niu duipui ga kam kangambo, pagu maisuang habose paliuniu ngaode. 

25Pagu chamtan pikhaiboga, katanbo tingkai hunsujiu, duiliu situ kam kabuak 
khaide. 

26Maleedung situ tingkaiga phungkhangjiu, kasukboga thonkhai mide, kapingbo 
wan-ga, maidungse paliu hotse nkhin mide; 

27jaw sak maniu mai kumjiu, tad tangat lad-ladjiu, paliu phi masui sude. Paliu 
kamsi hinase pageng hamide. 

28Paliu magenthak gasu, paliu RAPIU tu ku-e, siga paliu chunsiat gasu rankhaibi-
e. 

29Paniu katanbo tingthung situ pi saojing khai-e, siga duiliuse manonkiu mi-e. 

30Saojing mibo donniu paliu chunwi-e, paliuniu machunbo malee-mathakbam 
gase wijiu paniu puiwang khaibi-e. 

31Pagu saomakbo lungsiat siniu, maisuang habo kamkhai bibo jengniu, RAPIU tu 
paliu thuonsiak rabo-e. 

32Maidung ruangdiga paken dibo situ, paliu din madusiak rabo-e, khatdi apaimai 
maduiga, patu thuonsiak rabo-e. 

33 RAPIU niu singgiu tudi pi sangkhio khai-e, duipin luangbo situdi khamkhai-e. 

34Patam bambo kawibo kadih situ, paniu patam habo kadih pi thiukhai-e, 
palamra siga lungbo maidung lunlungse sa-e. 

35Paniu kathaidih situ, ajai pithiu khai-e, khatdi kasangbo kadihga duipin pi 
luangkhai-e. 

36Siga pawon mariubo maidungtu pijiu lungkhai-e, siga paliu lungra namdi khat 
thiukhang-e. 

37Paliuniu luzam gase chalin maruk khai-e khatdi mumsiken lingkhai-e; siga 
kengjiu atiatlu-e. 

38Paniu pamaidungtu thoikhaibi-e siga paliu nahmai kengkha lung-e; paliu 
khaorui nkhinkiu mirabo gasu, pi kingka khai bi-e, 

39Kasabo maidung siniu Tingwang maidungtu, kam chariujiu kam mangam khai 
bibo tingga, 

40palung makjiu mikremai riga pagu lungpomse kamlen khaide, sichiujiu paliutu 
npui kahabo ramjing gase pilung ronpon khaide. 

41Chiudi pageng bammai situ paliu sansiat gasu gukhai bide; paliu kikhunmai 
situ milydung kumjiu, paliu riak pi nkiukhai bi-e. 

42Tacheng matipbo mainiu haise ngaolujiu chunwi-e, chiudi kasamai hina tura 
pijiu saojing khai-e. 

43Ningtingmai siniu haidungse makum lulo; RAPIU gu saomakbo lungsiat situ, 
makum lulo. 

Tathoilui 108 

Mikre Maitu Atungjiu Nkha Khaira khengbo Rathoi 
(T.Lui 57.7-11; 60.5-12) 

1Hey Tingwang, Iniu natu malumsiakjiu bamme! Chalui thiujiu natu I thuonne! 
Sulo, a-hiuna! 

2Sulo, agu nthiam nai tarabung! Naimik tu Iniu pisu khaine. 



1074 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

3Jatdung ruangga natu Iniu thuonne, Hey RAPIU, maidung ruangga natu Iniu 
thuonne. 

4Nagu saomakbo lungsiat siniu tinggen tungtang bamme; nagu chamchangbose 
tingpuk niatang bamme. 

5Hey Tingwang, nagu kendibose tingpukga, khatdi kadihpiri pabam hinaga 
lenkhailo. 

6Nagu kangambo siniu aliutu rankhailo; arathoi paokak khailo, chiusai nangniu 
lungsa maidungtu ranlu rabo-e. 

7Pagu masanbo bam gasu Tingwang niu senjiu bamme, “Chari ngamboga 
Shechem tu Iniu njan mine; khatdi Sukkoth Ramjeng hai amaileng njan mine. 

8Gilead di, Manasseh di agu-e, Ephraim hai aripuan pisuang-e, khatdi Judah hai 
agu ladjan thun si-e. 

9Chiudi Moab haitu Iniu agu tathikuang thiu rabo-e, khatdi Edom riga aphitop 
thon khaijiu, sise agu-e chiubo madu khai rabo-e. Philistine mai riga, Iniu chari 
ngambo khuan sen padne.” 

10Charireng bambo namdi gase, saoniu atu puiwang ralo, Hey Tingwang yo? 
Saoniu atu Edom ga majangkhai ralo? 

11Palingjiu aliutu nang thonmi rama? Aliu riphentu nang maluang tadkhai 
lakma? 

12Aliugu mikremai khugasu aliutu nkha khailo; chamainagu nkha sira pageng 
ha-e. 

13Tingwang niu aliutu maluang khaijiu aliuniu ngamne; aliugu mikre maitu 
paniu ngamkhai rabo-e. 

Tathoilui 109 

Mai Khatniu Pagu Magenthak Situ Suimakbo 
1Tingwang yo, I natu thuon-e, maliumakjiu bamkhai tulo. 

2Kasamai nai aratbo mainiu atu aphenjiu bamme. Paliuniu alamga aratbo din 
bamme, 

3sichiujiu paliuniu alamga kasabo dinjiu, palam hajingjiu atu asunjiu bamme. 

4Iniu paliutu lungsajiu, paliuleng khengjiu bamdi, paliura atu atungjiu bamme. 

5Kawibo sung kasabo siniu, khatdi lungsabo sung marengbo siniu, atu malan 
khaijiu bamme. 

6Agu mikremaitu ladjan thiura, paliutu kammao khaira pagu mikremai ruang 
gasu, mai khattu kada khailo. 

7Patu hai madiuboga kamaobo daomi sulo; parathoidi kamaobo thiumi sulo! 

8 Patu pijiu shaiji misulo; katam mainiu pangam hai malinmi sulo! 

9Panahmaise kamagennah thiumi sulo, khatdi panaose kamipui thiumi sulo! 

10Panahmaise paliu ky hajiu, takheng tiumai thiumi sulo; paliu ky gasu paliutu 
hathonmi sulo! 

11Maipaw sung pagu mania sutmi sulo; khatdi paniu kamkhaibo hinase palun 
simak mainiu lumi sulo. 

12Mai khatniudi patu lungsa makmi sulo, maksai paniu saodiakbo 
magennahdung situ, mai khatniudi akhi khai makmi sulo. 

13Pakai-pakik hina riammi sulo, khatdi pazan hai kanabo ken-ga, mangaimi sulo. 

14 RAPIU niu papao-pepehgu kasabo situ, maningtaojiu bammi sulo; khatdi papui 
nuanse wadaodi kuak khai tulo. 

15 RAPIU niu paliu nuandungse, pawan machang maningtao bammi sulo, chiudi 
paliu pumsiakniu mangai kammi sulo! 

16Sibopiu sira wadaodi lungsa khaira maningpad makge; paniu kalek samaitu, 
wadi kahamaitu, khatdi pasuang-paluang kahamaitu, kam mathadjiu kamshat 
bamme. 

17Para maitu siangni-e patu siangbo thiumi sulo! Paniu mai khat tudi thoikhaini 
makge—patu mai khatniudi thoikhai mak milo! 

18Paniu pafai-pani piubo kumjiu, papumse tasiangniu bentop bamme; pasiang 
siniu papum hai tadui kum, khatdi paraga wasadui kum luangmi sulo! 

19Paliuniu patu chafai kum thaptopmi sulo, khatdi pawan machang patu hai, 
khen-gak kumjiu khekmanmi sulo! 

20 RAPIU yo, kasabo lad dinbo agu mikremaitu haichiubo jaiga kam mathad 
khaimi sulo! 

21Chiudi agu Dithubo RAPIU yo, nangniu ladriat khaibo kumjiu, atu nkha khailo, 
nagu lungsabo watsiniu atu rankhailo. 

22Ira kaleksa mai-e, khatdi magenthiu mai-e; Ira alung magenthiusui mide. 

23Chawan tingkao kawang kum, Ira hamilajiu bamme; wakhaopuitu kumjiu atu 
hunled-led bamme. 

24Katiu mariubo jengniu ataluongra pajeng hamide; agih nai arah makjiu wadi 
hamide. 

25 Maidungniu atu ngaoboga, paliu pi kangumjiu nuimen bamme. 

26Atu nkha khailo, a-Rawang RAPIU yo, nagu saomakbo lungsiat siniu atu 
gukhailo! 

27Atu rankhaibo hai nang-e, chiubo agu mikremaitu pisi khailo! 

28Paliuniu atu siangdi sui-e, chiudi nangniu atu thoikhai rabo-e. Atu mathad 
maidungtu ngamkhai sulo, navangpiu atu pi chunwi khailo. 

29Agu mikremai situ mangambo siniu, ntiang taronbo kum gommi sulo; 
kamangambo fai-nise paliu piumi sulo. 

30Iniu RAPIU tu akhuan tanjiu thuon rabo-e; maidung ruangdiga Iniu patu thuon 
rabo-e, 

31palamra paniu kaleksamai lam chapkhai-e, maidungniu patu kamshat mirabo 
gasu patu rankhaibi-e. 

Tathoilui 110 

RAPIU Nai Paniu Kadalubo Wang 
1  RAPIU niu a-Rapiu khuga din-e, “Iniu nagu mikremai situ naphi hangga pikhai 
makthen, aben jatlam ntao bamlo.” 

2Zion gasu RAPIU niu nawang pumtan pi disan khaijiu, “Nagu mikremai riga 
mawangmi sulo,” chiujiu paniu din-e. 

3Nangniu nagu mikremaitu chari thiubo nai, namainiu paliu chun wijiu nkha 
rabo-e. Nsuan jikdui kumjiu nagu chabon maise, masanbo luong gase wangrabo-
e. 

4  RAPIU niu haise ladtan thiukhaibo-e, sise lu malanmi lakge. “Melchizedek 
singku kiphiu kumjiu, nang hai tingthenggu singku thiurabo-e.” 

5 RAPIU hai naben majatlam bamme; paniu palung pomsubo tingga, 
chawangdung situ ngamkhai rabo-e. 

6Paniu jatdung riga ladjan thiurabo-e, charithiubo bam hinaga kashaibo phaw 
siniu phuirabo-e; kadihpirigu chawang hinatu paniu ngamkhai rabo-e. 

7Puidi mungga bambo singgiu gasu chawang siniu tadui saklujiu, pajeng 
tankhang dasai, paniu charise ngamlu rabo-e. 

Tathoilui 111 

RAPIU Tu Thuonbo 
1 RAPIU tu thuonlo! Pamaidung ruangdiga, alungchun pakhiangnaniu RAPIU tu 
Iniu thuonne. 

2 RAPIU niu kamkhaibo hinase dejiukha maisuang habo gulo! Siga pachun 
ngutmai hinaniu sise sini-e. 

3Paniu kamkhaibo hinase, chakhuang thiubo khatdi pakendi siniu phui-e; 
pacheng matipbo hai tingtheng-e. 

4 RAPIU niu pagu maisuang habo tienkam hai, mangaimi raleng kamkhaibogu 
makge, para lungsa sibo nai gukhai sibo-e. 

5Patu chakhuangthiu maitu paniu katiu pikhai-e; pagu ladriat situ pah wadaodi 
mangaimi makge. 

6Pamaidung leng sangdiumaigu kadih pikhaibo siniu, pagu pumtanse lenkhaibo-
e. 

7Paniu tenkhaibo hinase, chamchangbo nai majibo-e; pagu chamtan hina hai 
malumbuibo-e. 

8Majibo nai tacheng matipbo hai pikhai mibo-e, haise tingtheng leng pikhai 
mibo-e. 

9Paniu pamaidungtu lepad khaibi-e, khatdi paliu khuga tingtheng leng ladriat 
khai mibo-e. Para Masanbo nai kangambo si-e! 

10 Ningting wangrabo npui sira, RAPIU tu chakhuang thiubo si-e; pagu chamtan 
piumai hinatu paniu majibo ladjan thiukhai bi-e. Patu hai tingthengjeng 
thuonrabo-e. 

Tathoilui 112 

Kawibo Mai Khatgu Chunwibo 
1 RAPIU tu thuonlo! RAPIU tu chakhuang thiujiu pagu chamtan piujiu bam 
maidungse sanwi-e. 

2Kawibo mai nahdungse paliu kadihga pumtan bamjiu lungrabo-e; pakai-
pakikdung situ thoikhaibi rabo-e. 

3Pagu kikhun hai lung singkhiu rabo-e, pahai tingtheng lungwi rabo-e. 

4Maitu nkha sibo, lungsasibo khatdi majibo maidung lengra, tamiuboga kabenbo 
thaokhaibo kumrabo-e. 

5Palung dijiu apukkhaimai, palung masanjiu chali kathin maise padon wi-e. 

6Kawimaise wadaodi kaolakge; patu hai pawan machang maningtao bamrabo-
e. 

7Kasabo champaotu para ping makge; pagu malum hai tanne, khatdi 
para RAPIU tu malumjiu bambo-e. 

8Palung magenthiu makge, maksai manang makge; pagu mikremaitu ngam 
sangjing rabo-e 

9 Pageng bammai situ paniu paben dijiu pikhai-e, pagu lungsabo hai wadaodi 
kali lakge; sichiujiu pahai katanbo mai thiurabo-e, patu chakhuang thiurabo-e. 

10Haise kasamainiu ngao lujiu paliu lung pomme; suini makbo mikphui siniu 
phui-e, paliuniu machunbose tingtheng hami rabo-e. 

Tathoilui 113 

RAPIU Wattu Thuonbo 
1 RAPIU tu thuonlo! Naliu RAPIU vangmai, RAPIU zantu thuonlo! 

2Tuhoidi tingthengdi, pazantu thuon bamrabo-e. 

3Tingbang lamsu tingulam tangbo, RAPIU zantu thuonlo! 

4 RAPIU niu jat hina riga mawang bamme, pakendibose tinggen riga bamme. 

5Aliu RAPIU Tingwang kumbo mai khatnadi ha-e. Pahai kukachangbo ga bamme; 

6chiudi tinggen nai kadihtu phuira, pah kin marungkiu-e. 

7Paniu lunglak maitu tabui gasu jukhang-e; paniu wathak hami maitu paliu 
magenthak gasu gukhai-e; 

8khatdi paliutu chawang nahdung kah pithiu khaibi-e. 

9Panah habo puitu paniu chakhuang thiu khaibi-e; panah pikhaijiu pachun piwi 
khai-e. RAPIU tu thuonlo! 

Tathoilui 114 

Kenpadbo Lui 
1 Israel maidungniu Egypt phut miboga, Jacob kaikik mainiu sangdiumai kadih 
phutmiboga, 

2Judah mai hai RAPIU gu masanbo mai thiu mibo-e, Israel mai pagusiak thiu 
mibo-e. 

3 Hengbo Duipuiniu phuikhai lujiu pakmi-e; Jordan giu luangsao mi-e. 

4Maluongdung siniu kamichi kum, khatdi luongbutdungse kamipoidung kum, 
siga machaklep-lep bamme. 

5Duipui yo, natu deguniu pipak khai jiulo? Hey Jordan, dekamjiu nang luangsao 
mijiulo? 

6Maluongdung, naliuniu kamichi kumjiu, khatdi luongbutdung, naliuniu milypoi 
kumjiu, dekamjiu machaklep-lep bamjiulo? 

7Kadihpiri yo, RAPIU wangboga, Jacob Rawang masuangga masandi-di lulo. 

8  RAPIU niu tudi gasu ajai pi mawi khai bi-e khatdi chakha turen-ga duipin pipad 
khai-e. 

Tathoilui 115 

Majibo Tingwang 
1Hey RAPIU yo, nagu saomakbo lungsiat nai chamchangbo jengniu kendibo hai 
aliutu makjiu natu pikhaisiak rabo-e, haise nakhuga ronna pikhai rabo-e. 

2Dekamjiu jatdung siniu, “Naliu Rawang delam bamlo,” chiujiu aliu khuga 
maniubam ralo? 

3Aliu Rawang sira tinggen ga bamme; paniu machunbose para kamme. 

4 Paliu radung sira chamai benniu, kachia nai rangkang giniu kampadbo 
charameng ronna-e. 

5Paliu mun bamme, chiudi npao ngam makge, paliu mik bamme, chiudi ngao 
ngam makge. 

6Paliu kuon bamme, chiudi chiu ngam makge, paliu niuh bamme, chiudi 
manamsi makge. 

7Paliu ben bamme, chiudi thin ngam makge, paliu phi bamme, chiudi tadngam 
makge; paliu khuan padngam makge. 

8Paliutu kampadbo maidung hina, khatdi paliutu malumbo maidung hina, 
paliuniu kampadbo charameng kummi sulo. 

9Naliu,Israel maidung, RAPIU tu malum bamlo. Paniu naliutu nkha khai-e, khatdi 
gukhai-e. 

10Naliu, Tingwang gu singkumai, RAPIU tu malum bamlo. Paniu naliutu nkha 
khai-e, khatdi gukhai-e. 

11Patu kahumbo maidung hina, RAPIU tu malum bamlo. Paniu naliutu nkha khai-
e, khatdi gukhai-e. 

12 RAPIU niu aliutu maningtao khai-e, sichiujiu aliutu thoikhai bine. Paniu Israel 
mai, Tingwang gu singkumai hinatu thoikhai bine. 

13 Patu chakhuang thiumai hinatu, kati-kadi tammakjiu paniu thoikhai bine. 

14 RAPIU niu natu, khatdi nakai-nakikdungtu, nahmai kengjiu pikhaimi sulo! 

15Tinggen nai kadih dambo RAPIU niu naliutu thoikhaimi sulo! 

16Tinggen hai RAPIU gu ronna-e, chiudi paniu chamaina aliuleng kadih hai 
pikhai-e. 

17Tingjingbo kadihga tadmibo, kashai mainiu RAPIU tu thuon makge. 

18Chiudi karingmai aliuniu, patu tuhoidi tingthengdi thuonbam rabo-e. RAPIU tu 
thuonlo! 

Tathoilui 116 

Kashaibo Gasu Ranlubo Mainiu Tingwang Tu Thuonbo 
1Iniu RAPIU tu lungsa-e, palamra paniu akhuan chiukhai-e; paniu arathoitu 
nkingkhai-e. 

2Iniu patu kubo wan machang, paniu akhuan chiukhai-e. 

3Kashaibogu kapingbo siniu atu maguijiu bamniu-e; charawgu kapingbose ariga 
wangjiu bamniu-e; pingbo nai manangbo siniu akhuga phuijiu bamniu-e. 

4Siga RAPIU tu Iniu kujiu din-e, “Iniu nakhuga khengbo-e, RAPIU, atu gukhailo!” 

5 RAPIU haira lungsasibo nai wibo-e; aliu Rawang sira lungsaboniu phui-e. 

6Nkha khaira hamaitu, RAPIU niu gukhai-e; I pingjiu bamboga, paniu atu gukhai-
e. 

7Alungchun yo, malum matip bamlo, palamra RAPIU hai alengra wi-e. 

8 RAPIU niu kashaibo gasu, atu gukhai bide; paniu amatui nunsang khai bide, 
khatdi kaomibo gasu atu jusu khai bide. 

9 RAPIU niu maluang khaijiu karingbo kadihpiriga I tad bambo-e. 

10 “Atu niakpet mide,” chiujiu dinbo wan gadi,. 

11Iniu pingjiu “Mai khat tudi malum silakge”, chiujiu dinbo wan gadi, Iniu 
malumjiu bamne 

12 RAPIU niu atu lungsa khaibo jengniu, Iniu paleng degu kadkhai ralo? 

13 RAPIU niu atu gukhai bibo jengniu, mumjaw kadkhaibo siniu arathak thiujiu 
patu thuonne. 

14Iniu pakhuga ladriat khai mibose, pamaidung ruangga Iniu paleng pine. 

15 RAPIU maidung ruangga khangkhat shaiboga, dejiukha RAPIU aman mak gulo! 

16 RAPIU yo, I hai navang-e, apuiniu natu machabo kum Idi natu machane, 
nangniu atu kashaibo gasu gukhai bi-e. 

17Chunwigu pipadbo rathakse Iniu naleng pine, arathoi hai nakhuga kadkhaibo-
e. 

18-19Namaidung mathiu aruangbo lon, natu kahumboky masanbo Jerusalem ga, 
Iniu ladriat khaimibose pikhai rabo-e. RAPIU tu thuonlo! 

Tathoilui 117 

Rapiu Tu Thuonbo 
1 Jat hina, RAPIU tu thuonlo! Mai hina patu thuonlo! 

2Paniu aliutu lungsabo hai di-e, khatdi pagu chamchangbo hai tingtheng-e. 
RAPIU tu thuonlo! 

Tathoilui 118 

Chari Ngambogu Thuonbo Rathoi 
1  RAPIU tu thuonlo, palamra pahai wi-e, khatdi pagu lungsabo hai tingtheng-e. 

2“Pagu lungsabo hai tingtheng-e,” chiujiu Israel maidung dinlo, 

3“Pagu lungsabo hai tingtheng-e,” chiujiu Tingwang gu singkumai dinlo. 

4“Pagu lungsabo hai tingtheng-e,” chiujiu patu kahummai hina dinlo. 

5Iniu magenthiu chariuboga RAPIU tu ku-e; paniu paokak khaijiu, atu khenrang 
pithiu khai bi-e. 

6  RAPIU niu atu maluang bamme, I pinglakge; saoniu akhuga dekam ngam ralo? 

7Atu nkha khaibose RAPIU niu-e, siniu agu mikremaitu ngamkhaibo Iniu ngaone. 

8Chamainatu mangiu khaibo suang, RAPIU tu malumboniu wi-nkiu-e. 

9Chamainagu jupaodungtu mangiu khaibo suang, RAPIU tu malumboniu 
widiang-e. 

10Mikremai kengkhaniu atu magui bamniu-e; chiudi RAPIU gu pumtan gasu Iniu 
paliutu kam maha mide! 

11Paliuniu atu tao maguiting bamniu-e chiudi RAPIU gu pumtan gasu paliutu kam 
maha mide! 

12Makhui kumjiu paliuniu atu majiulu bamniu-e; chiudi tathu-karajiuga chami 
taobo kumjiu, paliutu ruthonnuang mide. sichiujiu RAPIU gu pumtan gasu 
paliutu kam maha mide. 

13Atu charithiu masa khaijiu kam chaliu khai bamniu-e chiudi RAPIU niu atu 
nkha khai bi-e. 

14  RAPIU niu atu pumtan pikhaijiu tankhai bi-e; khatdi paniu atu gukhai bi-e. 

15Tingwang maidung gu mathenkyga chari ngamjiu, chunwi khuan senbo situ 
nkinglo; “RAPIU gu kangambo pumtanniu, haise kam khaibo-e! 

16Chari thiuboga pagu kangambo pumtan siniu, aliutu charise pi ngamkhai-e!” 

17I shai lakge, sibosung, I ringrabo-e; RAPIU niu kamkhaibo hai Iniu din 
madurabo-e. 

18Paniu atu sajai pimasa khai bide, chiudi pishai khaimi makge. 

19Charaky rengmunse aleng lekhailo; siga I ngutlujiu RAPIU tu thuonne! 

20Haise RAPIU gu rengmun si-e; tacheng matipmai ronna siga ngut rabo-e. 

21 RAPIU yo, I natu thuonne, palamra nangniu akhuan chiukhai bi-e, khatdi 
nangniu charise atu pingam khai bi-e. 

22  Chaky kathiu mainiu gengmakge chiujiu luthon mibo tu siniu pakhiangnagu 
kungthubose thiu mide. 

23Haise RAPIU niu kamkhaibo-e; haise dejiukha maisuang habo gulo! 

24Haise RAPIU niu chari ngambo tingmik si-e; aliu chunwijiu changi sukhe. 

25 Aliutu gukhailo, RAPIU, aliutu gukhailo! Aliutu pijiu tathui khailo, 
Hey RAPIU yo! 

26  RAPIU zan ga wangbo maitu, Tingwang niu thoikhai milo! RAPIU tu 
kahumboky gasu aliuniu natu thoikhai-e. 

27 RAPIU hai Tingwang ye; paniu aliutu wijiu maluang khai bi-e. Naliu ben-ga 
singke thinlujiu, chakhuang-changee thiu sulo; khatdi rathak bamga tad magui 
sulo. 

28Nangra a-Rawang ye, siniu natu I thuonne, Iniu naken dibose din madune. 

29 RAPIU tu thuonlo, palamra pahai wi-e, khatdi pagu lungsabo hai tingtheng-e. 

Tathoilui 119 

RAPIU Gu Tacheng-tajai 
1Pakhui-pamao hajiu RAPIU gu tacheng-tajai saisuijiu, lungbo maidungse donwi-
e. 

2Pagu chamtan saisuijiu palungchun pakhiangnaniu, palad piubo maidungse 
donwi-e. 

3Paliuniu wadaodi kamaobo tenmakge; RAPIU npui gase paliuniu tadle. 

4 RAPIU, nangniu nagu tacheng-tajai hai aliuleng pikhai-e; sise aliuniu malum 
matipjiu piura leng-e, 

5Nangniu ladtikhaibose chamchangjiu malum lura, dejiukha Iniu machunbo 
gulo! 

6Nagu chamtan hinase Iniu majai bisai, atu kam mangam khai lakge. 

7Nagu majibo ladjanse Iniu silubo kum, alung masanjiu natu thuonne. 

8Nagu tacheng-tajai hina Iniu majaine; wadaodi atu phutkhai tulo! 

RAPIU Gu Tacheng-tajai Piubo 

9Dechiujiu nacham majaibo gasu, chabonmai khatniu pagu ringting masanjiu 
lung luralo? Nagu chamtanse piulusai pah masan lubui-e. 

10Alungchun pakhiangna ngutjiu natu machara Iniu matanne, nagu chamtan 
piumak rabo gasu atu jukhailo. 

11Nagu tacheng-tajaiga Iniu alung khai-e, sichiujiu natu atungjiu I nuan kam 
lakge. 

12Iniu natu thuonne Hey RAPIU yo; nagu npuise atu katikhailo. 

13Iniu akhuan tanjiu din lanne, tacheng-tajai hina nangniu pikhaibo-e. 

14Chakhiu-chalan kengjiu daobo suang, nagu chamtan majaibo situ Iniu 
masenne. 

15Nangniu ladtikhaibo hinase Iniu aline, nagu katikhai hinase Iniu matadne. 

16Nagu tacheng-tajaiga alung kimme; nagu chamtandungse Iniu mangai lakge. 

RAPIU Gu Tacheng-tajaiga Chunwibo 
17Navang, akhuga kawi thiukhailo, chiusai I ring lune, sichiujiu nagu katikhaise 
Iniu piune. 

18Amik pirak khailo, chiusai nagu tacheng-tajaiga maisuang habo palingbose 
Iniu ngao lune. 

19Haibo kadihga pakak khat I bamkhaibo-e; nagu chamtanse akhu gasu baikhai 
tulo. 

20Pawan machang nagu ladjan situ sinijiu alung thiujiu khuan bamme. 

21Nangniu wasaothiu maitu rukhai-e; khatdi nagu chamtantu piumak maitu 
siangkhai-e. 

22Paliuniu madam khaibo nai lungpom gasu atu khen-rang pithiu khailo; 
palamra nagu tacheng-tajaise Iniu majai-e. 

23Mawangpaodung siniu madui lujiu, atu kam masa bamme, chiudi nagu 
katikhaibo gase Iniu kenjiu bamne. 

24Nagu ladtidung siniu atu pikim khai-e; sise agu ladpipaodung-e 

RAPIU Gu Tacheng-tajai Piura Chaplubo 
25Atu kamkao kiujiu tabui jiuga I jibamme; nangniu ladriat khaibo kum, atu pisu 
khai lanno. 

26Iniu kamkhai mibo hina, madupadboga nangniu atu paokak khai-e; nagu 
npuise atu katikhailo. 

27Nagu tacheng-tajaise I singam lura atu nkha khailo, sichiusai nagu maisuang 
habo katikhai situ I makumjiu bamne. 

28Chunsabo hai ariga wang bamme, nangniu ladriat khaibo kumjiu atu pitan 
khailo. 

29Kamaobo npuiga tadrabo gasu atu gukhailo, nawat kawibo siniu nagu tacheng-
tajai atu kati khailo. 

30Kadin piura Iniu kada lude; nagu ladjan gase alung ngutjiu bamme. 

31Nagu ladtikhai situ I majaijiu suikin-e, RAPIU yo, atu pijiu mangam khai tulo. 

32Iniu nagu chamtantu achun ngutjiu piune, palamra ningtingse nangniu aleng 
nkiujiu pikhaine. 

Ningting Leng Khengbo Rathoi 
33Nagu tacheng-tajai rambase atu katikhailo, RAPIU yo, sichiusai pawan 
machang sise Iniu majaine. 

34Nagu tacheng-tajaise akhuga din mawi khailo sise Iniu majaine; sise Iniu 
alungchun pakhiangnaniu majaine. 

35Nagu ladrianse piura atu gukhailo, palamra sibo lungga chunwibose I daolune. 

36Kalek wirabo suang, nagu tacheng-tajai piura, achun pikhailo. 

37Pageng haboga achun ngutmi makra atu gukhailo; nangniu ladriat khaibo kum, 
akhuga kawi thiukhailo. 

38Nalad piumaidung khuga ladriat khaibo, nagu ladriatse navang akhu gadi 
pibam khailo. 

39Iniu pingbo khatdi mangambo gasu atu gukhailo; nagu ladjanse dejiukha 
maisuang habo gulo! 

40Nagu chamtanse I piuni-e; kasanbo ringting atu pikhailo, palamra, nang hai 
tacheng matip-e. 

RAPIU Gu Tacheng-tajaitu Malumbo 
41Dejiukha nang atu lungsalo chiubo akhuga lenkhailo, RAPIU yo, nagu ladriat 
saisuijiu atu rankhailo. 

42Sichiusai atu kam mangam maitu, I paokak ngam lune, palamra Iniu naladtu 
malumme. 

43Pawan machang majibose, atu pijiu dinngam khailo, palamra Iniu agunbo hai 
nagu ladjan si-e. 

44Pawan machang nagu tacheng-tajai situ I majaijiu bamme; tingtheng-jeng 
majaijiu bamne. 

45Tathuibo khenrang thiuboga I lungne, palamra nagu katikhaibo situ, majaira 
Iniu kamne. 

46Iniu chawangdung suangga, nagu chamtanse din madune khatdi 
mangamlakge. 

47Nagu chamtan majaiboga alung kimme, palamra Iniu sise masenne. 

48Nagu chamtantu Iniu chakhuang thiu-e khatdi lungsa-e; nangniu 
ladtikhaiboga I makumjiu bamne. 

RAPIU Gu Tacheng-tajaitu Malumbo 
49Navangpiu akhuga ladriat khaibose maningtao khailo; haisiniu aleng agunbo 
pikhai-e. 

50Iniu chariu-magenthiubo gadi haisiniu atu pi aman khai-e, palamra nagu 
ladriat siniu aleng ringting pikhai-e. 

51Tasao thiumai siniu atu paliu lung pomjiu bamtan-tan-e; chiudi nagu tacheng-
tajai gasu I tadpadmi makge. 

52Nda nagu ladjan situ Iniu maningtao-e, siseniu atu amanbo pikhai-e, 
Hey RAPIU yo. 

53Nagu tacheng-tajaise kasamainiu kampangbo Iniu ngaoboga alung pomme. 

54Kadihpirigu ringting kadunbo lungga, nagu chamtan lamga Iniu chalui masing-
e. 

55Nchun kiusai natu I maningtao-e, RAPIU yo, khatdi Iniu nagu tacheng lamga 
makumme. 

56Nagu chamtan majaiboga, Iniu chunwibo dao-e. 

RAPIU Gu Tacheng-tajaiga Tachun Ngutbo 
57Iniu lunibo sira nangsi-e, Hey RAPIU yo; nagu tacheng-tajai piura, Iniu ladriat 
thiu-e. 

58Nangniu ladriat khaibo kum, atu lungsa khaira, alungchun pakhiangnaniu 
khengbo-e! 

59Iniu ajai-alitu makum lujiu, nagu ladriat suira I chaplude. 

60Nagu chamtan majatjiu majaira Iniu kamne. 

61Kasamainiu aleng tathak thiukhai bamniu-e, chiudi nagu tachengtu Iniu 
mangai makge. 

62Chunding tingga Iniu agansu lujiu, nagu tacheng matipbo ladjan jengniu natu 
thuonne. 

63Ira natu machamai hina, nagu tacheng-tajai piumai hinagu chaka-e. 

64 RAPIU yo, kadihpiri hai nagu saomakbo lungsiat siniu phui-e; nagu chamtanse 
atu katikhailo. 

RAPIU Gu Tacheng-tajaigu Pageng 
65Hey RAPIU yo, nangniu nagu ladriatse wangtang khaibi-e, khatdi nangra 
navangpiu aleng wi-e. 

66Ningting nai tasi aleng pikhailo, palamra Iniu nagu chamtantu malumme. 

67Nangniu atu sajai pibo masuangga, I kamaoboga tad bamniu-e, chiudi tuhoira 
I nalad piu-e. 

68Nangra dejiukha wilo, khatdi lungsa silo! Nagu chamtanse atu katikhailo. 

69Wasao thiumai siniu alamga aratjiu din-e, chiudi alungchun pakhiangna siniu 
nagu katikhaibo hina Iniu piu-e. 

70Paliu hai wa simakge, chiudi nagu tacheng-tajaiga, Ira alungchun kimme. 

71Atu sajai pibose alengra wi-e, palamra siseniu nagu chamtanse atu pisikhai lu-
e. 

72Kadihpiriga bambo chakhiu-chalan hina suang, nangniu pikhaibo nagu 
tacheng-tajai hai, alengra wi-nkiu-e. 

RAPIU Gu Majibo Tacheng-tajai 
73Nangniu atu damkhai-e khatdi nangniu atu wijiu pilung khai-e; ningting atu 
pikhailo, chiusai nagu tacheng-tajaise Iniu silu rabo-e. 

74Natu chakhuangthiu maidungse atu ngaoboga paliu chun wi-e, palamra nagu 
ladriatga I malumjiu bamme. 

75Nagu ladjan sira tacheng matip-e chiubo Iniu si-e, RAPIU yo, nagu 
chamchangbo siniu atu sajai pikhai-e. 

76Nangniu navang, akhuga ladriat khaibo kum, nagu saomakbo lungsiat siniu atu 
pikim khailo. 

77Atu lungsa khailo, chiusai I ringlu bui-e; palamra nagu tacheng-tajaiga alung 
kimme. 

78Aratjiu atu madam khaibo chaliangmaise mangambo thiumi sulo chiudi Ira 
nagu ladtikhaiboga makumjiu bamne. 

79Natu chakhuangthiu maidung, nagu chamtan situ kasimai hina akhuga wanglo. 

80Nagu chamtanse tathuijiu majai lura atu sui khailo, khatdi mangambo gasu atu 
piduak khailo 

Gukhaira khengbo 
81I asang mide, RAPIU yo, atu rankhai ratu khuanjiu, nagu ladkenga I malumjiu 
bamme. 

82“Nang dedao atu nkha khai ralo?” chiubo maniujiu nagu ladriat khuanjiu 
phuiboga amik niumide. 

83Khoithon mibo chalahruang kum Ira gengta mide; chiudi nagu chamtantu Iniu 
mangai makge. 

84Atu kam mathad maidung situ, dedao sajai pikhai ralo? Dethengkha Iniu 
khuanbam ralo? 

85Wasao thiubo maidung, nagu tacheng-tajai majaimak mainiu atu manra 
chakhomky ruanglujiu tathak thiu bamme. 

86Nagu chamtan hina hai malum kabuibo-e; mainiu aratjiu atu kam mathad 
bamme, atu nkha khailo! 

87Paliuniu atu kamshat pai-e, chiudi Iniu nagu chamtantu kalammi makge. 

88Nagu saomakbo lungsiat siniu atu wikhailo; chiusai Iniu nagu tacheng-tajai 
majailu bui-e. 

RAPIU Gu Tacheng-tajaitu Malumbo 
89Nagu ladkeng haira tingtheng bamrabo-e, Hey RAPIU yo; haise tinggen ga 
tingtheng bambo-e. 

90Nagu chamchangbo hai chaken hinaga bamme; nangniu kadih haitu pabamga 
pibam khai-e, haise tingtheng bamrabo-e. 

91Nagu chamtan jengniu mania hina thainai katang bamme, palamra paliu 
mathiu hai navang kamme. 

92Nagu tacheng-tajai hai achun wibo phibang makge sai, agu magenthakga I 
shaimi bamta lakge. 

93Nangniu ladtikhaibo situ wadaodi I mangai lakge, palamra haichiu kambo 
jengniu atu kam maring khaijiu bambo-e. 

94I nagu-e, atu rankhailo! Nagu chamtantu piura I matan khai mibo-e. 

95Kasamai siniu atu kamshatra khuanjiu bamme, chiudi nagu tacheng-tajai 
haitu, Ira makumjiu bamne. 

96Wahina pamalan bamme chiubo Iniu silude; chiudi nagu chamtan sira 
tathuibo-e. 

RAPIU Gu Tacheng-tajaitu Lungsabo 
97Dejiukha Iniu nagu tacheng-tajaitu lungsalo! Haibo lamga n-nien marinpuiting 
I makum jing-e. 

98Nagu chamtan hai pawan machang akhuga bamme, siseniu amikremai suang, 
atu pi-ningting nkiu khai bamme. 

99Atu katikhai paodung suang I si nkiu-e, palamra nagu ladtikhaibo gase, I 
maningjiu bambo donniu-e. 

100Kating maidung khuga suang, akhuga wi-nkiubo ningting bamme, palamra 
Iniu nagu chamtan majaibo donniu-e. 

101Kasabo jai-ali hina, Iniu phut mide, palamra naladtu I majai nibo donniu-e. 

102Nagu ladti situ Iniu kalammi makge, palamra nang napumsiak agu katipao-e. 

103Nangniu ladtikhaise dejiukha wibo gulo, makhuidui suangdi humme! 

104Nagu tacheng-tajai gasu ningting daolu-e, sichiujiu kasabo jai-ali hina Iniu 
mareng-e. 

RAPIU Gu Tacheng-tajai Gasu Kabenbo 
105Nagu ladkengse, atu majang khaibo mibung si-e, khatdi a-npuileng kabenbo 
si-e. 

106Nagu majibo ladtikhaise majaira, Iniu katanbo ladriat thiune. 

107Agu magenthak haira, pachangjiu kapingbo gu-e, RAPIU yo, nangniu ladriat 
khaibo kum, atu piring khailo. 

108Achun wijiu khengbo arathoi lukhailo, Hey RAPIU , khatdi nagu chamtanse atu 
katikhailo. 

109Agu ringting pikhaira Iniu pawan machang kaden bamme; nagu tacheng-
tajaitu Iniu mangai makge. 

110Kasamai siniu atu tathak thiu bamme, chiudi nagu chamtan situ, Iniu 
piumakbo thiumakge. 

111Nagu chamtandung hai alengra tingthenggu khiu-lan si-e, haise alungchun-
ga, chunwi-ringabo si-e. 

112Nagu tacheng-tajai hai, I shaibo nai tangjiu piura chap lude. 

RAPIU Gu Tacheng Ga Manangmakbo 
113Nacham majaisiak lumak maitu Iniu mareng-e, chiudi Ira nagu tacheng-
tajaitu lungsa-e. 

114Nangra alam ponpao khatdi atu gupao-e; nagu ladriatga Iniu agunbo bamme. 

115Naliu nuan phungmai, akhu gasu tad milo. A-Rawang gu chamtanse Iniu 
piune. 

116Nangniu ladriat khaibo pumtanse aleng pikhailo, chiusai I ringlu bui-e; agu 
machun-ga atu pi-alung makbo thiukhai tulo! 

117Atu jukhailo, chiusai I wilu rabo-e, khatdi nagu chamtan-ga pawan machang 
Iniu achun ngut lune. 

118Nagu tacheng-tajai piumakmai hinatu, nangniu luthon mine; paliu son kasabo 
makum sira pageng ha-e. 

119Kasabo mai hinatu, nangniu kararen kum lukhai-e, sijengniu nagu ladti situ 
Iniu masenbo-e. 

120Nagu ladjan jengniu, Ira manangboniu phui-e, palamra natu I ping-e. 

RAPIU Gu Tacheng-tajai Majaibo 
121Majibo nai kawibose Iniu kam mide; amikremai khuga atu phutkhai tulo! 

122Navangtu nkha khaine chiubo ladriat thiu khailo; chaliangmai situ pijiu, atu 
kam mathad khai tulo! 

123Nangniu rankhaira ladriat thiukhaibo nkha situ phuijiu khuanboga amik 
niumide. 

124Nagu saomakbo lungsiat siniu, atu phui khailo, khatdi nagu chamtanse atu 
kati khailo. 

125I hai navang-e; atu ningting pikhailo, chiusai nagu katikhai situ I silune. 

126 RAPIU yo, nang tatien thiura pawan wangtang mide, palamra mainiu nacheng 
majai makge. 

127Nagu chamtantu Iniu kachiatu suang masen-e, withubo kachiatu suangdi 
luni-e. 

128Sichiujiu Iniu nagu ladti hina majaine, kamaobo npui hinase Iniu mareng-e. 

RAPIU Gu Tachengtu Majai-nibo 
129Nagu katikhai sira maisuang ha-e; haise alungchun pakhiangnaniu majaine. 

130Nagu katicham din masan khaibo siniu kabenbo pikhai-e, khatdi wasimak 
maileng ningting pikhai-e. 

131Nagu chamtan-ga alung ngutbo jengniu, amun ngapad lujiu I asiu thi bamme. 

132Akhulam mariwanglo, khatdi atu lungsa khailo. Natu lungsamai khuga 
kamkhaibo kum, akhuga kamkhailo. 

133Nangniu ladriat khaibo kum I kaorabo gasu atu gukhailo; kasabose ariga pi 
wangkhai mane. 

134Atu kam kabuakjiu bammai khugasu, atu gukhailo, chiusai nagu chamtanse 
Iniu majai lune. 

135Nangniu maluang khaijiu atu thoikhailo; khatdi nagu tacheng-tajaise 
katikhailo. 

136Maidungniu nagu tacheng-tajaitu majai makbo donniu, Amatui hai singgiu 
kum luang bamme. 

RAPIU Gu Majibo Tacheng-tajai 
137 RAPIU yo, nangra tacheng matip-e, khatdi nagu tacheng-tajaise maji-e. 

138Nangniu pikhaibo tacheng-tajai haise, pakhiangna majibo khatdi palingbo-e. 

139amikremai siniu nagu chamtan situ lukhai makbo jengniu, alung pombo siniu 
chami kumjiu alungga tao-e. 

140Nagu ladriat haira dejiukha majilo! Sise dejiukha Iniu masenlo! 

141I ra kasa-kason mai-e, siniu atu tajeng sikhai makge, chiudi nagu katikhai situ 
Iniu kalam makge. 

142Nacheng matipbo hai tingtheng bamrabo-e, khatdi nagu tacheng-tajai sira, 
pawan machangna maji-e. 

143Magenthiu chariubo nai manangbo siniu akhuga phui-e, chiudi nagu chamtan 
siniu, aleng chunwibo phungwang-e. 

144Nangniu katikhaibo hina pawan machang maji-e; aleng ningting pikhailo, 
chiusai I ringlu bui-e. 

Gukhaira khengbo Rathoi 
145Alungchun siakniu natu I ku-e,RAPIU yo, atu nkha khailo, chiusai nagu 
chamtanse Iniu majaine! 

146Iniu natu kujiu bamme, atu gukhailo, chiusai nagu tacheng-tajaise Iniu 
majaine. 

147Naimik pad makhaga atu nkha khaira Iniu natu ku-e; nagu ladriat tuse Iniu 
agun bamme. 

148Nangniu katikhaibo situ makumjiu nchun I raksang-e. 

149Palamra nagu lungsiat hai saomakge; akhuan chiukhailo, Hey RAPIU yo, nagu 
lungsiatse lenkhailo, khatdi aringting pi khailo! 

150Atu kam mathad maise nawang kinne, paliura nagu tacheng-tajaise, wadaodi 
majai makge. 

151Chiudi nangra amungga bamme, RAPIU yo, nagu chamtan haise tingtheng-e. 

152Nagu katikhai lamga Iniu nda silude; nangniu sise tingtheng leng kamkhaibo-
e. 

Nkha Khaira khengbo 
153Agu magenthak hai phuikhailo, khatdi atu rankhailo, palamra nagu tacheng-
tajai situ Iniu kalam makge. 

154Alam ponjiu, atu lepad khailo; nangniu ladriat khaibo kum atu gukhailo. 

155Kasamai tura rankhai lakge, palamra paliuniu nagu tacheng-tajaise majai 
makge. 

156Chiudi nagu lungsiatra di-e, RAPIU yo, nagu lungsabose lenkhailo, sichiujiu atu 
rankhailo! 

157Atu mikremai nai ngaokhai lakmai hai keng-e. chiudi nagu tacheng-tajai situ 
Iniu majai makbo thiumakge. 

158Maitu jontiu maitu Iniu ngaoboga, alung pomboniu phui-e, palamra paliuniu 
nagu chamtan situ majai makge. 

159Phuilo nagu katikhaibo situ dejiukha Iniu masenlo, RAPIU yo. Nagu lungsiatra 
wadaodi kali makge, haijengniu atu gukhailo! 

160Nagu tacheng-tajai lungchun sira majibo-e, khatdi nagu majibo ladjanra 
tingtheng-e. 

RAPIU Gu Tachengga Kadkhaibo 
161Pumtan bammai siniu, majimakjiu atu chari thiu-e, chiudi nagu tacheng-tajai 
situ, Iniu chakhuang thiu-e. 

162Nagu ladriat donniu dejiukha achun wilo; chakhiu-chalan kengjiu daolubo 
mai khat kum, achun wi-e. 

163Iniu mareng-e, aratbo hinatu mareng-e, chiudi nagu tacheng-tajai situ Ira 
lungsa-e. 

164Naimachangna nagu majibo ladjan situ, Iniu thuonlon chinnia-e. 

165Nagu tacheng-tajaitu lungsamai khuga tathuibo pumtan bamme, paliutu 
kamkao lura wakhatdi ha-e. 

166Atu gukhaira natu khuan bamme, RAPIU yo, sichiusai nagu chamtanse Iniu 
kam bamme. 

167Nangniu katikhaibo situ Iniu majai bamme; alungchun pakhiangnaniu haitu 
lungsa-e. 

168Nagu chamtan nai nagu katikhai situ Iniu majai-e; Iniu kambo hinase nangniu 
ngao bamme. 

Nkha Khaira khengbo Rathoi 
169Nkha khaira Iniu kapbo khuan hai, nakhuga wangtang khailo, RAPIU yo! 
Nangniu ladriat khaibo kum, atu ningting pikhailo. 

170Arathoi hai nking khailo, khatdi nagu ladriat saisuijiu atu gukhailo! 

171Pawan machang Iniu natu thuonne, palamra nagu tacheng-tajaise nangniu 
atu katikhai-e. 

172Nagu tacheng-tajai lamga, Iniu chalui thiune, palamra nagu chamtan haise 
maji-e. 

173Pawan machang atu nkha khailo, palamra nagu chamtanse Iniu majai-e. 

174Nagu gukhaibo nkha situ dethengkha Iniu ramgun bamralo, Hey RAPIU yo! 
Nagu tacheng-tajai lamga I achun wi-e. 

175Aringting pikhailo chiusai I natu thuonne; nagu ladkengniu atu nkha khailo. 

176Hamibo mily kumjiu I rontad bamme; sijengniu wangjiu navang atu 
phuikhailo, palamra nagu tacheng-tajai situ Iniu kalam makge. 

Tathoilui 120 

Nkha Khaira khengbo Rathoi 
1I magenthiubo wan-ga, RAPIU tu Iniu ku-e, siga paniu atu paokak khaibi-e. 

2Arat maidung nai sontiu maidung khugasu atu gukhailo, RAPIU yo. 

3Ka-arat maidung yo, Tingwang niu naliu khuga degu kamkhai ralo? Dechiujiu 
paniu naliutu sajai pikhai ralo? 

4Riphenmaigu pamun wibo tavaithu siniu, khatdi heng-marenbo mitikang siniu 
pirabo-e! 

5Naliu ruangga lungbambo hai, kasabo Meshech ga lung bammai maksai Kedar 
maidung ruangga lungbambo kumjiu sa-e. 

6Agi-manaibotu marengbo maidung situ pating thengjiu Iniu maluang lungkhai 
mide! 

7Agi-manaibo lamga Iniu dinboga, paliura charithiu rang-e. 

Tathoilui 121 

Rapiu Aliutu Gukhaipao 
1Iniu maluongdungtu phui-e, delamsu agu nkha wangralo? 

2Agu nkha hai tinggen nai kadih dambo, RAPIU gasu wang-e. 

3Paniu natu kamkao lakge, natu gukhaipiuse pawan machang rakjiu bamme. 

4Israel maitu gukhaipiu wadaodi ngui makge maksai wadaodi jipmakge. 

5 RAPIU niu natu akhe khai bine, paniu natu gukhaira maluang bamme. 

6N-nien tingga naimik siniu, nchun kiusai chahiu siniu, natu kam masa lakge. 

7Kapingbo hinaga RAPIU niu natu gukhai bine, paniu natu pi aman khaine. 

8Nangniu mengbo, wangbo hinaga paniu natu tuhoidi, tingthengdi gukhai bine. 

Tathoilui 122 

Jerusalem Tu Thuonbo 
1“RAPIU kyga tadkhe,” chiujiu paliuniu atu dinboga, I achun wi-e. 

2Tuhoira aliu Jerusalem rengmun nunglam chap bamme! 

3Jerusalem haira chun chamjiu khatdi mataiwijiu lungra, kalankhai mibo namdi 
si-e. 

4Haise Israel mai kiphiuniu, RAPIU gu chamtan saisuijiu, patu thuonra wangbo 
bam si-e. 

5Haiga Israel mai wangdungniu, pamaidungtu ladjan thiura ntaobo bamme. 

6Jerusalem agi-manai raleng khenglo: “Natu lungsa maidung lungwibo thiumi 
sulo. 

7Nareng lungga agi-manaibo, khatdi nagu chawangkining ga disubo thiumi 
sulo.” 

8Singnamaidung nai akahmaidung jengniu, Jerusalem khuga Iniu dinbo-e, 
“Nakhuga agi-manaibo thiumilo!” 

9Aliu RAPIU Tingwang ky jengniu, nang lungwi khangra Iniu khengbo-e. 

Tathoilui 123 

Lungsa Khaira khengbo Rathoi 
1 RAPIU yo , nangniu mawang bambo tinggen katang, natu Iniu phuikhang-e. 

2Kavangniu pawangpiu khuga mangiu khaibo kum, kavangpuiniu pawangpui 
khuga mangiu khaibo kum, nangniu aliutu lungsa khai makthen, aliu natu 
phuijiu bamne Hey RAPIU, aliu Rawang yo. 

3Aliutu lungsa khailo, RAPIU yo, lungsa khailo; aliutu wajiukha kam masajiu 
bamme. 

4Kalekwi mainiu aliutu nuimen bambo khatdi wasao thiumainiu kam mathad 
bambo hai pating thengju mide. 

Tathoilui 124 

Pamaidungtu Gukhaibo Tingwang 
1 RAPIU niu aliu lam ponkhai maksai degu padralo? Paokak khailo, Hey Israel mai 
yo! 

2“Aliu mikre mainiu chari thiuboga, RAPIU niu aliu lam chapkhai maksai, 

3paliu lungpom kasabo gasu, aliutu maring kajong lumi bamta lakge; 

4-5khatdi duidet siniu aliutu matenmi bamta lakge, duiliu siniu aliutu kahakmi 
bamta lakge; katanbo nbung duidet siniu aliutu pontadmi bamta lakge.” 

6Aliugu mikremainiu aliutu kammaha khai makbo jengniu, aliu RAPIU tu 
thuonkhe. 

7Thingna kahamai gasu, marenlubo thingna kum, aliu maren lude; tathakse 
kampang mide, siniu aliura khenrang thiu mide! 

8Tinggen nai kadih dambo, Tingwang gasu aliu nkha wang-e. 

Tathoilui 125 

Tingwang Maidung Manang Makbo 
1 RAPIU tu malumbo maidung sira, wadaodi kachalan makbo, wadaodi malailan 
makbo, Zion Luong kumbo-e. 

2Maluangdungniu Jerusalem tu magui bambo kum, RAPIU niu pamaidungtu, 
tuhoidi tingthengdi magui bamme. 

3Kasamai siniu tacheng matip maidung dihga, tingtheng mawangjiu bamlakge. 
Paliuniu mawangbam palun jutsai, tacheng matipmaidi kasabo kammi lubui-e. 

4 RAPIU yo, kawi maidung, nagu chamtan piumai khuga kawibose kamkhailo. 

5Chiudi nangniu kasamaitu sajai piboga, na-npui phut mibo maidungtu sajai 
pikhailo. Israel mai khuga agi-manaibo thiumi sulo! 

Tathoilui 126 

Gukhaira khengbo Rathoi 
1 RAPIU niu aliutu Jerusalem ga puiwang lanboga, amanglam kum bam di-e! 

2Aliuniu dechiujiu nuikhai migulo, aliuniu chunwibo luise dechiu thiukhai 
migulo! Siga katambo jatdung siniu aliu lamga din-e, “RAPIU niu paliuleng kadibo 
kamkhai bide.” 

3Pachangjiu aliuleng, kadibo ngamse paniu kamkhai-e; dejiukha aliu chun 
wikhaimi gulo! 

4Sangmibo singgiuga tingriuniu, tadui phungwang khai lanbo kum, RAPIU yo, 
aliutu pi lungwi khai lanlo. 

5Mikdui padjiu chalin marukbo mai siniu, chunwijiu miusy khom madui rabo-e. 

6Mikdui padjiu chalin marakhai mibo mai siniu, atiat tingga paliu chunwijiu 
chalui thiu rabo-e. 

Tathoilui 127 

Tingwang Wattu Thuonbo 
1 RAPIU niu chakyse thiukhai makge sai, chaky kathiumai ngamse matha-e; 
RAPIU niu namdi situ gukhai makge sai, ka-akhe mainiu akhejiu bambo hai 
pageng ha-e. 

2Ringlura haijiukha tatien maranjiu, nsuan kalu buangsu bambo, khatdi ji-mari 
bambo hai pageng ha-e. Palamra RAPIU niu lungsamai lengra, paliuniu jibambo 
wan-ga pikhai-e. 

3Nahmaidung hai RAPIU gasu wangbo kalen-e, paliu hai thoidam siakge. 

4Mai khatniu pagu chabuan tingga, panahpiudung bambo hai, riphenmai ben-ga 
bambo tavaithu kumbo-e. 

5Sikumbo tavaithu kengbambo maise pasan wi-e. Ladjan bamga pagu 
mikremaitu, zu daobo tingga patuse wadaodi kamkao lakge. 

Tathoilui 128 

RAPIU Kadin Piubogu Phijeng 
1 RAPIU kadin piujiu pagu chamtan hangga bam maise paliu san wi-e. 

2Nagu tienkam siniu pageng bambo hina naleng pikhai bine; siga nachun wijiu 
lungwikhang rabo-e, 

3Nanao haise nakyga pasy kengjiu masibo, mumsy ken kum rabo-e, khatdi na-
nahmaise na-kuangkaiga, takibang poidung kum rabo-e. 

4 RAPIU kadin piubo mai situ, maomakjiu haichiu thoikhai birabo-e. 

5Zion gasu RAPIU niu natu thoikhai misulo! Jerusalem disu khangbo hai, na-
ringtingga ngaomi sulo! 

6Na-ringtingga natahmai ngaomi sulo! Israel mai khuga agi-manaibo thiumi 
sulo! 

Tathoilui 129 

Israel Maigu Mikremaitu Suimakra Khengbo 
1Israel mai yo, nagu mikre mainiu natu nahting gasu, dechiujiu kam mathad 
khaimi gulo chiubo aliu khuga dinkhailo. 

2“I nahting gasu amikre mainiu, atu mathadsui khai mibo-e, chiudi paliuniu atu 
ngamlu makge. 

3Paliuniu a-ngumga bi masuk khai bi-e, pajamse phumibo luzam kum mide. 

4Chiudi tacheng matipbo RAPIU siniu, kavang thiubo gasu, atu khenrang pithiu 
khaibi-e.” 

5Zion tu marengbo mai hinatu, kamkao lujiu hathon milo. 

6Paliu hai chaky npom riga puak bambo piubuan kumjiu, mawikhang makhaga 
kuimi rabo-e; 

7mai khatniudi sise khoi makhuan silakge, maksai pahan thiujiu pontad silakge. 

8Pamungga tadken wangbo mai khatniudi haichiu din lakge: “RAPIU niu nariga 
thoikhai misulo! RAPIU zan ga aliuniu natu thoikhai-e!” 

Tathoilui 130 

Nkha Khaira khengbo Rathoi 
1Hey RAPIU yo, asangsiakjiu Iniu natu ku-e. 

2Akhuan nking khailo, RAPIU yo; nkha khaira Iniu kubo khuan chiukhailo! 

3Aliu nuanse rao maduikhai nbamme sai, ladzan thiurabo gasu saoniu mari 
ngamlu ralo? 

4Chiudi nangniu aliutu kuak khailo, chiusai aliu natu pingjiu bamrabo-e. 

5Iniu RAPIU gu nkhatu lunijiu agun bamme. sichiujiu palad Iniu malumme. 

6Akhemainiu nsuan padrabotu ramgunbo suang monjiu, Iniu RAPIU tu ramgun 
bamme. 

7Israel mai yo, RAPIU tu malum bamlo, palamra palungsiat hai saomakge; khatdi 
pawan machang gukhaira machun bamme. 

8 Paniu pamai Israel maitu paliu nuan gasu kalan khaibi rabo-e. 

Tathoilui 131 

Manonjiu Khengbo Rathoi 
1 RAPIU yo, I chaliangta mide, wasao thiubo gasu kali mide. Kadibo maksai 
kungjubo lamga, I machunta mine. 

2Sibosung, agu bambo siniu alung kimme, khatdi agi-manaijiu bamme. Ngena 
khatniu papui pamga kimbo kum, alungchun hai kimjiu bamme. 

3Israel mai yo, tuhoidi tingthengdi, RAPIU tu malum bamlo! 

Tathoilui 132 

Charaky Tu Thuonbo 
1 RAPIU yo, David tu mangai khai tulo, paniu ginkhai mibo magenthakse mangai 
khai tulo. 

2 RAPIU, Kangambo Jacob Rawang yo, nakhuga paniu ladsiang khai mibo khatdi 
ladriat khai mibose maningtao khailo. 

3-5 RAPIU, Kangambo Jacob Rawang leng, “Iniu chaky khat thiulu makthen, 
chakylam, maksai taziga wanglakge, I mathak lakge maksai jilakge.” 

6 Aliuniu Bethlehem ga, Chamriat Bung lamga chiu-e, sise aliuniu Jearim luzamga 
daolu-e. 

7Aliuniu din-e, “RAPIU kyga tadsukhe; aliuniu pawangbamga kahum sukhe.” 

8Nagu pumtan lun thiubo Chamriat Bungse phunglujiu Charakyga wanglo. 
RAPIU yo, haiga tingtheng wangbam khailo. 

9Nagu singku mainiu majibose, pawan machang kammi sulo; namainiu 
chunwijiu sen bammi sulo! 

10Navang David khuga nangniu ladriat thiukhai mibo-e. Nangniu kadalubo 
chawang situ hathonmi tulo, RAPIU yo. 

11 Kalilan makrabo ladriatse, navang David khuga nangniu thiukhai-e, “Na-
nahpiu ruang gasu khang khattu chawang Iniu pithiu khaine, sichiujiu paniu 
nasailam mawangne. 

12Nanahmai siniu agu ladriatga, khatdi Iniu pikhaibo agu chamtan-ga, nchangjiu 
lungsai paliu nahpiudung niudi, nabam malinjiu tingtheng chawang thiurabo-e.” 

13 RAPIU niu Zion tu kadalude; siga paniu paky pithiu khaini-e: 

14“Haiga Iniu tingtheng lungrabo-e; haiga Iniu mawang khai nibo-e. 

15Zion niu lunibo hina Iniu pikhai bine; Iniu pagu kaleksabo situ katiu pikhaijiu 
kimkhai bine. 

16Paliugu singku mainiu kambo hinaga Iniu thoikhai bine, pamainiu chunwibo 
lui thiujiu makiak marane. 

17 Haiga, David kaikik khattu Iniu chawang kadibo khat pithiu khaine; Iniu 
kadalubo wanggu mawang haitu, Iniu phuimawi khai rabo-e 

18Iniu pagu mikremai situ kam mangam khai rabo-e, chiudi pawangdih sira, 
lungwijiu dikhang rabo-e.” 

Tathoilui 133 

Agi-manaijiu Lungbotu Thuonbo 
1Tingwang maidungniu chun chamjiu lung bambo hai, dejiukha maisuang habo 
khatdi kawibo gulo! 

2Haise Aaron pi gasu khatdi pa-ntanggiu gasu, pa-ntiangga luangkiu bambo 
paman kungbo wasa kumme. 

3Haise Hermon Luong riga khatdi Zion luongbut riga, kiubambo kajikdui 
kumme. Sise RAPIU niu thoidam pikhaijiu, wadaodi pamalan thiumakbo ringting 
si-e. 

Tathoilui 134 

Tingwang Tu Thuonra Kubo 

1Wanglo, RAPIU tu thuonlo, pavangmai hina, patu Kahumbokyga nchun machajiu 
bammai hina wanglo. 

2Charakyga kakheng thiujiu naben henkhanglo, khatdi RAPIU tu thuonlo! 

3Tinggen nai kadih dambo, RAPIU niu Zion gasu, natu thoikhai misulo! 

Tathoilui 135 

Thuonbo Lui 
1 RAPIU tu thuonlo! Pazantu thuonlo, RAPIU vangmai naliu, 

2 RAPIU ky, Tingwang tu kahumbo kyga chapjiu bammai, aliu Rawang tu thuonlo. 

3 RAPIU tu thuonlo palamra pahai wi-e; pazan thuonjiu chalui thiulo, palamra 
pahai lungsa sibo-e. 

4Paniu Jacob tu khatdi Israel maitu, pamai thiura kada lubo-e. 

5Aliu RAPIU hai di-e, kakibo rarammai suang di-nkiu-e, chiubo Iniu si-e. 

6Paniu machunbose tinggen nai kadihga, khatdi duipui kasukbo hanglam 
kamkhai-e. 

7Paniu tingthunggu kamuang hai, kadihpiri pamalan lamsu phungwang-e; paniu 
tingthung tingkai leng hengri hai kalik khai-e, khatdi paniu wakhaibam gasu 
tingkaise phungwang-e. 

8Egypt kadihga naraibo, chakhao chamai situ, paniu kamshat khai mibo-e. 

9Paniu chawang nai pagu chakampao hinatu, sajai pijiu tasibo nai maisuang 
habo kamkhai mibo-e. 

10Paniu jat kakengkhatu kam maha khaide, khatdi katanbo wangdungtu 
kamshat khaide 

11Amor mai wangpiu, Sihon, Bashan mai wangpiu, Og, khatdi Canaan ga 
chawang hinatu paniu kamshat khaide. 

12Paniu pamaileng paliu kadihse pikhai bide; Israel maileng pikhai bide. 

13 RAPIU yo, natu pawan machang Tingwang ye, chiujiu din madupad rabo-e; 
chaken hinaniu natu maningtao rabo-e. 

14 RAPIU niu pamaitu gukhai rabo-e; paniu pavang maitu lungsa khai rabo-e. 

15 Mai jatgu chara rammai sira, kachia nai rangkang giniu dambo-e; paliu tura 
chamainiu macha padbo-e. 

16Paliu mun bamme, chiudi npao ngam makge, paliu mik bamme, chiudi ngao 
ngam makge. 

17Paliu kuon bamme, chiudi chiungam makge, paliura, paliu siudi thi ngam 
makge. 

18Paliutu machapad maidung, khatdi malum maidung hina, paliuniu macha 
padbo charameng kummi sulo! 

19Israel maidung yo, Tingwang tu thuonlo; Tingwang gu singkumai naliu, patu 
thuonlo! 

20Levi maidung naliu, RAPIU tu thuonlo; patu kahummai naliu mathiu, patu 
thuonlo! 

21 RAPIU tu thuonlo Zion, paky Jerusalem ga, RAPIU tu thuonlo! 

Tathoilui 136 

Chunwigu Pipadbo Lui 
1  RAPIU tu thuonlo, palamra pahai wi-e; palungsiat hai tingtheng-e. 

2Chara ruanggasu dikachangbo situ thuonlo; palungsiat hai tingtheng-e. 

3Chara ruanggasu tan kachangbo situ thuonlo; palungsiat hai tingtheng-e. 

4Paronna maisuang habo kadibose kamme; palungsiat hai tingtheng-e. 

5Pagu ningtingniu tinggen damme; palungsiat hai tingtheng-e. 

6 Paniu kasukbo duipui riga kadih hai thiukhai-e; palungsiat hai tingtheng-e; 

7 Paniu chahiu nai naimik damkhai-e; palungsiat hai tingtheng-e; 

8Naimik niu n-nientu mawangra damkhai-e; palungsiat hai tingtheng-e. 

9Chahiu nai chagandung siniu nchuntu mawangra damkhai-e; palungsiat hai 
tingtheng-e. 

10 Paniu Egypt mainah nahrai hinatu kamshat khai-e; palungsiat hai tingtheng-
e. 

11 Paniu Israel maitu Egypt kadih gasu maluang pad khai-e, palungsiat hai 
tingtheng-e; 

12katanbo pakantuang nai pumtan bambo paben siniu jukhai-e; palungsiat hai 
tingtheng-e. 

13 Paniu Hengbo Duipui situ njanpad khai-e; palungsiat hai tingtheng-e. 

14Siga paniu pamaitu juken khai-e; palungsiat hai tingtheng-e. 

15Chiudi paniu Egypt mai wangtu, khatdi pagu riphen maitu taduiniu matentad 
mi-e; palungsiat hai tingtheng-e. 

16Paniu pamaitu ramjing gase maluang khai-e; palungsiat hai tingtheng-e. 

17Pumtan bambo chawangdung situ paniu kamshat khai-e; palungsiat hai 
tingtheng-e. 

18Pazan tadbo wangdungtu paniu kamshat khai-e; palungsiat hai tingtheng-e. 

19 Amor mai wangpiu Sihon tu kamshat khai-e; palungsiat hai tingtheng-e. 

20 Bashan mai wangpiu Og tu kamshat khai-e; palungsiat hai tingtheng-e. 

21Paliu kadih hai pamaileng paniu pikhai-e; palungsiat hai tingtheng-e. 

22Pakhiangnase paniu pavangmai Israel maileng pikhai-e; palungsiat hai 
tingtheng-e. 

23Aliutu kamkao khaijiu bambo tingga, aliutu mangai khai makge; palungsiat hai 
tingtheng-e; 

24paniu mikre maidung khugasu aliutu lepad khai-e; palungsiat hai tingtheng-e. 

25Paniu karingbo khaoring hinaleng tiutek pikhai-e; palungsiat hai tingtheng-e. 

26Tinggen Rawang tu thuonlo; palungsiat hai tingtheng-e. 

Tathoilui 137 

Israel Mainiu Maidihga Kiu-huibo 
1Babylon singgiu genlam aliu ntao lujiu; Zion tu maningtaobo wan ga aliu kap-e. 

2Sibo singbang kedung riga, aliugu nthiam tarabungse maseng khai bamme. 

3Aliutu bangkhai maidungniu, chalui thiura din-e; paliu chun kam mawi khaira 
din-e, “Aliu khuga Zion lamga, chalui thiukhailo.” 

4Dechiujiu sangdiu mai dihga, aliuniu RAPIU lamga chalui thiu ngam ralo? 

5Jerusalem, natu Iniu mangaimi-e sai, agu tarabungse Iniu wadaodi, gelan ngam 
lakmi sulo! 

6Iniu natu maningtao makge sai, nang hai agu withubo chunwat si-e, chiujiu 
maning makge sai, wadaodi Iniu chalui thiulan ngamlak misulo! 

7 RAPIU yo, Jerusalem tu haphun lubo naise, Edom mainiu degu dinkhai migulo, 
chiubo maningtao khailo. “Haise rathon milo,” chiujiu paliuniu dinkhai mibose 
maningtao khailo! 

8 Babylon yo, nangniu aliu khuga kamkhai mibo, chakhumse ruijiu natu kam 
mahami rabo-e. Natu chakhum ruikhaibo maise sanwibo thiu milo. 

9Ngenadungtu chakit lujiu, tuleng riga npuak khaibo maise, sanwibo thiu milo. 

Tathoilui 138 

Chunwigu Pipadbo Rathoi 

1Alungchun pakhiangnaniu natu thuonne, RAPIU yo, chara rammai masuangga, 
Iniu natu thuonjiu thiune. 

2Nagu saomakbo lungsiat nai chamchangbo jengniu, nagu masanbo Raky lam 
azu mari lujiu, makhumkiu nazantu I thuonne, palamra nazan nai nagu ladrian 
sira dichang-di-e chiubo nangniu lenkhai mide. 

3Iniu natu kuboga paokak khai bi-e; nagu jengtan siniu atu pitan khaibi-e. 

4 RAPIU yo, kadihpiriga chawang hinaniu natu thuonne, palamra paliuniu nagu 
ladriatse chiulude. 

5Nagu tienkam nai naken kadibo lamga, paliuniu chalui thiune. 

6Kuthuboga bamdi, manuanbo maitu nangniu lungsa-e, khatdi chaliangbo 
maira, nakhu gasu nbai ngamlu lakge. 

7Magenthiu chariubo siniu atu magui miboga, nangniu atu gukhai bi-e, Paliu 
lungpom kasabo, agu mikremai situ nangniu atung khai-e, khatdi nagu pumtan 
siniu atu rankhai-e. 

8Nagu ladriat hina nangniu kamkhai bine; RAPIU nagu lungsabo hai tingtheng-e. 
Nangniu tensu khai mibo ngamse loikhai sulo. 

Tathoilui 139 

Tingwang Gu Tathuibo Ningting Khatdi Manang Khaibo 
1 RAPIU yo, nangniu atu madiu lude, khatdi atu silude. 

2Iniu kambo hina nang si bamme; kadiulam sudi agu makum hina nang si 
bamme. 

3I kam bambo, maksai mathak bambo, nangniu ngao bamme, a-ngam kam hina 
nang si bamme. 

4Iniu wa dinsu makha gasudi, Iniu dinrabo hinase nangra simasuang bambo-e. 

5Pabam hinaga, nang amungga bamme; nagu pumtan siniu atu gukhai bambo-e. 

6Nangniu atu si masansiak bambo-e; haise I maning mengtang silu lakge. 

7Nakhu gasu Iniu delam mari luralo? Napam gasu Iniu delam pak mari luralo? 

8Iniu tinggen khangjiu tadi, nang siga bamra-e, Iniu charuidihga jibam liudi, 
nang siga bamra-e. 

9Iniu tingbang lenton tadmi liudi, maksai diuthubo tingnu lam lung midi, 

10siga atu majang khaira nang bamme, siga atu nkha khaira nang bamme. 

11Tamiubo siniu atu gomnam mira, maksai atu thao magui bambo kabenbose, 
tamiuwang mira, Iniu khenglu bamdi sui-e; 

12chiudi tamiubose nalengra tamiubo makge, nchun hai, n-nien kum gap-e. 
Tamiubo nai kabenbo hai nakhu gara nchamme. 

13Apum mania pakhiangna nangniu damkhai-e; sise apui wonlungga nangniu 
atu dam aruangkhai-e. 

14Iniu natu thuonne, natu hai pingbuibo-e, palamra nangniu kamkhaibo hina 
maisuang ha-e khatdi tasibo-e. Sise alungchun pakhiangnaniu si-e. 

15Apui won lungga arah khai aruangboga, I nbaijiu mawi bambo tingga, I bamme 
chiubo nangniu sibamdi-e— 

16Atu mana makhaga nangniu atu ngaobam di-e. Aleng pikhaibo tingmik wadi 
sumakha gasu, nagu ariakkhuangga chamtan raokhai mibo-e. 

17Hey Tingwang yo, nagu makum hai dejiukha suklo chiubo I si-e; haise dejiukha 
paman kunglo! 

18Iniu haise pariak chaksai, sise nbuiniang suang kengrabo-e. Iniu jikiang subo 
gadi nakhuga I bambo-e. 

19Hey Tingwang yo, kasamaitu, kamshat khaira Iniu dejiukha masenlo! Kasa 
kammainiu atu phut khaira dejiukha Iniu masenlo! 

20Paliuniu nalamga kasa-sabo lad din-e, paliuniu nazan din masa-e. 

21Hey RAPIU yo, natu marengbo maidung situ dejiukha Iniu marenglo! Natu 
atungmai situ, dejiukha Iniu manihlo! 

22Alungchun pakhiangna siniu, paliutu mareng-e; paliutu agu mikremai leng 
chakkhai-e. 

23Atu matad khailo, Hey Tingwang, khatdi amaning sikhailo; atu madiu khailo 
khatdi amakum hai sikhailo. 

24Alungga kasabo bamsai phiupad khailo, halan makbo npui gase atu majang 
khailo. 

Tathoilui 140 

Gukhaira khengbo Rathoi 
1Kasabo mai khugasu atu gukhailo, Hey RAPIU yo; palung pom kasamai khugasu 
atu bai khailo. 

2Paliura pawan machang kasabo rang bamme, pawan machang n-gi, athaora 
ronna rang bamme. 

3 Paliu lee haira karabo kaniu tai kumme; paliu lad sira karabo niugam tai 
kumme. 



1103 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

4Kasa maigu pumtan gasu atu gukhailo, RAPIU yo. palung pom kasamai khugasu 
atu jumari khailo. 

5Chaliangmai siniu atu manra tathak thiu n-bamme; paliu thak kasabo siniu, n-
pui gase tathak machung khai n-bamme. 

6Iniu RAPIU khuga din-e, “Nangra a-Rawang ye.” Nkha khaira khengbo akhuan 
chiukhailo, Hey RAPIU yo! 

7Agu Tanthubo, atu gupao, RAPIU yo, chari gase nangniu atu gukhaibi-e. 

8 RAPIU yo, kasabo mainiu masenbose pikhai mane; paliugu kasabo makumse 
piwangtang khai tulo. 

9Agu mikremaitu charise pi ngamkhai tulo; atu kapinra kam bambo, paliu thakse 
paliu khuga malan khaimi sulo. 

10Tao-maren bambo mitikangse, paliu riga runkiu khailo; chakhomki gase ntiak 
khaijiu, wadaodi kalan npad makmi sulo. 

11Maitu aratjiu madon thon maise, ngam makmi sulo; kasa kammai khuga 
kasabose wangjiu paliutu kam mahami sulo. 

12 RAPIU, nangra lung kalakmai, khatdi wathak hamai lam chap-e chiubo I si-e. 

13Pachangjiu tacheng matipbo mainiu natu thuon rabo-e; paliuniu napam ga 
lungrabo-e. 

Tathoilui 141 

Chawan Rathoi 
1 RAPIU yo, natu I ku bamme, tuhoi atu nkha khailo! Iniu natu kubo akhuan nking 
khailo. 

2 Aben henkhangjiu chawan rathak thiujiu bambo arathoi hai parim wibo kumjiu 
lukhailo. 

3 RAPIU yo, amun kaba khailo, alee tonse thinman khailo. 

4Kamaobo kamrabo gasu khatdi kasamai ruangga jao lujiu, kasabo kammi rabo 
gasu atu gukhailo. Paliugu chakhuang-changee gase wadaodi I jaolakge. 

5Kawi mainiu atu lungsajiu rukhaibo khatdi sajai pikhaibo sui-e, chiudi Iniu 
kasamaigu chakhuang thiubose wadaodi lusi lakge, palamra paliugu kasabo situ 
suini makjiu pawan machang, I khengjiu bambo-e. 

6Paliugu mawangpao maitu chakha turen-ga ponthon suboga alad hai maji-e 
chiubo paliu suimi rabo-e. 

7Dongtap-tap mibo khatdi ratap-tap mibo, singpum kum paliu radungse, charaw 
mungga nkhuang marapu bam rabo-e. 

8Chiudi Ira natu malumjiu bambo-e, agu Tanthubo RAPIU yo. nagu gukhaibo situ 
I phiu bamme, atu pishai khai tulo! 

9Paliuniu atu manra thiukhaibo thak gasu, khatdi kasa kammai son gasu atu 
gukhailo. 

10Atu kam masakhai makjiu, paliu ronna, paliu thakga manmi sulo. 

Tathoilui 142 

Nkha Khaira khengbo Rathoi 
1Nkha khaira Iniu RAPIU tu ku-e; Iniu pakhuga khengbo-e. 

2Iniu suinimakbo hina pakhuga phungwang-e; achariu pakhiangna Iniu pakhuga 
paokhai-e. 

3Iniu phut mira kamsubo tingga, Iniu dekam ralo chiubo paniu si-e Iniu tadkhai 
rabo npuiga, amikre mainiu tathak thiukhaibose paniu si-e. 

4Atu nkha khaira phuiboga, mai khattudi I ngao makge, mai khatnadi atu 
gukhaira ha-e. Mai khatnadi atu manang khai makge. 

5Nkha khaira Iniu akhuan sen padle, Hey RAPIU yo, haibo ringtingga Iniu 
masenbo sira naronna -e. nang hai atu gukhaipiu-e; 

6Nkha khaira senpadbo akhuan hai chiukhailo, palamra malimkiu miratu 
manangjiu bamme. Amikremai khugasu atu rankhailo; paliu hai alengra tanju-e. 

7Amagenthak gasu atu phut khailo; sichiusai namaidung ruangga nagu kawibo 
wat situ Iniu natu thuonne. 

Tathoilui 143 

Nkha khaira khengbo Rathoi 
1 RAPIU yo, arathoi chiukhailo! Nacheng matipbo jengniu, arathoi hai chiukhailo; 
nagu chamchangbo siniu, atu paokak khailo! 

2 Navang, atu madiukhai tulo; nasuangga mai khatnadi pamao habo mai ha-e. 

3Amikre mainiu atu kamkao mide. khatdi pachangsiak kam chaliu khaide 
Paliuniu atu tamiubo kavangkyga thonkhaijiu, I hai nda shaimibo mai kum mide. 

4Haijengniu phutmira Iniu kaden lude; alungchun chariuchang chariu mide. 

5Tadmibo tingmik situ Iniu maningtao-e; nangniu tenkhai mibo hina, Iniu 
makumtao-e, nagu tienkam hinatu Iniu maningtao-e. 

6Nakhuga kakheng thiujiu aben henkhang-e; a-hiuna hai kasangbo kadih kum, 
charijiu natu khuan bamme. 

7Tuhoi atu paokak khailo, RAPIU yo. Iniu machunbo wakhatdi hamide. Akhu gasu 
nang nbaimi tulo, maksai I hai charuidihga bammai ruangga bammi rabo-e. 

8Nagu saomakbo lungsiatse, nsuan machang atu pi maningtao khailo; palamra 
Iniu natu malumme. Arathoi hai nabamga wangtang khailo. Iniu tadrabo npuise 
akhuga lenkhailo. 

9Gukhai raleng Iniu nakhuga wang-e, Hey RAPIU yo, amikremai khugasu atu 
rankhailo. 

10Nangra a-Rawang ye; nangniu machunbose tenra, atu katikhailo. Atu lungsajiu 
manang makbo npuiga atu jukhailo. 

11Nangniu ladriat khaibo kum, atu rankhailo, RAPIU yo, nagu kawibo wat siniu, 
agu magenthak gasu rankhailo! 

12Nangniu atu lungsabo donniu amikremaitu kamshat khailo. atu mathadjiu 
bammai hinatu kam maha khailo, palamra I hai navang-e! 

Tathoilui 144 

Chari Ngamluboga Chawangniu Tingwang Tu Thuonbo 
1Atu gupao, RAPIU tu thuonlo! Chari thiura paniu katikhaibo-e, sichiujiu chari 
thiura kaden khaibi-e. 

2Pahai atu gupao khatdi alam ponpao, agu nbaibam khatdi atu ranpao-e, Pahai 
Iniu malumbo nbaibam si-e. Paniu jatdungtu ahangga pibam khai-e. 

3  RAPIU, nangniu lukhaibo mai haise saolo? Maksai nachun ngutjiu akhi khaibo 
maise saolo? 

4Aliu haira tingkai padbo mikha kumbo-e; aliu tinglang haira, tadbambo 
ahiumana kumbo-e. 

5Hey RAPIU yo, tingpuk hai rapad lujiu kiulo: maluangdung situ niakhailo chiusai 
mikhutse padmi rabo-e. 

6Hengrise kalik khaijiu, nagu mikremai situ kam marapu khailo, nagu tavaithuse 
ketpad khaijiu paliutu pipak khailo. 

7Kulamsu naben henkiujiu kasukbo duiliu gasu atu jupad khailo khatdi gukhailo; 

8wadaodi majibose simakbo khatdi ladriat gadi aratbo, sangdiu maigu pumtan 
gasu atu ranpad khailo. 

9Luisanse Iniu nakhuga thiune, Tingwang yo; Iniu chaqon mibung jujiu nakhuga 
chalui thiune. 

10Chawangdungtu chari ngambose nangniu pikhai-e; khatdi navang David tu 
ranpad khaibi-e. 

11Paliu lungriak kasabo amikremai khugasu atu rankhailo; wadaodi majibo 
dinmakbo khatdi ladriat gadi aratbo, sangdiu maigu pumtan gasu, atu ranpad 
khailo. 

12Singbang dikhangjiu tankhangbo kum, aliu nahdung haitu pitan khailo. Aliu 
nahpuidung haitu chawangkiningga palun kawibo tiangdi kum pithiu khailo. 

13Miusy pajat hinaniu aliu bawse phui khailo. Aliu luzamga milydung haitu, kariu 
gasu sang-sang pi piang khailo. 

14Aliugu khaorui-khaona hai, piang shatbo maksai hamibo thiumakjiu pi 
kingpad khailo. Aliu npuiga chunsabo khuan pichiu khai tulo. 

15Haibo jat ruangga bammai paliu sanwi-e; RAPIU tu paliu Rawang leng lukhailu 
maise sanwi-e! 

Tathoilui 145 

Thuonbo Lui 
1Naken dibose Iniu din madune, a-Rawang khatdi a-wangpiu yo; tingthengjeng 
natu I thuon bamne. 

2Naimachang Iniu natu thuon bamne; tingtheng, tingtheng natu I thuon bamne. 

3 RAPIU haira di-e, siniu patu dijiu thuon rabo-e; pagu kendibo hai singam lakge. 

4Nangniu tenkhaibose chaken hina,thuon bamrabo-e, nagu kangambo tienkam 
situ paliuniu dinbam rabo-e. 

5Paliuniu nagu tienkam situ khatdi nakendi situ dinbam rabo-e; nagu maisuang 
habo situ Iniu makumjiu bamrabo-e. 

6Nagu kangambo tienkam situ paliuniu dinbam rabo-e, khatdi nakendi situ Iniu 
din madubam rabo-e. 

7Nagu kawibo hina lamga paliuniu dinbam rabo-e, khatdi nagu lungsabo lamga 
paliuniu chalui thiune. 

8 RAPIU haira lungsa sibo khatdi nkha sibo piu-e. Para chalung pomboga majad 
makbo chiudi lungsaboniu phuibo-e. 

9Para mai hina khuga wi-e, paniu damkhaibo hinatu lungsa kamme. 

10Nagu gandam hinaniu natu thuonne, Hey RAPIU yo, khatdi namai hinaniu 
chunwibose nakhuga pine. 

11Nawangdihgu kendi situ, paliuniu din bamne, nagu kangambo situ din bamne, 

12sichiusai nagu kangambo tienkam situ, khatdi nawangdihgu kangambo kendi 
situ mai hina silu rabo-e. 

13Nangniu mawangbose tingtheng-e, tingthengjiu nangniu mawang bamne. 
RAPIU haira pagu ladriatga chamchangbo-e, khatdi paniu kambo hinatu lungsa 
khai-e. 

14Magenthiu bammaitu paniu nkha khai-e, kaojiu bammaitu paniu jusu khai-e. 

15Ringjiu bambo hinaniu natu agunjiu phui bambo-e, paliuleng pageng bambo 
tiutek hina nangniu pikhai-e. 

16Paliuleng kabuibo hina nangniu pikhai-e; sichiujiu mathiutu pikim khai-e. 

17 RAPIU niu kambo hina tacheng matip-e, pagu tienkam hinaga lungsa khai-e, 

18Patu kubo mai hina khuga pachun ngutjiu, patu kubo mai khuga para najiu 
bambo-e. 

19Patu chakhuangthiu maileng pageng hina paniu pikhai-e; paniu paliu 
kapkhuan chiukhai-e khatdi paliutu rankhai-e. 

20Patu lungsamai hinatu paniu gukhai-e, chiudi kasamai situ paniu kam mahami 
rabo-e. 

21Pawan machangna Iniu RAPIU tu thuonne; pagu gandam hinaniu pazan 
masanbo situ, tingtheng thuon bamlo. 

Tathoilui 146 

Ranpao Tingwang Tu Thuonbo 
1 RAPIU tu thuonlo! RAPIU tu thuonlo, a-hiuna! 

2Iniu karingthen RAPIU tu thuonjiu bamne; A-Rawang khuga aringting katheng-
kadun, Iniu chalui thiujiu bamne. 

3Chamainagu jupaodungtu malummi mane; chamaina siniu natu ranlu lakge. 

4Paliu shaibo tingga taniangga malanwang mirabo-e; sibo naira paliugu 
chunrang hina pamalan thiumi rabo-e. 

5-6 Tinggen, kadih khatdi duipui, khatdi sibo lungga bambo hina, Dampao, Jacob 
Rawang khuga, nkha khaira mangiukhai bam maise sanwi-e. Pagu ladriatse 
pawan machang paniu majai khai-e; 

7magenthiu chariu maidung don ponjiu paniu ladjan thiu-e, sichiujiu mariu 
maitu paniu katiu pikhai-e. RAPIU niu kavangkyga bammaitu phutkhai-e; 

8khatdi pamik tiat maitu pi ngaokhai-e. Kaojiu bammaitu paniu jusu khai-e; 
pacheng matipbo pamaidungtu paniu lungsa-e. 

9Aliu dihga lungbambo sangdiumaitu paniu gukhai-e; kami-magen nahdungtu 
paniu nkha khai-e, chiudi kasamai tura kam maha khai-e. 

10 RAPIU haira tingtheng wangpiu-e. Hey Zion yo, na-Rawang niu tingthengjiu 
mawangrabo-e. RAPIU tu thuonlo! 

Tathoilui 147 

Ngamkambo Tingwang Tu Thuonbo 
1 RAPIU tu thunlo! Aliu Rawang tu thuonjiu chalui thiubo hai wi-e; patu thuonbo 
hai kawibo khatdi majibo-e. 

2 RAPIU niu Jerusalem tu kalankhai bine; kavangleng puitadmi maitu paniu 
puiwanglan kinne. 

3Palung pangmi maitu paniu wikhai-e paliu jamse chafainiu domkhai-e. 

4Paniu chagandung situ pariak chaklujiu, paliu zanniu ku-e. 

5 RAPIU hai kadibo nai kangambo-e; pagu ningting haitu kadasi lakge. 

6Lung manuan maitu paniu jumaku khai bi-e, chiudi kasa maitura kadihga taoni 
khai bi-e. 

7 RAPIU tu thuonbo lui thiulo; aliu Rawang khu chalui thiujiu tarabung julo. 

8Paniu kamuang haitu tingpuk riga kajin khai-e; paniu kadihleng tingdui pikiu 
khai-e khatdi maluonggen riga piubuan pi bonkhai-e. 

9Paniu chakhao hinaleng tiutek pikhai-e, khatdi n-gek poinadungniu katiu 
khengboga paniu pikhai-e. 

10Palung kimbo hai chaqon-gu pumtanse makge, maksai kahubo riphenmai 
rigadi makge; 

11chiudi patu chakhuang thiumai, pagu saomakbo lungsiatga malum maidung 
riga palung kimbo-e. 

12 RAPIU tu thuonlo, Hey Jerusalem! Naliu Rawang tu thuonlo, Hey Zion! 

13Naliu rengmun situ paniu pi tankhai-e; paniu namaitu thoikhai-e. 

14Ramrai gase manang makbo paniu pikhai-e, khatdi withubo tatek siniu natu 
pikim khai-e. 

15Paniu kadihtu chamtan pi-e, siga paniu dinbose padnuang mi-e. 

16Paniu kabun situ chafai kumjiu lenkhai-e; khatdi kajik situ tabui kumjiu kajin 
khai-e. 

17Paniu kachaktu chagiat kum mara khai-e; paniu langwangbo agibo hai mai 
khat niudi kheng ngam makge! 

18Paniu chamtan pikhaiboga kabun hai tunmi-e; paniu tingkai langwangboga 
taduise luangmi-e. 

19Pagu champao hai pamai khuga pikhai-e, Israel maileng pagu ladticham, 
khatdi pagu tacheng-tajaise pikhai-e. 

20Haise jat kakimai khuga tenkhai makge; paliuniu pagu tacheng-tajai haitu 
simakge. RAPIU tu thuonlo! 

Tathoilui 148 

Tingwang Tu Thuonra Ting-kadihtu Kubo 
1 RAPIU tu thuonlo! Tinggen lam RAPIU tu thuonlo, tingpukga lungjiu bammai 
naliu. 

2Pagu mazadung hina, pagu tinggen riphendung hina patu thuonlo. 

3Chahiu nai naimik patu thuonlo; benjiu bambo chagandung patu thuonlo. 

4Kukachangbo tinggendung, khatdi tingpuk riga bambo tadui niudi patu 
thuonlo. 

5Paliu mathiu RAPIU zantu thuonlo! Paniu chamtan pikhai-e, siga paliutu 
dampad mi-e; 

6pagu chamtan siniu paliu hai pabam bamga, malai makjiu tingtheng bammi-e; 
paniu kadinbose paliu piumak daolakge 

7Kadihga RAPIU tu thuonlo, duipui khao, Mantage khatdi kasukbo duinai hina, 

8hengri nai kachak, kabun nai kamuang, khatdi tingthung siniu palad majai-e. 

9Maluongdung nai luongbutdung, charasibang nai mariuram, RAPIU tu thuonlo; 

10khaoring hina, chaky khao nai nkankhao hina, paganiu tonbo khao khatdi 
thingnadung, patu thuonlo. 

11Chawangdung nai mai hina, chawang nahdung nai mawangpao hina, patu 
thuonlo; 

12akhangmaidung nai aliumaidung hina, katingmaidung khatdi nahmaidung 
hina patu thuonlo. 

13Mai hina RAPIU zantu thuonlo! Pazan hai kakibo zan hina suang di-nkiu-e; 
paken dibo hai tinggen nai kadih suang ku-nkiu-e. 

14Paniu pajattu pitan khai-e, sijengniu pamai hinaniu patu thuon rabo-e. paniu 
Israel maidungtu haichiu kungjiu bambo-e. RAPIU tu thuonlo! 

Tathoilui 149 

Thuonbo Lui 
1 RAPIU tu thuonlo! RAPIU khuga kasanbo lui thiulo; chamchangjiu patu 
malummai maduiga patu thuonlo! 

2Naliutu Dampao jengniu Israel mai naliu chunwi lulo; naliu wangpiu jengniu 
ringa lulo naliu Zion maidung! 

3Chalen lenjiu pazantu thuonlo; patu thuonjiu nchom biulo; nthiam thinjiu patu 
thuonlo. 

4 RAPIU niu pamai khuga pachun kimme; lung manuan maitu chari ngambo siniu 
chakhuang thiu khai-e. 

5Tingwang mainiu chari ngamboga chunwi lulo, nchun masangdi naliu 
chunwijiu chalui thiu sanglo. 

6-7Tingwang tu thuonjiu makiak maralo, jatdungtu kamkao mira, khatdi 
maidungtu sajai pikhaira, pamun kawibo hengse ponlujiu patu thuonlo; 

8paliu wangdungtu chagi riangniu ratmira, paliugu jupaodungtu chagi tangniu 
bangman mira; 

9Tingwang niu chamtan pikhaibo saisuijiu, jatdung situ sajai pikhaira sensulo. 
Haise Tingwang mainiu chari ngambo si-e. RAPIU tu thuonlo! 

Tathoilui 150 

RAPIU Tu Thuonbo! 
1 RAPIU tu thuonlo! Patu Kahumboky ga Tingwang tu thuonlo! Pagu jengtan situ 
tinggen ga thuonlo! 

2Pagu kangambo siniu kamkhai mibo, pagu kadibo jengtan situ thuonlo. 

3Make mudbo khuan siniu patu thuonlo. nthiam-tara khuanniu patu thuonlo. 

4Nchom khuan nai chalen siniu patu thuonlo. nthiam-tara khuanniu patu 
thuonlo. 

5Siamtoy biujiu patu thuonlo. Katanbo siamtoy khuanniu patu thuonlo. 

6Ringjiu bambo khaoring hina RAPIU tu thuonlo! RAPIU tu thuonlo! 

Kadincham 

Kadincham 1 

Kadincham Gu Pageng 
1 David nahpiu, khatdi Israel mai wang, Solomon gu kadinchamdung-e. 

2Haiga nangniu ningting nai kawibo ladtikhaibotu silujiu khatdi dinbambo 
pasukse silura kadincham bamme. 

3Paliuniu nang ningtingjiu lungra khatdi lungchun masanjiu, majijiu khatdi wijiu 
lungra katikhai birabo-e. 

4Paliuniu wasimak maitu pijiu khaoti khai ngamme khatdi chabonmaitu pijiu 
khaora khai ngamme. 

5Haibo kadincham hainiu ningting maidungtu tasi khaisan ngamme khatdi tasi 
simaitu majang khaibi-e, 

6sichiujiu paliuniu kadinchamgu malinkhai bambo ramba si-ngamme khatdi 
ningting maidunggu tathu-charatu si-ngamme. 

Chabon Maitu Ladtikhaibo 
7  RAPIU tu chakhuang thiujiu pingbo hai tasi phibang-e. Kapangmaira ningting 
nai ladtikhaibotu maning chakung makjiu lukhai makge. 

8Anah yo, napui napiuniu natu laddin khaibo gase nachun ngutlulo. 

9Palamra paliuniu katikhaibo siniu na-nkhai rili situ pirun kawibo nai tatiuniu 
napuan thiukhaibo kumjiu pi-ngao wikhai birabo-e. 

10Anah yo, nuan phungmainiu natu hiamboga, suikhai mane. 

11Paliuniu haichiu dinsai, “Wanglo, aliuniu maitu kamshatra phiukhe! Aliuniu 
pamao hamaitu palam haboga charuang-chapa thiura chonkhe! 

12Aliuniu paliutu adaoboga paliu wibamdi sui-e, ringbamdi sui-e, chiudi aliuniu 
paliutu mathad-mathiu khai bisai, paliu shaimi rabo-e! 

13Aliuniu chakhiu-chalan hina daolune, sichiujiu sutlubo maniadung siniu aliu 
ky khaiphui mikhe! 

14Wanglo, aliu saisui lulo sichiusai aliuniu agalubose aliu mathiu njan rabo-e.” 

15Anah yo, sikumbo maidungtu kangkhat thiujiu tadtulo. Paliu khugasu mari 
milo 

16Paliura kasa kamratu khuan ngam lulakjiu bambo-e. Paliura maitu kamshat 
ratu khuanjiu bambo-e. 

17Nangniu nimrabo nthingnaniu natu phuibamboga tathak thiukhaibo pageng 
ha-e, 

18chiudi sikumbo maidungse paliu shairabo thakse paliu ronna thiu bambo-e. 

19Suttiubogu ngamkam siniu suttiumai tu kam mahara-e, sikum gapjiu pathak 
kasamai hina khuga padrabo-e. 

Ningtingniu Kubo 
20 Kinglo! Ningtingniu puidiga khatdi senkiga kujiu bamme, 

21namdigu rengmun-ga khatdi maidungniu maduijiu bambo hinaga senjiu 
bamme: 

22“Kapangmai yo! Naliu dethengkha pangjiu bamralo? Naliuniu dethengkha 
tasitu din masajiu bamralo? Wadaodi naliu lukhai lakma? 

23Iniu naliutu rukhaibo haitu lukhai lulo; Iniu naliutu ladti mawikhai bine, khatdi 
agu tasi hai naliutu pikhai bine. 

24Iniu naliutu wangra kujiu bambo-e, chiudi naliuniu nkingkhai makge. Naliuniu 
atu wajeng sikhai makge. 

25Iniu ladtikhaibo haitu naliuniu luni makge khatdi naliutu kam maji khaira 
naliuniu atu suikhai makge. 

26Sijengniu naliu magenthiu chariubo wan-ga, Iniu naliutu nuirabo-e. 

27Nping-charenbo siniu tingthung kumjiu, magenthiubo khatdi thiuniubo nai 
kanangbose hun matan wangboga Iniu naliutu nuimen rabo-e. 

28Siga naliuniu ningtingtu kusune chiudi Iniu naliutu paokak khai lakge. 
Naliuniu pabam machang atu phiusune, chiudi naliuniu atu phiudao lakge. 

29Tasi haitu naliuniu wadaodi lukhai makge khatdi RAPIU kadin wadaodi 
piumakge. 

30Naliuniu aladdintu wadaodi luni makge maksai Iniu naliutu katinkhaibo suini 
makge, 

31Sijengniu naliu tienkam saisuijiu, thiuniubo hai naliu daobui-e. 

32Wasimak maira ningtingtu lukhai makbo jengniu shairabo-e. Kapangmai hai 
wa mathingsi kamak jengniu lung mahami rabo-e 

33Chiudi alad lukhaimai hinara wadi ping lakge. Paniu wa kasatu manangra ha-
e.” 

Kadincham 2 

Ningting Phijeng 
1Anah yo, Iniu natu ladtikhaibo hai silulo, khatdi sise wadaodi kamra mangai 
tulo. 

2Ningtingcham tu nking mawi lujiu silura kamlo. 

3Yo, tasitu khenglulo khatdi ningtingtu phiululo. 

4Rangkangtu nangniu phiubo kum, khatdi baikhai bambo chakhiu-chalantu 
daora matanbo kum phiululo. 

5Sichiujiu, nangniu RAPIU tu pingrabose silusai, Tingwang lamga sitathiu lubui-
e. 

6RAPIU niu ningting pikhaibo-e; pakhu gasu tasi-ningting wangbo-e. 

7Paniu tacheng matipmai, palung masan maitu gukhaijiu nkhakhai bibo-e. 

8Maitu lungsasi maitu, khatdi pakhuga pachun khaibam maitu paniu gukhai bine 
khatdi akhekhai bine. 

9Nangniu alad nkingsai, tacheng matipbo nai majibo ladjan hai nangniu 
silurabo-e. Nangniu kamrabo lamse nangniu silurabo-e. 

10Sichiujiu nang ningting mirabo-e, khatdi nagu tasiniu natu pi chunwi khai 
rabo-e. 

11Nagu tasi ningtingniu natu gukhai bine. 

12Khatdi kamaobo kammi rabo gasu natu ju marikhai bine. Kasamai khugasu 
natu ju marikhai bine. 

13Tacheng matipbo lunlungtu phut lujiu nuan gu tamiuboga lungmi maidung 
khugasu natu jukhai ngamme. 

14Paliura pageng habo khatdi kamaobo kamraboga chunwi-e, 

15paliura mainiu malum silak mibo maidung-e. 

16Palad-niam wijiu natu hiamwangbo, tacheng matipmakbo pui khugasu nang 
marilubui-e, 

17sibo pui sira pakina khuga matip makjiu, khatdi pagu masanbo ladriattu 
mangai mibo pui-e. 

18Nangniu pakyga tadsai kashaibo npui gase nang tadbambo-e. Siga tadkhaibo 
sira charuidihga tadkinbo-e. 

19Sibopui khuga tadkhai mibo mai khatniudi malanwang makge. Paniu karingbo 
npuiga wadaodi malanwang ngam makge. 

20Sijengniu kawibo mai khatdi tacheng matipmai sai nang suilulo. 

21Pacheng-pariak matipmai siniu aliu kadih haiga lungrabo-e. 

22Chiudi kasamai nuan phungmaitu Tingwang niu haibo kadih gasu singbang 
pethon mibo kumjiu pethonmi rabo-e. 

Kadincham 3 

Chabon Maitu Ladtikhaibo 
1Anah yo, Iniu natu katikhaibo hai mangai tulo. Nangniu kamra Iniu katikhaibo 
hai pawan machang maningtao bamlo. 

2Iniu katikhaibo hainiu natu pi lungwi khaine khatdi pi ringtheng khaine. 

3Kadinpiubo nai malumsuibo haitu wadaodi phutmi tulo. Haidung situ 
nawongga matiu lulo, khatdi nalungchun ga raokhai lulo. 

4Nangniu haichiu kamsai, Chara chamainiu natu thuonne. 

5 RAPIU tu nalungchun pakhiangnaniu malum lulo. Naronna natu maji-e chiujiu 
maning mitulo. 

6Nangniu kambo hinaga RAPIU tu maningtaolo sichiusai paniu natu majibo 
npuise lenkhai bine. 

7Naronna nang ningting-e chiujiu maning mitulo; kasabo gasu 
marilujiu RAPIU kadin piululo. 

8Nangniu haichiu kamsai, haise chapiu kawibo kumjiu, najam-naratu pi wikhai 
bine. 

9Nangniu daoraithubo kachia-rangkang maksai alin-tara withubo siniu Rapiu tu 
chakhuang thiubo thiujiu kadkhailulo. 

10Nangniu sichiusai, nabawse alin tamra siniu phui maliam khaibine khatdi 
naleng katiu kasak mali-malan khaibine. 

11  Anah yo, RAPIU niu natu kam majikhaiboga nalung makbo thiutulo, haisiniu 
natu rukhaibo-e chiujiu lukhai lulo. 

12Papiuniu panahtu rubo kumjiu RAPIU niu lungsamaitu rukhaibo-e. 

13Ningting lumai—wasi kalumaise pasan wi-e. 

14Kachia-rangkang makhuan makeng lubo suang haisiniu naleng wi-nkiu-e. 

15Ningting hai tiuchang suang paman kung-e, nangniu haise wa kakitu pon kada 
silakge. 

16Ningting hainiu ringthengbo khatdi chakhiu-chalan sigasu chakhuang thiubo 
natu pikhai bine. 

17Ningtingniu agi-manaibo khatdi manangmakbo ringting pithiu khai-e. 

18Ningtingmai pasan wi-e, ningtingniu paliuleng ringting pikhai bine. 

19 RAPIU gu ningting siniu kadihpiritu damkhai-e; pagu tasiniu tingpuktu 
damkhai-e. 

20Pagu ningtingniu singgiutu piluang khai-e, khatdi kamuang siniu kadihpiriga 
pi tingriu khaibi-e. 

21Anah yo, nagu ningting tasitu thin matip lulo. Sise wadaodi nakhu gasu pitadmi 
tulo. 

22Paliuniu natu agi-manaibo khatdi chunwi mathabo ringting pikhai bine. 

23Nangniu na-npuiga naphi masui makjiu tad mawi ngam lune. 

24Nangniu nchun naziga jira wangbo tingga pinglakge, khatdi ji aman saijiu ji 
lune. 

25Kasamai khuga tingthung kumjiu wangbo kasabotu nangra manangra ha-e. 

26RAPIU niu natu jukhai bine. Paniu natu pijiu tathakga mankhai lakge. 

27Nangniu kawi kam ngambo tingga, pageng bammai hina leng kamkhai bilo. 

28Nangniu nakining maitu tuhoi nkhakhai ngamsai, nsuannai niu nkha khaine 
khuanlo chiu dintulo, 

29Nakining maitu kam masara wadaodi rangtulo; pah natu malumjiu nakhuga 
mangiu khaijiu lung bambo-e. 

30Palam haboga mai khattudi ari-ara mane, paniu natu kasa kamkhaibo wadi ha-
e. 

31Palung kasa mainiu wa kasa kamjiu bambotu manmami tulo, 

32Palamra wa kasa kammaitu RAPIU niu mareng-e, chiudi tacheng matip maitu 
paniu maning chakung-e. 

33RAPIU niu kasamai kikhun ga tasiang pikhai-e chiudi tacheng matipmai kikhun 
ga thoikhai-e. 

34Paniu wasao thiumaitu suini makge. Chiudi lung manon maitu lungsa khai-e. 

35Ningting mainiu chakhuang thiubo zan daone, chiudi kapangmaira 
kamangambo daosanne. 

Kadincham 4 

Ningting Gu Pageng 
1Anahmai yo, naliu piuniu naliutu katikhaibo nkinglo. Naliuniu nking mawi sai 
wasi lune. 

2Iniu naliutu katikhaibo hai kawibo-e, siniu pakhiangna maningtao lulo. 

3Iniu apui-apiu nah kamalibo thiujiu napoinah thiubambo tingga, 

4apiuniu atu katikhai-e. Paniu din-din-e, “Iniu dinbo hai maningtao bamlo, 
wadaodi mangaitulo. Natu Iniu katikhaibo kumjiu kamlo, sichiusai nang 
lunglune. 

5Ningting tasitu lukhai lulo! Iniu dinbo haitu mangai mane khatdi maning mala 
mane. 

6Ningting haitu phutmi tulo, patu lungsalo, sichiusai paniu natu nkha khaine. 

7Ningting lukhaibo hai nangniu kamlurabo gasu kungthubo si-e. Nangniu daobo 
hinaga wasibo haitu kada lulo. 

8Ningtingtu lungsalo, sichiusai paniu natu kam madikhai bine. Patu pam matip 
lulo, sichiusai paniu naleng chakhuang thiubo phungwang bine. 

9Paniu naleng pakendibo pirunse thiune.” 

10Anah yo, alad nkinglo. Iniu nakhuga din bambo hai kumjiu kam lulo, sichiusai 
nang ringtheng rabo-e. 

11Iniu natu ningting khatdi majijiu lungra npui katikhaibo-e. 

12Nangniu ningtingjiu tadsai wakhatniudi natu khamlakge, khatdi pakjiu kindi 
naphi masui lakge. 

13Nangniu katilubo hina maningtao tantanlo nangniu tasi ningting phiubo haise 
nagu ringting-e, haitu akhe mawilulo. 

14Kasamainiu tadbo lam tadtulo. Kasamai nkhai-rili saisui tulo. 

15Haise kamtulo, kasabo gasu mari lulo! Haise suikhai tulo na-npuilam tad taron 
milo. 

16Kasamaira wakasa kamkhai maksai jikiulu lakge. Paliura maitu wa kam masa 
makthen lungringjiu bambo-e. 

17Kasabo ngam khatdi kasabo lungpom hai paliugu katiu kasak kumbo-e. 

18Tacheng matip mainiu tadbo chabin sira tingben suraga tadbo kum, benbi-bi 
khangjiu ben masan mirabo-e. 

19Chiudi kasamai npui sira nchun kumjiu tamiubo-e. Siniu paliu nkhuang-e, 
chiudi detu masui jiulo chiubo paliuniu simakge. 

20Anah yo, Iniu kadinbo haise nking mawilo. Alad hai nking khailo. 

21Haise nakhu gasu wadaodi pitadmi tulo. Pawan machang maningtaojiu 
nalungga khailulo. 

22Haise daolumai hinaleng chapum wibo khatdi karingbo pikhaine. 

23Nangniu ndechiujiu maninglo chiubo makum mawilo; palamra naringtingse 
nagu makum nai maning siniu nalunlung dambo-e. 

24Maji kamakbo ladse wadaodi dintulo. Aratbo nai kamaobo lad dinboga 
wadaodi jaomane. 

25Nalungchun masan siakjiu nasuanglam phui majijiu tadlo, wadaodi 
mangamjiu napi kin masuk mitulo. 

26Nangniu kambo hina rang mawilo, sichiusai nangniu kambo hina wikam rabo-
e. 

27Kasabotu marilujiu tad maji padmilo. Majibo npui gasu phiken khatnadi 
tadken padmi tulo. 

Kadincham 5 

Mainaoky Kiubo Lamga Rukhaibo 
1Anah yo, agu ningting nai tasitu nking mawilulo. 

2Sichiusai nangniu najai-nali kawiboga dechiujiu lungralo chiubo silura-e, 
khatdi naladkengniu nang wa kasimai-e chiubo lenkhai rabo-e. 

3Mainao chamkengra makhuidui kahum kum humbam talakge khatdi paniu 
biangpup khaibo sira takisa sadui kumjiu madio bam talakge; 

4chiudi pakhiangnase loimiboga kakhabo nai kathiubo makjiu wakhatdi masiak 
lakge. 

5Paniu natu charuidihga maluong khai rabo-e, paniu tadkinbo npuisira 
kashaibo-e. 

6Para karingbo npuiga tad makbo-e, chiudi ron maha mibo-e, nde padbamlo 
chiubodi maningkhai makge. 

7Anah yo, tuhoi alad nking lubo hai wadaodi mangai mitulo. 

8Sikumbo pui khugasu marilulo! Pah kamun mung gadi tadwang mane. 

9Nangniu haise kamsai pakak khatga natu chakhuang thiukhai mibose, mainiu 
lutad mine khatdi nang chabonmai thiujiu lungsa simakbo mai ben-ga shai rabo-
e, 

10Yo, nagu chakhiu chalan hinase khatdi nangniu kamkhai bambo hinase mainiu 
lutad mirabo-e. 

11Natia-nazan hinase tiulujiu nagu kashai ziga ahuijiu nang jibam mirabo-e. 

12Siga nangniu dinsune, “Dekamjiu katikhaibo situ Iniu wadaodi lukhaimak 
jiulo? Dekamjiu atu rukhaibo situ Iniu suikhai nimak jiulo? 

13Atu laddin khaimai kadinchamtu Iniu chiukhai makbo jengniu khatdi alung 
matip makbo donniu-e. 

14Sijengniu mathiu masuangga mangambo hai I daonuang mibo-e.” 

15Nanao khuga chamchang lulo, sichiujiu patu ronna lungsa lulo. 

16Maipui katamboniu naleng lungkhaibo nah siniu naleng kawi kamkhai silakge. 

17Nanah mainiu natu nkha khaira lungkhang rabo sangnu, mai katam mainiu 
nkha khaira makge. 

18Sijengniu nangniu maluang lung bambo pui khuga nachun khaijiu matha-
ringajiu lunglulo. 

19Para palun wibo khatdi lungsabuibo tathanliu si-e. Palunwat siniu natu pi 
chunwi khailo, pagu lungsiat siniu natu juijiu bamlo. 

20Anah yo, nangniu dekamjiu nagu lungsabose maipui katammai khuga pikhai 
ralo? Dekamjiu nangniu mainao lunwat situ masen nkiumi ralo? 

21Nangniu kambo hina RAPIU niu ngao bamme. Nangniu tadkhaibo bam hinaga 
paniu phui bamme. 

22Kasamaigu nuan sira tathak khatle. Panuan gu tathakga patu manmi rabo-e. 

23Paronna patu thinriapsi makbo donniu pah shaibo-e. Pameng lamsu patu 
paronna parawlam langkhai mirabo-e. 

Kadincham 6 

Rukhai Sanlanbo 
1Anah yo, mai khat paw sung nang chaplubui-e chiujiu ladriat thiukhai mibo 
bamma? 

2Nalad gasu khatdi nangniu ladriat thiukhaibo gasu natu minman mibo khatdi 
manman mibo bamma? 

3Anah yo, sichiusai, nang maiben hangga bam mibo-e. Chiudi haichiu npadlan 
rabo-e: kalangjiu pakhuga meng, natu phut khaira khenglulo. 

4Naronna jibammi tulo maksai mathakmi tulo. 

5Thingnaniu maksai tathanniu tathiu kahamai khugasu maribo kumjiu sikumbo 
thak gasu mari lulo. 

6Kamakemai siniu matiangpui khugasu wa-kawi ngiudon katilu bui-e. 

7Paliugu jupao maksai mawangpao thiuson makge, 

8chiudi tatheting leng, chaken tinggasu paliuniu tatek kadenkhai mibo-e. 

9Kamakebo mai siniu dethengga jibam ralo? Pah dedao buangsu ralo? 

10“Maluat khat jithud khaine” chiu paniu din-e, “Aben makhumlujiu poinaga 
mathak khaine.” 

11Chiudi paniu jibambo tinggasu kaleksabo siniu suttiumai kumjiu chaheng-
changiu thinlu patu aphen wang sune. 

12Pageng habo khatdi kasabo maidung sira aratbo cham dinjiu tadron kinbo-e. 

13Paliuniu natu sontiura paliu mik kakhipjiu khatdi pazu thiulenjiu bamme, 

14paliu lungchun sira pabam hinaga kam kabuak khaira ronna rangjiu bambo-e. 

15Haijeng gasu sansabo siniu paliutu wadi kachankhai makjiu, shaisiak rabo 
sansetse paliu daorabo-e. 

16-19 RAPIU niu marengbo khatdi aruang ngamlakbo wa chinnia bamme: 
Chaliangbo mikphui, aratbo lee, pamao hamaitu gibo ben, kasa rangbo lungchun, 
wakasa kamra majatbo phi, aratbo riga arat sanbo jengdin, khatdi pasingnamai 
ruangga wa kasa rangbo. 

Npui-npiu Lungmaobo Lamga Rukhaibo 
20Anah yo, napui napiuniu natu katikhaibose wadaodi mangaimi tulo. 

21Pawan machang paliu ladse nalung chun-ga khailujiu khamten man milo. 

22Paliugu katikhaibo siniu nang nbin tadbo tingga natu gukhaine, nchun kiusai 
gukhaine khatdi n-nien tingga natu ladtikhai birabo-e. 

23Paliuniu ladpi khaibose kabenbo nbiu-e, paliuniu rukhaibo siniu nang dechiu 
lungralo chiubo katikhai birabo-e. 

24Haisiniu natu kasabo puidung maksai mainaogu taphanbo lad gasu ju 
marikhai ngamme. 

25Paliu lunwat kawibo siniu natu hiammi tulo, maksai paliu mikphui kasabo 
gase manmi tulo. 

26Mai khatniu chakhapuitu taruakpek khatniu hiamlu bui-e, chiudi makhabo 
ngamkam siniu pagu kabambo hina kam maha mirabo-e. 

27Nafai-nani rumakjiu nagaga chami khailujiu nang ponlu buima? 

28Chami miti riga naphi rumakjiu nang tad ngamlu buima? 

29Mainaotu maluang jibo hai sikum gapjiu sansabo-e. Haikumbo kammai hinara 
magenthiu rabo-e. 

30Agatiubo piu siniu mariujiu katiu agabo tingga maidi khan makge; 

31chiudi patu nimlusai, paniu dam chinnia majon rabo-e, pagu kabambo hina 
paniu majon rabo-e. 

32Chiudi makhabo maira pachun para thiumakmai, paronna patu kam maha 
bambo-e. 

33Patu kam mangam khairabo-e khatdi daprabo-e; pagu mangamse tingtheng 
rabo-e. 

34Pakinaniu palung pombo lungnotse mai khatniudi sitang lakge, khatdi 
pamalan thiulakge. 

35Majontu paniu lulakge, wajiukha kalen pibo siniu pagu lungpomse kimsi lakge. 

Kadincham 7 

1Anah yo, Iniu nakhuga dinkhaibo nangniu kamrabo hai wadaodi mangai makjiu 
maningtao lulo. 

2Iniu dinbo hai kamlo, sichiusai nang ringlune. Iniu katikhaibo hai nangniu 
namiktu majaibo kumjiu manangjiu majai lulo. 

3Iniu katikhaibo hai pawan machang thinlujiu nalungga raokhai lulo. 

4Ningtingtu natanpui kum khatdi tasitu naka kungthubo kumjiu lukhai lulo. 

5Paliuniu mainao khatdi taphanbo lad dinbo puidung khugasu natu jumari khai 
ngamme. 

Lung Karuangbo Pui 
6Naikhat Iniu agu kiran gasu phuibamboga, 

7Wasimakbo chabonmai ruang gasu pangthubo piu khattu Iniu ngao-e. 

8Maipui khatniu lungbambo kamikke khatga bambo npui lamse pah tadkiu 
mide. 

9Paniu paky mungga chawan tamiu mibo tingga tadwang-e. 

10Paniu patu padjiu sundao-e; pase papum jonbopui kumjiu pafai pani piu-e 
khatdi waga pah rangbamme. 

11Pase kahubo pui-e khatdi mangam makjiu npuiga tadjiu bambo-e, 

12pakak khatsai kamik khatga, pakak khatsai npuikiga, wadaoga senkiga 
chapkhuan bambo pui-e. 

13Paniu chabonmai nah wongga kiaplujiu patu kapupjiu pazu-ga mating phui 
lujiu din-e, 

14“Thainai charathiuboga I tadlujiu wang bamme. 

15Sijengniu natu phiura I padbo-e. I natu adaonijiu padgapboga nang haiga 
bamniubo-e! 

16Iniu azise Egypt gu fainoi tarikboniu thaptom khai bamme. 

17Akhuga parim wibo wasadui khatdi parim wibo chamiangrimse bamme. 

18Wanglo, thaichunra mathen sangkhe. Ania khat khattu pamlujiu mathenkhe. 

19Akina chakyga ha-e. Pah chabin kadiulam tad mide. 

20Pah rangkang kengga phunglujiu tadmide, n-nid kak nia lungga pah wanglan 
lakge.” 

21Sichiujiu paniu patu palunwat nai paladniam siniu hiam lude. 

22Patuse kabuichitu kamshatra jutadbo kumjiu khatdi chakhengniu tathakga 
buangkhai mibo kumjiu pasai suitad nuang mide. 

23Siga pamalungse tavaithuniu ketbo kumjiu ketmi sune. Pase thingna khatniu 
pasipga wa kasabo bamme chiubo simakjiu lenwang mibo kumjiu tadmide. 

24Sijengniu tuhoira, anah yo, alad nkinglo. Iniu kadinbo hai nking mawilo. 

25Sikumbo puiniu nalungchuntu pijiu jukmi tulo, patu maningmi tulo. 

26Paniu mai wajiukhatu kam maha mibo-e khatdi pakhui sikam kalak siga 
shaikhai mibo-e. 

27Nangniu pakyga tadsai, charuidih lamse nang tadjiu bambo-e. Haise shainong 
rabo npui si-e. 

Kadincham 8 

Ningtingtu Thuonbo 
1 Kinglo! Ningtingniu kujiu bamme. Makumbo gasu pakhuanse pichiu khai 
ngamme. 

2Npui mungga bambo luongbut gase khatdi npui-npai gase pah chap bamme. 

3Namdi lam ngutrabo rengmun gase paniu chaplujiu ku bamme: 

4“Naliu mathiu khuga Iniu khengbo-e, kadihpiriga bammai hinatu Iniu kubo-e. 

5Nashiu chap makhama? Nashiu chaplura katilulo. Nang wa katira simakbo 
kapangmai ma? 

6Kinglo, Iniu nakhuga kadinbo hina hai kawibo khatdi majibo chamme. 

7Iniu dinbambo hai majibo-e, aratbo situ Ira mareng-e. 

8Iniu dinbo hina majibo-e, wadi majimakbo khatdi kamaobo ha-e. 

9Wa kasimai khuga haise masansiak bamme; wa kasi-kangaomai lengra mala-e. 

10Rangkangtu suang aladdin haitu kadalulo. Withubo kachiatu suang tasi haitu 
kadalulo. 

11“Ira Ningting si-e, tiuchang suang Ira wi-e, nangniu atu wakhat niudi kadasi 
lakge. 



1122 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

12Ira Ningting si-e, akhuga tasi bamme; kamajibo ladzanse akhuga bamme. 

13 RAPIU tu chakhuang thiubo haira kasabotu marengbo-e; Ira chaliangbo nai 
wasao thiubotu khatdi kasabo nai aratbotu mareng-e. 

14Iniu rangbose kamjiu bambo-e, Ira wasibo-e khatdi Ira tanbo-e. 

15Iniu chawangtu pijiu dihthin khaira khatdi mawangpaoniu tacheng-tajai kawi 
kamra nkha khaibo-e. 

16Kadihpiriga kalungmai hina, wa kasimai khatdi katheng-kadimai hina agu 
nkha thinjiu bambo-e. 

17Atu lungsamaitu Iniu lungsa-e, atu phiumai hinaniu daolune. 

18Pi lungwi khaira khatdi pingam khaira akhuga chakhiu-chalan nai chakhuang 
thiubo hai bamme. 

19Nangniu akhu gasu daobo haira, withubo kachia suang, khatdi masanthubo 
rangkang suang widiang-e. 

20Ira tacheng matipbo npui tadbo-e, Ira majibo npui saisuibo-e. 

21Atu lungsamaitu lungsingkhiu khai bine, paliu kyse chakhiu-chalanniu piphui 
khai bine. 

22 “Wahina ruang gasu RAPIU niu atu damrai thubo-e, nda pagu gandam hina 
gasu raithubo-e. 

23Paphibang siakga atu damkhaibo-e, kadihpiritu dam makhaga damrai mibo-e. 

24Duinai suang atu mana raibo-e, tadui aladky padmakha gasu mana mibo-e. 

25Maluongdung suang atu manarai mibo-e, luongbutdungtu pabamga khaimak 
gasu dam mibo-e. 

26Tingwang niu kadihpiritu khatdi sibo luzamtu dam kamak gasu manarai mibo-
e. 

27Tingpuktu paniu damboga khatdi duinai riga tingbang-lamraise lenkhaiboga, 
I bam mibo-e. 

28Paniu tingpukga kamuang piken khaiboga, paniu duinaigu duipin lekhaiboga I 
bam mibo-e. 

29Duipuitu kukhang makra paniu chamtan piboga, kadihpiritu dam suboga I 
bam mibo-e. 

30I hai ngena kumjiu pamungga ntao bambo-e. Naimachangna I hai pachun wat 
thiujiu bambo-e, I pakhuga bamthen achun wi-e, 

31Kadihpiritu maluong achun wi-e, khatdi chamaina khuga alung kim-e. 

32“Tuhoira, chabon maidung yo, alad nking khailo. Iniu kadinbo kumjiu kamlo, 
sichiusai naliu chun wirabo-e. 

33Naliutu katikhaibo hai nkinglulo. Ningtingmai thiululo, wa kalammi tulo. 

34Alad nkingmaise chunwi rabo-e, aky-kamun ga khuanjiu bammaise donwi 
rabo-e. 

35Atu daolubo mai sira ringtingtu daolu mai-e, khatdi paliu riga RAPIU niu palung 
kimkhai bine. 

36Atu daomak maise patu paronna kam ajambo-e; atu marengmai hinase 
kashaibotu lungsabo-e.” 

Kadincham 9 

Ningtingbo Khatdi Kapangbo 
1Ningtingniu paky thiulune khatdi pasat chinnia kamlune, 

2Paniu changira wakhao gilujiu, jaw sak kawiboga pachoi khailujiu chakuang-
kaiga dungkhai bamme. 

3Paniu namdiga pabam kuthubo gasu kura pavang- puidungtu langkhai mide: 

4“Pachun thiumak mai, wanglo!” Khatdi kapangmai khuga paniu din-e. 

5“Wanglo Iniu kaden khaibo tatek tiulo, khatdi pachoi khai mawi bambo jawse 
saklo. 

6Pachun thiumakbo kahdung situ phut lujiu lung milo. Tasi npuise suijiu 
lungmilo.” 

7Palungpom kasamaitu nangniu rukhaisai, kamangambo ronna daorabo-e. 
Kasamaitu nangniu katin khaisai, natu kam masa khaibo ronna-e. 

8Palungpom kasamaitu wadaodi rukhai mane; paniu natu marengmi rabo-e. 
Chiudi nangniu ningtingmaitu rukhaisai, paniu natu chakhuang thiune. 

9Ningtingmai khuga nangniu kadinthen pah ningting nkiubo-e. Nangniu tacheng 
matipmai khuga dinkhaibose paniu pagu ningtingga khaisan rabo-e. 

10 Nang ningting nisai, raijiu RAPIU kadin piulo. Nangniu Masanbo Khat situ sisai, 
ningtingbo-e. 

11Ningting hainiu nagu ringtingga tingkum khaisan birabo-e. 

12Ningtingse nakhuga bamsai naleng gengne; nangniu haisitu lukhai maksai, 
magenthiu rabo-e. 

13Kapangbo hai wasimakbo, palad marangbo mangam makbo pui kumbo-e. 

14Para paky kamun mungga, maksai namdigu kuthubo bamga ntaolujiu, 

15pangam pujiu tadmariu kinmaitu kujiu din bamme: 

16“Pachun thiumak maidung, wanglo!” Kapangbopiu khugadi paniu din-e, 

17“Ka-agabo dui hum nkiu-e. Ka-agabo taruak tiuwi nkiu-e.” 

18Pakyga tadkhaimi maise shairabo-e chiubo khatdi paliu hai charuidihga tuhoi 
bamme chiubo pakhuga mengbambo piuniura simakge. 

Kadincham 10 

Solomon Gu Kadincham 
1Haidungse Solomon gu kadinchamme: Ka-ningtingbo nahpiuniu papiutu pi 
padiu wikhai-e, kapangbo nahra papuileng chariubo phungwang-e. 

2Nalung masan makjiu daolubo senlan siniu wa kawi kamlu lakge, chiudi nalung 
masanbo siniu naringtingtu gukhai ngamme. 

3 RAPIU niu kawimaitu pi mariujiu tadkhai lakge, chiudi kasamainiu lunibose 
Paniu thinman mine. 

4Kamakebo siniu nang kaleksa mine, chiudi changam kam maranboniu nang 
kalek wimine. 

5Pachun kathiumai siniu atiat tingga chamiu khom madui-e; chiudi atiat tingga 
jibambo hai mangambo khatle. 

6Kawimainiu thoidam daone. Kasamai ladkeng siniu kasabo lunlungtu nbai-e. 

7Kawimai tura thoidam kumjiu maningtao bam rabo-e, chiudi kasamai tura 
mangainuang mirabo-e. 

8Wa maning kasi mainiu kawibo laddintu lukhai-e. Kapangbo cham kadinmaira 
hanuang mirabo-e. 

9Palung masan maira ringlura pumtan bamme chiudi palung masanmak maitura 
minnuang rabo-e. 

10Majibotu thin nbaibo siniu kam kabuak khaibo-e chiudi madujiu khan maise 
agi-manaibo leng kam bambo-e. 

11Kawimai ladkengra karingbo duipinne, chiudi kasamai ladkengra kasabo 
lunlungtu baikhai-e. 

12 Marengboniu kam kabuak khai-e, chiudi lungsaboniu maimao-maimeng kuak 
khai-e. 

13Wasi majatmainiu tasi cham din-e, chiudi kapangmai tura mathad bui-e. 

14Ningting mainiu daodiu then tasitu lukhai-e, chiudi kapangmainiu chalad 
dinsai kabuakbose diuta mibo-e. 

15Sen-lanniu kalekwimaitu gukhai-e; kaleksaboniu lunglakmaitu kam maha-e. 

16Kawi kambo phijeng sira karingbo-e chiudi nuan niura nuan ga jukhaibo 
ronna-e. 

17Rukhaibotu chiukhai maidungse ringlune. Chiudi paliu maoga suikhaimak mai 
sira phisui sabo-e. 

18Marengbotu baikhaibo maise ka-arat mai-e. Maiken tiamaise kapangmai-e. 

19Nang chalad din makengthen nuan kambo-e. Nang ningtingmai-e sai maliuna 
bamlo. 

20Kawimai ladkeng sira masanbo rangkanggi kumbo-e chiudi kasamai chunning 
sira wageng ha-e. 

21Kawimai ladkeng siniu mai kakengtu pigeng khai-e, chiudi kapangbo ladkeng 
siniu patu paronna kamshat lubui-e. 

22 RAPIU gu thoidamniu natu pi lungwi khaibo-e. Nangniu matanjiu kambo siniu 
natu pi lungwi khaisan silakge. 

23Kamao kamjiu chunwibose kapangbo-e, wa sinuang maira ningtingtu 
masenne. 

24Tacheng matip maira paliuniu lunibo daone, chiudi kasamaira paliuniu 
pingthubose daone. 

25Tingthung-tingkai wangboga kasamaitu pontad mine, chiudi palung masan 
maira wadi manangra ha-e. 

26Kamakemaitu wadaodi nangam kamra langkhai mane; kakhiangboniu nahiu 
chakimbo kum maksai mikhutniu namik subo kumjiu paniu natu kam mathadra 
ronna-e. 

27 RAPIU kadin piulo, chiusai nang ringthengne. Kasamaira paliu ting tangmak 
gasu shaimi rabo-e. 

28Kawimai makum siniu pijiu ringa khaine, chiudi kasamai makumra wadi 
lusonra ha-e. 

29 RAPIU niu palung masanmaitu gukhai bine, chiudi kamao kammaitu kam maha 
mine. 

30Tacheng matipmaise pawan machang wibam rabo-e, chiudi kasamaira 
kadihpiriga lungsi lakge. 

31Tacheng matipmainiu ningting cham din-e, chiudi wa kasa dinbo lee situ 
khammi rabo-e. 

32Tacheng matipmai siniu lungsasibo cham dinne, chiudi kasamaira ladtan 
ronna din-e. 

Kadincham 11 

1Wa madat nchang makbo maitu RAPIU niu mareng-e. Nchangbo madat situ para 
luni-e. 

2Chaliang maitu kam mangam khai nuang bine. Lung manuonbo hai ningting 
nkiubo-e. 

3Nang wisai, lungchangniu natu jukhaibo-e. Maidungniu malum silakmai sira 
paliugu nchangmakbo siniu kam mahami rabo-e. 

4Nang kashaibo nai chakhiu-chalanse pageng ha-e, chiudi lungchun nchangbo 
siniu natu rankhai ngamme. 

5Nchangbo lungchun siniu mai khat ringting kam njiukhai ngamme, chiudi 
kasamaira paronna lung masuk mirabo-e. 

6Tacheng matipboniu, nchangbo maitu rankhai-e, chiudi mainiu malum silakbo 
maira patiuni kasaboga manmi rabo-e. 

7Kasabo mainiu shaiboga, pagu makumdi shai taman mirabo-e. Chakhiu-
chalantu malumbora wadi pageng ha-e. 

8Tacheng matipmaitu kabuakbo gasu gukhai-e, chiudi haise kasamai khuga 
wangrabo-e. 

9Charatu simakbo cham npaoniu natu kam maha ngamme, chiudi tacheng 
matipmaigu ningting siniu natu rankhai ngamme. 

10Nchangbo maidung siniu, sanwiboga namdise tachun wi-e, khatdi kasamai 
shaiboga chunwibo khuan sen-e. 

11Tacheng matip mainiu paliugu thoidam piboga, namdise dikhang-e; chiudi 
kasamai ladkeng siniu namdi situ kam maha-e. 

12Maitu kasanjiu lungpom cham dinbo hai kapangbo-e. Nang nachun kathiumai 
sai maliuna bamlo. 

13Maiken tiamai khuga mahim lad dinkhai silakge, chiudi malumbuibo mai 
khugara dinkhai sui-e. 

14Jukhaibo mai hasai jat khatse kaomi rabo-e, Ladtikhai mai kakengthen pumtan 
bambo-e. 

15Zusi makmai paosung nangniu ruine chiujiu ladriat thiutulo, nangniu ladriat 
thiukhai sai nalung mak rabo-e. Sikumboga jaomakboniu wi-e. 

16Paladniam wibo khatdi lungsasibo puitu chakhuang thiu-e, chiudi mangui 
kahabo pui sira kamangambo gu-e. Kamake mai wadaodi rangkang daolakge, 
chiudi chakiubo maira kalekwi mine. 

17Nangniu maitu lungsa khaibo haise naleng kawi kamkhai bambo-e.Nang 
nathak sasai, natu naronna kam ajambo-e. 

18Kasamaira pachangsiak wadi kagengbo ha-e, chiudi nangniu kamajibo tensai, 
natu maomakjiu tathuonse pikhai rabo-e. 

19Majibo kamra machun bammaise ringrabo-e, chiudi kasabo ngam kamra 
matanbam maira shairabo-e. 

20Palung kasa maning maitu RAPIU niu mareng-e, chiudi kamaji kam maitu paniu 
lungsa-e. 

21Kasamai tura maomakjiu mathadkhai rabo-e, chiudi tacheng matip maira 
marilubui-e chiubo nang silulo. 

22Wasi makbo palun kawibo puira, kavakpui munjuongga kachia khap kakhai 
kumbo-e. 

23Kawimainiu masenbo hina wikamna-e, chiudi kasamainiu lunibose daoluboga, 
mai hina chalung pomme. 

24Khangsia mainiu paliugu senlan kabambose pageng bamboga thinkhai bamdi 
lungwi khangmi-e. Khangsia maira pageng bamsiakboga thinkhai makjiu, 
ntidbam tadi lungwi sonlu makge. 

25Maitu lungsa silo, chiusai nang lungwi rabo-e. Maitu nkha khailo, chiusai 
natudi nkha khaine. 

26Tasiu makhuan lujiu paman khangra khuanbam maitu maidungniu siang-e, 
chiudi jonjiu bammaitu paliuniu thuon-e. 

27Nangniu machunbose wisai, natu chakhuang thiune, chiudi maitu kam-
kabuakra nangniu phuibam sai, sise nangniu daorabo-e. 

28Pakhiu-palan ga mangiu khaijiu bammaise chaken tingga singniwdung kumjiu 
ntangmi rabo-e, chiudi tacheng matipmai sira karia tingga singniwdung kum 
bonkhang rabo-e. 

29Pakikhun-ga kabuakbo phungwang maira kanamboga paleng wadi ha mirabo-
e. Kapang maira kaningtingmai vang thiujut-jut rabo-e. 

30Tacheng matipboniu ringting pikhai-e chiudi lungnuat kasaboniu luthonmi-e. 

31 Kawimaitu haibo kadihpiri gadi tathuonse pikhai-e, sijengniu kasamai nai 
nuan phungmaitu maomakjiu mathad khai rabo-e chiubo nang silulo. 

Kadincham 12 

1Tasitu lunimaira, paniu maomiboga laddin khaibotu luni-e. Rukhaira suimak 
mai sira kapangmai-e. 

2Kawimai khuga RAPIU palung kimme, chiudi kasa rangmaitu kam maha-e. 

3Kasaboniu chapngam lurabo ha-e, chiudi tacheng matip maira chap matiplu-e. 

4Kawibo nao sira pakina padiu wijiu ri-ngabo-e chiudi pakina khuga mangambo 
phungwangbo nao sira pakina riga chara kasa phungwangbo-e. 

5Palung nchangbo mainiu natu akhi mawi khaine, chiudi kasamaira natu kalikra 
ronna kamme. 

6Kasamai ladkeng sira maitu kamshatbo-e chiudi tacheng matipmai ladkengra 
kapingboga gukhai-e. 

7Kasamaira pakai-pakik thiumakjiu lung masukmi rabo-e, chiudi tacheng 
matipmai kikhun sira lungkhang mirabo-e. 

8Nang wasinuangbo mai-e sai natu thuonrabo-e, nang kapangmai-e sai mainiu 
natu malami rabo-e. 

9Kadimai thak thiulujiu mariujiu kinrabo suang, maidiumai khat thiulujiu ringra 
matan kinbo siniu wi-e. 

10Kawimaira pagu khaorui khaonatu akhi mawi-e, chiudi kasamaira paliu nkhai 
sa-e. 

11Changam kamaran mai sira tiura kengbamme, chiudi kapangmai sira 
pajimakbo ngamga pawan kam maha kinne. 

12Kasamai hina kasabo ngam ronna machun kinbo-e, chiudi kawimaira matipjiu 
chap bamme. 

13Kasamai tura paladkeng gasu manmi rabo-e, chiudi nchangbo maira kabuakbo 
gasu marilu bui-e. 

14Nangniu tathuon daobo sira, nalad nai na-tienkam saisui rabo-e, nangniu 
daobuibose daobo-e. 

15Kapangmaira paliuniu maningbo ronna maji-e chiu maning-e. Ningtingmaira 
ladtikhaibotu nking-e. 

16Kapangmaira palung makbo bammisai sise madu nuangmi-e. Pachun kathiu 
maira mainiu khanbotu wajeng chak khai makge. 

17Majibose nangniu dinboga, nchangbose kambo-e, chiudi ka-aratbo siniu 
nchang makboga jukhai-e. 

18Wa makum makbo ladkeng siniu chaheng bibo jam kumjiu sukge, chiudi 
ningtingjiu dinbo ladkeng siniu wikhai ngamme. 

19Ka-aratbo sira paringting dun-e, chiudi majibora tingtheng lungrabo-e. 

20Wa kasa rangmaira paleng kasabo daonuang rabo-e, chiudi wa kawi kam 
maira chunwibo daorabo-e. 

21Tacheng matipmai khuga kasabo wadi padlakge, chiudi kasamaira kabuakbo 
ronna daorabo-e. 

22 RAPIU niu ka-aratmaitu mareng-e, chiudi palad ka-nchangmaitu palung 
kimme. 

23Pachun kathiumaira paliuniu sibamdi pawan kamakbo gara maliu makjiu 
bammi-e, chiudi kapangmaira paliu simakse madunuang mi-e. 

24Chakiuboniu natu pumtan pirabo-e; chiudi nang makesai kavang thiumi rabo-
e. 

25Lungchun chariubo siniu nachun watse luthon mine, chiudi lungsasibo 
chamniu nachun piwikhai rabo-e. 

26Tacheng matip maira pakamaitu kawibo ga jukhai-e, chiudi kasamaira 
kamaobo lam jukhai-e. 

27Nang makesai, nangniu matan kinbose wadaodi daolakge, chiudi chakiusai 
sanwibose nang daone. 

28Tacheng matipbose karingbo npui-e, chiudi kasabora kashaibo npui-e. 

Kadincham 13 

1Kaningtingbo nahdungra paliu puipiuniu paliutu rukhaiboga paliu chun ngutle, 
chiudi chaliangbo maidungra paliu maomide chiubo sui makge. 

2Kawimai tura paliu ladkeng jengniu tathuon pine, chiudi ka-aratmaira paliu 
tienkam kasajengniu mariujiu tadne. 

3Nagu ladkeng kajensi sai nang ringlune, palee kengmaira paronna patu kam 
masa bambo-e. 

4Kamakebo mainiu wadaodi pamaning tanglu lakge. Kachakiubo maira paniu 
maningbo hina tathui lubui-e. 

5Ka-nchangmaira ka-aratbotu mareng-e chiudi kasamai ladkengra 
kamangambo nai tadiusabo ronna-e. 

6Tacheng matipboniu pamao hamaitu ranlu-e, chiudi kasabo siniu nuan 
phungmaitu kamkao mibo-e. 

7Khangsia maira lungkawi saothiu bamdi, wadi ha-e, khangsia maira, lungkasa 
saothiu bamdi pagu kengkha bamme. 

8Kalekwi maira pagu rangkang ponlujiu pagu ringting ranne, chiudi kalek samai 
tura maidi kapin makge. 

9Tacheng matip maira ben bansatbo nbiu kumbo-e; chiudi kasamaira midmibo 
mibung kumbo-e 

10Wasao kathiuboniu kabuakbo makjiu kaki kamlu makge. Ladtikhaibotu 
phiuboniu ningting nkiu-e. 

11Malapajiu daobo senlanse hanuang mirabo-e. Matanjiu daolubo siniu, 
tingtheng bamrabo-e. 

12Agu agunbo wangtang makbo ga alungchundi tangmakge, chiudi ai maning 
wangtangboga ri-ngabose phuimibo-e. 

13Kawi katikhaibotu nangniu suimaksai kabuakbotu khengbambo-e, haisitu 
nangniu majaisai wadi manangra ha-e. 

14Ningtingmainiu katikhaibo sira karingbo duipinne; naringting chariubo daobo 
wan-ga duaklura haisiniu natu nkha khaine. 

15Ningtingbo niu chakhuang thiubo phungwang-e, chiudi malum daolak maira 
ka-nchumbo npuiga tadbambo-e. 

16Pachun kathiumaira wa kamsu makhaga makum rai-e, chiudi kapangmaira 
paliugu wasimakbo situ kamlenne. 

17Malum daolakbo chakhumpao siniu kam kabuak khai-e, chiudi malumsuibo 
mainiu agi-manaibo phungwang-e. 

18Wa kawi katilumak maira kalek sarabo-e khatdi mangam rabo-e. Rukhai 
kasuimaitu chakhuang thiu rabo-e. 

19Nangniu masenbo dao kaluse dejiuga wilo! Kapangmaira wa kasa gasu mari 
mira suimakge. 

20Ningtingmaitu maluanglo chiusai nangdi ningtingne. Kapangmaitu chaka 
thiusai nang nchum mirabo-e. 

21Kabuakbose pabam hinaga nuan phungmai saisui tadle, chiudi tacheng 
matipmai tura wa kawiboniu tathuon pikhai bine. 

22Kawimaira patah-panahleng pasen-palan khaidiak lubui-e, chiudi nuan 
phungmai senlanra tacheng matipmaigu thiumi rabo-e. 

23Tenmakbo luzamse kahamaileng pikhai bisai kengkha kamlubui-e, chiudi 
majimak mainiu piten makra khamme. 

24Nangniu nanahtu kasan maksai patu lungsa makbo-e. Nangniu patu lungsasai 
patu rukhai rabo-e. 

25Tacheng matip maira tiura kengbamme, chiudi kasamaira mariujiu tadle. 

Kadincham 14 

1Maipuigu ningtingniu chaky thiusu-e, chiudi kapangbo siniu rathonmi-e. 

2Nchanglulo chiusai nangniu RAPIU tu chakhuangthiubose lenbo-e, nchang 
makbo siniu chakhuangthiu makbose lenbo-e. 

3Kapangmai palee keng-e; kaningtingmai ladkengniu patu gukhai-e. 

4Matomchi jaomakjiu chalu tensai nabawse maruongne, chiudi paliutu thinsai 
nabawse phuilu rabo-e. 

5Malumsuibo jengdinniu majibo dintan-tanne, chiudi malum daolakbo mainiura 
aratbo makjiu kakilad din makge. 

6Palungpom kasamaira wadaodi ningtingmai thiusi lakge, chiudi ningting maira 
wasi mala-e. 

7Kapangmai khugasu bam tamsin milo, paliuniu natu wakawi katikhaira wadi 
ha-e. 

8Kaningting maise dechiu wasi jiulo? Palamra paniu kamrabose ndelo chiubo si-
e. Kapangmaise dekamjiu pangjiulo? Palamra pah paronna patu wasi-e chiu 
maning-e. 

9Kapangmaira nuan kam midi manang sonmakge, chiudi kawimaira kuak khaira 
masenne. 

10Nagu ringabodi naleng-e, nagu sansabo sidi naleng-e. Mai khatniudi padam 
pon ncham silakge. 

11Kasamai kyse hamidi kawimai kyra palun bamrabo-e. 

12 Nangniu maji-e chiu tadkinbo npuise kashaibo npui lam jukhai bamdi sui-e. 

13Kanuibo siniu chunsabotu gomnam lubui-e. Chunwibose hamisai, chunsabo 
bammibo-e. 

14Kasamaira paliuniu daobuibose daora-e. Kawimaira paliu tienkam saisuijiu 
tathuonse daorabo-e. 

15Kapangmaira wahina malumme, chiudi pachun kathiumaira paliu phikentu 
phui-e. 

16Ningtingmaira kabuakbotu mari ngamlune, chiudi kapangmaira mari simakjiu 
kamnuangmi-e. 

17Palungpom kasamaira kapangbo ngam kamme, ningtingbi maira agi-manaijiu 
bam ngamme. 

18Wasimak maira paliu pangniu daobuibose dao-e, chiudi ningting maira tasiniu 
tathuon dao-e. 

19Kasamaira tacheng matipmai khuga kinkiujiu paliugu lungsiattu kheng-e. 

20Kaleksa maitura pakiningmai katangniudi masen makge, chiudi kalek wimaira 
paka keng-e. 

21Nadon winisai, kalek samaitu lungsalo maitu marengbo sira nuan-e. 

22Nangniu kawi kamsai maidungniu natu malumne khatdi chakhuang thiune; 
nangniu kasa kamsai kammao mibo-e. 

23Changam kamlo, chiusai nang ringlubui-e, chiudi nangniu ntaolujiu pharuang-
pha bamsai kaleksa mirabo-e. 

24Ningtingmaitu chakhiu-chalanniu tathuon pikhai-e, chiudi kapangmai tura 
paliu pangniu madu-e. 

25Jengdinmainiu majibo dinsai maitu ranlu-e, chiudi paniu arat dinsai maitu 
jonbo-e. 

26 RAPIU tu chakhuang thiubo hai mai khatleng khatdi pakikhunmai leng pumtan 
pikhaibo-e. 

27Nang kashaibotu marilu nima? RAPIU tu chakhuang thiubo hai ringbo duipin-
e. 

28Chawang khatgu kendibose paniu mawang bambo chamairiak saisuibo-e, 
paliu hasai pah wadi makge. 

29Agi-njangjiu bamsai nang ningtingbo-e, chiudi nalung pomsai, nang dejiuga 
panglo chiubo lenbo-e. 

30Agi-manaibo lungchunra chapum wibo-e, chiudi manmabo sira rasa kumbo-e. 

31Nangniu kaleksa maitu kam mathad sai, paliutu damkhaibo Tingwang tu 
menbo-e; chiudi kaleksa maitu lungsa khaibose kahumbo tienkam khatle 

32Kasamaira paliu tienkam kasa jengniu lung masuk mibo-e, chiudi kawimaira 
nchangbo tienkam jengniu paliu ringting ranlune. 

33Ningting hai wasinuang maigu makum hinaga bamme, chiudi kapangmaira 
ningting lamga wadi simakge. 

34Tacheng matipboniu jat khattu kam madi khai-e, chiudi nuan sira jat khatgu 
mangambo khatle. 

35Macha kasimaitu chawangniu palung kimme, chiudi matunmak maitu paniu 
rurabo-e. 

Kadincham 15 

1Manonbo chamkakniu lungpomtu kam agikiu lu-e, chiudi marangbo 
chamkakniu mai lungpom kamkhai-e. 

2Ningting mainiu taphasai tasitu palun kam mawi khai-e, chiudi kapangmaira 
wadi makbo lad din-e. 

3 RAPIU niu pabam hina phui bamme; aliuniu kawi kamdi, kasa kamdi pah aliutu 
phuijiu bamme. 

4Lungsasibo chamra ringting-e; chiudi chalad kasabora nahiupuinatu kam 
mason bambo-e. 

5Napiuniu natu katikhaibose nangniu wajeng simaksai kapangbo-e; paniu 
rukhaibo lukhaisai ningtingbo-e. 

6Tacheng matip maira paliugu chakhiu-chalan makhuanlu-e, chiudi kasamai 
gura pageng bamsiakbo wan wangdasai hami-e. 

7Tasi haise kapangmainiu makjiu, ningtingmainiu dinronbo-e. 

8Kawimainiu kakheng thiuboga RAPIU chun kimme, chiudi kasamainiu 
phungwangbo rathak mania tura mareng-e. 

9Kasamai npuitu RAPIU niu mareng-e, chiudi kamaji kammaitu lungsa-e. 

10Nangniu kamaobo kamsai, natu ruphat khaibi rabo-e, natu rukhaibo nangniu 
suimaksai nang shairabo-e. 

11Charuidihga tangbo RAPIU simakbo hasai, dechiu chamainagu maningse 
Tingwang khugasu bailu ralo? 

12Palungpom kasamaira rukhaibotu lunimakge, paliu suang ningtingmai 
khugasu wadaodi ladti khaira kheng makge. 

13Maidungse chunwiboga nuirim rimme, chiudi paliu chunsaboga, paliu zu 
achung-e. 

14Ningtingmaira wa katini-e, chiudi kapangmaira paliu pangniu kabuibo thiu-e. 

15Kalek samai ringtingra magenthiu-e, chiudi chunwi bammai ringtingra aman-
e. 

16Kalekwi lujiu kabuak bambo suang, kaleksa tadi RAPIU tu pingboniu wi-e. 

17Kamareng maitu chami gan maluang tiubo suang, lungsamaitu chaganniw gan 
maluang tiuboniu wi-nkiu-e. 

18Lungpom kasaboniu aribo padle, chiudi khengsiboniu agi-manaibo 
phungwang-e. 

19Nang makesai, pabam hinaga magenthiubo daone, chiudi nalung nchangsai 
kabuakbo daolakge. 

20Ningtingmai nahniu papiu chun pi wikhai-e, chiudi kapangmai siniu papui 
chunsiat phungwang-e. 

21Kapang maira paliu pangga paliu chunwi-e, chiudi ningtingmaira kamajibose 
kamme. 

22Daolubui then, ladtikhaibotu phiululo chiusai nang tathui lune, sichiu maksai 
nang ngamlakge. 

23Pawan gapboga majibo khatdi nchangbo ladkeng dindao lubose dejiuga 
chunwibo gulo! 

24Ningtingmaira kashaibo npui lam tadkiu makjiu, karingbo npui lam tadkhang 
bambo-e. 

25Wasao kathiumai kikhuntu RAPIU niu kam maha mine, chiudi paniu pacheng 
matipbo kamipui tu gukhai rabo-e. 

26 RAPIU niu kasabo chunningtu mareng-e, chiudi chaka ladtu palung kimme. 

27Nangniu nchang makjiu paton lusai, nakikhuntu kam kabuak khaine. Tanim 
lumane, chiusai nang ringtheng rabo-e. 

28Kawimaira paliu paokak makhaga makum rai-e. Kasamaira paokak nuang-e, 
siniu kabuakbose padle. 

29Kawimainiu kakheng thiuboga, RAPIU nkingkhai-e, chiudi kasamai tura waleng 
chakkhai makge. 

30Nuirim-rimbo zuniu nachun piwikhai-e, khatdi kawibo champaoniu pi chunwi 
nkiu khai-e. 

31Natu rukhaibose lukhaisai nang ningtingmai-e. 

32Wa katini maksai, naronna natu kam mathiubo-e, natu rukhaibo lukhaisai 
nang ningtingbi mirabo-e. 

33 RAPIU tu chakhuang thiubo hai tasi-ningting siakge. Natu chakhuang 
pithiukhai nisai manuanjiu lunglo. 

Kadincham 16 

1Aliuniu wa rang-e, chiudi Tingwang chunning thiu rabo-e. 

2Nangniu kambo hina maji-e chiu maning bamdi lubui-e,chiudi RAPIU niu 
nachunningse ladzan thiurabo-e. 

3Nangniu rangboga RAPIU niu thoikhaira khenglo, chiusai natienkam hina 
taphuang lune. 

4 RAPIU niu kadambo hina pamalan bamme, khatdi kasamaigu pamalanra 
kashaibo-e. 

5Wasao kathiumai hinatu RAPIU niu mareng-e; paniu paliutu wadaodi ladzan 
thiumak silakge. 

6Kadin piulo khatdi chamchanglo, chiusai Tingwang niu na-nuan kuak khai 
bine. RAPIU kadin piulo chiusai kasabo wadi nakhuga padlakge. 

7Nangniu RAPIU chunning tenlusai, namikremaitu chaka thiulubui-e. 

8Nchangmakjiu kengga daobo suang, nchangjiu poinaga daoboniu wi-nkiu-e. 

9Nangniu wa rangdi sui-e, chiudi Tingwang niu natien kamga jukhai rabo-e. 

10Chawangniu chara pumtan thinlujiu dinbo-e, pagu ladzanse majibo-e. 

11 RAPIU niu nchangbo madat nai madiutu khatdi majibo tajontu luni-e. 

12Chawangniu kasabotu khengman lulakge, palamra majiboniu kadih thinmaitu 
kam matip khaibo-e. 

13Chawangniu majibotu nking nibo-e, khatdi haise kadinmaitu paniu lungsa 
khaine. 

14Ningtingmainiu chawangtu pi chunwijiu bamra kamme; chawang palung 
pomsai, chamai shaibo sui-e. 

15Chawang lungsiatra chaken tingga kamuangniu tingriutu phungwangbo 
kumjiu siga ringbo bamme. 

16Kachia-rangkang suang, tasi ningting bamboniu wi-nkiu-e. 

17Kawimaira kasabo npuitu marenjiu tadle, sijengniu nang tadkhairabo bamse 
phui mawilo, sichiusai nang marilu bui-e. 

18Chaliangbo sira hamirabo-e, khatdi wasao thiubora lung masuk mirabo-e. 

19Wasao thiujiu suttiu kinbo suang, lung manonjiu lungsa kinboniu wi-nkiu-e. 

20Natu katikhaibose nking mawilo, sichiusai nang taphuang lura-e; RAPIU tu 
malumlo chiusai nadon wirabo-e. 

21Pashiu chapbo ningtingmai situ pagu tasi-ningtingniu si-e. Paladniam 
kawithen mai pasai suini-e. 

22Ningtingmai khuga tasi haira karingbo duipin-e, chiudi kapangmai tura dinjing 
bamdi kalison makge. 

23Ningting maira paliu din makhaga makum rai-e, sichiujiu paliu kadinbo mai 
suini-e. 

24Lungsasibo ladkengra makhuidui kum humbo khatdi apum leng wibo gu-e. 

25 Nangniu maji-e chiubo npui siniu kashaibo npuiga jukhaibo sui-e. 

26Changam kammai mariubo siniu, patu changamga pijiu marankhai-e, palamra 
paniu pawontu kam magiukhai ni-e, 

27Kasamaira maitu kam masara phuijiu bamme, paliu ladkengdi kasaboniu 
phui-e. 

28Maiken tiabo hai kasamainiu dinronbo-e, paliura maitu kam kabuakbo ronna-
e khatdi chakatu kampang khaibo-e. 

29Pathak kasamai siniu pakahmaitu sontiu-e, khatdi chariuboga jukhai-e. 

30Natu pahiu chagijiu pamik kakhipmaitu matingsi lulo; paliu wa kasa rangbam 
talakge. 

31Ringthengbose tacheng matip maileng tathuon-e; paliu pi npuakbose kendibo 
chawang pirun-e. 

32Pumtan tanbo suang, khengsiboniu wi-nkiu-e. Namdi pakhiangnatu 
thinmanbo suang napum naronna thinmanboniu wi-nkiu-e. 

33Tingwang maning silura maidungniu taden thonne, chiudi paokak khairabo 
sira Tingwang chun-e. 

Kadincham 17 

1Kabuakboniu phuibo kyga chakhuang-changee thiujiu tiubambo suang, alung 
agi-manaijiu taruakpek tiuboniu wi-nkiu-e. 

2Matunmakbo wang nahpiu riga matunbo kavangniu pumtan thinjiu kalek 
damdi daolu bui-e. 

3Kachia nai rangkang tura chami gasu madiu-e, chiudi chamaina 
lungra RAPIU niu madiu rabo-e. 

4Kasamainiu kasabo chamtu nking-e, khatdi ka-arat mainiu ka-aratbo ladtu 
nking-e. 

5Nangniu kalek samaitu nuisai, paliutu damkhaibo Rawang tu nangniu 
nuimenbo-e. Mai pasan sabo wan-ga nachun wisai, natudi mathad khai rabo-e. 

6Nahmainiu paliu piu jengniu paliu geng thiubo kum, tanpao maidungdi paliu 
tah jengniu paliu geng thiu-e. 

7Chakhuangthiu buimaira ka-aratbo cham dinmakge, chiudi kapangmaira 
lukhai suibo lad wadi dinra ha-e. 

8Khangsia maira tanim hainiu maichun kam kamihlu-e khatdi wahina kamlubui-
e chiu maning-e. 

9Natu mainiu pijiu masen nisai, paliu mao kuakkhai bilo. Maigu kamaobo 
maningtao makengbo siniu chakatu kampang-e. 

10Kapangmaitu daplon kai dapjiu katikhaibo suang, ningting maitu maluad khat 
kasan khaiboga simakeng lubui-e. 

11Pawan machang kasa rangjiu kabuakbo ronna kamjiu bammai khuga 
kashaibose champao kasabo kumjiu wang rabo-e. 

12Kapangbo ngam kamjiu tadkinmaitu adaobo suang, chahompui papoi 
ponphek mibotu adaobo siniu wi-nkiu-e. 

13Nangniu kawibo sung kasaboniu malan khaisai, tasan kasabo wadaodi naky 
gasu npadlan lakge. 

14Chalad ari-kasubo hai taduiduang pang karaibo kumbo-e; haise riju makhaga 
khamlulo. 

15Pamao hamaitu kam mathad khaibo maksai kasamaitu phutkhaibo, nia 
haise RAPIU niu mareng-e. 

16Kapangmaitu tasi katikhaiboga rangkang thinbo hai pageng ha-e, palamra 
pakhuga mathiu charuangchun ha-e. 

17Chakadungniu pawan machang khat-khattu lungsa bamsai, magenthiu 
chariubo wan-ga phuikhai makbo singnara degu pageng bamlo? 

18Pachun thiu kamakbo mai ronna maipaw sung chapra ladriat thiubo-e. 

19Nuantu masenbo sira kabuakbotu masenbo-e. Pawan machang nangniu wasao 
thiu bamsai, magenthiu chariubotu kheng bambo-e. 

20Kasabotu maningjiu khatdi dinjiu bamsai, sansabo makjiu kaki daolakge. 

21Panah siniu kapangbo ngam ronna kambo piu lengra magenthiubo nai 
chunsabo makjiu kaki ha-e. 

22Chunwi-ringaboniu chapum piwikhai-e. Pawan machang achung bambose 
koina shaikiu bambo-e. 

23Palung masan makbo ladzanpaoniu mahin tanim lu-e, sichiujiu paniu 
kamajibose kam makge. 

24Wa kasibo maira ningtingbo ngamtu machun-e, chiudi kapangmaira kata 
kadao thiujiu kamme. 

25Kapangbo nahniu papiuleng chunsabo khatdi papui lung magenthiujiu 
maningkam lakbo phungwang-e. 

26Pamao kahabo maitu pijiu majonbose maji makge, kawimaitu kam mathadbo 
sira majibose kam kadat mibo-e. 

27Paronna nsisiak bambo maira chalad pangdin-din makge. Pachangjiu 
maliumak kabammaise wa kasimai-e. 

28Kapangmaidi pamun kabaman lujiu, maliumak bambisai patu wa kasimai-e 
chiu lukhaibo sui-e. 

Kadincham 18 

1Maitu atuk silak maise paronna patu maning madimai-e, mainiu maji-e 
chiubose para suilakge. 

2Kapangmaira pah wa si-e, maksai simakge chiubo wajeng simakge, para 
ningting-e chiubo ronna, lenra matan-e. 

3Nuan nai kama-ngambo hai tad nchamme. Natu chakhuang thiubose hamisai, 
sibosung nangniu charuat malurabo-e 

4Mai khatgu chamkengse kasukbo duipui khatdi luangbambo singgiu kumjiu 
ningtinggu singgiu thiu ngamme. 

5Kamaomai lam ponjiu, pamao hamaigu majitu khambose maji makge. 

6Kapangmainiu chalad arisubo sira dapkhai ratu kheng bambo-e. 

7Kapangmainiu chalad dinboga paronna patu kam maha bambo-e, paladkeng 
gasu patu manmi rabo-e. 

8Maiken tiabo hai dejiuga wilo aliuniu haitu dejiuga masenlo. 

9Kamakebo maira wakam mahara kambo mai nai nchambo-e. 

10 RAPIU haira katanbo kiton kumbo-e, tacheng matipmainiu siga wang nbai 
ngamme. 

11Wakhat khat thiujiu bamdi, kalek kawimaira paliugu chakhiu-chalanniu 
paliutu namdigu katheng kadibo singbeng kumjiu dangkhai bamme chiu 
maning-e. 

12Lung manuanmak maitu mai khatniudi chakhuang thiu makge, wasao thiumai 
sira hamirabo npuiga tadbambo-e. 

13Nangniu npaokak makhaga nkinglulo. Sichiu maksai nangra kapangbo-e, 
khatdi maitu kam mangambo-e. 

14Nangniu machunbo siniu nang marabo tingga nkha ngamme, chiudi sise 
nakhuga hamisai, nagu kanamthubo machunse hamibo-e. 

15Ningtingmaira wasikhai nijiu katira ronna paliu chun ngutbo-e. 

16Nangniu katheng-kadimaitu adaonisai, kalen phunglujiu tadlo, sichiusai 
malarabo-e. 

17Ladjankyga dinraimaise patu atungjiu bambo mainiu din makthen kamaji kum 
kamme (paokarai-majirai, paokana majina-e). 

18Pumtan bammai khangnianiu ladzankyga atungmisai, taden thonboniu kam 
manai lubui-e. 

19Nasingnatu nkha khailo, chiusai paniu natu namdigu katanbo singbeng kumjiu 
natu dangkha bine, chiudi nangniu patu n-gi-athaosai, paniu pakyga pijiu natu 
ngutta mirabo-e. 

20Nagu ladliu saisuijiu nang lungrabo-e. 

21Naladkengniu maitu kam maring ngamme, maksai kamshat ngamme; 
sijengniu nagu ladliu situ mathingsi rabo-e. 

22Nanao kawi daosai, wa kawi daolubo-e, RAPIU niu natu lungsa-e chiubo 
haisiniu lenkhaibo-e. 

23Kaleksa mainiu wa dinsai chakhuang charao chamniu dinne, chiudi kalekwi 
mainiu paokaksai palad marang-e. 

24Khangsia maigu chakara tingtheng makge, chiudi khangsia maigu chakara 
singna suang monne. 

Kadincham 19 

1Pangjiu arat kinbo suangra alung nchangjiu kaleksa kinboniu wi-e. 

2Tasi hajiu chalung thiubora wimakge, khengsi makbora kabuakbo daorabo-e. 

3Khangsia mainiu kapangbo tienkam siniu paliugu kam mahalujiu, RAPIU gen ga 
madam khai-e. 

4Kalek kawimaira paka keng-e, chiudi kalek kasamaira chaka ha-e. 

5Nangniu ladzankyga arat dinsai, natu pi mathadkhai rabo-e, siga nang marisi 
lakge. 

6Mai hinaniu parathiumai nkhatu lura matankam na-e; nkhakhai simaitu mai 
hinaniu paka thiuni-e. 

7Kalek kasamaira pasingna lengdi pageng ha-e, pakadi ha-e. Paniu wajiukha 
matan bamdi pah daolakge. 

8Naronna natu nkhalo, khatdi daodiuthen wa katilulo; sichiujiu nangniu 
katilubose maningtaosai, nang disu rabo-e. 

9Ladjankyga arat dinmaira wakamdi mathad khairabo situ marisi lakge, pah 
nchummi rabo-e. 

10Kapangmaira amansaijiu lungsi lakge, khatdi kavangniu wa kasimai riga 
mawang silakge. 

11Nang nachun kathiumai-e sai, na-lungpomtu thinman lubui-e. Mai khatniu 
nakhuga maokhaibo situ maning maha khaibose withubo-e. 

12Chawang lungpom sira ndongqui marung-kabam kumbo-e, chiudi paniu 
nkhabo sira tingriu khaibotu kamachun kumbo-e. 

13Kapangbo nahniu papiugu lungwat kam maha lubui-e. Palee kengbo nao sira 
tingjao tap-tap kabam kumbo-e. 

14Mai khatniu papui papiu khugasu chaky-chalu khatdi chakhiu-chalan 
daolubui-e, chiudi RAPIU ronna pachun kathiubo puitu panao leng pikhaibo-e. 

15Nangniu make nisai make sulo, jijiu bamlo, chiudi nang nawon mariurabo-e. 

16Tingwang gu tacheng-tajaise majailo chiusai nang ringthengne, nang majai 
maksai shairabo-e. 

17Nangniu kaleksamai leng pibose RAPIU leng apuk khaibo kumbo-e, 
sichiujiu RAPIU niu naleng ruikhai lanbine. 

18Nanahmai nahbo ting paliuniu silu buibo tingga rukhai bilo. Nangniu rukhai 
maksai paliutu kam mahabo ga nkha bambo-e. 

19Mai khatniu palungpom sasai, paniu paripse phungrabo-e, kabuakbo malod 
khat padmisai padlon nia pajai-e. 

20Nangniu maigu laddintu nkingjiu wa katini bamsai, naikhatra nang ningtingbo 
mai thiumi rabo-e. 

21Maidungniu wa kata-kara rangbamdi sui-e, chiudi RAPIU maning thiu rabo-e. 

22Patiuni kasabo hai ka-mangambo gu-e, ka-aratmai suangra kaleksabo siniu wi-
nkiu-e. 

23 RAPIU kadin piulo, sichiusai wadi manang makjiu, amansaijiu ring matheng 
lune. 

24Khangsia maira pamun-ga katiu nphangkhai radi make-e. 

25Wasao kathiumaitu sajai pirabo-e, sichiujiu wadi katisilak mainiudi silurabo 
ngiudon bamme. Nang ningtingmai-e sai, natu rukhai biboga silu bui-e. 

26Mangam kamakmai ronna papiutu wathao thiu makge, khatdi papuitu paky 
gasu hathonbo-e. 

27Anah yo, nang wa katini tamisai, nangniu sikalubo sidi mangaimi rabo-e. 

28Jengdinmai siniu maitu kam masara rangmiboga kamajibo ha-e. Kasamaira wa 
kasatu madiu ni-e. 

29Palungriak kasabo kapangmaira tadap tiusiak rabo-e. 

Kadincham 20 

1Jaw sak maniubo siniu nakhuan tan khaira khatdi chakhuan chara kamkhai 
raleng-e. jaw sak maniubo hai kapangbo gu-e. 

2Ndongquitu pingbo kumjiu, palung kapombo chawangtu pinglulo, palung 
kampom khaibo haira aronna nkhek-kashat kumbo-e. 

3Kapangmainiu ari-arabo pisu khaibo-e, sikumbo gasu mari kalubose 
chakhuang thiubuibo-e. 

4Chalu katenbo piuniu pawannaga make mijiu palu tenkhai maksai, atiat tingga 
wadi daolakge. 

5Chamai lungchun sira ajai kasuk kumbo-e, chiudi ningting kabambo piuniu sise 
jupad ngamme. 

6Mai hinaniu pah wajiukha nchang-e, maji-e chiujiu dinbamdi sui-e chiudi 
pachang siakjiu pah saolo chiubo phuiminjiu phuilulo. 

7Lungchang phungbo khatdi kamaji kambo piu nahdungse paliu sanwi-e. 

8Chawangniu ladzan bamga ntao lujiu phuiboga kasabo situ paniu silu-e. 

9Mai khatniu palungchunse masan siakge pa-nuan gasu pah marilubui-e chiubo 
din ngamma? 

10Nchangmakbo madat nai taju kathin maitu RAPIU niu mareng-e. 

11Nahmaitu paliu ngamkam saisuijiu si-e; paliu hai nchang-e, wi-e chiubo nang 
din ngamlu bui-e. 

12Aliu mikniu phuira, aliu kuonniu nkingra RAPIU niu aliuleng pikhaibo-e. 

13Nangniu jijiu bamsai kaleksa mirabo-e, pujiu, changam kambam sai tiura-
sakra mali-malan lubui-e. 

14Wa-liumai siniu chapot mania paman kung-e chiujiu dintan-tanne, chiudi 
paniu malan wangboga, paniu dejiukha chali thiululo chiubo lamga tasao 
kamme. 

15Nangniu dinbose nangniu sisai, nangniu kachia nai tiuchang suang paman 
kungbo daolubo-e. 

16Zu simakmai paosung ladriat thiukhaibo hai pang kajubo gu-e, pagu mania 
hinase pipad mirabo siakge. 

17Nangniu nchang makjiu kadaobo tiutekse katiubo tinggara amansai bamdi sui-
e, chiudi sise tiuloigap dasai namunkiga nbui nphang phuitud mibo kumsu rabo-
e. 

18Nangniu kawibo ladtikhaibotu daosai nang taphuang lurabo-e; rang masuang 
makjiu chari thiura tadtulo. 

19Ladtumbose mahim lura wakhat nadi ha-e. Palee kakengmai khugasu mari 
lulo. 

20Napui napiutu siangsai, nagu karingtingse tamiuboga chamibung midmibo 
kum hami rabo-e. 

21Nangniu nagu chakhiu-chalanse malajiu kadaothen, kawibose kam matam 
rabo-e. 

22Kamaobo situ nangniu chakhum ruira kam mane. RAPIU tu malum lulo paniu 
kam majikhai bine. 

23Maji kamakbo madat nai tajutu RAPIU niu mareng-e. 

24 RAPIU niu aliu npuileng dakkhai mibo-e; sichiusai mai khatniu dechiujiu pagu 
ringtingtu silu ralo? 

25Tingwang khuga kadkhaira ladriat thiusura maga maning mawi lulo.Pasai 
nalung niulune. 

26Ningtingbo chawang siniu kamao kam maitu silubui-e, sichiujiu patu lungsa 
makjiu paniu sajai pirabo-e. 

27 RAPIU niu aliu lungchun khatdi makum pikhai-e, sise aliuniu ronna bai 
ngamlakge 

28Chawang khatniu nchangjiu, majijiu khatdi wijiu bamthen mawang lubui-e. 

29Aliuniu chabonmai pumtan masenne, khatdi katingmai pipuak tao kamimaitu 
chakhuang thiu-e. 

30Aliu lunlungse kam kalira kung-e. 

Kadincham 21 

1 RAPIU niu singgiu mentu kham malapabo kumjiu chawang maningtu thinman 
lubui-e. 

2Nangniu kambo hinase maji-e chiujiu maningdi sui-e, chiudi RAPIU niu nagu 
maningse ladzan thiu rabo-e chiubo maningtaolo. 

3Majibo nai kawibose kamlo; sise rathak mania phungwangbo suang RAPIU niu 
pachun kimme. 

4Kasamai sira, paliu arat nai wasao thiubo siniu thinman bamme, sise nuan-e. 

5Rang mawijiu ranglo, chiusai nangniu pasy kengjiu daone. Nangniu kalangju 
misai wadaodi kabuibo daolakge. 

6Nchang makbo gasu nangniu daobo lungwat hina hanuang mine, haisiniu natu 
kashaiboga jukhaine. 

7Kasamai sira paliu tienkam kasabo jengniu harabo-e, palamra paliuniu 
kamajibose kamni makge. 

8Pamao kabam maira kamaobo npuiga tadle, chiudi pamao kaha maira 
kamajibose kamme. 

9Palee kengbo naotu maluong lungra suang, n-shing riga lungboniu wi-nkiu-e. 

10Kasamaira, kasa kamraleng pu-e, paliura mai khat tudi lungsa makge. 

11Palung kasamaitu sajai pikhaiboga wasi kamak maidi wasi lu-e. Kaningting 
maitu ladtikhai sai pah wasi lu-e. 

12Tacheng matipbo Tingwang siniu, kasamai kilungga padbambo hina sibamme, 
sichiujiu paliutu kam mahara paniu phungwang rabo-e. 

13Kaleksa mainiu kakhengbo khuan nangniu chiukhai maksai, nangniu khengbo 
khuandi chiukhai lakge. 

14Mai khatniu natu palung pomsai, wa mahinjiu kalen piboniu wilubui-e. 

15Majibose kamboga, kawimai pachun wi-e, chiudi kasamaira manang-e. 

16Kawibo maning gasu rontad kamimai hina lengra kashaibo siniu khuan 
bamme. 

17Lungkawi-jai thiujiu, tiu kawi, sak kawi ronna matanjiu bamsai, nang wadaodi 
lungwi silakge. 

18Kawimaitu kamra rangkinbo magenthak hinase kasamai paliu riga wangrabo-
e. 

19Palee kengbo nai takhan tanbo puitu maluang kalung suang, ramjinglam 
lungtad miboniu wi-nkiu-e. 

20Ningtingmaira paliugu chakhiu-chalan ga amansaijiu lung-e, chiudi 
kapangmaira daoji-daori paliugu rangkangse thinnuang mi-e. 

21Nchang lulo khatdi lungsa silo, sichiusai nang ringtheng rabo-e, khatdi mainiu 
natu chakhuang thiujiu kam mawi khaine. 

22Katanmainiu khuanbambo namdi khatdi paliuniu malum mawi bambo 
karengse ka-ningtingbo charipi niu kampang lubui-e. 

23Chariuboga wangrao sai nagu ladkengse mathing silulo. 

24Palung kasabo piutu akhuga dinlenlo, chiusai wasao kathiubo, chaliangbo 
khatdi wa-maningsi kamakbo piutu lenkhai bine. 

25Changam wadi kamraojiu kamakebo mai sira paliu ronna paliutu gijiu bambo-
e; 

26paliuniu kambo hinara paliuniu lukani ronna maningjiu bambo-e. Chiudi 
tacheng matipmai siniu palung dijiu pipad ngamme. 

27Kasamai siniu charathiubotu, para thiujiu paliuniu kasabo lungchun maning 
lujiu phungwangbo rathak mania situ RAPIU niu mareng-e. 

28Ka-aratmai jengdintu maidi malum makge, chiudi wa makum suibo maningtu 
mai hinaniu lukhai-e. 

29Tacheng matipmaidung siniu paliu lamga sibamme, kasamaidung sira wadi 
makbo kumjiu lenne. 

30 RAPIU niu natu pachun maksai chamainagu khaoti hinase wadi pageng ha-e. 

31Chari thiura chaqondungse nangniu kadenludi, pijiu chari ngamkhaibo 
sira RAPIU niu pibo-e. 

Kadincham 22 

1Tazan katadbo nai lungkawibo nia ruangga khat kadane chiusai tazan katadbo 
situ kadalulo. 

2Kalekwimai nai kalek samaigu nchambo khat bamme; sisera panai khangnia 
situ RAPIU niu damkhaibo-e. 

3Pachun kathiumaira wa kasa wangkinbotu ngao lujiu mari lubui-e, chiudi wa 
makumsi kamak maira siga tadkhai lujiu pasai chalung aman makjiu chuaklune. 

4 RAPIU kadin piujiu khatdi manuanjiu lunglulo, sichiusai nangniu chakhiu-
chalan khatdi chakhuang thiubo daojiu ringtheng lubui-e. 

5Nangniu nagu ringtingtu lungsa-e sai, kasamaitu minlubo thak gase tadkhai 
tulo. 

6Nahmainiu dechiu lungralo chiubo majibose katikhai bilo, chiusai paringting 
bamthen maningtao bammi rabo-e. 

7Kaleksa maira kalek wimai vang-e. Maigu rangkang apuklo, chiusai nangse 
apuk khaibibo piu vang thiu mibo-e. 

8Nchang kamakbo siuse nangniu lingkhai sai, chariubose puak khangjiu, natu 
kam mathad khaibose pamalan thiulakge. 

9Lungchun dijiu kaleksa maitu maluang tiu khailo. Sichiusai nadon wirabo-e. 

10Palung kasamaitu mari milo, chiusai ari-arabo, n-gi-athaobo khatdi khat-khat 
zan thenbose hamine. 

11Nangniu masanbo lungchuntu, khatdi paladniam kawibotu masensai, 
chawangse naka thiurabo-e. 

12 RAPIU niu, ka-aratbo chamtu lukhai makjiu kamajibo situ suikhai-e. 

13Kamakebopiu siniu paky lungga bamlujiu pah tadpadsai ndongquitu daosune 
chiujiu din-e. 

14Kamakhabo hai tathak khatle--RAPIU niu palung pommaitu haisiniu manmi 
rabo-e. 

15Nahmaidungra wadi simakbo, wa-majai simakbo hai pajai-e, chiudi pabiang 
kaphiphat khaibo siniu dechiu lungralo chiubo paliutu katikhai lubui-e. 

16Nangniu kalek kawimaitu kalen pijiu, kaleksa maitu pijiu kalek wikhai raosai, 
nang kaleksa mirabo-e. 

Ningting Chamkeng Samriu 
17Kinglo, ningtingmainiu dinkhai mibose Iniu natu katikhai bine. Paliuniu 
katikhaibo hai silulo. 

18Paliuniu dinbose nangniu maningtao lujiu, din chalilan lusai nangdi nachun 
wine. 

19Iniu natu pijiu RAPIU tu malumlu kani donniu tuhoi haise dintao khaibo-e. 

20Iniu naleng ningting nai tasi chamkeng samriu raokhai nbamme. 

21Haisiniu pachang palingbo majibose desi siaklo chiubo ningting nai kawibo 
ladpikhaibose naleng pikhai bine. Sichiujiu natu langkhaibo tingga nangniu 
majibo chamkakse daojiu phungwang ngamme. 

-1- 
22Nangniu ngamdiu-e chiujiu lung kasamai ma rupmi tulo, ladzankyga pangang 
kahamai ma rupmi tulo. 

23RAPIU niu paliu lam liangjiu paliutu kapinmai situ kapinlan rabo-e. 

-2 
24Palungpom kasimai nai palungpom kasamaitu chaka thiu tulo. 

25Nangdi paliu nkhai-ali kasabose alimi sune, khatdi kali lulakmi sune. 

-3- 
26Maipaw phungmai jengniu nang chap lubui-e chiujiu ladriat thiutulo. 

27Nangniu rui-ngam maksai, paliuniu nazi katangna ponlu rabo-e. 

-4- 
28Napao-napeh mainiu riatkhai diakbo ramraise wadaodi kam kali mane. 

-5- 

29Changam kawi kambo piutu atu lenkhailo, chiusai withubo suang wi-nkiubo 
khatdi chawangmai kah thiulu buibo piutu lenkhai bine. 

Kadincham 23 

-6- 
1Nangniu para kathiumaitu maluang katiu-tiubo lon, pase saolo chiubo 
maningtaolo. 

2Nawon mariujiu tiuni bamdi kasutsi lulo. 

3Paniu kadenkhaibo tatekse tiuniju mitulo; paniu natu tasiam kam bamdi sui-e. 

-7- 
4Kalekwi nijujiu naronna natu kam chariumi makra ningtingsi lulo. 

5Nagu rangkangse pakan thiubo kaleng kumjiu mikhip khat gasu lentad mibo 
sui-e. 

-8- 
6Pagu katingmai maksai patiuni kasamainiu kadenkhaibo tatekse tiuni mane. 

7“Wanglo, tiulanlo,” chiujiu paniu dinbamdi sui-e chiudi pamun nai 
palungchunse ncham makbo-e. 

8Nangniu tiukhai mibo hinase maruipad lanmi rabo-e; khatdi nangniu dinkhai 
mibo hinase matha tarabo-e. 

-9- 
9Kapangmaitu laddin mane, paniu sise lusi lakge. 

-10- 
10Nda ramrai kam kali mane, maksai kamagennah ram sut mane. 

11RAPIU hai paliugu katanbo gukhaipiu-e, paniu paliu lam chapjiu natu atung 
rabo-e. 

-11- 
12Nagu katipaoniu katikhaibo hinase silura matan lulo. 

-12- 
13Nahmaitu kasan khaira majami tulo, pabiang kaphiphat khaibo siniu pah 
shailakge. 

14Haisiniu patu juring lubui-e. 

-13- 
15Anah yo, nang ningting khangsai, I achun wichang wine. 

16Nangniu ningtingbo chamse dinsai, I adiu wirabo-e. 

-14- 

17Nuan phungmaitu manma tulo, RAPIU niu natu lungsa khaibose chakhuang 
thiululo. 

18Sichiusai, pasai nadon wirabo-e. 

-15- 
19Anah yo, nkinglulo, sichiujiu ningting sijiu nagu ringtingleng makum lulo. 

20Jaw sak katan mai maksai pawonrek kadimaitu maluang tulo. 

21Jaw sak katanbo nai patiuni kasabo siniu lung maha mirabo-e. Nangniu tiubo 
nai jibo ronna misai, takhoppui-ren bennuang mirabo-e. 

-16- 
22Napiu kadin piulo, pah hasai nang lungwang bamniu lakge. Napuiniu tanpeh 
miboga patu chakhuang thiujiu akhilulo. 

23Majibo, ningtingbo, wa-katikhaibo khatdi kawibo lungchunse paman kungbo 
siakge; chiudi sise nangniu jonlanra paman kungchang-kung-e. 

24Pacheng matipbo pui-piuse, chunwira kengjiu bambo-e, ka-ningtingbo nah 
khuga nadiuwi lura bamme. 

25Napui-napiutu pijiu najengniu chunwi lulo; napuitu sibo chunwatse pikhai 
bilo. 

-17- 
26Anah yo, nking mawi lulo, Iniu lunglen khaibo haise nang ali lulo. 

27Chakhapuidung nai pachun karuangbo puidung hai kashaibo gu tathakge. 

28Paliuniu suttiu maidung kumjiu, chamai kakengtu pilung kalio khai mibo-e. 

-18- 
29-30Pawan machang jaw sakjiu, kasan sanbo jawtu ronna phiujiu bammaitu 
lenkhailo, sichiusai Iniu pachun sajiu bambo, pawan machang tacham-chara 
ronna kampadjiu bambo piutu lenkhai bine. Pamikse heng-maren bamme, 
khatdi pakhuga wisi lulak mibo jamse bamme. 

31Wadao khatdi jawniu natu hiammi tulo. Haise heng marenjiu patah ta-nphop 
bamdi sui-e, sakwi bamdi sui-e. 

32Pasaibo nai nsuan padsai natu kaniu patai karaboniu machao khaibo kumjiu 
bamniu rabo-e. 

33Namik ngaoren ra-rajiu bamniu surabo-e, wa makum daolakjiu bamniu 
surabo-e, khatdi nalad tapha masan silulak bamniu surabo-e. 

34Nangniu duinai ga nagu malee tuangbo tingga tingkai-tingriuniu kabuakbo 
kum surabo-e. 

35Nangniu haichiu dinsune, “Mai khatniu atu dapkhai bamta lakge. Iniu mangai 
mibo bamta lakge. Dekamjiu Iniu buangsu ngam lulak jiulo? Piang khat I sakkhai 
lanni-e.” 

Kadincham 24 

-19- 
1Kasamaitu manma tulo, khatdi paliutu nkah tulo. 

2Kasabo ronna kamra paliura maningbo-e, paliuniu tapha padbo ladkeng hina 
mai khattu kam masa rabo maliang-e. 

-20- 
3Kikhun haira ningting nai tasiniu thiubo-e. 

4Khaotisai kichendung hai paman kungbo nai palun kawiboniu karukhai-e 

-21- 
5Pumtan katanbo suang ningtingboniu wi-nkiu-e, khatdi tasiniu pumtan suang 
wi-nkiu-e. 

6Chari thiusu makhaga, wahina kadensi rabo-e, sichiujiu laddin makeng khaibo 
siniu nang ngamrabo-e. 

-22- 
7Ningtingbo chamsira kapangmainiu sitanglu lakge. Kakungbo ladga pah jaosi 
lakge. 

-23- 
8Kasabo ronna nangniu rangjiu bamsai natu kasabo mai-e chiujiu lumine. 

9Kapang maigu maning hinase nuan-e. Wa kaki makjiu, maitu kasan ronna 
kasanbo maitu mai hinaniu mani-e. 

-24- 
10Chakhuan-chara situ khengsi maksai, pachangjiu nang hai kason mai-e. 

-25- 
11Mai khattu maji makjiu kamshatra kam bamsai, patu rankhaira wadaodi 
kasutmi tulo. 

12Nangniu na-ngam ha-e chiujiu dintulo, palamra Tingwang niu nalungchun 
sibamme. Paniu natu phui bamme khatdi sibamme. Paniu na-ngam kam saisuijiu 
naleng tathuonse pikhai rabo-e. 

-26- 
13Anah yo, makhuidui tiulo, haise wibo-e. Sichiujiu makhuidui khuang gasu 
nalee pi hum khaibo kumjiu, 

14ningting hai nahiuna leng wisiakge chiubo silulo. Ningting silulo chiusai nadon 
wirabo-e. 

-27- 
15Kasabo piuniu palung masanbo piugu suttiubo maksai paky kasutbo kumjiu 
kamtulo. 

16Palung kamasanbo piura wajiukha kaojiu bamdi buangsu lanlu bui-e; chiudi 
kasabo piu tura, sansabo siniu kam maha mirabo-e. 

-28- 
17Namikre piuniu sansaboga chunwi pajai makge khatdi paniu paphi masuiboga 
chunwi pajai makge. 

18Nangniu kagajiu bamsai RAPIU niu suini lakge; khatdi patu kam mathad 
khaimak tadi sui-e. 

-29- 
19Kasamainiu natu kam manangmi tulo; paliutu manma mitulo. 

20Kasamaira pasai duanleng ha-e wadi agun khaira ha-e. 

-30- 
21Anah yo, RAPIU tu pinglo khatdi chawangtu chakhuang thiulo. Paliutu atungjiu 
bammai ruangga jaotulo; 

22sikumbo maira malod khatniu hanuang mirabo-e, Tingwang niu maksai 
chawangniu kam mahakhai ngambotu nangniu simak jiuma? 

Nkiubo Ningting Chamdung 
23Ningting mainiu haichiujiudi din-e: Ladjanpaoniu chamiu mareng kambo hai 
mao-e. 

24Kamaobo piutu paniu pamao ha-e chiujiu dinsai pase pasan sabo-e, sichiujiu 
mai hinaniu patu mareng mirabo-e. 

25Ladjanpaoniu kamao maitu sajai pikhai sai, padon wirabo-e sichiujiu pazan 
tadrabo-e. 

26Palung masanjiu npaokak khaibo siniu chaka kachang-e chiubo lenne. 

27Nangniu tiujiu ringlu buibo luse bam makthen, naky thiukhang mane, 
ringlubui nang matan lubui-e chiubo sisiak lulo. 

28Pathak palam hajiu maitu malum masa mane, maksai patu kammao khaira 
chalad din mane. 

29“Paniu akhuga kamkhaibo kumjiu I kamgapne! Patu I si rabo-e!” chiujiu din 
tulo. 

30Iniu kapangbo, khatdi kamakebo piu luzamga tadron wang-e. 

31Siga tathu kenniu khatdi piumenniu phuiting bamme. Tatureng sidi kaomide. 

32Iniu haisitu ngaolujiu makum khai-e, sichiujiu haigasu ngiudon khat silu-e: 

33Nangniu nguiniusai poinakha ji mathak lulo. Naben makhum lujiu pakak khat 
jikhai lulo. 

34Chiudi nangniu jitad mibo lungga, kaleksabo siniu paheng, pa-ngiu thinlujiu 
suttiubo piu kumjiu nangtu chari thiuwang sune. 

Kadincham 25 

Solomon Gu Kadincham 
1Haiga maidungniu Judah mai wang Hezekiah gu ladjankyga raokhaibo Solomon 
gu kadincham kasia bamkha-e. 

2Tingwang niu baikhai bambo jengniu patu aliuniu chakhuang thiu-e; 
chawangniu dinlen khaibibo jengniu patu aliuniu chakhuang thiu-e. 

3Chawangniu maningbo sira nangniu wadaodi sitang lulakge; paniu 
maningbambo sira tingpukniu kakubo kum khatdi duipuiniu kasuk kumbo-e. 

4Rangkanggi gasu taniabose lupad lujiu chagi-aketbo piu siniu palun kawibo 
wakhat aket lubui-e. 

5Kasabo ladpikhai maitu chawang khugasu lupad milo, chiusai pagu dihthinse 
maji-e chiujiu simi rabo-e. 

6 Nangniu chawang masuangga chapbo tingga paniu natu silura wasao thiu 
mane. 

7Nabamse lulujiu nasuang kawimaileng pimibo suang, natu pijiu di-bibo bamga 
pikhaiboniu wi-nkiu-e. 

8Nangniu wakhat silugap ladjankyga mengnuang mitulo. Nasailam wangbo 
piuniu nang mao-e chiujiu din madu ngam lansai nang dechiu ralo? 

9Nakiningmai nai chuncham kamakbo bamsai, nanai ronna ncham lura 
makhiam lulo,mahim chamse mai nkengmai khuga pisimi tulo. 

10Sichiu maksai nang wakhatnadi baisi makge chiubo mai hinaniu silusai, 
kamangambose kam maha silakge. 

11Chalad din matao kalubo sira, kachia-rangkang khuang palun kawi kumbo-e. 

12Wa kawi chiukhai kanimai khuga wa-kasibo piuniu rukhai bibora, tiuchang 
maksai kachia njungkhap suang paman kungbo-e. 

13Malum suibo ladlang tadbo piuniu phungwangbo champao sira, tingthiubo 
atiat wan-ga tadui ka-agibo pisak khaibo kumbo-e. 

14Ladriat khailujiu wadaodi pikhai makbo sira tingriu khai makbo kamuang nai 
tingkai kumbo-e. 

15Ginsibo lungchun siniu tanthubo singbeng situ kampang lubui-e khatdi 
mawangpaodung tudi malum lura dinlubui-e. 

16Makhuiduise tiu makengju mane, tiu makengju misai maruipad lanrabo-e. 

17Nakiningmaipiu kyga nkimeng kalangju mane, sichiusai paniu natu manihmi 
surabo-e. 

18Kamao madam khaibo sira kamshat suibo chaheng-changiu maksai kaliangbo 
tavaithu kumbo-e. 

19Chakhuan-chara padbo wan-ga malum daolakbo maitu mangiu khaibora malai 
mibo hiuniu wa kasiabo, maksai paphi tangbo phiniu katad kumbo-e. 

20Palung magenthiubo piu khuga chalui thiubora, ka-agibo nai pafai gaothon 
mibo maksai kathiubo jamga matai manuk kakhai kumbo-e. 

21 Namikre mainiu mariusai pitiu khailo; paniu charisai pisak khailo. 

22Chiusai kamangambo siniu paliutu chami karu kumrabo-e khatdi RAPIU niu 
naphijeng pikhai birabo-e. 

23Tingpi lamsu wangbo tingkainiu tingriutu phungwangbo kumjiu ladtumbo 
siniu lungpomtu phungwang-e. 

24Palee kengbo puitu maluong kalung suang, chaky nsing riga lungbo siniu wi-
nkiu-e. 

25Kanamboga pabam kadiu lamsu kawibo champao phungwangbo sira, 
tingphujiu chari bambo tingga duigi-piang kasakbo kumme. 

26Kawibo piu siniu kasabo piuleng, npui pikhaibo sira kamanaobo giuruok 
maksai kam tania mibo akhun kumbo-e. 

27Makhuidui tiu makeng jubose kasabo kum, maithuon lumakeng kanibose sa-
e. 

28Nagu lungpomse nangniu thinman ngam makbose, rengmakbo pumtan 
kahabo namdiga chari hangut malabo kumbo-e. 

Kadincham 26 

1Paji kamakga kapangmaitu thuonbo sira, atiat tingga tingriubo, maksai tatun 
tingga kabun kiubo kumbo-e. 

2Nangniu wa kamao kam maksai, mainiu natu siangjiu bamdi wadi lakge. Sisera 
pah ntaobam kahabo thingnadungniu lenmeng lenwang kabam kumbo-e. 

3Chaqontu nangniu kadap kum, qonniamtu pamun ratbo kum, nangniu 
kapangmaitu daprabo-e. 

4Kapang mainiu chalad pangmaniu-maniubotu nangniu paokaksai, nangdi 
pakum gapjiu pangbo-e. 

5Kapangbo wa maniutu, kapangbo siniu paokak khailo, chiusai nakhuga 
maniubo piu sidi, paniu patu paronna maningbo kumjiu pahai ningting makge 
chiubo silubui-e. 

6Nangniu kapangmaitu chalad dinra pikhaisai, naphi danthon mibo kumbo-e, 
nang naronna chariu raleng khengbo-e. 

7Paphi katangmainiu tadlubo kumjiu kapangmai niudi kadincham thinlubui-e. 

8Kapangmaitu thuonbose n-getpiga tatu khailujiu ketra kam kabam kumbo-e. 

9Kapangmainiu ningting cham dinbo hai jawsak maniu mainiu paben gasu tathu 
khoipadra khi kabam kumbo-e. 

10Tadmariu wangbo kapangbo piutu chalan lankhaibose mai hinatu kam chariu 
khaibo-e. 

11 Kapangmai khatniu kapangbo ngamse kamlan lanbose tathiniu pamaruitu 
tiulanbo kumbo-e. 

12Wadi kamakbo piu siniu ningting-e chiujiu lubo suang pangthubo piu siniu wi-
e. 

13Kamakebo piu siniu paky gasu dekamjiu tadpad makjiulo? Pah detu pingjiulo? 
Ndongquitu pingjiuma? 

14Kamakebo piu siniu paziga ronna ji kadatjiu bambo-e. Pahaira akham pekniu 
hunri-rijiu bambo katangnadi tadpad makge. 

15Khangsia maira paliu mun-ga katiu nphang khaira katangna makejiu bambo-
e. 

16Kamakebo piu siniu ningtingmai khang chinnia suang ningting-e chiujiu 
maning-e. 

17Nangam-nathao kahabo lad ariga jaobo sira, puidiga tadkinbo tathi-kuon 
julujiu kariak kabam kumbo-e. 

18-19Mai khatniu mai khattu kamaobo npuiga jukhai lujiu, charuong thiujiu-e 
chiujiu dinbose charamengbo piuniu shairabo heng-ngiu thin lujiu mathen 
kabam kumbo-e. 

20Tasing jaomaksai, chami mitmibo kum, ladtumbose hamisai n-gi-athaobose 
hami rabo-e. 

21Mitikang siniu kibambo kum, khatdi tasing siniu taobambo kumjiu, kasamai 
siniu n-gi-athoujiu bambo-e. 

22Ladtumbo hai dejiukha choilo! Aliuniu haise kajuangra dejiukha masenlo! 

23Lungchun masan makbo npaosira taniangliga baikhai nbambo masan makbo 
rangkanggise kumbo-e. 

24Wasao thiumai siniu pagu ladkengga, pagu marengbo lungchunse tason 
thiukhai nbamme. 

25Paliu ladkengse nkingwi bamdi sui-e, chiudi patu malummi tulo, palamra 
marengbo lungchun siniu pawongcheng katang phui bamme. 

26Paniu pagu marengbose nbailu bamdi, mai hinaniu patien kam kasa gasu ngao 
mirabo-e. 

27Maitu manra tathak thiu kabam maise, paliu ronna, paliu thakga manmi rabo-
e. Kamin minra kammai tuse kabinted mirabo-e. 

28Ka-aratbo chamniu patu kam masara kambam maitu nang marengrabo-e. 
Lungchun masan makbo npao siniu kam nchum rabo makjiu, wakhatnadi 
phungwang makge. 

Kadincham 27 

1 Nsuannai leng wadaodi wasao thiumi tulo, pasai ndegu padralo chiubo nang 
silu makge. 

2Zusi-mak mainiu maksai mai khatniu natu pijiu din chakumi sulo, wakamdi 
naronna natu maning madimi tulo. 

3Tatu nai nbuiniang hai rip-e, chiudi kapangboniu kam chariubo mathad situ 
wadi din kadara ha-e. 

4Lungpom hai sa-e khatdi kam mahabo gu-e, chiudi chamanma haitu din kadara 
ha-e. 

5Mai khatniu patu wadi manang khaimakge chiujiu maningbo suang, 
madulangjiu patu kam maji khaiboniu wi-e. 

6Naka khatniu natu kam masa khaidi sui-e, chiudi namikrepiuniu nawong 
gaiman misai phuisi lulo. 

7Nang magiu bambo wan-gara makhuidui tadi tiurao sune, chiudi nangniu 
mariubo wan-gara kakhabo tatek sidi tiuwi surabo-e. 

8Chakyga bam makbo mai sira, thingna pasip gasu lentad mibo kumbo-e. 

9Parim wibo khatdi pakim wibo wasa siniu nachun piwikhai-e, chiudi magenthiu 
chariubo siniu agi-manaibo lungchunse kam maha mi-e. 

10Napiu-ka maksai naka situ mangai wi makge. Nangniu chariu magenthiubo 
daosai nasingna khuga wa nkha khengtulo; nakiningmai piu siniu kadiulam 
bambo nasingna suang, natu nkha nkiu rabo-e. 

11Anah yo, ningting silo sichiusai achun wirabo-e, khatdi atu kakhanmai hinatu 
Iniu paokak lubui-e. 

12Pachun kathiumai siniu magenthiu chariubo wangkinbo situ ngaolujiu mari 
lubui-e, chiudi wa makumsi kamak maira siga ngutkhai lujiu pasai palung niujiu 
bamrabo-e. 

13Kapangmai khatniu zusi kamakmai paosung chap khaisai, pagu kabambo 
mania hinase pasung lumi rabo-e. 

14Nsuan kalu nakhuan tanjiu nakapiutu nangniu makiang khaibose siangkhaibo 
panai nchamme. 

15Pakhuan-palee kengbo pui sira tatun tingga tingjao tap-tap kabam kumbo-e. 

16Nangniu patu dechiujiu pi maliumak ngam ralo? Nangniu tingkaitu kham 
ngamma maksai nabenniu wasatu thinman lubui ma? 

17Chagitu chaginiu kariubo kum, mai khatniu mai khat khugasu wa katilubui-e. 

18Ndutbang khattu akhi mawilo chiusai nangniu pasy tiurabo-e. Pawangpiutu 
akhi mawibo vangpiu siniu chakhuang thiubo daobui-e. 

19Taduijiu gasu ngaobose nazu-e, sise kumjiu nalungchun gasu naronna natu si 
ngamme. 

20Chamaina luni sira, kashaibo charuidih lunise kumjiu pamalan thiu makge. 

21Kachia nai rangkanggi sira chaminiu madiu-e, sikumjiu chamaina maken sidi 
madiu lubui-e. 

22Kapangbo mai tura kashai katang dapbamdi pagu kapangbose pakhu gasu 
lupadsi lakge. 

23Nagu khaorui-khaona situ nangniu ngamdiu then phui mawilo, 

24Chakhiu-chalanse tingtheng makge, palamra jatdung katangna tingtheng 
makge. 

25Nangniu maluonggen jaikhat lamse magao ge-e, sichiujiu jaikhat lamse 
pasaibo kum leng puakkhang bambo tingga jaikhat lamsu nangniu mariangse 
ge-e. 

26Nagu mily-giu gasu nangniu chafai daklubui-e, nagu kami kasia jonlubo 
rangkang siniu kadih-charam liulubui-e. 

27Kami kasia siniu naleng khatdi nakikhunleng khatdi navang puidungleng ndui 
pikhai lubui-e. 

Kadincham 28 

1Kasamai sira mainiu paliutu hamak tadi pakmi-e, chiudi palung nchangbo piu 
sira ndongqui kumjiu hu-e. 

2Jat khatniu nuan ten misai, paliugu mawangpao kali makengne. Chiudi chamai 
jat khatniu ningtingbo, khatdi wa maningsibo jupao bamsai, tandi tan-e, pakendi 
thengne. 

3Pumtan kabammai siniu kaleksa maitu kam mathadbo sira, chamiu buitu kam 
masabo tingriuse kumbo-e. 

4Nangniu tacheng-tajaitu chakhuang thiu maksai, nangdi kasamai lam ponbo-e; 
chiudi nangniu haise majaisai, nangniu paliutu atungbo-e. 

5Kasamai siniu kamajibo situ delo chiubo simakge, chiudi RAPIU tu kahum maira 
masan siakjiu si-e. 

6Kalekwi lujiu nchangmakbo suang, kaleksajiu lungchang phungboniu wi-e. 

7Tacheng-tajaitu majaibo chabonmaise kaningting mai-e. Pageng habo maitu 
nkabo siniu papui-papiutu kam mangambo-e. 

8Nangniu lung kalakmai khuga paton-pana lulujiu, lungwi khangsai, nakhiu-
nalanse lungkalak maitu nkhasibo piugu thiumi rabo-e. 

9Nangniu tacheng-tajaise majai maksai, narathoise Tingwang niu chiukhai lakge. 

10Nangniu lungchang phungbo piutu nason kasabo kamsai, nathakga nang 
kaokhai rabo-e. Pamao kahabo piura paphijeng dijiu daorabo-e. 

11Kalek kawimai siniu paliu ningting-e chiujiu maningtan-tanne, chiudi pachun 
kathiubo kalek sabopiu siniu si-nkiu-e. 

12Kawimai siniu kadih thinluboga mai hinaniu chunwijiu changi-e, chiudi 
kasamainiu mawangbo tingga maidung nbaijiu bammi-e. 

13Nangniu na-nuanse nbaira kamsai, naringting wadaodi tathuisi lakge, sise din 
madupad lujiu phutmilo, chiusai Tingwang niu natu lungsa khaine. 

14Pawan machang RAPIU kadin piulo, chiusai nachun wirabo-e. Na-tali tansai 
nang hami rabo-e. 

15Kaleksa maise kasabo mawangpao khuga wathak thiura habo-e, para marung 
kabambo ndongqui maksai wa phebambo chahom kumbo-e. 

16Wa kawi maning simakbo mawangpao sira palungriak kasabo mai-e. Nchang 
makbotu marengbopiu siniu pating thengjiu mawang rabo-e. 

17Chamaitu kamshatbo mai sira paronna matanjiu paraw leng chubambo-e. Patu 
khamtulo. 

18Lungchang phunglo chiusai natu gukhai bine. Nangniu lungchang 
phungmaksai nang kaonuangmi rabo-e. 



1156 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

19Chalu tien thiu kamaranbo piura tiura kengbamne. Pawantu kam mahajiu 
bammai sira kalek sajut-jut bam rabo-e. 

20Lungchang phungmai siniu magiujiu khatdi chunwijiu lungrabo-e. Chiudi 
kalekwi niju misai, natu sajai pirabo-e. 

21Chamiu-mareng thiubo sira kamaobo-e. Chiudi tanim poinakha jengniu 
khangsiamai ladjan thiu mao-e. 

22Paleng kasimai siniu lungwini nkiu mibo jengniu kalek kasabose dedao 
wangralo chiubo silu makge. 

23Mai khattu kam majikhai bilo, chiusai kabuan khaibo suang paniu luni nkiumi 
rabo-e. 

24Papui papiugu ka-agabose maobo makge chiujiu maningkin maise 
palunlungga ka-agamai suang wi-nkiubo makge. 

25Paleng kasibo hainiu magenthiu chariubo ronna phungwang-e. Sibosung, 
nangniu RAPIU tu malumbo siniu wi-nkiu-e. 

26Nachun-ning ronna kambose kapangbo-e. Nasuang ningtingmai laddin 
phunglujiu tensai nadon wilu bui-e. 

27Kaleksa maileng pikhai bilo, chiusai naleng wadi hami lakge. Kaleksamai 
khuanse nangniu nkingkhai maksai maidungniu natu siangrabo-e. 

28Kasamai siniu pumtan thinbo wan-ga maidungse nbai kam mirabo-e. Chiudi 
paliuniu kaomibo tingga pacheng matipmai siniu mawanglan mirabo-e. 

Kadincham 29 

1Natu laddin khaibose chiukhai makjiu nakuon tanjut bamsai, naikhatra natu 
kadipet mirabo-e sichiujiu wadaodi kalan silak mirabo-e. 

2Pacheng matipbo mawangpaotu akhuga lenkhailo, chiusai pachun kawimaitu 
Iniu nakhuga lenkhai bine. Kasabo mawangpaotu akhuga lenkhailo, chiusai 
pamad padjiu lungkin maitu Iniu nakhuga lenkhai bine. 

3Ningtingtu nangniu lunisai, napiuniu nadon gasu padiu wine. Papum kajonpui 
khuga rangkang kam maha khaibose kapangbo-e. 

4Chawang siniu kamajibotu machun sai, pajatse tanrabo-e, chiudi paniu 
rangkangtu ronna phiusai, paniu pagu kadihtu kam mahami rabo-e. 

5Nangniu nakahmaitu kasalam kabuan khaisai, naronna natu tathak thiubambo-
e. 

6Lungchang phungmainiu chunwijiu khatdi khenrang thiujiu bamboga, 
kasamaidung tura paliu nuan ga manmi rabo-e. 

7Kawimai siniu lungkalakmai majise sijiu lung-e, chiudi kasamaira sikumbo 
sitanglu makge. 

8Maidungleng maningkhai simakbo mai siniu namdi pakhiangnatu kam kabuak 
khai-e. Ningtingmai siniu wahina kam agi khaijiu bambo-e. 

9Kaningtingmai siniu kapangmaitu ladjan thiura maluang wangbo tingga, 
kapangmai sira nuijiu pangdin dinjiu mara-e. 

10Kasamai sira lungchang phungmai hinatu mareng-e, chiudi tacheng matip 
mainiu sikumbo ringtingtu gukhaijiu bamme. 

11Kapangmai siniu paliu lungpomse mathiu maga madu-e, chiudi wa makum 
kasimaira khengsi-e khatdi thinman lu-e. 

12Mawangpao siniu ka-aratbo khumpaotu lukhaisai, pagu chakampao hina arat 
kam mirabo-e. 

13Lungkalak maidi paliutu kam masamaidi machambo khat bamme—RAPIU niu 
paliu mikse pikhai kamme. 

14Chawang khatniu lungkalakmai majise phuikhaijiu bamsai, pase mawang 
matheng rabo-e. 

15Rukhaibo khatdi laddin khaibo haise nahmaidung leng kawibo-e. Nahmai 
khattu pijiu pakhen-parang thiujiu lungkhai sai, naikhatra paliu pui zu kam 
masakhai rabo-e. 

16Kasamai siniu pumtan thinmisai, chakhuan-chara keng-nkiukhang mirabo-e. 
Chiudi sikumbo maidung kaokiubo situ tacheng matipmainiu ngaosu rabo-e. 

17Na-nahtu laddin mawi khailo, chiusai pawan machang nangniu nageng thiujiu 
lungrabo-e. Paniu wadaodi natu kam chaliu khai lakge. 

18Tingwang niu jukhai makbo jat sira wadaodi pathiak-pariak thiusi lakge. 
Tingwang gu tacheng-tajaitu kamajai maise san wi-e. 

19Nangniu kavang situ npao khaibo gasu kam maji silakge. Paliuniu naladse 
sibam tadi wajeng sikhai lakge. 

20Wa makumson makjiu chalad kadinbo mai suang, kapangmainiu wibi-e. 

21Nangniu navang situ paliu luni hinase nahting gasu paleng pikhai bisai, 
naikhatra nagu kabambo hina paniu lumi rabo-e. 

22Lungpom kamajatbo siniu n-gi athaobo nai kabuakbo hai pipad khaibo-e. 

23Kachaliangbo siniu natu kamkao mirabo-e, chiudi lung manonsai, natu 
chakhuangthiu rabo-e. 

24Aga machambo pakapiu siniu pagu sathubo mikre thiurabo-e. Majibose paniu 
ladjankyga dinsai patu sajai pirabo-e, chiudi paniu dinmaksai Tingwang niu patu 
siangkhai rabo-e. 

25Mainiu natu maning mawikhaibose nangniu lukhai sai naphi masui rabo-e, 
chiudi nangniu RAPIU tu malumsai natu gukhai bine. 

26Mai hinaniu kawibo mawangpaotu luni kamme, chiudi 
kamajibose RAPIU khuga ronna daorabo-e. 

27Tacheng matipmai siniu kasamaitu mareng-e, khatdi kasamai siniu tacheng 
matip maitu mareng-e. 

Kadincham 30 

Agur Chamkeng 
1Haise Jakeh nahpiu Agur gu ladtan si-e: “Tingwang niu atu maluong makge, 
Tingwang niu atu maluong makge, siniu I apumtan ha-e. 

2I hai chamai makjiu khaoring kumbo-e. Chamainagu lungchunse akhuga 
hamide. 

3Ningtingse Iniu wakhatdi katilu makge, siniu Tingwang lamga I wadi silu 
makge. 

4Saoniu tinggen tasise singam luralo? Saoniu tingkaitu pabenniu thinman 
luralo? Maksai saoniu taduitu chafai renniu domman luralo? Maksai saoniu 
kadihpirigu arai kamkhai luralo? Pase saolo nang sima? Panahmaise saolo? 

5“Paniu ladriat khaimibo hinase Tingwang niu majaijiu bamme. Gukhaira 
phiujiu bammai hinagu para chageese kumbo-e. 

6Paniu dinmakbose paniu dinbo-e, chiujiu nangniu dinsai, paniu natu rukhaijiu 
nang aratbo-e chiubo lenkhai rabo-e.” 

Nkiubo Kadinchamdung 
7Tingwang yo, I shai makbo suangga, nakhuga lamnia nakha khengbo-e: 

8arat makra atu nkha khailo khatdi atu pijiu kalekdi wikhai tulo, maksai kalekdi 
sakhai tulo. Sichiujiu Iniu tiubui nakha pikhailo. 

9Agu kengju misai natu wageng ha-e chiujiu Iniu dinlu bui-e, sichiu makjiu Iniu 
kaleksaju misai, Iniu agatiujiu a-Rawang zan kam masami lubui-e. 

10Pawangpiu khuga pavangpiu ken wadaodi din masa tulo. Natu siangkhaijiu 
nang magenthiu rabo-e. 

11Paliu piutu kasiang maidung khatdi paliu puitu thuon simak maidung khangsia 
mai bamme. 

12Taniachang tania bam lujiu paliura masanne chiujiu maning maidung bamme. 

13Paliura wichang wi-e khatdi maidin silakbo wat wi-e chiujiu maning maidung 
bamme! 

14Lungkalakmai nai wathak hamai ma ruptiujiu kalungmai bamme, paliura 
sikumbo ronna kamjiu lungbo-e. 

15Tabatpui nah khangnia bamme, panai zanse “Aleng pilo” chiu-e. Wadaodi 
kimmakbo madai bamme: 

16Charuidih, panah lungmakbo maipui, tingriu khaira ngenbo kasangbo kadih, 
khatdi mata silakbo mitao bambo. 

17Papiutu nuimenbo maksai papuitu kamarengbo maitura chamitiulengniu 
tiulura maksai n-gekniu pamik ladthon mibo sui-e. 

18Iniu singamlakbo madai bamme: 

19Tingpukga lenkinbo kaleng, tudi riga tonmariu bambo kaniu, duipuiga npui 
phuikinbo malee, khatdi maipui nai maipiu lungsabo. 

20Malumsui makbo nao siniu makhalu wang, tadui nkhiu lujiu, “I wadi kamaobo 
kam makge” chiujiu din-e! 

21Kadihpiriniu kheng ngamlakbo madai bamme: 

22Kavang khatniu chawang thiubo, kapangmainiu patiuni hina daolubo, 

23mataimarengbo puiniu kalek thiubo, khatdi kavangpui khatniu pawangpui 
bam malinbo. 

24Kadihpiriga kasiambo khaoring chiudi ningting-chang ningtingbo madai 
bamme: 

25Matiangpui: paliu hai siamme, chiudi paliu tiutekleng chaken tingga paliuniu 
kadenlu-e. 

26Tatu-za: haise tansuan makge, chiudi tatu kakga lung-e. 

27Takao: paliu wang thiu makge, chiudi paliu alai khat thiujiu malai-e. 

28Masuipui: nangniu khat haitu nabenniu minlu bui-e, chiudi chawangkiningga 
nangniu paliutu daolu bui-e. 

29Tadsubo tingga matai kawibo madai bamme: 

30khaoring ruang gasu tanthubo, khatdi wakhat tudi ping makbo: ndongqui 

31kamichi, katagubo maruireng, khatdi chawangniu pamaidung suangga tadbo. 

32Nangniu pangjujiu wasaothiu kinsai khatdi kasabo rangkinsai mathak lujiu 
makum nsilulo! 

33Nangniu kabui nduise kariusai, pasase padle. Nangniu mainiu jumsai, tazai 
padle. Nangniu mai lungpom kamsai, chariu magen thiubo daone. 

Kadincham 31 

Chawang Tu Ladtikhaibo 
1Haidungse chawang Lemuel puiniu pakhuga dinkhaibo ladtandung-e: 

2“Nangra Iniu khenglubo lungsabo apamnah si-e. Iniu nakhuga nde dinralo? 

3Npui-npiu thiujiu lungkaliobo ga nakhiu-nalan nchum khai mitulo khatdi 
najeng hakhai mitulo; paliuniu chawang kakeng tudi kam maha mibo-e. 

4Lemuel yo, kinglo. Chawangdungra jaw sakmak rabo-e, maksai pakai katanbo 
jawtu phiumak rabo-e. 

5Paliuniu jaw saksai, tacheng-tajaitu mangai mi-e, khatdi kaleksa maigu majitu 
waleng chakkhai tami-e. 

6Pakai katanbo jaw sira shailajiu bammai khatdi pamad padjiu chariubam 
maileng-e. 

7Paliutu pisak lujiu paliu magenthak nai chariuse pijiu mangai lulo. 

8“Paliuleng phesi kamak maileng phekhai bilo. Pumtan kahamaileng maji 
phiukhai bilo. 

9Mathiuleng dinjiu, tacheng matipbo ladjanpao thiu lulo. Lungkalakmai khatdi 
wathak hamai maji chapkhai bilo.” 

Kamatunbo Nao 
10Kamatunbo nao daora hai dejiukha kunglo! Para tiuchang suang paman kung-
e! 

11Pakinaniu patu malumme, siniu pah wadaodi kaleksa lakge. 

12Paniu karingthen paleng kawibo kamkhai-e, wadaodi paniu patu kasabo kam 
lakge. 

13Pahai chalang thiujiu, chafai dakjiu khatdi pujiu bamme.  

14Pahai chali thiukinbo malee kumjiu pabam katam-tam lamsu katiu 
phungwang-e. 

15Nsuan kalu paniu buangsu lujiu, pakikhunmai leng katiu akhi-e khatdi 
pavangmainiu nde kamralo chiubo katikhai bi-e. 

16Paniu kadih phuilujiu liu-e, khatdi paniu lingkhaibo mumsireng gasu chakhiu-
chalan dao-e. 

17Pahai papum katanbo, changam chakiubo khatdi pabensiam kawibo pui-e. 

18Paniu kampadbo hinagu pariatse si-e, khatdi nchun masang changam kamjiu 
bamme. 

19Paniu jun kalubo langsiniu chafai dakge. 

20Lungkalakmai khatdi pageng kabammai hinatu paniu lungsa khai-e. 

21Kabun kiubotu para wadaodi manang makge, palamra pakikhunmai maileng 
lumbuibo fai bamme. 

22Paniu tazifai khatdi paman kakungbo fai dakge. 

23Pakina situ namdigu jupao khatle chiujiu maidung siniu si-e. 

24Paniu chafai khatdi khen-gak daklujiu ka-alimai khuga jon-e. 

25Pahai papum tanne, khatdi patu maidungniu chakhuang thiu-e, sichiujiu 
pasaileng manang makge. 

26Paniu ningting cham hai manuanjiu din-e. 

27Pahai pakikhun maileng pujiu, phiusao makjiu bamme 

28Panahmaidung siniu patu masenne, khatdi pakinaniu patu thuon-e. 

29Paniu din-e, “Maipuidung kakengkha wi-e, chiudi nang hai paliu mathiu suang 
wi-nkiu-e.” 

30Mating-wat sira pason sa-e khatdi pazu-palun kawibo sira hami rabo-e, 
chiudi RAPIU tu chakhuang thiubo pui tura thuonbui siakge. 

31Paniu kakambo hina maning chakung kamna-e. Patu hai mai hinaniu 
chakhuang thiubui-e. 

  



1162 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

Dinronmai 

Dinronmai 1 

Ringting Hai Pageng Ha-e 
1Haise Jerusalem ga chawang David nahpiu wa-makumsimai ningting cham-e. 

2Sisera pageng ha-e, pageng ha-e, chiujiu wa-makumsi mainiu dinbo-e. Ringting 
haira pageng ha-e. Wahina pageng ha-e. 

3Nangniu tatien maranjiu pu-e, chiudi sise naleng nde kagengbo lenkhai ralo? 

4Chaken khat wangjiu chaken khat tadmi-e, chiudi kadih hai palun bamme. 

5Naimik padlujiu, naimik ngutlan mi-e, sichiujiu malanwang lujiu padlan-e. 

6Tingkai niu tingpi, tingrun hun mariu tadlujiu hun maguiwang lanbo-e. 

7Singgiu hina duipuiga luangwang-e, chiudi duipuise phui maliam makge. 
Singgiuga tadui malan wangjiu luangpad lanne. 

8Wahina chariubo maliang-e, chamainiu din silakge. Amikniu ngaobo kimlakge, 
akuon hainiu chiusi lakge. 

9Masuang pad mibose pad daira leng-e, padmibose padlan rabo-e. 

10Paliuniu din-e, “Phuilo, haise wa kasanbo-e!” Chiumakge, sise nda pad mibo-e, 
aliutu mana makhabo gasu padjiu bambo-e. 

11Mai khatniudi tadmibotu maningtao makge, maksai lungwangra mai khatniudi 
tuhoi nai pasai kakga degu padralo chiubo maningtao lakge. 

Wa-makumsimai Kamsi 
12I wa-makumsimai, Jerusalem ga Israel mai wang thiu khaide. 

13Haibo kadihga damkhaibo mania hinatu matadjiu phuimin raleng Iniu rang-e. 
Magenthiu chariubo hai Tingwang niu aliu riga pikhaibo-e. 

14Kadihriga padbambose Iniu ngao kamde, sai I naliu khuga dinbo-e, pakhiangna 
haise pageng ha-e. Sise tingkaitu hatad kinbo kumme. 

15Wa-nkhui mibo situ nang kam majisi lakge, wa kahabo situ nang chak silakge. 

16Aronna akhuga din-e, “I hai chamai kadimai khat thiu mide. Jerusalem ga 
amasuang mawangmai hina suang, I wasi nkiu-e. Tasi-ningting Iniu sisiak lude.” 

17Tasi nai kapangbo khatdi ningting nai kamengbo kakga sitam lura Iniu 
matande, chiudi Iniu silubose, Iniu tingkaitu hatad kinbo kumme. 

18Nang ningting bi-bi, magenthiu sanbi-bine, Nang wasi makengsai chariu 
makeng bi-bine. 



1163 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

Dinronmai 2 

1Iniu aronna achun wijiu bamra maning-e, sichiujiu chunwibo situ phiu-e, 
Chiudi Iniu daobose pageng ha-e. 

2I silude kanuibo sira kapangbo-e, sibo chunwat sira naleng pageng ha-e. 

3Ningtingtu phiura lunibo kumjiu jawniu atu kam ringajiu pating kawi thiubam 
lura, Iniu maning-e, kadihpiriga pakak khatnakha lungkhaibo kakga, chamaina 
lunlungga amansai bamra Iniu maning-e. 

4 Iniu wa kadibo kamlude. Iniu aky thiulu khatdi mumsy linglude. 

5Iniu kareng kam lujiu charasibang linglude, sichiujiu siga charasibang hina 
somkhai-e. 

6Iniu ajai chulujiu tadui luwang khai-e. 

7Iniu kavangmai kakeng liulu, khatdi kavangmainiu paliu nah manakhai-e. Nda 
Jerusalem ga kalungmai suangdi agu khaoruiniu keng nkiu-e. 

8Iniu mawangbo dih ganiu chawang maigu rangkang nai kachia makhuan lu-e. 
Maipui maipiuniu chalui thiujiu achun kam n-nga khai-e, khatdi maipiuniu 
lunibo maipui hinatu Iniu daolu-e. 

9 Yo, I ra di-e, Jerusalem ga amasuang lung mai hina suangdi-di-e, sikumjiu agu 
tasidi akhuga bam tajudle. 

10Iniu lunibo hinase Iniu daolude. Matha-ringabo hina Iniu lurao makge. Iniu 
tenlubo donniu ageng thiu bamme, haidungse aphijeng-e. 

11Chiusai Iniu tenlubo khatdi a-ngamkam hinase Iniu maning lanboga pageng 
ha-e chiubo maningtao-e. Haise tingkaitu hakinbo kumgapjiu pageng ha-e. 

12Palamra, chawang khatniu kam lurabose nda chawang khatniu kamkhai mibo 
kumgap na-e. Sijengniu ningtingbo, kasabo, maksai kapangbo lamse Iniu maning 
sude. 

13“Oh, kabenbose tamiubo suang wi-e, sikumjiu ningting sira kapangbo suang wi 
nkiu-e, chiubo Iniu silu-e. 

14Ningting maira tadrabo npui si-e, chiudi kapang maira simakge.” Chiudi Iniu 
silubose tasanset khatniu mai hinatu khuan bamme. 

15Iniu aronna makumme, “Idi kapangmai sansetse daorabo-e. Siniu ningting 
jubogu geng Iniu degu daoralo? Wadi daolakge, wadi daolakge.” 

16Mai khatniudi ningtingmai tudi, kapangmai tudi maningtao lakge. Wangkinbo 
tingga, aliutu mangai kam mirabo-e. Aliu mathiu shai kammi rabo-e, ningting 
maidi, kapang maidi kashaibo sira ncham-e. 

17Siniu ringting haise akhu gara matha-e, haisiniu chariubo makjiu wakhatdi 
phungwang makge. Pakhiangna hai matha-e, Ira tingkaitu hakinbo ga-e. 

18Iniu kamkhai mibo hinase aleng pageng wadi ha-e. Palamra pakhiangna haise 
amalinpiu khuga saodiak mirabo-e. 

19Sai pah ningtingmai suma maksai kapangmai suma saoniu silo? Chiudi Iniu 
haibo kadihga ten khaibo hina, khatdi aningting hina riga paniu papao thiumi 
sune. Pakhiangna hai pageng ha-e. 

20Sijengniu I tatien maran khai mibotu, maning khaijiu I alungniu-e. 

21Nangniu nagu tasi, ningting, khaoti, tasiam khaijiu tatien thiulu, wadi 
kammakbo mai khat leng khaidiakmi rabo-e. Haise pageng ha-e, khatdi maji 
makge. 

22Nagu ringting katheng-kadun, tatien tenjiu khatdi pujiu bambo siniu degu 
lenkhai ralo? 

23Nangniu ringbam thenna, magenthiu chariubo ronna daorabo-e. Nchun tingdi 
nalung hai njiu lumakge. Pakhiangna hai pageng ha-e. 

24 Chamaina siniu kamluboga withubo sira, paniu phi kalubo ganiu tiu-sakjiu 
mathabo si-e. Haise Tingwang khugasu wangbo-e, chiujiu Iniu maningtao-e. 

25Dechiujiu naliuniu wa tiumak sakmak lujiu chunwi ngamlu ralo? 

26Tingwang niu pachun kimmai khuga tasi, ningting, khatdi chunwibo pikhai-e, 
chiudi paniu nuan phungmaitu tatien maranjiu pi thiukhai-e khatdi makhuan 
khai-e, sichiujiu paliuniu daolubo hinase pachunmai khuga pikhaira leng-e. 
Haise pageng ha-e. Haise tingkaitu hatad kinbo ga-e. 

Dinronmai 3 

Wahina Leng Pawan Bamme 
1Wahina pawan bamme, khatdi pawanse kadihriga Tingwang niu riamkhai 
mibo-e. 

2Paniu manara khatdi shairabo wanse riam khai.e, lingrabo wan khatdi pethon 
rabo wan kam khai-e, 

3kamshat rabo wan khatdi kam mawi rabo wan, rathon rabo wan khatdi thiulan 
rabo wan bamme. 

4Paniu chunsabo wan khatdi chunwi rabo wan pikhai-e, achungbo wan khatdi 
lenrabo wan pikhai-e. 

5Masen rabo wan khatdi mani rabo wan, kapup rabo khatdi kapup makrabo wan 
bamme. 

6Paniu phiurabo wan khatdi kam maharabo wan, makhuan rabo wan khatdi 
taliang rabo wan kamkhai-e. 

7Kamkek rabo wan khatdi makhah rabo wan, maliu mak rabo wan khatdi 
tacham din rabo wan bamme. 

8Paniu lungsa rabo wan khatdi mareng rabo wan, chari thiurabo wan khatdi agi-
manai rabo wan pikhai-e. 

9Aliu tienkam ganiu aliu nde genglu ralo? 

10Aliu ringtingga tatien pujiu khatdi chariujiu lungra Tingwang niu pikhai-e 
chiubo Iniu si-e. 

11Paniu pating saisuijiu wahina damkhai-e. Pah aliutu pikhaibo sira sailam 
wangrabo situ silura leng-e, chiudi paniu damkhaibo hina sikamsiak lura pikhai 
makge. 

12Iniu silude chiubora aliu tienkam hinaga hai ringbam then achun wijiu 
matanbam raleng-e. 

13Aliu mathiu tatien tenjiu, tiu-sak raleng khatdi chunwira kamkinbo hai 
Tingwang gu kalen-e. 

14Iniu sibo sira Tingwang niu dambo hina tingtheng leng-e. Nangniu wakhatdi 
khaisan lulakge, maksai luthon silu lakge. Chiusai Tingwang niu aliutu 
damkhaibo sira patu pingjiu bam raleng-e. 

15Padjiu bambo maksai padlan rabo hinase masuang padmibo-e. Tingwang niu 
wahinase pipad lan-lan khaijiu bambo-e. 

Kadihpiriga Majimakbo Lunlung 
16Majibo nai nchangbo bamrabo sung, kasabo hainiu kadihpiriga bammibo Iniu 
sisan lu-e. 

17Aronna akhuga din-e, “Tingwang niu tacheng matipbo nai kasabotu 
machamjiu ladjan thiune, palamra wahina, pakeng bamjiu pawan saisui pad 
kambo-e.” 

18Aliu hai khaoring suang wison makge, chiubo lenra aliutu Tingwang niu 
madiubo-e, chiubo Iniu si-e. 

19Sichiusai, chakhao-chamaileng machambo sanset siniu khuan bamme. Khat 
shaimibo kumjiu khat sidi shai rabo-e. Paliu hai machambo gandamme. 
Chamaina hai wakhatdi khaoring suang wison makge, delosai ringtinggu 
paramba ha-e. 

20Paliu bam khatga wangjiu tabui mawikam mirabo-e. Siganiu paliu padbo-e, 
siga malanwang kamrabo-e. 

21Saoniu chamainagu hiupuina nrilam khang-e, maksai khaoringgu hiupuina 
kadih hanglam kiu-e chiubo silu ralo? 

22Sijengniu chamaina hainiu pagu tienkamga pachun wibo suang wa kawi ha-e, 
chiubo Iniu maningtao-e. Aliuniu kamlura wakhatdi ha-e. Aliu shaimibo saiga 
degu padralo chiubo silura wakhatdi ha-e. 

Dinronmai 4 

1Haibo kadihpiriga nchangmakbo hinatu Iniu phuilan-e. Maidungniu kam 
mathadjiu bammaise, paliutu nkha khaira maidi hajiu kap bamme. Paliutu kam 
mathad kabammai khuga pumtanse bammibo jengniu paliutu maidi nkha khaini 
makge. 

2Shaimibo maitu Ira masia-e; paliura tuhoi ringbammai suang wi-nkiu-e. 

3Chiudi si-kania suang widiangbo sira wadaodi lungwang makbo mai si-e, 
palamra paliuniu kadihpiriga kamaobo padjiu bambo haitu wadaodi ngao 
makge. 

4Maidungniu dekamjiu haijiukha marankin jiulo chiubodi Iniu silude: haise 
paliuniu paliu kiningmaitu manmabo donniu-e. Chiudi haise mathakhu-e. Haise 
tingkaitu hakinbo kumme. 

5Paliuniu din-e, chiubora benthuijiu bammaise kapangmai-e, pijiu paliutu 
mariujiu shaimi sulo. 

6Chiusai tingkaitu minra matanbo kum, bennia pu-jutjiu kinbo suangdi poinakha 
bamjiu alung agi-manaibo siniu widiang-e. 

7Ringting hai pageng ha-e, chiubo Iniu silude. 

8Mai khat paronna lung bamme. Panahdi ha, pasingnadi ha-e, chiudi paniu 
changam maranjiu kam bamme, chiudi pakhiu-palan bambo siniu palung kim 
makge. Paniu amankhai rabotu machun makjiu, changam maranjiu 
kambambose sao lenglo? Haisidi pageng ha-e, haichiujiu lungbora magenthiu ju-
e. 

9Nianiu khat suang wi-nkiu-e, palamra aruang lujiu tatien thiuboniu thiu 
mawidiang lu-e. 

10Wagaje khatniu kaomisai khat siniu nkha khai lune, chiudi mai khatniu 
paronna bamlujiu kaomisai sise saju mine, mainiudi nkha khaira hamibo-e. 

11Wagaje agi-sai, khangnia ji-aruangsai lumlune, chiumakjiu naronna dechiu 
lumlu ralo? 

12Mai khangnianiu mai khat suang tan nkiu-e, chariang kengsum niu malui 
kalubose kamtap kung-e. 

13-14Mai khatniu kaleksa bamdi, padih wang thiulu bui-e, maksai kavang 
thiubamdi chawang thiulu bui-e, chiudi tingmiboga patu ladpikhaibose paniu 
suita misai, kaleksabo chiudi ningtingbo chabonmai khatsuang wison makge. 

15Kadihpiriga lung bammai hina lamga Iniu makum khaiboga, paliu ruang gasu 
chawang thiu malin lura chabonmai khatra bam-e, chiubo Iniu maningtao-e. 

16Chawang khat hangga chamairiak pamalan thiu makjiu bamta lakge, chiudi 
paniu tadmibo tingga, mai khatniudi pagu tienkam jengniu patu wajeng 
chakkhai son makge. Haise pageng ha-e. Haise tingkaitu hakinbo kumme. 

Dinronmai 5 

Ladriat Thiunuang Mane 
1Nangniu Charaky ngutbo tingga matip lulo. Kapangmainiu kadpadbo suang, 
siga wang nking mawi lubo siniu wi nkiu-e, palamra maidungniu majibo situ silu 
makge. 

2Nangniu din makhaga makum lulo, khatdi Tingwang khuga ladriat thiu nuang 
mane, para tinggen ga bamme, nangra kadihga bambo-e, siniu chalad din 
makeng mane. 

3Nang nalung chariusai, namang sabo nkiune, khatdi nang chalad din makengsai 
kapangbo lad dinmi sune. 

4Sijengniu nang Tingwang khuga ladriat thiumisai daolubui thenna katumjiu 
kamlulo. Para kapangmaitu wajeng chakkhai makge, nangniu dinkhai mibo 
kumjiu kamlulo. 

5Nangniu ladriat thiulujiu kammakbo suang, ladriat thiu makbo siniu wi-nkiu-e. 

6Nagu ladkengniu natu nuan-ga jukhai tulo, sichiujiu Tingwang gu singkumai 
khuga nang mao mide chiujiu dinraleng ronna-e. Dekamjiu Tingwang niu natu 
palung pomra kamgulo? Nangniu kamkhai mibose dekamjiu kam mahakhai 
lanralo? 

7Namang kengbam tadi, pageng habo ngam nangniu kamkhai bamdi, maksai 
wajiukha nalad kengbamdi, nangniu Tingwang suangga pingjiu chaprabo-e. 

Ringting Hai Pageng Haye 
8Kadih thinmainiu padihga kalek samaitu mathadjiu paliugu maji nai 
nchangbose pikhai makboga nasuang hami tulo. Chakampao hinatu gukhaira 
paliu riga mai khat bamkha-e, sichiujiu panai khangniatu gukhaira ku-nkiubo 
chakampao khat bamkha-e. 

9Chawang niudi chalu atiattu malumjiu bambo-e. 

10Nangniu rangkangtu masiasai, wadaodi nachun kim lakge; maksai nangniu 
kalek winisai naluni hina ngao lakge. Haise pageng ha-e. 

11Nang kalek wisai tiubo maidi kengbi bine. Tasi dao makengbo hai nagu 
kalekwat si-e. 

12Tatien thiumaira kengkha tiubam tadi poinakha tiubam tadi njitjiuna bamme. 
Kalek wimaira, wa kengbam tadi chalung puboniu njitkiu lakjiu bamme. 

13Kadihpiriga wakhat kapingbo I ngao-e, sisera mai khatniu pagu rangkangse 
kanangbo tingga thinra khuan bamme, 

14sichiujiu bamboga sansabo daojiu nchum mide, sichiujiu patah-panah 
mailengdi khaidiakra hatane. 

15Apui won ganiu aliu pumruang wangbo kumjiu, aliu pumruang tadlanne. 
Aliuniu wajiukha tatien maran khai mibose phunglu tadlakge. 

16Haise maji makma! Aliu wangbo kum gapjiu tadlan rabo-e. Tingkaitu hajiu 
matan bamtadi, nde ngaolu ralo? 

17Aliu ringting hai tamiuboga lungjiu achunsabo, alung chariubo, alung pombo 
khatdi thiuniubo ronna-e. 

18Haise Iniu silu-e, chiubora Tingwang niu pikhaibo gasu tiu-sakjiu mathabo 
siniu withu-e, haise chamainagu sanwat si-e. 

19Tingwang niu mai khattu chunwira chakhiu-chalan, pagu mania pikhai sai, 
patien kam gasu chunwijiu ringa lulo. Haise Tingwang gu kalen-e. 

20Pachun mathara Tingwang niu pikhaibo jengniu paringting dunjiu bamdi 
palung manangra ha-e. 

Dinronmai 6 

1Kadihri haiga wadi maji makbo kamkhaibo I ngao-e. 

2Tingwang niu khangsia maitu chakhiu-chalan, chakhuang thiubo khatdi wania 
hina, yo, paniu lukani hina pikhai-e, chiudi siseniu patu pi chunwi khai makge. 
Sibosung, zusimak maidung siniu haise padon thiumi-e. Haise pageng ha-e, 
khatdi haise maokam mide. 

3Mai khatniu panah kaikhat manalujiu ring matheng bamtadi, paniu paringting 
kawibo thin chunwi khailu maksai, khatdi patu kawibo nbai thiulu maksai, 
patuse shaijiu mana wangboniu wi nkiu-e, chiu Iniu dinbo-e. 

4Ngena khat lungwang lujiu, tamiuboga hakhai misai patuse mangaimi rabo-e. 

5Paniu wadao khatdi kabenbo situ maksai ringting ngaokhai mak tamibo-e, 
chiudi malod khat mathak lu-e, 

6chiujiu mai khatniu tingkum sangnia lungkhai tadi panai khangniase pabam 
khatga tadkam rabo-e. 

7Chamainiu patien thiu bambose tiuraleng ronna-e, chiudi pa-nrong chialu 
makge. 

8Nde chiujiu ningtingmaise kapangmai suang wi-nkiu jiulo? Wakhat kamjiu 
chamaina kalungbo cheng sibam tadi kaleksabo piuniu degu kamlu ralo? 

9Wa lunijiu changin bambo suang, wa akhuga bambotu achun wibambose wi-
nkiu-e. Haise pageng ha-e, sise tingkaitu hakinbo ga-e. 

10Karaigasu ranglujiu wahina padmibo-e, Pasuang katan maitu mai khatniudi 
ari-ngam lulakge chiubo aliu mathiu si-e. 

11Nang ari mathengsai sabi-bi-e, siseniu nang wison lakge. 

12Chamai ringting hai tingkao kawangbo kum tadkinbo lungga chamaileng nde 
kawibo bamlo chiubo saoniu siralo? Pah shai mibo sai nde pad suralo chiubo 
saoniu siralo? 

Dinronmai 7 

Ringtingtu Makumbo 
1 Tazan katadbo hai wasa parim kawibo suang wi-e; khatdi manabo tingmik 
suang kashaibo tingmik siniu wi-e. 

2Khumkibo kyga kamengbo suang kap achungbo kyga mengboniu wi-nkiu-e. 
Palamra aliu mai hinatu kashaiboniu khuan bamme chiubo karing mainiu 
maningtao rabo-e. 

3Chunsaboniu nuibo suang wi-e, achungboniu wa-sisan lura bamme. 

4Chunwibotu ronna makum maise kapang mai-e. Ningting maira kashaibo lamdi 
makum tang-e. 

5Kapangmai lui nkingbo suang ningting mainiu rubo cham nkingboniu wi-nkiu-
e. 

6Kapangmai nuibora chamiga tathu rukhaijiu puak parep-repbo kumbo-e. Sise 
wadi pageng ha-e. 

7Ningting mainiu maigu sontiusai kapangmai kum mibo-e; nang tanim lusai, 
nagu nkhai-rili samine. 

8Wahina suraibo suang kaloibo siniu niu wi-e. Chaliangbo suang khengsiboniu 
wi-e. 

9 Nalungpom kasut lulo; lungpom kasabo sira kapangbo gu-e. 

10“Oh, ndating maniadung widiangbo hai ndekam jiulo?” chiubo maniu mane, 
sisera ningtingjiu maniubo makge. 

11Karingmai hina ningting rabo thao-e; haise kalek dam daolubo kumbo-e, 



1170 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

12Sichiujiu rangkang niu nkhabo kumjiu ningting niudi nkha khaine. Ningtingniu 
natu gukhaine haise tasigu pageng-e. 

13Tingwang gu bensiamtu maning khailo. Tingwang niu kam nkhui mibo situ 
saoniu kam maji luralo? 

14Naleng wa kawi daobo tingga, nachun wilulo, khatdi magenthiu chariubo 
wangbo tingga Tingwang niu chariubo nai chunwibo pikhai-e chiubo 
maningtaolo. Pasai degu padralo chiubo nangniu simakge. 

15Aringting hai pageng ha-e, chiudi siga Iniu wahina ngaokam lu-e. Kasamai khat 
ringbamdi kawimai shaimi-e. 

16Sijengniu wijumi tulo, maksai wasijumi tulo, dekamjiu naronna natu kamshat 
bamralo? 

17Chiudi sajumi tulo, mengjumi tulo, dekamjiu natingtang makjiu shai ralo? 

18Wahinaga kam kahebotu mari lulo. Nangniu Tingwang tu pingjiu bamsai nang 
tathui lubui-e. 

19Namdi khatleng mawangpao khang kariuniu tenkhaibo suang ningtingniu wi-
nkiu-e. 

20Haibo kadihga ka-nchangmai, kawi kam tajutjiu maomakjing mai khatnadi ha-
e. 

21Chalad kadin hinatu nking tulo, navangmainiu naken tiabo chamdi chiudao 
sune. 

22Nangdi sikumjiu nalung ganiu maitu pawan machang maiken tiajiu bambo si-
e. 

23Iniu ningting thinjiu haibo hina madiu khai-e, ningtingra Iniu matan khai-e, 
chiuditu sise Iniu sitanglu makge. 

24Saoniu chamai ringting haise dechiu siaklo chiubo silu ralo? Sise siraleng 
kungju-e, haise silura sukju-e. 

25Chiudi aronna Iniu alai khaijiu tasitu phiu-e. Iniu ringtinggu pakeng sisiak lura 
khatdi mainiu maniubo situ paokak luraleng, kasamai siat silura khatdi 
kapangmaigu pangtu silura Iniu matan khai-e. 

26Kashaibo suangdi khadiangbo maipuitu Iniu ngao-e. Pagu lungsiat sira tathak 
gasu natu manman mibo kumbo-e. Pabenniu natu kiapman mibose 
chagiriangniu khinman mibo kumbo-e. Tingwang maning kam maira mari lune, 
chiudi nuan phungmai tura manmi rabo-e. 

27Yo, sichiujiu wa-makumsimai siniu din-e, Iniu phiukinboga haise mid-midjiu I 
silubo-e. 

28Iniu kakibotu phui-e, chiudi ngaolu makge. Chamai sang khat ruangga 
chakhuangthiu buibo maipiu khattu Iniu dao-e, chiudi maipui khattudi daolu 
makge. 

29Iniu silubora haisi-e; Tingwang ra aliutu dam mawisui khai-e, chiudi aliu ronna 
kam tanuak mi-e. 

Dinronmai 8 

1Ningtingmai ronna wahina paramba silu-e. Ningtingniu pazu kam benlu khatdi 
pazu wan kasabo tudi kam kalilu-e. 

Chawang Cham Piululo 
2Chawangniu dinbo piululo, khatdi Tingwang khuga ladriat thiunuang mane. 

3Chawangra pachunning hina ten ngamme, siniu pakhu gasu tad mari lulo, 
sikumbo chariu rabo bamga bam matheng tulo. 

4Chawangniu pagu pumtan thinjiu patien thiu-e, siniu patu mai khatniudi angat 
ngamlu lakge. 

5Nangniu pagu chamtan majaibam thenna, kasabo daolakge sise ningting mainiu 
dechiujiu degu kamralo chiubo si-e. 

6Wahina kamra kabuibo wan nai majibo npui bamme, chiudi aliura poinakha 
ronna si-e. 

7Nde pad suralo chiubo aliu mai khatniudi silu makge, aliutu dinkhai biradi mai 
khatdi ha-e. 

8Mai khatniudi paringtingtu thin manra pumtan ha-e, maksai shairabo ting 
kham lurabo ha-e. Haise aliuniu mari lulakbo chari khatle, aliuniu aru thiujiu 
npadlu lakge. 

Tacheng Matipbo Nai Kasabo 
9Kadihpiriga kam bambo hina Iniu ngao-e, haibo kadihpiriga khangsia mainiu 
pumtan thinlujiu khangsia mainiu paliu hangga chariujiu bamme. 

10Yo, kasamai tudi paliu rawga bai khaibo I ngao-e, chiujiu charaw ganiu malan 
wangrabo npuiga paliugu tienkam kasabo situ mangai lujiu, namdiga bammai 
siniu paliutu thuon bamme. Haise pageng ha-e 

11Dekamjiu maidungniu kamaobo kamra masen satjiu bambo gulo? Palamra 
kamaobo situ sajai pinuang khai makge. 

12Nuan phungmai khatniu kamaobo kai kammi tadi ringjiu bamme. Yo, paliu 
dinbo Iniu si-e, “Tingwang cham majai bamsai wahina wilu rabo-e, 

13chiudi kasamai lengra wilakge.Paliu ringtingse tingkao kawang kumjiu 
paliugu chabuan tingga shaimi rabo-e, palamra paliuse Tingwang cham majai 
makge.” 

14Chiusai haise pageng ha-e. Phuilo, haibo kadihga degu pad milo, wadao gara 
nchang maidi kasamai kumjiu sajai ngao-e, kasamai tadi nchangmai kumjiu 
tathuon ngao-e. Haise pageng ha-e, chiujiu Iniu dinbo-e. 

15Sijengniu chamaina siniu paronna aman lura matan rabo-e palamra haibo 
ringting hai tiujiu, sakjiu paronna amanjiu lung rabo-e. Haise Tingwang niu pagu 
ringting pikhaijiu tatien thiubo lungga paniu kamrabo si-e. 

16Kadihpiriga padbambo hina hai Iniu ningting nijiu silura matan-e, sichiujiu 
nchun n-nien saomakjiu Iniu makumjiu bambo-e, 

17chiudi Tingwang niu degu kambamlo chiubo wadaodi silu makge. Nangniu 
wajiukha matanjiu bamdi wadi daolu lakge. Ningtingmaidung siniu si-e chiujiu 
din bamme, chiudi paliuniu silu makge. 

Dinronmai 9 

1Tingwang niu ningtingmai khatdi tacheng matip maigu tienkam, khatdi paliugu 
lungsabo nai marengbotu thinman bamme chiubo hai Iniu makum masukbo 
gasu silu-e. Mai khatniudi pamasuangga wangkinbo situ silu makge. 

2Siga wakhatdi tamson makge. Tacheng matipmai riga wangbo kum, kasamai 
rigadi wang-e, kawimai gadi kasamai gadi, tacheng matipmai gadi majai makmai 
gadi, charathiu maidi thiumak maidi, chamai kawimaidi kasamai suang wison 
makge; tasiang kamlubo piuse tasiang kammakbo piu suang wison makge. 

3Sansabo hai mathiu riga machamjiu wangbamme, haise kadihpiriga 
padbambogu kamaobo khatle. Chamainaniu karingthen, paliu lungchun hai 
kasabo nai kamengboniu phui-e, sichiujiu paliu shainong mi-e. 

4Chiudi kadihpiriga mai khatniu lung bamthen pagu machunbo bamkha-e; 
ringbambo thiniu shaimibo ndongqui suang wi-nkiu-e. 

5Yo, karingmainiu, paliu shairabotu sibamme, chiudi kashaimai niura wakhatdi 
simakge. Paliuleng chaphijeng bamta mibo-e. Paliutu mangai kam mibo-e. 

6Paliugu lungsabo, nai paliugu marengbo, paliugu manmabo lungchun hinase 
maluang shai mibo-e. Wadao khatdi kadihpiri haiga paliuniu wakamkhai sonra 
hamide. 

7Nagu katiu-tiujiu chunwilulo, na-jaw saklujiu ringa lulo. Sise Tingwang niu 
suikhaibo-e. 

8Pawan machangna matha ringa bamlo. 

9Tingwang niu pikhai bambo pageng habo ringting haibo kadihga bamthen 
chunwijiu, nangniu kungbo nanaotu majang lunglulo. Pageng habo ringting 
bambo tinglang gahai, nangniu chariubo daojiu bamtadi sise nadamme. 

10Nangniu kambo hinaga matanjiu kamlulo, palamra wang kinbo charuidihga 
sira, wakhatdi nangniu kamsanra ha-e maningtao dairabo ha-e, tasi ha-e, 
ningtingdi ha-e, siga nang tadkhai mirabo-e. 

11Iniu wakhat maningtao-e, kadihpiriga katanmai siniudi majuboga tan tajut 
lumakge, kahumai niudi chari ngam tajutlu makge. Ningtingmai siniu 
naimachang gengson lumakge, khaoramai niudi kalek wison lumakge, pazan 
tadmai niudi pachap kuson lumakge. Tasan sabo hai mai hina riga wangbo-e. 

12Nangniu wangkinbo nagu tinglangtu simakge. Nthingnatu simakjingjiu 
tathakniu manmibo kum, chakhatu alangniu manmibo kumjiu, aliu simak jingbo 
wan-ga aliutu sansabo siniu manmi rabo-e. 

Ningting Nai Kapangbotu Makumbo 
13Iniu sibo wakhat bamkha-e, sise kadihpiriga ningting wat dinlenbo haisi-e. 

14Nda namdi khatga, chamai kengmakjiu lungbamme. Pumtan bambo wang 
siniu aphen sude. Paniu namdi situ taomagui lujiu charireng situ kampang 
raleng kaden lude. 

15Siga kalek kasamai khat lung bamme, pagu ningtingniu namdi situ kalan lubui-
e. Chiudi mai khatniudi patu maning khaison makge. 

16Iniu dinjiu bambo-e, ningtingra pumtan suang wi-e, chiudi kalek kasabo piugu 
ningtingtu maidi wajeng chak makge, paladdi nking khai makge. 

17Mawangmai khatniu kamengmaigu apaimai maduiga chalad tanjiu dinbo 
suang, ningtingmai khatniu manuanjiu dinbo chamtu nkingbo siniu widiang-e. 

18Ningting siniu kawibo chari-mania pumtan suang wi-e, chiudi nuan phungmai 
khatniu kawibo kakeng khatu kam masa lubui-e. 

Dinronmai 10 

1Kashaibo tamang siniu parim wibo wasabung situ kam maten lubui-e, sikumjiu 
poinakha kapangbo siniu withubo ningting situ kam masa lubui-e. 

2Ningting mainiu majibo kamme chiudi kapangmainiu kamaobo kambose 
chamaina cheng-e. 

3Kapangmaitu npuiga sangmainiu daodi paladpad ganiu patu kapangmai-e 
chiubo silu-e. Papangse paniu mai hina khuga madu-e. 

4Wagaje nariga natu mawangpaoniu palung pomsai changam mathakra chiujiu 
kamtulo maliumak bamsai chamao dijiu bamdi kuak khai surabo-e. 

5Kadihri haiga Iniu maji kamakbo ngao-e, maji makbose mawangpao gasuniu 
padle. 

6Lungwimaitu wajeng simakjiu kapangmaitu kadibo dam pikhai mi-e. 

7Kavangmainiu chaqon riga tongbo, khatdi katheng-kadimainiu kavangmai 
kumjiu chaphiniu tad kinbotu Iniu ngao-e. 

8 Wagaje nangniu kadih khun chukhaisai, siga nang nkai khaine, nangniu 
singbeng ranphak padsai kaniuniu natu machao sune. 

9Wagaje nangniu tubaw kaladsai tatu siniu kam ajam lune. Nangniu tasing tisai, 
tasingniu natu kam ajam lune. 

10Nangniu mari mun samibose kariu mawilu maksai, sise thin changam kam 
matandiang rabo-e. Siniu maning masuang sonna luboniu wi-e. 

11Kaniu khui sibam tadi kaniuniu natu machaorai misai pakhui kasibose pageng 
ha-e. 

12Ningtingmaira dinpadbo ladniu chakhuang thiubo daolu-e, chiudi 
kapangmaira paladniu kam masami-e. 

13Paliuniu kapangbo lad dinsu rai-e, sichiujiu meng-nsi siakbo ladniu loikhai-e. 

14Kapangmaira chamlam jing-jing-e. Mai khatniudi pasai ndepad suralo chiubo 
silu makge, khatdi mai khatniudi aliu shaimibo sai ndepad suralo chiubo dinsi 
lakge. 

15Paky wangraleng simak kajubo kapangmai sira paronna malaitami rabo-e. 

16Chabonmainiu chawang thiujiu pakahmaitu majang watiu-wasakjing bam 
misai sibo kadih sira kabuak mirabo-e. 

17Chiudi chawang khatniu palung chapsi sai khatdi jupaodung siniu katiubo wan 
sijiu, jaw sak maniumak bamsai sibo kadihse pasan wibo-e. 

18Mai khatniu makejujiu paky npom katinlu maksai, ting jaojiu kaomi rabo-e. 

19Tiu-sakbo siniu nachun piwi khai-e, jaw siniu nachun kamlum khai-e, chiudi 
sise rangkang hasai nangniu kamlu lakge. 

20Chawangtu khan tulo, nalungchun gadi maningmi tulo, nazi gadi kalek wimai 
ken tia tulo; Delosai len mariujiu bambo thingna siniu nachamse paliu khuga 
paowangbo sui-e. 

Dinronmai 11 

Ningtingmai Degu Kam Ralo 
1Nagu rangkangse sangdiumai lithakga khailulo, pasai nang pageng daosu rabo-
e. 

2Nangniu daolubose pabam kakengga khailulo, delosai haibo kadihga degu 
sansabo padralo chiubo nang silu makge. 

3Singbangse wakhat khatlam kaokhai bam tadi, kaokhaibo jailamse nkhuang 
bammi rabo-e. Kamuang niu jinting misai tingsa wangrabo-e. 

4Nangniu tingkai kawibo nai pating wipad rabotu khuan bamsai, nangniu alin 
khailu lakge maksai atiatlu lakge. 

5Tingwang niu wa hinatu dam khai-e, sichiujiu nangniu wakhatdi singamlu 
lakge, dechiujiu pawon phungpui lungga ngenase mawikhang bamlo chiubo 
nangniu silu lakge. 

6Naliu nsuan, chawan chalin mara khaijiu bamlo. Pakhiangna wipad rama, 
maksai khatniu khatsuang wipad ralo chiubo nang wadaodi silu makge. 

7Tingmik kawi daojiu nachun wisai sise kawi khatle. 

8Nangniu lungkhai mibo tingkum hina jengniu thuonkiu lulo. Nangniu 
wathengkha ringbamdi, shairabo ting sira sisuang thengdiang-e chiubo 
maningtao lulo. Siga wakhatdi machun sonra hamibo-e. 

Chabonmaitu Ladpi Khaibo 
9Chabonmai yo, nang chabon tingga nachun wilulo. Nang chabon tingga ringa 
lulo. nalung chun saisuijiu kamlulo. Chiudi nangniu kamkhai mibo hinase 
Tingwang niu ladjan thiune chiubo maningtao lulo. 

10Wakhat niudi natu kam kabuakmi tulo maksai kam chariumi tulo Nang 
tingthengjiu chabon thiubam lakge. 

Dinronmai 12 

1Sijengniu nang chabon tingga natu Dampao tu maningtao lulo, tamiubo tingmik 
khatdi tingkum wangtangjiu, “Ringa rabo ringting ha-e” chiujiu nangniu din 
makhaga maningtao lulo. 

2Chahiu, naimik nbiuse khatdi chagandungse naleng tamiu wangmi sune, khatdi 
tingriugu kamuangse wadaodi hatami sune. 

3Siga natu nkha bambo naphi nabense pajeng hawangjiu kaphikrai-rai misune. 
Nahiudi kiujiu nagu tatekdi siaminlak misune. khatdi namikse ngaorenra-rami 
sune. 

4Nakuon tidmi sune, npuiga chakhuan maliubodi chiutami sune. Nangniu 
wakaniakbo khuan chiuboga adiangbo khuanma, maksai chalui thiubo khuanma 
chiusune, khatdi jipjing bambotu nthingna khuan siniu kam marakmi sune. 

5Nangniu kakubo bam situ pingmi sune khatdi tad mariu radi manangmi sune. 
Napee-giu npuakmi sune. Nang naronna tad mariu kungmi sune, nang wa 
masenbodi hami sune. Aliuniu tingtheng mathak rabo bamga wang mine 

sichiujiu aliugu kanamthubo bamgase aliu tadkinbo-e, sigase chunsa-achungbo 
npui-e. 

6Rangkanggi riangtu kakhiu khaisai, kachia mibung kaokiujiu pangmi sai, 
akhun-gu chariangse tapkiujiu tadui karungse pangroi mirabo-e. 

7Aliu pum hai tabuiga malanwang mine, khatdi karingbo siu hai, aliuleng 
pikhaibo Tingwang khuga malanwang mine. 

8Pageng ha-e, pageng ha-e, chiujiu Wa-makumsimai siniu din-e, pakhiangnase 
pageng ha-e. 

Munkom Khaibo 
9Siniu Wa-makum kasi maise ningting-e, paniu silubo tasiniu maitu laddin khai-
e. Paniu kadincham katilude khatdi palung masansiakjiu paliugu kamajibo situ 
madiu lude. 

10Sichiujiu pi amankhai rabo lad daora Wa-makumsimai siniu matanbo-e, 
sichiujiu paniu raopadbo ladkengse palingbo-e. 

11Wa-makumsimai cham haise milykhuanpao thun kawibo kumme, khatdi 
kadincham khom madui lubose natri gen matid kalubo kumme. Pakhiangna hai 
aliu mathiutu Khonpao Tingwang niu pikhaibo-e. 

12Anah yo, wakhatga matipdiang maksai sa-e. Ariak khuang raora pamalan ha-
e, khatdi ariak ken mathiuju sai nang chiami rabo-e. 

13Kanamboga wakhat nakha dinra bamkha-e, Tingwang tu pingsilo, khatdi pagu 
chamtan situ majai lulo, sichiura chamainatu damkhaibo-e. 

14Tingwang niu aliu tienkam saisuijiu wa hinase kawibo tadi, kasabo tadi, 
mahinjiu kambo hina tadi ladjan thiurabo-e. 

Solomon Lui 

Solomon Lui 1 

1 Solomon gu withubo luidung-e. 

Karaibo Lui 
Npuimai 
2Namuntainiu atu kapupjiu bamme; nalungsiat haira jaw suang wi-e. 

3Narim manam wi-e, nazan siniu natu pi maningtao khai-e. Maipui khatniudi 
natu marai makbo thiu makge. 

4Atu nasai pisui khailo, anai pak mikhe; nang a-wangpiu thiukhailo, nagu kichen-
ga atu pingut khailo. Anai chunwi machamkhe, jaw sak maniu lujiu mathen 
sukhe. Maipui hinaniu natu lungsabo hai maisuang habogu makge. 

5Jerusalem maipuidung yo, Ira atia tik-e chiudi alun wi-e, Kedar ramjingga 
bambo mathenky kum tik-e, chiudi Solomon wangkiningga bambo zusungfai 
kum alun wi-e. 

6Atia tikbo jengniu atu wajeng simak khai tulo, palamra naimikniu atu phu matik 
mibo-e. Apiuhmainiu mumsirengga pi changam kam khaijiu-e. Siniu I karura 
pawan daomakjiu-e. 

7Iniu lungsapiu yo, nagu milydungtu delam nang khontad ralo, akhuga dinkhai 
khelo? Niending ting paliu dega mathak ralo? Dekamjiu Iniu maidunggu 
milykhuanmai ruangga natu phiutad bamralo? 

Npiumai 
8Withubo pui yo, pabamse nang simak jiuma? Milydung sai suilujiu tadsulo; Mily 
khuanmaigu mathenky mung gase tadlujiu namidung leng piubuan phiu sulo. 

9Iniu lungsapui yo, natura Pharaoh gu chaqondungtu khuanmai siniu, 
chaqondungtu ngaojiu masenbo kumjiu, maipiudung siniu natu masen kamna-
e. 

10Nagu thambonse nabiangga ngao ji-e, sise nawongga tiuchang kumjiu maju 
kiu-e. 

11Chiudi aliuniu naleng kachia nai rangkangginiu tatiuriang khat kamkhai bine. 

Npuimai 
12Awangpiuse paziga jibamme, agu parim manam wibo siniu phuiting bamme. 

13Amaraipiu siniu agariga jikiuboga parim kawibo siniu phui-e. 

14Amaraipiura Engedi gu mumsy rengga penbambo nkan rapen kumme. 

Npiumai 
15Ahuliu yo, nang dejiukha nalun wilo; na-mikkhuanse lungsaboniu phui-e! 

Npuimai 
16Iniu kungthubo piu yo, nangra dejiukha nalun wilo; nangniu dejiukha alung 
pikim khailo! madiakbo piuriangse ania zi thiurabo-e. 

17Singchong sing siniu aniaky kachum thiurabo-e, khatdi maga sing siniu aniaky 
nshing thiurabo-e. 

Solomon Lui 2 

1Sharon ga bambo nkan rapense aronna-e, khatdi maluang taningga bambo 
nkinpense I-e. 

Npiumai 
2Maipuidung ruangga sudi ahuliura tathu jiuga penbambo nkinpen kumbo-e. 

Npuimai 
3Iniu lungsathubo piu sira mariu singbangdung ruangga sudi nfaxibang kumbo-
e. Ira sibo hiuga ntao lujiu parasy tiu kawibo situ tiubam ni-e. 

4Paniu atu pagu khumkibo kichen lungga maluong wang lungsabo pengfaise 
ariga jutop khai-e. 

5Majamsy-ki siniu pi ajeng tankhailo, khatdi nfaxy siniu achun kam marak 
khailo! Ira khangliu thiunibo lungchun siniu khenglulak mide. 

6Paben mawilam siniu abenkhum thiu bamme, paben majatlam siniu atu 
kiapman bamme. 

7Jerusalem maipuidung yo, naliuniu anaigu lungsabo haitu kamphek lakge 
chiujiu chakheng-tathan tadtiu majadbo kumjiu ladriat thiu khailo. 

PANIABO LUI 
Npuimai 
8Amaraipiu khuan I chiu-e. maluang lamsu pah pak wang kinne, ramluong lamsu 
akhulam pak wang kinne. 

9Amaraipiura chakhengchi kumme, maksai tathanchi kumme. Singbeng mungga 
pah chap bamme; kiran khatdi kaputki gasu pah mahiu bamme. 

10Haise amaraipiuniu akhuga dinbo-e. 

Npiumai 

Amaraipui yo, wanglo; ahuliu yo, wangjiu asai suilulo. 

11Tathe tingdi loimide; tingdi sata mide. 

12Kaluong ningga charapen penphui bamme. Haise chalui thiujiu bambo wan-e; 
luzamga makhaodung chalui thiu bamme. 

13Ndutsy minpadsu mide, mumsiken bonpad mide, parim wiboniu phuimide; 
ahuliu yo, wangjiu asai suilulo. 

14Nangra chakhao-turen ga, nbai bambo khao-chalid kumbo-e. Mataiwibo 
nazuse I phuikhai ni-e khatdi naladniam kawise nkingkhai ni-e. 

15Aniagu mumsireng penbambose kam masa makhaga, tanidung nai 
tanipoidung situ min mikhe. 

Npuimai 
16Amaraipiuse agu-e, I hai pagu-e. Paniu pagu milydungtu nkinpen liga, piubuan 
pi tagikhai bamme. 

17Tamiubose hawangjiu nsuan tingkai hunwang makhaga, Amaraipiu yo, 
tathanchi kumjiu malanwanglo, chakhengchi kumjiu Bether Luongga malan 
wanglo. 

Solomon Lui 3 

1Nchun machang Iniu ajiga jikiu machang lungsamai khattu Iniu man-man-e. 
Iniu patu phiujiu bamme, chiudi patu phiudaolu makge. 

2Iniu namdigu npui machang, kamik machang tadronjiu bamme. Lungsamai situ 
I phiujiu bamme, chiudi patu phiudaolu makge. 

3Namditu akhejiu tadron bammai siniu atu dao-e; Iniu paliu khuga maniu-e, 
“Amaraipiutu naliu daoma?” 

4Paliu khugasu tadpad gapboga, Iniu patu daolu-e. Apuiniu atu manakhaibo 
kichen-ga wangtang makthen, Iniu patu kiapman lude, patu pitad lanlak mide. 

5Jerusalem maipuidung yo, naliuniu anaigu lungsabo haitu kamphek lakge, 
chiujiu chakheng tathan tadtiu majadbo kumjiu ladriat thiu khailo. 

PASUMBO LUI 
Npuimai 
6Chali alimainiu jonbo parim wibo wamud nai wasa kumjiu ramjing gasu 
wangkinbo mikhut riangse ndelo? 

7Israel maidung gu withubo riphenmai siniu, patu akhe bambo riphen riak-
charuk siniu Solomon tu pawangbam gasu ponwang kin-e. 

8Paliu mathiuse chaheng thinsimai kamme, paliu hai chariga katan-kahumai 
maliang-e. Nchunniu chari thiuwangdi, paliu mathiuse chaheng phungkam 
bamme. 

9Withubo singniu kambo chawangbam gasu chawang Solomon tu ponwang 
kinne. 

10Talai tiangse rangkangginiu makom khai-e, khatdi kachianiu tathuak fai siniu 
topkhai nbamme. Jerusalem maipuidung siniu lungsajiu dakkhaibo fainoi siniu, 
kamalombo bam situ thaptom khai nbamme. 



1180 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

11Zion maipuidung yo, wangjiu chawang Solomon tu phui tailo. Pachun wijiu 
ringabo tingmik, panao thiubo nai papuiniu papeega karu khaibibo chawang 
pirunse paniu khai lujiu bamme. 

Solomon Lui 4 

Npiumai 
1Amaraipui yo, nangra dejiukha nalun wilo! Nafai limga sudi nagu lungsabo 
mikkhuanse dejiukha benjiu bamlo. Na-thambonse Gilead luongga bambo 
kamigiutu tingkainiu hunled-led kabam kumme. 

2Nahiuse tha-masan padbo maksai khiu masan padbo milygiu kumjiu kapuang-
e. Nahiu hai liang machamme, wadi kiu makge, macham ramjiu witathui-e. 

3Na-muntaise thambonriang kahengbo kum, nangniu tacham dinsuboga ngao ji-
e. Nafai jiuga sudi nabiangpise ben majin bamme. 

4Nawongchengdi David kiton kum maweng wi-e, khatdi madio wi-e, siga chagee 
sang khat masiang khaibo kum tiuriang khat bamme. 

5Na-nabomdi tathanliu kumme, nkinpen jiuliga taphinbo chakheng kania 
piubuan tagi kabam kumme. 

6Parim wibo wasa nai wamud bambo maluong rigase, tamiubose hawangjiu 
nsuan tingkai hunwang makthen I bam rabo-e. 

7Amaraipui yo, nang hai dejiukha wilo; nangra dejiukha wi-tathuilo! 

8Lebanon Luong gasu wangjiu asai suilulo, akhenpui yo; Lebanon gasu wangjiu 
asai suilulo. Amana Luong, Senir Luong khatdi Hermon Luong, ndongqui nai 
quiruk lung bambo gasu wanglo. 

9Ahuliu, akhenpui yo, na-mikkhuan nai natiu matiu bambo tiuriang siniu 
alungchun kami mide. 

10Ahuliu, akhenpui yo, nagu lungsiat siniu alung hai pisu khai-e. Nagu lungsiat 
haise, jaw suang mon-e, narim kawibose—withubo chamiang rim suang nkiu-e. 

11Ahuliu yo, makhuidui watse namuntai-ga bamme; nakhuanse alengra ndui nai 
makhuidui kumme. Nafai-nanise Lebanon Luongga bambo parim wibo 
chamiang-rim siniu phui-e. 

12Ahuliu, akhenpui sira agu mahin-gu karengsi-e, khatdi rengkhai bambo maligu 
duipin si-e; 

13siga singbangse bon bamme. Charapen reng lungga masi bambo majongsy 
bang puak kabam kumme; siga withubo rasy masi bamme. 

14Siga makupen, takungpen, komchangpen, liangkupen khatdi takigee, maksai 
parim wibo chamiangrim kumbo hina pamalan thiumakjiu bamme. Parim 
withubo wamud, wasa hina siga bamme. 

15Lebanon Luong gasu luangkiubo singgiu nai duipuak siniu kareng gase tadui 
kajin khaijiu, singgiu thiujiu luang bamme. 

Npuimai 
16Tingpi gu Tingkai yo, sulo, Tingrun gu Tingkai yo, areng lungga hunkhaijiu 
parim wibose hunphui khai sulo. Amaraipiutu pagu karengga pi wangjiu 
withubo rasyse pitiu khai sulo. 

Solomon Lui 5 

Npiumai 
1Ahuliu, akhenpui yo, areng lungga I ngut bamde. Parim wibo wasa nai 
wamudse, I khom madui bamme. Akhuidui nai akhuidui khuangse Iniu tiu 
bamme; ajaw nai nduise Iniu sak bamme. 

Maipuidung 

Lungsa maidung yo, lungsabo siniu maniumak then tiusulo khatdi saksulo! 

PAMADAIBO LUI 
Npuimai 
2Iniu jibamdi, alungchunra singringjiu bamme. Amaraipiuniu akham maganjiu 
bambo I man-e. 

Npiumai 

Ahuliu, amarai, alungchun, agu aguipoina yo, I ngut khaine. Kajikdui siniu 
apeetham tim mide, khatdi athamse mongren gasu manim mide. 

Npuimai 
3I afai-ani lupad mide; dechiu I khailan ralo? Aphi abendi khiuloi mide, dechiujiu 
Iniu kam tanialan ralo? 

4Amaraipiuniu akhamse niatang mide, sijengniu pah wang manabam talakge 
chiujiu manang asang mide. 

5Patu pi ngutra I kaden lude, Iniu khamtense thin khaiboga abense parim 
kawibo siniu phui mide, a-njungse parim siniu phui mide. 

6Iniu amaraipiu leng akhamse lekhai-e, chiudi para tadmide. Pakhuanse 
dejiukha Iniu nkingkhai nilo! Iniu patu phiu-e, chiudi phiudao lulak mide; Iniu 
patu ku-e, chiudi paokak tamide. 

7Namditu akhemaidung siniu atu daolujiu atu dapjiu kam ajam khaide, 
akhemaidung siniu apee takum faise namdi kareng gasu phettap-tap mide. 

8Jerusalem maipuidung yo, naliuniu amaraipiutu daosai, Ira khangliu thiunibo 
lungchun siniu, asangsiak mide chiubo pakhuga dinkhai bine chiujiu akhuga 
ladriat thiu khailo. 

Maipuidung 
9Pazu palun withubo pui yo, namaraipiuse kakimai suang dejiukha wi-nkiu 
jiulo? Pakhuga degu tamsinbo maisuang habo bam jiulo? Dejengniu aliuniu 
nakhuga ladriat thiukhai ralo? 

Npuimai 
10Amaraipiura pazu-palun wi-e, khatdi tan-e; para chamai sang kariu ruanggasu 
nkiubo khatle. 

11Pazu-rase hengban satle, khatdi manai wi-e. Pa-thamse ndao-e, khatdi tik 
majing-e. 

12Pa-miksiuse singgiu mungga bambo agui mik kum ngaowi-e, ndui gasu nkhiu 
masan padbo agui kumjiu singgiu mungga chap bamme. 

13Pa-biangpise parim wibo komchangpen penbambo kareng kum palun wi-e. 
Pamuntaise nkinpen kum, parim wibo wasa siniu timriu-riu bamme. 

14Pabendi wi, pajungradi wi-e, sichiujiu paman kungbo njungkhapse khai 
bamme. Papumdi madio wibo chapuang him kumme, sibo riga paman kungbo 
tu sidi bamme. 

15Pahingpomdi kachianiu lang taman lubo parim wibo kachum kumme. Pagu 
kendise di-e, Lebanon Luong ga singchong bangton kumme. 

16Pamuntaise kapup wi-e; palamga kadinbo hina siniu atu kami mi-e. Jerusalem 
maipuidung yo, haise amaraipui lamga kamme. 

Solomon Lui 6 

Maipuidung 
1Pazu-palun withubo pui yo, namaraipiuse delam tadmi jiulo? Paniu tadkhai 
mibo bamse aliu khuga dinkhailo, sichiusai nangniu patu daora aliuniu nkha 
khaine. 

Npuimai 
2Amaraipiu sira pagu kareng lam, takuangpen penbambo lamse tadmide. 
Kareng gase pagu khaoruidungtu katiu gui bamme, khatdi nkinpen khom madui 
bamme. 

3Amaraipiuse agu-e, I hai pagu-e; nkinpen jiuliga pagu khaoruidung situ katiu 
gui bamme. 

PAMANGIUBO LUI 
Npiumai 

4Amaraipui yo, nangra Jerusalem wat kum, Tirzah namdi lunwat kawi kum, 
namdidunggu siuthi kabam kum wi-e. 

5Nazuse akhugasu nbiang milo, nazu wat siniu atu kami mide. Nathambonse 
Gilead luongga kamigiutu tingkainiu hunled-led kabam kumme. 

6Nahiu hai tha-masan pad nbambo mily giu kakabo kum kapuong-e, nahiu hai 
liang macham ramme; wadi kiumakge, machamjiu witathui-e. 

7Nabiangpise nafai jiuga sudi ben majin bamme. 

8Pijiu chawang situ panao riak charuk, parammai liupui riak tachat bamsulo, 
pariak sitang lakbo liunamaidung pibam sulo! 

9Chiudi Ira khangkhattu ronna masenbo-e, para agui palun kawi kumbo-e. Para 
papuinah kamaliliu-e, khatdi papui huliu-e. Maipui hina patu ngaolujiu thuon 
kamna-e, chawangpuidung, parammai liupuidung hina patu thuonbo lui thiu 
bamme. 

10Nsuan tingben pad karai kum benbo pui hai saolo? Pahaira chahiu naimik nbiu 
kum wi-e, yo, bensatle. 

11Iniu talaobang liga kiulujiu, ramjengga bambo singbang luntu, mumken kasan 
bon padbotu, khatdi majongsy situ phuira tadkiu-e. 

12Ira acheng kaphikrai-rai mide, chari thiura kadenbo bambo chaqon tongmai 
siniu masensat kabam kum, nagu lungsiat siniu atu kami lude. 

Maipuidung 
13Shulem mai liupui yo, lensulo, lensulo. Nalense aliu phuikhai ni-e. 

Npuimai 

Iniu chalen lenjiu bambo haitu maidungniu phuijiu bamboga dekamjiu naliuniu 
atu phuikhaini jiulo? 

Solomon Lui 7 

Npiumai 
1Nang hai dejiukha maisuang habo riliulo! Naphitop lungga bambo naphise 
dejiukha ngaowilo! Nakhenri ngaowi-e, pabensiam kawibo piuniu ruikalubo 
mania kumme. 

2Siga parim wibo jawniu masunphui nbambo piangse bamme. Nkinpenniu dom 
magui nbambo miukhumse siga bamme. 

3Na-nabomse buirengke kania kum, maksai kajuireng pi kania kumme. 

4Nawongchengse chapuang him kyton kum ku-e. Namik siuse namdi rengmun 
mungga bambo Heshbon namdigu ajai kumme. Na-niu luongse Damascus ga 
bambo Lebanon kyton kum ngaowi-e. 

5Naduk wanse Carmel Luong kum ngaowi-e. Nathambon phen kalubose 
withubo fainoi kum pawat hainiu chawang lungchun kami mide. 

6Nang haira dejiukha ngaowilo, dejiukha matai wilo; nagu lungsiat hai dejiukha 
witathuilo. 

7Nangra kadanbang kum ngaowi-e, na-nabomse gariusy kumme. 

8Iniu kadanbang gase buangkhang lujiu pasyse raitiu rabo-e. Na-nabomse 
alengra mumsy-kuon kumme, khatdi nasiu rimse parim wibo nfaxy kumme, 

9khatdi namuntaise withubo jaw kumme. 

Npuimai 

Sichiusai amaraipui khuga sibo jawse luangwangjiu pahiu nai pamuntai 
luangphui khailo. 

10I hai amaraipiu gu-e, siniu pah atu masenbo-e. 

11Wanglo, ahubo yo, nkan-hang lamse tadsukhe, sichiujiu manam jiuga nchunse 
jikhai mikhe. 

12Siga ania buangsu maji lujiu, mumsireng gase tadlujiu puaksubo, puaksu 
makbo, pamum padbo, padmakbo, papen penbo penmakbo, khatdi majongsyse 
masibo, masimakbo phui mataikhe. Siga agu lungsiatse Iniu pikhai bine. 

13Siga mangui-gaa rimse nangniu lulu bui-e, kawibo rasy hinase anai kamun 
mungga bamme. Ahubo yo, kaguangbodi, kasanbodi siga naleng Iniu baikhai 
bamme. 

Solomon Lui 8 

1Natu hai apuiniu pagaga pontup khaibo apiubo pithiu khai ni-e. Sichiusai Iniu 
natu npui-nchen gasu biangpupjiu bamdi, mai khatniudi aman kamakbo thiu 
lakge. 

2Lungsabo hai nangniu atu kati khaira Iniu apui kyga natu puiwang lubui-e. 
Pachoi khaibo jaw, agu majongsy jaw hai Iniu naleng pikhai bine. 

3Naben mawilamse abenkhum thiu lujiu, naben majadlam siniu atu kiapman 
bamme. 

4Jerusalem maipuidung yo, aliuniu aniagu lungsabo haitu kam kabuak lakge 
chiujiu ladriat thiu khailo. 

Pacharukbo Lui 
Maipuidung 
5Ramjing lamsu pagu lungsamaitu kiaplujiu wangkinbo hai saolo? 

Npuimai 

Nfaxy bang hanggasu Iniu natu makiang sukhai mibo-e. 

6Nagu lungsiat hai maileng makjiu aleng ronna-e. Atu makjiu maitu kiap tulo. 
Lungsabo hai kashaibo kumjiu tan-e, khangliu lungchun hai kashaibo panai 
machamme. Haise taobansat bambo mipuang kumjiu tao bamme. 

7Taduiniu kam mid silakge, duidet siniudi pi malinkiu silakge. Mai khat 
kumboniu lungsiat haitu pagu chakhiu-chalanniu liura kamsai, lungpom ronna 
pah daorabo-e. 

Npuimai singnadung 
8Aliu tanpui khat bamme, chiudi pa-nabom siambi kha-e. Chabonmainiu patu 
nkira wangboga aliuniu paleng degu kamkhai ralo? 

9Paniu singbeng thiubam liusai, aliuniu paleng rangkanggi kiton thiukhai bine. 
Paniu rengmun thiubam niusai, maga singniu khamten kamkhai birabo-e. 

Npuimai 
10I haira singbeng si-e, a-nabom hai sibo kiton si-e. Amaraipiu khuga I bamthen, 
achun kimjiu bamme chiubo paniu si-e. 

Npiumai 
11Baal Hamon kubo bamga, Solomon gu mumsy-reng khat bamme. Maidungniu 
sise pakhu gasu ngelujiu, mai hinaniu paleng rangkang sang khat-khat pi 
bamme. 

12Pagu rangkang sang-sang siniu Solomon tu ramgunjiu khuan bamme, palu 
tenmai damse kai nia-nia pikhai-e. Aronna maligu kareng khat bamme. 

13Ahuliu yo, arenglung gase nakhuan pichiu khailo, akahmaidung siniu nakhuan 
manuanbose nking khaini bamme. 

Npuimai 
14Amaraipiu yo, parim wibo chamiang puakbambo ramluong lamsu, chakheng, 
tathan kumjiu akhulam jongwang sulo. 

Isaiah 

Isaiah 1 

1 Haibo ariakkhuangga bambo siniu Judah nai Jerusalem lamga Tingwang niu 
Amoz nahpiu Isaiah khuga Uzziah, Jotham, Ahaz khatdi Hezekiah paliuniu Judah 
maigu chawangdung thiubo lungga madukhai mibo chamme. 

Tingwang Niu Pamaidungtu Kasanbo 
2 RAPIU niu din-e, “Ting-kadih yo, Iniu dinbo hai nkinglo! Iniu puipadbo 
nahmaidungniu atu mikrejiu, atungjiu bamme. 

3Matom-kabuidung siniu paliugu papaodungtu si-e, khatdi qontraodung siniu 
paliutu degasu papaopiu siniu paliu tek pitiu khailo chiubo si-e. Chiudi amai 
Israel maidungniu sisuang nkiujiu sirabo-e. Chiudi paliura wadi simakge. 

4Naliura nchum mide, naliu nuan phungbo jat, naliu taniabo khatdi kasa-bo 
maidung-e! Naliu nuan siniu naliutu jukao mide! Naliuniu RAPIU, Israel maigu 
masanbo Tingwang tu luthon mide, khatdi pakhu gasu masai mide. 

5Naliuniu dekamjiu atungbam jiulo? Naliuniu sajai daosan khaini bamkha 
jiuma? Israel mai yo, naliu peese tajamniu phuimide, sigasu naliu lungchun nai 
maningse wita mide. 

6Naliu pee gasu naliu phi tangbo naliu pumga kawibo jam khatdi hamide. Tajam-
chara nai panagi n-gaobo jamse naliu pumgen-ga phui mide. Naliu jamse kam 
masanmi makge, maksai domkhai makge. Sibo riga chapiu wadi manuk khai 
makge. 

7Naliu kadihse wajiukha kam nchum mide, sigasu naliu namdidungse ruthon 
kam mide. Naliuniu phuijiu bamga, sangdiumaidung siniu naliu kadihse lumine 
khatdi wahina kam nchumkam mine. 

8Jerusalem ronna masiak bammide, sutlubo namdi khat kum mide, magaina lu 
maksai mumsy lu akhepiu gu apatu mainiu gukhaira habo kum mide. 

9Ngam-kambo RAPIU niu maidung khangsiatu piring masiak khai maksai, Sodom 
nai Gomorrah kumjiu Jerusalem hai hakam mirabo-e.  

10Jerusalem mai yo, naliugu mawangpaodung khatdi namaidung hai Sodom nai 
Gomorrah maidung kumme, RAPIU niu naliu khuga dinbambotu nkinglulo, Aliu 
Rawang niu naliutu kati khaijiu bambo gase naliu lung khailulo. 

11Paniu din-e, “Naliuniu haibo rathak maniadung akhuga kadkhai bambo haitu 
Iniu luni-e chiujiu naliu maning jiuma? Naliuniu rujiu kadkhaibo mily, khatdi 
naliugu pamaiwibo khaorui suang kengjiu agu bamme. Naliuniu kadkhaibo 
matomchi zai khatdi mily nai kami zai haitu Ira mani mide. 

12Naliuniu atu kahumra wangboga haidungse ponwanglo chiubo saoniu naliu 
khuga dinkhai jiulo? Atu kahumbo kyga haichiu tajiu thiumakjiu tad mariulo 
chiubo saoniu natu dinkhai jiulo? 

13Naliugu pipaddungse phungwangra pageng ha-e. Naliuniu rukhaibo parim 
wibose Iniu lunita mide. Naliugu Hiusan gu chakhuang-changeega, naliugu 
Tabamnai, khatdi characheng tadbo maduiga I bam ngam lulak mide; haidungse 
naliugu nuanniu kam tania kam mide. 

14Naliugu Hiusan gu changeebo khatdi masanbo tingmikdungtu Iniu mareng-e; 
sibo bangrid hinase Iniu phungchia mibo-e. 

15“Kakheng thiubo tingga, naliuniu naliu ben henkhangbose Iniu naliutu 
phuikhai lakge. Naliu wajiuga kakheng thiubamdi, Iniu nking khai lakge, 
Palamra naliu bense tazainiu phuimide, 

16Naliu ronna khiu masan lulo. Naliuniu kambambo kasabo pakhiangna Iniu 
ngaojiu bambose saomilo. Yo, kasabose kamta milo, 

17khatdi majibo kamra kati lulo. Majibose kamne chiubo phuilulo mathad khaibo 
maidungtu nkha khailo, magennahdung situ paliugu maji pikhailo, khatdi 
kamipuidung lam chap khailo.” 

18 RAPIU niu din-e, “Tuhoira dinbambo lamse makhiam thiukhe. Naliu nuanse 
hengmaren bamdi, Iniu naliutu kabun kumjiu khiu masan khai bine. naliu 
nuanse hengmum bamdi pijiu langkuang kakabo kumjiu pi kakhai bine. 

19Naliuniu akadin piugap sai, kadih gasu padbo kawibo rasydungse naliuniu 
tiurabo-e. 

20Chiudi naliuniu atu lukhai maksai, naliura sansajiu shairabo-e. RAPIU, Iniu 
dinkhai mibo-e.” 

Nuan Phungbo Namdi 
21Pawan khatga chamchangjiu bambo namdise chakhapui khatgu lunlung kum 
mide! Pawan khatga tacheng matip maidungniu phuibam niu-e, chiudi tuhoira 
maitu kagi maidung ronna mide. 

22Jerusalem mai yo, nang hai pawan khatga rangkanggi kum bamniu-e, chiudi 
tuhoira nang hai gengta mide, nang hai kawibo jaw kum bamniu-e, chiudi 
tuhoira nang hai tadui ronna mide. 

23Naliugu jupaodungra kadin piumak maidung khatdi agatiu maidunggu 
chakadung-e; paliu haira pawan machangna maigu kalendung nai tanim lujiu 
bamme. Paliuniu wadaodi ladjankyga magennahdung lam chapkhai makge. 
Maksai kamipuidung siniu paliugu tathu-chara phungwangbose nkingkhai 
makge. 

24Haijengniu tuhoira Ngamkambo RAPIU, Israel maigu kangambo Tingwang niu 
dinbo hai nkinglo: “Iniu agu mikre maidung, naliu riga chakhum ruisune, sai 
naliuniu atu kam kabuak tami rabo-e. 

25Iniu naliutu sajai pine. Chagitu rumaliangbo kumjiu, Iniu naliutu kam masan 
khaine, khatdi naliugu masan makbo hinase luthonmi rabo-e. 

26Nda karaiga naliu khuga bamkhai mibo kumjiu Iniu naliu khuga 
mawangpaodung nai ladtipaodung pikhai rabo-e. Chiusai Jerusalem tu tacheng 
matipbo, chamchangbo namdi chiujiu kumine.” 

27 RAPIU ra tacheng matipbo jengniu, Jerusalem tu khatdi siga bambo palung 
liwangmai hinatu paniu rankhai birabo-e. 

28Chiudi nuan kammai khatdi palad majai makmai hinatura paniu diangpetmi 
rabo-e; patu phut mimai hinatu paniu kamshatmi rabo-e. 

29Naliuniu singbangdung situ kahumbo jengniu khatdi naliuniu masanbo 
kareng-e chiujiu kamkhaibo jengniu naliu mangam lune. 

30Naliu hai kuiwang mibo nphubang kumjiu aguiwang mirabo-e, mai khatniudi 
tadui kajinkhai makbo kareng kumjiu aguimi rabo-e. 

31Chamirang poinaniu magaotu ruthon mibo kumjiu, pumtan bammai situ 
paliugu kasabo ngam siniu kam mahami rabo-e; siga mai khatniudi kham ngam 
lulakge 

Isaiah 2 

Tingtheng Gu Agi-manaibo 
(Mic 4.1-3) 

1Haise Judah nai Jerusalem lamga Tingwang niu Amoz nahpiu Isaiah khuga 
pikhaibo chamme: 

2Wangrabo tingmik lung gara Charaky bambo luongse kuthubo khat thiujiu 
maluang hina suang kubo thiumi rabo-e. Jat hinaniu siga jonwang sune, 

3siga maidung siniu din sune, “Aliu RAPIU gu maluangga, Israel mainiu RAPIU tu 
Kahumbo kyga tadkhang sukhe. Paniu aliutu pijiu tenkhai nibo lamga aliutu kati 
khaine; paniu kada khaibo npuiga aliu tadne. Palamra RAPIU gu katikhaise 
Jerusalem gasu wangbo-e; Zion gasu paniu pamaidung khuga dinkhaibo-e.” 

4 Kadibo jatdung ruangga n-gi athaobo lamga paniu tathuse tiakkhai bine. 
Paliuniu paliu hengse kabui makaiga khatdi paliu ngiuse chaganniw heng pithiu 
khai mirabo-e. Jatdungniu wadaodi charithiu lanlak mide, paliuniu wadaodi 
charileng kaden lanlak mide. 

5Tuhoira, Jacob kaikikdung yo, RAPIU niu pikhaibo kabenbo gase aliu tadsukhe! 

Chaliang Maitu Kam Mahami Rabo-e 

6Hey Tingwang yo, nangniu namaidung, Jacob kaikikdungtu phutmide! Kadihse 
tingbang lamsu khatdi Philistia lamsu chamik thao kadadbo ngam siniu phui 
mide. Maidungniu sangdiumai cheng-jai luimide. 

7Paliu ramgase kachia nai rangkangginiu phui bamme, sigasu paliugu chakhiu 
chalan hai pamalan thiu makge. Paliu ramgase chaqondung phuimide, khatdi 
paliugu chaqon-karidungse pamalan thiuta mide. 

8Paliu kadihse charamengniu phuimide, khatdi paliu benniu machalubo 
maniadungtu paliuniu kahum bamme. 

9Mai hinatu kam mangam khaijiu paliu zu kam masa khai rabo-e. Paliutu kuak 
khai tulo, RAPIU yo! 

10 Paliuniu RAPIU gu lungpom khatdi pagu pumtan nai paken dibo gasu mari 
raleng chakhao-turen, tulim kyga, bunglubo kadih khun-ga nbaira kamsu rabo-
e! 

11Sigasu chamainagu wasao thiubo nai chaliangbotu kam maha khairabo 
tingmikse wangrabo-e. Sichiujiu RAPIU tu ronna pijiu makendi khaine. 

12Sibo tingmik nai Ngamkambo RAPIU niu pumtan thinbo hinatu, chaliangbo nai 
wasao thiubo mai hinatu kam manuan khaine. 

13Paniu Lebanon gu kakubo cedar bangdungtu khatdi Bashan ramga bambo 
nphubangdungtu kam mahami rabo-e. 

14Kakubo maluang nai luongbuttu paniu kam manaimi rabo-e, 

15kakubo chaky-ton khatdi charireng hinatu paniu kam machammi rabo-e. 

16Dithubo nai withubo maleedung tudi paniu pi malinkiu mirabo-e. 

17-18Chamainagu chaliangbo situ kam mahami rabo-e, khatdi chamainagu wasao 
thiubo situ kam mahami rabo-e. Charameng hinase kam mahakammi rabo-e, 
sichiujiu RAPIU ronna sibo tingmik gase maken dirabo-e. 

19Paniu kadihpiritu kanukra wangboga, maidungniu RAPIU gu lungpom khatdi 
pagu pumtan nai pakendibo gasu mari raleng kamjiu chakhao-turen-ga, tulim 
kyga, maksai kadihga bunglubo wakhun-ga nbaisu rabo-e. 

20Sibo tingmik wangboga, paliuniu machalubo kachia nai rangkanggigu 
charamengdungse zaseng nai chalen khuga thon khai mine. 

21RAPIU niu kadihpiritu kanukra wangboga, maidungniu pagu lungpom gasu 
marira khatdi pagu pumtan nai pakendibo gasu nbai raleng chakhomky lungga 
khatdi luongbutgu chakhao tulimkiga nbai sune. 

22Shaimi rabo maidungtu malum khaimi tulo. Paliu gengse degu bamjiulo? 

Isaiah 3 

Jerusalem Ga Chakhuan Kabuakbo 
1Tuhoira RAPIU, Ngamkambo Tingwang niu Jerusalem nai Judah ga bambo 
mania hina khatdi mai hinaniu mangiu khaijiu bambose luthon mira kam 
bamme. Paniu paliugu katiu kasak khatdi paliugu tadui, 

2paliugu charipidung khatdi paliugu riphen maidung, khatdi paliugu 
ladjanpaodung nai paliugu phaimiudung, khatdi paliugu taden phuimaidung nai 
paliu dihgu lamdin maidung, 

3paliugu riphen maigu khatdi maidunggu jupaodung, paliu kadih thinmaidung, 
sigasu padrabotu khamjiu maichun kam kamihjiu bambo mai hinatu luthon 
mirabo-e. 

4Maidungtu pijiu pasiuchap makhabo nahdungniu mawangra RAPIU niu 
kamkhai rabo-e. 

5Mai hinaniu paleng-leng kawibo phiusu rabo-e. Chabonmainiu paliu suang 
kating maidungtu chakhuang thiuta mine, khatdi gengmakbo maidung siniu 
paliu riga bambo maidung situ chakhuang thiuta mine. 

6Kiriang khat siniu paliu rong gasu mai khattu kadalujiu pakhuga haichiu dinbo 
wan wangsu rabo-e, “Magenthiubo tinggadi nangra wapiu khaira poinakhadi 
nakhuga bamme, haijengniu nang aliugu jupao thiu khailo.” 

7Chiudi paniu haichiu paokak sune, “I makge! Iniu naliutu nkha ngamlakge. 
Akhuga katiu kasak tadi chafai-tani tadi ha-e. Atu pijiu naliugu jupao thiukhai 
tulo!” 

8Yo, Jerusalem haira nchum mide! Judah hai kao mide! Paliuniu dinbo khatdi 
kambo hinase RAPIU niu suini makge; paliuniu RAPIU siaktu madulangjiu din 
masa-e. 

9Paliugu ladjanniu paliutu suimak rabo-e. Sodom maidungniu madulangjiu 
kamkhai mibo kumjiu paliuniu nuan kamme. Paliu haira nchum mibo-e, haise 
paliu ronna paliu riga phungwangbo-e. 

10Tacheng matipmaidung sira paliu chun wirabo-e, khatdi paliuleng wahina 
wikam rabo-e. Paliu phijengse daolu rabo-e, 

11Chiudi kasabo maidungra nchum mirabo-e; paliuniu maikhuga kamkhai 
mibose tuhoira paliu khuga kamkhai rabo-e. 

12Rangkang apukkhai maidung siniu amaidungtu kam chariu-e, khatdi paliu 
paw phungmaidung siniu paliutu sontiu-e. Amaidung yo, naliugu jupaodungniu 
naliutu jumao mide, haijeng gasu naliuniu delam marikhai ralo chiubo simakjiu 
bamme. 

RAPIU Niu Pamaidungtu Ladjan Thiubo 

13 RAPIU niu pagu tathu-charase ponpad raleng kadenjiu bamme; paniu 
pamaidungtu ladjan thiura kadenjiu bamme. 

14RAPIU niu pamaidunggu katingmaidungtu khatdi jupaodungtu ladjan thiura 
puiwang kinne. Paniu haichiu ladjan thiusune: “Naliuniu maireng humtiu-e 
khatdi kalek samai khugasu khoilubo siniu naliu ky khaiphui nbamme. 

15Naliuniu amaidungtu kampet khaira khatdi kaleksamai khugasu naliuleng 
genglura kamlubose naliugu maji ha-e. Dithubo, Ngamkambo RAPIU Iniu haise 
dinpad mibo-e.” 

Jerusalem Maipuidungtu Kachankhaibo 
16 RAPIU niu din-e, “Phuilo Jerusalem maipuidungse dejiukha chalianglo! Paliu 
ma pon mangang lujiu tadle. Paliura pawan machang ari-arajiu bamme. Paliura 
wasao thiujiu, paliu ngen-ga nsiuna khin khai lujiu kajidliang-liangjiu tad 
bamme. 

17Chiudi Iniu paliutu sajai pirabo-e. Iniu paliu pee gotlujiu, peelana thiujiu pi 
tadkhai rabo-e.” 

18Jerusalem maipuidungniu paliu chaliang thiubo mania, tatiu tataadung paliu 
ngen-ga, paliu wongchengga, 

19paliu ntahga khaibo hinase RAPIU niu paliu khugasu luthon mirabo tingmikse 
wangkinne. Paniu paliu zugom fai nai paliu peekhek, 

20paliu npomga khatdi paliu khen-ga phung kinbo manguipiu; 

21paliu njungga khaikinbo njungkhap. sigasu paliu niukhap; 

22paliugu kawibo faini, nao-naobo ntiang, kasiubo faini khatdi rangkangkhao; 

23apiuri-ribo fai-ni; fainoi, chaben manuk fai, khatdi chawong-kabet sigasu paliu 
pee kabet-fai hinase RAPIU niu paliu khugasu luthon mirabo tingmikse 
wangkinne. 

24Paliuniu parim wibo thinbo sung paliu-rai manamsa mirabo-e, kawibo khen-
gak sung, chariang kasaboniu khen-gak thiu rabo-e; matai wibo tham phungbo 
sung, paliu pee malami rabo-e; kawibo faini sung, paliuniu keren-renbo faini 
piumi rabo-e; paliu lun watse mangambo thiumi rabo-e! 

25Namdigu maipiudung yo, tanthubo maidung tudi chariga kamshat mirabo-e. 

26Namdigu rengmundungse achungjiu kapsune, khatdi namdi siakdi pafai-pani 
gaothon mijiu papumruang kadihga ntao bambo maipui khat kummi rabo-e. 

Isaiah 4 

1Sibo wan wangbo tingga, maipui khang chinnianiu maipiu khang khattu 
minlujiu dinsune, “Aliu ronna tiura-sakra khatdi piura-benra phiu ngamme, 

chiudi nang hai aliu kina-e chiujiu dinra suikhailo, chiusai aliuniu chami 
thiumakjiu mangambose aliuniu khengson lakge.” 

Jerusalem Tu Lusukhai Lanrabo 
2 RAPIU niu sibo ramga piubuan nai singbang hinatu pijiu mawikhang khaijiu 
khatdi palun pi wikhai birabo wanse wangkinne. Ring kabangbo Israel maidung 
hina siniu kadih gasu padbo miusydung jengniu paliu chun wijiu paliu sao thiu 
sune. 

3Jerusalem ga masiak diakbo mai hinatu Tingwang niu ringlu raleng 
kadakhaibo-e, paliutu masanmai chiu kumi rabo-e. 

4Palamra pagu pumtan siniu jatdungtu RAPIU niu ladjan thiune khatdi Jerusalem 
gu kakhui-kamaobo nai siga luangkhai mibo zaitu khiu masan khaine. 

5Sigasu Zion Luongga khatdi siga wang madui bammai pakhiangna 
riga, RAPIU niu n-nien tingga kamuang khatdi nchun tingga mikhut nai 
chamipuang lang khaibi rabo-e. Tingwang kendi siniu sibo namdi pakhiangnatu 
gomlujiu gukhai bine. 

6Pagu kendi siniu sibo namditu n-nien gu kathiubo gasu mahiukhai bine khatdi 
sibo bamtu manang makbo bam pithiukhai bine, tingthung tingriu gasu jusung 
khai bine. 

Isaiah 5 

Mumsy-reng Lui 
1 Iniu haibo luise nakhuga thiuboga nking khailo, akapiu nai pagu mumsy-reng 
lui-e: Akapiugu mumsy-reng khat patam bambo luongbut khat riga bamniu-e. 

2Paniu kadih chu-e khatdi tatudungse khoi thonjiu kam masan khai-e; paniu 
withubo mumsy kense lingkhai-e. Situ akhera paniu kakubo apaky khat 
thiukhai-e; mumsy tao maluijiu padui thun raleng paniu kadih khun chukhai-e. 
Mumsyse minpad ratu paniu khuan bamme, chiudi mumsy hinase khiang mide. 

3Haijengniu tuhoira akapiuniu din-e, “Naliu Jerusalem ga khatdi Judah ga lungjiu 
bambo maidung, agu mumsy reng anai kakga ladjan thiukhailo. 

4Iniu arengleng wakhat kamtang khai makbo bamjiuma? Dekamjiu Iniu agunbo 
kawibo mumsy padmak jiulo, dekamjiu kakhiangbo mumsyse padjiulo? 

5Haise Iniu agu mumsy rengga kamrabo-e; khamza khaibo karengse luthon 
mine, khatdi kareng situ tunkao mine, khatdi siga bambo rasyse nkankhaodung 
situ pijiu tiumi sulo khatdi tao maluimi sulo. 

6Siga Iniu tathu-kara pijiu lunggom mine. Mumsyse Iniu thunta mine, sibosung 
Iniu tathu-karatu lunggom mira kam khaine. Siga tingdui kiumakra kamuangtu 
Iniu kham mine.” 

7Israel mai hai Ngamkambo RAPIU gu mumsy-reng-e; Judah maidung hai paniu 
lingkhaibo mumsy ken-e. Paliuniu kawibo kamratu paniu ramgunbo-e, chiudi 
sibo sung paliuniu maitu gi-dang-e. Paliuniu majibo kamratu paniu ramgunbo-
e, chiudi paliuniu kasa kamkhai maidung siniu majibo kamkhai raleng kujiu 
bamme. 

Maidungniu Kasa Kambo 
8Naliura nchum mide! Kabam maidung siniu bamsan raleng naliuniu chaky 
chalu liusan-e. Mai khatniudi lungkhaira hawang nuang mine, siga naliu ronna 
sibo dihga lungne. 

9Ngamkambo RAPIU niu dinbo Iniu chiu lude, “Haibo kadibo, khatdi kawibo 
kydung pakhiangnase matha nchum mirabo-e. 

10Mumsiken ramkak kariu dih lungga dikhangjiu bambo gasu mumsy jaw-lah 
tachad ronna padrabo-e. Chalin madadpiang kai-je-riak tachadniu miusy taju 
kariu-je-tachadkiu ronna padrabo-e.” 

11Naliura nchum mide! Naliu nsuan kalu buangsu lujiu jaw saksude, khatdi 
nchunting katheng-kadun jaw sak maniujiu bamme. 

12Naliugu changeega nthiam tarabung khatdi jaw thinpiu-e. Chiudi RAPIU niu 
degu kambamlo chiubo naliuniu simakge, 

13haijengniu naliutu kavang thiura puitad mine. Naliugu jupaodung kami-mijiu 
shairabo-e, sigasu chamai kakengniu charijiu shairabo-e. 

14Charuidih siniu paliutu tiuni lenglakjiu paliu mun ngapad lujiu bamme. 
Haisiniu Jerusalem gu kasi-kadin maidung khatdi chakhuan-charaniu phuijiu 
bambo maidung situ kajong lude. 

15Mai hina mangam rabo mide, sichiujiu chaliangmai hinatu kam manon khai 
rabo-e. 

16Chiudi Ngamkambo RAPIU niu kamaji kambo gasu pagu kendi situ lenkhai-e, 
khatdi paniu pamaidungtu ladjan thiubo gasu pagu masanbose madu khai-e. 

17Kao nchum mibo namdi lungga milypoidung siniu piubuan tagijiu khatdi 
kamipoidung siniu piubuan kawibose daolu rabo-e. 

18Naliura nchum mide! Naliura naliugu nuan gasu kampang lujiu khenrang thiu 
ngamlu makge. 

19Naliuniu din-e, “RAPIU niu kamne chiu dinbo ngamse majadjiu pikam sulo, 
chiusai aliuniu sise ngaolu bui-e. Israel maigu masanbo Tingwang niu rangbose 
kammi sulo; paniu degu maning bamlo chiubo aliuniu phui mataikhe.” 

20Naliu nchum mide! Naliuniu kasabotu kawibo khatdi kawibo situ kasabo ku-e. 
Naliuniu tamiubotu kabenboga khatdi kabenbotu tamiuboga kam kadad khai-e. 
Naliuniu kakhabotu pi humkhai-e, khatdi kahumbo tuse kam makha khai-e. 

21Naliura nchum mide! Naliu hai ningting-chang ningting-e chiujiu naliuniu 
maning-e. 

22Naliura nchum mide! Jaw saktan maidung yo! Sak tabot sot-sot lujiu, hubo 
khatdi pingta mibo maidung yo! 

23Tanim jengniu pamao bam maitu naliuniu phutkhai-e. Sigasu pamao hamaitu 
paliu majibo daomakra khamme. 

24Haijengniu tuhoira, magaorengtu khatdi kimibo chapiubuantu chamiga 
rumaha mibo kumjiu, naliu mense tenmi rabo-e, khatdi naliu rapense kimine 
khatdi huntad mine, palamra naliuniu Ngamkambo RAPIU, Israel maigu masanbo 
Tingwang niu aliutu katikhaibose lumakge. 

25RAPIU niu pamaidungtu palung pomjiu paliutu sajai pira paben henpat bamme. 
Maluongdungse kanuk sune, siga kashaimai phawdungse kara kumjiu puidiga 
shai kajan-pan bamne. Haichiujiu bamtadi RAPIU gu lungpomse kaloibo thiu 
lakge, chiudi sajai pira pabense henpad palun bamkha-e. 

26 RAPIU niu kadiu lam bambo jattu kura madan khat pi-e. Kadih pakeh hina 
lamsu wangra paniu paliutu majiajiu ku-e. Siga paliuniu kalangjiu khatdi 
majadjiu wangne! 

27Paliu mai khatniudi chiabo thiumi lakge; paliu mai khat nadi paliu phi masui 
lakge. Paliu wadao khatdi ngui lakge maksai jipmi lakge. Khen-gak khat nadi 
ahiumi lakge; phitop riang khatnadi kam tapmi lakge. 

28Paliugu tavaithu hai pamun wi-e, sichiujiu paliugu tavaipise ketra kadenjiu 
bamme. Paliugu chaqon ntin haira matiangtu kumjiu tanne, khatdi paliugu 
chaqon-kari phise nbui maribo kumjiu tadle. 

29Paliu rimaidung haira ndongquiniu, wakhao tu kamshat lujiu paliu khugasu 
mai khatniudi sutmi makra ponlujiu marung kabam kumme. 

30Sibo tingmik wangboga, Israel mai riga, duipui khuan katanbo kumjiu, paliuniu 
senjiu kahuwang sune. Phuilo haibo dih hai! Tamiubo nai chunsabo ronna-e! 
Kabenbo situ tamiubo siniu kajong lude. 

Isaiah 6 

Tingwang Niu Isaiah Tu Phaimiukakung Thiura Kubo 
1 Chawang Uzziah shaibo takum lungga, Iniu RAPIU tu ngao-e. Pahai pagu 
chawang bamga, kujiu khatdi paken pangam dijiu ntao bamme, khatdi pafainiu 
Charakyse gomphui ting mide. 

2Pawan jengga benjiu bambo khaoringdung siniu chap magui bamme, sibo 
khaoring hinase pakan charuk-ruk phung kamme. Khaoringdungse paliu kan 
nianiu paliu zu tomme, khatdi kan nianiu paliu pum tomme, khatdi kakibo kan 
nia siniu lenra leng-e. 

3Paliuniu khat khattu kujiu din-e: Masanbo, masanbo, masanbo! 
Ngamkambo RAPIU se masanbo-e! Pakendibo siniu kadihpiri phui bamme.” 

4 Paliu khuan kanginbo siniu Charaky kaphung situ pi kanuk khai-e, khatdi 
Charaky siakdi mikhutniu phuiting mide. 

5Iniu din-e, “Achun-ara thiuta mide! I hai nchum mide, palamra amuntai gasu 
padbo hinase nuanniu phui-e, khatdi nuanniu phuibo ladkeng maliang dinbo 
maidung ruangga I lung-e. Chiudi amiksiakniu, Chawang, RAPIU Ngamkambo tu 
ngaolude!” 

6Siga khaoring ruangga khatniu, rathak bamgasu kibambo mitikangtu, takapniu 
machit lujiu, akhuga lenkiu-e. 

7Paniu amuntai situ kijiu bambo mitikang siniu niakhaijiu din-e, “Haisiniu 
namuntai niakhai mide, siniu tuhoira namaose hamide, khatdi nanuanse 
kuakkhai mide.” 

8Siga RAPIU niu dinbo I chiu-e, “Saotu Iniu langkhai ralo? Saoniu aliugu tacham 
paoronmai thiuralo?” Iniu paokakge, “Iniu tadne! Atu langkhailo!” 

9 Haichiujiu Iniu tadlujiu maidung khuga haibo chamse dinkhaira paniu dinkhai 
bide: “Naliuniu wajiuga nkingkhai midi, naliuniu singam lumakge. Naliuniu 
wajiukha phuikhai midi degu pad bamlo chiubo naliuniu silu makge.” 

10Siga paniu akhuga din-e, “Haibo maidung maningse kam mada milo, paliu 
kuonse kamtid milo, khatdi paliu mikse kamtiat milo, chiusai paliuniu ngaolu 
lakge, maksai chiungamlu lakge, maksai singamlu lakge. Paliuniu singam lusai, 
paliuniu akhulam mariwangsai, wikhaimi rabo-e.” 

11Iniu maniu-e, “Haise dethengkha haichiujiu bamralo, RAPIU yo?” Paniu 
paokakge, “Namdidungse kao nchumjiu, maruangmi makthen—chaky gase 
maidungniu lungtami makthen—haibo kadih siakdi kam mahami makthenna 
haise padrabo-e. 

12Maidungtu Iniu kadiulam langkhai mine khatdi kadih haise mainiu lungdao 
lakbo khat thiukhai mine. 

13Haibo kadihga lungbambo chamai kariu ruanggasu mai khat masiaklu tadi, 
patudi kam mahami rabo-e; pahai dongtap mibo nphubangmui kummi rabo-e.” 

(Singmui siniu Tingwang maidung kasan sulan rabotu lenkhaibo-e). 

Isaiah 7 

Chawang Ahaz Leng Champao 
1 Uzziah tah khatdi Jotham nahpiu, chawang Ahaz niu Judah ga mawang bambo 
wan ga chari padle. Syria wangpiu, Rezin, khatdi Israel mai wangpiu Remaliah 
nahpiu Pekah niu Jerusalem tu chari thiude, chiudi sise lungam makjiu tamide. 

2Syria maigu riphendungniu Israel mai ramlungga wangjiu ngut masuang bam 
mide chiubo khuanse Judah mai wangpiuniu chiuluboga, tingkainiu singbangtu 
hun-kanukbo kumjiu padi, pamaidungdi pingboniu kaphik rai-rai mide. 

3 RAPIU niu Isaiah khuga din-e, “Nanahpiu Shear Jashub tu puilujiu, chawang 
Ahaz tu adaora tadsulo. Nangniu patuse chafai dakmaidungniu bambo puidi 
gase, nribo akhun gasu tadui luwangbo alen mung gasu daosune. 

4Lungring sijiu khatdi maliu makjiu bamra, khatdi charenmi makra maksai 
kabuakmi makra pakhuga dinkhai bilo. Chawang Rezin nai pamai Syria maidung 
khatdi chawang Pekah gu lungpomse mikhut padbo pajong kaniasuang nkiubo 
makge chiulo. 

5Syria mainiu Israel mai khatdi paliu wangtu majanglujiu tason kam mide. 

6Paliuniu Judah maitu chari thiujiu, maidungtu kam manang khailujiu, paliu 
khulam jaomira, khatdi Tabeel nahpiu siniu chawang bamse malin mira kambo-
e. 

7“Chiudi RAPIU, Iniu haise wadaodi padmakra dinkhaibo-e. 

8Dekam jiulo? Palamra Syria mai hai pagu dihsing namdi, Damascus suang tan 
nkiubo makge, khatdi Damascus hai Chawang Rezin suang tan nkiubo makge. 
Israel mailengra haise takum riakcharuk-je-mangiukiu lung maren padlujiu jat 
khat thiulu lakmi rabo-e. 

9Israel mai hai, pagu dihsing namdi, Samaria suang tan nkiubo makge, sigasu 
Samaria hai Chawang Pekah suang tan nkiubo makge. “Nagu malumse 
khengngam makge sai, nang khengngam lakge.” 

Immanuel Gu Madan 
10 RAPIU niu kakibo cham Ahaz khuga langkhai-e: 

11“Naliu RAPIU Tingwang tu pijiu naliu khuga madan khat pira khenglo. Sise 
charuidih kasukbo gasu, maksai kakubo tinggen gasu niudi sui-e.” 

12Ahaz niu paokakge, “Iniu madan wadao khatdi khenglakge. Iniu RAPIU tu 
madiura sui makge.” 

13Siga Isaiah niu paokakge, “Kinglo, tuhoira, Chawang David kaikikdung yo, 
Maidungniu khengbambo situ phung ngamlulak mibose naliulung saju-e—
Tingwang niu khengbambo tudi naliu khengngam lakmi rama? 

14Wide chiusai, RAPIU papum siakniu naliu khuga madan khat pikhaine: 
Liuchang khatniu pawon phungjiu panah piumai khat lungne, siga pazanse, 
‘Immanuel’ chiujiu kurabo-e. 

15Paniu tankhangjiu kawibo kada lujiu kasabotu lukhai makra, kabui ndui 
sakrabo-e khatdi makhuidui tiurabo-e. 

16Sibo wanse wangmakbo tingga, naliutu kam manang khaibo chawang kaniagu 
kadih haitu kathaidih pithiu khaimi rabo-e. 

17“RAPIU niu nariga, namaidung riga, khatdi chawang kikhunmai hina riga, 
chariu magenthiubo tingmik, Israel mai wangdih Judah gasu npekpad mibo gasu 
pad matai makbo sathubose piwang khaine—paniu Assyria maigu chawangtu 
puiwangne. 

18“Sibo wanse wangboga, RAPIU niu Egypt maidungtu pijiu kadiubo Nile singgiu 
mung gasu padbo tamangdung kumjiu khatdi Assyria maidungtu pijiu paliu dih 
gasu makhui kumjiu lenwangra, majiajiu madan khat pikhaine. 

19Paliuniu pabam kasabo ramjeng khatdi chakhao-turen-ga lenwang khopjiu, 
paliuniu tathu—karaphe riga khatdi chapiubuan hina riga lunggom mirabo-e. 

20“Sibo wanse wangboga, RAPIU niu, Euphrate kenjiu—Assyria maigu wangdipiu 
khulamsu chapitham kakip maitu mathak wangne, khatdi paliuniu naliu ntang 
giuse, khatdi naliu piga bambo naliu thamse khatdi naliu pumga bambo giuse 
gotthon kam mirabo-e. 

21“Sibo wanse wangboga, chalu tien thiumai khangkhatniu matompoi khat, 
sigasu kami nia marui ngamlusai, 

22paliuniu nduise kengchangkha daolune chiusai paniu lunibo hinadi bammi 
rabo-e. Yo, sibo kadihga poinakha ring masiakbo mainiu kabui ndui nai 
makhuidui tiura daolune. 

23“Sibo wanse wangboga, kawibo mumsireng hina, rangkang sang khat pibuibo 
mumsireng situ tathuphe nai chariangken siniu lunggom mirabo-e. 

24Maidungniu tavaipi nai pathu thinlujiu siga tathiu hara tadne. Yo, kadih 
pakhiangnase chariang kenniu khatdi tathu-karabangniu kenphui mirabo-e. 

25Luongbut riga lungbo miusydung situ tathu-karabangniu lunggom mijiu mai 
khatniudi siga tadkhaita mine. Sise kabui nai milyniu tagibo bam thiumi rabo-e.” 

Isaiah 8 

Maidung Khuga Isaiah Nahpiuniu Madan Thiubo 
1 RAPIU niu akhuga din-e, “Charaw giakkhai rabo wapek kadibo khat thinlujiu 
khatdi sibo riga pagiak kadibo lunniu raokhailo. ‘Kalangjiu haphun sulo, Majatjiu 
sutsulo’. 

2Malum buibo mai khangnia, chiubora singku Uriah nai Jeberekhiah nahpiu, 
Zechariah tu jengdin thiura maluang lulo.” 

3Pakak khat saiga anao pawan phungmide. Anai nahpiu lunglubo sai, RAPIU niu 
akhuga din-e, “pazanse Suttiu Majadbo, Humtiu Majadbo chiu kulo.’ 

4Haibo nah siniu ‘Apui yo, Apiu yo’ chiujiu dikhangjiu kusi makhabo suangga, 
Damascus gu chakhiu-chalan hina khatdi Samaria lamsu sutwangbo 
pakhiangnase Assyria maigu chawangniu phungtad mirabo-e.” 

Assyria Mai Wangpiuse Wangkin-e 
5 RAPIU niu atu npao lan-e. 

6Paniu din-e, “Haibo maidungniu Shiloah gu duiruak gasu luangwangbo 
manuanbo dui situ lukhai makjiu, Chawang Rezin nai Chawang Pekah 
masuangga pingjiu manang mide. 

7RAPIU Iniu, Assyria mai wangpiu khatdi pagu riphenmai pakhiangnatu 
puiwangjiu Judah maitu chari thiune. Paliu hai Euphrate Giuki duidetniu pagu 
chaphuga luang kahak bambo kumjiu hawang rabo-e. 

8Judah ga duidet siniu diwangjiu paliu makhuakke katang kukhangjiu wahinatu 
naikammi rabo-e.” Tingwang aliutu maluang bamme! Pagu henpadbo pakan 
siniu kadih haitu gukhaijiu bamme. 

9Jatdung yo, naliu pingjiu wang madui lulo! Kadiubo kadihga bam maidung naliu 
nkinglo! Yo, chari thiura kaden lulo, chiudi pingsi lulo! 

10Naliu wakamra ranglulo! chiudi sise wadaodi wangtang lakge. Npao kanithen 
npao lulo! Chiudi wahinase pageng ha-e, palamra Tingwang aliutu maluang 
bamme. 

Rapiu Niu Phaimiukakungtu Kachan Khaibo 
11Maidungniu luijiu bambo npuise luimak raleng RAPIU niu pagu katanbo 
pumtanniu atu kachan khaide. Paniu din-e, 

12“Maidungniu wa rangboga jaomane khatdi paliuniu manangjiu bambo lamga 
pingmi tulo. 

13RAPIU, I haira, Ngamkambo khatdi masanbo-e, nangniu atu ronna pingrabo-e. 

14Agu masanbo gu kapingbo siniu I hai maidungniu paliu phi masui rabo tu 
kumbo-e, I haira Judah mai nai Israel mai sigasu Jerusalem wangdihtu manrabo 
tathak khat kumbo-e. 

15Mai kakeng khaniu paliu phi masui rabo-e; siga paliu kaokiujiu paliutu niakpet 
mine. Paliutu tathakga manmi rabo-e.” 

Chamang Phungbo Lamga Kachan Khaibo 
16Akhommaidung yo, naliu, Tingwang niu akhuga pikhaibo chamdungse 
lukhaijiu khatdi akhi sijiu bam rabo-e. 

17RAPIU papum siakniu pamaidung khugasu nbai mibo-e, chiudi Iniu patu 
malumne khatdi agu ramgunbose pakhuga bamme. 

18  RAPIU niu akhuga pikhaibibo nahdungtu I majanglujiu haiga bamme. 
Ngamkambo RAPIU, pawangkining bam Zion Luongga bambo, paniu aliutu Israel 
maidung khuga, karingbo champao thiujiu langkhaibo-e. 

19Chiudi maidungniu sailad dinmai nai chamang phungmai, wa chamlamjiu 
dinmai khuga tacham maniura naliu khuga dinsune. Paliuniu din-e, “Sichiudi, 
maidung siniu hiunadung khugasu khatdi ringjiu bambo maidunggu malin ga 
shaimibo maidung khuga chamang phungra dinsu rabo-e.” 

20Naliuniu paliu khuga haichiu paokak rabo-e, “RAPIU niu naliu khuga degu 
katikhaijiu bamlo chiubose nkinglo! Haikumbo chamang phungbo ladtu nking 
mane—paliuniu dinkhaibose naliuleng kawibo thiu lakge.” 

Chariu Magenthiubo Wan 
21Maidung siniu pabam hinaga paliu lung nkhinjiu paliu won mariujiu rontad 
sune. Paliu won mariu lamsu khatdi paliu lungpom lamsu paliu wangpiu nai 
paliu Rawang tu siangsu rabo-e. Paliuniu tingpuk lam ngang khangjiu phui sune, 

22maksai kadihga phui sune, chiudi paliutu thonkhai mirabo magenthiu 
chariubo nai tamiubo khatdi kapingbogu tamiubo situ makjiu katambo ngao 
lakge. 

Isaiah 9 

1 Haibo magenthiu chariubo gasu mari lura paliuleng npui wadi ha-e. 

Sailam Wangrabo Chawang 

Zebulun nai Naphtali kiphiu kaniagu kadihse pawan khatga pazu sabam niu-e, 
chiudi pasai haibo luongriang ga chakhuang thiubo hai, Maditerranean tingbang 
lamsu Jordan hugen khatlam tangbo, khatdi sangdiu maidung siniu lungbo 
Galilee ga tadi wangrabo-e. 

2 Tamiuboga tadkhai maidungniu kadibo nbiu khat ngao-e. Paliu hai ting ka-
ajuibo ramga lungbam niu-e chiudi tuhoira kabenbose paliu riga thaoben khaijiu 
bamme. 

3 RAPIU yo, nangniu paliu khuga chunwi-ringabo pikhai bide, nangniu paliutu pi 
chunwi khai bide. Maidung siniu paliugu miusy atiatbo tingga chunwibo kumjiu, 
maksai paliuniu chariga sutlubo mania njanbo kumjiu, nangniu paliu khuga 
tenkhaibo situ paliu chun wi-e. 

4Palamra paliu bangrid thiujiu bambo wongkhamse khatdi paliu makhuaktu 
lekjiu bambo chagi tangse nangniu kampang khaide. Nda Midia rimaitu nangniu 
kamkao mibo kumjiu, maidungtu kam chariujiu khatdi kam mahajiu bambo jattu 
nangniu kamkao khaide. 

5Chari thiuboga riphen mainiu sunglubo maniadung khatdi tazai kaluikhai mibo 
paliu faini pakhiangnase chaminiu kam mahami rabo-e. 

6Aliuleng ngena khat lungkhai bamme! Aliuleng npiumainah khat pikhai 
bamme! Sichiujiu paniu aliugu mawangpao thiune. Patuse, “Maisuang habo 
Ladpikhaipiu,” “Ngamkambo Tingwang.” “Tingtheng Ringbopiu,” “Agi-manaibo 
Wangnahpiu,” chiujiu kune. 

7 Pawangdihgu pumtanse dikhangjiu bamne; pawangdih hai pawan machangna 
agi-manaijiu bamne, Pagu pumtanse majibo nai nchangbo thinjiu, Paniu 
Chawang David bam malinjiu mawangne, tuhoi gasu kaloibo wan tangbo 
mawangne. Ngamkambo RAPIU niu pakhiangna haise kamra chapkhai mide. 

RAPIU Niu Israel Maitu Sajai Pirabo 
8 RAPIU niu Israel mai wangdihtu, Jacob kaikikdungtu ladjan thiura dinmide. 

9Israel maidung pakhiangna, Samaria gu namdi lungga lungbo mai hinaniu, 
haise paniu kamkhaibo-e chiubose silune. Tuhoira paliuse chaliangjiu khatdi 
wasao thiujiu bamme. Paliuniu din-e, 

10“Chagam kangniu thiubo kydidungse kaomide, chiudi aliuniu tatu kangniu thiu 
malinmi rabo-e. Biuruibang pumdungse huikao khai bamme, chiudi aliuniu 
withubo cedar singniu malinmi rabo-e.” 

11Paliutu asunra RAPIU niu paliugu mikre maidungtu masukhai mide. 

12Israel maitu kajong lura, Syria mainiu tingbang lam, khatdi Philistia mainiu 
tingnu lam, paliu mun n-nga padlujiu bamme. Haichiu bamliudi RAPIU gu 
lungpomra loimi makge; sajai piraleng paben henpadjiu bamkha-e. 

13Ngamkambo RAPIU niu paliutu sajai pikhaijiu bamdi Israel maidungniu paliu 
lung limakge; 

14Ngamkambo RAPIU niu Israel maigu jupaodung nai pamaidungtu naikhat 
lungga sajai pirabo-e; paniu paliutu papeedi, pamidi bitap mine. 

15Katingmai nai chakhuang thiubuibo maidungse papee ye khatdi pamise aratbo 
cham kadinbo phaimiukakung maidung si-e! 

16Paliutu jukhaijiu bambo maidung siniu paliutu jumao mide sichiujiu paliu 
chun kam maha mide. 

17Sijeng gasu RAPIU niu chabonmai khatna tudi lungsabo lenkhai lakge, paniu 
kami-magennah khat tudi lungsakhai lakge, palamra maidungse charatu 
simakge khatdi sa-e khatdi paliuniu dinbo hinase sa-e. Sichiudi RAPIU gu 
lungpomse loimi lakge, sichiujiu paliutu sajai pira paben henpadjiu bamkha 
rabo-e. 

18Tathu-karatu chaminiu karubo kumjiu maidunggu kasabo siniu tao bamme. 
Haise mariuga chami taojiu mikhut khathung-thung kabam kum taorabo-e. 

19Ngamkambo RAPIU niu palung pombo jengniu, pagu sajaise mai hina riga 
chami taojiu, pamaidungtu tangna kam mahami rabo kumjiu taorabo-e, haise 
mai hina khuga padkam rabo-e. 

20Sibo ramlung pakhiangnaga maidungniu paniu-paniu daolubo saisuijiu kadao 
hina khoitiu rabo-e, chiudi paliu won mariubose kimlu makge. Paliu nahmai siak 
tudi paliuniu tiune! 

21Manasseh maidung nai Ephraim maidung khat-khattu chari thiune, khatdi 
paliu aruanglujiu Judah maitu chari thiune. Haichiujiu bamliudi RAPIU gu 
lungpomse loi makha-e; sajai pira pabense henpadjiu bamkha-e. 

Isaiah 10 

1Naliura nchum mide! Naliuniu amaidungtu kam masara majimakbo tacheng 
tajai kampadle. 

2Haichiujiu naliuniu kalek samainiu daorabo dam khatdi paliugu maji daorabo 
hina gasu khamme. Haichiujiu naliuniu kamipuidung nai magen nahdunggu 
maniase suttiu-e. 

3Tingwang niu naliutu sajai piboga naliuniu dekam ralo? Paniu naliu riga 
kapingbose kadiubo ramlamsu phungwangboga naliuniu degu kamralo? Nkha 
khaibo daolura naliu delam pakkhai ralo? Naliugu chakhiu-chalanse delam 
baikhai ralo? 

4Naliutu chari bamga kamshat mirabo-e, maksai kavangky lam jukhai mirabo-e. 
Chiubam liudi RAPIU gu lungpomse loimi makge; sajai pira paben henpadjiu 
bamkha-e. 

Assyria Mai Wangpiutu Tingwang Niu Benthin Thiujiu Thinbo 
5  RAPIU niu din-e, “Assyria mai yo! Iniu alung pomjiu bambo maidungtu sajai 
pira Assyria maitu Iniu changiu khat kumjiu thinpiu-e. 

6Alungpom kamkhaibo maidung, charatu simakbo jattu chari thiura, Iniu 
Assyria maitu langkhaine. Paliutu pijiu maigu sutra khatdi agara, sigasu puidiga 
bambo karasuttu kumjiu maidungtu taomalui mira Iniu langkhai mibo-e.” 

7Chiudi Assyria mai wangpiu sira chari thiurabo lungchunse pakhuga bamme. 
Paniu jat kakengtu kam mahara palung chap bamme. 

8Agu charipi hinase chawang khatle, chiujiu paniu wasao thiu bamme! 

9Iniu Calno nai Carchemish gu namdidung, Hamath nai Arpad namdidungtu 
chari thiujiu lulude. Iniu Samaria nai Damascus tu chari thiujiu lulude. 

10Charamengtu kahumbo wangdih, Jerusalem nai Samaria maigu charameng 
suang keng nkiubo situ sajai pira Iniu aben henpad khaide. 

11Iniu Samaria nai sibogu charameng pakhiangnatu kam maha mide, sikum 
siakjiu Jerusalem khatdi siga kahumbo ramengdungtu kam maha mine.” 

12Chiudi RAPIU niu din-e, “Zion Luong riga khatdi Jerusalem lungga Iniu 
kambambose loimiboga, Iniu Assyria mai wangpiutu pagu wasao thiubo nai 
kachaliangbo pakhiangna leng sajai pirabo-e.” 

13“Pakhiangna haise Assyria mai wangpiu Iniu aronna kamlubo-e,” chiujiu pasao 
thiu-e. “I tanne, Ira si-e khatdi Ira ngao-e. Iniu jatdung kakga bambo ramraise 
kam maha mide. Sigasu paliuniu pon kabao khai bambo katiu kasakse sutlude. 
Siga lungjiu bambo maidung riga Iniu matomchi kumjiu taoni khai mide. 

14Kadihpirigu jatdung haira thingnasip khat kumbo-e, sichiujiu Iniu paliugu 
chakhiu-chalanse maruibum khoi madui malapabo kumjiu khoi madui lude. 
Pakan khatniudi atu kahap thonlu makge; pamun khatniudi ngapad lujiu atu 
machao kalam khai makge!” 

15Chiudi RAPIU niu din-e, “Mari siniu, patu thinpiu bambo mai suang nkiu-e 
chiubo dinlu buima? Tasing geheng siniu, tasing gebo mai suangdi nkiu jiuma? 
Changiuniu chamaitu thinbo makge, chamai siniu changiu situ thinbo-e.” 

16Tuhoi tiu kanithen tiujiu bambo pamai kawibo maidungtu 
Ngamkambo RAPIU niu sajai pira charapot langkhai rabo-e. Paliu pumga chami 
siniu taojiu bam rabo-e. 

17Israel maigu kabenbo, Tingwang se, chami mawimi rabo-e. Masanbo Israel 
maigu Tingwang se naikhat lungga chamipuang thiumi rabo-e, sibo mipuang 
siniu wahina rumaha kiujiu, tathuphe-karaphe katang ruthon mirabo-e. 

18Mai khattu kasabo rapotniu kam masa mibo kumjiu, mariu-kajing khatdi 
chalu-kareng pakhiangnatu kam mahami rabo-e. 

19Singbang hinase taodok mijiu sise nahmai khatniudi pariak chak ngamlumi 
rabo-e. 

Khangsiamai Wanglanrabo 
20Ring masiak lubo Israel maidungniu paliutu kam maha mirabo jat riga mangiu 
khai tamirabo wanse wangkinne. Paliuniu paliugu malumse majijiu Israel maigu 
masanbo Rawang, RAPIU, situ malum mine. 

21Israel maidung poinakha ronna paliugu kangambo Tingwang khuga 
wanglanne. 

22Tuhoi Israel maidungse nbuiniang kumjiu kengbam liudi, chamai poinakha 
ronna malanwang rabo-e. Kam maha mirabo siniu maidungtu khuan bamme, 
haise buigap-e. 

23Yo, paniu kamne chiujiu dinbo kum, Dithubo, Ngamkambo RAPIU niu kam 
mahami rabo-e. 

RAPIU Niu Assyria Tu Sajai Pirabo 
24Dithubo Ngamkambo, RAPIU niu pamaidung Zion ga lungbammai khuga din-e, 
“Assyria mainiu naliutu, Egypt mainiu kamkhai mibo kum, kam chariu bamdi 
paliutu pingmi mane. 

25Iniu naliutu sajai pikhai lubo sai, Iniu paliutu kam maha mirabo-e. 

26Ngamkambo, RAPIU, Iniu, Midia maidungtu Oreb gu Tudi riga dapkhaibo 
kumjiu, Iniu agu singtang siniu dapkhai rabo-e. Egypt maitu Iniu sajai pikhai 
mibo kumjiu Assyria maitu sajai pirabo-e. 

27Sibo wan wangboga, Iniu naliutu Assyria maigu pumtan gasu khen-rang pithiu 
khai bine, sichiujiu paliu wongkhamse naliuleng bangrid thiutami rabo-e.” 

Chari Mainiu Asunbo 
28Mikre maigu riphen mainiu Ai gu namditu sutlude! Paliu Migron tangbo 
tadpadle! Paliuniu paliugu katiu kasakse Michmash ga khaidiak mide! 

29Paliu npui kenpad lujiu, Geba ga sibo nchunse bamkhai mide. Ramah gu 
namdak lungga bambo maidungtu kam charen khaide, khatdi Chawang Saul gu 
namdak Gibeah lungga bambo maidungse pakkam mide. 

30Gallim maidung yo, sensulo! Laishah maidung yo, nkinglo! Anathoth maidung 
yo,paokak khailo! 

31Madmenah nai Gebim maidung ringlu raleng pak kimme. 

32Mikre maise thainai Nob gu namdak lungga bamme, khatdi siga paliuniu Zion 
Luong ga, Jerusalem namdiga, paliu njum thunlujiu paliu pee kangum bamme. 

33Singbang khat gasu bitap padmibo singkedung kumjiu Ngamkambo RAPIU niu 
paliutu ponlujiu a diang rabo-e. Paliu rong gasu chaliangthubo khatdi kuthubo 
situ huithon mine khatdi kam manon khaine. 

34Mariu n-gangga singbangdung tu mariniu huikaobo kumjiu, Lebanon gu 
withubo singbangdi kaomibo kumjiu, RAPIU niu paliutu kamkao mirabo-e! 

Isaiah 11 

Agi-manaibo Wangdih 
1 David chawang kiriang hai huikao mibo singbang kum mide; chiudi pamen 
gasu pabuanse bonkhangbo kumgapjiu, David kaikik ruanggasu chawang kasan 
khat padrabo-e. 

2 RAPIU gu hiupuina siniu paleng ningting pikhai bine, pamaidungtu paniu 
mawangra khaotibo nai ningting pikhai rabo-e. RAPIU chunningse paniu silu 
rabo-e, sichiujiu patu chakhuang thiurabo-e, 

3pacham majaiboga palung kimrabo-e. Paniu tazu-chalun phuijiu maksai mai 
thaocham phungjiu ladjan thiu lakge; 

4paniu kalek samaitu masanjiu ladjan thiurabo-e sigasu pumtan hamaigu majise 
phuikhai birabo-e. Pagu chamtan gasu maidungtu sajai pirabo-e, siga kasabo 
maidungse shairabo-e. 

5 Paniu pamaidungtu majiboga khatdi lungchun masanboga mawang rabo-e. 

6 Tanydung nai milydung agi-manaijiu bam aruang mine, khatdi quirukdung 
siniu kamipoidungtu maluang ji aruangne. Kabuipoidung nai chaquipoidung 
maluang tiu aruangne, sichiujiu nahmaidungniu paliutu akhi sune. 

7Matomdung nai chahomdung maluang tiu aruangne, khatdi matompoidung nai 
chaquipoidung agi-manaijiu ji aruangne. Quichangdung siniu matom kumjiu 
magaose tiune. 

8Ngenadung siniu patai karabo kaniu mungga mathen bamdi paliutu kam masa 
lakge. 

9Tingwang gu masanbo luongbut Zion riga, wakhatdi kahabo khatdi kasabo thiu 
lakge. Duipuiga taduiniu phuijiu bambo kumjiu kadih haiga RAPIU gu tasiniu 
phuijiu bamrabo-e. 

Kavang Thiumimai Malan Wangbo 
10 Chawang David kiriang gasu chawang kasan wangbo siniu jatdung khuga 
madan khat thiurabo tingmikse wangkinne. Pawangdihgu dihsingga paliu wang 
maduine khatdi patu chakhuang thiune. 

11Sibo tingmik wangboga, RAPIU niu pagu pumtan thinsu lanjiu, pamaidung 
Assyria nai Egypt dihga Pathros, Sudan, Elam, Babylon khatdi Hamath kadihga, 
khatdi duipui taphu luongriangga saodiak mibo maidungtu paliu kylam puiwang 
lanne. 

12Lung maratad mibo Israel mai nai Judah maidung situ kadih pake madai gasu 
puiwang lanrabo madanse jatdung khuga lenkhaira RAPIU niu pengfai jusukhai 
rabo-e. 

13Israel maigu chawang dihniu Judah maitu manma lanlak mide, khatdi Judah 
mainiu Israel maitu mikre lanlak mide. 

14Paliuniu aruanglujiu Philistine maitu tingnulam aphenne, khatdi tingbanglam 
bambo maidunggu mania sutne. Paliuniu Edom mai nai Moab maidungtu chari 
ngamlu rabo-e khatdi Ammon maidungniu paliu kadin piurabo-e. 

15RAPIU niu Suez Zaibek kam masang mirabo-e, sigasu giuna chinnia ronna 
saodia lujiu, Euphrate giuse kam masang mira paniu kathiubo tingkai 
phungwangne, sichiujiu mai hina sise tadken padlu bui-e. 

16Sibo bamga ring masia padbo Israel maileng Assyria gasu puidi, paliu paopeh 
mainiu Egypt phutpadbo tingga bamniubo kumjiu bammi rabo-e. 

Isaiah 12 

Chunwigu Pipadbo Lui 
1Maidungniu haichiujiu chalui thiubo tingmikse wangkinne, “Iniu natu 
thuonne, RAPIU yo! Nangniu atu nalung pomjiu bamniu-e, chiudi tuhoira 
nangniu atu hiam khaijiu, nalung pomta mide. 

2 Tingwang hai atu ranpao-e; Iniu patu malum bamne khatdi pinglakge. 
RAPIU niu atu pumtan nai jengtan pi-e; pahai atu ranpao-e. 

3Tadui ka-agi siniu charibotu pikim khaibo kum, Tingwang niu pamaidungtu 
rankhaiboga paliu chunwijiu matha-e.” 

4Maidungniu chalui thiurabo tingmikse wangkinne, “RAPIU tu thuonlo! Natu 
nkhara patu kululo! Paniu kamkhai mibose jat hina khuga dinkhai bilo! Pahai 
dejiukha dilo chiubo paliu khuga dinkhai bilo! 

5Paniu kadibo kamkhai mibo jengniu RAPIU khuga chalui thiulo. Kadihpiri 
pabam hinaga haibo chamse pichiu khailo. 

6Zion ga lungbammai hinaniu senlo khatdi chalui thiulo! Israel maigu masanbo 
Tingwang hai di-e, khatdi paniu pamaidung ruangga lung bamme.” 

Isaiah 13 

Tingwang Niu Babylon Maitu Sajai Pirabo 
1 Haise Amoz nahpiu Isaiah niu Babylon lamga, Tingwang khugasu daolubo 
chamsi-e. 

2Kathaidih luongton khat riga charigu pengfai jusu khai bamme! Riphen 
maidung khuga senlo khatdi chaliangbo namdigu rengmundung situ chari thiura 
paliu khuga naliu npom pon-chagang padjiu senlo. 

3RAPIU niu pagu chaliangbo khatdi malum suibo riphendungtu masanbo chari 
thiura khatdi paniu palung pombo maidung situ sajai pira kukhai mide 

4Maluang riga maidung dungdi khuan, jatdung nai chawangdihdung siniu wang 
madui bambo khuanse nking khailo. Riphen maidunggu RAPIU siniu 
parimaidungtu chari thiura kadenjiu bamme. 

5Paliu hai kadiu-diubo kadih malan lamsu wangkinne. RAPIU niu pagu lungpom 
gasu sibo kadih pakhiangnatu kam mahara wangkinbo-e. 

6 Dejiukha magenthiu chariubo khuanlo! Ngamkambo piuniu kam maha rabo 
tingmik, RAPIU gu tingmikse namide. 

7Mai hina bense pachengsai riang-riang mirabo-e, khatdi mai hina hotse hami 
rabo-e. 

8Paliu mathiu pingkammi rabo-e, khatdi maipui khatgu manathad kumjiu thiubo 
thad siniu kheng ngamlakmi rabo-e. Pingbo siniu khatniu khat khuga phuisune, 
khatdi paliu zu haise mangambo siniu phui rabo-e. 

9RAPIU gu lungpom kasabo, chami kumjiu taobo kapingbo lungpom tingmikse 
wangkinne. Kadihpiri haitu kathaidih pithiu khai mine, khatdi nuan phungmai 
hinatu kam mahami rabo-e. 

10Chahiu, chagan hina bentami rabo-e, naimik padtadi tamiumi rabo-e, 
chahiuniu pa-nbiu pikhai lanlakmi rabo-e. 

11 RAPIU niu din-e, “Iniu kadihriga sansabo phungwangne khatdi kasa maidung 
pakhiangnatu paliu nuan jengniu sajai pirabo-e. Chaliangbo mai hinatu Iniu kam 
manon khairabo-e, khatdi wasao thiujiu chaliangbo mai khatdi kasabo mai 
hinatu sajai pirabo-e. 

12Ringmasiak maira kachiasuang riang rabo-e. 

13Ngamkambo RAPIU Iniu agu lungpom lenbo naisira, tinggen nai kadih haitu 
Iniu thin kanuk khaijiu haise kaphikrai-rai mirabo-e. 

14“Babylon ga lungbambo sangdiu maidungse paliu ram-ramga, tathanniu tathiu 
hamai khugasu pakbo kum, khatdi mily khuanpao habo milydung kumjiu, 
lungmara marentad mirabo-e. 

15Minlubo mai hinatu chushat phenshat mirabo-e. 

16Paliu wathak thiura hajiu bamboga, paliu nahdungtu lekshat mirabo-e, paliu 
ky hinase sungtiu-humtiu mirabo-e, khatdi paliu naodungtu manomjiu minrabo-
e.” 

17 RAPIU niu din-e, “Medes mainiu pijiu Babylon tu chari thiura Iniu kachu 
khaine. Paliuniu kachia-rangkangtu wakhatnadi masen-masia lakge. 

18Paliuniu tavaipi nai pathuniu chabon maitu kamshat mirabo-e. Paliuniu 
ngenadung nai pamnahdungtu wakhatdi lungsason lakge. 

19Babylon hai chawangdih pakhiangna ruangga ngaowi thubo-e; haise siga 
lungbam maigu n-gengbo si-e. Chiudi RAPIU, Iniu Sodom nai Gomorrah ga 
kamkhai mibo kumjiu, Babylon tu luthonmi rabo-e! 

20Rontad kinbo Arab mai khatniudi pagu mathenky siga lensu lanlakge, khatdi 
mily khuanmai khatniudi siga milytu pijiu tagi khai lanlakge. 

21Sigase kathaidihga lungbo khaorui-khaonadung siniu lungmi rabo-e, khatdi 
avengdungniu paliu sip ponkhai rabo-e. Ruididung siniu siga lungmi rabo-e, 
khatdi kao nchum mibo bam pakhiangnaga chahungdung siniu paliu nbaibam 
thiumi rabo-e. 

22Chaky tondung nai chawangkining hinase nkangquidung nai tanydung 
marabo kavai khuanniu kawan rabo-e. Babylon gu pawanse wangmide! Pagu 
tingmikdungse loimi lajiu bamme.” 

Isaiah 14 

Kavang Thiumibo Gasu Malan Wangbo 
1 RAPIU niu pamai Israel maidungtu lungsa khai lanjiu paliutu pagu thiura 
kadakhai rabo-e. Paniu paliutu pijiu paliu kadihga lungkhai lanne, khatdi 
sangdiu maidung siga wangjiu paliutu majang lung aruangne. 

2RAPIU niu paliuleng pikhaibo kadihga malanwang raleng Israel maidungtu jat 
kakeng ganiu nkha khai rabo-e, khatdi siga jatdungniu Israel maigu kavangdung 
kumjiu macharabo-e. Pawan khatga Israel maitu chari thiujiu sutlubose tuhoira 
Israel mainiu chari thiujiu sutmine, sigasu Israel maitu pawan khatga kam masa 
khai mibo maidung riga Israel mainiu mawangne. 

Babylon Mai Wangpiu Charuidihga Tadrabo 
3 RAPIU niu Israel maidungtu paliugu thiuniubo khatdi chariubo, sigasu changam 
katanbo paliutu manomjiu pikam khaibo gasu pi mathak khaine. 

4Paniu haise kam khaiboga, paliuniu Babylon wangpiutu nuimenjiu dinsune: 
“Palung kasabo wangpiu hai kaomide! Paniu mai khattudi, wadaodi kam chariu 
lanlak mine! 

5Paliu lung kasabo mawangpaodunggu pumtanse RAPIU niu kam maha mide, 

6paliu haira paliu lung pomjiu maitu kam masabo khatdi paliuniu ngamlubo 
jatdungtu wadaodi saomakjiu kam mathadjiu bambo maidung-e. 

7Tuhoira kanamboga kadihpiri pakhiangnaniu chariubo gasu mathakjiu agi-
manaibo lutaojiu, khatdi mai hina chunwijiu chalui thiu bamme. 

8Cypress bangdung khatdi Lebanon gu cedar bangdungniu, kaomibo chawang 
riga paliu chun wijiu bamme, palamra paliutu huikao raleng mai khatdi hamide, 
tuhoira pah hamide! 

9“Charuidih siniu Babylon gu chawangtu paliu chun wijiu lukhaira kadenjiu 
bamme. Kadihpiriga pumtan bambo maidunggu mahiudungse kabuakjiu 
bamme. Chawangdunggu mahiudungse paliugu chawangbam gasu sujiu 
bamme. 

10Paliu mathiu siniu patu kujiu din-e, ‘Tuhoira nang hai aliu kumgapjiu sonmide! 
Nang hai aliu kumbo mai khatle! 

11Natura nthiam-taragu chalui siniu chakhuang thiukhai kamigu-e, chiudi 
tuhoira nang hai charuidih haiga bam mide. Tuhoira masanpui jiuga nazi 
thiulujiu khatdi takipui siniu nafai thiulujiu bam mide.’ 

12 “Babylon mai Wangpiu, nsuan ganbiu, nang hai tinggen lamsu ntiakkiu mide! 
Karaigara nangniu jatdungtu chari ngamlude, chiudi tuhoira natu kadihga 
thonkiu mide. 

13Nangniu tinggen ga khanglujiu khatdi kuthubo chagandung riga nagu 
chawangbamse khaira nalung chun chapkhai kamigu-e. Duiruaklam bambo 
maluong riga charadungniu wang maduiboga nang hai chawang khat kumjiu 
ntaone chiujiu nangniu maning khai kamigu-e. 

14Kamuang riga nang khanglujiu Ngamkambopiu kum mine chiujiu nangniu 
dinkhai mibo-e. 

15Chiudi sibo sung natu charuidih suk kachangbo bamga pikiu khai mide. 

16“Kashaibo siniu pasuang hajiu, pamun ngajiu natu phui sune. Paliuniu maniu 
sune, ‘Kadihpiritu thin kanukjiu khatdi chawangdungtu kam malai khaijiu kapin 
bambo piuse, haibo piu sima? 

17Namdidungtu kam maha khailujiu khatdi kadihpiritu pijiu kathaidih thiukhai 
mibose haibo piu sima? Pagu kavangkyga bambo kavang maidungtu wadaodi 
lepad khaimakbo maksai paliu kylam pi tadkhai makbo piuse haibo piu sima?’ 

18Kadihpirigu chawangdung pakhiangna siniu paliugu paman kungbo charao 
lungga jikam bamme, 

19chiudi naraw lengra ha-e, haichiujiu naphawse pon thonjiu tenmi rabo-e. Sise 
chariga shaimibo riphenmai phawdung siniu majiukhai lujiu, chakhomga 
thonkhaijiu tao malui mirabo-e. 

20Palamra nangniu nadihtu kammaha lujiu khatdi namaidung siaktu kamshat 
mide, natura kakibo chawangdung situ kumjiu nphumjiu bailakge. Kasabo 
nakikhun mai khatnadi ring masiak lakge. 

21Kamshat rabo maise sulo! Haibo wang nahpiudungse paliu pao-pehdung nuan 
jengniu shairabo-e. Paliu mai khatna niudi kadihpiriga wadaodi mawang lakge 
maksai namdiga lung lakge.” 

Tingwang Niu Babylon Tu Kam Maha Mirabo 
22Ngamkambo RAPIU niu din-e, “Iniu Babylon maitu chari thiune khatdi sise kam 
maha mine. Iniu wakhatdi saodiak lakge--nahmai khatnadi, ring masiakbo 
thiulakge. RAPIU, Iniu dinpad mibo-e. 

23Babylon haitu Iniu manamhang pithiu khai mine, khatdi siga avengniu lungne. 
Wahina biakthon mibo nphiak siniu Babylon maitu Iniu biakthon mirabo-e. 
Ngamkambo RAPIU, Iniu, dinpad mibo-e.” 

Tingwang Niu Assyria Maitu Kam Maha Mirabo 
24 Ngamkambo RAPIU niu tasiang khat siang-e: “Iniu rangjiu bambose padrabo-
e. Iniu machunbose kam rabo-e. 

25Iniu Assyria maitu amai Israel mai dih gasu kam maha mine khatdi paliutu agu 
maluang rigasu aphiniu taoni rabo-e. Iniu amaidungtu Assyria maigu wongkham 
gasu khatdi paliuniu phungrabo bangrid gasu lepad khaibi rabo-e. 

26Haise kadihpiri leng Iniu rangkhai mibo si-e, sichiujiu jatdung situ sajai 
piraleng aben npom chagang pad mibo-e.” 

27Ngamkambo RAPIU niu haise kamra rangkhai mibo-e; sajai pira paben 
henpadjiu bamme, sichiujiu mai khatniu patu kham ngam lulakge. 

Tingwang Niu Philistia Maitu Kam Maha Mirabo 
28 Haibo chamse chawang Ahaz niu shaimibo takum lungga din madukhai mibo-
e. 

29 Philistia maidung yo, naliutu lekbo chagi tangse tangmide, chiudi naliu chun 
wirabo lam wakhatdi ha-e. Kaniu khat shaiboga, sibo sung sa-nkiubo khat wang-
e. Kaniubum khatniu kalenbo kaniu khattu nkakpad rabo-e. 

30RAPIU niu lunglakbo pamaidunggu khuanpao thiu rabo-e, sichiujiu paliutu pi 
manang makjiu lungkhai rabo-e. Chiudi Philistia mai naliu riga paniu kapingbo 
charakhum langwangne, siga naliu mai khatnadi ringmasiak lulakge. 

31Philistia maigu namdidung pakhiangna naliu achunglujiu nkha khaira 
khenglulo! Naliu mathiu pingsi lulo! Tingpi lamsu kamuang kangkhat 
wangkinne—paliu haise wadi pingmakbo riphendung-e. 

32Philistia mai khugasu wangbo champaomaitu aliuniu dechiujiu kenkak 
ralo? RAPIU niu Zion thiukhai lujiu magenthiu chariujiu bambo pamaidungtu 
manang makjiu pi lungkhai rabo-e chiujiu aliuniu paliu khuga dinkhaine. 

Isaiah 15 

Tingwang Niu Moab Tu Kam Maha Mirabo 
1 Haise Moab lamga tacham khatle. Ar nai Kir gu namdi situ nchun khat lunggasu 
kam maha mide, khatdi Moab kadih hai tingjing-nging mide. 

2Dibon maidungniu charakyga kapra khang-e. Moab maidungniu Nebo nai 
Medeseba namdidung riga paliu chun sajiu achung bamme; khatdi paliu chun 
chariujiu paliu pitham khatdi paliu ntanggiu gotthon mide. 

3Maidungniu puidiga maliufai benlujiu bamme; namdi wonjeng lam khatdi 
chaky npom riga maidung kapjiu achung bamme. 

4Heshbon maidung nai Elealeh maidungniu kapjiu paliu khuan senpad bamme, 
sichiujiu paliuniu senpadbo khuanse Jahaz tangbo chiu-e. Riphen maidung niudi 
kaphikrai-rai bamme; paliu hotse hamide. 

5Moab jengniu alungchun kapjiu bamme! Maidungniu Zoar khatdi Eglath 
Shelishiyah namdilam paktad mide. Mai khangsianiu Luhith tadbo npuilam 

khangjiu kapjiu tadle; khangsia mainiu Horonaim ga marikhai lujiu, chariujiu 
paliu khuan tanjiu kap ahik bamme. 

6Nimrim giuse sangmide, sibo mungga bambo chapiubuanse agui mide, khatdi 
madiakbo piubuanse wadi hamide. 

7Maidungniu paliugu mania hinase ponlujiu marira Masangli Ramjengga 
tadmide. 

8Kapbo khuanse Moab gu ramrai pabam hinaga chiu chiamide. Sise Eglaim nai 
Beerelim namdaklam chiutang-e. 

9Dibon namdakgu singgiuse tazainiu heng maren mide, sichiujiu siga lungbam 
maidung leng sa-nkiubo haise Tingwang niu kaden khai nbamme. Yo, Moab ga 
saokhai diak mibo maidung hinatu kamshat kammi rabo-e. 

Isaiah 16 

Moab Gu Pathak Hamibo Lunlung 
1Sela namdi gasu ramjingga lung bambo Moab maidungniu Jerusalem ga 
mawangjiu bambopiu khuga milypoi khat kalen thiujiu langkhai-e. 

2Paliuniu Arnon giuky hugen gase khuanjiu bamme, khatdi thingnadungtu paliu 
sip gasu hathon padmibo kumjiu paliu chun thiumakjiu tadpad tadngutjiu 
bamme. 

3Paliuniu Judah maidung khuga din-e, “Dekam ralo chiubo aliu khuga dinkhailo. 
N-nien tingthiuboga pijiu ting-agui khaibo singbang khat kumjiu aliutu gukhailo, 
khatdi aliutu pijiu nagu mahiuga mathak khailo. Aliura maidihga lungmaidung-
e; mai khatniudi phiudao lakbo bamga aliutu baikhailo. 

4Aliutu pijiu naliu ramga lungkhailo. Aliutu kam maha mira kambambo maidung 
khugasu aliutu gukhailo!” 

(Kam kabuak khaibo nai kam maha khaibo hai loimi rabo-e, khatdi namditu kam 
mahara kamjiu bambo maidungse hami rabo-e. 

5Sigasu David kaikik ruanggasu mai khatniu chawang thiurabo-e, sichiujiu paniu 
pamaidungtu chamchangbo nai lungsaboniu mawang rabo-e. Paniu majibose 
kam majad khai rabo-e, khatdi majibo kam khairatu paniu phuikhai rabo-e). 

6Judah maidungniu din-e, “Moab maidungse dejiukha chalianglo chiubo aliuniu 
chiu-e. Paliu hai chaliang-e khatdi wasao thiu-e, chiudi paliuniu wasao thiubose 
mathakhu-e.” 

7Moab maidungniu chariu magenthiubo khengjiu bambo jengniu paliu kaprabo-
e. Paliuniu Kir Heres namdi ga tiuwibo tiutek tiukhai mibo situ maningtaoboga 
paliu mathiu kaprabo-e. Paliu lung pi manang khairaleng paliutu hathon 
mirabo-e. 

8Heshbon mungga bambo chalu nai Sibmah gu mumsy reng hinase kam maha 
mide—jatdunggu mawangpaodung situ pi sak khaibo jawgu mumsy rengse kam 
maha mide. Pawan khatga mumsy kense tingbang lam bambo kathaidih khatdi 
tingnulam bambo Kashaibo Duipui gasu Jazer namdi tangbo kenpad tangbo-e. 

9Tuhoira Iniu Jazer leng kapbo kumjiu Sibmah gu mumsy reng jengniu kap-e. 
Agu mikdui hai Heshbon nai Elealeh leng luangkiu-e, palamra maidungtu pijiu 
chunwi khairabo leng atiatse hamide. 

10Kadihtam bambo luzamga bammai khatniudi tuhoira paliu chun wisilak mide. 
Mumsireng lungga mai khat khuandi chiuta mide, maksai chalui thiuta mide. Mai 
khatniudi jaw kamra mumsy taoni tamide; chunwibo khuanse hamide. 

11Iniu Kir Heres leng chunsabo jaojiu Moab leng chunsajiu kap-marung bamme. 

12Ramluonglam bambo charaky lam Moab maidungniu kakheng thiura paliu pon 
thiulujiu tadpad sude, chiudi siseniu paliuleng wadi kawibo kamkhai silak mide. 

13Haise RAPIU niu Moab mai lamga tacham pikhai masuang mibo si-e. 

14Haichiujiu tuhoira RAPIU niu din-e, “Takum sum lung siakga Moab maigu 
chakhiu-chalanse hami rabo-e. Paliu riak kengbo gasu poinakha ronna ring 
masiak rabo-e, khatdi paliuse sonjiu bammi rabo-e.” 

Isaiah 17 

Tingwang Niu Syria Mai Nai Israel Mai Tu Sajai Pirabo 
1  RAPIU niu din-e, “Damascus hai namdi khat thiulan lak mide; haise nchum 
mirabo ronna mide. 

2Syria gu namdidungse tingtheng pijiu ramjing thiumi rabo-e. Siga milydung nai 
matom-kabuidung situ pijiu tagibo tiubo bam thiumi rabo-e, sichiujiu mai 
khatniudi paliutu hathon lakge. 

3Israel maidungniu maitu dangngam lulakmi rabo-e, khatdi Damascus niu 
pakhen parang thiubose hami rabo-e. Ring kabangbo Syria maise, Israel 
maidung kumjiu, mangammi rabo-e. Ngamkambo RAPIU, Iniu dinpad mibo-e.” 

4 RAPIU niu din-e, “Israel maigu kendibo hai hamirabo tingmikse wangkinne, 
sichiujiu paliugu lungwat hai kalek sabo siniu malin mirabo-e. 

5Israel mai hai miusy gelubo khatdi atiatlubo luzam pabui khomlubo Rephiam 
gu ramjengga maruang bambo luzam khatdi nchum mibo kadih khat kummi 
rabo-e. 

6Mai khangsia ronna ring masiak rabo-e, khatdi Israel maidung hai takisy 
raikam mibo paton ga pasy nia-sum ronna masiak khaibo poinakha ronna 
masiak khaibo takisy bang kummi rabo-e. Israel mai Rawang, RAPIU Iniu din 
mibo-e.” 

7Sibo tingmik wangboga, maidungniu paliugu Dampao, Israel maigu masanbo 
Rawang khuga nkha khai raleng mariwang rabo-e. 

8Paliu bensiakniu machalubo rathak bam gase paliuniu mangiu khailan tami 
rabo-e, maksai paliu bensiam kawibo--charapui Asherah mungga maksai 
maruta rukhai rabo rathakbam tuse malumbose saomi rabo-e. 

9Sibo tingmik wangboga, chari dangkham kawibo namdidungse kathaidih pijiu 
thiukhai mirabo-e, sichiujiu Hiv mai nai Amor mainiu Israel maidung khugasu 
paktad kinbo tingga saokhaibo namdidung kumjiu mathakhu saodiak mirabo-e. 

10Israel mai yo, naliutu kadibo tudi khat kumjiu rankhaibo khatdi gukhaibo 
Tingwang tu naliuniu mangai mide. Sibosung naliuniu masanbo kareng kamlujiu 
sangdiumai ratu kahumra kamme. 

11Chiudi naliuniu lingkhaibo nsuan siakga puakkhangjiu khatdi pabuan 
bonkhangjiu bam tadi, atiat silu lakge. Siga chariu magenthiubo nai wisi lulakbo 
thad ronna padrabo-e. 

Mikrebo Jatdungtu Ngamlubo 
12Pumtanniu phuijiu bambo jatdunggu kabuakbo khuan siniu duipui kasuak 
khuan kum khatdi tadui kadibo duidet kasuakbo khuan kum bamme. 

13Sibo jatdungse luang bambo duiliu katanbo kumjiu masuang tadjiu bamme, 
chiudi Tingwang niu paliutu rukhaine, siga paliu masaiwang lanjiu, luongbut 
riga nbuitu hunthon mibo kum, khatdi nbui-maribo kumjiu hathonmi rabo-e. 

14Chawan tingga paliuniu kapingbo kamkhai-e, chiudi nsuan tingga paliu hami-
e. Haise aliu dih sutra kambambo mai hinagu sansiat si-e. 

Isaiah 18 

Tingwang Niu Sudan Tu Sajai Pirabo 
1 Sudan giu genlam wakan khat khuan chiubo kadih khat bamme. 

2Sibo kadih gasu dihsungpao dungniu sibo bamgasu chahutangniu kamlubo 
aliam gasu Nile lam kiu-e. Majadbo ladlangtadmaidung yo, chaky lam malan 
wangmilo! Singgiu gasu njan lujiu naliugu katanbo nai pumtan bambo jat, 
naliugu katheng-kadibo khatdi pagiwi bansat bambo, kadihpiri pakhiangnaniu 
pingkamjiu bambo naliu maidung khulam tacham hai phungwang malanmi sulo. 

3Kadihga kalungmai hina, nkinglo! Kadih maluong ton-ga madanleng jusurabo 
pengfai tuse phuilo! Marung mudbo khuan situ nkinglo! 

4RAPIU niu akhuga din-e, “Atiatting nchun kalumbo wan ga kajikdui kiubo kum 
khatdi n-nien tingphu-langa naimik nbiu thaokhaibo kumjiu Iniu tinggen lamsu 
phuikiu rabo-e. 

5Mumsy khom madui makhaga, papen hinase nkai kam miboga, khatdi mumsyse 
minpadboga, nsinaniu mumsy kentu ramtap malapabo kumjiu mikre mainiu 
Sudan maitu kam mahami rabo-e. 

6Paliugu riphen maidunggu kashaibo phawdungse nthingnadung nai nkan 
khaodung khuga thonkhai rabo-e. Kariak tingga thingnadungniu khatdi tathe 
tingga nkan khaodungniu paliugu tatek thiu rabo-e.” 

7Ngamkambo RAPIU niu singgiu gasu njanpad mibo kadihga bammai katanbo nai 
pumtan bambo jat, katheng-kadibo khatdi pagiwi bansat bambo, kadihpiri 
pakhiangnaniu pingkamjiu bambo maidung khugasu kadpadbose lukhaibo wan 
wangkinne. Ngamkambo RAPIU tu kahumbo bam, Zion Luongga paliu wang 
rabo-e. 

Isaiah 19 

Tingwang Niu Egypt Tu Sajai Pirabo 
1 Haise Egypt lamga champao si-e. RAPIU niu kamuang riga tuanglujiu Egypt ga 
wang taronsuan kinne. Egypt maidunggu charameng dungse pamasuangga 
kaphikrai-rai bamme, sichiujiu Egypt maidungse paliu hot hamide. 

2RAPIU niu din-e, “Iniu Egypt ga maidungtu chari thiura kamkhaine khatdi singna 
khattu singna khatniu, khatdi kiningmai khatniu kiningmai khattu suimakbo 
pikhaine. Suinimakbo namdidungse khatniu khattu chari thiune, khatdi 
suinimakbo chawangdung siniu pumtan asutrabo-e. 

3Egypt maidung niu marangbambo nai paliugu lunlung jaise Iniu kam maha 
mirabo-e. Paliugu charameng khuga nkha khaira khengsune, khatdi paliuniu 
chamang phungmaidung khuga tadlujiu shaimi mai hiuna khuga ladpi khaira 
maniu sune. 

4Egypt maitu Iniu pacheng-pajai khatdi palung kasabo chawang khuga pikhai 
mine, sichiujiu paliutu mawang rabo-e. Ngamkambo, RAPIU, Iniu dinpad mibo-
e.” 

5Tadui hai Nile giu suang nami rabo-e, sichiujiu singgiuse sangkiu mirabo-e. 

6Taduise sangkiu mibo jengniu aluad duise manamsa mirabo-e. Chahutang nai 
piumenbang hina aguikiu mirabo-e, 

7Khatdi Nile giuky mungga lingkhaibo alinbang hinase aguikiujiu hunthon 
mirabo-e. 

8Nile giu gasu chakha khajiu pa-tatek leng phiu kinmai hinase nkiu-marungjiu 
kapne; paliugu khakhoidung nai alangdungse pageng hami rabo-e. 

9Fainoi dakmaidungse manangmi rabo-e; 

10chafai dakmaidung nai tatien thiusi maidungse paliu lung magenthiujiu paliu 
chun nkhin mirabo-e. 

11Zoan gu jupaodungse kamengbo maidung-e! Egypt gu ningting thubo 
maidungniu kamengbo ladpise pikhai-e! Paliu hai nda karaiga kasi-kangaobo 
maidung nai chawang maidungtu malin maidung-e chiujiu, chawang khuga 
paliuniu dejiukha hujiu dinbo gulo? 

12Egypt gu chawang yo, nagu ningtingbo ladpipaodungse dega bamlo? 
Ngamkambo RAPIU niu Egypt maileng degu maningjiu bamlo chiubose paliuniu 
nakhuga dinkhai ngamlu sune. 

13Zoan nai Memphia gu jupaodungse kamengbo maidung-e. Paliu hainiu jattu 
jukhaira chiubo-e chiudi paliuniu jumaokam mide. 

14RAPIU niu paliutu kamaobo ladpi khaira kamkhai mibo-e. Sijengniu, Egypt 
mainiu wahina kammao kam mide, sigasu paliu jai-alise jaw sak maniu, mainiu 
tangat lad-ladjiu pagu marui bamga nkhuangkiubo kum mide. 

15Egypt ga kalungmai, kalekwi maidi, kaleksa maidi, para-kathiumaidi, maidiu-
maida maidi, mai khatniudi nkhakhai ngamlulak mide. 

Egypt Mainiu RAPIU Tu Kahumrabo-e 
16Egypt maidungniu npuimai kumjiu pingmi rabo tingse wangkinne. RAPIU niu 
paliutu sajai pira paben henpadbo paliuniu ngaoboga paliu pingbo siniu kaphik 
rai-rai mirabo-e. 

17Ngamkambo RAPIU niu Judah maidungtu thinlujiu paliuleng kadenkhai bambo 
sansiat situ maningtao machang Egypt mai hai pingboniu phuimi rabo-e. 

18Sibo wan wangbo tingga, Hebrew mai ladniu Egypt maigu namdi mangiu 
lungga dinmi rabo-e. Maidungniu Ngamkambo RAPIU zan gasu ladriat thiune. 
Namdi khat situ, “Naimik gu Namdi” chiujiu kusu rabo-e.” 

19Sibo wan wangbo tingga Egypt kadihga RAPIU leng rathakbam khat kamkhai 
rabo-e, khatdi Egypt gu ramraiga paleng kadkhaibo n-niutu khat kamkhai rabo-
e. 

20Siseniu Egypt lungga Ngamkambo RAPIU bambo madan thiurabo-e. Sibo 
bamga maidungtu kam mathad khaisai, paliuniu RAPIU tu kune, siga paliutu 
rankhaira paniu mai khattu langkhaine. 

21RAPIU papum siakniu Egypt maidung khuga madu khaine, siga paliuniu patu 
suikhaijiu kahumrabo-e, khatdi rathak mania pakhuga phungwang rabo-e. 
Paliuniu pakhuga ladriat katanbo thiune khatdi paliuniu ladriat khaibo hinase 
kamrabo-e. 

22RAPIU niu Egypt maitu sajai pirabo-e, chiudi paniu paliutu wikhai rabo-e. Paliu 
pakhulam mariwang rabo-e, siga paniu paliu rathoi chiukhaijiu paliutu wikhai 
rabo-e. 

23Sibo wan wangbo tingga, Egypt nai Assyria kakga puidi khat bammi rabo-e. 
Panaigu namdi kakgase maidungniu tadpad tadngutjiu bammi rabo-e, khatdi 
sibo jat kania siniu kahum aruangjiu bammi rabo-e. 

24Sibo wan wangbo tingga, Israel mainiu Egypt mai nai Assyria maitu machammi 
rabo-e, sichiujiu sibo jat sum siniu kadihpiri pakhiangna khuga thoidam thiumi 
rabo-e. 

25Ngamkambo RAPIU niu paliutu thoidam khaijiu haichiu din-e, “Iniu naliutu thoi 
khaine, amai Egypt mai yo, Iniu damkhaibo Assyria mai yo, khatdi Iniu kadalubo 
amai Israel mai yo.” 

Isaiah 20 

Pumruangbo Phaimiu Gu Madan 
1Assyria maigu wangdipiu Sargon gu chamtan hangga, Assyria mai riphen gu 
charipiniu Ashdod gu namdi Philistine maitu chari thiusude. 

2Takum sum masuangga Amoz nahpiu Isaiah khuga, paniu khaibambo paphitop 
nai paniu benbambo maliufaise lupad mira RAPIU niu dinkhaide. Paniu sise 
majaijiu papumruang khatdi paphi rong tadron sude. 

3Ashdod tu chari ngamluboga, RAPIU niu din-e, “Avangpiu Isaiah niu 
papumruang khatdi paphi ruangniu takum sum tadron wangmibo-e. Haise 
Egypt nai Sudan ga padrabo madan si-e. 

4Assyria maigu wangdipiuniu chari ngamlubo gasu minlumai situ paliu 
pumruang jutad mirabo-e. Kating-kana, paliu phiruangniu khatdi paliu 
pumruangniu, paliu dang luiku lujiu tadrabo-e, sichiujiu kamangambose Egypt 
mai riga phungwang rabo-e. 

5Sudan tu malumjiu, khatdi Egypt jengniu wasao thiu bam maise paliu chun 
hami rabo-e khatdi panglu-lu mirabo-e. 

6Sibo wan wangbo tingga, Philistine luongriangga lungjiu bambo maidungniu 
dinsune, ‘Assyria maigu chawangpiu khugasu aliutu gukhaira aliuniu mangiu 
khaijiu bambo, maidung khuga degu padmi gulo chiubo phuilo! Dechiujiu 
aliuniu ring masiak luralo?’” 

Isaiah 21 

Babylon Kaomirabogu Madungao 
1Haise Babylon lamga champao si-e. Kathaidihga nbui mari kawangbo kumjiu 
chariu magenthiubose kapingbo kadih khat lamsu wangrabo-e. 

2Wa kasa padbo, maitu jontiubo khatdi wakam kamahabogu madungao khat 
Iniu ngao-e. Elam gu riphen mai yo, aphen sulo! Medesia gu riphenmai yo, 
namdidung situ taoweng sulo! Babylon niu kam chariu khaibose Tingwang niu 
kam mahami rabo-e. 

3Iniu ngaobo khatdi chiubo madungaose kapingbo nai charenbo siniu phuiting-
e, haise maipui khatgu manathad kumbo-e. 

4Apee hai tawenglui-lui-e, khatdi pingbo siniu I masandi-di mide. Chawan 
wangrabotu Iniu ramgun-e, chiudi kapingbo makjiu wakhatdi phungwang son 
makge. 

5Madungao gase khumkibo khat kaden khai bamme; chagiang maidungtu pijiu 
ntao khaira leng kasing hamkhai bamme. Paliu tiu-sakjiu bamme. Siga bungjiu 
chamtan senpadle: “Chakampaodung yo! Naliugu chageese kaden lusulo!” 

6Siga RAPIU niu akhuga din-e, “Tadlujiu akhemai khat khailo, sichiujiu paniu 
ngaobose paokhaira pakhuga dinkhai bilo. 

7Chaqon riga khangnia-nia, khatdi qonniam nai qontrao tongbo maidungtu 
paniu ngaosai, paliutu phui mawijiu phuirabo-e.” 

8Akhepiu siniu senpadle, “Paohubo, Iniu agu akhe bamga nchun n-nien chapjiu 
bambo-e.” 

9 Simak jingjiu, paliu haiga wang bamme! Chaqon riga khangnia-nia bamme. 
Akhepiu siniu tachamse pikhai-e. “Babylon kaomide! Paliuniu kahumbo rameng 
hinase kadihga kao marapiak mide.” 

10Amai Israel maidung yo, naliutu chabanmiutu kumjiu manuikhai mide, chiudi 
tuhoira Ngamkambo RAPIU, Israel mai Rawang khugasu kawicham Iniu 
chiulubose naliu khuga madukhaibo-e. 

Edom Lamga Champao 
11Haise Edom lamga champao si-e. Edom lamsu mai khatniu atu kujiu din-e, 
“Akhepiu yo, nchun haise dejiukha majadjiu loimi ralo? Haise dejiuga majadjiu 
loimi ralo chiubo akhuga dinkhailo.” 

12Iniu paokakge, “Nsuanse padkinne, chiudi nchun wanglan rabo-e. Nangniu 
maniulan nisai, wanglanjiu maniu lanno.” 

Arabia Lamga Champao 
13Haise Arabia lamga champao si-e. Naliu Dedan maidung yo, Arabia gu 
kathaidihga bambo maidungniu, 

14tadui charijiu wangbo maidungtu tadui pikhai-e. Naliu Tema dihga 
lungmaidungniu, paky-palu kaha maidungtu paliu tatek pikhai-e. 

15Maidungniu paliutu kamshat rabo heng gasu, paliutu ketra kaden khai 
nbambo tavaipi gasu, tathiu chari ganiu shai rabo gasu mari raleng pakjiu 
bamme. 

16Sigasu RAPIU niu akhuga din-e, “Kedar kiphiudung gu kendibose takum khat 
lungganiu loimi rabo-e. 

17Tavaipi thinbo maidungse Kedar gu huthubo maidung-e, chiudi paliutu 
poinakha ronna masiak khai rabo-e. Israel mai Rawang, RAPIU Iniu dinmibo-e.” 

Isaiah 22 

Jerusalem Lamga Champao 
1Haise Madungao gu Ramjeng lamga champao si-e. Degu padbam jiulo? Namdiga 
maidung siniu dekamjiu chaky npom riga chakhuan kariobam jiulo? 

2Namdi pakhiangnase chakhuan kariobo siniu phuimide. Maidung haise chari 
aphenbo gasu shaibo makge. 

3Naliugu jupaodungse pakkam mibo-e, paliuniu tavaithuse khatnadi ketpad khai 
makjiu paliutu minkam mibo-e. 

4Tuhoira shaimibo amaidung riga kap marung-kasin khaira atu saokhai diaklo. 
Atu hiamra kamtulo 

5Haise Tanthubo, Ngamkambo RAPIU niu aliu riga langwangbo-e, haise 
Madungao gu Ramjeng lamga pingbo, ngammakbo khatdi tachun tanuakbo wan 
si-e. Aliugu namdi karengse diangkao mide, siniu nkha khaira kubo khuan siniu 
luongbutdung riga kavai khuan pad bamme. 

6Elam kadih lamsu riphendungniu chaqon riga tuanglujiu, tavaipi nai pathuse 
phunglu wangbamde. Kir kadih lamsu riphendung siniu paliugu chagee 
phunglujiu kaden bamde. 

7Judah gu kadih-tam wibo ramjeng gase chaqon-karidungniu khatdi chaqon 
tongmai siniu Jerusalem rengmun mungga chap bamde. 

8Judah maigu charirengse kampang kam mide. Sise padboga, charigu 
maniadungse naliuniu charinia khaibam ky gasu ponwanglo. 

9-10Siga Jerusalem gu karengse katin lanra pageng kabambose naliuniu silude. 
Naliuniu Jerusalem lungga bambo hinase phuilujiu namdi rengse katin lanra 
naliuniu tatukang kasiadi rathon mide 

11Tadui madon khaira, kaguangbo ajai gasu luangkiubo situ dangra, naliuniu 
namdi lunggase akhun kam khaide. Chiudi haise nda rang masuang khaibo 
khatdi pipad khaibo Tingwang khuga naliu chun ngut makge. 

12Tanthubo Ngamkambo RAPIU siniu naliu pi gotlujiu khatdi maliufai benlujiu 
kap-achungra kujiu bamme. 

13Chiudi sibosung naliuniu nuijiu matha-mala bamme. Naliuniu mily maksai 
matom-kabui gilujiu tiu-sakjiu bamme. Naliuniu din-e, “Aliuniu tiu kanithen 
tiukhe khatdi sak kanithen sakkhe! Nsuannai aliu shaimi rabo-e.” 

14Tanthubo Ngamkambo RAPIU, papumsiakniu atu npaojiu din-e, “Paliuniu 
ringbam then kasabo haisitu wadaodi kuak khai silakge. Tanthubo 
Ngamkambo RAPIU, Iniu haise dinpad mibo-e.” 

Shebna Tu Kachan Khaibo 
15Tanthubo Ngamkambo RAPIU siniu atu, chawang kyga machapao Shebna 
khuga menglujiu pakhuga dinkhaira langkhai-e, 

16“Nang hai sao-e chiujiu maning jiulo? Chakha-turen gase naraw bungraleng 
nagu maji nde bamjiulo? 

17Nang hai para kathiumai khat thiubamdi sui-e, chiudi Tingwang niu natu jupad 
thon mine. 

18Paniu natu n-getpuitu kumjiu kadih kadiulam thonkhai mine. Siga nangniu 
wasao thiujiu bambo chaqon-kari jiugase nang shaikhai mirabo-e. Nangra 
nawangpiu kikhun-ga kamangambo gu-e. 

19RAPIU niu natu nabam kakubo gasu lukiu lujiu nagu chakamky gasu natu lupad 
mine.” 

20 RAPIU niu Shebna khuga din-e, “Haise padboga, Iniu avangpiu Hilkiah nahpiu 
Eliakim tu langkhaine. 

21Nagu chakamky ntiang nai khen-gakse Iniu patu pikhai lujiu nakhuga bambo 
pumtan hinase patu pikhai mine. Pahai Jerusalem nai Judah maidunggu papiu 
kum rabo-e. 

22David kaikik thiubo, chawangpiu hangga siak Iniu patu pumtan pikhai bine. 
Paniu chawanggu khamtendungse thin rabo-e, sichiujiu paniu lekhaibose, mai 
khat niudi khamman lulakge, paniu khammibose mai khatniudi lepadsi lakge. 

23Iniu patuse ntuang tu kumjiu gen matip khai bine, sichiujiu pakikhunmai 
hinatu chakhuang thiubo phibangse pakhugasu pipad khairabo-e. 

24“Chiudi pasingnamai khatdi patu mangiu khaijiu bammai hinase pabangrip 
thiusu rabo-e. Paliuniu pakhuga, chalidung, chakuang-chapiang situ ntuangga 
wa maseng khaibo kumjiu maseng khai surabo-e! 

25Haise padsu dasai, matipjiu genkhai nbambo ntuangse ahiujiu mahin npadmi 
sune, sichiujiu siga maseng khai nbambo hinagu kaloibose thiumi rabo-e.” 
Haise RAPIU niu dinkhai mibo-e. 

Isaiah 23 

Phoenicia Lamga Champao 

1 Haise Tyre lamga champao si-e. Duinai riga malee ramkin maise dejiukha 
sansabo thiuralo! Tyre ga naliugu malee bamse kam maha mide, sibo kidung 
khatdi pamungga bambo maleedung sidi nchum mide! Naliugu maleese Cyprus 
lamsu wangsai, haibo chamse silurabo-e. 

2Sidon maigu chali-thinmai yo, achung lulo! 

3Duipuise kenlujiu Egypt dihga bambo mumsyse liujiu khatdi jonjiu jat hina 
khuga alitadra naliuniu maidungtu langkhai-e. 

4Sidon gu namdi yo, naliura kamangambo gu-e! Duipui nai duinai siniu naliutu 
lukhai makjiu din-e, “Iniu wadaodi anahdung lungkhai makge. Iniu wadaodi 
anahpiudung maksai anahpuidung makuatkhang makge.” 

5Tyre haitu kam maha mide chiubo khuanse Egypt maidungniu chiusai paliutu 
kam charenjiu, paliu chun thiuta mirabo-e. 

6Phoenicia maidungse dejiukha sansabo thiuralo! Spain lam pakkhaira kamsulo! 

7Nda bammibo Tyre namdi hai chunwi ringabo thiulan ngamma? Haibo namdiga 
lungmai siniu duipui hugenlam namsan thomra langkhaibo makma? 

8Kadihpirigu chali-thinbo chawangnahdung siniu chakhuangthiubo Tyre, 
chawanggu namdi riga haikumbo phungwang khaira saoniu rangkhai jiulo? 

9Haise Ngamkambo RAPIU niu rangkhai mibo-e. Paliuniu paliugu chakhuangthiu 
buimai riga kam mangam khai mibo jengniu, paliu n-geng situ kam maha mira 
paniu haise rangkhaibo-e. 

10Spain ga namsan thomjiu bammai naliu tadlujiu kadih haiga tatien thiusulo! 
Naliutu gukhaira mai khatdi hamide. 

11RAPIU niu pabense duipui riga henpad lujiu chawang kadihse kamkao mide. 
Phoenicia maigu chalithinbo namgang situ kam maha mira paniu chamtan 
pikhai mide. 

12Sidon namdi yo, nagu chunwibose loi mide, namaidungtu mathadjiu bamme. 
Paliuniu Cyprus lam pak mari khaidi, paliu siga nbai ngamlakge. 

13(Nkan khaoniu Tyre maitu tun kadat-kada khaibo hai Assyria mainiu makge, 
haise Babylon mainiu-e. Tyre maigu akheky-tontu taomagui lujiu, charireng situ 
kampang mibose Babylon mainiu-e, paliuniu namdi haitu kam maha khai lujiu 
tadmide). 

14Duinai riga malee ramkin maidungse dejiukha sansabo thiuralo! Naliuniu 
mangiu khaijiu bambo namdise kam maha mide. 

15Chawang ken khat, takum riakchinnia leng, Tyre tu mangaimi rabo wanse 
wangkin-e. Sibo tingkumse loimisai, chaluiga thiukhaibo kumjiu Tyre hai papum 
kajonpui kummi rabo-e: 

16Nagu nthiam-tara thinlujiu namdak gase tadron sulo, kaleksabo, mangaimibo 
chakhapui yo! Maidungtu kuwang lanlura, sise mathenjiu chalui thiulan lanlo. 

17Tingkum riakchinniase loidasai, RAPIU niu Tyre haitu, nda pagu kaguangbo 
lunlung gase pilung khai lanrabo-e, siga paniu kadihpirigu chawangdih hinatu 
papum siakniu majang tatien thiulan rabo-e. 

18Paniu alijiu daolubo rangkangse paniu RAPIU khuga kadkhai sune paniu sise 
baimi lakge, chiudi RAPIU tu kahum maidung siniu haise thinlujiu katiu-kasak, 
khatdi chafai-tani liurabo-e. 

Isaiah 24 

RAPIU Niu Kadihpiritu Sajai Pirabo 
1 RAPIU niu kadihpiri haitu kam masa kiulujiu, haise pageng hamibo thiujiu 
thonmi rabo-e. Paniu kadih-ma haitu thin kadat lujiu, siga lungmai situ kam 
mara-maren mirabo-e. 

2Mai hina haibo sansetse machamjiu dao rabo-e: singkudung nai pamaidung, 
pavangdung nai pawangpiudung, kaliu-maidung nai kajon-maidung, apukbi-
maidung nai apuk-lumaidung, kalekwimai nai kaleksamai machambo sanset hai 
daorabo-e. 

3Kadihpiri haitu kam marapu lujiu kam nchummi rabo-e. RAPIU niu dinkhai 
mibo-e sichiujiu haise padrabo-e. 

4Kadihpiri hai sangkiujiu kuimi rabo-e; kadihpiri pakhiangna sonkiujiu tingdi--
kadihdi hakiu misune. 

5Chamai dung niu tingtheng leng riatkhaibo ladriat situ suimakjiu Tingwang gu 
tacheng-tajai tu kampang mibo jeng niu kadih hai tu kam-tania khaide. 

6Sijengniu kadihpiri haitu Tingwang niu siangkhai mibo-e. Maidungniu kamkhai 
mibo phijengse paliutu pilan bambo-e. Ringbammai riak hai nkhinbi-bi mibo-e. 

7Mumsy kense kui mide, jaw hai riang mide. Pakak khatga chunwi khai mibo mai 
hinase tuhoira chunsa mide, 

8paliugu ringabo lui thiubo, nthiam-tara khuan nai nchom khuanse chiuta mide. 

9Jao sakjiu mai khatniudi chunwijiu chalui thiuta mide; mai khatdi pasakwatse 
sita mide. 

10Namdi hinase chakhuan kario mide, sichiujiu maidung siniu marilura paliu ky-
kyse khamten lujiu bamkam mide. 

11Maidung siniu npui-nchengga chakhuan senbamme, palamra siga jaw daota 
mide. Chunwibo kadih gasu hathon mide, haise tingtheng leng hamide. 

12Namdise nkamkui mide, khatdi haibo rengmundungse pangkaokiu mide. 

13Haise kadihpiri pabam hinaga, jat hina khuga padrabo-e. Haise singbangdung 
gasu takisy hinase railubo khatdi mumsy ken gasu mumsy hinase railubo, atiat 
loikam mibo kum rabo-e. 

14Ring masiaklubo maidung siniu ringajiu chalui thiune. Tingnu lam bambo 
maidung siniu RAPIU hai dejiukha dilo chiubo dinrabo-e, 

15khatdi tingbang lam bambo maidung siniu patu thuon rabo-e. Duipui mungga 
lungbo maidung siniu Israel mai Rawang RAPIU tu thuon rabo-e. 

16Tacheng matip thubo jat Israel maitu thuonbo lui thiubose kadihpirigu 
diuthubo bam gasudi chiusune. Chiudi alengra wadi machunbo hamide! Ira 
mathakhu hamide! Khatniu khattu jonbo hai nkiubi-bijiu kasabo hai nkiuliang-
liang mide. 

17Mai hina, akhuan hai nkinglo! Siga kapingbo, chakhomki khatdi tathak siniu 
naliutu khuanjiu bamme. 

18Kapingbo situ marilura kambo maidungse chakhomkyga nkhuang khaine, 
sichiujiu chakhomki gasu marilura kambo maidung situ tathakniu manmi rabo-
e. Nbung duidetse tingpuk lamsu runkiujiu kadihpirigu kaphung hai kam kacha 
khai rabo-e. 

19Kadih hai nkak-rak padjiu kam marapu mine khatdi lemangahong mirabo-e. 

20Kadihpiri haise mai khatniu jaw sak maniu lujiu tad tangat lad-ladbo kum, 
khatdi tingthungniu chalu-apatu hun kanuk won-wonbo kummi rabo-e. 
Kadihpiri haitu sibo nuandung siniu madiu lude, haise kaomi rabo-e, wadaodi 
sulan ngamlak mide. 

21Nrilamgu pumtan nai kadihpirigu mawangpaodung situ RAPIU niu sajai pikhai 
rabo tingse wangkinne. 

22Chakhomkiga juwang kabao khai nbambo kavangdungtu kumjiu Tingwang niu 
chawangdung situ khomwang aruangsu rabo-e. Paliutu sajai pirabo tingse 
wangtang makthen paniu paliutu kavangky gase bangkhai rabo-e. 

23Chahiuse tamiuwang mine, khatdi naimikse benta mine, palamra 
Ngamkambo RAPIU niu chawang thiumi rabo-e. Paniu Zion Luong, Jerusalem 
gasu mawang rabo-e, siga maidunggu jupaodung siniu paken dibose ngao sune. 

Isaiah 25 

Thuonbo Lui 
1 RAPIU yo, nangra a-Rawang-e; Iniu natu chakhuang thiujiu nazantu thuonne. 
Maisuang habo hai nangniu kamkhai-e; nangniu nda rangkhai mibose 
chamchangjiu pipad khai-e. 

2Nangniu namdidung situ kam nchum mide khatdi paliugu charirengdungse 
kam maha mide. Aliugu mikremainiu thiukhaibo chawangkining hinase 
tingtheng leng hamide. 

3Pumtan tanbo jatdung siniu natu thuonne; kasabo jatdunggu namdiga lungmai 
siniu natu pingkam rabo-e. 

4Kalek samai khatdi lunglakbo mainiu chariubo tingga nbaira nakhuga 
pakwang-e. Nangniu paliutu tingphu-tingnai gasu khatdi tingthung gasu 
gukhaijiu nbaibam pikhai-e. Pathak kasabo maidung siniu tingthung kum, tathe 
tingga khatdi kasangbo kadihga ting malang mibo kumjiu charithiu wang-e. 

5Chiudi, RAPIU yo, nangniu aliu mikremai, pathak kasamai kario khuan situ, 
tingphu tanbo gasu kamuangniu kam agi khaibo kumjiu kam mahajing khai-e. 

Tingwang Niu Khumkira Kaden Khaibo 
6Zion Luong haiga, Ngamkambo RAPIU niu kadihpiriga lungbo jat hinaleng, tiuwi 
thubo tatek nai sakwi thubo jaw siniu khumkyra kaden khaine. 

7Siga, magenthiu chariubogu kamuang kenkham bambo situ paniu luthon 
mahanuang mine 

8Tanthubo RAPIU niu kashaibo situ tingthengjiu kam maha mine! Paniu mai hina 
mik gasu paliu matuise nunsang khai bine, khatdi kadihpiri pabam hinaga 
pamaidungniu mangamjiu kheng bambose luthon khai 
bine. RAPIU papumsiakniu dinkhai mibo-e! 

9Haise padboga, mai hinaniu dinrabo-e, “Pahai aliu Rawang-e! Aliuniu patu 
malumme, khatdi paniu aliutu gukhai-e. Pahai RAPIU si-e! Aliuniu patu 
malumme, siniu tuhoira aliu chunwi ringajiu bamme palamra paniu aliutu 
rankhai bide.” 

Tingwang Niu Moab Tu Sajai Pirabo 
10  RAPIU niu Zion Luong situ gukhai-e, chiudi Moab maidung tura magaorengtu 
kadihga taoni mibo kumjiu taniangjiuga taonimi rabo-e. 

11Paliuniu tadui jiarabo kumjiu paliu ben henpad sune, chiudi Tingwang niu 
paliutu kam mangam khai rabo-e, siga paliu bense pajeng hajiu malinkiu 
mirabo-e. 

12Paniu Moab maigu charirengse paliugu kakubo singbeng tamanjiu kam 
mahami rabo-e, sichiujiu paliutu tabui jiuga pi talui khai rabo-e. 

Isaiah 26 

Tingwang Niu Pamaidungtu Chari Ngamkhai Rabo 
1Maidungniu haibo luise Judah ramlungga thiurabo tingmikse wang kinne: 
Aliugu namdise tan-e! Tingwang papumsiakniu haibo rengse gukhai-e! 

2Namdigu rengmundungse lekhailo majibo kamjiu chamchangbo jat situ pijiu 
ngut khailo. 

3 RAPIU yo, natu malumjiu paliu lung matipmai lengse tingthuibogu agi-
manaibose pikhailo. 

4 RAPIU tu tingthengjiu malumlo; pawan machang paniu aliutu gukhai bine. 

5Paniu lung chaliang maitu kam manon khai-e; paliuniu lungbambo katanbo 
namdi situ paniu kam maha khai-e, khatdi sibo rengse tabuiga rotniang khai-e. 

6Kam mathad khai mibo mai siniu sibo riga tuhoi tadjiu bamme, khatdi paliu 
phiniu tao maluijiu bamme. 

7 RAPIU yo, kawimai lengse npui kam madio khailo; paliuniu tadbo npuise manai 
bamme. 

8Aliuniu natu malumjiu nasai suine; aliuniu masenbo sira naronna-e. 

9Nchun kiusai Iniu natu ronna ramgun-e; nangniu kadihpiri nai pamaidungtu 
ladjan thiusu dasai, majibose delo chiubo paliuniu silu rabo-e. 

10Kasamai situ nangniu lungsakhai bam tadi, majibose kamra paliuniu wadaodi 
sitanglu makge. Tacheng matipbo maidunggu kadihga tangna paliuniu kasabo 
kamjiu bamme; nagu kendibo situ paliuniu lukhaira suimakge. 

11 Nangniu paliutu sajai pine chiubo hai nagu mikremaidung siniu simakge. 
RAPIU yo, paliutu kam mangam khaijiu pi magenthiu chariu khailo; nangniu 
kaden khaibo sajai siniu paliutu kam mathad khailo. Namaidungtu nangniu 
dejiukha lungsalo chiubo paliu khuga lenkhailo. 

12Lungwibose nangniu aliuleng pikhaine, RAPIU yo; aliuniu kamlubo hina hai, 
nangniu haichiu kamkhai bibo gasu-e. 

13Aliu Rawang, RAPIU yo, maidungniu aliu riga mawangjiu bamme; chiudi 
naronna aliu RAPIU si-e. 

14Tuhoira paliu shai mide, wadaodi ringwang lanlak mide, paliugu mahiuse 
ringwang lanlak mide, palamra nangniu paliutu kam mahalujiu sajai pikhai 
mibo-e. Mai khatniudi paliutu maningtao lanlak mide. 

15 RAPIU yo, nangniu aliu jattu pidisu khai-e, aliugu kadihse pake hinaga disan 
padle, sichiujiu pakendibo hai naleng phungwang-e. 

16 RAPIU yo, nangniu namaidungtu sajai pikhai-e, siga paliuniu achungjiu 
nakhuga kheng-e. 

17 RAPIU nangniu, aliutu pijiu maipui khatniu manathadga kapbo kumjiu pi kap 
khai-e. 

18Aliu gen thiujiu aliu sang mibo-e, chiudi aliuniu wakhatnadi manapad makge. 
Aliuniu aliu kadihleng chari ngamlu makge; aliu wakhatnadi kampadlu makge. 

19Shaimibo aliu maidungse ringwanglan rabo-e! Paliu pumse ringwanglan rabo-
e. Charawga jibam maidung siniu sulujiu ringabo lui thiu rabo-e. Kajikdui siniu 
kadihpiritu kam maring khaibo kum nda shaimibo maidung situ RAPIU niu 
piringsu khai lan rabo-e. 

Ladjan Thiubo Khatdi Lukhailanbo 
20Amaidung yo, naliu ky kalunglam ngut lujiu akham milo. Tingwang lungpom 
haise loimakbo kakga hai naliu nbai lulo. 

21RAPIU niu pagu tinggen wangbam gasu, paliu nuan jengniu ladjan thiurabo leng 
wang kinne. Kadihpiriga mahin kamshat mibo maidung situ madupad sune, 
sichiujiu kamshat khai mibo maidung situ kadih hainiu wakhatdi nbai khai 
lakge. 

Isaiah 27 

1 Sibo tingmikga RAPIU niu duipui lungga lungjiu, kam kabuak bambo, nkuonroi-
roijiu bambo kaniu, Mantage tu kamshatra pagu katanbo pumtan khatdi 
kamshat suibo hengse thinsu rabo-e. 

2Sibo tingmikga RAPIU niu palung kimjiu bambo mumsireng khuga din-e, 

3“Haibo riga Iniu saomakjiu phui bamme khatdi tadui kajin khaijiu bambo-e. 
Haise mainiu kam masamak raleng chiujiu Iniu nchun n-nien akhejiu bambo-e. 

4Iniu haibo mumsirengtu alung pomson tamine, sise tathu-karaniu kam masa 
mirabo bamsai, sise Iniu ruthon kammi rabo-e. 

5Chiudi amaidunggu mikremai siniu agu gukhaibotu lunisai, paliutu pijiu akhuga 
kawi thiululo. Yo, paliutu pijiu akhuga kawi thiu milo.” 

6Wangkinbo tingmik gase, Israel maidung, Jacob kaikikdungse, singbang kumjiu 
paliu men jang matipmi rabo-e, sigasu paliu mumse padjiu papen penrabo-e. 
Sichiujiu pasy siniu kadihpiriga phuimi rabo-e. 

7Mikre maidungtu kam masa khaibo kumjiu, maksai kam maha mibo mairiak 
kumjiu, RAPIU niu Israel maitu sajai pikhai makge. 

8RAPIU niu pamaidung tura kavangleng langkhaijiu sajai pikhai-e. Paniu paliu 
khugasu tingbang lamgu kasabo tingkai situ luthon khai-e. 

9Chiudi Israel maigu nuandungse, charatu simakbo maigu rathakbam hinase 
tumoi kumjiu kammoi-moi mibo sainiu khatdi charapui Asherah mengse luthon 
lujiu parim wibose kam maha mibo sainiu kuak khai rabo-e. 

10Namdigu charirengse kao nchum mide. Haise wadi habo ramjing kum pithiu 
khai mide. Sibo bamse matom kabuiniu wangjiu mathak khaibo khatdi tagibo 
bam thiukhai mide. 

11Singbang kedungse aguikam mide khatdi tangkam mide, sichiujiu maipuidung 
siniu tasingleng khoi khuan mide. Palamra maidungniu wadi simakbo donniu, 
paliugu Dampao Tingwang niu paliutu lungsa khai lakge maksai pagu lungsiat 
hai lenkhai lakge. 

12Sibo tingmik ga RAPIU niu pamaidungtu Euphrate gasu Egypt maigu ramrai 
katang khat-khat thiujiu, khom madui wanglujiu mai khatniu chabanmiu gasu 
miurengtu kachang padbo kumjiu kachangpad rabo-e. 

13Sibo tingmikse wangboga, Assyria nai Egypt lam kavang thiujiu bambo Israel 
maitu kuwang lanra make mudkhai sune. Siga paliuniu pagu masanbo luong 
Jerusalem gase wanglujiu RAPIU tu kahum rabo-e. 

Isaiah 28 

Nribo Wangdih Tu Kachankhaibo 
1Israel maigu chawangdih hai nchum mide! Paken dibo pirunse jaw sak maniu 
lubo jupaodung pee gasu kuimibo charapen kumme. Paliugu chaliangbo peese 
parim wibo siniu manuk mawi bamme, chiudi paliu hai jaw maniu mibo jengniu 
kashai kumjiu nkhuang bamme, 

2RAPIU khuga katanbo mai khangsia khatdi pumtanniu aphenra kadenlubo, 
kachak rotbo kum, nbung duidet wangbo kum khatdi duidet wangbo kumjiu, 
wangra mai khangsia bamme, siseniu kadihpiri haitu naimi rabo-e. 

3Jao sak maniu lubo jupaodunggu chaliangse chaphiniu tao maluimi rabo-e. 

4Chaliangbo jupaodunggu kuiwang mibo makense masirai thubo ndutsy, minji-
minri railujiu tiulubo kumjiu hami rabo-e. 

5Masiak lubo pamaidung leng Ngamkambo RAPIU haise charapen gu kendibo 
pirun khat kumjiu naikhatra wangrabo-e. 

6Ladjanpaodung thiujiu macha bambo maidung khuga, khatdi namdigu 
rengmundung situ mainiu chari thiuwang rabotu phuikhaijiu bambo maidungtu 
pijiu paliu lung kam mahu khaira, paniu majibo lungchunse pikhaine. 

Judah Gu Jaw Maniu Mibo Phaimiukakungdung Khatdi Isaiah 
7Phaimiukakungdung khatdi singkudungniu haichiujiu jaw sak maniubo jengniu 
paliu tad ta-ngad lad-ladjiu bamme. Paliuniu jaw wajiuga khatdi chiangna 
saklubo jengniu paliu chun tanuak miboga paliu phi masuijiu bamme. 
Phaimiukakungdung siniu jaw sak maniuju mibo jengniu Tingwang niu 
langwangbo madungaose paliuniu singam lulak mide, sigasu singkudung niudi 

jaw sak maniuju mibo jengniu paliu khuga phungwangbo tathu-charase paliuniu 
tiakngam lulak mide. 

8Paliuniu ntaojiu bambo kuangkai gase maruiniu phui mide, sichiujiu masanbo 
bam khat nadi hamide. 

9Paliuniu alamga suini makge. Paliuniu din-e. “Paniu katikhaijiu bamme chiubo 
saoniu maning ralo? Saoniu pagu champaotu lukhai ralo? Haisira alaoloi gab 
lubo nahmaileng ronna gengbo-e! 

10Paniu aliutu pagiak khat-khat, paren khat-khat, ngiudon khat-khat thiujiu 
katikhaijiu bamme.” 

11 Naliuniu aladtu nking maksai, siga Tingwang niu sangdiumaigu chalad 
katambo siniu naliutu ngiudon khat katikhai rabo-e. 

12Paniu naliu mathiutu mathakbo nai amanbo pikhai-e, chiudi naliuniu paladtu 
nkingni makge. 

13Haijengniu RAPIU niu naliutu pagiak khat-khat, paren khat-khat, ngiudon khat-
khat thiujiu katikhai rabo-e. Sigasu naliuniu khengsubo phikem hinaga naliu phi 
masui rabo-e. Naliu ajamrabo-e, naliutu manlujiu kavang leng puitadmi rabo-e. 

Zion Leng Kamik Tiang 
14Tuhoi Jerusalem ga, maidungtu mawangjiu bambo chaliangbo 
maidung, RAPIU niu dinjiu bambo hai nking lulo. 

15Naliuniu kashai maitu kawi thiulude khatdi charuidihtu ladrian kamlude 
chiujiu chaliang-e. Sansabo gu kapingbose bungjiu wangboga naliu ringlune 
chiubo naliuniu lukhai siakjiu bamme, palamra naliu hai aratboga khatdi naliu 
ringlu raleng maitu sontiuboga mangiu khaijiu bambo-e. 

16Haise tuhoira, Dithubo RAPIU niu dinbambo si-e: “Iniu Zion ga matipbo khatdi 
katambo kaphung khat donkhai bamme. Iniu som matip khai nbambo 
kamiktiang rigase haichiu raokhai bamme, ‘Matipbo malum gase khengsibodi 
bamme!’ 

17Majibo siniu kaphung madadbo riang thiurabo-e, khatdi chalung masanbo 
lungchun siniu sibogu madadriang thiurabo-e.” Naliuniu mangiu khaijiu bambo 
aratbo pakhiangnase kachakniu rot mahakam mirabo-e, khatdi duidet siniu 
naliugu katanbo situ kam maha mirabo-e. 

18Kashaimaitu naliuniu kawi thiukhai mibose kam mahami rabo-e, sichiujiu 
charuidihtu ladriat thiubose lutami rabo-e. Sansabo kapingbo wangboga, 
naliutu gomnam mirabo-e. 

19Siseniu naliutu nsuan machang leklan lanjiu bam rabo-e. Sise naliuniu nchun 
n-nien phungbam rabo-e. Tingwang khugasu kasanbo ladkeng wangbam 
thenna, kapingbose wangsanjiu bamrabo-e! 

20Naliu hai kadincham ga, mai khatniu tazi kadunboga jijiu, paphi ntha daolakbo 
khatdi pafai dunjiu papum bentom tanglakbo kum rabo-e. 

21RAPIU niu chari thiujiu Perazim Luongga, khatdi Gibeon ramjengga kamkhai 
mibo kumjiu, paniu kamrabo-e—pangam kamse tasibo kumjiu ngaopad sune. 
Paniu pagu dinsi lakbo tiense kamloi khai rabo-e. 

22Iniu naliu khuga pikhaibo kachankhai haitu naliu nuimen tulo! Naliuniu nui-e 
sai, naliu marira kungdiang rabo-e. Kadih pakhiangnatu kam maha mirabo 
Ngamkambo RAPIU gu maningse Iniu chiu lude. 

Tingwang Gu Ningting 
23Iniu dinbambo situ nkinglo; Iniu naliu khuga dinjiu bambo gase naliu lung 
khailulo. 

24Chalu tien thiumai khatniu phutan-tan makge sigasu chalin marukra 
kadentan-tan makge. 

25Paniu kadihse machalujiu, paniu tanam-nrah siudungse saokhai-e. Paniu 
chabanmiu nai tathiu lingkhai-e khatdi palu mungga katambo alin-tara lingkhai-
e. 

26Paniu patiense dechiu kamralo chiubo si-e, palamra Tingwang niu patu 
katikhai bibo-e. 

27Paniu tanam-nrah siudungse biuraleng wadaodi saibuak karipbo thinmakge, 
sibosung paniu thinbuibo masenbo singtangse thinbo-e. 

28Paniu chabanmiuse biusao makjiu biubo gasu kam-nchummi makge, sigasu 
paniu matom karise, sibo luga hakhaijiu chalinse biupangmi makjiu dechiujiu 
biupad ralo chiubo si-e. 

29Haikumbo ningting pakhiangnase Ngamkambo RAPIU khugasu wangbo-e. 
Tingwang niu rangkhaibose ningting-e, haichiujiu pakhiangna haise ngam tathui 
rabo-e! 

Isaiah 29 

Jerusalem Gu Sansiat 
1Tingwang gu rathakbam, Jerusalem haisiakdi nchum mide! David niu 
thiukhaibo namdise nchum mide! Pijiu tingkum khat saiga tingkum khat 
wangjiu pagu changeese changi bamsulo, 

2chiudi “Tingwang gu rathakbam,” chiujiu kukhai mibo namdi riga chariu 
magenthiubose phungwang khai rabo-e. Siga kapbo nai huibo siniu phuimi 
rabo-e, sichiujiu namdi pakhiangnase tazainiu phuimibo rathakbam chiujiu 
kumi rabo-e. 

3Tingwang niu namdi situ taomagui lujiu sisetu charithiu rabo-e. 

4Siga Jerusalem hai chalad dinpad masan ngamlakbo mahiu khatniu kadih 
hanglamsu tanuak thuak-thuakbo lad kadin kumjiu dinsu rabo-e. 

5Jerusalem yo, natu aphenjiu bambo sangdiumai hina situ tabui kumjiu mudthon 
mirabo-e, khatdi paliugu kapingbo riphendung sidi magaoreng kumjiu lentad 
mirabo-e. 

6Simakjingjiu khatdi bungjiu Ngamkambo RAPIU siniu tingthung tingkai khatdi 
kathi gasu naliutu kalan khai rabo-e. 

7Paniu kapingbo tingthung tingkai khatdi taomaren bambo mipuangse 
langkhaiboga, Tingwang gu rathakbam chiujiu kubo namdi situ aphenjiu bambo 
jat gu riphendunggu heng-ngiu nai paliugu benthin hinase nchun amang manbo 
kumjiu, maksai nchun malod khat makumkhai kumjiu hanuangmi rabo-e. 

8Jerusalem tu aphenra wang madui bambo jat hinase pawon mariujiu bambo 
mai khatniu pamang lamsu wa tiu bambo, chiudi rakpadboga pawon mariu 
palunjut bamniubo kum, maksai charijiu bambo mai khatniu pamang lamsu 
tadui sakbam niubo, chiudi rakpadboga patakuakse sangjiu, pagu charise 
palunjut bamniubo mai kum rabo-e. 

Kachan Khaibotu Wajeng Simakbo 
9Pang palun jutjiu bamlo! Miktiat palun jutjiu bamlo! Jaw sakmak tadi maniu 
jutjiu bamlo! Mom khatdi sakmakjiu tadi tad tangad lad-lad bamlo! 

10RAPIU niu natu nguiniujiu bamra kamkhai mide, jipjing bammilo. 
Phaimiukakungdungse maidung mik thiurabo-e, chiudi Tingwang niu paliu mik 
kamtiat mide. 

11Phaimiukakunggu madungao rambase naliu khugasu baimide; haise gomnam 
mibo ariakkhuang kum mide. Nangniu haise mai khat ken ngam mai khuga 
ponmengjiu naleng kenkhailo chiujiu dindi, paniu ken ngam lakge palamra haise 
gomnam mide chiujiu paniu nakhuga dinsune. 

12Nangniu haise kensi makmai khuga ponmengjiu naleng kenkhailo chiujiu 
dindi, paniu kensi makge chiujiu paokak sune. 

13  RAPIU niu din-e, “Haibo maidungniu atu kahumme chiujiu din bamme, chiudi 
paliu ladkeng sira paramba kahabo mathakhu ladle, paliu lungchun sira 
katamlam bamme. Paliuniu tadkinbo racheng sira paliu lunlung saisuijiu, 
paliuniu makum kalubo gasu padbo chamainagu tacheng ronna-e. 

14Sijengniu simak dakjiu Iniu paliutu jumkhai khaibo gasu paliu chun kam 
tanuak khaimi rabo-e. Ningtingbo maise pangmi rabo-e khatdi khaotimai hinase 
mathakhu tami rabo-e. 

Pasaileng Machunbo 

15Paliu chunning RAPIU khuga nbaira kambam maise nchum mide. Paliuniu 
mahin rangbambo khatdi maning bambose mai khatdi silakge, maksai 
ngaolakge chiujiu paliuniu kam bamme. 

16Pakhiangnase papee-parun kadatmi rabo-e. Chali kadampao nai chalise saoniu 
nkiulo? Patu kadampao khuga paniu, “Nangniu atu dambo makge,” chiujiu 
dinrama? Maksai paniu pakhuga, “Nangniu kambambose nang simakge,” chiujiu 
dinrama? 

17Haisira kadin chamga, mariuram siniu chalu thiumi rabo-e, khatdi chalu siniu 
mariu mawilanmi rabo-e chiujiu kadin kumbo-e. 

18Sibo tingmikse wangtang dasai, pakuon tidmai siniu ariakkhuangse kenpadbo 
chiumi rabo-e, khatdi tamiuboga lungbambo, pamik tiatmai siniu paliu mik 
rakpadjiu ngaomi rabo-e. 

19Kaleksamai nai lungkalakmai siniu Israel maigu masanbo RAPIU, Rawang niu 
pikhaibo chunwatse daolan rabo-e. 

20Haise maitu mathadjiu kabammai, Tingwang lungpom kamjiu bambo maileng 
kaloibo thiumi rabo-e. 

21Tingwang niu maiken tiamai khatdi kamao maitu sajai pimakra khamjiu 
bammaitu, khatdi lungchun nchangmaitu kamajibose lutao makra aratjiu 
bammai hinatu Tingwang niu kam mahami rabo-e. 

22Sijengniu tuhoira Israel mai Rawang, RAPIU, Abraham tu magenthiubo gasu 
gukhaibopiu siniu din bamme, “Amaidung yo, naliu mangam lanlak mide khatdi 
kama-ngambo siniu naliu zu abasai bamlak mide. 

23Iniu naliuleng pikhaibo nahdung situ naliuniu ngaoboga, I hai Israel maigu 
masanbo Rawang si-e chiubo naliuniu simi rabo-e. Naliuniu atu chakhuang 
thiujiu, khatdi pingjiu asuangga chap rabo-e. 

24Kapang mainiu silu rabo-e khatdi pawan machang palung pomjiu bammai 
siniu chunwijiu katilu rabo-e.” 

Isaiah 30 

Egypt Tu Kawi Thiukhaibo Hai Pageng Ha-e 
1 RAPIU niu din mide; “Judah tu mawangbo maidungse nchum mide, palamra 
paliuniu atu suini makjiu chari thiu-e. Iniu machun makbose paliuniu ranglujiu, 
khatdi achunning makboga kawithiu lujiu paliuniu, nuan riga nuan kamsanjiu 
bamme. 

2Paliuniu agu ladtitu maniu makjiu Egypt maigu nkhatu phiura tadle. Egypt 
mainiu paliutu gukhaira paliu machun-e, sichiujiu paliuniu Egypt maigu 
chawangtu malumme. 

3Chiudi chawang siniu paliutu nkha ngam lakge, Egypt maigu nkhase 
kapingboga loikhai mirabo-e. 

4Paliugu dihsungpaodung siniu Egypt maigu namdidung Zoan nai Hanes ga 
mengtangjiu bammi tadi, 

5Judah maidungniu malumsui makbo jattu, agunjiu bambo, wa nkhatu pingam 
lulakbo khattu malum khai mibo jengniu, paliu lung makmi rabo-e.” 

6Haise tingrun lam bambo kathaidihga bambo wakhaodung leng Tingwang gu 
champao-e: “Dihsungpaodung siniu kapingbo namdi ndongquidung lungbo, 
sigasu patai karabo kaniudung bambo khatdi kalenbo kaniudung bamboga 
tadkenjiu bamme, paliugu qonniamdung khatdi qontraodung riga, paliutu nkha 
ngamlakbo jattu pirabo paman kungbo kalendung phunglujiu tadkinne. 

7Egypt mainiu pikhai rabo nkhase pageng ha-e. Sijengniu, Iniu Egypt tu 
charuang zan thiujiu “Wadi kamsilakbo Mantage,” chiujiu mathak khai-e. 

Kadin Piumakbo Maidung 
8Maidunggu lunlung haise ariakkhuang khat lungga raokhaira Tingwang niu 
akhuga dinkhai-e, sichiusai paliu hai dejiuga salo chiubose tingthenggu charao 
khuang thiujiu bammi rabo-e. 

9Paliu hai pawan machangna aratle, pawan machang RAPIU niu katikhaibotu 
nkingra sui makge. 

10Paliuniu phaimiukakungdung situ pijiu maliu makra khamme. Paliuniu din-e. 
“Aliu khuga majibo lamga din mane. Aliuniu nking nibo ronna dinlo. Aliuniu 
maningbo ronna kamrabo-e. 

11Aliu npui gasu tadpad milo khatdi aliu npuise kham tulo. Naliu Israel maigu 
masanbo Tingwang lamga aliu chiuni makge.” 

12Chiudi haise Israel maigu masanbo Tingwang niu dinbo si-e: “Iniu dinbo haitu 
naliuniu lukhai makge, khatdi tathiu-chariga khatdi maitu sontiuboga mangiu 
khai-e. 

13Naliu hai mao-e. Naliu hai pajamra bammibo kakubo singbeng kumjiu 
kaonuangmi rabo-e. 

14Chagamli khattu kumjiu naliutu kampang mine, sichiujiu pang paroisoi mibo 
jengniu patap khatniudi miti kathiubo thuak silak mine, maksai akhun gasudi 
tadui thuak silak mine.” 

15Tanthubo RAPIU, Israel maigu masanbo Tingwang niu maidung khuga din-e, 
“Malan wangjiu maliu makjiu atu malumlulo. Chiusai naliu tanjiu wadi 
manangra ha-e.” Chiudi naliuniu sise kamni makge! 

16Sibosung, naliuniu naliugu mikremaidung khugasu pak majatbo chaqon 
tuanglujiu marilura rang-e. Marilura naliu maningbo maji-e. Naliu qondungse 

majat nkiu-e chiujiu naliuniu maning-e, chiudi naliutu hamaidungse naliu suang 
majat nkiu rabo-e! 

17Naliuniu mikremai riphen khattu ngaoboga naliu mai sang khat pak mirabo-e, 
sigasu naliutu pijiu paktad miraleng riphen maidung khang mangiuniu bui-e. 
Maluong ton ga pengfai maseng khaibo ronna makjiu naliu riphen mai khat nadi 
masiak lakge! 

18Haichiu bamliudi RAPIU niu naliutu lungsa khaira khuanjiu bambo-e. Paniu 
naliutu lungsa khaira kadenjiu bambo-e, palamra pawan machangna majibose 
para kambo-e. RAPIU tu malum maidungse san wi-e. 

Tingwang Niu Pamaidungtu Thoikhai Bine 
19Jerusalem ga lungjiu bammai naliu kap lanlak mide. RAPIU haira lungsasibo-e, 
naliuniu pagu nkhatu khengsai, paniu naliutu paokak khai bine. 

20RAPIU niu naliu khuga chariu magenthiubo pipad khaibo-e, chiudi 
papumsiakniu siga bamlujiu naliutu katikhai bine, siga naliuniu patu phiulan 
lakge, 

21Naliuniu puidi gasu majatlam maksai mawilam tadronmeng midi, paniu naliu 
khuga haichiu dinbo chamse naliu chiusune, “Haiga puidise bamme. Haibo npui 
sai suilo.” 

22Naliuniu naliugu kachianiu kambo charameng khatdi naliugu rangkangginiu 
makom khaibose taniabo-e, chiujiu “Akhuga bamta milo” chiu senjiu pon taliang 
mirabo-e! 

23Naliuniu chalin maruk khaibo wan hinaga, RAPIU niu tingdui pikhaijiu 
puakkhang khaibi rabo-e khatdi naliuleng paniu miusy kengjiu atiatra pikhaibi 
rabo-e, khatdi naliu khaorui-khaona leng piubuan kengjiu pikhaibi rabo-e. 

24Naliu lu phubo matom-kabui siniu withubo piubuanse maksai tatekse tiu 
rabo-e. 

25Naliuniu mikremaigu namdidungse chari thiujiu sutlubo khatdi paliutu 
kamshatbo naise, ramluong nai luongbut hinagasu duipin luangpad surabo-e. 

26Chahiuse naimik kumjiu benmi rabo-e, khatdi naimikse palunlung gasu benlon 
chinnia benjiu, naikhatniu jeng chinniagu nbiu padbo kum benmi rabo-e. 
Pakhiangna haise RAPIU niu pamaidung jamse domkhaijiu wikhaibo tingga 
padrabo-e. 

Tingwang Niu Assyria Maitu Sajai Pirabo 
27 RAPIU gu pumtan nai kendibose pabam kadiulamdi ngaosu rabo-e. Chami nai 
mikhut siniu pagu lungpom lenkhai-e. Paniu dinboga, paladkengse chami 
kumjiu tao-e. 

28Duidet siniu wahinatu pontad mibo kumjiu tingkaise pamasuangga langkhai-
e. Haisiniu jatdung situ biakthon lujiu paliugu kasabo chunrang hina kam maha 
mine. 

29Chiudi Tingwang maidung, naliura chunwi rabo-e khatdi masanbo changeenai 
nchun naliuniu chalui thiubo kum chalui thiu sune. Israel maitu 
gukhaipao, RAPIU kylam tadboga nthiam-tara mudjiu tadmai kum, naliura 
chunwi rabo-e. 

30 RAPIU niu mai hinatu pakendibo khuanse pichiu khai sune, sichiujiu 
palungpomgu pumtanse pisitang khai sune. Siga chami taobo, kamuang 
kenpumbo, kachak kiubo khatdi nbung duidet hai padsu rabo-e. 

31RAPIU khuanse khatdi pagu sajai pikhaibo thadse paliuniu silubo sainiu, 
Assyria maise pingchang pingsu rabo-e. 

32RAPIU niu paliutu kakhiu lan-lan khaine, siga pamaidung siniu chalui thiuboga 
nchom nai tarabung sao saisuijiu tad ncham ram-ram rabo-e. Tingwang 
papumsiakniu Assyria maitu aphen rabo-e. 

33Nda kadenkhai mibo n-mangmi siniu Assyria mai wangdipiutu rusune. Haise 
sukdi-suk, di-di-e, khatdi tasing kengga khonting khai nbamme. Sibo mise pitao 
khaira RAPIU niu chamipuang giukise pasiu gasu pipad khaine. 

Isaiah 31 

Tingwang Niu Jerusalem Tu Gukhaine 
1Egypt maigu nkhaleng tadbo maidungse nchum mibo-e! Paliuniu Egypt maigu 
kadibo pumtan, chaqondung, chaqon-karidung, khatdi riphen maidungtu 
mangiu khai-e. Chiudi paliuniu RAPIU, Israel maigu masanbo Tingwang khuga 
mangiu khai makge, maksai pagu nkhatu kheng makge. 

2Pah dekam bamlo chiubo paniu si-e! Paniu sansabogu kapingbose langwang 
khai-e. Kasamaitu sigasu paliutu gukhaira kambo maidungtu paniu sajai pirabo 
kapingbo thakse ponpadjiu bamme. 

3Egypt maise chara makge--paliu hai chamai-e. Paliu qondungse tamsinbo 
makge. RAPIU niu tatien thiusuboga, katanbo jatse pang-marami rabo-e, khatdi 
nkha pikhaijiu bambo kasonbo jatse kaomi rabo-e. Paniu khangnia situ kam 
mahami rabo-e. 

4 RAPIU niu akhuga din-e, “Mily khuanpaodungniu marungjiu senbam tadi, 
kamshat mibo wakhao khugasu, ndongqui situ kam manang khai makbo kumjiu, 
Ngamkambo RAPIU atudi, Zion Luongtu gukhai rabo gasu kam nkhin lura 
wakhatdi ha-e. 

5Thingna khatniu papoinatu kaka khaira pasipga machao rao-rao wangbo kum, 
Ngamkambo RAPIU Iniu Jerusalem haitu gukhaijiu kadengkhai birabo-e.” 

6 RAPIU niu din-e, “Israel maidung yo, naliuniu atu suini makjiu nuan kammide 
sigasu atu atung-e, chiudi tuhoira, akhu wanglan sulo! 

7Naliuniu machapadbo nuanniu phuibo, kachia nai rangkangginiu kampadbo 
ramengdungse naliuniu ponthon mirabo wanse wangkinne. 

8Assyria tu chariga kam mahami rabo-e, chiudi chamainagu pumtan gasu makge. 
Assyria mai chari bam gasu pakmi rabo-e, khatdi paliugu chabon maidungtu 
pijiu kavang thiukhai rabo-e. 

9Paliugu chawangpiura pingjiu pakmi rabo-e, khatdi katheng kadimaidungtu 
haichiujiu kam charen khaibi rabo-e, Sichiujiu paliuniu paliugu chari 
pengfaidungse phutmi rabo-e.” RAPIU haira Jerusalem ga rathak thiukhaijiu 
kahum bambo si-e, chiujiu RAPIU niu dinpad mibo-e. 

Isaiah 32 

Palungchun Makumsibo Wangpiu 
1Pawan khatga chawang khatniu palungchun makumsijiu mawangbo khatdi 
jatgu jupaodungniu majiboga ladjan thiubo tingmikse wangsu rabo-e. 

2Paliu mathiuse tingkai gasu nbekhai rabo bam khatdi tingthung katanboga 
nbairabo bam kumsu rabo-e. Paliu hai kathaidihga luangwang bambo giuna 
kum, kadih patam haboga bambo tudigu mahiu kumrabo-e. 

3Paliu mik nai paliu kuonse maidunggu pageng bamboga lepad khai rabo-e. 

4Paliu-lung, paliu-rai kheng ngamlu lakjiu wakasibo lungchun siniu paliu tatien 
thiusu rabo-e. Khatdi paliuniu kamaningbose din rabo-e. 

5Kapangmai situ chakhuang thiubui-e chiujiu mai khatniudi maning lakge, 
maksai palung-parai kasamai situ palung nchang-e chiujiu dinlakge. 

6Kapangmainiu pameng cham din-e, khatdi kasabo ngam kamra ronna maning-
e. Paniu kambo nai paniu dinbose RAPIU tu din masabo ronna-e, paniu wadaodi 
kamariu maitu pitiu khai makge, maksai chari maitu pisak khai makge. 

7Pachun-para thiumakbo maise kasabo-e, khatdi kasabose kamme; paniu 
kaleksa maitu aratjiu kam nchumra mahinjiu kamme khatdi paliugu majise 
daomakra khamme. 

8Chiudi chakhuang thiubuibo mai siniu palung masanboga tatien thiu-e, khatdi 
majiboga chap matip-e. 

Ladjan Thiubo Nai Lukhailanbo 
9Naliu lunlung talajiu lungbo, khatdi magenthiubo situ simakjiu lungbo puidung 
yo, Iniu kadinbo hai nking lulo. 

10Tuhoira naliu lung kimjiu bamsune, chiudi ma-kum haikumbo tinggara naliu 
lung manangmi rabo-e, palamra naliuniu khom maduira mumsy hamine. 

11Naliuniu wadi manang makjiu naliu lunlung talajiu lungkhai mibo-e; chiudi 
tuhoira pingboniu kaphik rai-rai mirabo-e! Naliu fainise gaopad lujiu naliu 
khense chafai-renniu khekman lulo. 

12Naliu chun achungjiu naliu-ga jumlulo, palamra kadih-tam kawibo luzam nai 
mumsirengse kam maha mide, 

13khatdi amaidunggu kadih gase tathupiu nai chaphepiu siniu lunggom mide. 
Chakyga chunwi bammai nai namdiga chamainiu phuiting bambo jengniu 
kaplulo. 

14Chawangkining sidi phutmi rabo-e, khatdi dihsing situdi kathaidih pithiu khai 
mirabo-e. Chaky hina khatdi sisetu reng magui khai nbambo charirengse 
tingtheng leng nchummi rabo-e. Sichiujiu siga chahungdung siniu tad-mariubo 
bam thiumi rabo-e, khatdi milydung siniu piubuan tagibo bam thiumi rabo-e. 

15Chiudi Tingwang niu aliu khuga, pagu hiupuina langkhai lanrabo-e. Nchum 
mibo dihse patam wiwang lanrabo-e, khatdi luzamga miusy kengjiu masilan 
rabo-e. 

16Kadih pabam hinaga tacheng matipjiu khatdi majibose kammi rabo-e. 

17Mai hina majibo kambo jengniu, siga agi-manaibo khatdi matipbose tingtheng 
bammi rabo-e. 

18Tingwang maidungse lungchun chariubo gasu khenrang thiumi rabo-e, sigasu 
paliu kyga agi-manaiboniu phuijiu khatdi amanjiu bammi rabo-e. 

19(Chiudi mariugase kachak rotkiusu rabo-e, khatdi namdi situ kamkao mirabo-
e). 

20Miusy leng mali-malanbo dui siniu khatdi pabam hinaga qonniamdung nai 
matom-kabuidung leng kawibo piubuan jengniu mai hinase dejiuga chunwi ralo. 

Isaiah 33 

Nkha Khaira Khengbo Rathoi 
1Aliugu mikremaise nchum mide! Paliutu mai khatniu sutmak tadi, sutkam lude, 
paliutu mai khatniu jonmak tadi, jonkam mide. Sichiujiu paliuniu suttiu rabo nai 
jontiu rabo wanse loiwang mide; sichiudi paliu pumsiak situ jontiubo nai 
suttiubo maniase thiumi rabo-e. 

2 RAPIU yo, aliutu lungsa khailo. Aliugu agunbose nakhuga saokhai-e. Aliutu 
naimachangna gukhailo, sigasu chariu magenthiubo wan-ga aliutu gukhailo. 

3Nangniu aliuleng chari thiukhaijiu, chari thiubo khuan chiuboga jatdungse 
paktad mi-e. 

4Paliugu maniadung riga lenkiu thonjiu paliugu sutlu tadmi-e. 

5 RAPIU hai dejiuga dilo! Paniu wahina riga mawang bambo-e. Paniu Jerusalem 
tu majibo nai masanbo lungchun siniu katanbo jat khat pithiu khaibi-e. 

6Paniu pawan machang pamaidungtu gukhaijiu bamme khatdi paliuleng tasi-
ningting pikhai-e. Paliugu dithubo chakhiu chalan sira paliuniu RAPIU tu 
chakhuang thiubo si-e. 

7Kahumaidungniu nkha khai ratu kujiu bamme. Agi-manaibo phungwang rabo 
lamga matanjiu bambo dihsungpaodungse kapsai riang-riangjiu bamme. 

8Puidi gase kapingboniu phuijiu bambo donniu mai khatniudi siga tadkhai 
makge. Kawi thiubo hinase kampang mide khatdi ladriatdungse phungken mide. 
Mai khattudi chakhuang thiukhai tamide. 

9Kadihse nkamkui mide sise kathaidih thiu mide. Lebanon gu mariuse kuimide, 
patam bambo Sharon gu ramjengse kathaidih kum mide, khatdi Bashan nai 
Carmel Luong riga bambo singniwse pabang gasu ntang kam mide. 

RAPIU Niu Pagu Mikremaitu Kachan Khaibo 
10 RAPIU niu jatdung khuga din-e, “Tuhoira Iniu tatien thiusune. I hai dejiuga 
pumtan bamlo chiubo lenkhai sune. 

11Naliuniu geng makbo guse rang-e khatdi naliuniu kambo hinase mathakhu-e. 
Ahiupuina haira chami kumbo-e siseniu naliutu kam mahami rabo-e. 

12Tatuta kamraleng tatu rubo kum, khatdi tathu-karatu rujiu tabui mawimibo 
kum, naliutu niak paroisoi mirabo-e. 

13Iniu kambo haise kanaga bammaidi, kadiuga bammaidi chiumi sulo, khatdi agu 
pumtan situ pisimi sulo.” 

14Nuan phungbo Zion maidungniu nping-charenjiu kaphik di-dijiu bamme. 
Paliuniu din-e, “Tingwang gu ladjan haira tingthengjiu taobambo chami kumbo-
e. Sikumbo mi gasu aliu mai khat kumbo ringlu buima?” 

15Nangniu majibose dinjiu kamsai, ring lune. Nagu pumtanse thinjiu lungkalak 
maitu sontiu mane khatdi tanim lumane. Chamaitu gira kambo maidunggu 
tenrangga maksai katam-tambo, kasabo tien thiuboga jaomane. 

16Sichiusai nang ringlu rabo-e, nangse katanbo charireng lungga bambo 
kumgapjiu nagu pumtan bamrabo-e. Nangniu tiurabo tatek khatdi sakrabo duise 
daolune. 

Pasai Kendirabo 
17Chawang khatniu kadih khat gasu mawangjiu kadih pake machang paken-
pangam dipadbo situ naliuniu ngaolan sune. 

18Sangdiumai nai chakhumpao maigu ramkha pibo situ pingbose pijiu 
maningtao khai raleng ronna-e. 

19Chaliangbo sangdiumai, naliuniu simakbo lad kadinmaitu naliuniu ngao lanlak 
mide. 

20Aliuniu characheng tadbo khuang-ngee changibo bam Zion tu phuilo. 
Jerusalem tu phuilo! Siga lungra dejiuga wiralo! Sise wadaodi malailan makbo, 
ratman bambo riangse wadaodi taplakbo, mathenky khat kumrabo-e. 

21RAPIU niu pagu kendibose aliu khuga lenkhaine. Aliuniu kadibo singgiu nai 
giunadung mungga lungne, siga kasabo maigu maleese siga tadwang lakge. 

22-23Malee lungga bambo hinase pageng hamide, maleese ramsilak mide! 
Mikremai riphen-gu chakhiu-chalan pakhiangnase aliuniu sutlu rabo-e, siga wa-
kakeng masiak rabo-e, sichiujiu paphi-paben tangbo mainiudi paliu dam 
daorabo-e. RAPIU papumsiakniu aliugu chawang thiurabo-e; paniu aliu riga 
mawangjiu aliutu gukhai rabo-e. 

24Aliu dihga kalungbo mai khatniudi paleng wimakge chiubo wadaodi dinlak 
mide, sichiujiu nuan hinase kuak khaibi rabo-e. 

Isaiah 34 

Tingwang Niu Pagu Mikremaitu Sajai Pirabo 
1Wanglo, jat hina maidung! Wang maduilujiu nkinglo. Kadihpiri pakhiangna 
khatdi sibo lungga lungjiu bambo mai hina haiga wangjiu nkinglo. 

2RAPIU niu jatdung pakhiangnatu khatdi paliugu riphendung pakhiangnatu 
palung pomjiu bamme. Paniu paliutu kam maha mira ladjan thiukhai mide. 

3Paliugu kashaibo chaphawdungse nphum lakge, chiudi siga thonkhaijiu ten 
manamsu padrabo-e, khatdi maluangdungse tazainiu heng maren mirabo-e. 

4Chahiu, naimik khatdi chagandungtu tabuijiuga kam paroisoi khaimi rabo-e. 
Tingpuk haitu ariak majiuhan majiumibo kum hami rabo-e, khatdi 
chagandungse mumsibang gasu maksai dutsibang gasu singniwse ntang mibo 
kumjiu ntangmi rabo-e. 

5 Tinggen lam RAPIU niu paheng kadenjiu bamme, tuhoira sise paniu kam maha 
mira ladjan thiukhai mibo Edom maidungtu bisune. 

6Charathiu khaibo milypoi nai kami zai kumjiu, paliu zai nai paliu sa siniu 
pahengse heng maren mirabo-e. RAPIU niu haibo rathakse Bozrah gu namdi 
lungga kamkhai rabo-e; paniu wakhao malenna gikhaibo kumjiu Edom lungga 
kamkhai rabo-e. 

7Maidungse charatomchi nai matomchi poidung kumjiu kao mirabo-e, sichiujiu 
paliu zai nai paliu sa siniu kadihpiriga heng maren mirabo-e. 

8Haise RAPIU niu Zion tu rankhaijiu, pagu mikremaitu ngamkhaibo wan si-e. 



1237 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

9Edom gu singgiudungse chamitam thiumi rabo-e, sigasu taniangse 
chaganmipiu thiumi rabo-e. Namdi pakhiangnase chamitam kumjiu rumi rabo-
e. 

10Sise nchun n-nien saomakjiu taobam mirabo-e, khatdi mikhutse tingtheng 
khajiu bammi rabo-e. Sibo dihse chaken wajiukha mathakhu nchummi rabo-e, 
siga mai khatdi nbin mariu lanlak mide. 

11Avengdung nai n-gekdungniu siga wang lungmi rabo-e. RAPIU niu kadihpiri 
dammakbo suangga kumjiu sibo kadihse kathaidih pithiu khai lanmi rabo-e. 

12Sibo kadih situ mawang khaira chawang khatnadi lunglak mide, sichiujiu 
jupaodungse hamirabo-e. 

13Tathu nai karahniu chawangkining pakhiangna khatdi karenglung pakhiangna 
lunggom mirabo-e, siga tanydung nai avengdungniu lungmi rabo-e. 

14Nkan khaodung siniu siga tadpad tadngut bammi rabo-e, khatdi mahiudung 
siniu khat-khattu kujiu bamme. Siga kahipeh niu mathak rabo bamleng 
phiuwang rabo-e. 

15Avengdungniu siga paliu sip ponne, khatdi paliu bum nbum khaijiu, siga paliu 
poi nkak padne, sigasu paliutu makuat khangne. Chamitiuleng siga kengjiu wang 
maduine. 

16 RAPIU gu ariakkhuangga raokhai nbambo,ringjiu bambo khaoring lamga 
phiulo, siga degu dinbamlo chiubo kenlo. Haibo khaoringdung khatnadi halakge, 
khatdi khaoring khatniudi papam kahabo thiulakge. RAPIU niu haichiu misulo 
chiujiu chamtan pikhai mibode; papumsiakniu paliutu puiwang madui khai 
rabo-e. 

17Charamse RAPIU niu paliu ruangga njan khai birabo-e. Khatdi mathiuleng 
padam-dam pikhai kam rabo-e. Sibo kadih gase paliuniu chaken-chaken thiujiu 
lungmi rabo-e, khatdi sise tingtheng paliugu thiumi rabo-e. 

Isaiah 35 

Masanbo Gu Npui 
1Kathaidih siniu matha-ringa sune, khatdi kathaidih gase charapen pen sune. 

2Kathaidih siniu chalui thiujiu, chunwijiu sune; sise Lebanon Luong kumjiu 
ngaowimi rabo-e khatdi Carmel nai Sharon gu luzamdung kumjiu patam bammi 
rabo-e. Mai hinaniu RAPIU gu kendibo pumtanse ngao sune. 

3 Pajeng hamibo ben situ khatdi pajeng hajiu kaphikrai-rai mibo tapu situ 
jengtan pikhaine. 

4Palung nkhin mibo mai hina khuga dinlo, “Hululo khatdi pingtulo! Tingwang 
niu naliu mikremaitu sajai pikhaijiu naliutu gukhaira wangkinne.” 

5 Pamik tiadbo mainiu ngao ngamlu mine, khatdi pakuon tidmainiu chiulu mine. 

6Paphi tangmainiu machakjiu chalen lenlu mine, khatdi palad padmak mainiu 
chunwijiu makiak sune. Kathaidih gase duipindung luangpad sune; 

7Kathiubo nbui dihse ajai mawi mine, khatdi kasangbo kadihse duipinniu phui 
mine. Tanydungniu kalungbo bam gase, piuriang nai chahubang puakkhang 
mine. 

8Siga puidi khat bam rabo-e, sise “Masanbo gu Npui” ku-e. Nuan phungbo mainiu 
sibo npuiga wadaodi tadlakge; siga tadra kapang mainiu tadkhai lakge. 

9Siga ndongqui bam lakge, palung kasabo wakhao sibo npuiga tadken lakge. 
RAPIU niu ranlubo maidungse sibo npui gasu paliu kylam tadwang rabo-e. 

10Paliuniu chunwi-ringajiu Jerusalem ga, chunwibo lui thiujiu wang rabo-e. 
Paliuse tingtheng chunwi bammi rabo-e, Magenthiujiu chunsa jengsabo gasu 
tingthengjiu khenrang thiumi rabo-e. 

Isaiah 36 

Assyria Mainiu Jerusalem Tu Kapinbo 
(2 Chaw 18.13-27; 2 Char 32.1-19) 

1Hezekiah niu Judah maigu mawangbo takum kariu-madai kiubo kumga, Assyria 
maigu wangdipiu Sennacherib niu, Judah namdigu charirengtu chari thiujiu 
paliutu minlude. 

2Sigasu paniu pagu chakampaopi situ Lachish gasu Jerusalem lam riphenbao 
kadibo khattu chawang Hezekiah khuga langkhaijiu madunsunra chamtan 
pikhai-e. Chakampao siniu tadlujiu tadui akhun nrilamsu tadui luwangbo alenki 
mungga, chafai dakmainiu tatien thiubambo puidise tao magui lude. 

3Siga Judah mai khangsum: Chawangkiningtu thinbambo chakampao, Hilkiah 
nahpiu Eliakim, ladjankygu raosui Shebna khatdi charao khuang thinbo 
chakampao, Asaph nahpiu Joah paliuniu patu adaora padle. 

4Chawang Hezekiah niu parai lumjiu bambo hai degasu niulo chiubo 
wangdipiuniu sini-e chiujiu Assyria maigu chakampao siniu paliu khuga 
maniude. 

5Paniu din-e, “Ladkengniu riphen maigu kamsi nai pumtan situ naliuniu nkhiak 
lubui-e chiujiu naliu maning jiuma? Assyria maitu aphenboga saoniu naliutu 
nkha khaine chiu naliu maning jiulo? 

6Egypt mainiu naliutu nkha khaira, naliuniu malumjiu bamme, chiudi sisera 
chahutangniu tathun thiubo kumrabo-e. Sise pangpadjiu naliu bense pelu rabo-
e. Egypt mai wangpiu khuga mangiu khaibo mai khuga haise kumjiu padrabo-e.” 

7Assyria maigu chakampao siniu dinkiu lan-e, “Maksai naliuniu 
naliu RAPIU Tingwang khuga mangiu khaijiu bamme chiubo akhuga dinkhai 

rama? Judah mai nai Jerusalem mai rathakbam khatga ronna kahum rabo-e, 
chiubo paniu dinkhai lujiu, Hazekiah niu RAPIU ky nai rathakbamse kam maha 
mibo-e. 

8Iniu naliutu majanglujiu wangdipiu zan gasu chali thiune. Naliuniu chaqon 
tongra mai kengjiu daolu sai, Iniu naliu khuga chaqon sangnia pikhai birabo-e. 

9Naliura Assyria maigu siamthubo chakampao khat lengdi jimakge, chiudi Egypt 
mainiu naliu khuga chaqon-karidung nai chaqon riphendung langkhaine chiujiu 
maning-e. 

10Iniu naliugu namditu RAPIU gu nkha jaomakjiu chari thiujiu kam maha lune 
chiubo naliuniu maning jiuma? Sise chari thiura khatdi kam maha 
mira RAPIU papum siakniu akhuga dinkhaibo-e. 

11Siga Eliakim, Shebna khatdi Joah paliuniu chakampao khuga din-e, “Aramic 
ladniu aliutu npao khailo. Aliuniu sise si-e. Hebrew mailad din mane; singbengga 
bammai hina nkingjiu bamme.” 

12Paniu paokakge, “Chawangpiu naliu khuga ronna haise dinra atu langkhaibo-
e, chiubo naliuniu maning jiuma? Chiumakge, naliu kumjiu pava-pajun tiuramai 
khatdi sakramai singbeng riga ntao bammai khugadi din bambo-e.” 

13Sigasu chakampao siniu chapsu lujiu khatdi Hebrew mai ladga senpadle, 
“Assyria maigu wangdipiuniu naliu khuga degu dinkhailo chiubo nkinglo. 

14Hezekiah niu naliutu pijiu sonmi makra naliutu paniu kachan khaibo-e. 
Hezekiah niu naliutu gukhai ngamlu lakge. 

15Sigasu RAPIU niu naliutu gukhai ngamme chiujiu naliutu sonmi tulo. Assyria 
maigu riphenmai aliuniu naliugu namdi haitu sutlurabo gasu RAPIU niu naliutu 
gukhai ngamme chiubo maningmi tulo. 

16Hezekiah ladtu nking mane! Assyria maigu wangdipiuniu naliutu pijiu namdi 
gasu npadlujiu khatdi madunsun mira chamtan pikhai-e. Naliuniu naliu akhun 
gasu taduise sakra, khatdi naliugu ndutbang nai mumsiken gasu raitiura suikhai 
rabo-e-- 

17chiujiu wangdipiuniu naliutu naliu kadih siakga kalungbo kumgapjiu, akhi 
khailu makthen siga taruak khuakra miusy, khatdi mumsy lura mumsireng 
pibam khai rabo-e. 

18RAPIU niu naliutu gukhai bine chiubo maningjiu naliutu Hezekiah niu pijiu 
sonmi tulo. Kakibo jatdunggu radung siniu Assyria mai wangdipiu khugasu paliu 
namditu gukhai mibo bamma? 

19Hamath nai Arpad gu radungse tuhoi dega bamlo? Sepharvaim gu radungse 
dega bamlo? Mai khat kumboniu Samaria tu gukhai mibo bamma? 

20Haibo namdidunggu radung ruanggasu, aliugu wangdipiu khugasu paliugu 
namditu wadao gara gukhai mibo bamma? Chiusai RAPIU niu Jerusalem tu 
rankhai ngamme chiubose dechiujiu naliutu pi maning khai jiulo?” 

21Maidungse Chawang Hezekiah niu paliu khuga dinkhaibo kumjiu maliumak 
bamme, paliuniu ladkeng khatnadi dinmakge. 

22Sigasu Eliakim, Shebna, khatdi Joah paliu lung magen thiujiu paliu faini 
phettap-tap lujiu tadmide, sichiujiu Assyria maigu chakampaoniu dinkhai 
diakbose chawangpiu khuga wang paokhaide. 

Isaiah 37 

Chawangniu Isaiah Gu Ladpikhaibotu Maniubo 
(2 Chaw 19.1-7) 

1Paliugu champaose chawang Hezekiah niu chiukaji-chiukari, palung chariujiu 
pafai phet lujiu, khatdi maliufai benlujiu, RAPIU tu kahumra Charaky lam 
tadmide. 

2Paniu chawangkininggu chakampao, Eliakim; ladjanky gu machunrao, Shebna; 
khatdi singku kating maitu, Amoz nahpiu phaimiukakung Isaiah khuga 
langkhaide. Paliudi maliufai ben kamme. 

3Haibo chamse Isaiah khuga dinkhaira paniu paliu khuga din-e. “Thainai hai 
chariu khengbo tingmik-e; Aliu hai sajai daobo jengniu mangamjiu bamme. Aliu 
hai maipui khatniu pana lungra pagen thiu bambo chiudi mana ngamlak 
pasangjiu bambo pui kum mide. 

4Assyria maigu wangdipiuniu ringbambo Tingwang tu din masara pagu 
chakampaopitu langkhai-e. Din masa khaibo haitu na-Rawang RAPIU niu chiu 
misulo khatdi haichiujiu dinbo maidungtu sajai pikhai misulo. Haijengniu aliu 
ring masiakbam maidung leng Tingwang khuga kheng khailo.” 

5Isaiah niu chawang Hezekiah chamse daoboga, 

6paniu haichiubo chamkakse langkhai-e: “Assyria mainiu naliutu 
kapinjiu, RAPIU niu naliutu gukhai ngam lakge, chiujiu dinbo haitu manangmi 
tulo chiujiu RAPIU niu naliu khuga dinkhai-e. 

7Wangdipiu situ pijiu nsisiak makbo ladse chiukhaijiu pagu kadihlam 
malanwang mira RAPIU niu kamkhaine, sichiujiu RAPIU niu patu kamshat 
mirabo-e.” 

Assyria Mainiu Katambo Kapin Langkhai Lanbo 
(2 Chaw 19.8-19) 

8Wangdipiuniu Lachish phutlujiu khatdi Libnah mungga bambo namditu chari 
thiujiu bamme chiubose Assyria maigu chakampaoniu silude; haijengniu patu 
npaora siga tadle. 



1241 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

9Egypt maigu riphen maitu, Sudan maigu Chawang Tirhakah niu majang lujiu, 
paliutu chari thiura wangkinne chiubo ladse Assyria mai khuga wangtangde. 
Wangdipiuniu haise chiuboga, paniu Judah maigu Chawang Hezekiah khuga 
haichiujiu dinkhaira chamlen khat langkhaide, 

10“Naliuniu malum bambo ra siniu, aliu hangga kaokhai lakge chiujiu dinkhai-e, 
chiudi siseniu pijiu naliutu sonmi tulo. 

11Assyria maigu wangdipiuniu kam maha mine chiujiu chapkhai mibo namdi 
situ paniu kam maha mibose naliuniu chiulude. Naliu mari lune chiu maning 
jiuma? 

12Apao-apeh mainiu Gozan, Haran, khatdi Rezeph namdidungtu kam maha lujiu, 
sigasu Talassar ga lungbo Betheden maidungtu kamshat mibo-e, siga paliu 
radung khatniudi paliutu ranlu makge. 

13Hamath, Arpad, Sepharvaim, Hena, khatdi Ivvah namdidunggu 
chawangdungse dega bamlo?” 

14Chawang Hezekiah niu champao phungmai khugasu chamlense khoilujiu sise 
kende. Sigasu paniu Charaky lam tadlujiu, RAPIU masuangga chamlense 
khailujiu, 

15haichiu kakheng thiusude, 

16“Pakan phungbo khaoring riga ntaojiu nawangbamga bambo, Israel maigu 
Tingwang, Ngamkambo RAPIU, kadihpirigu chawangdih pakhiangnatu 
mawangjiu bambo Tingwang naronna-e. Nangniu kadih nai tingpuktu dam 
khaibo-e. 

17RAPIU yo, tuhoira, aliu khuan nking khailo khatdi aliu khuga degu padbamlo 
chiubo phui khailo. Ringjiu bambo Tingwang, natu Sennacherib niu din masajiu 
bambo pakhiangna hai nking khailo. 

18Aliu mathiuniu si-e, RAPIU yo, chiubora Assyria maigu wangdipiudung siniu jat 
kakengtu kam maha lujiu, paliu kadihse kathaidih pithiu khai mide, 

19khatdi paliu radung, wakamdi chara makbo, chamai benniu macha padbo 
tasing-tatu mengdung situ ruthon mide chiubo aliuniu si-e. 

20Chiudi tuhoira, aliu RAPIU Tingwang yo, aliutu Assyria mai khugasu gukhailo, 
chiusai Tingwang naronna-e chiubo jat hinaniu simi rabo-e.” 

Chawang Khuga Isaiah Gu Champao Langkhaibo 
(2 Chaw 19.20-37) 

21Chawang gu rathoitu paokak khaibo thiujiu, RAPIU niu dinkhaibo chamse 
Isaiah niu Chawang Hezekiah khuga champao langkhaide, 

22“Sennacherib yo, Jerusalem namdiniu natu nuijiu bamme, khatdi natu kagajiu 
bamme. 

23Nangniu din masajiu khatdi nuimenjiu bambo hai saotu-e chiujiu nang maning 
jiulo? Israel maigu masanbo Rawang, atu nangniu chakhuang thiu makbo-e. 

24Nangniu navangmaitu akhuga langkhaijiu tasao thiu-e chiujiu nagu chaqon-
karidung pakhiangnatu nangniu puilujiu kuthubo Lebanon luongdungtu chari 
thiujiu ngamlude. Siga nangniu kuthubo cedar bangdung nai withubo singchong 
bangdungtu huikao lude, khatdi nangniu sukthubo mariu lungga mengtang lude 
chiujiu nachaliang thiu bamme. 

25Nangniu sangdiumai ramga akhun chulujiu tadui sakge, khatdi nagu riphen 
maidung phiniu Nile giuduise tad masang lu-e chiujiu nang wasao thiu bamme. 

26“Pakhiangna haise Iniu nda rangkhai mibo-e chiubo hai nang chiukhai 
makjiuma? Haise Iniu tuhoi pipad khaibo-e. Charirengniu thiu magui khaibo 
namdidungtu kampang paroi-soi khaira Iniu natu pumtan pikhaibo-e. 

27Siga lungbam maise paliu pumtan ha-e, siniu paliutu kam charen khai-e, khatdi 
paliu chun hami-e. Paliu haira luzamga bambo maksai chaky npom riga 
puakbambo piubuan maksai piumendung situ, tingbang lamgu tingkai kathiubo 
siniu hunthon mibo kumbo-e. 

28“Chiudi nangniu dekam bamlo khatdi delam tadkinlo, chiubo nalam 
pakhiangnase Iniu si-e. Nangniu atu dejiuga suini makjiu nalung pombamlo 
chiubo Iniu si-e. 

29Nagu lungpom nai nagu chaliangbo siniu kamkhai mibo ngamkamse Iniu 
silude; haijengniu tuhoira Iniu natu khakhoi thinlujiu naniu butlujiu khatdi 
namun-ga takung khailujiu nangniu wangbo npui gasu ju malan khaimi rabo-e.” 

30Sichiujiu Isaiah niu Chawang Hezekiah khuga din-e, “Haise degu padralo 
chiubo madan khatle. Thaikum nai makumra naliuniu nkan rasy ronna tiurabo-
e, chiudi pasaibo takum gara naliuniu naliugu miusyse lingsuimi rabo-e, khatdi 
sise atiat lurabo-e, sigasu mumsibang linglujiu mumsyse tiulu rabo-e. 

31Judah ga ring masiak bammaise, kadih hanglam pamen jang masuk mibo 
bangdung siniu pasy masibo kumjiu dikhang rabo-e. 

32Jerusalem ga khatdi Zion Luong riga bambo maise ring masiak lurabo-e, 
palamra Ngamkambo RAPIU siniu haise padra kamkhai mibo-e. 

33“Haise Assyria mai wangdipiu lamga RAPIU niu dinkhai mibo-e: ‘Paniu haibo 
namdiga ngutlakge maksai tavaithu khatnadi ketkhai lakge. Riphen maidung 
khatniudi chagee phunglujiu namdi mungga wang mana lakge, sigasu chari 
dangbam khatnadi sibo wenjengga thiukhang lakge. 

34Paniu namdiga ngutkhai makjiu paniu wangbo puidi lamsu malanmi rabo-
e. RAPIU, Iniu haise dinkhai mibo-e. 

35Iniu haibo namditu, agu chakhuang thiubo zan gasu gukhaijiu kakakhai bine, 
palamra Iniu avangpiu David khuga ladriat thiukhai mibo-e.’” 

36 RAPIU gu maza niu Assyria maigu rijikyga tadlujiu riphenmai 185,000 tu 
gimide. Pasaibo nai nsuan paliu mathiuse shaijiu kabaotong bamniu-e! 

37Sigasu Assyria maigu wangdipiu Sennacherib se masai nkhin lujiu, Nineveh 
lam malankhai mide. 

38Naikhat paniu paraky lungga para Nisroch tu kahumjiu bambo tingga 
panahpiu kania, Adrammelekh nai Sharezer niu panai heng thinlujiu patu bishat 
mide, sigasu Ararat kadihlam maritad mide. Panahpiu katambo Esarhaddon niu 
wangdipiu thiujiu pabam malin mide. 

Isaiah 38 

Chawang Hezekiah Marabo Khatdi Wilan Lubo 
(2 Chaw 20.1-11; 2 Char 32.24-26) 

1Sibo tingga Chawang Hezekiah marajiu shaira kum mide. Siga Amoz nahpiu 
Isaiah phaimiukakung siniu patu phuira tadle khatdi pakhuga din-e, “Wa hinase 
kadenlujiu kam masanmi sulo chiujiu RAPIU niu nakhuga dinkhai-e, palamra 
nang hai wilanlak mide. Shai raleng kaden sulo.” 

2Hezekiah niu singbenglam pazu marikhai lujiu kakheng thiusude: 

3“RAPIU yo, nangniu kadinbo Iniu piujiu khatdi nahangga bam mawilujiu natu 
macha khai mibo-e, sigasu atu nangniu pijiu kamkhai nibo hinase pawan 
machangnaga kamra matankhai mibo-e chiubo maningtao khailo.” Sichiu 
khailujiu pahai kapsai riang-riangjiu kap sude. 

4Siga RAPIU niu Isaiah tu Hezekiah khulam malan meng lujiu pakhuga haichiu 
dinkhai bira chamtan pikhai bide. 

5“Napao David Rawang, RAPIU Iniu narathoi chiu khaide khatdi namatuise ngao 
lude; Iniu natu pijiu takum kariu-je-mangiukiu lungsan khai bine. 

6Iniu natu khatdi haibo Jerusalem namditu Assyria maigu wangdipiu khugasu 
gukhai rabo-e, khatdi Iniu namdi situ gukhaijiu bam rabo-e,” 

7Isaiah niu paokakge, “RAPIU niu pagu ladriatse majai khaine chiubo lenkhaira 
paniu nakhuga madan khat pikhaine. 

8Chawang Ahaz niu thiukhaibo tason rigasu, RAPIU niu pawengmana situ pijiu 
phikem kariu masai nkhin khai rabo-e.” Sichiujiu sibo wengmanase sailam nkhin 
lon kariu khai bide. 

9Hezekiah niu marabo gasu wilan miboga thuonbo lui haise paniu raokhaibo-e: 

10Iniu tan palanbo tingga Iniu makum khai-e, charuidih gase Iniu tadkhai mibo-
e. Ringtingse wadaodi Iniu lungkhai silak mide. 

11Ringjiu bambo kadihpiri haigasu, Iniu wadaodi RAPIU tu khatdi karingmaitu 
ngao lulak mide chiujiu maning khai mibo-e. 

12Aringting hai rathon mibo mathenky kum, Tadiu gasu danthon mibo chafairen 
kum, danthon mide khatdi loikhai mide. Tingwang niu aringting hai loikhai mide 
chiubo Iniu maning khai mide. 

13Ndongquiniu arah phekpang mibo kum, chagibo siniu nchun I kapsang-e. 
Tingwang niu aringting piloi khai mide chiubo Iniu maning khai mide. 

14Akhuan hai majaipai-pai mide, makhao kumjiu I kap bamme. Tinggen lam 
phuibo siniu amik niumide. Rapiu yo, haikumbo chariu hina gasu atu gukhailo. 

15Haise RAPIU niu kamkhai mibo-e, Iniu degu din ngamlu ralo? Alungchun hai 
magenthiuju mijiu I jipkiu lulak mide. 

16Rapiu yo, Iniu naleng lungne, naleng ronna lungrabo-e. Atu wikhaijiu, atu 
piring khailo. 

17Kasabo hina gasu nangniu atu gukhai-e. Amagenthak hai agi-manaibo thiu 
mine. Amao hinase nangniu kuak khai-e. 

18Charuidihga bambo mai khatniudi natu thuonsi lakge; Kashaimai siniu nagu 
chamchangbo situ malumsi lakge. 

19Iniu tuhoi natu thuonbo kum, karingmai siniu natu thuonbo-e. Nang hai 
dejiukha chamchanglo chiubo papiuniu panahmai khuga dinkhai-e. 

20 RAPIU yo, nangniu atu wikhai bide. Aliuniu nthiam-tara thinlu, chalui thiujiu 
natu thuon bamne. Aliuniu ringbam then natu kahumbo Kyga chalui thiujiu natu 
thuon bamne. 

21Ndut-tahse pajamga manuk khai bilo, sichiusai pah wimi rabo-e chiujiu Isaiah 
niu chawang khuga dinkhaide. 

22Siga Chawang Hezekiah niu maniu-e, “Iniu Charaky lam tadngam lune chiubo 
madanse degu bamlo?” 

Isaiah 39 

Babylon Gasu Champaomai Wangbo 
(2 Chaw 20.12-19) 

1Sibo tingga, Babylon wangpiu, Baladan nahpiu, Merodach Baladan niu chawang 
Hezekiah marajiu bamme chiubo khuan chiulujiu paniu pakhuga chamlen khat 
langkhaijiu, kalen pikhai-e. 

2Hezekiah niu champaomai situ pachun wijiu lukhaide khatdi pagu chakhiu-
chalan hina, pagu kachia-rangkang, pagu parim wibo wamud nai wasadung 
khatdi pagu riphendunggu mania hinase paliu khuga lenkhai bide. Pagu 

chakhiu-chalan khaibam gasu maksai pawangdihga bambo wakhatnadi paliu 
khuga lenkhai makbo thiu makge. 

3Siga phaimiukakung Isaiah niu Chawang Hezekiah khuga tadlujiu maniu-e, 
“Haibo maidungse delamsu wangbolo khatdi paliuniu nakhuga degu dinjiulo?” 
Hezekiah niu paokakge, “Paliu hai diuchang diubo ram, Babylon gasu wangbo-
e.” 

4“Paliuniu chawangkining ga degu ngaojiulo?” “Paliuniu wahina ngaolude. 
Chakhiu-chalan baikhaibo ky lungga bambo hinase Iniu lenkhai makbo wadi 
thiu makge.” 

5Siga Isaiah niu chawang khuga din-e, “Ngamkambo RAPIU niu din-e chiubora 

6nagu chawangkining ga bambo mania hina, napao-napeh mainiu thainai 
tangboga makhuan khai nbambo mania hina Babylon lam phungtad mirabo 
wanse wangkinne. Wakhatdi masiakhai diak lakge. 

7Nakhu gasu lungkiu siakbo kaikikdung khangsiatu puitadmi rabo-e khatdi 
paliutu Babylon gu chawangkiningga machara papum kamshat maidung thiumi 
rabo-e.” 

8Chawang Hezekiah niu haise, paringting lung gara agi-manaijiu khatdi wa 
manang makjiu bamrabo-e chiubo maning khai lujiu, paniu haichiujiu paokak 
khai-e, “RAPIU khugasu nangniu aleng pikhaibo champaose kawibo-e.” 

Isaiah 40 

Machunbo Cham 
1Aliu Rawang niu din-e, “Amaidung lungchun pikim khailo. Paliu lungchun pikim 
khailo!” 

2Jerusalem maidungtu kachu khailo. paliu hai chariu mathengju mide chiujiu 
paliu khuga dinkhai bilo paliu nuanse tuhoira kuakkhai mide. Paliu nuan jengniu 
kabuibo sajaise Iniu pikhai mide.” 

3  Chakhuan khat senpadle, “RAPIU leng puidise ramjingga kaden khailo! Aliu 
Rawang leng ramjing gase npui kaden khailo! 

4Ramjeng hinase la chaku khai rabo-e, ramluong nai luongbut hinase kam 
manakiu rabo-e, taratbo kadihse kam manai khai rabo-e. nkhuibo npuise kam 
maji khai rabo-e. 

5Sichiujiu RAPIU gu kendise madukhai sune, siga mai hinaniu haise ngao sune. 
RAPIU papumsiakniu ladriat khai mibo-e.” 

6 Chakhuan khatniu sen bamme, “Tachamse paoron khailo!” Iniu maniu-e, 
“Dekambo chamtu Iniu paoron ralo?” “Mai hinase piubuan kumbo-e; nkan 
rapensuang paliu bamtheng lakge chiujiu paoron khailo. 

7Piubonse agui mi-e khatdi charapense kui mi-e, RAPIU niu tingkaise paliu riga 
langwang dasai maidungse piubuan suang ringtheng lakge. 

8Yo, piubuanse kuimi-e, khatdi charapense aguimi-e, chiudi aliu Rawang 
ladkeng sira tingtheng bam rabo-e.” 

9Jerusalem yo, maluang ton gase khanglujiu kawibo champaose paoron sulo! 
Zion yo, chakhuan tanjiu senjiu kawibo champaose dinron sulo! Dinpad sulo 
manangmi tulo. Judah namdakdungga, paliu Rawang se wangkin-e! 

10 Tanthubo RAPIU se pagu pumtanniu mawangra wangkinne; paniu ranlubo 
maidungtu puilu wangkinne. 

11 Milykhuanpao kumjiu paniu pagu milydungtu akhikhai rabo-e! paniu 
milypoidungtu khom madui lujiu pagaga pamlujiu ponne; paniu papuidung situ 
koina majang khaine. 

Kada Silakbo Israel Mai Rawang 
12Mai khatniu paben ndi gasu duipuitu madiulu buima, maksai pakhet siniu 
tingpuk situ madadlu buima? Mai khatniu chapiang thinlujiu kadihpirigu nbuitu 
madatlu buima? Maksai maluang nai luongbuttu taju gasu madatlu buima? 

13  RAPIU niu degu kamralo chiubo mai khatniu dinkhai ngamma? Saoniu patu 
katikhai ngamlo, maksai ladpikhai ngamlo? 

14Wa silura, ngaolura khatdi dechiu kamralo chiubo Tingwang niu sao khuga 
maniu ralo? 

15 RAPIU khuga jatdung hai wadi makge, taduipuak suangdi tang makge, 
chapiukak sidi tabut kum masenne. 

16Lebanon gu mariuga bambo wakhao hinase aliu Rawang leng kadkhaira 
buimakge, khatdi siga bambo singbangdungse chami thiuraleng tamju-e. 

17Jatdungse palengra wadi makbo-e. 

18 Tingwang tu saoniu kada ngamlu ralo? Pahai dekum gaplo chiubo nangniu 
dechiu din kada silu ralo? 

19Para tasiam kasiam mainiu kampadbo rameng situ rangkanggi kampadbo 
khatdi kachianiu makom khaibo maniadungse kumbo makge. 

20Kachia, rangkang ponpad ngamlak mainiu marenmak rabo singtu kada-e. 
Charamengse pi kaokiu makra paniu tasiam kasi maitu phiu-e. 

21Nang simak jiuma? Nakhuga nda dinkhai mibo makma? Kadihpiri hai dechiu 
padmi gulo chiubo nang chiumak jiuma? 

22Haise pawangbamga ntao bambo piu siniu kam khaibo-e; para ting-kadih riga 
ntao bamme, sichiujiu nhanglam bambo maidung situ kasiambo matiangpuitu 

kumjiu ngaokhai-e. Paniu tingpuk haitu mathenky kum khatdi jusungfai kumjiu 
juden khai-e. 

23Paniu pumtan bambo mawangpaodung situ jukiu lujiu wadi makbo leng kam 
khai-e. 

24Paliura chapiubang poi kum, pamen jangjiu pabuan bonsugap nakha-e. 
RAPIU niu tingkai situ pi hunkhaiboga magaoreng kumjiu hunthonmi rabo-e. 

25Masanbo Rawang situ saoniu kadahsi luralo? Pah kumbo mai khat bamma? 

26Tingpuk lam phuikhanglo! Nangniu ngaobo gandungse saoniu damlo? Riphen 
maitu kum paniu puitad bamme, paliu riakse dejiukhalo chiubo paniu si-e paniu 
paliutu zan khat-khat thiujiu ku-e, paliuse khatnadi halakge— pagu pumtanse 
dejiukha dilo. 

27Israel mai yo, dekamjiu RAPIU niu naliugu chariubotu simakge, maksai paniu 
manang khai makge chiujiu suini makbo lad dinbam jiulo? 

28Naliu simak jiuma? Naliu chiumak jiuma? RAPIU haira tingtheng ringbo 
Rawang si-e; kadihpiri pakhiangnatu paniu damkhai-e. Para wadaodi chiamibo 
thiu makge, maksai magenthiubodi thiu makge. Mai khatniudi pamaning 
simakge. 

29Pajeng hamibo maitu paniu pitankhai bi-e. 

30Chabonmaidi sonkiu mi-e; chabonmaidi chiasiak mi-e. 

31Chiudi RAPIU nkhatu malumbo mai sira paliu pumtan kasanbose daolan rabo-
e. Lengreng kumjiu paliu kanniu lenrabo-e; paliu pakjiu bamdi chiami lakge; 
paliu tadjiu bamdi paliu jeng sami lakge. 

Isaiah 41 

Israel Mai Khuga Tingwang Niu Dinsiang Khaibo 
1Tingwang niu din-e, “Kadiubo kadihga lungbo maidung, naliu maliu makjiu 
nkinglo! Ladjan-ga naliugu tathu tiakra kaden sulo naliu maning dinra pawan 
bamme. Aliu aruanglujiu saoniu majilo chiubo phuikhe. 

2“Tingbang lamsu chari ngambo piutu saoniu puiwang jiulo, paniu tadkhaibo 
bam machangnaga saoniu patu pingam khai jiulo? Chawangdung nai jatdung 
riga saoniu patu charise ngamkhai jiulo? Nbuiniangtu kumjiu pahengniu paliutu 
bikao mide. Pagu tavaithu siniu paliutu tingkaijiuga 

2 magaorengtu kumjiu hamara mide. 

3Paniu manang makjiu paliutu hatadle, paniu majat-chang majatjiu hatadle! 

4Haise saoniu kamkhai jiulo? Kadih racham haise saoniu rangpad jiulo? RAPIU, 
Ira paphibang gadi bamniubo-e, khatdi kanambo gadi RAPIU, Ira bamrabo-e. 

5“Iniu kambo hai kadiubo kadihga lungbo mainiu ngaokhai mibo-e; pingbo nai 
manangbo siniu phuilujiu paliu kaphikdi-di mibo-e. Sichiujiu paliu aruang lujiu 
wang-e. 

6Chaben siam kamsimai siniu khat khattu kathuat khaijiu bamme. 

7Tasingsiam kambo mai siniu kachia kambo mai khuga din-e, ‘Kam daode! 
Charameng dambo piu siniu, natri genkhaibo piutu kachu khai-e. Paliuniu din-e, 
‘Kam matip khaibose wi-e’— sichiujiu charameng situ paliuniu pabamga natri 
siniu ju-aruang khai-e. 

8 “Chiudi Israel mai naliura avangmai-e, naliura Iniu kadalubo maidungsi-e, 
akapiu Abraham kaikik maidung-e. 

9Kadihpiri pamalan lamsu Iniu naliutu puiwangbo-e; diuthubo lamsu Iniu 
naliutu kuwangbo-e. Iniu naliu khuga din-e, “Naliu haira avang mai-e.” Iniu 
naliutu luthon makge, chiudi kada khaibo-e. 

10Pingmi tulo—Iniu naliutu majang bamme! I hai naliu Rawang-e wakhatniudi 
naliutu pijiu kam charenmi tulo! Iniu naliutu nkha khaijiu pitan khai bine; Iniu 
naliutu gukhaijiu rankhai bine. 

11“Naliutu paliu lung pombo mai situ kam chaliujiu kam mangam khaibi rabo-e. 
naliutu aphen maidungse shairabo-e, 

12sichiujiu kadihpiriga paliu hami rabo-e. 

13I hai RAPIU naliu Rawang si-e; Iniu naliutu pitan khaijiu dinbo-e, ‘Pingmi tulo; 
Iniu naliutu nkha khaine.’ 

14 RAPIU niu din-e, “Israel mai naliura siamme khatdi sonne, chiudi pingmi tulo, 
Iniu naliutu nkha khaine. Israel maigu masanbo Rawang, Iniu naliutu rankhaibo-
e. 

15Iniu naliutu asaiphunggu kasing pithiu khai bine, kasanbo nai kaliangbo taling 
tukang pithiu khai bine. Maluongdung situ naliuniu kam mahami rabo-e. 
Luongbutse pangjiu tabui mawimi rabo-e. 

16Naliuniu paliutu tingkaiga pon taliang khangne, siga ting-hun siniu paliutu 
hunthonmi rabo-e, sichiujiu tingthung siniu pon marami rabo-e. I hai naliu 
Rawang thiulubo jengniu naliu chun wirabo-e; Israel maigu masanbo Rawang 
atu naliuniu thuon rabo-e. 

17“Amaidungniu tadui charijiu paliu takuak sangjiu tadui phiubo tingga, RAPIU, 
Iniu paliu rathoi chiukhai bine; Israel mai Rawang, Iniu paliutu wadaodi 
phutkhai lakge. 

18Kathaidih luongbutga Iniu singgiu piluang khaine, aladduise pijiu ramjingga 
luangkhaine. Iniu kathaidih situ ajai pithiu khaine khatdi kasangbo dih situ 
luangbambo singgiu pithiu khaine. 

19Kathaidih gasu cedar bang, maronpen, khatdi takibang Iniu pipuak khaine; 
kathaidih situ mariu pithiu khaine; sichiujiu kahiu-li, tajun-li, khatdi singchong-
li pithiu khaine. 

20Maidungniu haise ngaoboga, RAPIU, Iniu kamkhaibo-e chiubo silune. Israel 
maigu masanbo Rawang niu kamkhai-e chiubo paliuniu silurabo-e.” 

RAPIU Niu Aratbo Radungtu Ka-angatbo 
21 RAPIU, Israel mai wangniu haise dinbamme, “Jatdunggu radung yo, naliu thu-
rase phunglujiu wanglo. Naliuniu apai kanithen apaira phunglu wanglo! 

22Haiga wanglujiu, degu padralo chiubo dinlen railo. Sise padboga aliuniu 
silubui-e. Tadmibo lamga wang ladjankyga dinlenlo, paliuniu kambo lamga aliu 
khuga dinkhailo. 

23Pasai wang lanrabo lamga dinkhailo, sichiusai naliu hai chara-e chiubo silune! 
kawima, kasama kamjiu, maisuang habo siniu pi phui khailo! 

24Naliuniu kambo hina hai wadi makge naliutu kahumbo maise mangammi 
rabo-e! 

25“Tingbang lam lungbopiu khattu Iniu kadakhai mibo-e, tingpi lamsu paniu 
charithiu wangra Iniu patu maluang wangne. Mawangpaodung tuse paniu 
taniang kumjiu paliu riga taomalui tadne, chali dampaoniu chagamtu tao malui 
kabam kumrabo-e. 

26Haikumbo padra-e chiubose dinlen khailo, sichiusai naliu hai maji-e chiubo 
aliuniu dinrabo-e! Haibo lamga naliu ladkeng khatdi dinmakge, naliu chamkeng 
wakhatdi chiumakge! 

27Tacham haise, RAPIU, Iniu Zion khuga dinkhai rai mibo-e; Jerusalem ga haichiu 
dinra langkhaibo-e. ‘Naliu maise wangkin-e! Paliu hai chaky lam wang kin-e!’ 

28Iniu charadung ruangga phuiboga, paliu wa khatnadi dinra ha-e; Iniu maniubo 
chamse mai khatnadi paokakra ha-e. 

29Haibo radungse pageng ha-e; paliuniu wakhatdi kamlu lakge— 
charamengdungse pumtan ha-e khatdi son-e.” 

Isaiah 42 

RAPIU Vangpiu 
1  RAPIU niu din-e, “Iniu pitan khaibo vangpiuse haiga bamme- Iniu patu hai 
kadakhai mibo-e, Iniu pakhuga alung kimme. Ahiupuina pakhuga Iniu piphui 
khai-e, jat hina khuga majibose paniu phungwangne. 

2Paniu pakhuan palad padlakge, maksai npuiki gase pakhuan tanjiu dinlakge. 

3Paniu chahubang khattudi riotang lakge, khatdi taobambo mibung situdi 
kammid lakge. Paniu mai hina leng tingthenggu majibose phungwang rabo-e. 

4Paniu palungchun nkhinmi lakge maksai manangmi lakge; paniu kadihpiriga 
majibo kamkhai rabo-e. Kadiubo kadihga lungbammai siniu pagu katikhaibotu 
ramgunjiu khuan bamme.” 

5 Tingwang niu tinggen damlujiu sise juden pad khai-e. Paniu kadihpiri lundi, 
siga lung bambo wahina lundi damkhai-e; khatdi siga lungbo chamaina 
mathiuleng ringting nai pasiu pikhai-e. Sichiujiu tuhoi RAPIU Tingwang niu 
pavangpiu khuga din-e, 

6 “Kadihpiriga majibose kamjiu phuikhaira, RAPIU, Iniu natu kulujiu pumtan 
pikhaibo-e. Napen gasu Iniu chamaina mathiu khuga ladriat thiu khaine; khatdi 
napen gasu Iniu jatdung khuga kabenbo phungwang khaine. 

7Pamik tiadmai mikse nangniu pingao khaine khatdi tamiubo kavangkyga 
bammaitu khenrang thiujiu phutkhai bine. 

8“I hai RAPIU, naliu Rawang si-e. katambo ra khatniudi agu kendibo gase padam 
lusi lakge; charameng siniu atu thuonbo damse lusi lakge. 

9Iniu din masuang khai mibose tuhoira wangtang mide. Tuhoi, wakhatnadi 
kasanbose pad makhaga, Iniu naliu khuga dinkhai bine.” 

Thuonbo Lui 
10 RAPIU khuga kasanbo lui thiulo; kadihga lungmai hina pakendise thuonlo! 
Duipuiga tad kinmai naliu patu thuonlo; duipuiga bambo wakhao hina patu 
thuonlo! Kadiubo dihga lungmai hina chalui thiulo! 

11Ramjingga khatdi namga lungmai Tingwang tu thuonlo; Kedar ga lungmai hina 
patu thuonlo! Sela namdiga lungbam mai hina chunwibo khuanse maluang ton-
ga senlo! 

12Kadiubo kadihga lungbo mai hina thuonbo nai kendibose RAPIU khuga pilo! 

13 RAPIU niu chari thiura riphenmai khat kumjiu tadpad kin-e; pase chari thiuni 
siakjiu kaden bamme. chari thiurabo khuanse paniu senpadle; pagu mikremai 
riga pagu pumtanse lenkhai-e. 

Tingwang Niu Pamaidungtu Nkhara Ladriat Khaibo 
14Tingwang niu din-e, “Pating kathengkha maliumakjiu I bam mibo-e Iniu 
amaidungtu paokak khai makge. Chiudi tuhoira kamkhai rabo wanse wangmide, 
maipuiniu manathadga kapbo kum Iniu kap bamme. 

15Iniu maluongdung nai luongbutdung situ kam maha mine, khatdi piubuan nai 
singbangdung situ kam agui kiujiu kamshat mine. singgiu bambo ramjeng situ 
kathaidih pithiukhai mine khatdi ajai situ pisang khai mine. 

16“Iniu pamik tiadbo amaidungtu jukhaine paliuniu wadaodi tadkhai matai 
makbo puidi gase jukhaine. Tamiubose benkhai bine, taradbo kadihse kam 
manaikhai bine. Haise agu ladriat si-e, Iniu kamkhai makbo thiulakge. 

17Charamengtu malumbo mai hina, charamengtu paliu ra leng kubambo mai 
hina chaliujiu kamangambose daorabo-e.” 

Israel Maigu Wasimakbo Lunlung 
18 RAPIU niu din-e, “Pakuon katidmai naliu nking lulo! Pamik katiatmai naliu phui 
mawi lulo! 

19Avangpiu suang pamik tiat nkiubo mai bamma? agu ladlangtadbopiu suang 
pakuon tidbo mai bamma? 

20Israel mai yo, wajiukha naliuniu ngao mide, chiudi sibo rambase degulo? 
Dinbambose chiukhaira naliu kuon bamme, chiudi pachangjiu naliu degu 
chiukhai mibo gulo?” 

21 RAPIU sira gukhai nijiu bambo Tingwang-e, pagu tacheng-tajai nai 
katikhaidungse paken kam madijiu pamaidungtu chakhuang pithiukhai nibo-e. 

22Chiudi tuhoira pamaidungtu sutmide, paliutu kavangkyga khamten khai mide 
khatdi kavangky lungga baikhai mide. Paliugu agalude, khatdi sutlude mai 
khatniudi paliutu gukhaira hamide. 

23Mai khat kumbo nking khaira bamma? tuhoi gasu naliu chun ngutjiu nkingkhai 
rama? 

24Israel maitu saoniu wa suttiu mai khuga pikhaimi jiulo? Aliuniu patu suimakjiu 
nuan kambo gasu RAPIU niu haise kamkhai mibo-e! Paniu aliutu lunibo 
lunlungga aliu lungkhai makge khatdi paniu katikhaibose aliu majai makge. 

25Sijengniu tathiu-chari thiubogu chariubo nai pagu lungpomse, paniu aliutu pi 
niatao khaibo-e. Pagu lungpomse Israel mai hina khuga chami kumjiu pi taokhai-
e, chiudi degu padbambo gulo chiubo aliuniu wakhatdi silu makge. 

Isaiah 43 

Tingwang Niu Pamaitu Gukhaira Ladriat Khaibo 
1Israel mai yo, naliutu damkhaibo RAPIU niu din bamme, “Pingmi tulo—Iniu 
naliutu gukhai bine. Iniu naliu zan kujiu, agu thiura kulubo-e naliura agu-e. 

2Naliuniu tadui kasukbo kenboga, Iniu naliutu maluang khairabo-e; naliugu 
magenthiu chariubo siniu naliutu gommi lakge. Naliuniu chami jiuga tadjiu 
bamdi, naliutu rumi lakge; kakungbo siniu naliutu madiujiu bamdi naliutu kam 
masami lakge. 

3Palamra I hai naliu Rawang, RAPIU si-e, Israel maigu masanbo Rawang, naliutu 
gukhaipiu-e. Naliutu khenrang pithiu khaira; Egypt mainiu phutkhaira Iniu 
kamkhai bine Sudan mai nai Seba mainiudi naliutu phutkhaira suikhai bine. 

4Naliu ringting gukhaira Iniu jat hinatu kamkhai bine, palamra naliu hai Iniu 
kakungbo mai-e, khatdi Iniu naliutu lungsajiu chakhuang thiubo hai naliutu 
pikhaibo-e. 

5Pingmi tulo—Iniu naliutu maluang bamme! “Kadiubo tingbang lamsu khatdi 
diuthubo tingnu lamsu Iniu naliutu chaky lam puiwang khai bine. 

6Paliutu pitad khaira tingpi situ khatdi paliutu khamkhai makra tingnu situ Iniu 
dinkhai bine. Kadihpiri pabam hina gasu, khatdi kadiubo kadih gasu pijiu 
amaidungtu malanwang khailo. 

7Paliu hai amai siakge, kendibose aleng phungwangra Iniu paliutu damkhai 
mibo-e,” 

Israel Mai Hai RAPIU Gu Lamchap Si-e 
8Tingwang niu din-e, “Amaidungtu ladjankyga kuwanglo. Paliu mik bamme 
chiudi paliu mik tiadle; paliu kuon bamme, chiudi paliu kuon tidle! 

9Sibo ladjan ga wangra jatdungtu kukhailo paliu sao khatniu sailad dinngam 
ralo? Tuhoi padbambo haise paliu ruangga saoniu din masuang ngam ralo? Sibo 
radung nai paliu chamkengse maji-e chiubo lenkhaira paliugu lamchap maitu 
pijiu puiwanglo. 

10“Israel maidung yo, naliura agu lamchap mai-e; Iniu naliutu avang thiura 
kadalubo-e, I aronna Charawang si-e chiubo silujiu naliuniu atu malumlu raleng-
e. I makjiu kakibo ra ha-e wadao khatdi bammak niu-e, wadao khatnadi 
bamlakge. 

11“RAPIU se I aronna-e, naliutu gukhai ngambose aronna-e. 

12Degu padralo chiubo Iniu dinlen khai-e, khatdi naliutu nkha khaira I wangbo-
e. Sangdiumai ra khatniudi haise kam makge naliu hai agu lamchapmai si-e. 

13I hai Charawang si-e, pawan machang palunjiu bamrabo-e. Agu pumtan gasu 
maidi mari ngam lakge; Iniu kambo hai maidi kam kalilu lakge.” 

Babylon Gasu Maripadbo 
14Israel maigu masanbo Rawang, naliutu gukhaibo RAPIU niu din-e, “Naliutu 
rankhaira Iniu Babylon mai riga riphen maitu langkhai bine; Iniu paliugu 
rengmundungse kampang lujiu pamaidungniu makiakbo khuan situ kapbo 
khuan pithiu khaine. 

15I hai naliugu masanbo Rawang RAPIU si-e. Iniu naliutu dambo-e, Israel mai yo; 
I hai naliu wangpiu si-e.” 

16 RAPIU niu nda duipui n-gangga puidi thiukhai-e, duiliu katanbo gase npui 
thiukhai-e. 

17Paniu chaqondung nai chaqon-karidung khatdi kadibo riphendungtu kamkao 
mide, Kaomide, paliu wadaodi sulan makra, chamibunggu chamipuang kum 
midphid mide! 

18Chiudi RAPIU niu din-e, “Nda padmiboga mangiu khaijiu bamtalo, maksai nda 
padmibo lunlungga bamtalo. 

19Iniu kasanbo kamkhai rabo situ phuilo. Haise padjiu bammibo-e—tuhoidi 
naliuniu ngao bamme! Ramjing gase Iniu puidi thiukhaijiu siga naliuleng singgiu 
piluang khaine. 

20Iniu kadalubo amaidung leng, ramjingga tadui piluang khai dasai, nkan 
khaodungdi atu chakhuangthiu rabo-e; tanydung nai ruididung siniu atu thuon 
rabo-e. 

21Paliu haira Iniu aleng damkhai mibo maidung-e, siniu atu thuonbo luise paliu 
thiu rabo-e!” 

Israel Maigu Nuan 
22 RAPIU niu din-e, “Chiudi naliura ajengniu chiasiak mide, Israel mai yo; naliuniu 
atu kahumta mide. 

23Naliugu maring rukhaibo milyse akhuga phungwangta mide; naliugu rathak 
mania thinlujiu wang atu chakhuang thiuta mide, Iniu naliugu maniakad 
khengjiu naliutu kam chariu khaibo makge, maksai parim wibo mataora 
khengjiu naliutu kam magenthiu khaibo makge. 

24Parim wibose naliuniu aleng liukhai makge maksai wakhao saniu atu pikim 
khai makge. Chiudi naliu nuan siniu abangrid pithiu khai-e; naliuniu kamao 
kammibo jengniu atu kam chariu khai-e. 

25Chiudi Ira naliu nuan kuak khaibo Rawang si-e, Iniu haichiu kambo sira, I kalu 
jenggasu-e. Iniu naliu nuan situ pariak chakjiu bamlakge. 

26“Aliu ladjankyga tadkhe; naliuniu thukhai nibose phunglu wanglo! Naliu maji-
e chiubo lenra kamlu wanglo! 

27Naliu-pao tingthubo siniu nuan kam mide; naliugu jupaodungniu akhuga nuan 
kam mide, 

28khatdi naliugu mawangpaodung siniu atu Kahumboky kam tania mide. Siniu 
Israel mai riga kam masa khaibo-e; Iniu amaidungtu kam mangam khaibo-e.” 

Isaiah 44 

RAPIU Ronna Charawang-e 
1 RAPIU niu din-e, “Avangmai Israel mai yo, tuhoira alad nking khailo, Iniu 
kadalubo, Jacob kaikik maidung yo. 

2Naliutu damkhaibo RAPIU se I-ye. Naliutu manabo ting gasu Iniu naliutu 
nkhawang kinbo-e, Pingmi tulo; naliura avangmai-e, Iniu lungsajiu kadalubo 
maidung si-e. 

3“Charibo tingga Iniu tadui pikhai bine, kasangbo kadihga singgiu piluang khai 
bine Naliu nahmaidung riga Iniu ahiupuina runkiu khai bine, sichiujiu naliu 
kaikikmai riga agu thoidamse pikhai bine. 

4Tadui kajin khaibo piubuan kum, singgiu mungga lungbo singbang kum, paliu 
mawikhang rabo-e. 

5“Maidung siniu khat-khat thiujiu din sune, ‘I hai RAPIU gu-e.’ Israel maitu khat 
thiujiu lung aruangra paliu wangrabo-e. Mai hinaniu RAPIU zanse paliu npomga 
raokhai lujiu, paronna Tingwang mai khatle chiujiu din sune.” 

6 Israel maitu gukhaijiu mawangbo RAPIU, Ngamkambo RAPIU siniu haichiu 
dinra-e: “I hai raithubo, nathubo, khatdi khat nakhabo Rawang si-e, I kamakbo 
chara kaki ha-e. 

7Iniu kambo kumjiu mai khatra kamlu buima? Nda paphibang gasu kanamthubo 
wan tangbo lungga padmibo, pad bambo, khatdi padlan rabo hinase din 
madulen ngam lurabo mai bamma? 

8Amaidung yo, pingmi tulo! Nda karai gasu tuhoi tangbo padjiu bambo hinase 
Iniu din masuang khai mibo naliuniu sibambo-e, siga naliu hai agu lamchap mai-
e. Dega kakibo ra bamjiulo? Iniu chiu matai makbo katanbo ra bam jiuma?” 

Charameng Kahumbotu Nuimenbo 
9Charameng kampadbo maise pageng kahabo mai maliang-e, khatdi paliuniu 
maning makung bambo ramengdungse mathakhu-e. Haibo ramengdungtu 
kahumbo maidungse pamik katiadmai khatdi pachun kaha mai-e; paliutu kam 
mangam khai rabo-e. 

10Chagi siniu charameng kamlujiu sibo mengtu charatu kumjiu kambose 
wimakge! 

11Sikumbotu kahummai hinatu kam mangam khairabo-e. Charameng situ 
kampadbose chamaina niu-e, wakhatdi kamakbo gu-e. Paliutu puiwang lujiu 
ladjan thiuboga pi chapkhailo—paliuse kamangambo siniu phuijiu kapingbo 
daorabo-e. 

12Chagi akedmai siniu chagitang khat chami riga khoikhai lujiu pangam 
kamsude. Pabenjiang katanbo siniu kadiak ponlujiu chagi pekse palun padra 
kadam sude. Paniu changamse kamsu dasai, pase mariu-e, chari-e, khatdi 
chiami-e. 

13Tasingsiam kampiu siniu tasingse madatle. Paniu charaotang thinlujiu 
pameng giakpatle, pagu mania thinlujiu paniu palun kawibo maipiu khat meng 
ruipad lujiu pakyga khaira kamme. 

14Paniu cedar sing, nphu sing maksai cypress singse mariu gasu huilujiu thin-e. 
Maksai paniu laurel bang somkhai lujiu pidikhangra tingriutu khon-e. 

15Maipiu siniu tasing kasia lamse langtiu-rutiu raleng thin-e, kasia lamse 
charameng thiuraleng kamme. Kasia lamse chami magara, khatdi taruak 
khuakra thin-e, kasia siniu paniu kahum raleng charamengse kamme. 

16Kasia siniu chami thiulujiu—paniu chami rutiura khatdi paleng kimra thin-e. 
Paronna patu kam malum lujiu paniu din-e, “Dejiukha wilo, khatdi lumlo! 
Dejiukha kawibo gulo!” 

17Kamasiabo singse paniu khoi lujiu charameng kamlujiu makhumkiu sisetu 
kahumjiu din-e, “Nangse a-rawang-e, atu gukhailo!” 

18Haikumbo maidung sira pangjujiu paliu degu kamkin gulo chiubo simakge. 
Kamajibotu sira paliuniu paliu mik kaba mibo-e khatdi paliu lungchunse 
khamman mibo-e, siniu paliu chun hamide. 

19Charameng kambo piuse haichiu dinra pagu ningting maksai makum ha-e. 
“Tasing kasia situ Iniu rumide. Iniu mitikang rigasu taruak khuakjiu khatdi 
chamee rulujiu I tiu lude. Sichiujiu malipadbo tasing kasiase Iniu thinlujiu 
charameng hai kampadbo-e. Haiga Iniu tasingdum khat khuga makhumkiu 
kahum bambo-e!” 

20Haise tabui n-phangbo suang wison makge. Pagu kapang kamengbo lungchun 
siniu patu jumeng mibo jengniu, pahiunatu kalan silak mide. Paniu paben ga 
thinman bambo rameng situ paniu chara makge chiubo suikhai silak mide. 

RAPIU Hai Dampao Nai Ranpao-e 
21 RAPIU niu din-e, “Israel mai yo, haise maning taolo; naliu hai avang mai-e 
chiubo maningtaolo. Avangleng Iniu naliutu damkhaibo-e, Siniu wadaodi Iniu 
naliutu mangai lakge. 

22Iniu naliu nuan situ kamaotu kumjiu biakthon mide. Akhuga wanglo, naliutu 
gukhaibose Iniu-e.” 

23Tinggen mai naliu chunwijiu senlo! kadihpirigu kasukbo bam hina senlo! 
Mariuga singbang hina, maluang hina chunwijiu senlo! RAPIU niu pamai Israel 
maitu gukhaijiu paken dibose lenkhai bide. 

24“I hai naliutu ranpao, RAPIU si-e; naliutu damkhaibose Iniu-e. Wahinatu 
dampao RAPIU se I-e. Aronna tinggen haitu judeng khaibo-e; Iniu kadihpiritu 
damboga, mai khatniudi atu nkha makge. 

25 Sailad dinmaitu Iniu kammeng khai-e chagan ariak kasimaitu kam mangam 
khai-e. Wakasimai ladtu Iniu lukhai makge, khatdi paliugu ningting situ Iniu 
kammeng khai-e. 

26Chiudi avangpiu khuga din masuang khaijiu, Iniu rangbose madu khaira 
champaomai langkhai sai, Iniu rangbo khatdi sailad din mibose palingjiu 

piwangtang khai rabo-e. Jerusalem ga maidung lunglanne chiujiu Iniu dinkhai-
e, khatdi Judah namdise paliuniu thiulanjiu hamibo gasu namdidungse thiusulan 
rabo-e. 

27Duinai situ Iniu chamtan khatniu kam masang khai-e. 

28 Iniu Cyrus khuga din-e, ‘Nang-hai aleng mawangrabo piusi-e; Iniu masenbose 
nangniu kamkhai rabo-e. Jerusalem thiusu lanra nangniu chamtanse pikhai 
rabo-e; siga Charaky phungse donsu rabo-e.’” 

Isaiah 45 

RAPIU Niu Cyrus Tu Kada Khaibo 
1 RAPIU niu Cyrus tu chawang leng kadakhai mide! Paniu jatdungtu ngam lujiu 
chawangdunggu pumtanse luthon mira patu kadakhai mibo-e; RAPIU niu 
namdigu rengmunse lekhai bine. 

2 RAPIU niu Cyrus khuga din-e, “Naleng npuise apumsiakniu kaden khaine 
maluongdung nai luongbutdung hina kam manai khai bine. Iniu tataagi 
rengmunse kampang khai bine paliugu chagi rengse kakhiupang khai bine. 

3Tamiubo khatdi nbaibo bamga bambo chakhiu chalan hinase Iniu naleng pikhai 
bine; siga I hai RAPIU si-e chiubo nangniu silune. Israel mai Rawang niu nazan 
kujiu natu kada lubo-e. 

4Avangmai, Israel maitu nangniu nkha khaira Iniu kadalubo maitu—nangniu 
phuikhaira Iniu natu kadakhai mibo-e. Nangniu atu simakjiu bamliudi natu 
chakhuangthiu khaira Iniu pikhai mibo-e. 

5“I hai RAPIU si-e, chara kakibo ha-e. Nangniu atu simakjiu bamliudi naleng 
pageng bambo pumtanse Iniu naleng pikhai bine. 

6Iniu haise kamkhaibo lamra, kadihpiri pabam hinaga bammai siniu I 
hai RAPIU si-e, kakibo ra ha-e chiubo silura leng-e. 

7Tamiubo nai kabenbose Iniu damkhaibo-e; thoidam nai tasiangse Iniu phung 
wangbo-e. RAPIU, Iniu pakhiangna hai kamkhaibo-e. 

8Chari ngambose tingpuk lamsu tingriu kumjiu Iniu riukiu khai bine; siga kadih 
siniu lepadjiu lukhaine, siga majibo nai khenrang thiubo siniu charapen kum 
penrabo-e. Haise padra RAPIU, Iniu kamkhai rabo-e.” 

Gandam Nai Charachamgu RAPIU 
9 Kakibo chagamli panai machambo chagamli siniu, patu machapadbo piutu ari-
ngamlu buima? Chali machapadbo piu khuga chagamniang siniu pah degu 
kambam jiulo chiubo maniulu buima? Patu machapadbo piu khuga chali siniu 
nang wasiam simakge chiujiu dinbo suima? 

10Aliuniu aliu pui-piu khuga haichiu dinbo suima? “Deleng nanainiu atu haichiu 
kamjiulo?” 

11Israel maigu masanbo Rawang, RAPIU pasailun dambopiu siniu din-e: 
“Nangniu anahmai lamga maniura na-ngam nathao ha-e maksai Iniu degu 
kamralo chiubo katikhai raleng na-ngam ha-e! 

12I hai kadihpiri haitu damlujiu siga chamainatu lungra damkhaibo piu-e. Agu 
pumtan siniu, tinggentu juden lujiu Iniu chahiu, naimik khatdi chagandungtu 
thinman bambo-e. 

13I apumsiakniu Cyrus tu agu chunningse pi kam tathui khaijiu, wahina kam maji 
khaira-e. Paniu nbin tadrabo puidi hina Iniu kam maji khaine. Paniu agu 
Jerusalem namdise thiusulan rabo-e, khatdi bangbambo amaidungtu khenrang 
pithiu khai rabo-e. Haise kamra mai khatniudi paleng chaphi maksai tanim 
pimakge.” Ngamkambo RAPIU niu haise dinmibo-e. 

14 RAPIU niu Israel mai khuga din-e, “Egypt mai nai Sudan maigu chakhiu-
chalanse naliugu thiurabo-e. Pakhao kawibo Seba maise kavang thiujiu 
chagiriang khinlujiu naliu saisui rabo-e. Paliuniu naliu suangga makhumkiu 
madu sune, ‘Tingwang niu naliutu maluang bamme, pah paronna Charawang si-
e. 

15Israel mai Rawang hai pamaitu gukhaibo paronna patu baikhai bambo 
Rawang si-e. 

16Charameng machapad maise pazu sarabo-e, paliu mathiuse kamangambo 
daorabo-e. 

17Chiudi Israel mai tura RAPIU niu gukhaine, pagu chari ngambose tingtheng 
leng-e; pamaidungse wadaodi mangam lakge.’” 

18 RAPIU niu tinggen tu damkhai-e—pahai Charawang chiubo si-e! Paniu 
kadihpiri lun damlu—paniu haise kam matip khaijiu tingtheng leng kamkhai-e. 
Paniu haise mathakhu leng dammakjiu chamainiu siga lungra damkhai-e. Paniu 
haichiu din-e, “I hai RAPIU si-e, kakibo ra ha-e. 

19Haise Iniu mahin dinkhaibo makge maksai achunningse mahin baikhai makge. 
Nchum mibo kadihga atu phiura Iniu Israel maitu machun sonbo makge I 
hai RAPIU si-e, pachang paling Iniu dinbo-e; majibose delo chiubo Iniu pisi 
khaibo-e.” 

Ting-kadih RAPIU Khatdi Babylon Mai Rameng 
20 RAPIU niu din-e, “Chawangdih kaomibo gasu masiak lubo, jat hina—wang 
madui lujiu, naliugu tathu-charase phunglu wanglo. Wadi makbo, gukhai silakbo 
rameng situ maluang tad macham lujiu kakhengthiu bammai naliu thu-rase 
phunglujiu wanglo. 

21Naliu thu-rase phunglu ladjankyga wanglo, kamao maise khat-khat khuga 
maniululo. Degu padralo chiubo saoniu din masuang khailo? Pamaitu 
gukhaibo, RAPIU, Iniu makma? Kakibo ra ha-e. 

22Kadihpiriga bambo mai hina tuhoi akhulam mariwangjiu ranlulo! I aronna 
Chawang si-e. 

23 Agu ladriat haira majibo-e, haise wadaodi kali lakge, I hainiu ladriat khaibo-e; 
Mai hinaniu asuangga khudung kiujiu khatdi makhumkiujiu atu kahum rabo-e. 

24“Chari ngambo nai pumtanse akhu gasu ronna daobo-e chiujiu paliuniu 
dinrabo-e: atu marengbo maira mangambo daorabo-e. 

25Jacob kaikik situ RAPIU, Iniu rankhai bine sichiujiu paliuniu atu thuon rabo-e. 

Isaiah 46 

1“Haise Babylon mai radunggu kaloibosi-e! Bel nai Nebo tu pawan khat kahum 
bamdi-e, chiudi tuhoira paliutu chiasiak mibo wakhao riga thonkhaijiu, 
qonniamdung bangrit thiu mide. 

2Charamengdung siniu gukhai ngamlakge; paliutu minlujiu phungtad mide. 
Haise Babylon mai radunggu kaloibo si-e! 

3“Jacob kaikik mai, masiak lubo amai yo, akhuan nkinglo. Naliutu manawangbo 
tinggasu Iniu naliutu manang khai mibo-e. 

4I hai naliu Rawang si-e naliu pee npuakjiu thenthui mibo katang manang khaibi 
rabo-e. Iniu naliutu damkhaibo-e, siniu manangkhai bine; Iniu naliutu nkha 
khaijiu gukhai bine. 

5 RAPIU niu din-e, “Saotu naliuniu atu pon kadah ralo? Akumbo mai kaki bamjiu 
ma?” 

6Maidungniu paliugu rangkangkhao lepadjiu kachia runpadjiu bamme, paliugu 
rangkangse taju gasu madiu bamme. Paliuniu kachia aketmaitu lankhaijiu 
charamengse kampadle, sichiujiu sisetu makhumkiu kahum bamme. 

7Paliuniu sise paliu makhuakga khailujiu pontad bamme; paliuniu pabam khatga 
machap khailujiu sise malai silakjiu bamme. Mai khatniu pakhuga khengbamdi 
haisiniu paokak ngam makge, maksai chariubo gasu gukhai ngam makge. 

8“Naliu, nuan phungbo maidung, Iniu kamkhai mibo hai maningtao khailo. 

9Nda degu padmi gulo chiubo maningtaolo; I aronna Charawang-e chiubo hai 
sikhailo khatdi akumbo maidi ha-e chiubo sikhailo. 

10Paphibang gasu padrabo hina Iniu din masankhai mibo-e; degu padralo chiubo 
hai nda Iniu din masuang khai mibo-e. Iniu rangbo hina wadi padmakbo 
thiulakge chiujiu Iniu dinkhai mibo-e, Iniu machunbo hina Iniu kamkhai rabo-e. 

11Tingbang lamsu mai khattu Iniu kulujiu, paniu takaoleng kumjiu thonkiu rabo-
e Iniu machunbose piwangtang khai rabo-e. Iniu dinmibo-e, haise padrabo-e. 

12“Naliu, chalung tanjiu bammai, chari ngamrabose pating thengjiu bamkha-e 
chiujiu maningbo mai, naliu alad hai nking khailo. 

13Chari ngambo tingmikse Iniu phungwang kin-e, haise pating thengta mide. 
Iniu chari ngamrabose pating thengta mide. Iniu Jerusalem tu gukhaine sichiujiu 
Israel maileng chakhuang thiubose phungwang khaine.” 

Isaiah 47 

Babylon Tu Ladjan Thiubo 
1  RAPIU niu din-e, “Babylon yo, nawangbam gasu nkum lujiu, tabuijiuga kiu 
ntaomi sulo, pawan khatga liuchangpui khat kumjiu, mainiu kamkao lulakbo 
namdi thiu bamniu-e, chiudi manuanbo nai manimbose nakhuga hamide! 
Tuhoira nang hai kavang thiu mide! 

2Tatupense tun kari sulo! Tasiu thao sulo! Nazu-gom faise lepad milo! Nagu 
fainoise khoipad milo! Singgiuse kenra n-nina kakom khang milo! 

3Maidungniu natu napumruang ngaosu rabo-e; nangniu manonkiu mibo nagu 
mangamse paliuniu ngao rabo-e. Iniu chakhum rui rabo-e, siga mai khatniudi 
atu khamsi lakge.” 

4Israel mai masanbo Rawang siniu aliutu khen-rang pithiu khaibo-e, pazanse 
Ngamkambo RAPIU chiu-e. 

5Babylon mai khuga RAPIU niu din-e, “Maliu makjiu tamiuboga ntao bamlo; 
paliuniu natu wadaodi jatdunggu chawangpui kuta mine! 

6Iniu amaidungtu alung pomjiu paliutu agu makbo kumjiu kamkhai mibo-e; Iniu 
paliutu nagu pumtan ga pikhaibo-e, siga nangniu patu lungsa khai makge; 
tanpao-tanpehtu katang, na-nkhai sakhai kamigu-e. 

7Tingthengjiu chawangpui thiubamne chiujiu nangra maning-e, haichiu padne 
chiubo maningkhai makge maksai haichiu loikhaine chiubo maning khai makge. 

8 “Amanbotu ronna masenbo nang, nkinglo, wijiu bamme wadi manangra ha-e 
chiujiu nangniu maning-e. Nang hai Charawang kumgapjiu di-e khatdi nakumbo 
maidi ha-e chiujiu maning-e. Nanahdung wadaodi kahabo thiulakge maksai 
kamipui thiulakge chiujiu maning-e. 

9Chiudi naikhat gasu, pawan khat gasu nia haise padmi rabo-e, Nangniu chamik 
thao-kadadbo thin bamdi nakina nai nanahmaise hami rabo-e. 

10“Nagu kasabo gase nangniu malumsui bamme natu mai khatniudi ngaolakge 
chiujiu maning-e. Nagu tasi nai ningting siniu natu jumao mide, sichiujiu 
naronna din-e, ‘I hai Chara-e, akumbo mai khatdi ha-e.’ 

11Chariu magenthiubose nariga wangrabo-e, nagu chamik thao-kadadbo siniu 
wadi khamsi lakge. Ka-nchumbose bungjiu wangrabo-e— nangniu man matai 
makbo mang nchumse thiumi rabo-e! 

12Nangniu n-nahting gasu thinbam niubo chamik thao kadatpiu nai kamihpiuse 
thinjiu bamlo. Siseniu natu poinakha nkha khaibo sui-e, nagu mikremaitu kam 
kapin khaibo sui-e. 

13Natu ladpi khaijiu bamdi nagu pumtan hamide. Tinggen tiak phuijiu 
naimachang khatdi chahiu machang degu padralo chiujiu chagan ariak kasimai 
siniu wangjiu natu gukhaimi sulo. 

14“Paliutu magaoreng kumjiu chaminiu ruthonmi rabo-e! Paliuniu paliu ronna 
gukhai ngam lakge chamibonse paliuleng thiujumi rabo-e, lumbuibo mise paliu 
khuga hamide. 

15Nagu ringtingga nangniu wa- maniujiu npaokinbo chagan-ariak kasimai siniu 
natu nkha khaibo sira haise ronna-e. Paliu mathiu natu phutlujiu paliu npuilam 
tadmi rabo-e, natu gukhaira maidi masiak lakge.” 

Isaiah 48 

Charawang Hai Pasai Wangrabo RAPIU si-e 
1Israel maidung yo, haise nking khailo, naliura Judah gasu wangbo kaikikdung-
e: Naliuniu RAPIU zan gasu tasiang siangjiu Israel mai Rawang tu naliu kahumne 
chiujiu naliuniu din-e, chiudi naliu ladse naliuniu majai makge. 

2Chiudi naliuniu chaliangjiu, naliu hai masanbo namdigu dihkhun mai-e, pazan 
Ngamkambo RAPIU, Israel mai Rawang, khuga mangiu khaibamme chiujiu din-e. 

3 RAPIU niu Israel mai khuga din-e, “Degu padralo chiubo, nda din masuang khai 
mibo-e; Sise bungjiu Iniu kamkhai-e. 

4Naliu hai chagi nai tataagi kumjiu naliu lung tanrabo-e chiubo I si-e. 

5Naliugu charameng nai wamengdung siniu naliuleng kamkhaibo-e chiujiu 
dinmakra haise pad makhaga nda masuang Iniu dinkhai mibo-e. 

6“Iniu dinkhai masuang mibo hinase tuhoira padkam mide; agu masuangcham 
hai maji-e chiubo naliu suikhai rabo-e. Tuhoira kasabo wangrabose Iniu karaiga 
din masuang khai makbose Iniu naliu khuga dinkhai bine. 

7Haise tuhoi gasu Iniu pipad khaibo-e; karaiga haikumbose wadaodi padmakbo-
e. Haise padbam niusai haise naliuniu sibam kamme chiujiu naliu din sune. 

8Naliura pawan machang kadinpiu makbo malum silakbo mai-e chiubo I si-e. 
Sijengniu haibo lamga naliu wadaodi chiukhai makbo-e, dekamjiu naliu kuon-ga 
chalad wadi ngutkhai mak jiulo? 

9“Maidungniu chamtantu thuon bamra Iniu alungpom hai kasutbo-e; alung 
nkhinlan lujiu naliutu kam mahami lakge. 

10Rangkanggitu n-mang gasu maruakbo kumjiu Iniu naliutu magenthiu-
chariubo mi gasu madiu khai mibo-e. Chiudi naliu hai pageng ha-e chiubo Iniu 
silude. 

11Iniu kambose ladriat jengniu kamkhai mibo-e— Agu ladriattu chakhuangthiu 
makbo pi thiukhai lakge, maksai agu kendise mai khat lengdi pikhai lakge aguse 
agu ronna rabo-e.” 

RAPIU Niu Kadakhaibo Jupao Cyrus 
12  RAPIU niu din-e, “Iniu kulubo Israel mai yo, alad nkinglo! I hai Charawang si-
e, karaibo, kanabo, khatdi khat nakhabo Charawang si-e. 

13Kadihpiri kaphungse abenniu dambo-e khatdi tinggen tuse Iniu juden khaibo-
e. Tingpuk nai kadih situ Iniu kukhai sai paliu ronna pakwang rabo-e. 

14“Naliu mathiu wang madui lujiu nkinglo! Iniu kadakhaibo piu siniu Babylon tu 
atungjiu Iniu kamkhai nibose paniu kamkhaine chiubo paliu radung khatniudi 
din masuang silakge. 

15Iniu patu kupad lujiu dinkhaibo-e; Iniu patu jukhaijiu patu pingam khaibo-e. 

16“Tuhoira akhuga wang manalujiu Iniu kadinbo hai nkinglo. Paphibang gasu 
Iniu madujiu dinmibo aladkengse majijiu pipad khaibo-e.” 

(Tuhoira Dithubo RAPIU siniu pagu Hiupuina jaojiu atu langkhaibo-e). 

Pamaidung Leng RAPIU Niu Marangkhaibo 
17Naliutu gukhaibo RAPIU, Israel maigu masanbo Rawang siniu din-e, “I hai, 
naliuleng kawi katikhai nibo, naliuniu tadrabo npui siokhaibo RAPIU, naliu 
Rawang si-e. 

18“Naliuniu agu chamtantu ronna majaisai, wadaodi sangmakbo singgiu kumjiu, 
thoidamse naliuleng luangkhai rabo-e! Chari ngambose duidet kumjiu naliu 
khuga luangwang rabo-e. 

19Naliu kaikikdung hai nbuiniang kumjiu pikeng khai bine, sichiujiu paliutu 
wadaodi kam maha lakge, haise Iniu palingsiak kamkhai rabo-e.” 

20 Babylon gasu tadpad sulo, khenrang thiujiu tadpad sulo! Chunwibo chamse 
senjiu pabam hinaga pisi khailo; “RAPIU niu Israel maitu gukhaibi-e!” 

21 RAPIU niu pamaidungtu kathiubo, kasangbo, ramjingga puipadboga, mariu-
charibo siniu kam mathadkhai makge. Paniu paliuleng tudi gasu tadui pi 
luangpad khai-e; paniu tudi situ lepang khaijiu tadui pijiu luangpad khai-e. 

22 “Nuan phungmai lengra nbaibam ha-e,” chiujiu RAPIU niu din-e. 

Isaiah 49 

Israel Mai Hai Jat Khuga Kabenbo-e 
1 Kadiulam bambo jatdung, naliu alad nking khailo, kadiubo kadihga 
lungbammai naliu! Atu mana makha gasu RAPIU niu kadakhai mibo-e, khatdi 
pavangleng kadakhai mibo-e. 

2 Paniu aladkeng haitu chaheng kumjiu pamun piwikhai-e. Paben siakniu atu 
gukhai-e. Paniu tavaithu kumjiu atu thinraleng pamun kam mawi khai-e. 

3Paniu akhuga din-e, “Israel mai naliura avangmai-e; palamra naliu jengniu, 
maidung atu thuon rabo-e. 

4Iniu din-e, “Iniu tatien thiu khai-e, chiudi haise dejiukha kapangbo gulo! Iniu 
apumtan ngutjiu kamkhai-e chiudi wadi kampadlu makge.” Chiudi atu gukhaira 
Iniu RAPIU tu malumbam rabo-e; Iniu tenkhai mibo jengniu tathuonse aleng 
pikhaine. 

5Atu mana makha gasu RAPIU niu atu kadakhai mide; lung mara tadmibo pamai 
Israel maidungtu puiwang lanra paniu atu pavang leng kamkhai bi-e. RAPIU niu 
atu chakhuang thiukhai bi-e; RAPIU hai agu pumtan phibang si-e. 

6  RAPIU niu akhuga din-e, “Avangpiu yo, tatien kadibo kamra bamme. Masiak 
bambo Israel mai khuga pakendibose nangniu phungwangbo ronna makjiu, jat 
hinaleng kabenbose natu Iniu pithiu khai bine, sichiujiu kadihpiri pakhiangnatu 
ranlu raleng-e.” 

7Israel maigu masanbo Rawang khatdi ranpao siniu, jatdungniu makhaojiu din 
masa bambo mawangpaodunggu vangpiu khuga din bamme; “Naliutu phutpad 
khaibo hai chawangdung siniu ngao sune; Sichiujiu paliuniu chakhuang thiubo 
lenjiu suchap rabo-e, chawang nahdung niudi haise ngao rabo-e, sichiujiu 
paliuniu chakhuang thiubo lenjiu makhumkiu rabo-e.” Haise padrabo-e 
palamra RAPIU niu pavangtu kadakhai mibo-e; Israel maigu masanbo Rawang 
siniu pagu ladriatse majai khai-e. 

Jerusalem Tu Kalankhaibo 
8  RAPIU niu pamaidung khuga din-e, “Naliutu rankhaibo wanse wangtang sai, 
Iniu naliutu lungsa khai bine, naliuniu nkha khaira kapjiu khengbose paokak 
khai bine. Iniu naliutu akhijiu gukhai bine sichiujiu naliu pen gasu mai hina 
khuga Iniu ladriat thiu khai bine. Tuhoi matha nchum bambo naliu kadihga Iniu 
naliutu pilung khai lan bine. 

9Kavangkyga bammai khuga Iniu din-e, ‘Khenrang thiujiu tadpad sulo!’ Tamiubo 
bamga bammai khuga Iniu din-e, ‘Kabenbo gase npad sulo!’ Maluangga 
tagibambo milydung kumjiu, wadaodi paliu mariu-charilan lakge. 

10 Naimik thad nai ramjing thad siniu paliutu kam masalan lakge, palamra 
paliutu lungsabopiu siniu paliutu majangjiu bamme. Paniu duipin gase 
majangkhai bine. 

11“Ramluongdung tadtonbo puidi Iniu thiu khaine, amaidungniu nbin tadra 
npuise Iniu kaden khaine. 

12Amaidungse tingpi, tingnu lamsu, khatdi tingrunlam bambo Aswan lamsu 
chiujiu kadiu-diu lamsu wangrabo-e.” 

13Tinggen yo, chalui thiulo! Kadihmai yo, chunwibo khuanse senlo! 
Ramluongdungse chalui thiu sulo! RAPIU niu pamaidungtu piwikhai bine; 
magenthiu-chariu bammaitu paniu lungsa khai bine. 

14Chiudi Jerusalem mainiu din-e, “RAPIU niu aliutu thon mide! Paniu aliutu 
mangai mide.” 

15Siga RAPIU niu paokakge, “Maipui khatniu panahtu mangailu buima? Paniu 
ponbo ngenatu lungsamak rama? Maipui siniu panahtu mangaimi bamtadi, Ira 
naliutu mangaisi lakge. 

16Jerusalem yo, Iniu naliutu mangai silakge! Iniu aben ndiga naliu zanse raokhai 
nbamme. 

17“Natu thiusu lanra maise wangji sune, khatdi natu kam mahajiu bammaise 
tadmine. 

18Degu padbamlo chiubo ajanjiu phuilo! Namaidungse wang madui lujiu—chaky 
lam wangkinne! I hai ringbambo Rawang thiubo jengniu chamipui khatniu 
patiu-patah jengniu wasao thiubo kum, naliuniu naliu maidung jengniu wasao 
thiu rabo-e. 

19“Naliugu kadih hai nchum mibo-e khatdi maruang mibo-e— chiudi haiga 
lungra wangkin mailengse tuhoira haise siamju mibo-e. Naliutu kam maha 
bammaise naliu khugasu diujiu tadmi rabo-e. 

20Namaidung kavang thiubo tingga manapadbo maidung siniu naliu khuga 
dinsune, ‘Haibo kadihse aliuleng siamju-e— aliu lungra pabam hamide! 

21Siga nangniu naronna dinsune, ‘Haibo nahdungtu saoniu aleng lungkhai jiulo? 
Anahmaira hakam mibo-e Ira lung ngamlak mibo-e. Atu kavangleng jutadjiu 
hathon mibo-e— saoniu haibo nahdungtu makuatpad jiulo? Atu ronna 
khaidiakbo-e, haibo nahdungse delamsu wangjiulo?” 

22Dithubo RAPIU siniu pamaidung khuga din-e: “Iniu jat situ madan pikhaiboga, 
paliuniu naliu nahdung situ chakyga puiwang khairabo-e. 

23Chawangdungse naliu piu kummi rabo-e, chawang naodungse naliu pui 
kummi rabo-e. Paliuniu naliutu chakhuang thiujiu naliu suangga makhumkiu 
rabo-e; chakhuang thiubo lenjiu lung manon mirabo-e. Siga I hai RAPIU-e chiubo 

naliu simi rabo-e agu nkhatu khuanjiu bambo mai khattudi pijiu chunsa khai 
lakge.” 

24Riphen maigu maniase nangniu sutlu buima? Palung-parai kasamai vang situ 
nangniu rankhai ngamma? 

25 RAPIU niu paokakge, “Haise kumgapjiu padrabo-e. Riphen maigu vangbamai 
situ lutad mine, khatdi palung kasamainiu sunglubose minlu rabo-e. Naliutu 
aphenmaitu Iniu aphenkhai bine khatdi naliu nahmai situ gukhai bine. 

26Naliutu kam mathad bammai situ pijiu khatniu khattu kamshat khai bine; 
paliuniu maitu gi-dangbo chalung pombo siniu paliu maniumi rabo-e. Naliutu 
gukhaijiu khenrang thiukhaibo hai maidungniu siluboga I hai RAPIU si-e chiubo 
silu rabo-e. I hai pumtan bambo Israel mai Rawang si-e chiubo paliuniu simi 
rabo-e.” 

Isaiah 50 

1 RAPIU niu din-e, “Mai khatniu panaotu takhaibo kumjiu Iniu amaidungtu 
hathonmi sune chiubo naliuniu maning jiuma? Chiusai, tanao tabo ariakse dega 
bamlo? Mai khatniu panahdungtu kavangleng jonbo kumjiu Iniu naliutu 
kavangleng jonmine chiu naliuniu maning jiuma? Chiumakge, naliu nuan 
jengniu kavang thiu mibo-e, naliu khui-mao jengniu naliutu hathon mibo-e. 

2“Iniu amaidungtu gukhaira wangboga, dekamjiu paliu kenkak khaimak jiulo? 
Iniu paliutu kubo tingga dekamjiu paliu paokak khaimak jiulo? Paliutu gukhaira 
I hai sonju mijiuma? Agu chamtanniu duipuitu pisang khai-e, kathaidihtu singgiu 
pithiu khai ngam-e, siga chakhase tadui hamibo jengniu shai mibo-e. 

3Kashaiboga achungbo kumjiu, Iniu naimiktu kam tamiu khai ngam-e.” 

RAPIU Gu Kadinpiubo Vangpiu 
4Degu Iniu dinralo chiubo Dithubo RAPIU niu atu katikhai bibo jengniu pajeng 
hami maitu Iniu pitan khai ngamme. Paniu katikhaibose alung ngutjiu nkingra 
nsuan machang paniu kamkhai-e. 

5Pakhu gasu marimi makra maksai patu atungmi makra RAPIU niu atu ningting 
pikhaibi-e. 

6 Atu dapboga, apumruang Iniu lengkhai bi-e. Atu tanui thiujiu, abianggiu 
jamboga khatdi azuga tatai masiu khaiboga, Iniu paliutu kham makge. 

7Paliugu tanui thiubo siniu atu kam masa lulakge palamra Dithubo RAPIU siniu 
atu nkha khai-e. Sise phungra Iniu gin bamme. Tingwang hai akhuga najiu 
bambo jengniu I mangam lakge. I mao makge chiujiu paniu dinlen khai bine. 

8 palamra Tingwang hai najiu bamme, Mai khatniu ariga kamaobo madam khaini 
bamma? Ladjanky gase aliu tad machamkhe! Paniu madamkhai rabose phunglu 
wanglo! 

9Dithubo RAPIU papumsiakniu atu gukhai bisai, saoniu atu kammao khai ralo? 
Atu madam khai bammai hinase hami rabo-e, paliu hai makhiu-tariniu tiulubo 
fai kumjiu hami rabo-e. 

10 RAPIU tu chakhuang thiubo mai hina khatdi pavangpiu kadin piubo mai hina, 
naliu npuise pachangjiu tamiu bamdi, RAPIU tu malumjiu, naliu Rawang khuga 
mangiu khaijiu bamlo. 

11Maitu kam mahara kamjiu bammai, naliu thak gasu naliutu manmi rabo-e. 
Haise RAPIU niu pipad khai rabo-e, wajiukha chariubo sansetse naliu daorabo-e. 

Isaiah 51 

Jerusalem Tu Kachukhaibo Ladkeng 
1 RAPIU niu din-e, “Nkha khai raleng khatdi gukhai raleng machunjiu wangmai, 
alad nkinglo. Naliutu lungpadbo tu khatdi naliutu chupadbo turali situ makum 
khailo. 

2Naliu pao-peh, Abraham nai Sarah tu maningtao khailo, naliu pakai-kikdung yo, 
Iniu Abraham tu kubo tingga, pah panah hakha-e, chiudi Iniu patu thoikhaijiu 
paleng nahmai pikhai bi-e. Iniu pakai-kik kengjiu pikhai bi-e. 

3“Iniu Jerusalem tu lungsabo lenkhaijiu, nchum miboga lungbo mai hinatu 
lungsa khai bine. Pagu kadihse kathaidih thiubam liudi, Iniu Eden ga kareng kam 
khaibo kumjiu siga kareng pithiu khaine. Siga chunwi-ringabo thiurabo-e, 
thuonkiubo lui siniu atu thuon rabo-e. 

4“Amaidung yo, Iniu dinbo hai nkinglo; Iniu jatdung situ katikhai bine: Agu 
tacheng-tajai siniu paliu khuga kabenbo phungwangne. 

5Iniu majatjiu wang paliutu gukhaine; agu chari ngambo tingse nawang sude. I 
apumsiakniu jatdungtu mawangne. Kadiubo kadih siniu I wangra khuan 
bamme, paliutu gukhai rabo situ ramgun bamme. 

6Tinggen lam phuikhanglo, khatdi kadihga phuikiulo! Tinggen hai mikhut 
kumjiu hamine, kadihse chafai kaguangbo kumjiu kekmine, khatdi siga bambo 
maidungse tamang kumjiu shaimi rabo-e. Siga Iniu phungwang rabo juringbo 
sira tingthengjiu bamrabo-e; agu chari ngambo siniu loikhai rabo-e. 

7“Majibo situ simai, Iniu katikhaibo hai naliu chun ngutjiu nking khailo, 
Maidungniu naliutu nuimenjiu kagaboga, naliu manangmi tulo; 

8paliura makhiu-tariniu tiu maha mibo fai kum hami rabo-e! Chiudi Iniu 
phungwang rabo juringbo sira tingtheng bamrabo-e; agu chari ngambose 
tingtheng leng-e.” 

9Sulo, RAPIU yo, aliutu nkha khailo! Nagu pumtanse thinsujiu aliutu gukhailo! 
Nda nangniu kamkhai mibo kumjiu kam khailo. Duipui-khao, Rahab tu nangniu 
dantap-tap khaibo-e. 

10Duipui situ pisang khaijiu taduijiuga npui thiukhaibose nangniu-e, sichiujiu 
nangniu gukhaibo maidungse sigasu kenpad lubo-e. 

11Nangniu gukhaibo mai siniu chunwi ringabo luise thiujiu khatdi senjiu 
Jerusalem ga wangtang rabo-e, paliu tingthengjiu chunwi bamrabo-e. Chariu-
magenthiubose paliu khugasu tingthengjiu hami rabo-e. 

12 RAPIU niu din-e, “Naliu jeng pitan khaibose Iniu-e. Piubon kumjiu kuinuang 
mirabo chamaina situ dekamjiu naliu pingralo? 

13Naliutu damkhai lujiu, tinggen situ juden khaibo khatdi kadihpirigu kaphung 
donkhaibo RAPIU tu naliu mangaimi jiuma? Naliutu kam mathadjiu kam maha 
mira kam bammai situ dekamjiu naliu pingjiu bamralo? Paliu lungpomse naliutu 
niatang lakge. 

14Kavangkyga bambo mai situ khenrang thiura majatjiu phutkhai mirabo-e; 
paliuleng pageng bambo tiutek hina pikhaibi rabo-e, paliu ringtheng rabo-e, 

15“I hai RAPIU, naliu Rawang si-e; Iniu duipui situ kam kabuak khaijiu kasuakbo 
khuan pipad khaibo-e. Azan hai Ngamkambo, RAPIU si-e! 

16Iniu kadihpiri phung hai donkhai lujiu tinggense juden khaibo-e; Iniu 
Jerusalem mai khuga din-e; ‘Naliu hai amai-e! Iniu naliutu katikhaibo-e, khatdi 
abenniu naliutu jukhaibo-e.’” 

Jerusalem Gu Chariu-magenthiubo Loikhaibo 
17 Jerusalem yo, buangsu milo! Naronna buangsu lujiu suchap sulo! RAPIU niu 
pagu lungpom gasu pikhaibo, sajai piangse nangniu saklude nangniu sise 
saklujiu maniujiu tad tangad lad-lad mide. 

18Natu jukhaira mai khatdi hamide. Namaidung ruanggasu naben jukhaira mai 
khatnadi hamide. 

19Sansabose nariga nkiu mide, nagu kadihse chariniu kam maha mide khatdi 
namaidungse kami-mi mide, natu lungsa khaira mai khatdi hamide. 

20Npui pake machangnaga namaidungse paliu jeng hajiu kaokiu bamme: paliu 
hai maipiu thakga manmibo tathan kum mide. Tingwang gu lungnotse paliuniu 
dao mide. 

21Jerusalem ga magenthiu bammai naliu, jaw sak maniu maidungniu tad tangat 
lad-ladbo kumjiu bammai, 

22naliutu gukhaibo RAPIU, naliu Rawang niu din bamme, “Alung pomjiu naliutu 
pikhaibo piangse Iniu luthon mine. Naliuniu sak maniu lujiu tad tangat lad-lad 
bambo jawse naliuniu sakta mine. 

23Naliutu kam mathadjiu bammai, naliutu npui-nchengga tabuitu kumjiu tao 
malui bammai paliu khuga Iniu sise pikhai mine.” 

Isaiah 52 

Tingwang Niu Jerusalem Tu Gukhaine 
1 Jerusalem yo, tanlan sulo, khatdi dilan sulo! Tingwang gu masanbo namdi yo, 
lungkawibo ponse piusulo! Nkengmai siniu wadaodi nagu rengmun-ga ngut 
lanlak mide. 

2Jerusalem yo, naronna naphi kasam masan milo! Tabuijiu gasu sulujiu 
nawangbam gase ntao milo! Zion ga kavang thiujiu bammai yo, naliutu 
bangkhaibo riangse khoipad milo! 

3Dithubo RAPIU niu pamaidung khuga din-e, “Naliu kavang thiubo tingga 
rangkang wadi pimakge; sise kumjiu naliutu khenrang thiuboga wadi pilakge. 

4Naliuniu Egypt dihga sangdiumai thiujiu lungra tadbo tingga naliu chunning 
gasu tadbo-e; chiudi Assyria mainiura naliuleng wadi pimakjiu manomjiu 
naliutu mintad mibo-e. 

5Sikumjiu tuhoi Babylon gadi padbo-e; naliu kavang thiumide, chiudi naliuleng 
wakhatnadi pimakge. Naliu riga mawangmai siniu wasao thiu-e khatdi chaliang 
saomakjiu chaliang-e, khatdi atu pombose len-e. 

6Pawanse wang dasai I hai Charawang si-e chiujiu Iniu dinkhai mibose, naliuniu 
suikhai sune.” 

7 Ramluong lamsu kawibo khatdi agi-manaibo champao phungwangbose 
dejiukha maisuang halo! Paniu chari ngambo khuanse senjiu Zion ga din-e, 
“Naliu Rawang hai chawang-e!” 

8Namdi situ akhemai siniu chunwi-ringabo khuan sen aruangjiu bamme! 
RAPIU niu Zion ga malanwang rabose paliu mik siakniu ngao rabo-e! 

9Nchum mibo Jerusalem yo, chunwi-ringabo khuanse senpad sulo! RAPIU niu 
pagu namdi situ gukhaine khatdi pamaidungtu pi amankhai bine. 

10 RAPIU niu pagu masanbo pumtan thinlujiu pamaidungtu gukhai bine, haise 
kadihpiri pakhiangnaniu ngaorabo-e. 

11 Charakygu mania phungmai hina, Babylon maitu saokhaira naliu kaden lulo! 
Kakham-kaniubo maniase niatulo; naliu ronna kam masanlujiu phutmilo. 

12Thainai menra naliuniu kalangjiu tadra pageng ha-e, naliuniu mahin mari 
tadra pageng ha-e. Naliu Rawang, RAPIU niu jukhaibi rabo-e, pake hina lamsu 
naliutu gukhai bine. 

Chariu Khengbo Vangpiu 
13 RAPIU niu din-e, “Avangpiura pangamse taphuang lurabo-e; patu hai dijiu 
chakhuangthiu khai rabo-e. 

14Patu ngao khaiboga maidung kakengkha paliu suang hamide, palunlung hai 
saju mibo jengniu chamailun ngaokhai tamide. 

15 Chiudi tuhoira jatdung kakengkhaniu paliu suang hajiu din sune, khatdi 
chawangdungse paliu suang hajiu wadi dinpadsi lulak mine. Paliuniu patu 
ngaoboga, paliuniu wadaodi simatai makbo kasia sisan lune.” 

Isaiah 53 

1 Maidungniu paokakge, “Aliugu champao haitu saoniu malum khai ralo? 
Haiga RAPIU bense saoniu ngao jiulo? 

2Pavangpiu siniu kasangbo kadihga pamen puak khangbo singbang kum rabo-e, 
chiubo hai RAPIU chunning-e. Aliuniu patu wajeng chakkhaira pakhuga pazu-
pazan kawibo maksai palunwat ha-e. Pakhuga aliutu juwang raleng manguigaa 
wadi ha-e. 

3Aliuniu paken tiajiu lukhai mak tamibo-e, magenthiu chariubose paniu 
khengkhai mibo-e. Mai khatniudi patu phuikhai makge, aliuniu patu hai wadi 
makbo kumjiu lukhaimak tamibo-e. 

4 “Chiudi aliuniu chariu khengrabo sung paniu khengkhai mide, aliugu thiuniubo 
hinase paniu phungkhai mide. Sichiujiu paniu chariubo khengkhai mibo hinase, 
Tingwang niu langkhaibo sajai si-e, chiujiu aliuniu lukhai mibo-e. 

5 Chiudi aliu nuan jengniu patu kam ajamkhai mibo-e, aliuniu kasabo kamkhai 
mibo jengniu patu dapkhai mibo-e. Paniu khengkhai mibo jengniu aliutu wikhai 
bide, patu dapkhai bibo jengniu aliutu pi wikhai bide. 

6 Aliu mai hina pa-npui tam-tamjiu tad maha kam mide. Aliuniu daobuibo 
sajaise RAPIU niu pariga pikhai mibo-e. 

7  “Patuse kam masakhai mibo-e, chiudi paniu sise manuanjiu khengkhai mibo-
e; paniu ladkeng khatnadi dinpad makge. Kamshat mira jutad kinbo milypoi 
kumjiu, pagiu kachipra jutad kinbo mily kumjiu, ladkeng khatnadi pah dinpad 
makge. 

8Patuse minlujiu kamshat mira ladjan thiulujiu jutad mide, pakhuga degu 
padralo chiubo mai khatniudi manang khai makge. Aliu nuan jengniu patuse 
kamshat mibo-e. 

9 Paniu kamaobo wakhatnadi kammak tadi, aratbo lad wadaodi dinmak tadi, 
paraw lengse kasamai ruangga kamkhai-e khatdi kalek wimai ruangga patu 
nphum khai mibo-e.” 

10 RAPIU niu din-e, “Paniu chariu khengrabo hai achunning-e paniu shai khaibo 
shit hainiu kuak khaira phungwangbo rathak si-e. Sichiujiu pah ringthengjiu 
pakai pakik ngaora leng-e, agu chunning hai pakhuga tathui khai rabo-e. 

11Paniu chariubose khenglubo sai, chunwi-ringabose daolan rabo-e; paniu 
chariu khengkhai mibose matha nchummi makge chiubo paniu si-e. Iniu alung 
kimbo, kadinpiubo avangpiuniu maidung kakenggu sajai phungrabo-e, sichiujiu 
papen gasu Iniu paliutu kuak khai rabo-e. 

12 Sichiujiu Iniu patu chakhuang thiubo bamse, katheng-kadimai nai pumtan 
bammai ruangga pibam khaine. Kasamaidung leng pagu ringtingse paniu 
chunwijiu pipad khai-e. Paniu nuan phungmaidung malin thiujiu paliutu kuak 
khaira khengkhai mide.” 

Isaiah 54 

Israel Maitu RAPIU Niu Lungsabo 
1 Jerusalem yo, nang hai panah kahapui kumjiu bamniu-e, chiudi tuhoira nachun 
wijiu chalui thiujiu sensulo. Tuhoira nanahdung hai, pakinaniu wadaodi 
phutkhai makbo pui nah suang kengmi rabo-e! 

2Naliu lungbo mathenkyse kam madisan sulo; chariangse kam matheng khai 
sulo, khatdi ntuang tangse gen matip khai sulo! 

3Tuhoi katambo jatniu bambo naliu kadihse naliu daolanjiu pakeh machang 
ramraise disanpad rabo-e. Tuhoi kathaidih thiu bambo namdi hinase maidung 
lungphui mirabo-e. 

4Pingta sulo—nazu salanlak mide; natu kam mangam lanlak mide. Nangniu 
lakpuinamai khat thiubo wan-ga matun kamakbo lunlungse mangaimi rabo-e, 
khatdi kamipuigu kamalibo chunsiatse mangaimi rabo-e. 

5Natu Dampao siniu nakina kummi rabo-e, pazanse Ngamkambo RAPIU si-e. 
Israel maigu masanbo Rawang siniu natu gukhai bine, pahai kadihpiri 
pakhiangnagu mawangpao-e. 

6Israel mai haira, pakinaniu phut mijiu palung chariubo lakpui nahmai khat 
kum-e. Chiudi RAPIU niu pakhuga wanglanra kujiu din-e: 

7“Pakak khatleng Iniu natu phut khaibo-e tuhoira karaiga suang lungsa diangjiu 
Iniu natu lukhai lanne. 

8Alung pomjiu pawan khat I mari mibo-e, chiudi tuhoira tingthengjiu Iniu natu 
lungsabo hai lenkhai sune.” Natu rankhaibo RAPIU niu haise dinbo-e. 

9 “Noah ken-ga Iniu kadihpiritu duidet siniu kam mahalan makra ladriat 
thiukhai mibo-e. Tuhoira natudi alung pomlan makra ladriat thiu khaibo-e; Iniu 
natu kasanlan lakge, maksai sajai pilan lakge. 

10Ramluong nai luongbutdung minmibo sui-e, chiudi Iniu natu lungsabo hai 
wadaodi pamalan thiu lakge; khatdi agu agi-manaibo gu ladriatse Iniu 
tingthengjiu majai khairabo-e.” Natu lungsabo RAPIU siniu haise dinbo-e. 

Pasai Wangrabo Jerusalem 

11  RAPIU niu din-e, “Hey Jerusalem, nangra chariujiu bambo, mai khatniudi nkha 
khaira habo namdi-e, Iniu nagu kaphungse paman kungbo tudung siniu thiukhai 
lankhai bine. 

12Iniu naky-tonse paman kungbo heng-marenbo tu siniu thiukhai bine, chami 
kum taoban-satbo tu siniu nagu rengmunse thiukhai bine, khatdi talatu siniu 
nagu singbengse thiukhai bine. 

13 “I apum siakniu namaitu katikhai bine, khatdi lungwibo nai agi-manaibose 
pikhai bine. 

14Nchangbo nai majibo siniu natu pitan khai bine, kapingbo nai mathadbo gasu 
natu gukhai bine. 

15Mai khatniu natu chari thiusai, pase achun maniu makjiu kambo-e; Natu 
aphenbo maidungse kaomi rabo-e. 

16“Nkungkee khatdi takap thin bambo chagi-aketmai situ Iniu dambo-e. 
Chaheng-changiu thinlujiu maitu kamshatbo riphen tudi Iniu damkhaibo-e. 

17Chiudi chaheng-changiu wa khatniudi naliutu kam masalu lakge; naliutu 
madam khaibo hina, naliuniu paokak buibo bamrabo-e. Iniu avangmaitu 
gukhaijiu chari ngambose pikhai bine.” Haise RAPIU niu dinkhai mibo-e. 

Isaiah 55 

Tingwang Niu Lungsabo Pikhai-e 
1  RAPIU niu din-e, “Tadui chari mai hina wanglo—haiga tadui bamme! Naliu 
rangkang kahamai wangjiu alin-tara hai liulujiu tiulo! Wangjiu, jaw nai kabui 
ndui liululo, haise paman lulakge. 

2Nalung kim makbo gase deleng rangkang thinpiu khaijiu bam ralo? Naliu 
phijengse pikhaijiu bamdi dekamjiu mariu bamjiulo? Iniu kadinbo hai nkinglo, 
sichiusai withubo tiutekse naliuniu tiu rabo-e. 

3 “Amaidung yo, alad nkinglo khatdi akhuga wanglo; akhuga wanglo chiusai 
naliuniu karingbose dao lune! Iniu tingthenggu ladriatse naliu khuga thiukhai 
bine, Iniu David khuga ladriat thiukhai mibo thoidamse naliuleng pikhai bine. 

4Iniu patuse jatdunggu jupao khatdi charipise pithiu khai bibo-e, sichiujiu pakhu 
gasu agu pumtanse paliu khuga lenkhai bibo-e. 

5Tuhoira sangdiumaitu naliuniu kusune, pawan khatra paliuniu simak bamniu-
e, chiudi tuhoira paliuniu naliu lam ponra pakwangsu rabo-e! Haise Israel maigu 
masanbo Rawang, naliu RAPIU siniu kamkhai rabo-e. Iniu naliutu chakhuang 
thiubo khatdi paken dibose pikhai bine.” 

6 RAPIU khuga mariwangjiu khenglulo, tuhoi pah najiu bamme. 

7Kasamai siniu kasabo npuise phutlujiu paliu lungchunse limi sulo. Aliu 
Rawang RAPIU khuga mariwang lulo; para majatjiu kuak khai sibo khatdi 
lungsasibo piu-e. 

8 RAPIU niu din-e, “Alungchun hai, naliu lungchun kum makge, khatdi agu npui 
hai, naliu npui gasu tamme. 

9Tinggen siniu kadihpiri suang ku-nkiubo kumjiu, a-npui nai alungchun hai naliu 
npui nai naliu lungchun suang ku-nkiu-e. 

10 “Agu ladkeng haira tingpuk lamsu kiubo kabun nai tingriu kumbo-e, sise 
tingpuk lamsu kadihga kiujiu tadui kajin khai-e. Haisiniu alinbangdung situ 
pipuak khang khai-e, sichiujiu tiura katiu-kasak khatdi alin-tara pikhai-e. 

11Sise kumjiu Iniu dinpad mibo ladkengse, Iniu karangbose kamkhai makbo thiu 
lakge; Iniu kamraleng rangkhaibo hinase sichiujiu kamsiak khai rabo-e. 

12“Naliuniu Babylon tu chunwijiu phutkhai rabo-e; agi-manaijiu namdi gasu 
naliutu jupad khai bine. Ramluong nai luongbutdung siniu chunwibo lui thiu 
sune, khatdi singbangdung siniu chunwibo khuanse senpad sune. 

13Tuhoi thureng puakbo sung singchong bang, khatdi tathuphe sung, maronpen 
bang pilung khai bine. Haise tingtheng bamrabo madan si-e, RAPIU, Iniu degu 
kamkhai milo chiubo maningtao bamra leng-e.” 

Isaiah 56 

Tingwang Maise Jat Hinaniu Thiurabo-e 
1 RAPIU niu pamaidung khuga din-e, “Kamajibo nai nchangbose kamlo, palamra 
Iniu naliutu gukhaiji sune. 

2Tabamnaitu majaijiu thinmao makbo maitu Iniu thoikhai bine. Kasabo 
wakhatdi kammakbo maitu Iniu thoikhai bine.” 

3 RAPIU maidung khuga jaora wangbo sangdiumai siniu haichiu dinmak rabo-e. 
“RAPIU niu pijiu atu pamaidungtu maluang kahum lakge.” Papum kamshat 
mibopiu siniu, pah wadaodi panah lungngam lakge, maksai Tingwang maidung 
ruangga jaosi lakmide chiujiu wadaodi maning suilakge. 

4RAPIU niu sikumbo mai khuga din-e. “Nangniu Tabamnaise majai mawisai, 
khatdi nangniu alung kimbose kamsai, khatdi agu ladriatse majai mawisai, 

5natuse atu Kahumbokyga, nanahpiudung khatdi nanahpuidung bambo suang 
nkiujiu nazanse maningtao khairabo-e. Natu wadaodi mangaimi lakge?” 

6 RAPIU niu pamaidung ruangga, sangdiumai patu lungsajiu khatdi machajiu 
Tabamnai tu majaijiu paladriat majai mai khuga din-e: 

7“Iniu naliutu agu masanbo luang, Zion ga puiwangjiu atu kahumbo kyga 
chunwi-ringabose pikhaine khatdi agu rathakbamga naliuniu kadkhaibo rathak 

maniase Iniu lukhaine. Atu Kahumboky situ jatdung hinagu kahumbo ky chiujiu 
kurabo-e.” 

8Dithubo RAPIU, kavang thiujiu bambo pamai Israel maitu chaky lam puiwang 
khaibo, paniu kakimaidung tudi puiwang khaisan bine chiujiu ladriat thiu khai-
e. 

Israel Maigu Jupaodungtu Suimakbo 
9 RAPIU niu sangdiumai jatdung khuga nkan khaoringdung kum wanglujiu, 
pamaidungtu kajonglura dinkhai mide. 

10Paniu din-e, “Jupaodung, maidungtu kachu khaira maidung hinase pamik 
katiat maidung-e! Paliu wadi simakge. Paliura ngin-makbo thihase kumbo-e, 
paliura jilujiu paliu-mang manbo ronna-e. Paliura dejiukha jinilo! 

11Paliura patiuni sabo, wadaodi kabuibo daomakbo thidung kumbo-e. Haibo 
jupaodung hai paliu chun, paliu-ra thiu makge. Mai hinase pamaning-ning 
kamjiu, paleng-leng kagengbo phiu-e. 

12Jaw sak maniubo maidungniu din-e, ‘Aliuniu jaw tamnakha phiukhe, sichiujiu 
aliuniu saklu buithen sak khaikhe! Nsuannai thainai suang wi-nkiu rabo-e!’” 

Isaiah 57 

Israel Mainiu Charameng Kahumbo Situ Suimakbo 
1Kawimaidung shaimi-e, siga mai khatniudi sikhai makge maksai waleng chak 
khaimakge. Chiudi paliuniu kashaiboga magenthiu-chariubo siniu, paliutu 
wakam masa ngamlakge. 

2Kawibo ringtingga lungkhai mibo maidungse agi-manaibo dao-e khatdi 
kashaiboga mathak mi-e. 

3Naliu nuan phungmaidung ladjan thiuraleng haiga wanglo! Naliu haira tathoi 
kathinmai, mainao-mainahky kiumai khatdi kamakhamai suang wisonbo 
makge. 

4Naliuniu saotu nuimen bamjiulo? Ka-aratbo naliuniu saotu kaga bamjiulo? 

5Naliuniu masanbo singbang phiga npui-npiu thiujiu chara miujanpuitu 
kahumne. Singgiu mungga bambo tulimki gase naliu nahdungtu rathak mania 
thiujiu naliu kahumme. 

6Naliuniu siga tatukang kamanaibo khoilu wang paliutu chara kumjiu kahumme. 
Naliuniu siga jaw liangkhaijiu khatdi alin-tara phungwangjiu kadkhai-e. Sisetu I 
achun wirabo-e chiujiu naliuniu maning jiuma? 

7Naliu maluang kakubo gase charathiu raleng khatdi npui-npiu thiura tadle. 

8Naliuniu matai-kamarengbo ramengdungse naliu akham saiga denkhai-e. 
Naliuniu atu phutmibo-e; naliuniu naliu fai-nidung gaopad lujiu, naliu zi kadibo 



1273 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

gase, naliuniu maluangji khaira paman pimibo naliu maraidungtu maluanglu ji-
e. Siga naliugu npui-npui thiunibo lungchunse kimkhai mibo-e. 

9Naliuniu parim wibo khatdi pakim wibose manuk lujiu khatdi khoilujiu Molech 
ratu kahumra tadle. Sibo radungtu daora khatdi kahumra naliuniu kadiulam, 
charuidih tangbo chamang phungmaitu langkhai-e. 

10Naliuniu katam-tambo ratu phiujiu naliu chiasiak mide, chiudi naliu mathaklu 
makge. Naliugu matai kamarengbo ramengdung siniu naliuleng pumtan 
pikhaijiu naliu malaita lakge chiu maning-e. 

11 RAPIU niu din-e, “Naliuniu akhuga aratjiu khatdi atu mangaijing lujiu tadmira 
naliutu kam kapin khaibo radungse saolo? Iniu maliu makjing bammibo jengniu 
naliu atu chakhuang thiutami jiuma? 

12Naliuniu kambose maji-e chiu naliu maning-e, chiudi Iniu naliugu n-khai-alise 
madupad sune, siga naliu ramengdung siniu naliutu nkhakhai ngam lakge. 

13Naliuniu nkha khaira khengbo tingga, naliuniu kahumbo ramengdung siniu 
naliutu pijiu gukhailo! Tingkai siniu paliutu hunthonmi rabo-e! Chiudi atu 
malum maidung siniu haibo kadihga lungjiu Araky gasu atu kahum rabo-e.” 

Tingwang Niu Nkha Khaira Khatdi Wikhaira Ladriat Khaibo 
14 RAPIU niu din-e, “Amaidungtu pijiu akhulam malanwang khailo. Paliu npuiga 
chaphi masuirabo hinase luthon milo! Puidise thiukhaijiu kaden khailo! 

15“I hai kakubo khatdi masanbo Rawang, tingtheng ringbambo piusi-e. Ira 
kakubo khatdi masanbo bamga lungbambo-e, chiudi lung manuanbo khatdi 
palung limibo amaidung khugadi lungjiu paliu chun kam mawikhai ngamme. 

16Iniu amaidung ringting pikhaijiu, paliutu tingtheng alung pomjiu paliutu 
ladjan thiujiu bamlakge. Iniu paliutu tingtheng kammaojiu ladjan thiu bamsai, 
amaidungse shaikam mirabo-e. 

17Paliu nuan nai paliu tiuni-sabo jengniu, alung pomjiu, Iniu paliutu sajai 
pikhaijiu paliutu thonmibo-e. Haise paliu lung tanbo khatdi paliu chunning npui 
tadbo jengniu-e. 

18“Paliuniu tenkhai mibose Iniu ngao-e, chiudi Iniu paliutu wikhai bine. Iniu 
paliutu jukhaijiu, nkha khaine, khatdi achungjiu bambo maitu Iniu kam matha 
khaibine. 

19Kadiulam bambo maitudi, kanaga bambo maitudi, Iniu agi-manaibose pikhai 
bine! Iniu amaidungtu wikhai bine. 

20Chiudi kasamaidung sira mathak silakbo duipui kasuakbo siniu kataniabo nai 
kararen phungwang saomakjiu bambo kum rabo-e. 

21Nuan phungmai lengra nbaibam wadi ha-e,” chiujiu RAPIU niu dinne. 

Isaiah 58 

Palingbo Gu Kalumribo 
1 RAPIU niu din-e, “Naliu laipadjiu sensulo! Amai, Israel maitu paliu nuan lamga 
dinkhai bilo! 

2Paliuniu atu naimachangna kahumjiu, paliuniu alad sikhai nijiu khatdi majai 
khaini paliu sang bamme chiujiu din-e. Iniu paliuleng majibo tacheng-tajai 
pikhaira, khatdi paliuniu atu kahumni siak bamme chiujiu paliuniu din bamme.” 

3Maidung siniu maniu-e, “RAPIU niu aliutu sikhai maksai, deleng aliuniu kalumri 
bam ralo? Paniu wajeng chakkhai maksai, desung katiu makim bam ralo?” 
RAPIU niu paliu khuga din-e, “Pachangsiakra naliuniu kalumribo tingga naliuniu 
masenbo ronna phiujiu, naliu ngam kam maitu naliuniu kam mathadle. 

4Naliuniu kalumribo gasu naliu lung kampom, khatdi naliu lung sajiu maitu n-
gi-athao-e. Haikumbogu kalumribo siniu naliu rathoise Iniu chiukhai bine chiu 
naliu maning jiuma? 

5Naliuniu kalumribo tingga, naliu ronna naliutu kam chariu khai-e, chapiuniw 
kumjiu naliu pee makiang kiujiu tabui jiuga maliufai hamlujiu ji-e. Sikumbo situ 
naliuniu kalumribo kujiu ma? Sikumbotu Iniu alung kimlu bui-e chiu naliuniu 
maning jiuma? 

6“Iniu lunibo kalumribo sira; Maitu kam mathadbo riangse khipad milo khatdi 
majimakbo wongkhamse luthon milo, sichiujiu paliutu khenrang pithiu khai 
milo. 

7Kamariumai situ maluang tiulo khatdi kalek sajiu paky hamaitu naky lekhai 
bilo. Benra wadi kahamai situ chafai pikhai bilo, khatdi nasingna siaktu nkha 
khaira suimakbo thiutulo. 

8“Sichiusai Iniu naliu lam chapjiu naliu riga nsuan naimik kum thaokhai bine, 
khatdi naliu jamse wikhai nuang bine Iniu naliutu gukhaira pawan machang 
maluang khaine, pake hina lamsu Iniu naliutu gukhai bine. 

9Naliuniu kakheng thiuboga, Iniu paokakkhai bine. Naliuniu atu kuboga, Iniu 
kenkakkhai bine. “Kasabo lunlung hina, kasabo ladkeng hina kam mathadbo 
hinase kam mahakhai lujiu; 

10kamariu maileng katiu pikhaijiu khatdi pageng bam maitu pikim khaisai, naliu 
mungga bambo tamiubose n-nien kum benmi rabo-e. 

11Sichiujiu Iniu naliutu jukhaijiu wa kawibo siniu naliutu pikimkhai bine, Iniu 
naliutu pitan khaijiu naliutu wikhai bine. Naliu hai tadui kakengbo kareng kum, 
maksai wadaodi luangsao makbo singgiu kum rabo-e. 

12Nda, matha nchum mibo phung rigase naliuniu thiusu lanrabo-e. Samibo 
kidung khatdi karengdung situ naliuniu thiukhai lanbo-e chiubo mainiu naliutu 
sirabo-e.” 

Tabamnai Majaibo Phijeng 
13 RAPIU niu din-e, “Naliuniu Tabamnai situ masanjiu khatdi naliuleng kagengbo 
matan makjiu, agu masanbo tingmik situ chakhuang thiujiu nbin-mariu 
tadmakjiu khatdi watien thiumakjiu maksai charuang-chapa lad din maksai, 

14naliuniu atu machabo gasu wangrabo chunwibose daorabo-e. Iniu naliu pao 
Jacob khuga pikhai mibo kadihga lungjiu kadihpiri pakhiangnaniu naliutu 
chakhuang thiukhai rabo-e, chiujiu RAPIU Iniu dinpad mibo-e.” 

Isaiah 59 

Maidung Nuantu Phaimiukakungniu Suimakbo 
1 RAPIU hai naliutu gukhaira, maksai naliuniu nkha khaira khengbo chiukhaira 
son-tanuju-e, maksai pakuon tidju-e chiu maningmi tulo! 

2Haise naliu nuan jengniu, naliu rathoi chiukhai makbo-e. Naliuniu patu 
kahumra kamboga, naliu nuan siniu naliutu Tingwang khugasu ju-npek mibo-e. 

3Naliuniu aratbo gasu, wakasa kambo gasu khatdi maitu kamshatbo gasu mao 
mibo-e. 

4Naliuniu ladjankyga tadle, chiudi majibose naliu khuga ha-e. Naliuniu ngam 
lura, naliu arat din-e. Maitu kam masara naliuniu warang-e. 

5-6Naliuniu maitu kasa kamra rangbose patai-karabo kaniu bum kumgap-e. Sibo 
bumse kampang padsai, kaniu padle! Chiudi naliuniu wakasa rangbose wadi 
kawibo padlakge paliura takepui renniu kadakbo fai kum pageng kahabo-e! 

7Naliura pawan machang kasabo ronna rang-e, sisetu naliuniu khuan lenlakjiu 
bamme, pamao kahamaitu naliuniu kamshatra manang makjing-e. Naliu 
tadkhaibo bam hina naliuniu kam mahakhai-e khatdi kam masa-e. 

8Sichiujiu naliuniu tadkhaibo bam hinaga mari khairabo bam ha-e. Naliuniu 
kambo hina maji makge. Naliuniu tadbo npui sira kamaobo-e, sibo npuiga 
tadkhai mibo mai khatnadi marisi lakge. 

Maidungniu Paliu Nuan Din Madu Padbo 
9Maidungniu din-e, “Aliutu kam mathad bambo mai khugasu, dekamjiu 
Tingwang niu aliutu gukhai makjiulo, chiubo tuhoira aliuniu silude. Aliuniu 
kabenboga tadkhaini-e, chiudi tamiubo ronna-e, 

10sichiujiu pamik tiadmai kumjiu, aliu kametjiu tad bamme. Aliuniu charuidihgu 
tamiuboga tadbo kumjiu, n-nien tingga gadi, nchun kumjiu aliu phi masui-e. 

11Aliu manang-e khatdi aliulung chariu-e. Mathadjiu bambo gasu khatdi 
kammaojiu bambo gasu aliutu gukhaira Tingwang tu aliuniu ramgun-e, chiudi 
wadi pad makge. 

12“RAPIU yo, aliuniu natu atungjiu, kamaobose wajiukha kam mide. Aliu nuan 
siniu aliutu ladjan thiujiu bamme. Pakhiangna hai aliuniu sibamme. 

13Aliuniu natu atungjiu, natu suimakjiu nasai suita mibo-e. Aliuniu maitu kam 
mathadjiu nakhu gasu aliu maritad mibo-e. Aliu maning hai kamaobo-e khatdi 
aliu ladkeng hai ka-aratbo-e. 

14Kamajibo situ luthon mide, siniu nchangbose wang mana silak mibo-e. Mathiu 
ruangga kamajibose paphi masui mide, siga ka-nchangbo lungchun wadi ha-e. 

15Siga masanbo lungchun hawang mibo jengniu, mai khatniu kasa kamta misai, 
pase kamao kammaigu miktunpiu thiu mibo-e. 

RAPIU Niu Pamaidungtu Gukhaira Kadenbo 

RAPIU niu haise ngaolujiu, siga kamajibose kaha jengniu palung kimta mide. 

16Mathadjiu bambo maitu mai khatniudi nkha khaira habo ngaolujiu pasuang 
hamide. Sijengniu pagu pumtan thinlujiu, paliutu gukhaijiu charise pi ngam 
khaine. 

17Paniu majibo situ charipuan ntiang kum, khatdi juringbo pumtan situ pirun 
kumjiu piurabo-e. Paniu wahinatu kam maji khairabo lungchun katanbo siniu, 
kamao kamjiu chariu khengbambo situ chakhum ruikhaira khatdi sajai pikhaira 
kadenjiu bamme. 

18Paniu pagu mikremaidung situ, paliuniu kadiulam lungbam tadi, paliuniu 
kamkhai mibo saisuijiu sajai pirabo-e. 

19Tingbang lamsu, tingnu lam tangbo mai hinaniu patu khatdi pagu pumtan situ 
pingkam rabo-e, paniu singgiu duiliu kum khatdi katanbo tingthung kumjiu 
wangrabo-e. 

20  RAPIU niu pamaidung khuga din-e, “Iniu Jerusalem ga wangjiu naliu nuan gasu 
lungli mibo mai hinatu gukhaine khatdi rankhai bine. 

21Iniu naliu khuga ladrian thiukhai bine; tuhoi gasu tingthengjiu naliuniu alad 
piujiu naliu nahdungtu naliu kaikikdungtu wangrabo chaken machangna alad 
majai raleng katikhaira Iniu agu pumtan nai agu katikhaibo hai naliu khuga 
pikhai mibo-e.” 

Isaiah 60 

Pasai Wangrabo Jerusalem Gu Kendi 
1Jerusalem yo, sulujiu naimik kum thaoben sulo. RAPIU gu kendise nariga 
thaoben khai bamme. 

2Katambo jatdung tura tamiubo siniu gomnam mirabo-e. Chiudi RAPIU gu nbiu 
siniu natu thaoben khaine; pagu kabenbo nbiu siniu natu maluang khaine. 

3Jatdung situ nagu nbiuga juwang khaine, Chawangdung situ nagu nsuan 
tingben karaiboga puiwang khaine. 

4Degu padbamlo chiubo ajanjiu phiulo; Namaidungse chaky lam wangra madui 
bamme! Nanahpiudungse kadiubo dih lamsu wang sune; Nanahpuidung situ 
ngenadungtu kumjiu ponwang sune. 

5Naliuniu haise ngaosai chunwiboniu phui rabo-e! Naliu chun wijubo jengniu 
machao sune. Jatdunggu chakhiu-chalanse duipui hugen lamsu naliu khuga 
phungwang sune. 

6Kontraodungniu phungkinbo kadibo bangdungse Midian nai Ephah lamsu 
wang sune. Sheba lamsu kachia nai parimwibose phungwang sune. RAPIU niu 
degu kamkhailo chiubo kawi champaose maidungniu paowang sune! 

7Kedar nai Nebaioth gu mily hina nakhuga rathak mania thiujiu phungwang 
sune. Haise RAPIU tu kimkhaira kadkhai rabo-e. RAPIU niu patu Kahumboky gase 
tingthengjiu paken kam madikhai rabo-e. 

8Kamuang kumjiu tadmen-men wangkinbo maleedung hai degulo? Makhao 
kumjiu chakylam lenwang kinne. 

9Maleedung haise kadiubo kadih lamsu, Tingwang maidungtu paliu kylam 
phungwang kinbo-e. Paliuniu Israel maigu masanbo Rawang, RAPIU zantu 
chakhuang thiura kachia rangkang phungwang kinbo-e, pamaidungtu jat 
hinaniu chakhuang thiura paniu kamkhaibo-e. 

10 RAPIU niu Jerusalem mai khuga din-e, “Sangdiumainiu naliu rengse thiu 
lanrabo-e. Paliu wangdung siniu naliutu macha rabo-e. Alungpom gasu Iniu 
naliutu sajai pikhaibo-e. Chiudi tuhoira Iniu naliu lam ponjiu lungsabo 
lenkhaine. 

11 Nchun n-nien saomakjiu naliugu rengmunse lekhai bamrabo-e. Sichiujiu 
jatdunggu chawangdung siniu paliugu chakhiu-chalanse naliuleng phungwang 
rabo leng-e. 

12Natu macha makbo jatdung situ kam maha kammi rabo-e. 

13“Kahiu sing, juniper sing khatdi singchong sing, Lebanon mariu gasu withubo 
singse luwangjiu Jerusalem natu thiu sulan rabo-e. Atu kahumboky lunse piwi 
khaira kamjiu, agu namdise pakendibo pi thiukhaine. 

14 Natu kam mathad khaibo mai kaikikdung siniu chakhuang thiubo lenjiu 
nasuangga makhumkiu rabo-e. Natu wajeng simak maidungse wangjiu naphiga 
makhumkiu kahum rabo-e. Paliuniu natu, ‘RAPIU gu Namdi’, ‘Israel maigu 
Masanbo Rawang Namdi, Zion, chiujiu kurabo-e. 

15“Nkamkui mibo khatdi nchum mibo namdi, natu hai manihjiu wadaodi 
phutkhai lanlak mide, Iniu natu kadibo khatdi palun kawibo pithiu khai bine. 
Tingtheng-tingthengjiu chunwi-ringabo bam pithiu khai bine. 

16Maipui khatniu panahtu akhi-taliubo kum, Jatdung nai chawangdung siniu 
natu akhi-taliu rabo-e. RAPIU, Iniu natu gukhaibo-e chiubo nangniu sisu rabo-e, 
Israel maigu ngamkambo Rawang niu natu khenrang pi thiukhai bibo-e. 

17“Iniu naleng tanaagi sung kachia, khatdi chagi nai tasing sung rangkang nai 
tataaginiu khatdi tatu sung chagi phungwang rabo-e. Nagu mawangpaodung 
siniu natu kam mathad lanlak mide; Iniu paliutu majibo nai agi-manaibo siniu pi 
mawang khai bine. 

18Kabuakbo khuanse chiulan lak mide, naliu kadih haitu kam maha lanlak mide. 
Iniu singbeng khat kumjiu sungkhai bine khatdi gukhaibi rabo-e. Iniu naliutu 
gukhaibo jengniu naliuniu atu thuon rabo-e. 

19 “N-nien tingga naimik biuse naliuleng pageng bamlak mide. Maksai nchun 
tingga chahiu biuse pageng bamlak mide. Palamra RAPIU, Iniu naliugu tingtheng 
nbiuse thiumi rabo-e; Agu kendigu nbiu siniu naliu riga benbammi rabo-e. 

20Naliugu magenthiu chariubo tingmikse hamine. RAPIU, Iniu naliuleng 
tingtheng kabenbo nbiuse thiumi rabo-e. Chahiu naimik suang tingtheng bammi 
rabo-e. 

21Namaidung siniu kamajibose kam rabo-e, Haibo kadihse tingtheng naliugu 
thiurabo-e. Iniu paliutu lingkhaibo-e, khatdi paliutu damkhaibo-e, Mai hina 
khuga agu kendise paliuniu madulen khaira leng-e. 

22Siamthubo nai manonthubo kikhun siniudi katanbo nai kadibo jat kummi 
rabo-e. Kabuibo wanse wangtang dasai, Iniu haise majatjiu pipad khaira-e. I 
hai RAPIU si-e!” 

Isaiah 61 

Rankhaira Kawi Champao 
1  Dithubo RAPIU siniu pagu Hiupuina atu piphui khaibi-e. Lunglakmai khuga 
kawicham phungwangjiu magenthiu-chariu maitu wikhaira, kavangkyga bam 
maitu phutkhai raleng, paniu atu kadalujiu langwangbo-e. 

2  RAPIU niu pamaidungtu gukhaijiu paliugu mikremaitu ngamkhai rabo tingse 
wangkin-e chiubo senpadra paniu atu langwangbo-e. Chunsajiu achung bambo 
maitu pijiu chunwi khaira atu langwangbo-e. 

3Zion ga chunsajiu bammai khuga achungbo sung chunwibo nai ringabo, 
chunsabo sung thuonbo lui thiu rabo-e. Paliu hai RAPIU papum siakniu 
lingkhaibo singbangse kumra-e. Paliuniu majibo hina kam rabo-e. Paniu 
kamkhaibo pagu tienkam jengniu Tingwang tu thuon rabo-e. 

4Pating thengjiu nkamkui mibo namdise paliuniu thiusu lanrabo-e. 

5Amaidung yo, sangdiumaidung siniu naliutu macha rabo-e. Paliuniu naliugu 
khaoruitu khuanrabo-e. Naliu kadihse paliuniu tenjiu naliutu akhi rabo-e. 

6Naliu hai, aliu Rawang vangmai-e khatdi RAPIU gu singkumai-e chiubo simi 
rabo-e, Jatdunggu chakhiu-chalanse naliuniu thinrabo jengniu naliu wasaothiu 
lulo. 

7Naliugu kamangambose hami rabo-e. Naliuniu naliu kadihga lungrabo-e. 
Naliugu chakhiu-chalanse damnia nkiujiu kengkhang rabo-e. Naliugu 
chunwibose tingtheng rabo-e. 

8 RAPIU niu din-e, “Iniu majibo situ luni-e, chiudi maitu mathadbo nai chakhui-
chamao situ mareng-e. Iniu amaidungtu majijiu paliu phijeng pirabo-e chiujiu 
tingthenggu ladrian thiukhai rabo-e. 

9Paliu hai jatdung ruangga pazan katadmai thiu rabo-e; Paliutu ngaomai hina 
siniu paliutu Iniu thoikhaibo-e chiubo simi rabo-e.” 

10 Jerusalem yo, RAPIU niu kamkhai bibo jengniu nachun wilulo. Pahai chamipui 
khatniu pagu magiangbo pon khailujiu kabam kumme. Tingwang niu patu hai 
chari ngambo nai juringbo siniu papuan thiukhai-e. 

11Pasyse puakkhangjiu dikhangbo kum, Dithubo RAPIU niu pamaidungtu 
gukhaine, Siga jat hinaniu patu thuon rabo-e. 

Isaiah 62 

1Jerusalem tu kathuat khaibo chamse Iniu dinpad sune: patu ranlu makthen I 
maliumak silakge; Pagu chari-ngambose nchun kahiupuang kum ben-e. 

2Jerusalem yo, nagu chari-ngambose jat hinaniu ngao rabo-e! Paliugu 
chawangdung siniu nagu kendibose ngao rabo-e. RAPIU papumsiakniu pikhaibo 
kasanbo zan siniu natu kumi rabo-e. 

3Nang hai RAPIU gu palun kawibo chawang pirun kum rabo-e. 

4Natu hai “Phutmibo,” chiujiu kulanlak mide. Nagu kadih haitu “Luta mibo Nao,” 
chiujiu kulanlak mide. “Tingwang niu palung kimbo Nao,” chiubo kasanbo zan 
siniu kumi rabo-e, Pagu kadih haitu “Chunwijiu thiulubo Nao,” chiujiu kumi 
rabo-e Palamra RAPIU niu natu palung kim khaide, Sijengniu pahai nagu kadih 
kina kummi rabo-e. 

5Khangnamai khatniu liuchangpuitu panaoleng lubo kumjiu, Natu dampaoniu 
natu magiangjiu lurabo-e. Naopaopiuniu naopaopui khuga pachun wibo kum, 
Na-Rawang siniudi nakhuga pachun wirabo-e. 

6Jerusalem yo, narengtu khuanra Iniu akhemaitu langkhai nbamme; Nchundi, n-
niendi maliu makjiu paliu bamsi lakge. Paliuniu RAPIU gu ladriatse pi maningtao 
khai rabo-e, Paniu paliutu wadaodi mangai lakge. 

7Jerusalem tu paniu gukhaijiu, kadihpiri pakhiangnaniu thuonbo namdi pithiu 
khaijiu kalanlu makthen, paliuniu patu pi mathak khai lakge. 

8 RAPIU niu katanbo ladriat thiu khai-e; Pagu pumtan thinlujiu kamkhai rabo-e. 
“Naliugu miusyse naliugu mikremai tatek thiuta mirabo-e. Sangdiumai siniu 
naliu jaw saklanlak mide. 

9Chiudi naliuniu lingkhaibo nai atiat lubo miusy nai taruakse naliuniu tiu-
sakjiu RAPIU tu thuon rabo-e. Naliuniu tadlujiu khom madui lubo mumsy siniu 
kamlubo jawse atu kahumboky ladzan bamga sak rabo-e.” 

10Jerusalem mai yo, namdi lenlamse padlujiu, Namaidung malanwang 
kinmaileng puidi thiu sulo! Npuise thiujiu, tukangdungse khoithon milo! 
Jatdungniu silura madan kam khailo. 

11  RAPIU niu kadihpiri pakhiangnaga haichiu senronjiu bamme, “RAPIU niu 
Jerusalem tu gukhaira wangkinne chiubo maidung khuga dinkhailo. Paniu ranlu 
maitu puilujiu wangkinne,” 

12Natu hai, “Tingwang gu Masanbo Maidung,” “RAPIU niu gukhaibo Maidung,” 
chiujiu kumi rabo-e. Jerusalem haitu, “Tingwang niu lungsabo Namdi,” 
“Tingwang niu Mangai makbo Namdi,” chiujiu kumi rabo-e. 

Isaiah 63 

RAPIU Niu Jatdung Riga Chari Ngambo 
1 “Edom ga bambo Bozrah namdi gasu wangkinbo hai saolo? Kahengbo ponniu 
haijiukha pakendibo pon thiulujiu pagu pumtan nai jengtan jaojiu wangkinbo 
hai saolo?” “Haise pumtan bambo RAPIU niu, pagu chari ngamlubose paoronra 
wangkinbo-e.” 

2“Dekamjiu mumsy tao manuijiu jaw thunbopiu kumjiu paniu haijiukha 
kahengbo pon piujiulo?” 

3  RAPIU niu paokakge, “Iniu mumsy ken riga tao maluibo kum, jatdung riga 
taomalui khai mibo-e, siga maidi atu nkhara wang makge. Iniu alungpom gasu 
paliu riga taomalui khaimibo-e, siga paliu zai siniu afai-ani hina hai kaniang 
mibo-e. 

4Amaidungtu gukhaira pawan wangtang mide, sichiujiu paliugu mikremaitu 
sajai pikhai rabo-e, chiujiu alung chap mibo-e. 

5Atu nkha khaira maidi habose Iniu ngaoboga asuang hamide chiudi agu 
lungpom siniu atu pitan khaijiu Iniu aronna charise ngamlubo-e. 

6Alungpom gasu Iniu jat hinatu tao malui lujiu kam marakhai mibo-e. Paliu 
ringting-zaise Iniu kadihga runkhai mibo-e.” 

Israel maileng RAPIU Gu Pawat 
7 RAPIU gu saomakbo lungsiat situ Iniu dinjiu bamne; Aliuleng paniu kam khaibo 
hina jengniu Iniu patu thuon-e. Pagu lungsasibo nai saomakbo lungsiat penniu, 
Israel maitu paniu thoidam dijiu pikhai bide. 

8 RAPIU niu din-e, “Paliura amaidung-e. Paliuniu atu sonmi lakge.” Sichiujiu paniu 
paliugu chariu-magenthiubo gasu paliutu gukhaibi-e. 

9Haise maza khatniu makge, chiudi RAPIU papumsiakniu paliutu gukhaibo-e. 
Pagu lungsabo nai kakungbo siniu paliutu gukhai-e. 

10Karai gasu paniu paliutu manang khaijiu bambo-e, chiudi paliuniu patu 
atungjiu pagu masanbo hiupuina situ kam magenthiu khaide. 
Sijengniu RAPIU niu paliu mikremai thiulujiu paliutu aphen khai mibo-e. 

11Chiudi paliuniu RAPIU vangpiu, Mose niu lungkhai mibo ken situ maningtaojiu 
din-e, “Pamaidunggu jupaodungtu duipui gasu gukhaibo RAPIU se tuhoi dega 
bamlo? Mose tu pagu hiupuina pikhaibo RAPIU se dega bamlo? 

12-13Mose khuga pagu pumtan siniu duipui situ njan khai lujiu, pamaidungtu 
kasuakbo duiliu gasu jupad khaijiu paken dibose tingtheng leng 
kamkhaibo RAPIU se dega bamlo?” RAPIU niu jukhai bijiu, paliura chara-kuon 
kumjiu wadaodi paliu phi masui makge. 

14Khaoruidungtu piubuan kawibo ramjengga maluang khaibo kum, RAPIU niu 
pamaidungtu pi mathak khai-e. Paniu pamaidungtu jukhaijiu pazan-ga 
chakhuang thiubo phungwang khai-e. 

Lungsa Khaira Khatdi Nkha Khaira Khengbo 
15 RAPIU yo, nangniu lungbambo, nagu masanbo nai kendibo tinggen lamsu 
aliutu phuikiu khailo. Nangniu aliutu haijiukha lungsa khaibose dega bamlo? 
Nagu pumtanse dega bamlo? Nangniu kungbo nai lungsabose dega bamlo? 

16Nang hai aliu piu-e. Aliu pao, Abraham nai Jacob siniura aliutu suikhai tamibo-
e, chiudi RAPIU yo, nangra aliutu pawan machang gukhaijiu bambo piu-e. 

17Dekamjiu nangniu aliutu nagu npui gasu piron mahakhai jiulo? Dekamjiu 
nangniu aliu lung pitan khaijiu nakhu gasu pi marikhai mijiulo? Natu machakhai 
mibo mai, pawan machang namaidung jeng gasu malanwang khailo. 

18Nagu masanbo maidung, aliutu pawan khat, aliugu mikremainiu hathon mibo-
e; paliuniu nagu masanbo rathakbam situ taomalui khai mibo-e. 

19Nangniu aliutu wadaodi mawangkhai makbo kum, wadaodi namai kamakbo 
kumjiu kamkhai mibo-e. 

Isaiah 64 

1Dekamjiu tingpuk situ kampang lujiu kiu makjiulo? Ramluong siniu natu 
ngaoboga pingbo siniu kaphik rai-raimi rabo-e. 

2Paliura kathiubo mi riga lang kala bambo tadui kum, kaphikrai-rai mirabo-e. 
Wangjiu nagu pumtanse nagu mikremai suangga madukhai sulo, Sichiujiu 
jatdung situ nasuangga pijiu kaphikdi-di khailo! 

3Aliuniu maningmak jingbo wan ga nang wanglujiu kapingbo kamkhai mibo-e, 
siga ramluongdungse natu ngaolujiu pingbo siniu kaphikrai-rai khai mibo-e. 

4Patu malumbo maileng haikumbo kamkhai-e chiubo mai khatdi ngao matai 
makha-e, maksai chiu matai makha-e. 

5Majibo kamjiu chunwi maitu nangniu lukhai-e, khatdi nachun ningga lungkhai 
mibo maitu maningtao khai-e. Aliuniu nuan kammibo jengniu, nalung pomme, 
nalung pomjiu bamliudi, aliu hai nda gasu kamaobo kamjiu bambo maidung-e. 

6Aliu mathiu nuan kam mide, aliugu withubo ngamkam katangna taniachang 
tania mibo-e. Aliu nuan jeng gasu, aliutu ntang mibo singniwtu kumjiu 
tingkainiu hunthon mibo-e. 

7Mai khatniudi nakhuga kakhengthiura wangmakge, maksai mai khat niudi nkha 
khengra wangmakge. Aliu nuan jengniu nang aliu khugasu nbai mide khatdi 
aliutu luthon mide. 

8Chiudi nangra aliu piu-e, RAPIU yo, aliura chagam kumbo-e nangra chali 
dampao kumbo-e. Nangniu aliutu damkhaibo-e. 

9Siniu nalung pomjumi khai tulo maksai aliu nuantu tingtheng chakkhaijiu bam 
tulo. Aliu hai namai-e, aliutu lungsa khailo. 

10Nagu masanbo namdidung hai ramjing kum, Jerusalem hai nkamkui mide, 

11khatdi aliu paopehdungniu natu thuonbo, masanbo khatdi palun wibo bam 
aliu Rakyse chaminiu kam maha mide. Aliuniu masenbo bam hinase nchum 
mide. 

12RAPIU yo, haise nangniu manang khai mak jiuma? Wakhatdi nang kamkhai 
lakma, aliutu haichiu pijiu magenthiu-chariubo khengjiu bam rama? 

Isaiah 65 

Palung Kasamaitu Tingwang Niu Sajai Pirabo 
1  RAPIU niu din-e, “Amaidungniu khengbose, Iniu paokak khaira kaden bambo-
e, chiudi paliu kheng makge. Amaidungniu atu daora, Iniu kaden bambo-e chiudi 
paliura wadi matan makge. Iniu paokak khaira kadenjiu bamdi, jatdungniu 
akhuga kheng makge, ‘Naliutu nkha khaira I haiga bamme.’ 

2Paliu lung tanjiu kasabo ronna kamjiu paliu maningga tadjiu bam maitu Iniu 
sundaora kadenjiu bambo-e. 

3Paliuniu mangammak jingjiu alungpom kamjiu bamme. Paliuniu masanbo 
karengga charathiujiu parim wibose nkeng maigu rathak bam riga rukhaijiu 
bamme. 

4Nchun kiusai paliuniu tulimkiga khatdi charao lam tadjiu kashaimai mahiutu 
npao-e. Paliu kavak zandi tiu, nkengmai rathakga kadkhaibo ganduidi langlu 
sakge. 

5Sichiujiu paliuniu kakimai khuga din-e, ‘Aliu khuga bamtam milo, aliutu naliu 
niatao ralengdi aliura masan chang masan-e!’ Sikumbo maidung khuga I bamsi 
lakge, wadaodi midmakbo mise kumjiu paliu riga alung pomjiu bambo-e. 

6“Paliugu sajaise Iniu chapkhai mide khatdi raokiukhai mide. Paliuniu 
kammibose Iniu phui kamakbo thiu lakge. 

7Paliuniu kammibo khatdi paliu paopeh mainiu kammibo nuan jengniu, Iniu 
paliutu malan khai rabo-e. Paliuniu nkengmaigu maluang rakyga parim wibo 
mataojiu khatdi aken din masa mibo-e. Sijengniu karaiga paliu tienkam saisuijiu 
Iniu paliutu sajai pirabo-e.” 

8 RAPIU niu din-e, “Mai khatniudi kawibo mumsyse kam mahami makge, chiudi 
sibosung, sise khoilujiu jaw thao-e. Sise kumjiu Iniu amaidung pakhiangnatu 
kam mahami lakge; atu machamai tura Iniu gukhai birabo-e. 

9Iniu Judah kiphiuga bammai Israel maitu thoikhaijiu, paliuniu ramluong 
kadihse lurabo-e. Atu machabo maidungniu siga lungrabo-e. 

10Paliuniu atu kahum rabo-e, khatdi paliugu milydung nai khaoruidungse 
tingnulam bambo Sharon-gu Ramjengga, khatdi tingbanglam bambo Chariubo 
Ramjengga puitadjiu pi tagikhai rabo-e. 

11“Chiudi agu masanbo Zion luang tu phutmibo, sichiujiu tasan kawibo, chaphaw 
kawibo radung Gad nai Meni tu kahum maidung naliuleng tamsin khai rabo-e. 

12Naliu sanset sira kapingbo shit gasu shairabo-e, palamra Iniu naliutu kubo 
tingga naliuniu paokakkhai makge, maksai Iniu kadinbose naliu nkingkhai 
makge. Naliuniu alad majai makjiu kasa kamrabose kadalude. 

13Sijengniu naliu khuga Iniu dinbo-e chiubora alad majaijiu atu kahumbo mai 
siniu tiura-sakra kengjiu daorabo-e, chiudi naliura mariujiu tad rabo-e, khatdi 
chari rabo-e. Paliura chunwi rabo-e, chiudi naliura mangam rabo-e. 

14Paliura ringajiu chalui thiune chiudi naliura lungchun magenthiujiu kaprabo-
e. 

15Iniu kadalubo maidung siniu naliu zan thenjiu tasiang siangrabo-e. 
Dithubo RAPIU, Iniu naliutu kamshat mirabo-e. Chiudi alad majaimai tura Iniu 
kasanbo zanse pikhaibi rabo-e. 

16Sibo kadihga lungbo mai khatniu thoidam khengsai Chamchangbo Rawang niu 
thoikhaira khengrabo-e. Mai khat kumboniu tasiang siang sai Chamchangbo 
Rawang zan-ga siangrabo-e. Nda masuanggu magenthiu-chariubo hinase 
mangai kammi rabo-e khatdi hakammi rabo-e.” 

Kasanbo Gandam 
17  RAPIU niu din-e, “Tinggen kasanbo khatdi kadih kasanbo Iniu dambamme. 
Kaguangbo ngamkam hinatu mangaijing mirabo-e. 

18Iniu kasanbo gandam kambo jengniu naliu chunwijiu ringalulo. Kasanbo 
Jerusalem, Iniu damkhaibo sira chunwi-ringaboniu phuijiu bamme, siniu 
pamaidungdi chunwijiu bamme. 

19Jerusalem jengniu khatdi pamai jengniu I apumsiak chunwi-ringaboniu phui 
bamme. Siga kapbo bamlakge, wa-nkha khengbo bamlakge. 

20Ngena siniu pamnah thiujiu shailakge, paliu mathiu paliu-lun lungbui 
lungrabo-e. Takum kai khat lungkhai maidungse chabuan maileng chakkhai 
rabo-e. Sibo masuang shai misai, Iniu paliutu sajai pikhaibo madan-e. 

21-22Maidungniu chaky thiulujiu paliu ronna lungne--siga mai katambo maidung 
lunglakge. Paliuniu mumsy reng kamlujiu jaw kamsakne sise mai katambo 
maidungniu saklakge. Singbang kumjiu amaidung ringtheng rabo-e. Paliuniu 
kamkhai mibo hinase paliuniu daojiu chunwi rabo-e. 

23Paliu ngamkam hina taphuang rabo-e, khatdi paliu nahmaidung siniu chariu 
magenthiubo daolakge. Iniu paliutu khatdi paliu kaikikdungtu thoikhai rabo-e. 

24Paliuniu khengloi makha gasudi, Iniu paliu rathoise paokak khairabo-e. 

25Tanydung nai milypoidung maluang katiu tiune, ndongquidung siniu, 
khaoruidung kumjiu magao tiurabo-e, khatdi kaniuse patai karabo thiulan lak 
mide. Agu masanbo luang, Zion gase wakhatdi kahabo, maksai kasabo thiulan 
lak mide.” 

Isaiah 66 

RAPIU Niu Jatdungtu Ladjan Thiubo 
1  RAPIU niu din-e, “Tinggen se awangbam-e, khatdi kadih hai aphi pan-e. 
Sichiusai naliuniu dekumbo ky aleng thiukhai ralo? Iniu lungrabo leng dekumbo 
bam kamkhai ralo? 

2I apumsiakniu ting-kadihpiri pakhiangna haitu damkhaibo-e! Palung manonjiu 
khatdi palung lilujiu alad majaimai riga, Ira alung kimbo-e. 

3“Maidung siniu paliu maning ronna kamme. Paliuniu kabuichi ponlu charathiu 
bamdi, chamainatu ponlu charathiu bamdi, milypoi kadkhai bamdi tathi-wong 
romkhai bamdi, alin-tara kadkhai bamdi kavak-zai kadkhai bamdi macham 
kamna-e. Kahumbo haitu kammeng kamwang khaibotu paliu diu wi-e. 

4Sijengniu, paliuniu pingthubogu magenthakse Iniu paliu riga phungwang 
khaine, palamra Iniu paliutu kuboga paliu kenkakkhai makge, maksai Iniu 
kadinbose paliuniu nking khai makge. Paliuniu alad majai makjiu kasabose 
kamrabose kadalubo-e. 

5Patu pingjiu palad majai maidung, RAPIU niu dinbo hai nkinglo: “Naliuniu atu 
malumbo jengniu, namaidungniu naliutu marengjiu bamdi, naliu khuga wadi 
padlakge. Paliuniu naliutu nuimenjiu din-e, “RAPIU niu pagu kendibose 
lenkhaijiu naliutu gukhai bilo, sise aliuniu ngaosai chunwi rabo-e.” Chiudi paliu 
ronna paliu mangam rabo-e! 

6Kinglo! Namdiga khatdi Charakyga chakhuan kario-rio bambo 
khuanse, RAPIU niu pagu mikrebo maidungtu sajai pibo khuan-e! 

7 “Agu masanbo namdi hai maipui khatniu pagen thiumakjiu ngena lung kalu 
kumbo-e. 

8Haikumbose mai khat kumbo ngao matai mima, maksai chiu matai mima? Jat 
khat hai naikhat gasu manalubo bamma? Zion niura jat khattu manara pating 
thengjiu chariu kheng lakge. 

9Iniu amaidungtu paliuniu manarabo tingga pijiu mana khailakge chiubo naliu 
maningmi tulo.” RAPIU niu haise dinmibo-e. 

10Jerusalem tu maluang chunwi khailo; pajeng gasu chunwi khailo, namdi haitu 
lungsamai hina! Pajeng gasu chunsa khai mibo mai, tuhoira patu maluang lujiu 
chunwi khailo! 

11Ngena khatniu papui ndui tupjiu chunwibo kum, patu maluang chunwi 
macham khailo. 

12 RAPIU niu din-e, “Iniu naliutu tingthengjiu pi lungwi khaine; jatdunggu 
chakhiu-chalanse luangsao makbo singgiu kumjiu naliu khuga luangwang rabo-
e. Nang haira papuiniu lungsajiu papamga khailujiu akhi-alu bambo ngena kum 
rabo-e. 

13Jerusalem ga papuiniu panahtu hiambo kumjiu Iniu naliutu hiam khaibi rabo-
e. 

14Haise padbo nangniu ngao dasai nachun wirabo-e; haisiniu natu pitan khai 
rabo-e, khatdi napum pi wikhai rabo-e. Siga nangniu, RAPIU, Ira alad majaibo 
maidung situ nkha khai-e, chiudi agu mikrebo maidung situ atung-e, chiubo silu 
rabo-e.” 

15 RAPIU niu chami thinlujiu wang rabo-e. Paniu palung pombo maidung situ 
sajai pira tingthung- kariga tuanglujiu wangrabo-e 

16Chami nai chaheng siniu pamao-pameng bambo mai hina situ sajai pirabo-e, 
siga maidung kakengkhatu kamshat mirabo-e. 

17 RAPIU niu din-e, “Nkengmai ra kahumra, masanbo karengga tadjiu kavak-zan, 
taza-zan khatdi suimakbo tiutek tiubo mai hinatu ladjan thiura pating namide. 

18Iniu paliu lungchun khatdi tienkam hina si-e. Jat hinatu khom maduira I 
wangkinne, 

19Paliuniu wang maduiboga, agu pumtan hainiu degu ngamlo chiubo ngaosune, 
khatdi paliutu sajai pibose Iniu-e chiubo silu rabo-e. “Chiudi paliu khangsia 
maitu, Iniu kadiulam bambo jatdung, wadaodi akendi chiukhai matai makbo, 
maksai agu pumtan ngao matai makbo; Spain lam, Libya lam khatdi Lydia lam, 
tavaipi thin sibo maitu maluang lujiu Tubal lam khatdi Greece lam langkhaimi 
rabo-e. Sibo jatdung ruangga paliuniu akendi hai dinron rabo-e. 

20Paliuniu jatdung khugasu namaidungtu akhuga kalen thiujiu phungwang 
rabo-e. Israel maidungniu charakyga masanbo rathakgu miusy phungwangbo 
kumgapjiu paliutu agu masanbo luang, Jerusalem gase chaqon gasu, qonniam 
gasu, khatdi qontrao gasu, chaqon-kari nai talai gasu phungwang rabo-e. 

21Paliu khangsia maitu Iniu singkumai khatdi Levi mai pithiu khai bine. 

22 “Kasanbo tinggen nai kasanbo kadihniu agu pumtan phungbo kum, nakai-
kikdungniu chamtan situ phung rabo-e. 

23Hiusan gu Changee hinaga khatdi Tabamnai hinaga, jat hinaniu Jerusalem 
haiga atu kahumra wang rabo-e,” chiujiu RAPIU niu din bamme. 

24“Paliuniu tadpadboga, atu mikre maigu kashai-phawse ngao sune. Paliutu 
tiubo masanpuise wadaodi shai lakge, khatdi paliutu rubo mise wadaodi mid 
lakge. Paliugu lunlung haitu mai hinaniu phuikhai chariusu rabo-e.” 

Jeremiah 

Jeremiah 1 

1Haise Benjamin kadihga bambo Anathoth namdigu singku khat thiubo, Hilkiah 
nahpiu Jeremiah niu dinkhaibo cham raokhaibo ariakkhuang-e. 

2Amon nahpiu Josiah niu Judah gu chawang thiubo takum kariu-je-
sumkiuboga RAPIU niu Jeremiah khuga din-e, 

3khatdi Josiah nahpiu Jehoiakim niu chawang thiubo wan ga paniu pakhuga 
dinlan-e. Sibo saiga, Josiah nahpiu Zedekiah niu mawangbo takum kariu-je-
khatkiubo tingga katang RAPIU niu patu npao lan-lan-e. Sibo takumgu chahiu 
mangiubo lungga Jerusalem maidungtu kavang thiura puitad mide. 

Jeremiah Tu Kubo 
4 RAPIU niu akhuga din-e, 

5“Iniu natu dam makhabo masuang gasu Iniu natu kada lubo-e, khatdi natu mana 
makhabo suangga, Iniu natu jatdunggu phaimiukakung thiura leng kadapad 
mibo-e.” 

6Iniu paokakge, “Kuthubo RAPIU yo, Ira nahju kha-e, Iniu dechiujiu dinralo 
chiubo simakge.” 

7Sichiudi RAPIU niu akhuga din-e, “Nang nahju kha-e chiujiu dintulo, chiudi Iniu 
natu langkhaibo mai khuga tadlo, khatdi Iniu nakhuga pikhaibo chamtan hinase 
paliu khuga dinkhai bilo. 

8Paliutu pingmi tulo, palamra natu gukhaira Iniu maluang khai rabo-
e. RAPIU Iniu dinbo-e!” 

9Sigasu RAPIU niu paben kario padlujiu, amuntai niatao khai-e, khatdi akhuga 
din-e, “Nkinglo, nangniu dinsiak rabo ladkengse Iniu natu pikhai mibo-e. 

10Thainai Iniu natu jatdung khatdi chawangdih tu pamen peh thonra, khatdi 
kamkao mira, kam nchum mira, khatdi luthon mira, sigasu thiusu lanra khatdi 
lingsu lanra pumtan pikhaibo-e.” 

Madungao Nia 
11 RAPIU niu akhuga maniu-e, “Jeremiah yo, nangniu degu ngaolo?” Iniu 
paokakge, “Talaobang ke khat ngao-e.” 

12 RAPIU niu din-e, “Nang maji-e, sichiujiu Iniu kadinbo ladkengse pachangsiakjiu 
padrabo situ Iniu phui bambo-e.” 

13Sigasu RAPIU niu akhuga din lan-e. “Nangniu degu ngaosan lanlo?” chiujiu 
paniu maniu-e. Iniu paokakge, “Tingpilam chali khat tahjiu bambo ngao-e, 
khatdi sise tamaliam mira kum bamme.” 

14Paniu akhuga din-e, “Haibo kadihga lungbambo maidung mathiu riga 
nchummi rabose tingpi lamsu wangrabo-e, 

15palamra tingpilam bambo mathiutu wangraleng Iniu kujiu bambo-e. Sichiujiu 
paliu wangdung siniu Jerusalem gu rengmun ga khatdi sibo mungga bambo 
rengdung khatdi Judah gu namdi katam-tambo gadi paliugu chawangbamse 
thiusu rabo-e. 

16Iniu amaidungtu sajai pirabo-e, palamra paliuniu nuan kam mide; paliuniu atu 
phutmide, khatdi kakibo ratu akadjiu charathiu mide, khatdi charameng kam 
lujiu sisetu kahum mide. 

17Kaden sulo, Jeremiah yo, tadlujiu Iniu natu dinra chamtan pibo hina paokhai 
sulo. Tuhoira paliutu pingta sulo, maksai nangniu paliutu majang bambo wan ga 
ping nkiura Iniu natu kamkhai rabo-e. 

18-19Nkinglo, Jeremiah yo! Haibo kadihga bambo mai hina, --Judah gu 
chawangdung, chakampaodung, singkudung, khatdi amaidungniu natu 
atungrabo-e. Chiudi thainai nangniu paliutu khamlu rabogu pumtan Iniu natu 
pikhaibo-e; nang hai chagitiangniu khatdi tataaginiu singbeng kam lubo 
namdigu charireng kumrabo-e. Paliuniu natu sunlu lakge, palamra natu 
gukhaira Iniu natu majang bamrabo-e.RAPIU, Iniu dinpad mibo-e.” 

Jeremiah 2 

Israel Maidungtu Tingwang Niu Manang Khaibibo 
1 RAPIU niu Jerusalem ga bambo mai hinatu haibo champaose dinkhaira, akhuga 
pikhai-e. 

2“Naliuniu nahtingga dejiukha malum matiplo chiubo Iniu maningtao-e, ania 
majang lung karaibo tingga nangniu atu dejiukha lungsalo; wadaodi alin lingkhai 
makbo kathaidih gase nangniu asai suikhai mibo-e. 

3Israel mai yo, naliura agu ronna-e, naliu hai agu masanbo mania si-e. Naliutu 
kam masabo mai hina riga Iniu chariu magenthiubose langkhai-e. RAPIU, Iniu 
dinpad mibo-e.” 

Israel Maigu Pao-pehdung Nuan 
4Jacob kaikikmai naliu, Israel mai kiphiudung naliu, RAPIU gu champaotu 
nkinglo. 

5RAPIU niu din-e; “Naliu paopeh mainiu atu atungjiu degu atu madam khaira 
phungwanglo? Degu kamjiu paliuniu akhu gasu marimi jiulo? Paliuniu pageng 
habo charamengtu kahum mide sichiujiu paliu ronna pageng kahabo mai thiu 
mide. 

6Iniu paliutu Egypt dih gasu ranpad lujiu, kathaidih, nbuidih, kasangbo dih mai 
khatnadi lungmakbo maksai, mai khatnadi tadkhai makbo kapingbo kadih gasu 

paliutu ramjingga maluangpad khai bide, chiudi paliuniu atu wajeng chakkhai 
makge. 

7Paliuniu paliu miusy atiat lujiu khatdi kawibo hina lutaojiu bamra Iniu paliutu 
kadihtam kawiboga puiwang khai bi-e. Sibosung paliuniu agu kadihse kam masa 
mide; Iniu paliutu pikhaibo kadihse paliuniu kam tania mide. 

8“Dega RAPIU bamlo?” chiubo singkudung siniu maniu makge. Agu singkudung 
siakniu atu simakge. Mawangpaodung siniu atu atungjiu chari thiu-e; 
phaimiukakungdung siniu Baal zan ga din-e, sichiujiu pageng habo charamengtu 
kahum mide. 

RAPIU Niu Pamaidungtu Atungjiu Thubo 
9“Haichiujiu RAPIU, Iniu amaidung riga atungjiu agu tathu hai thusu rabo-e. Paliu 
kaikikdung riga agu tathuse Iniu phungwang rabo-e. 

10Cyprus gu chapiukak tingnulam tadsulo, sichiujiu Kedar kadih tingbang lamse 
mai khattu langkhai sulo. Siga wadaodi nda pad matai makbose naliu ngaosu 
rabo-e. 

11Katambo jatdung siniura paliu rase kachangmak bamliudi, wadaodi kali 
makge. Chiudi amaidung siniura paliutu Iniu chakhuang thiujiu kakibo 
radungniu kam ngamlakbo kamkhai bidi, wadi kam ngamlakbo radungtu 
thinlujiu Charawang atu nkhiak mide. 

12Sijengniu tingpuk haitu kapingbo siniu tun kanuk khaira Iniu chamtan 
pikhaibo-e, siga kapingbo nai maisuang habo padrabo-e. 

13Palamra amaidungniu nuan nia kam mide: kamasingbo duipin, akhu gasu 
paliu maritad mide, khatdi paliuniu wadaodi tadui madun khai silakbo nkak 
mibo akhunse chukhai mide. 

Israel Maidunggu Nchang Makbo Gasu Padbo 
14“Israel mai hai kavang makge; patu hai kavangleng lungwangbo makge. 
Dekamjiu pagu mikremai siniu patu hakin jiulo? 

15Ndongqui kumjiu paliuniu patu kahiu marungjiu bamme; paliuniu pagu 
kadihtu kathaidih pithiu khai mide, khatdi pagu namdi hai kam maha lujiu kam 
nchum mide. 

16Yo, Memphis mai nai Tahpanhes mainiu pagu tapeerongse kampang mide. 

17Israel mai yo, haise nangniu naronna nariga phungwangbo-e! Iniu nagu 
puitadga maluang khaijiu bamdi, na-Rawang, RAPIU, atu nangniu thon mide. 

18Nangniu Egypt dihlam malanwang lujiu Nile giu gasu tadui sak lanbo siniu 
degu pageng daolune chiu maning jiulo? Assyria lam malanwang lujiu Euphrate 
giuki gasu tadui sak lanbo siniu degu pageng daolune chiu maning jiulo? 

19Nagu kasabo siniu natu sajai pirabo mide, nangniu akhu gasu maritad mibo 
jengniu natu ladjan thiurabo mide. Nangniu agu kadinpiu makjiu,na-
Rawang RAPIU, atu phut mibo hai, dejiukha salo, dejiukha khalo khatdi dejiukha 
maomilo chiubo nangniu silu sune. Dithubo Ngamkambo RAPIU, Iniu dinpad 
mibo-e.” 

Israel Mainiu RAPIU Tu Kahumra Suimakbo 
20Dithubo RAPIU niu din-e, “Israel mai yo, naliuniu agu pumtan haitu nda gasu 
lukhaita mibo-e; naliuniu alad piura khatdi atu kahumra suita mide. Maluang 
kakubo hina riga khatdi madiakbo singbang hina hangga naliuniu chara 
miujanpuitu kahum mide. 

21Iniu naliutu withubo alinpum gasu kadalubo mumsy ken kumjiu lingkhaibo-e. 
Chiudi phuilo naliu hai ndekum milo! Naliu hai tenmibo khatdi pageng hamibo 
mumsy ken kum mide. 

22Withubo tagaotaa siniu naliutu nkhiu bamdi, naliugu kamaobo jamse Iniu 
ngaobam rabo-e. 

23Dechiu naliuniu naliu pumtu kam tania makge chiujiu din ngamlu ralo? Baal tu 
wadaodi kahum makge chiubo naliuniu dechiu din ngamlu ralo? Ramjeng gase 
dechiujiu nuanse naliuniu kamkhai mibo gulo chiubo phui matailo. Nang haira 
kathaidih ga, nkan qontraoniu, wonrabo ting wangtang mijiu, pak mariu kabam 
kum mide. 

24Paniu wonni mibo tingga, saoniu patu thinman ngam luralo? Patu wonkhai 
nibo pachi siniu patu paronna kam chariu sonra ha-e. Patu wonkhai rabotu 
pawan machang para khuanjiu bambo-e. 

25Israel, mai yo, kakibo radungtu hajiu naliu jeng hata sulo, khatdi nakhu sangjiu 
bamta sulo. Chiudi nangniu din-e, ‘Daolakge! I malanwang ngam lakge. Ira 
sangdiumai radungtu lungsa mide sichiujiu paliu sai suitad mine.’” 

Israel Maitu Sajai Pibui-e 
26 RAPIU niu din-e, “Aga katiubo maitu minlubo wan ga kamangambo kumjiu, 
naliu Israel mai hina naliugu chawangdung nai chakampaodung, naliugu 
singkudung nai phaimiukakungdung hina mangam rabo-e. 

27Naliu mathiu mangam rabo-e naliuniu singbang situ naliu piu-e, khatdi 
tatukang situ naliu pui-e chiujiu din-e. Naliuniu akhuga malan wangrabo sung 
naliuniu akhu gasu tad mari mibo jengniu haise padrabo-e. Chiudi naliuniu 
chariubo wan ga, naliu khuga wangjiu naliutu rankhaira naliuniu akhuga kheng-
e. 

28“Naliuleng naliuniu kasiam kalubo radungse dega bamlo? Paliuniu ngamme 
chiusai naliuniu chariubo wan ga, paliutu pijiu naliutu ranlulo. Judah mai yo, 
naliugu namdi kengjiu bambo kum, naliu radungdi kengjiu bamme. 

29Naliuniu suimakjiu bambose degulo? Naliuniu dekamjiu atu atungjiu chari 
thiubam jiulo? 

30Iniu naliutu sajai pi-e, chiudi haisiniu suimakge, naliutu pijiu kam maji khaira 
suimakge. Palung singrejiu bambo ndongqui kumjiu, naliuniu naliugu 
phaimiukakungdungtu gimide. 

31Israel maidung yo, Iniu dinbambo hai nking khailo. I hai naliu khuga kasabo 
kadih, tamiubo kadih khatdi kathaidih kummi jiuma? Sichiusai dekamjiu, 
naliuniu akhuga wadaodi malanwang makjiu naliuniu kam kanibose kamne chiu 
dinbam jiulo? 

32Liunamai khatniu patiu-pata maksai chamipuiniu pagu chami puonse mangai 
ngamlu buima? Chiudi amaidungra pating kathengkha atu mangai mide. 

33Lungsamaitu dechiu hatad ralo chiubo naliuniu simasan bamme. Sathubo pui 
siniudi naliu khugasu alilu bui-e. 

34Naliu fainiga lunglak mai zai nai pamao kahamai zai siniu kaniang kakhuak 
bamme, sise kasamai zai makge. “Chiudi haikumbo hina hai padbam tadi, 

35naliuniu din-e, ‘I hai amao-ameng ha-e; RAPIU niu atu wakamdi palung pom 
makge.’ Sichiudi RAPIU, Iniu naliutu sajai pirabo-e, palamra naliuniu nuan kam 
mide chiubo suimakge. 

36Naliuniu kakibo jatdunggu radung khulam maritad mibo jengniu naliu ronna 
naliutu kam mala mide. Assyria maidungniu naliutu kam khaibo kumjiu, Egypt 
mainiu naliu chun kam masa khai rabo-e. 

37Mangambo gasu naliu pi makhum lujiu Egypt dih gasu naliu tadpad rabo-e. 
Naliuniu malummai situ RAPIU, Iniu luthon mide; paliu khugasu naliuniu wadi 
kagengbo daolakge.” 

Jeremiah 3 

Nchang Makbo Israel Mai 
1 RAPIU niu din-e, “Maipiu khatniu panaotu tamisai, khatdi panaoniu patu 
malujiu kakimai nao thiumi sai, paniu sibo puitu lunglan silakge. Haisiniu kadih 
kam tania kammi rabo-e. Chiudi Israel mai yo, nagu lungsamai keng bamme, 
chiudi nangniu tuhoi akhuga malan wangnijiu bamme! 

2Maluang ton hina gase phuikhang matailo. Siga nangniu chakhapui kumjiu kam 
khai kamakbo bam bamma? Kathaidihga Arab mainiu pathiu-pari piutu chon 
kabam kum, nangniu nagu maraidung situ khuanjiu bamme. Nagu makhabo 
tienkam hainiu kadih haitu kam tania mide. 

3Sichiubo jengniu ting hai malang mibo-e, khatdi kariak tingriudi wangta mibo-
e. Nang hai chakhapui kumjiu bamdi, wadi mangam makge. 

4“Khatdi tuhoira nangniu akhuga din-e, ‘Nang hai apiu-e, sichiujiu I nahdao 
tinggasu nangniu atu lungsa khangbo-e. 

5Nangra pawan machang nalung pomjiu bam lakge; nangniu tingthengjiu atu 
suimakbo thiulakge.’ Israel mai yo, haichiujiu nangniu dinbo-e, chiudi nangniu 
kangam katang kasabose kam mibo-e.” 

Israel Mai Nai Judah Mai Lungli Rabo Siakge 
6 Josiah niu chawang thiubambo wan ga, RAPIU niu akhuga din-e, “Nchang 
kamakbopui Israel mainiu kam bambo hai nang ngaoma? Pahai akhu gasu tad 
mari mibo-e khatdi maluang kakubo ton hinaga khatdi madiakbo singbang hang 
hinaga paniu chakhapui kumjiu kamkhai mibo-e. 

7Paniu pakhiangna haise kam mibo saiga maomakjiu akhuga pah wanglan sune 
chiujiu Ira maningbo-e. Chiudi pah malanwang makge khatdi pagu nchang 
kamakbo hinase pah-singnapui Judah niu ngaolude. 

8Iniu Israel maitu tamibose Judah mainiudi ngao-e, sichiujiu paniu akhugasu 
maritad mibo jengniu patu hathon mibo-e, sichiu bamdi Judah mai siniu ping 
makge. Padi chakhapui thiu mide, 

9khatdi wadi mangambo thiu makge. Paniu kadih haitu kam tania mide khatdi 
tasingpek tatukangtu kahumbo gasu makha mide. 

10Haichiubo sai Israel maigu singnapui, Judah mai siniu akhuga malan wangbo 
thak kumjiu kamme; chiudi pagu tienkamga nsisiakjiu kam makge. RAPIU, Iniu 
dinpad mibo-e.” 

11Sigasu RAPIU niu akhuga haichiujiu din-e, Israel mainiu akhuga diujiu tadmi 
bamtadi, nchang kamakbo Judah mai suangra wibi-e chiubo masanjiu lenkhai-e. 

12Iniu tadjiu Israel mai khuga dinkhaira paniu akhuga dinkhai-e, “Matun kamak 
Israel mai yo, akhuga malan wanglo. I haira lungsa sibo-e, siniu alung pomlak 
mide; Iniu naliutu tingtheng alung pomjiu bamlak mide. 

13Na-Rawang, RAPIU tu atungjiu chari thiubo hai nang maomide chiubo lukhai 
lulo. Sangdiumai radungtu singbang hang hinaga nangniu chalungsa khai 
mibose khatdi agu chamtan hai nangniu piumakge chiubo din madupad 
milo. RAPIU, Iniu din mibo-e. 

14“Nchang kamakbo maidung yo, malan wanglo; naliu hai agu-e. Namdi hina 
gasu khangkhat-khattu khatdi chaphiu hina gasu khangnia-niatu Iniu kadalujiu, 
khatdi Iniu naliutu Zion Luong lam maluang wanglan rabo-e. 

15Alad kapiumai siniu naliutu mawangra Iniu kamkhai bine, sichiujiu paliuniu 
tasi nai ningting siniu naliu riga mawang rabo-e. 

16Sigasu sibo kadihga chalun kingpad rabo-e, siga maidung siniu agu Ladriat 
Bung lamga wadi dinsuan lakge. Paliuniu sise makum khai lakge maksai 

maningtao lakge; sise paliuleng pageng hamibo-e, paliuniu kakibodi kamlan 
lakge. 

17Sibo wan wangboga, Jerusalem haitu, ‘RAPIU gu Chawangbam.’ chiujiu kumi 
rabo-e, khatdi jat hinaniu atu kahumra wang maduirabo-e. Paliu kuon katanbo 
nai paliu lung kasabo siniu paliu khuga dinbose paliuniu kamlanlak mide. 

18Israel mai nai Judah mai khat thiumi rabo-e, khatdi tingpilam kavang thiutad 
mibo kadih lamsu aruanglujiu paliu wangrabo-e khatdi Iniu paliu paopehtu 
tingtheng leng paliugu thiura pikhai mibo kadihga malanwang rabo-e.” 

Tingwang Maidungniu Charamengtu Kahumbo 
19 RAPIU niu din-e, “Israel mai yo, Iniu natu anahpiu thiukhai ni-e sichiujiu naleng 
withubo kadihse pikhaini-e. Nangniu atu apiu chiujiu kubo Iniu luni-e, sichiujiu 
wadao khatdi akhu gasu maritad lanmakbo situ Iniu luni-e. 

20Chiudi nchang-kamakbo nao khat kumjiu, nangniu akhuga nchangta mide. 
RAPIU, Iniu dinpad mibo-e.” 

21Maluang ton gase chakhuan khat chiu-e: Haise Israel mainiu kapjiu 
khengbambo-e, palamra paliuse nuan lunlungga lungkhai mide paliuniu paliu 
Rawang RAPIU tu mangai mide. 

22 RAPIU khugasu maritad mibo naliu mai hina malan wanglo; paniu naliutu 
wikhaijiu naliutu nchangbo mai pi thiukhai bine. Naliuniu din-e, “Yo, aliu 
hai RAPIU khuga wang kinne, palamra pahai aliu Rawang-e. 

23Maluang ton riga nkeng maigu kahumbo siniu aliutu wadi nkha khai makge. 
Israel maitu nkhabo haise aliu Rawang RAPIU khugasu ronna wangbo-e. 

24Chiudi kamangambo ra, Baal tu kahumbo gasu aliugu khaorui, matom-kabui, 
aliu nahpuidung, aliu nahpiudungdi hakam mide, aliu paopeh mainiu nda 
kamkhai diakbo hinadi kam maha kam mide. 

25Mangambo siniu aliu jikiura mide, kamangambo siniu aliutu gomnammi sulo. 
Aliu paopeh mainiu khatdi aliiuniu, aliu Rawang RAPIU tu atungjiu pawan 
machang nuan kam mide; aliu wadaodi palad piu makge.” 

Jeremiah 4 

Chalung Liraleng Kubo 
1 RAPIU niu din-e, “Israel mai yo, naliuniu akhuga mariwang nisai, mariwang lulo. 
Naliuniu akhuga nchangnisai Iniu marengbo ramengdung situ luthon milo, 

2chiusai naliuniu chamtan thinjiu ladrian thiubose maji rabo-e. Sichiusai, Iniu 
paliutu thoidam pikhaira jatdungniu akhuga khengsu rabo-e, sichiujiu paliuniu 
atu thuon rabo-e.” 

3 Judah maidung nai Jerusalem maidung khuga RAPIU niu din-e, “Naliuniu 
phumakbo luse phusulo; naliugu alinpumse tathujiuga marakhai tulo. 

4Judah mai nai Jerusalem mai, naliu RAPIU akhuga naliugu chamriat majai 
lujiu,naliu ronna akhuga kadkhai lulo. Naliuniu sichiu kamlu maksai, naliuniu 
kasa kamkhai mibo jengniu agu lungpomse chami kumjiu taopad rabo-e. Haise 
taopad susai mai khatniudi kam mid silakge.” 

Chari Thiubo Gasu Judah Maitu Kapin Khaibo 
5Sibo kadih pakhiangnaga make mudkhailo! chakhuan tanjiu khatdi masan 
siakjiu senpad khailo! Charireng bambo namdidung gase pakkhai raleng Judah 
mai nai Jerusalem mai khuga dinkhai bilo. 

6Zion npuise siokhai bilo! Kasa daomak raleng paksulo! Ribam tasulo! RAPIU niu 
tingpilamsu chariubo nai kam nchum rabose phungwang kinne. 

7Ndongqui khatniu pa-nbaibam gasu padbo kumjiu, jatdungtu kam maha raleng 
tadpad mide. Paniu Judah tu kam maha mira wang kinne. Judah gu namdidungtu 
kam nchum mirabo-e, siga mai khatnadi lunglulak mide. 

8Siniu maliufai benlujiu, kaplulo khatdi achunglulo. palamra RAPIU gu kapingbo 
lungpomse Judah gasu mari makha-e. 

9 RAPIU niu din-e, “Sibo naise chawangdung nai chakampaodungse paliu hot 
hamirabo-e; singkudungse charenmi rabo-e, khatdi phaimiukakungdung siniu 
paliu suang hami rabo-e.” 

10Sigase Iniu din-e, “Dithubo RAPIU, nangniu Jerusalem maitu son masaju mide! 
Agi-manai mirabo-e, chiujiu nangniu dinkhai-e, chiudi paliu 
takamnaga chahengse khai nbamme.” 

11Kathaidih gasu wa kam masa rabo tingkaise paliu khulam hunwang kinne 
chiujiu Jerusalem mai khuga paokhai rabo wanse wangkinne. Sise manuonbo 
tingkai lakge, sise magaoreng ronna hun thonrabo tingkai makge— 

12RAPIU gu chamtan gasu wangbo tingkai haira sisuang tan nkiu rabo-e! 
Haise RAPIU papumsiakniu pamaidung riga ladjan thiujiu dinpad mibo-e. 

Mikre Mainiu Judah Tu Taowenglubo 
13Phuilo, mikremaise kamuang kumjiu wangkinne. Pagu charigu chaqon-karise 
nbui maribo kumme, khatdi pagu chaqondungse lengreng suang majadle. Aliura 
hamide! Aliura nchum mide! 

14Jerusalem yo, nalungchun-ga kasabo hinase kam masan milo, sichiusai naliutu 
rankhai bine. Nangniu nuan phungbo lungchunse dethengkha makumjiu 
bamralo? 

15Dan namdi nai Ephraim luang lamsu champao phungbo maidung siniu kasabo 
ladse dinmadu bamme. 

16Mikre maidungse kadiubo kadih lamsu wangkin-e sichiujiu paliuniu jatdungtu 
kachan khaira wangkin-e chiubo chamse Jerusalem mai khuga paokhaira-e. Sibo 
mikremaidung siniu Judah namdidungtu atungjiu senpad rabo-e, 

17khatdi chalu akhemai kumjiu Jerusalem tu taoweng magui mirabo-e, palamra 
pamaidung siniu RAPIU tu atungbo gasu-e.RAPIU niu dinpad mibo-e. 

18Judah yo, nangniu lungkhai mibo, khatdi kamkhai mibo gasu haise nariga 
wangbo-e. Na-nuan jeng gasu chariubo haise padbo-e; haisiniu namalung rijiu 
bambo-e. 

Jeremiah Niu Pamaidung Leng Chariubo 
19Chariubo! Iniu chariubose kheng ngamlak mide! Amalung! Alung hai tuk-tuk 
mide! I maliu makjiu bam lulak mide; make khuan nai chariga senbambo 
khuanse I chiu bamme. 

20Kasabo hai khat saiga khat wangjiu bamme; kadih pakhiangna kam nchum 
mide. Bungjiu aliugu mathenkyse kam maha mide; sibogu zusungfai sidi ketap-
tap mide. 

21Dethengkha chari thiubo khuan nai make mudbo khuan hai Iniu chiubam ralo? 

22 RAPIU niu din-e, “Amaidung hai pang-e, paliuniu atu simakge. Paliu hai 
kapangbo nahmaidung kumme, paliura wadi simakge. Paliura kasabo ronna 
kamsi-e, chiudi kawibo ngamra kamsi makge.” 

Kam Maha Mirabo Lamga Jeremiah Gu Madungao 
23Iniu kadih haitu phuikiuboga—haise mathakhubo kathaidih si-e: tingpukga—
kabenbo wadi hamide. 

24Iniu maluongdungtu phuiboga—sise malai-e, khatdi luongbutdung hai 
kangaklad-lad bamme. 

25Siga Iniu mai khattudi ngao makge; thingna katangdi lentad kam mide. 

26Kadihtam wibo ramse kathaidih thiu mide; RAPIU gu kapingbo lungpom siniu 
sibo namdidungse nchum kam mide. 

27(Kadihpiri pakhiangna haitu pijiu ramjing thiumi rabo-e, chiudi paniu haisitu 
kam mahakam siak lakge chiujiu RAPIU niu dinpad mide). 

28Kadihpiri hai nchung rabo-e, tingpuk hai tamiu mirabo-e. RAPIU niu dinpad 
mibo-e, paniu pachunningse kalilan lakge Paniu palung chapkhai mide sise kam 
kadat lanlak mide. 

29Chaqon tongmai nai tavaipi thinmai khuanse chiuboga, mai hina pakmi rabo-
e. Khangsianiu mariulam pakkhai surabo-e, khangsianiu chakhao-turen ga 
pakkhang surabo-e. Namdi hina nkamkui mirabo-e, siga mai khatnadi lunglan 
tami rabo-e. 

30Jerusalem yo, nangra nchum mide! Dechiujiu nangniu heng marenbo pon 
piubam jiulo? Dechiujiu nangniu tatiu-tataa khailujiu khatdi namikga wa manuk 
khai bamjiulo? Wadi pageng habo leng nangra karujiu bamme! Nagu lungsa 
maidung siniu natu lukhai tamide, natu kamshatni mide. 

31Maipui manathad khuan kumbo Iniu chiu-e, haise manarai thubo manathad 
khuan kumme. Haise Jerusalem niu siudi thijiu kapbo khuan-e, paben henpadjiu 
din bamme, “Ira nchum mide! Paliuniu atu kamshat raleng wangkinne!” 

Jeremiah 5 

Jerusalem Gu Nuan 
1Jerusalem mai yo, naliu npui gase pak sulo! Ajanjiu phui khailo! Naliu ronna 
phuilulo! Tajonky gase matadjiu phuilulo! Mai khatniu majibo kamjiu Tingwang 
khuga nchangjiu kam bambo maitu daolu buima? Naliuniu daolusai, RAPIU niu 
Jerusalem maitu kuak khai bine. 

2Nangniu RAPIU tu kahumra dinjiu bam tadi, nangniu dinbo gase nachun ngut 
makge. 

3Pachangjiu RAPIU niu nchangbo maitu phui bambo-e. Paniu natu kakhiu khai-e, 
chiudi nangniu nalung ngutkhai makge. 

4Siga Iniu makumme, “Haiga lunglakmai nai wasimakmai ronna-e. Paliu hai 
kapangbo lunlungga lung bamme; paliu Rawang niu masenbo situ paliu simakge, 
RAPIU niu paliutu degu pikam khaini jiulo, chiubo paliuniu simakge. 

5Iniu pumtan jaojiu paliutu npaorabo-e, paliu Rawang niu degu masenlo, 
RAPIU niu degu pikam khainilo chiubo paliu sisiak bambo-e.” Chiudi paliu 
mathiuse RAPIU gu pumtan situ lukhai makjiu palad piukhai makge. 

6Sijengniu mariu lamsu ndongquidung siniu paliutu kamshat mirabo-e; 
kathaidihga bambo tanidung siniu paliutu phettap-tap mirabo-e; khatdi paliugu 
namdi gasu quirukdung siniu paliu riga machak thon rabo-e. Sibo maidungniu 
tadpadboga, paliu nuan kengbo jengniu khatdi Tingwang khugasu tingtheng 
maritad mibo jengniu paliutu phetbiang-biang mirabo-e. 

7 RAPIU niu maniu-e, “Dechiujiu Iniu amaidung nuanse kuak khai ralo? Paliuniu 
atu phut lujiu kachang makbo ratu kahum mibo-e. Amaidung magiu makthen 
Iniu pikhaibi-e, chiudi paliuniu npui-npiu lungmao mi-e, sichiujiu paliu 
ringtingse makhaboga lungkhai mide. 

8Paliu hai pamaiwibo chaqonchi siniu charangbo kumjiu, pakiningmai naotu 
majang khaini lenlak bamme. 

9Haikumbo haitu Iniu sajai pikhai mak tarama? Haikumbo jat situ chakhum 
ruimak tarama? 

10Iniu mikremaitu langkhaijiu amaidunggu mumsy kense ramtap mirabo-e, 
chiudi paliutu kam mahasiak lakge. Pakedungtu riothon mira paliu khuga 
dinkhaine” palamra sibo kedungse agu makge. 

11Judah mai nai Israel maidungniu atu jon masan siak mide. RAPIU, Iniu dinpad 
mibo-e.” 

RAPIU Niu Israel Maitu Suimakbo 
12 RAPIU maidungniu patu suimakjiu din-e, “Paniu wadi kamkhai lakge. Aliuniu 
kasabo wan daolakge; aliuniu chari thiubo maksai chakhum wangbo daolakge.” 

13-14Phaimiukakungdungse wadi makge, paliura pakhuan-palee kengbo ronna-
e khatdi paliuniu RAPIU khugasu champao wadi daomakbo-e chiujiu paliuniu 
din-e. Ngamkambo, Tingwang, RAPIU niu akhuga din-e, “Jeremiah yo, haibo 
maidungniu haichiu dinbo jengniu, agu chamkeng hai namun gasu Iniu chami 
kumjiu kam khai rabo-e. Sichiujiu maidung siniu tasing kum rabo-e, khatdi 
chami siniu paliutu ruthon mirabo-e.” 

15Israel maidung yo, RAPIU niu kadiubo kadih lamsu naliutu aphenra jat khat 
majang wang kinne. Sibo jatse nda gasu bammibo khatdi katanbo mai-e, naliuniu 
sibo jat khuanse silakge. 

16Paliu rimai sira katanbo tavaipi thinbo maitu lungsa makjingjiu kamshat mai-
e. 

17Paliuniu naliugu mumsy, alin-tara, katiu kasak tiu mahami rabo-e. Paliuniu 
naliu nahpuidung, naliu nahpiudungtu kamshat mirabo-e. Paliuniu naliugu 
khaorui-khaona khatdi matom-kabuidungtu kamshatmi rabo-e, khatdi naliugu 
mumsy nai ndut bangdungse kam mahami rabo-e. Naliuniu maning mawi 
bambo namdigu charirengse paliu rimainiu kam maha mirabo-e. 

18 RAPIU niu din-e, “Sibo tingmik katangdi Iniu amaidungtu kam mahakam siak 
lakge. 

19Iniu dekamjiu haidungse paliu khuga kamkhai jiulo chiujiu paliuniu 
maniuboga, Jeremiah yo, paliutu dinbilo, chiubora paliuniu akhugasu maritad 
lujiu paliu kadih gasu sangdiumai ratu macha mibo jengniu-e, sichiujiu paliuniu 
sangmai dihga, zusimak maitu macha rabo-e.” 

Tingwang Niu Pamaidungtu Kachan Khaibo 
20 RAPIU niu din-e, “Jacob kaikik maidung khuga dinbilo, Judah maidung khuga 
dinbilo: 

21Naliu haira kapangbo khatdi kamengbo mai-e, naliu mik bamdi ngaomakbo, 
khatdi naliu kuon bamdi chiu makbo maidung-e, chalung ngutjiu nking khailo. 

22I hai RAPIU si-e; naliuniu dekamjiu atu pingmak jiulo? Naliu dekamjiu 
amasuangga pingjiu kaphik rai-raimak jiulo? Iniu duipui gu ramraileng nbui 

kamkhai-e. Sise tingthengjiu ken ngam lakrabo ramrai si-e. Duipui siniu kasuak 
bamdi sise maliampad silakge, duiliu hai tanbamdi sise kampanglu lakge. 

23Chiudi naliu hai, naliu kuon tan-e khatdi kadinpiu makge, naliuniu akhugasu 
mari lujiu tad mide. 

24Iniu takum machangna naliuleng kariak tingriu nai chaken tingriu pikhaijiu 
takum machangnagu atiat pikhaijiu bamdi naliuniu atu chakhuangthiu khaira 
wadaodi maningkhai makge. 

25Chiudi sibosung, naliu nuan siniu kawibodung haise naliu khugasu lupad 
mibo-e. 

26“Amaidung ruangga kasamai lung bamme; paliu hai nthingnatu manra tathak 
thiukhai kabam kumbo-e, chiudi paliugu tathak sira chamaitu manra thiukhai 
nbambo-e. 

27Thingna thak kathiubo piuniu thingnaniu parekse khaiphui nbambo kumjiu, 
paliuniu maigu sungwangbo mania siniu paliu ky khaiphui nbamme. Haijengniu 
paliu lungwijiu pumtan bam mibo-e, 

28sichiujiu paliu tatek kawi jengniu paliu-mai wijiu bambo-e. Paliu thak kasabo 
nai paliu tienkam kasabose pamalan thiu makge. Paliuniu kami-magennahtu 
kamajibose pikhai makge maksai mathadjiu bam maitu majibose lenkhai makge. 

29“Haijeng gasu RAPIU, Iniu paliutu sajai pirabo-e; haibo jat riga Iniu chakhum 
rui rabo-e. 

30Mai kapingbo nai ka-chariubose haibo kadihga pad bamde. 

31Phaimiukakungdung siniu ka-aratbo makjiu wadi din makge, phaimiukakung 
maidungniu chamtan pibo saisuijiu singkudung siniu mawang-e, sise 
amaidungniu sui makbo wadi thiu makge. Chiudi wahina pamalan kawangbo 
naise paliu nde kamralo?” 

Jeremiah 6 

Mikremainiu Jerusalem Tu Taokom Lubo 
1Benjamin maidung yo, wakasa daomak raleng paklulo! Jerusalem gasu mari 
milo! Tekoa ga make mud khailo, khatdi Beth Hakkherem ga chaminiu madan 
kam khailo. Magenthiu chariubo nai nchummi rabose tingpi lamsu wang kinne. 

2Zion namdi hai palun wi-e, chiudi haise kam mahami rabo-e; 

3Chawangdung siniu paliu rimaitu majang lujiu siga rijiky thiukhai sune. 

4Paliuniu din sune, “Jerusalem maitu aphenraleng kaden sulo! Kaden sulo! 
Aliuniu niending tingga aphen sukhe!” Chiudi sigase paliuniu dinrabo-e, 
“Rijumine, n-nien tingse hawang mine, khatdi chawan ramliang wangjiu kahiu 
kaokiu mide. 

5Nchunniu aliu aphenne; aliuniu namdigu karengse kam masami rabo-e.” 

6Ngamkambo RAPIU niu chawang maidung situ singbangdungse huikao lujiu 
khatdi taniang danglujiu Jerusalem tu tao magui mira chamtan pikhai mide. 
Paniu din mibo-e, “Haibo namdi gase kasa kambo mai phuimibo jengniu paliutu 
Iniu sajai pirabo-e. 

7Akhun ga tadui kawibo chung kabam kumjiu, Jerusalem hainiu pagu kasabo 
siniu phui bamme. Namdi gase n-gi-athaobo nai ka-kabuakbo khuanse Iniu chiu-
e; mara thiuniubo nai ajam thiuniubo hina Iniu ngao-e. 

8Jerusalem maidung yo, haibogu magenthiu chariubo siniu kachan khaibo 
thiululo, sichiu maksai Iniu naliutu phutmi rabo-e; Iniu naliugu namdi situ mai 
khatniudi lungmakbo kathaidih pithiu khaimi rabo-e.” 

Tajai Piumakbo Israel Mai 
9Ngamkambo RAPIU niu akhuga din-e, “Israel maidung haitu mumsy ken gasu 
pasy hina raipad mibo kumjiu raiduak kammi rabo-e. Sijengniu pawan kabambo 
lungga nangniu ngamlubui then mai hinatu ranlulo.” 

10Iniu paokakge, “Iniu paliutu kachanjiu dinsai saoniu alad nking khai ralo? Paliu 
kuon tanne khatdi nagu champaotu nking khaini makge; nangniu atu dinra 
pikhaibo haitu paliuniu nui menne. 

11RAPIU yo, nangniu paliutu pomjiu bambo lungthad siniu atudi rujiu bamme, 
khatdi Iniu haise khengngam lulak mide.” Siga RAPIU niu akhuga din-e, “Chabon 
maidung siniu madui bamboga khatdi npui-nchengga nahmaidung riga agu 
lungpom hai runkiu khai sulo. Panao pakina -dungtu jutad mirabo-e khatdi 
katingmaitu katangdi masia khai lakge. 

12Paliu kydungse kakimai khuga pimi rabo-e, sichiujiu paliu ludung nai paliu 
naodung tudi pimi rabo-e. Iniu haibo kadihga lungmaidungtu sajai pirabo-e. 

13Mai hina, kati-kadi tam makjiu, chalung masan makjiu rangkang lura kamme, 
phaimiukakungmai nai singkumai katangdi maitu sontiu-e. 

14Amaidung jamse masakjam kumjiu paliuniu kamme. Agi-manaibo hatadi ‘Agi-
manai bamme’ chiujiu paliuniu din-e. 

15Haikumbo kamangambo ngamse paliuniu kambo jengniu paliu zu samak 
jiuma? Wadi makge, paliura wadi kamangambo cheng simakge, paliu zudi 
hengriang makge. Sijengniu maidungniu kaomibo kumjiu paliudi kaomi rabo-e. 
Iniu paliutu sajai piboga, sise paliugu kaloibo thiumi rabo-e. RAPIU, Iniu dinpad 
mibo-e.” 

Tingwang Gu Npuitu Israel Mainiu Lukhai Makbo 
16 RAPIU niu pamaidung khuga din-e, “Npui-npaiga chaplujiu phuilo. Nda npuise 
khatdi withubo npuise ndegalo chiubo maniulo, Sigase tadlo, sichiusai naliuniu 
agi-manaijiu lung lune.” Chiudi paliuniu din-e, “Makge, aliu tadlakge.” 

17Siga RAPIU niu kachan khaibo make khuanse nkingra akhemai kada khai bide. 
Chiudi paliuniu din-e, “Aliura nking lakge.” 

18Sijengniu RAPIU niu din-e, “Jatdung, naliu nking khailo, sichiujiu amaidung 
khuga degu padralo chiubo phui lulo. 

19Kadih yo, nking khailo! Paliugu ngamkam jengniu paliutu kam mahami rabo 
sajai haise Iniu phungwang kin-e, palamra paliuniu alad piumakge khatdi agu 
katikhaibotu lukhai makge. 

20Kadiubo kadih lamsu maruta, maksai Sheba lamsu paliuniu parimwibo akhuga 
phungwangbo situ Iniu wajeng chak khai rama? Paliu maniakad situ maksai 
paliu rathak mania situ Iniu alung kim makge. 

21Sijengniu haibo maidungtu Iniu paliu phi pimasui khaijiu kamkaomi rabo-e. 
Papiudung nai panahdung shairabo-e, sichiujiu chakadung nai kining maidung 
shairabo-e. 

Tingpi Lamsu Chari Wangbo 
22 RAPIU niu din-e, “Tingpi lam bambo kadih gasu chamai wang kinne, kangambo 
jat kadiu lamsu chari thiuraleng kadenlujiu wang kinne. 

23Paliuniu paliugu tavaipi nai chahengse thinsu mide; paliu hai sa-e, khatdi 
maitu lungsasi makge. Paliuniu chaqon tuanglujiu pakbo khuanse duipui 
kasuakbo khuan kumme. Paliuniu Jerusalem tu atungjiu aphen raleng kaden 
lude.” 

24Jerusalem mainiu din-e, “Aliuniu champaose chiulude, aliu benjeng hajiu thud-
thud mide, maipui khatniu manathad khengbo kumjiu, magenthiubo lungchun 
siniu phui mide. 

25Aliuniu namdi lenlam khatdi npuiga tadpad huta mide palamra aliugu 
mikremai siniu chaheng-changiu thinlujiu, aliutu taoweng mide.” 

26 RAPIU niu pamaidung khuga din-e, “Maliufai benlujiu tabuijiuga kala sulo. 
Naliu nahpiu kamalibo jeng niu achungjiu kapbo kum kaplulo, naliutu kam maha 
raleng wangkinbo mai siniu bungjiu chari thiuwang kinne. 

27Jeremiah yo, nangniu chagitu madiubo kumjiu, amaidungtu madiu lulo, paliu 
hai dekumlo chiubo phuilulo. 

28Paliu hai chagi nai tataagi katanbo kumjiu, paliu mathiu kuon tanjiu kadinpiu 
makge. Paliu mathiuse paliu lung masan makge, tadronjiu maiken tia-e. 

29N-mang gase chamitao mathiu bamme, chiudi pageng hamibo chagi haira 
thiupadjiu luangpad makge. Amaidungtu kam mawilan raleng pageng hamide, 
palamra paliu khuga kasabo mai situ luthonmi makge. 

30Paliutu pageng hamibo chagiba chiujiu kurabo-e, palamra RAPIU, Iniu paliutu 
suita mibo-e.” 

Jeremiah 7 

Charaky Lungga Jeremiah Niu Dinronbo 
1-3Judah maidungniu Charakyga kahumra wangboga rengmun gase RAPIU niu 
atu langkhaide. Paniu atu siga chaplujiu Israel mai Rawang, 
Ngamkambo RAPIU niu, paliu khuga dinkhai nibose dinkhailo chiujiu dinkhai-e: 
“Naliuniu kam bambo khatdi lungbambo lunlungse kali milo, sichiusai haiga 
naliutu Iniu pilung khaine. 

4Ka-aratbo chamtu malumbo gasu mathak milo, ‘Aliura wadi manang makge! 
Haise RAPIU ky-e, haise RAPIU Ky-e, haise RAPIU Ky-e!’ 

5“Naliuniu kam bambo ngamse sao lujiu, naliugu lunlung hai kali milo. Naliuniu 
khat khat khuga wijiu khatdi nchangjiu kam lulo. 

6Sanglamniu lungwang mai, khatdi kami-magennah khugasu genglubo ngamse 
kam tamilo. Haibo kadihga pamao hamaitu kamshat tamilo. Kakibo radungtu 
kahumbose tamilo, siseniu naliutu kam mahami rabo-e. 

7Naliuniu kali misai Iniu naliu paopeh maileng tingtheng paliugu thiuraleng 
pikhai mibo kadihga hai Iniu naliutu pijiu lungkhaine. 

8“Phuilo, ka-aratbo chamtu naliuniu malumjiu bamme. 

9Naliuniu agatiu-e, chamaitu gi-e, mainao-mainahky kiu-e, aratbo dinjiu tasiang 
siang-e, Baal khuga akadjiu charathiu-e, khatdi naliuniu karai masuang simakbo 
ratu kahumme. 

10Iniu marengbo haise naliuniu kamme, sichiujiu Iniu bambo, Arakyga wang 
chaplujiu, haichiu din-e, ‘Aliura wadi manang makge!’ 

11Atu Kahumboky haise agatiumai nbaibo bamme chiubo naliuniu maning 
jiuma? Naliuniu kam bambose Iniu ngao bamme. 

12Atu kahum raleng Iniu kadapad raibo bam Shiloh ga tadsulo, siga Iniu amai, 
Israel mai nuan jengniu degu kamkhai milo chiubo phuilulo. 

13Iniu naliu khuga dinlan-lanjiu bamdi, naliuniu sibo nuan hinase kamjiu 
bamme, naliuniu alad haitu lukhai makge. Iniu naliutu kuboga, naliuniu paokak 
khai makge. 

14Sichiujiu Iniu Shiloh ga kamkhai mibo kumjiu naliuniu malum bambo Araky 
haigadi Iniu kamkhai rabo-e. Iniu Shiloh ga kamkhai mibo kumgapjiu naliuleng 
khatdi naliu paopeh leng pikhaibo bam haigadi Iniu kamkhai rabo-e. 

15Naliu singnamai, Israel maitu hathonpad mibo kumgapjiu Iniu naliutu 
amasuang gasu hathon padmi rabo-e. RAPIU, Iniu dinpad mibo-e.” 

Maidungniu Kadin Piumakbo 

16 RAPIU niu din-e, “Jeremiah yo, haimaidung leng kakheng thiu tulo. Paliu 
jengniu kaptulo, maksai paliu sungdi kakheng thiu tulo, paliu lam chapjiu 
akhuga khengtulo, palamra Iniu nalad nking khai lakge. 

17Paliuniu Judah gu namdi lungga khatdi Jerusalem gu npui-nchengga degu 
kambamlo chiubo nang ngaomak jiuma? 

18Nahmaidung siniu tasing nkhoi wang-e, maipiudung siniu chami thiusude, 
khatdi maipuidungniu Tinggen gu Chawangpui kubo charapui leng, takhui 
matin lujiu taruak khuakge. Paliuniu alung kampom khai raleng, kakibo radung 
khuga jawse liakjiu kadkhai bamme. 

19Chiudi paliuniu kam masa bambose atu ronna jiuma? Makge, paliu ronna 
paliutu kam masa bambo-e khatdi paliu ronna paliu riga mangambose 
phungwang bambo-e. 

20Sichiubo jengniu Dithubo RAPIU, Iniu agu lungpom kasabose haibo Raky riga 
runkiu khaine. Iniu haise chakhao chamai khatdi alin-tara sigasu singbang riga 
katang runkiu khai sune. Agu lungpom haira mai khatniudi kataisi lulakbo mise 
kum rabo-e. 

21“Amaidung yo, chara kathiubo kasiara naliuniu rathakbam ga rukhai kam 
mide, khatdi kasiara tiuraleng naliuniu suikhaide. Chiudi RAPIU, Iniu kadinbo 
sira, naliuniu pakhiangna tiubambo sui-e. 

22Iniu naliu paopehtu Egypt dih gasu majang npadboga, rukhaibo-kadpat 
maksai kakibo rathak thiura chamtan paliu khuga pikhai makge. 

23Chiudi alad majaira paliutu chamtan Iniu pikhai-e, sichiusai Iniu paliu Rawang 
thiurabo-e khatdi paliuniu amaidung thiu rabo-e. Sichiujiu Iniu chamtan 
pikhaibo kumjiu paliuniu lungsai wahina hai paliuleng wilu rabo-e. 

24Chiudi paliuniu kadin piumakge khatdi paliu lung ngutkhai makge. Sibosung, 
paliu kuon katanbo nai paliu lung kasabo siniu masenbose paliuniu kamme, 
siniu paliu wikhang rabo sung sa-nkiu diang-diang mide. 

25Naliu paopeh mainiu Egypt dih gasu npadbo nai gasu thainai tangbo, Iniu naliu 
khuga, avangmai phaimiu-kakungdungtu Iniu langkhaijiu bambo-e. 

26Chiudi mai khatniudi lukhai makge, maksai chalung ngutkhai makge. Sibosung 
naliu paopehmai suang, naliu kuon tandiang-e khatdi kadin piumak diang-e. 

27“Siniu Jeremiah yo, nangniu haibo chamdungse amaidung khuga dinkhai rabo-
e, chiudi paliuniu nalad nking lakge; nangniu paliutu kurabo-e, chiudi paliuniu 
paokak khai lakge. 

28Haibo jat siniu paliu Rawang RAPIU alad piumakge, maksai paliutu mathadbo 
gasu silu makge chiujiu nangniu paliu khuga dinkhai rabo-e. Chamchangbose 
shai mide. Mai khatniudi haibo lamga dinta mide. 

Hinnom Gu Ramjengga Nuan Kambo 
29“Jerusalem maidung yo, achung lulo; naliu pitham kakid lujiu taliang milo. 
Maluong ton gase kashai kanuibo lui thiulo, palamra RAPIU Iniu,amaidungtu 
alung pommide, suita mide. 

30“Judah maidungniu kasabo ngamse kam mide. Iniu marengbo paliugu 
charamengse araky lungga ponwangjiu kam tania mide. 

31Hinnom gu Ramjeng gase paliuniu Topheth kubo rathakbam khat thiu khaijiu, 
siga paliuniu paliu nahpuidung khatdi paliu nahpiudungtu chamiga charathiu 
khaira kamme. Haichiujiu kamra Iniu paliutu chamtan pikhai makge, haise 
alungchun-ga wadaodi maningpad makge. 

32Sijengniu, Hinnom gu Ramjeng maksai Topheth chiujiu kuta mirabo wanse 
wang kinne, chiudi Wakhao Kamshatbo Ramjeng chiujiu kumi rabo-e. Siga 
paliuniu maidungtu nphum khaine, palamra charawbam leng pabam kakilam 
hami rabo-e. 

33Chaphawdung situ thingnadung nai nkan khaodung siniu paliu tatek thiurabo-
e, sichiujiu paliutu mai khatniudi hathon khaira hami rabo-e. 

34Haibo kadihse kathaidih thiumi rabo-e. Judah gu namdidung khatdi Jerusalem 
gu npui-nchengga matha-ringabo khatdi tanao-tanah thiujiu chunwibo khatdi 
chakhuang-changee thiubo khuanse Iniu kam mahami rabo-e. 

Jeremiah 8 

1“Sibo wan ga Judah maigu chawangdung nai chakampaodung, khatdi 
singkudung nai phaimiu-kakungdung, khatdi Jerusalem ga lungbo mai hina 
rahse, paliu rao gasu kaladpad mirabo-e. 

2Paliu rahdungse khoi madui lujiu nphum khai rabo sung, kadih-tam kumjiu 
kadihga nkhuang marapu bammi rabo-e. Paliuniu lungsabo, khatdi machabo, 
khatdi paliuniu npaojiu kahumbo chahiu, naimik, khatdi chagandung 
masuangga paliutu kam marapu khai mirabo-e. 

3Sichiujiu kasabo jat gasu ring masiak kalumai, Iniu pilung mara khai mibo 
maidung siniu ringbambo suang kashaibo situ masensu rabo-e. 
Ngamkambo, RAPIU Iniu dinpad mibo-e.” 

Nuan Nai Sajai 
4Pamaidung khuga dinkhaira RAPIU niu atu langkhai-e, “Mai khatniu nkhuang 
kiusai, pah buangsu lanmak rama? Mai khatniu npui tadmao misai, pah 
malanwang lanmak rama? 

5Sichiusai, amaidung, naliuniu dekamjiu malanwang makjiu, akhugasu tadmi 
jiulo? Naliura naliugu charameng situ thin matip lujiu akhuga malan wang 
raleng suini makge. 

6Iniu nking mawijiu nking-e, chiudi naliuniu majibo ladse din makge. Mai 
khatniudi pagu kasabo situ manang khai makge, ‘Iniu degu kamaobo kamkhai 
mijiulo?’ chiubo mai khatniudi maniu makge, chaqonniu charibamga paktad 
kinbo kumjiu naliu mai hinaniu pa-npui pui lam pakjiu bamme. 

7Aluak niudi dekumbo wan ga malan ralo chiubo si-e; sichiujiu makhaodung, 
takainadung khatdi kadainadung niudi dekumbo wan ga pabam kaliralo chiubo 
si-e, chiudi amaidung yo, naliura naliutu mawang bambogu tacheng-tajai hai 
degulo chiubo simakge. 

8Dechiujiu naliu ningting-e khatdi naliuniu agu tacheng-tajai si-e chiu dinjiulo? 
Phuilo, chalung masan makbo wakasimai siniu agu tacheng tajai haitu kam kali 
mide. 

9Naliugu ningting maitu kam mangam mide, paliu chun thiupad silak mide 
khatdi tathakga man mide. Paliuniu achamtu lukhai makge; tuhoira paliugu 
ningting dega bamjiulo? 

10Sijengniu paliu luse Iniu papao kasan maitu pikhai mine khatdi paliu naose 
kakimai khuga pikhai mine. Mai hina, kati-kadi, paliu lung masan makjiu 
rangkang daora matan-e. Phaimiukakungdung nai singkudungdi maidungtu 
sontiu-e. 

11Paliuniu amaidunggu tajam situ masak jam ronna kumjiu kamme. Wadi 
wimakbo wan ga, ‘Wa hina wibamme,’ chiujiu paliuniu din-e. 

12Amaidung yo, haikumbo matai marengbo ngam kambo jengniu naliu mangam 
makma? Chiumakge, naliura wadi mangam makge; naliu zu katang hengriang 
makge! Haijeng gasu maidungniu kaomibo kumjiu, Iniu naliutu sajai pibo wan- 
ga, naliu kaomi rabo-e, sise naliuleng kaloibo thiurabo-e. RAPIU Iniu dinpad 
mibo-e. 

13“Maidungniu atiatbo tingga miusy khom maduibo kumjiu, Idi amaidungtu 
khom maduira masenne, chiudi paliura mumsy ken-ga pasy habo kum, 
ndutbangga pasy habo kumgap-e, khatdi panui agui mibo kumme, sijeng gasu 
nkengmai siniu sibo kadihse lumi raleng Iniu suikhai mibo-e.” 

14“Dekamjiu aliu ntaobam khajiulo?” chiujiu Tingwang maidungniu maniu-e. 
“Khe, aliu charireng thiukhaibo namdi gase, pakmeng shaikhai mikhe. Aliu 
Rawang RAPIU niu aliutu shaira ladjan thiu khai mide, paniu aliutu karabo-tai 
pisak khai mide, palamra aliuniu pakhuga nuan kam mide. 

15Wikhaibo nai agi-manaibotu aliuniu agun-e, chiudi pageng hamide, sibosung 
kapingbo wang-e. 

16Aliugu mikremai siniu Dan gu namdi ga bam masuang mide; paliugu 
chaqondungniu katasibo khuanse aliu chiu mide. Paliugu chaqonniu maraboga 
sibo kadih pakhiangna pingjiu kaphikrai-rai mide. Aliugu mikre maidungniu 

aliugu kadih, khatdi siga bambo hina, aliugu namdi khatdi chamai hinatu kam 
mahara wang bamme.” 

17 RAPIU niu din-e, “Akhe lulo! Iniu naliu ruangga kaniudung, patai karabo kaniu, 
khatdi hiamsi lakbo kaniutu langkhai mide, haisiniu naliutu machaosu rabo-e.” 

Jeremiah Niu Pamaidung Jengniu Chariubo 
18Alung chariubo hai wisi lulak mide; I alung chariu-chang chariu mide. 

19Kadih pakhiangna nking khailo! amaidungniu kapbo khuan I chiu-e. “Zion 
ga RAPIU bamtami jiuma? Zion gu chawang siga hami jiuma?” Paliu 
wangpiu RAPIU niu paokakge, “Naliuniu dekamjiu naliugu charameng kahumjiu 
khatdi pageng kahabo nkengmai ra khuga makhum kiujiu alung kampom khai 
jiulo?” 

20Maidung siniu senpadle, “Tatun-ting hai tadton mide, atiat-tingdi loimide, 
chiudi aliutura ranlu makha-e.” 

21Alung hai pang mide palamra amaidungtu niakpet mide; Alung manangbo 
siniu achun thiuta mide. 

22Gilead ga chapiu-chaga hami jiuma? Siga chara-taliupao phaimiu hami jiuma? 
Sichiusai, dekamjiu, amaidungtu wikhai mak jiulo? 

Jeremiah 9 

1Apee haise tadui akhun, amik haise matui aladky thiubam niusai; kamshat mibo 
amaidung jengniu— nchun n-nien saomakjiu I kapbam rabo-e. 

2Amaidung khugasu Iniu mari lujiu kathaidih gase abamleng thiukhai ni-e. Paliu 
hai nchangmak kamme, maitu jontiu mai maliang-e. 

3Paliuniu aratbose dinra kaden bamme; majibo sung nchang makbo siniu kadih 
haitu mawang bamme. RAPIU niu din-e, “Amaidungniu kasa kamlubo sai kamlan-
lan-e, khatdi atu paliu Rawang leng lukhai makge.” 

4Mai hina pakamaitu suimak kamme, mai khatniudi pasingnatu malum makge; 
palamra singnamai hina Jacob kumjiu sontiu-e khatdi mai hina pakamai ken tia-
e. 

5-6Paliu kamaitu jumao kam mide, mai khatniudi majibo dinta mide; paliu lee 
situ aratbo katikhai mide, sichiujiu paliuniu nuan kamta makge. Paliuniu 
kapingbo ngamse kamlan lan bamme, aratlubo sai aratlan-lanjiu bamme. 
Pamaidungniu patu phutmide, chiujiu RAPIU niu din bamme. 

7Haijengniu Ngamkambo RAPIU niu din-e, “Iniu amaidungtu madiujiu paliutu 
chagi kamaruakbo kum maruak sune. Amaidungniu kasabose kam mide, Iniu 
paliu khuga degu kamlan ralo? 

8Paliu leedungse patai karabo tavaithu kumme; pawan machang paliu aratbo 
din-e. Mai hinaniu kiningmaitu chaka lad din-e, chiudi pachangsiakra tathak thiu 
bamme. 

9Haijengniu, paliutu Iniu sajai pimak rama? Haikumbo jat riga Iniu chakhum 
ruimak rama? RAPIU, Iniu dinpad mibo-e.” 

10Iniu din-e, “Maluang rammai jengniu I achungne, khatdi piubuandung jengniu 
I kapne, palamra paliu aguikam mide, sibo jiuga mai khatnadi tadkhaita mide. 
Khaorui-khaona khuan chiuta mide; thingnadung khatdi nkankhao hina pakkam 
mide.” 

11 RAPIU niu din-e, “Jerusalem tu Iniu kam nchum mine, siga tanydungtu pilung 
khai mine; Judah gu namdi hai kathaidih thiu mine, siga mai khatnadi lungta 
mine.” 

12Iniu maniu-e, “RAPIU, dekamjiu mai khatnadi tadkhai mak raleng haibo kadih 
haitu kathaidih pithiu khaijiu kam nchummi jiulo? Saogu ningtingniu haise 
singamlu ralo? Sao khuga nangniu katikhaijiu, paniu mai khuga dinpad ngamlu 
ralo? 

13 RAPIU niu paokakge, “Haise padmibo-e palamra Iniu paliu khuga pikhai mibo 
katikhai situ paliuniu lukhai makge. Iniu paliutu ladtikhaibose paliuniu 
piumakge khatdi kam makge. 

14Sibosung, paliu paopeh mainiu katikhaibo kumjiu Baal gu charamengtu 
kahumme khatdi paliu kuon tanne. 

15Sichiubo gasu Israel mai Rawang, Ngamkambo RAPIU, Iniu degu kamralo 
chiubo matad lulo: Amaidungtu karabo-tai bambo dui sakra, khatdi kakhabo 
piubuan tiuraleng Iniu pikhai rabo-e. 

16Paliu paopeh maidungniu khatdi paliuniu chiu matai makbo katambo jatdung 
ruangga paliutu Iniu kam marakhai mirabo-e, khatdi Iniu paliutu kam mahaloi 
makthen paliutu atungra riphendung situ langkhai rabo-e.” 

Jerusalem Mainiu Nkha Khaira Khengbo 
17Ngamkambo RAPIU niu din-e, “Degu padjiu bamlo chiubo lamga makum khailo! 
kashai kanuibo lui thiujiu achungbo puidungtu kukhai sulo.” 

18Maidung siniu din-e, “Aliu mikga matuiniu chungphui makthen, khatdi kapbo 
gasu aliu mik men makthen, aliu khuga kashai baibo lui thiu khaira kalangjiu 
wangra paliu khuga paokhai bilo.” 

19Zion ga kapbambo khuan nking khailo, “Aliu nchum kam mide! Kamangambo 
siniu phui mide! Aliuniu aliu dihtu phut khaira mide! Aliu kyse rathon kam 
mide.” 

20Iniu din-e, “RAPIU ladse nking khailo, naliu maipuidung, paladkengga naliu 
lung khailulo. Naliu nahpuidungtu dechiujiu achung ralo chiubo katikhai bilo; 
khatdi kashai baibo lui dechiu thiuralo chiubo naliu kamai khuga katikhai bilo. 

21Kashaibo hai aliugu kiran gasu ngutjiu aliugu chawangkining katang ngut 
mide; sichiujiu npui-nchengga bambo aliu nahdungtu khatdi senkiga bambo 
chabon maidungtu haisiniu kamkao mide. 

22Kashai phaw hainiu pabam hinaga marapu mide, chaluga chamiu wiraleng 
kadihtam mara khaibo kum phuiting mide. Chaluga atiat maidung siniu chamiu 
gekhai nbambo miukhum kum mide, haise mai khatniudi khom maduira hamibo 
miusy kum mide. Haise dinra RAPIU niu akhuga dinkhaibo-e.” 

23 RAPIU niu din-e, “Kaningtingmainiu paliugu ningting jengniu, katan maidi 
paliu pumtan jengniu, kalekwi maidi paliu lekwat jengniu chaliang mak rabo-e. 

24 Mai khat kumboniu chaliang ni-e sai, paniu atu silujiu khatdi alamga silujiu 
chaliang lulo, palamra agu lungsabo hai saomakbo-e, khatdi Iniu kambo haira 
nchangbo nai majibo-e. Haidung siniu alung kimbo-e. RAPIU, Iniu dinpad mibo-
e.” 

25-26 RAPIU niu din-e, “Iniu Egypt mai, Judah mai, Edom mai, Ammon mai, Moab 
mai, khatdi paliu tham kakip madun lujiu kathaidihga lungbam maitu sajai 
pirabo wanse wangkinne. Paliu mathiu hai chagirom kam lude, chiudi paliuniu 
haisitu ladriat thiubo jaise kam makge. Haibo maidungniu, khatdi Israel mai 
khatniudi agu ladriat haitu majai makge.” 

Jeremiah 10 

Charameng Kahumbo Nai Majiboga Kahumbo 
1Israel mai yo, RAPIU niu naliuleng pikhaibo champaotu nking khailo. 

2Paniu din-e, “Katambo jatdungniu tadbo npuilam tadtulo; katambo jatdungniu 
pingjiu bamdi, tingpukgu katasibo madanniu kam kabuakmi tulo. 

3Haibo maidunggu racheng sira pageng ha-e. Mariuga huikao khai bambo 
singbangse tasing siam simainiu kamlubo mania-e, 

4sichiujiu kachia nai rangkangginiu karu khaibo-e. Haise natriniu kam matip 
khai lujiu chap matipra kamkhaibo-e. 

5Sibo ramengdungse chaluga asen khaibose kumme; paliu walad dinpad ngam 
lakge, paliutu phunglu tadrabo-e, palamra paliu tadngam lakge. Paliutu pingmi 
tulo; paliuniu naliu khuga wa kasadi, kawidi kamkhai silakge.” 

6 RAPIU yo, nakumbo mai khatnadi ha-e; nang haira kangambo-e, khatdi nazan 
hai di-e khatdi pumtan bambo-e. 

7 Saokumbo jatdunggu chawang siniu natu chakhuang thiumak ralo? Natu hai 
chakhuangthiu bui-e. Nang kumbo mai khatnadi jatdunggu ningtingmai ruangga 
maksai chawang ruangga ha-e. 

8Paliu mathiu pang-e khatdi meng-e. tasingpek rameng gasu paliuniu degu silu 
ralo? 

9Paliugu charamengse Spain lamsu wangbo rangkanggi siniu topman khaibo-e; 
Uphaz lamsu wangbo kachianiu topman khaibo-e, paliuniu kampadbo bensiam 
hinase charui-rui kasimainiu dakpatbo majaibo nai hengmumbo fainiu topman 
khaibo-e. 

10Chiudi, RAPIU nangra majibo Rawang si-e, nangra ringbambo Rawang si-e, 
khatdi tingthenggu chawang si-e. Nalung pom susai, kadihpiri hai malai mi-e. 
nalung pomse jatdung siniu kheng ngam lakge. 

11(Ting-kadihtu damkhai makbo radung situ kam mahami rabo-e, chiujiu 
naliuniu paliu khuga dinbilo. Paliura kadihriga pating thengjiu bamlakge). 

Tingwang Tu Thuonbo Lui 
12 RAPIU niu pagu pumtanniu kadih damkhai-e; pagu ningtingniu kadihpiri 
damkhai-e khatdi tinggentu juden pad khai-e. 

13Paniu chamtan piboga tingpuk riga taduise pakhuan padle; paniu kadihgu 
pamalan gasu kamuangse phungwang-e. Tingriubo wan ga paniu hengri kalik 
khai bi-e khatdi pagu wakhaibam gasu tingkai langkhai-e. 

14Haise ngaoboga, maidungse paliu chun thiusi lakjiu mengmi-e; charameng 
haira chamaina makumniu dambo-e, palamra paliuniu dambo ramengse 
kamaobo-e khatdi karingbo siu habo-e. 

15Paliu hai matha-e, siniu wajeng simak rabo-e; RAPIU niu paliutu ladjan thiura 
wangboga paliutu kam mahami rabo-e. 

16Jacob Rawang sira paliu kum makge, paniu wa pakhiangna damkhaibo-e, 
khatdi paniu Israel maidungtu pamai siak thiura kadalubo-e. 
Ngamkambo RAPIU hai pazan-e. 

Kavang Thiura Wangkinbo 
17Jerusalem mai yo, naliutu tao magui lude! Naliugu kabam hina kadenlu sulo. 

18RAPIU niu naliutu haibo kadih gasu hathon mine, sichiujiu naliu mai khattudi 
masiak makjiu niakpet mirabo-e. RAPIU niu dinpad mibo-e. 

19Jerusalem maidungniu kapjiu senpadle, “Aliutu kam ajam masaju mide! Aliu 
jamse wilan silulak mide. Haise aliuniu kheng ngamlu sune chiujiu aliuniu 
maning-e! 

20Aliugu mathenkyse samide, paliutu ratman khaibo chariangse tap mide. Aliu 
nahmaidung tad maha kam mide, mai khatnadi aliugu mathenky thiusu lanra 
hamide; jusungfaise lenkhai lanra mai khatnadi hamide.” 

21Iniu paokakge, “Aliugu jupaodung hai kapangmai-e; jukhai raleng RAPIU khuga 
paliu kheng makge. Haijeng gasu paliu ngamlu makge, sichiujiu aliu hai lung 
mara kam mide. 

22Kinglo! Tacham wang bamme! Tingpilam bambo jat khuga chakhuan-chara 
siniu kario bamme; sibo riphendung siniu Judah gu namdidungtu tanydung 
lungbo kathaidih pithiu khaimi rabo-e.” 

23 RAPIU yo, mai khatdi paronna pagu ringtinggu papao thiu makge chiubo Iniu 
si-e; mai khatnadi pagu ringtingtu thinman silakge. 

24 RAPIU yo, namaidungtu kam maji khailo; aliutu kam masaju khai tulo, maksai 
nalung pombo wan ga,aliutu sajai pikhai tulo, sise aliuleng pamalan thiumi rabo-
e. 

25Nagu lungpomse natu suimak mai khatdi natu kahum makbo jatdung riga 
kiukhailo. Paliuniu namaidungtu kamshat mibo-e; paliuniu aliutu kam maha 
lujiu aliugu kadih hai kam nchum mibo-e. 

Jeremiah 11 

Jeremiah Khatdi Chamriat 
1 RAPIU niu akhuga din-e, 

2“Chamriat lamga dinkhaibo haitu nking khailo. Chamriat hainiu dinkhaibo situ 
majai kamak mai hina riga 

3Israel mai Rawang, RAPIU Iniu tasiang pikhai rabo-e, chiujiu Jerusalem mai nai 
Judah mai khuga dinkhai bilo. 

4Haibo chamriat hai, chami kumjiu taobambo Egypt dih gasu Iniu paliutu 
puipadbo tingga paliu paopeh khuga thiu khai mibo-e. Paliuniu alad majaira 
khatdi agu chamtan hinase kamra Iniu paliu khuga dinkhai mibo-e. Paliuniu 
akadin piusai, paliuse amai thiurabo-e khatdi Iniu paliu Rawang thiurabo-e. 

5Sichiujiu paliu paopehmai khuga ladriat khai mibose Iniu majai khaijiu, tuhoi 
paliuniu lungbambo kadihtam kawibo, lungwibo ramgase lungra Iniu pikhai 
bine.” Iniu din-e, “Yo, RAPIU yo.” 

6Siga RAPIU niu akhuga din-e, “Jerusalem gu npui-nchengga khatdi Judah gu 
namdidungga tadsulo. Siga bammai khuga agu ladriat lamga khatdi sise majaira 
agu champao hai dinkhai bilo. 

7Iniu paliu paopehmaitu Egypt gasu maluang padboga, alad piuraleng paliutu 
tanjiu kachan khai mibo-e, sichiujiu thainai katangdi haibo maidungtu Iniu 
kachan khaijiu bambo-e. 

8Chiudi paliuniu nkingkhai makge, maksai majaikhai makge. Sibosung, mai 
hinaniu paliu kuon tanjiu kasabo kamjiu bamme. Iniu paliutu chamriatse majai 
raleng chamtan pikhai-e, chiudi paliuniu suimakge. Siniu haiga dinkhai bambo 
sajai hinase Iniu paliu riga phungwang khai rabo-e.” 

9Sigasu RAPIU niu akhuga din-e, “Jerusalem maidung khatdi Judah maidung atu 
suimakjiu atung bamme. 

10Agu kadin suimakbo paliu pao-peh maigu nuan ga malan wangjiu, paliuniu 
katambo ratu kahum mide. Israel maidi Judah maidi Iniu paliu paopehmaitu 
pikhaibo chamriatse kampang mide. 

11Siniu, tuhoira RAPIU Iniu, paliutu kachan khaibo-e, sichiujiu Iniu paliutu kam 
maha mine, siga paliu marilu lakge. Sichiujiu nkha khaira paliuniu akhuga kheng 
tadi Iniu paliu khuan nking khai lakge. 

12Sichiusai Judah maidung nai Jerusalem maidung paliuniu charathiujiu kadkhai 
bambo radung khuga nkha khaira leng khengsu rabo-e. Sichiudi haibogu 
kasabose wangbo wan ga sibo radung siniu paliutu wadi nkha khaisi lakge. 

13Judah maidungniu paliugu namdi kakengbo kumjiu paliu radungdi kengjiu 
bamme, khatdi Jerusalem ga lungbam maidungniu namdigu npui-ncheng 
kengbambo kumjiu matai-marengbo Baal ratu chara thiurabo rathakbam 
kengkha thiukhai nbamme. 

14Jeremiah yo, haibo maidung malin akhuga ladriat thiujiu kakheng thiu tulo. 
Paliuniu chariubo daobo wan ga nkhakhai raleng akhuga khengdi, Iniu paliu 
khuan nking khai lakge,” 

15 RAPIU niu din-e, “Iniu lungsabo maidungniu kasabo kamme. Paliuniu Arakyga 
bamrabo leng degu maji bamlo? Charathiujiu chakhao kadpadboga, khatdi 
ladriat thiubo siniu magenthiu chariubo haitu khamlu bui-e chiujiu paliuniu 
maning jiuma? Siseniu paliu chun piwikhai lubuima? 

16Pakak khatga Iniu paliutu bon mawibambo olive bang, mataiwibo parasyniu 
phuibambo bang chiujiu kukhai mibo-e; chiudi tuhoira, tingsin khuan kumjiu, 
Iniu marapadjiu pakedungse riolujiu chamiga thonkhai mirabo-e. 

17“Ngamkambo RAPIU, Iniu Israel maitu khatdi Judah maitu lingkhaibo-e; chiudi 
tuhoira Iniu paliutu chariubo hainiu kapin khai-e. Haise paliu ronna paliu riga 
phungwangbo-e palamra paliuniu kamaobo kam mide; paliuniu Baal khuga 
charathiujiu kadpadbo gasu alung kampom mibo-e.” 

Jeremiah Gu Ringting Kam Mahara Kambo 

18Agu mikre maidungniu atu kamshat raleng kam bamme chiubo RAPIU niu 
akhuga pisikhai-e. 

19Atu hai kamshat raleng jupad khai nbambo milypoi kumme, paliuniu kasabo 
kambambose atu suimakjiu kambambo-e chiubo I wadi silu makge. Paliuniu 
dinbamme, “Singbang hai wibamkhabo wan ga dongtap mikhe; mai khatniudi 
patu maningtao tami raleng patu kamshat mikhe.” 

20Sigasu I kakheng thiu-e “Ngamkambo RAPIU, nangra majiboga ladjan thiubo-e; 
nangniu chamai chun khatdi chamai maning madiu bambo-e. Iniu akhuga 
padbambo hina naben ga pikhai-e, sichiujiu nangniu haibo maidung riga 
chakhum ruikhaira Iniu khuanjiu bamme.” 

21Anathoth maidungniu atu kamshat khai nijiu bamme, khatdi Iniu RAPIU gu 
champao dinpadjiu bamsai paliuniu atu kamshatmi rabo-e chiujiu paliuniu 
akhuga dinbo-e. 

22Siga Ngamkambo RAPIU niu din-e, “Iniu paliutu sajai pirabo-e! Paliugu chabon 
maidung situ chari gasu kamshat mirabo-e, paliu nahmaidungse kami-mijiu 
shairabo-e. 

23Anathoth mai riga kasabo wangkhai raleng Iniu pawan dakkhai mide, sibo 
wanse wangboga, paliu mai khatnadi ringsi lakge.” 

Jeremiah 12 

Jeremiah Niu RAPIU Khuga Maniubo 
1 RAPIU yo, athu-ara lamga natu arisu dasai, nangniu maji-e chiubo dinlen khai 
sune. Chiudi majibo lamga Iniu nakhuga maniu rabo-e. Dekamjiu kasamaidung 
hainiu haijiukha lungwibam jiulo? Dekamjiu palung masanmak mai siniu 
tathuijiu bamralo? 

2Nangniu paliutu lingkhai-e, sichiujiu pamen padle; paliu mawi khangjiu pasy 
masi-e. Paliuniu natu pawan machang din mawi bamme, chiudi paliuniu 
nalamga pachang siakjiu manang khai makge. 

3Chiudi, RAPIU yo, nangra atu si-e; Iniu kambambose nangniu ngao-e, Iniu natu 
dejiukha lungsalo. Milytu kamshat raleng jupadbo kumjiu kasamai haitu jupad 
milo; paliutu girabo wanse wangmak then paliutu akhejiu bamlo. 

4Dethengga aliugu kadih hai sangjiu bamralo khatdi piubuandung hai aguijiu 
bamralo? Chakhao-thingnadung hai shaijiu bamme, palamra aliu hai kasabo 
jengniu-e. Maidungniu din-e, ‘Aliuniu kambambo hai Tingwang niu ngao 
makge.’” 

5 RAPIU niu din-e, “Jeremiah yo, nangniu maidung haitu majuboga chariu misai, 
dechiujiu nangniu chaqontu majulu ralo? Nangniu kadih maruangboga 
chapngam laksai, dechiujiu nangniu Jordan mung mariu gase chapngam luralo? 

6Naky khunmai-siak, nasingna-siak katang niudi, natu jonmibo-e; natu 
atungboga paliu jaomibo-e. Chaka khat thiubo lad dinbamdi, paliutu malum 
tulo.” 

Pamaidung Jengniu RAPIU Palung Chariubo 
7 RAPIU niu din-e, “Israel maidungtu Iniu phut mide; Iniu kadalubo jattu Iniu 
suita mide. Iniu kakungbo amaitu paliugu mikremaigu pumtan ga pikhai mide. 

8Iniu kada lumainiu atu atungjiu bamme; mariuga bambo ndongqui kumjiu, 
paliuniu atu thangjiu bamme, sijengniu paliutu Iniu mareng-e. 

9Amaidung hai takaolengniu pake hina lamsu thon kabambo thingna kumme. 
Sibo khumkyga wang tiura leng nkan khaodungtu kukhailo! 

10Agu mumsy reng hai sangdiumaigu mawangpaodung siniu kam maha mide; 
paliuniu alu hai tao masa mide; Iniu kakungbo kadih haitu paliuniu kathaidih 
pithiu khai mide. 

11Paliuniu kathaidih leng kamkhai mide asuangga sibo kadihse nchum mide. 
Kadih pakhiangna hai kathaidih mawi mide, sichiujiu mai khatniudi manang 
khai makge. 

12Kakubo ram kathaidih tadken padjiu maidungniu sungtiura wangkinne. Sibo 
ram pakhiangna kam maha mira Iniu chari langkhai-e; mai khatniudi agi-
manaijiu lungsi lakge. 

13Amaidungniu chabanmiu lingkhai-e, chiudi piumentu khom madui-e, paliuniu 
changam kam maranne, chiudi siga wadi daolu makge. Palamra agu lungpom 
kasabo siniu paliugu miusy lungpad makbo-e.” 

Israel Maidunggu Kiningmai Khuga RAPIU Niu Ladriat Thiubo 
14 RAPIU niu din-e, “Amai Israel maidungleng Iniu pikhai mibo kadihse, kam 
nchum kamibo Israel maigu kiningmai khuga Iniu wakhat dinkhaira bamme. 
Singbangtu pamen gasu pethon mibo kumjiu sibo kasa maidungtu paliugu kadih 
gasu Iniu luthon mirabo-e, khatdi Judah maitu gukhai rabo-e. 

15Chiudi Iniu paliutu luthon padlubo sai, Iniu paliutu lungsakhai lanrabo-e; Iniu 
jat hinatu paliu dih, paliu ramga puiwang lankhai bine. 

16Paliu mathiu lungchun gasu amaidunggu tacheng lukhaijiu, pakak khatga 
paliuniu amaidungtu Baal zan ga pijiu tasiang siangkhai mibo kumjiu paliuniu, 
‘RAPIU niu ringbambo kum.’ chiujiu sianglu saira--paliu hai amaidunggu padam 
pilu khaine khatdi pi lungwi khaine. 

17Chiudi jat khat kumboniu alad piumak sai, Iniu pamense pethon mirabo-e 
khatdi kam mahaduak mirabo-e. RAPIU Iniu, dinpad mibo-e.” 

Jeremiah 13 

Fainoi Ni Kadunbo 

1 RAPIU niu atu tadlujiu fainoi-ni kadunbo liulujiu sise khailo chiujiu dinkhai-e, 
chiudi sise tadui jiuga khaimak raleng paniu dinkhai-e. 

2Siniu I tadlujiu liulujiu khai sude. 

3Siga RAPIU niu akhuga dinlan-e, 

4“Euphrate Giukiga tadlujiu tanise tulimki khatga baikhai milo.” 

5Siga Iniu tadlujiu Euphrate Giuki mungga sise baikhai mide. 

6Pasai RAPIU niu atu Euphrate Giukiga menglan lujiu tanise khoilanlo chiujiu 
dinkhai-e. 

7Sijengniu I menglande, chiudi Iniu baikhaibo bamga mengboga sise marenjiu, 
thinpiu daolak mibose Iniu ngaode. 

8Siga RAPIU niu atu npaolan-e. Paniu din-e, 

9“Haichiujiu Iniu Judah maigu wasao thiubo nai Jerusalem maigu chaliang-chang 
chaliangbo situ kam mahami rabo-e. 

10Kasabo maidung haisiniu alad piu makge, paliu kuon tanjiu sajut-jut bamme, 
khatdi kakibo ratu kahumjiu macha bamme. Haijengniu, paliudi haibo gengta 
mibo nise kum mibo-e. 

11Tani siniu akhen ga khap mantingbo kumjiu, Judah maidung nai Israel 
maidungniu atu thin matip khai raleng Iniu machunbo-e. Iniu haise kamkhaibo 
sira paliuniu amai thiura khatdi azantu chakhuang thiujiu atu thuonlu raleng-e, 
chiudi paliuniu alad piu makge.” 

Jaw Karung 
12 RAPIU Tingwang niu akhuga din-e, “Jeremiah yo, jaw karung hinase jaw 
maliphui khai rabo-e chiujiu Israel maidung khuga dinkhai bilo. Jaw karung 
hinase jawniu maliphui khai rabo-e, chiubo hai paliuniu sibamme chiujiu 
paliuniu paokak sune. 

13Sigasu paliu khuga dinkhai bilo, RAPIU Iniu, haibo kadihga lungbo mai, 
chawangdung, David kaikikdung, singkudung, phaimiukakungdung, khatdi 
Jerusalem ga lungbo mai mathiutu jaw maniu makthen pisak khai rabo-e. 

14Sigasu karung-li karai adiangbo kumjiu kating-kanah tam makjiu Iniu paliutu 
kampang paroimi rabo-e. Paliutu kamshatboga, lungsa khaibo, manang khaibo 
maksai, majabo thiukhai lakge.” 

Chaliangbotu Jeremiah Niu Kachan Khaibo 
15Israel maidung yo, RAPIU niu dinkhai mide! Manon kiujiu palad nking khailo. 

16Tamiubose wangjiu maluongga naphi masui makbo suangga, khatdi nangniu 
machunbo gase paniu tamiubose phungwang makhaga RAPIU, naliu Rawang tu 
chakhuangthiu lulo. 

17Nangniu nking khai maksai, nagu chaliangbo jengniu, mahin I kaprabo-e; alung 
thiujiu, amatui luangsu rabo-e, palamra RAPIU maidungtu kavang thiuraleng 
jutad mide. 

18 RAPIU niu akhuga din-e, “Chawang nai papuitu paliu wangbam gasu nkum 
mira dinbilo, palamra paliugu matai kawibo chawang pirunse paliu pee gasu 
nkaikiu mide. 

19Judah maigu tingrunlam bambo namdakdung situ, maidungniu taokom lude; 
siga mai khatniudi tadpad silak mide. Judah maidung mathiutu kavangleng jutad 
kam mide.” 

20Jerusalem mai yo, phuilo! Tingpilam suniu nagu mikremai wangkinne! Naliutu 
manang khaijiu paliu jengniu wasaothiujiu bam maidungse delam bamlo? 

21Naliuniu naliu kamai-e chiujiu maning maidung siniu naliutu kamkao lujiu, 
mawang misai, naliuniu degu dinralo? Maipui khatniu manathad kathiubo 
kumjiu naliu chariu rabo-e. 

22Dekamjiu pakhiangna haise naliu riga padjiulo, dekamjiu naliu fai-ni phet lujiu 
naliutu manom minjiulo chiubo naliuniu maniusai, naliugu nuan hai saju kami 
gasu padbo-e. 

23Patia katik maidung siniu paliu tia-tik kam kali ngamlu buima, maksai quiruk 
siniu pagiak katrikbose kam mahalu buima? Paliuniu kam kalilu tadi, naliura 
wadi kam ngam lakge, chiudi kasabo gasu kawibo situ katilu bui-e. 

24Kathaidihgu tingkai siniu magaotu hun taliang mibo kumjiu RAPIU niu naliutu 
hamara mirabo-e. 

25Haise naliu sansiat rabo-e, chiujiu paniu din-e. Haise paniu naliu riga kam 
khaira chapkhai mibo-e, palamra naliuniu patu mangai mide khatdi aratbo ratu 
malum mibo gasu-e. 

26RAPIU papumsiakniu naliu faini gaopad lujiu naliutu kam mangam khai rabo-
e. 

27Paniu marengbo ngam naliuniu kambose paniu ngao lude. Chaqonchi siniu 
chaqonpuitu wonnijiu kahabo kum, maksai npiumai khatniu pakiningmai piu 
naotu majang nijiu pasai suitadbo kumjiu, naliuniu chaluga khatdi maluongga 
nkengmai ra saisui tadkinbo paniu ngao lude. Jerusalem mai yo, naliu nchum 
mide! Dedaosu naliu masanlu ralo? 

Jeremiah 14 

Kapingbo Gu Ting Malang Mibo 
1Ting malang mirabo lamga RAPIU niu akhuga dinkhai-e, 

2“Judah mai achung bamme; sibo namdidungse shaikiujiu bamme, siga bambo 
maidungse chariujiu kadihga ji kala bamme, Jerusalem mainiu nkha khaira 
khengjiu kap bamme. 

3Kalekwi mainiu paliu vangmaitu tadui thuakra langkhai-e; paliuniu akhun-ga 
meng-e, chiudi tadui daolu makge; paliugu tadui-khiu paruang phunglujiu, paliu 
cheng saijiu khatdi maningkam lakjiu paliu zu nbiangjiu wanglande. 

4Palamra siga tingdui kiuta mijiu kadih hai sangmide, chalu tien thiumaise paliu 
lung chariujiu, paliu zu kaba mide. 

5Tathan puiniu piangpad nuangbo papoi situ phut mide, palamra siga piubuan 
hamide. 

6Nkan qonniam siniu maluang ton-ga chaplujiu tany kumjiu pasiu thilop-lop 
bamme, paliu mik rakkhang ngamlak mide, palamra paliuniu piubuanse daota 
mide. 

7Amaidungniu akhuga kapjiu kheng-e, ‘Aliu nuan jengniu aliutu kammao bamdi, 
RAPIU yo, nangniu ladriat khaimibo kumjiu aliutu nkha khailo. Pawan kakengkha 
aliuniu nakhu gasu diujiu tad mibo-e; aliuniu nakhuga nuan kammibo-e. 

8Israel maigu machunbose naronna-e; chariubo gasu naronna aliutu rankhaibo-
e. Sangmai khatniu nchun khatleng nbinwangbo kumjiu dechiu nangniu aliu 
khuga kamkhai jiulo? 

9Dekamjiu nang hai kam charen mibo mai kumjiu, maksai nkha khaira pumtan 
kahabo riphenmai kum jiulo? Pachang siakjiu, RAPIU, nangniu aliutu majang 
bambo-e! Aliu hai namaidung-e, aliutu phutkhai tulo.’” 

10Haibo maidung lamga RAPIU niu din-e, “Paliuniu akhu gasu paktad mini-e, 
sichiujiu paliuniu paliu ronna thinriaplu makge. Siniu paliutu Iniu alung kim 
makge. Paliuniu kamaobo kammibose Iniu maningtaojiu bamrabo-e, sichiujiu 
paliu nuan jengniu paliutu sajai pirabo-e.” 

11 RAPIU niu akhuga din-e, “Haibo maidungtu nkha khaira akhuga kheng tulo. 

12Paliuniu kalum rijiu, paliutu nkha khai raleng kheng bamdi, Iniu nking khai 
lakge, khatdi paliuniu rukhaibo kadpad khatdi alin-tara kadpadbo gu mania 
phungwang bamdi, paliutu Iniu alung kim lakge. Sibosung, chari gasu khatdi 
kami-mibo nai chararen gasu Iniu paliutu kamshatmi rabo-e. 

13Siga Iniu din-e, “Dithubo RAPIU yo, phaimiukakungdung siseniu chari 
padlakge, mariu-chari lakge, palamra nangniu ladriat kamkhai mibo-e, chiujiu 
maidung khuga dinbambo hai nangniu sibamme. Sichiujiu paliuniu din bamme 
chiubora, aliu kadihga agi-manaibo ronna bamrabo-e.” 

14Chiudi RAPIU niu kenkakge, “Phaimiukakungdung siniu chamtan-ga ka-aratbo 
din-e; Iniu paliutu langkhai makge, maksai Iniu paliu khuga chalad khatnadi 

dinkhaira paliutu chamtan pimakge, Paliuniu dinbambo madungaose akhu gasu 
wangbo makge; paliuniu sailad dinbambose pageng kahabo-e, paliuniu 
makumpad kalubo gu-e. 

15RAPIU, Iniu kamrabose nakhuga Iniu dinkhaibo-e, Iniu langkhai makbo 
phaimiukakungdung siniu chamtan gasu chari padlakge, katiu riangbo haise 
haibo kadihga wang lakge chiu dinbam maitu Iniu kamrabo-e—mariu charibo 
siniu khatdi chariga Iniu paliutu kamshat mirabo-e. 

16Paliuniu dinkhai kamibo mai tudi sikum gapjiu kamshat mirabo-e. Paliu 
phawse Jerusalem gu npui-nchengga taliang khai rabo-e, khatdi paliutu mai 
khatniudi baikhaira harabo-e. Haise paliu mathiu khuga padrabo-e. Paliu 
naodung khugadi, paliu nahpuidung khatdi nahpiudung khugadi padrabo-e. 
paliu tienkam sabo jengniu paliu riga haidungse Iniu pikhai rabo-e.” 

17 RAPIU niu maidung khuga agu chariubo lamga dinkhaira chamtan pikhai-e, 
sichiujiu din-e; “Amatui hai nchun n-nien saomakjiu luang bamme, Iniu kapbo 
hai wadaodi saosi lakge, palamra amaidung hai ajam masajiu ajam mide. 

18Iniu chalulam mengboga, chariga kamshat mimai phawse Iniu ngao-e; 
namdiga I tad ngutboga maidungse kami-mijiu shai bambo ngao-e. 
Phaimiukakungdung khatdi singkudungse paliu ngam kam bamme, chiudi 
paliuniu nde kambam jiulo chiubo simakge.” 

Maidungniu RAPIU Khuga Khengbo 
19 RAPIU yo, nangniu Judah maitu palingjiu thonpad mibo ma? Nangniu Zion 
maidungtu marengmi jiuma? Dekamjiu wilan silak mira haichiujiu aliutu kam 
ajam khai jiulo? Aliuniu agi-manaibo leng phiu-e chiudi wadi kawibo dao makge; 
aliuniu wikhaira luni-e, chiudi sibosung nping charenbo wang-e. 

20 RAPIU yo, aliuniu natu atungjiu nuan kam mide; aliuniu, aliu nuan khatdi aliu 
paopeh nuan din madu padle. 

21Nagu ladrianse maningtao khai lanjiu aliutu lukhai makbo thiu tulo; nagu 
kendibo chawangbam Jerusalem gase pijiu mangambose wangkhai tulo. 
Nangniu aliu khuga ladriat khaibose kampang khai tulo. 

22Jatdunggu charamengdung khatniudi tingriu pikhai ngam makge, tingpukniu 
paronna tingriu khai ngam makge. Oh RAPIU, aliu Rawang yo, nakhuga ronna 
aliugu machunbose bambo-e, palamra pakhiangna nangniu kam khaibo-e. 

Jeremiah 15 

Judah Maidung Nchum Mirabo 
1 Sigasu RAPIU niu akhuga din-e, “Mose nai Samuel niu haiga chaplujiu akhuga 
matanjiu khengbamdi, Iniu haibo maidungtu wadaodi lungsabo lenkhai lakge. 
Paliutu pitad milo, amasuang gasu paliutu hapad milo. 

2Paliuniu delam tadkhai ralo chiujiu nakhuga maniusai, Iniu nakhuga dinkhai 
mibose dinkhai bilo: Khangsianiu chararen gasu shai rabo-e— sichiujiu paliu 
tadmi rabo-e! Khangsianiu chari gasu shai rabo-e— sichiujiu paliu tadmi rabo-
e! Khangsianiu kami-mijiu shai rabo-e— sichiujiu paliu tadmi rabo-e! Khangsia 
tura kavang leng jutadmi rabo-e— sichiujiu paliu tadmi rabo-e! 

3 RAPIU Iniu, paliu riga kapingbo madai pipad khai raleng chapkhai mide: paliutu 
chari gasu kamshat mine, paliu phawdungse tathiniu ju-tiune; thingnadung 
siniudi paliutu tiune, khatdi nkan khaodung siniu kamasiakbo hinase tiune. 

4Hezekiah nahpiu Manasseh niu Judah mai wang thiu bambo tingga paniu 
Jerusalem ga kamkhai mibo jengniu kadihpiri maidung mathiuniu paliu khuga 
padbo haitu pingra Iniu kamkhai rabo-e.” 

5 RAPIU niu din-e, “Jerusalem maidung yo, saoniu naliutu lungsa khaijiu khatdi 
saoniu naliuleng chunsa khai ralo? Saoniu naliu khuga chap lujiu naliu dekum 
bamlo chiu maniu huralo? 

6Naliuniu atu thon mibo-e; naliuniu akhu gasu masai mari mibo-e. Siniu I aben 
kariopad lujiu naliutu chakitpet mibo-e, palamra agu lungpom haitu kham lulak 
mide. 

7Haibo kadihgu namdak hinaga naliutu magaoreng kumjiu khoithon mibo-e. 
Iniu naliu nahdungtu kamshat mibo-e palamra kasabo npui gasu naliu 
mathakmi makge. 

8Duipuiga bambo nbuiniang suang naliu kadihga bambo kamipuidung hai keng-
e. Naliugu chabon maitu palantingga Iniu gimide, sichiujiu paliu puidungtu kam 
chariu khaine. Kapingbo nai chunsabo siniu bungjiu paliutu Iniu kakhiu khai-e. 

9Panah khang chinnia hamibo puise pachun thiusi lakjiu kaokiu mide, pasiu 
kajanglop-lop bamme. Pagu n-niense tamiu wang mide; pagu mangam siniu 
palung chariu mide. Tuhoi tangbo ringjiu bambo naliutu kamshat mira naliugu 
mikremaidungtu Iniu suikhai rabo-e. RAPIU, Iniu dinpad mibo-e.” 

Jeremiah Niu Rapiu Khuga Suimakjiu Dinbo 
10I hai dejiukha sansabo mailo! Deleng apuiniu atu haibo kadihpiriga lungwang 
jiulo? Haibo kadihga bambo mai hinatu Iniu arijiu n-girabo mide. Iniu mai 
khattudi rangkang apuk khai makge, khatdi mai khat gudi Ira khoi makge chiudi 
mai hinaniu atu siangjiu bamme. 

11RAPIU yo, Iniu natu macha mawi maksai, khatdi agu mikremainiu chariu 
magenthiubo wan-ga Iniu paliu malin-ga alaisang padjiu khengkhai maksai, 
paliu siangse ariga wangbo thiumilo. 

12(Chagi, nkiujiu tingpi lamgu tataagi khai-ajalujiu kambo chagi situ mai 
khatniudi kamtanglu lakge). 

13 RAPIU niu akhuga din-e, “Kadih pabam hinaga, amaidungniu nuan kam mibo 
jengniu paliugu chakhiu-chalan hinase phungtad mira leng Iniu mikremaitu 
langkhaijiu sajai pirabo-e. 

14Paliuniu wadaodi simakbo ramga paliugu mikremaitu machara Iniu kamkhai 
rabo-e. Palamra agu lungpom haise chami kumbo-e, haise tingtheng taojiu bam 
rabo-e.” 

15Siga Iniu din-e, “RAPIU yo, nangniu sibamme. Atu maningtao khaijiu nkha 
khailo. Atu kam chariu maitu chakhum ruikhailo. Paliuniu atu kamshat mirabo 
katang khuan khai tulo. Najeng gasu atu kam mangam khaijiu bambo-e chiubo 
hai maningtao khailo. 

16Nangniu akhuga dinkhai-e, siga Iniu chalad hinase nking bambo-e. 
Ngamkambo Rawang RAPIU yo, I hai nagu-e, sijengniu nagu ladkeng hainiu alung 
niataojiu chunwi-ringajiu bambo-e. 

17Iniu maitu majanglu tanui kamjiu pawan kawi thiukhaibo ha-e. Iniu nagu 
chamtan majaijiu alung pomjiu aronna bambo-e. 

18Dedonniu haichiu I chariubam jiulo? Dekamjiu ajam hai wilan silakmi gulo? 
Dekamjiu haise wimimak jiulo? Chaken tingga sangmibo giuna kumjiu nangniu 
achunning dekamjiu pitang khaimak jiulo?” 

19Haiga RAPIU niu kenkakge, “Nangniu malanwang sai, Iniu natu lukhai lanne, 
siga nangniu avang thiulan rabo-e. Pageng kahabo lad dinbambo sung, nangniu 
pageng bambo champaose dinronjiu, nangniu agu phaimiukakung thiulan rabo-
e. Maidungniu nakhuga malanwang lanrabo-e, siga nangniu paliu khuga 
tadlanra pageng hamine. 

20Paliu khuga Iniu natu tataagigu singbeng kumjiu kamkhai rabo-e. Paliuniu 
natu atungjiu aphen sune, chiudi paliuniu natu ngamlu lakge. Natu gukhaira Iniu 
natu maluang khai rabo-e, khatdi natu wadi manangbo pithiu khai lakge. 

21Iniu natu palung kasamai khatdi pathak kasamai khugasu gukhai birabo-
e. RAPIU, Iniu dinpad mibo-e.” 

Jeremiah 16 

Jeremiah Ringting Leng RAPIU Gu Chunning 
1 RAPIU niu atu npaojiu dinkhai-e, 

2“Haikumbo bamga nanao thiutulo, maksai ngena lungkhai tulo. 

3Haiga lungkhaibo nahdung khatdi paliu pui-piudung khuga degu padsu ralo 
chiubo Iniu nakhuga dinkhai bine. 

4Paliu hai chararen kasabo gasu shairabo-e, khatdi mai khatniudi paliu jengniu 
achung khai lakge maksai paliutu baikhai lakge. Paliu phaw siniu kadihga alin 

wira kadihtam mara khaibose kum rabo-e. Paliuniu chariga khatdi kami-mijiu 
shairabo-e; khatdi paliu phawdungse thingnadung nai nkan khaodunggu tatek 
thiu rabo-e. 

5“Kiuhuijiu bambo kilungga nang tadngut makrabo-e. Mai khat jengniudi 
nachun satulo. Iniu amaidungtu agi-manaira maksai lungsa kakungbo lenjiu 
thoidam pikhai tamine. 

6Kalekwi maidi, kaleksa maidi haibo kadihga shaikhai rabo-e, chiudi mai 
khatniudi paliuleng achung khai lakge, maksai paliutu bai khaira ha-e. Mai 
khatniudi patu paronna kam ajam lakge, maksai pachunset lenra papee got 
lakge. 

7Mai khatniu pagu lungsamai shaijiu bamdi, mai khatniudi pachun kam kamek 
khaijiu patu maluangtiu, maluangsak aruang khai lakge. Mai khatniu papui-piu 
shaijiu bamdi mai khatniudi chalungsabo lenkhai lakge. 

8“Maidungniu katiu kibambo kyga tadngut tulo. Paliutu majang tiu, majang 
sakra ntaoda tulo. 

9Israel mai Rawang, Ngamkambo RAPIU Iniu dinbo hai nking lulo. Chunwi-
ringabo khuan khatdi tanao-tanah thiujiu chunwibo khuan situ Iniu kam maha 
mine. Haiga lungbambo maidungniu haise padbo ngao rabo-e. 

10“Nangniu paliu khuga haidungse dinboga, Iniu dekamjiu paliutu haijiukha 
kasabo mathad pikhai raleng chapkhai mijiulo chiujiu nakhuga paliuniu 
maniusu rabo-e. Paliuniu dekumbogu kakhui-kamaobo kammi jiulo khatdi 
dekumbo nuan paliuniu paliu Rawang, RAPIU khuga kamkhai mijiulo chiubo 
maniusu rabo-e. 

11Siga RAPIU niu dinkhai mibose paliu khuga dinkhai bilo, ‘Naliu paopeh 
maidung siniu akhu gasu mari lujiu tadmibo-e, khatdi katambo ratu machajiu 
kahum mibo-e. Paliuniu atu thonlujiu agu kadin piumakge. 

12Sichiudi naliu paopehmai suang sadiangbo ngamse naliuniu kam mide. Naliu 
mathiuse chaqon tanjiu sa-e, khatdi alad piumakge. 

13Sichiubo jenggasu, Iniu naliutu haibo kadih gasu hathon padlujiu naliuniu 
khatdi naliu paopeh mainiu simatai makbo kadihga khaimi rabo-e. Sichiujiu siga 
naliuniu nchun n-nien sao makjiu katambo ratu machasu rabo-e, siga Iniu 
naliutu lungsa khai lakge.’” 

Kavang Thiutad Mibo Gasu Malanwangbo 
14 RAPIU niu din-e, “Maidungniu Egypt dih gasu Israel maidungtu ringbambo 
Tingwang Iniu maluang npadbo-e chiujiu chamtan gasu ladriat thiuta mirabo 
wanse wang kinne. 

15Sibosung, ringbambo Tingwang Iniu Israel maitu tingpi lamsu khatdi kadih 
katam-tamboga Iniu paliutu hamara khai mibo lamsu majang wangbo-e chiujiu 

chamtan gasu ladriat thiujiu dinmi rabo-e. Iniu paliu paopeh leng pikhai mibo 
kadihga Iniu paliutu majang wanglan rabo-e. Rapiu, Iniu dinpad mibo-e.” 

Wangkinbo Sajai 
16 RAPIU niu din-e, “Haibo maidungtu wangjiu minmira Iniu chakha minmai 
kengkhatu langkhaine. Sigasu, paliutu chakhao-turen nai tulimkiga, maluang nai 
luongbut hinaga hajiu ketra tathiu kahamai kengkhatu langkhai rabo-e. 

17Paliuniu kambo hina I ngao bamme. Amasuangga wakhat nadi nbaibo ha-e; 
amaga paliu nuanse mahin ngam lakge. 

18Paliugu kasabo nai nuan jengniu dam nia pijiu majon khai rabo-e. Palamra 
paliuniu agu kadih haitu pasiu kahabo charameng phawdung siniu kam tania 
mibo-e, khatdi kamaobo paliu radung siniu piphui khai mibo-e.” 

Jeremiah Niu Malumjiu RAPIU Khuga Khengbo 
19 RAPIU yo, nangniu atu gukhaibo-e, khatdi agu pumtan pikhaibo-e; chariubo 
wan-ga nangniu atu nkha khai-e. Kadih pamalan lamsu jatdungniu nakhuga 
wangjiu din-e, “Aliu paopehdung khuga kamaobo radung makjiu kaki ha-e, 
pageng habo rameng makjiu kaki ha-e. 

20Mai khatniu paronna para damlu buima? Chiumakge,damlu tadi, siseniu chara 
kachangsiak thiusi lakge.” 

21 RAPIU niu din-e, “Sichiusai Iniu tingtheng leng malod khat gasu jatdungniu agu 
pumtan nai jengtan silura kam khaine, sichiusai paliuniu I hai RAPIU si-e, chiubo 
simi rabo-e.” 

Jeremiah 17 

Judah Maigu Nuan Nai Sajai 
1 RAPIU niu din-e, “Judah maidung yo, naliu nuan hai chagigu charaotang siniu 
raokhai mide; haise naliu malungga chagaa-kabenbo ton siniu raokhai mide 
khatdi naliugu rathakbam kega giak khai mide. 

2Namaidungniu maluangton hinaga khatdi kamadiakbo singbang hang hinaga 
charapui Asherah meng kamkhai lujiu khatdi rathakbam thiukhai lujiu kahum 
bamme. 

3Naliuniu naliu ramlung pakhiangnaga nuan kamkhai mibo jengniu, pijiu 
naliugu mikremaidungtu naliugu chakhiu-chalan hina phungtad mira Iniu 
kamkhai mine. 

4Iniu naliuleng pikhai mibo kadihse naliuniu phutmi rabo-e, sichiujiu naliuniu 
wadaodi simakbo kadihga naliu mikremaidungtu machara Iniu kamkhai mine, 
palamra agu lungpom hai chami kumbo-e, haise tingthengjiu taobam rabo-e.” 

Katam-tambo Laddindung 

5 RAPIU niu din-e, “Akhu gasu marilujiu shai mirabo chamainatu khatdi 
chamainagu pumtan ga, malumbo mai hinatu Iniu ladjan thiu rabo-e. 

6Pahai kathaidih lungkhangbo wakhatnadi lungpad silakbo chaphepiu kumbo-
e. Pakhuga wadaodi kawibo padlakge. 

7“Chiudi atu malumbo mai situ Iniu thoidam pikhai rabo-e. 

8 Pahai singgiu mungga puaksujiu pamen ga tadui bambo singbang kum rabo-e. 
Haise tingthiubo wan wangdi manang lakge, palamra paniwdungse madiak 
bamme; tingsa makdi manangra wadi ha-e; haise pasy masijiu bamme. 

9“Saoniu chamaina lungchun singam luralo? Haisuang pason-paru kasa 
wakhatdi ha-e; haise wikhai raleng kungchang kung-e. 

10  RAPIU, Iniu chamaina maning phiu-e khatdi chamaina lungchun haitu madiu-
e. Mai hinaniu lungbo lunlung saisuijiu khatdi kambo saisuijiu Iniu kambo-e.” 

11Lungchun masan makjiu rangkang daolubo mai sira, pabum makbo bumtu 
kagombo thingna kumbo-e. Pagu ringting palan tingga palek watse hami rabo-e 
sichiujiu pamalanbo gara pase wadi makjiu kapangbo mai thiumi rabo-e. 

12Aliu Raky hai pakendibo chawangbam kumbo-e, haise nda paphibang gasu 
maluang riga chap bambo-e. 

13 RAPIU yo, nang hai Israel maigu machun si-e. natu phutmibo mai hinatu kam 
mangam khai rabo-e. Tabuijiuga paliu zan raokhaibo mai kumjiu paliutu ngaota 
mirabo-e. palamra tadui kawibo aladky, RAPIU natu, paliuniu phut mibo-e. 

Jeremiah Niu RAPIU Khuga Nkha Khaira Khengbo 
14 RAPIU yo, atu wikhailo, chiusai I wi masan mirabo-e; atu rankhailo chiusai I 
manangta-jing mirabo-e. Natu ronna Iniu thuonbo-e! 

15Maidungniu akhuga din-e, “Aliu riga RAPIU niu suimakjiu kapin khaibose dega 
bamlo? Tuhoi sise pijiu patu kamlen khailo!” 

16Chiudi, RAPIU yo, chariubose paliu riga pikhaira Iniu wadaodi nakhuga kheng 
makge. RAPIU yo, nangniu haise sibamme; Iniu dinbose nangniu sijiu bambo-e. 

17Atu kam charen khai tulo; chariubo wangbo wan-ga nang hai agu nbaibo 
bamme. 

18Atu rejiu bammai riga kamangambose phungwang khailo, chiudi atura masiak 
khailo, RAPIU yo, paliutu kapingbo siniu piphui khailo, chiudi atura kapin khai 
tulo. Paliu riga chariubo piwang khailo sichiujiu paliutu kamtap-tap khailo. 

Tabamnai Tu Maniabo 
19 RAPIU niu akhuga din-e, “Jeremiah yo, tadlujiu, Judah mai wangdungniu namdi 
gase tadpad tadngutjiu bambo Maidunggu Rengmun gase, khatdi Jerusalem gu 
rengmundung katambo gadi agu champao hai pisikhailo. 

20Chawangdung khatdi Judah maidung khatdi Jerusalem ga lungbambo mai hina 
khuga khatdi rengmundung gasu tadngutmai, mathiu khuga dinkhai bilo. 

21Paliuniu paliu ringtingtu lungsa sai, paliuniu Tabamnaise chabang wadi phung 
mak rabo-e, 

22maksai paliu ky gasu wadi phungpad makrabo-e. Tabamnaise wadi kammak 
rabo-e; paliu paopehdung khuga chamtan pikhai mibo kumjiu, paliuniu sibo 
tingmiktu masanbo tingmik thiujiu mania rabo-e. 

23Paliu paopeh mainiu alad kadin piumakjiu chalung ngut khai makge. Sibosung, 
paliu kuon tan-e; paliuniu acham piumakge, maksai akhuga wa katini makge. 

24“Paliuniu agu chamtan hinase piurabo-e chiujiu paliu khuga dinkhai bilo. 
Paliuniu Tabamnaise haibo namdigu rengmundungga chabang khatnadi 
phungpad phungngut mak rabo-e, paliuniu Tabamnaise wadi kam makjiu 
masanbo tingmik thiujiu mania rabo-e. 

25Sichiusai paliugu chawangdung nai chawangnah- dungniu sibo Jerusalem 
rengmun ga ngutlujiu David niu thinbo pumtanse machamjiu thin rabo-e. Judah 
mai nai Jerusalem mai aruanglujiu paliuniu chaqon-kari nai chaqon riga ntao 
macham rabo-e, sichiujiu Jerusalem namdise pawan machang chamai phuijiu 
bamrabo-e. 

26Maidung hainiu Judah gu namdakdung gasu khatdi Jerusalem tu lungmagui 
bambo namdung gasu wangrabo-e; paliuniu Benjamin luongriang gasu, 
maluongphi lamsu, maluang lamsu khatdi Judah gu tingrun lamsu wangrabo-e. 
Paliuniu atu Kahumboky gase rukhaibo maniakad nai charathiubo, alin-tara 
kadpadbo nai parim wibo maniakad khatdi thuonkiubo maniakad phungwang 
rabo-e. 

27Chiujiu paliuniu alad kadin piujiu Tabamnai situ masanbo tingmik thiujiu 
mania rabo-e. Paliuniu sibo tingmikga Jerusalem gu rengmun-ga chabang 
khatnadi phungpad phungngut makrabo-e, palamra paliuniu phungpad 
phungngutsai, Iniu Jerusalem rengmun riga chami thonkhai rabo-e, sise mai 
khatniudi katai mid silu lakge.” 

Jeremiah 18 

Chalidambo Kyga Jeremiah Tadbo 
1 RAPIU niu akhuga din-e, 

2“Chalidambo kyga tadkiulo, siga Iniu agu champaose nakhuga pikhai bine.” 

3Siniu I tadkiuboga chali dampao siniu chali dambo phikuise kapinjiu chali 
dambam niubo ngao-e. 

4Chali damjiu chagamniangse thinpiuboga kam mawilu maksai paniu sibo 
gamniangse khoilujiu kakibo wakhat katambo kamlanne. 

5Sigasu RAPIU niu akhuga din-e, 

6“Chali dampao siniu chagamniangtu chali kampadbo kumjiu Iniu Israel mai 
naliu khuga kamkhai rabo hai agu maji hajiuma? Chali dampao ben-ga 
chagamniang kabambo kumjiu naliudi aben ga bambo-e. 

7Sichiusai pawan kata-kadaoga, Iniu pethon mine, kampang mine, maksai jat 
khattu maksai chawangdih khattu kam maha mine chiu dinboga, 

8sibo jat siniu kasabo gasu mari misai, Iniu kamne chiu dinkhai mibose Iniu 
kamkhai lakge. 

9Sichiudi pajai khat lamsu, Iniu jat khattu maksai chawangdih khattu lingsu 
khaine, maksai thiusu khaine chiu dinboga, 

10sibo jat siniu akadin piumakjiu khatdi kasabose kam bamsai, Iniu kamne 
chiubose Iniu kamkhai lakge. 

11Sichiusai tuhoira, Iniu paliutu atungjiu sajai piraleng kaden lude chiujiu 
Jerusalem mai nai Judah mai khuga paokhai bilo. Paliu tadbambo npuise 
kalilujiu khatdi paliuniu kambambo nuan gu lunlung gasu mathak milo chiujiu 
paliu khuga dinkhai bilo. 

12Paliuniu paokakne, ‘Makge, aliuniu nde kamjiu sichiu ralo? Aliu mathiu aliu 
kuon tanbam palunne, khatdi aliuniu masenbo saisuijiu sa palun bamne.’” 

Maidungniu RAPIU Tu Lukhai Makbo 
13 RAPIU niu din-e, “Haikumbo masuang wadaoga padkhai mima chiujiu jat hina 
khuga maniu matailo. Israel maidungniu kapingbo ngam kam mide! 

14Lebanon gu kakubo chakhao-turen-ga kabun kahabo ting bamma? Ka-agibo 
ramluonggu giunase wadao gara luangsao mibo bamma? 

15Chiudi, amaidungniu atu mangai mide; paliuniu charameng khuga parim wibo 
rukhai-e. Paliuniu tadrabo npuiga paliu phi masui mide, paliuniu kaguangbo 
npuise luita mide; paliuniu kam tasikhai makbo npuiga tadmide. 

16Haibo kadih haitu tingtheng pakentia bam mira paliuniu kamkhai mide. Haiga 
tadken mai hinaniu paliutu ngaolujiu paliu suang hami rabo-e, paliu suang hajiu 
paliu pi kangum rabo-e. 

17Tingbang lamgu tingkainiu tabui hun marabo kumjiu Iniu amaidungtu paliu 
mikremai masuangga hamara mirabo-e. Paliu khugasu I aduk manuk mirabo-e; 
chariubo wangdi, paliutu I nkha khai lakge.” 

Jeremiah Tu Kamshatra Kambo 
18Sigasu maidungniu din-e, “Jeremiah tu wakhatra kamkhe! Pawan 
machangnaga aliutu katikhaira singku bamrabo-e, aliutu laddin khaira 
ningtingbo mai bamrabo-e, khatdi Tingwang gu champao dinpadra 

phaimiukakung bamrabo-e. Aliuniu pariga kamaobo madam khai sukhe, 
sichiujiu paniu kadinbose nkingta mikhe.” 

19Sijengniu I kakheng thiu sude, “RAPIU yo, Iniu dinbo hai nking khailo khatdi agu 
mikremaidungniu alamga dinbambose nking khailo. 

20Kawibo sung kasaboniu malankhai rama? Chiudi atu pijiu nkai khaira paliuniu 
chakhomki rongkhai nbamme. Nangniu paliutu nalung pomjiu kamkhai mak 
raleng, Iniu paliu sung nakhuga wangjiu dechiujiu dinkhai milo chiubo 
maningtao khailo. 

21Chiudi tuhoira, RAPIU yo, paliu nahmaitu pijiu kami-mijiu shaimi sulo. 
Maipuidungtu pijiu paliu-kina nai paliu nahdung hami sulo; maipiudungtu pijiu 
chararen ga shaimi sulo khatdi chabon maidungtu pijiu chariga kamshatmi sulo. 

22Kachan khai makjiu paliu kydungse pijiu humtiu lura chamai menditu 
langkhailo, sichiujiu nping charenjiu pi kap khailo. Paliuniu atu pi nkai khaira 
chakhomki rongkhai nbamme khatdi atu manra tathak thiukhai nbamme. 

23Chiudi, RAPIU yo, paliuniu atu kamshatra kambambo hinase nangniu sibamme. 
Paliugu kasabose kuakkhai tulo, maksai paliu nuanse maning mahakhai tulo. 
Nalung pombo wan-ga paliutu kamkhailo, sichiujiu ngam makboga paliutu 
thonkhai milo.” 

Jeremiah 19 

Pangmibo Karung 
1Tadlujiu chagam karung khat liulo chiujiu RAPIU niu akhuga dinkhai-e. 
Khangkiangmai nai singku katingmai khangsiatu majang lujiu, 

2Hinnom Ramjeng gu Chalipang Rengmun lam tad taron lujiu, paniu akhuga 
dinkhaibo chamse paliu khuga paokhaira dinkhaide. 

3Haichiu dinraleng RAPIU niu akhuga ladti khai-e, “Judah mai wangdung nai 
Jerusalem maidung yo, Ngamkambo RAPIU, Israel maigu Rawang Iniu dinbo hai 
nkinglo. Iniu haibo kadihga magenthiu chariubo phungwang khairabo-e, haibo 
lamga chiulu mai hinaniu paliu suang hajiu maliu sita mirabo-e. 

4Iniu haise kamkhai rabo lamra maidungniu atu phutlujiu kakibo ratu kahumjiu, 
khatdi charathiujiu haibo bamse kam tania mibo jengniu-e, paliuniu khatdi paliu 
paopehdung maksai Judah mai wangdung niudi haibo ratu simakbo-e. Paliuniu 
haibo bamtu pamao-pameng kahamai zai siniu kam tania mibo-e, 

5khatdi paliuniu Baal leng rathakbam kamlujiu paliu nahdungtu rathak leng 
thiujiu chamiga rukhai mibo-e. Sikumbo kamra Iniu paliutu wadaodi chamtan 
pimakge; haise wadaodi achun makumga pad makge. 

6Sijengniu, haibo bamsitu Topheth makdi Hinnom gu Ramjeng chiujiu kuta 
mirabo wanse wangkinne. Sibosung Chamaitu Gikhaibo Ramjeng chiujiu kumi 
rabo-e. 

7Haibo bamga Iniu Judah mai nai Jerusalem mainiu rangbo hinase kam kabuak 
khai rabo-e. Iniu paliutu mikremai ben-ga pikhaijiu paliutu kamshat mirabo-e. 
Iniu paliu phawse thingnadung nai nkankhaodung leng pikhaimi rabo-e. 

8Maisuang hajiu kapingbo nai kahabose, haibo namdi riga Iniu pipad khai rabo-
e, sichiujiu siga tad kawangbo mai hinaniu paliu suang hajiu charen rabo-e. 

9Mikre maidung siniu namdi haitu taoweng lujiu maidungtu kamshat raleng 
kam rabo-e. Taokom lubo maise wajiukha magenthiu rabo-e, sichiujiu namdi 
lungga bam maidung siniu khat-khattu langtiu rabo-e khatdi paliu nahdungtu 
tadi langtiu rabo-e.” 

10Sigasu Iniu majang tad kinbo maidung masuangga karungse kampang 
khaira RAPIU niu akhuga dinkhai-e, 

11khatdi Ngamkambo RAPIU niu dinkhaibo haise paliu khuga paokhai raleng 
dinkhai-e, “Iniu haibo maidungtu khatdi haibo namditu haibo chagamniang 
karung kampangbo kumjiu kampangmi rabo-e, haise wadaodi takaolan silakmi 
rabo-e. Maidungniu Topheth ga tangna kashai baikhai rabo-e. palamra paliutu 
baikhai rabo pabamse wagadi hamide. 

12Iniu ladriat thiubo-e, chiubora Iniu haibo namdi nai siga lungbam maitu 
Topheth tu kum kamkhai rabo-e. 

13Jerusalem ga bambo chaky hina, Judah mai wangdung ky hina khatdi chaky 
npom rigasu chagandung khuga maru matao khai mibo khatdi katambo radung 
khuga jaw liangkhaijiu kadpad khai mibo hinatu Topheth tu kumjiu kam tania 
khai rabo-e.” 

14Sigasu RAPIU niu pagu champao paokhaira atu langkhaibo bam, Topheth ga I 
tadmide. Iniu tadlujiu Charaky gu ladjanky lungga chaplujiu. 

15Israel mai Rawang Ngamkambo RAPIU niu dinkhaibose maidung mathiu khuga 
dinkhai sude, “Iniu kamraleng dinkhai mibo sajai hinase, haibo namdi riga 
khatdi lung magui bambo namdak hina riga phungwang rabo-e, palamra naliu 
kuon tanne, khatdi Iniu kadinbo hai naliu nking khai makge.” 

Jeremiah 20 

Jeremiah Niu Singku Pashhur Tu Aribo 
1Iniu dinbo cham hai Immer nahpiu singku Pashhur, Charaky gu chakampao 
siniu chiulujiu, 

2atu dapsude, khatdi chagiriangniu ratlujiu Charaky lungga bambo, Benjamin 
Rengmun nrilamse khai milo chiujiu chamtan pikhaide. 

3Pasaibo nai nsuan, Pashhur niu atu ratkhai bambo gasu khipad lubosai, Iniu 
pakhuga din-e, “RAPIU niu nazan Pashhur chiujiu kumakge. Nazan leng paniu 
pikhaibo haira ‘Pabam Hinaga Kam Chariubo,’ chiu-e. 

4RAPIU papumsiakniu dinkhai-e, ‘Iniu natu khatdi nakamaitu kam charen khaine, 
sichiujiu paliutu mikremai gu chahengniu bishatbo nangniu ngaosu rabo-e. Iniu 
Judah maidung mathiutu Babylon mai wangpiugu pumtan hangga pikhai 
mirabo-e; khangsiatu kavangleng pagu kadihlam puitadmi rabo-e, khangsiatu 
kamshat mirabo-e. 

5Iniu paliugu mikremaitu pijiu haibo namdigu chakhiu-chalan hina sunglujiu 
khatdi siga bambo paliugu kabambo mania hina, khatdi Judah mai wangdunggu 
senlan katangdi sutlujiu wahinase Babylon lam pijiu phungwang mirabo-e. 

6Pashhur yo, natu, khatdi nakykhunmai hinatu Babylon lam minlujiu puitad 
mirabo-e. Siga nang shai khaijiu, khatdi nangniu aratbo dinkhai mibo 
nakahmaidung naliu mathiutu nphum khai mirabo-e.’” 

Jeremiah Niu RAPIU Khuga Suimakjiu Dinbo 
7 RAPIU yo, nangniu atu son mide, yo, atu sonsiak lude. Nangra asuang tan 
nkiubo-e, khatdi nangniu ariga pumtan bamme. Mai hina atu nuimen bamme n-
nien marinpuiting paliuniu atu kagajiu bamme. 

8Iniu chalad phapad machang, “Tathiu-chari-e! Kam mahami rabo-e!” chiujiu I 
kapjiu senpadra mide. RAPIU yo, Iniu nagu champao dinkhaibo jengniu pawan 
machang paliu lung pomjiu aken-tiak bamme. 

9Siga “Iniu RAPIU tu mangai mirabo-e khatdi pazan gasu wa dinta mine,” chiujiu 
dinboga, nagu champao siniu chami kumjiu alungchun taojiu bamme. Iniu sise 
thinmanra matanjiu kamme, chiudi sise thinman ngamlak mide. 

10Maidungniu ladtum bambo I chiu-e, “Pabam hinaga kapingbo ronna-e! Siniu 
pumtan thinmai khuga patu paokhai bikhe!” Aka kakungmai niudi I kaokiu ratu 
khuan bamme. Paliu din-e “Pathak daosai patu sonlu bui-e” sichiusai aliuniu 
patu minlujiu chakhum ruilu bui-e.” 

11Chiudi RAPIU yo, nagu pumtan nai kangambo siniu alam chapjiu bamme, 
sichiusai atu rejiu bam maidungse kaomi rabo-e. Tingthengjiu paliu mangammi 
rabo-e, palamra paliuniu ngamlu lakge. Paliugu mangamse wadaodi mangai 
silakmi rabo-e. 

12Chiudi, Ngamkambo RAPIU yo, nangniu maidung haitu majijiu madiu lude; 
nangniu paliu lungchun nai paliu maning sibamme. Sijengniu amikremai riga 
chakhum ruibo I phui khaine, palamra Iniu agu magenthak hai naben ga pikhai 
mibo-e. 

13 RAPIU khuga chalui thiulo! RAPIU tu thuonlo! Paniu kasamaigu pumtan ga rejiu 
bambo maitu ranpad khai-e. 

14 Atu manabo tingmik situ siangkhai milo! Apuiniu atu lungbo tingmik situ 
mangai milo! 

15Atu manabo wan-ga, “Nanah daolude! Haise npiumai nah-e! “Chiu dinjiu apiu 
chun piwi khaira tacham paowangbo mai riga tasiang wang milo. 

16Patu hai RAPIU niu lungsamak jingjiu kam maha mibo namdi kum pithiu khailo. 
Patu hai nsuan tingga magen thiujiu kapbo khuan, n-nien sai chariga kapingbo 
khuan pichiu khailo, 

17palamra atu manapad makhaga atu kamshatmi makge. Kamshatmi bamniu sai, 
apui alamse araobam thiubamniu rabo-e. 

18Deleng atu lungwang jiulo? Deleng chariu magenthiu chariubo ronna 
phungwangjiu agu ringting hai mangambo siniu loikhai ralo? 

Jeremiah 21 

Jerusalem Kaomirabo Lamga Sailad 
1Judah mai Wangpiu Zedekiah niu Malchiah nahpiu Pashhur nai Maaseiah 
nahpiu singku Zephaniah tu akhuga langwang haichiujiu kheng-e: 

2“Chalungsajiu RAPIU khuga aliu jengniu kheng khailo, palamra Babylon gu 
chawang Nebuchadnezzar khatdi pagu riphenmainiu namdi situ taoweng 
mide. RAPIU tu aliuleng pagu maisuang kahabo kamkhaijiu, Nebuchadnezzar situ 
pijiu malanmi khailo.” 

3Siga RAPIU niu akhuga dinkhai-e, sichiujiu Iniu akhuga langkhaibo mai khuga, 

4Zedekiah khuga, Israel mai Rawang RAPIU niu dinkhaibose paokhaira dinkhai-
e: “Zedekiah yo, nangniu Babylon mai wangpiutu aphenrabo nagu riphendung 
situ Iniu kam mangam khai rabo-e. Iniu nagu riphenmai gu chari-mania hinase 
namdigu n-ganglan-ga pon makhuan mirabo-e. 

5Iniu agu pumtan, agu lungpom, khatdi agu lungnot hina jaojiu natu aphen rabo-
e. 

6Haibo namdiga lung bammai hinatu, chakhao tudi, chamai tudi, kapingbo raren 
gasu pijiu riamkammi rabo-e. 

7Chiudi natu, nagu chakampaodung khatdi chari gasu, katiu riangbo gasu khatdi 
chararen gasu shai kabangbo mai hinatu, pijiu natu miktunjiu kamshatni bambo 
namikrepiu Nebuchadnezzar siniu minlujiu kamshat mirabo-e. Paniu naliu mai 
khattudi masiak khai lakge, maksai mai khattudi lungsa khai lakge. RAPIU, Iniu 
dinpad mibo-e.” 

8Sigasu maidung khuga dinkhaira RAPIU niu akhuga dinkhai-e, “Kinglo! RAPIU, 
Iniu naliu khuga karingbo npui nai kashaibo npui kadara pikhai-e. 

9Namdi lungga bammai hinatu chariniu, maksai chakhumniu, maksai chararen 
gasu kamshat mirabo-e. Chiudi namditu aphenjiu bambo Babylon mai khuga 
tadlujiu madunsun misai, paringting tura kam mahami lakge. 

10Haibo namditu masiak makjiu kam maha mira Iniu alung chapkhai mide. Iniu 
Babylon mai wangpiu khuga pikhai mide, paniu haisitu ruthon kammi rabo-
e. RAPIU, Iniu din mibo-e.” 

Judah Gu Chawang Kikhuntu Ladjan Thiubo 
11-12 RAPIU niu Judah gu chawang dibo kikhuntu chiubora David kaikik maidung 
khuga haibo chamse dinra akhuga dinkhai-e: “RAPIU, Iniu dinbambo hai nking 
lulo. Naimachangna kamajibose kamra phuilulo. Mai khattu sontiura kambambo 
mai khugasu pijiu, sontiu mimakra gukhailo. Naliuniu sichiu maksai, naliugu 
tienkam kasabo siniu agu lungpom hai chami kumjiu taosune, sise mai khatniudi 
kam mid silakge. 

13Jerusalem nang hai pakam khatga, tukang kabambo riga ntao kabam kum 
bamme. Chiudi Iniu natu chari thiune. Nagu charireng situ mai khatniudi 
kampang lulakge maksai tadtaron silakge chiujiu nangniu din-e. 

14Chiudi nangniu kamkhai mibo jengniu, natu sajai pirabo-e. Iniu nawangkining 
situ chaminiu ruthon mine khatdi sibo mungga bambo hinatudi ruthon kam 
mine. RAPIU, Iniu dinpad mibo-e.’ 

Jeremiah 22 

Judah Gu Chawang Kikhunmai Khuga Jeremiah Gu Champao 
1-2David kaikik, Judah wangpiugu chawangkining ga tadmeng raleng RAPIU niu 
akhuga din-e, siga chawang, pagu chakampaodung, khatdi Jerusalem 
maidungtu RAPIU niu dinkhaibose nkingra dinbilo: 

3“RAPIU, Iniu naliutu tacheng majibo kamra chamtan pikhaibo-e. Mai khattu 
sontiura kam bambo gasu patu sontiu mimakra gukhai bilo. Kasabo thak 
kamtulo maksai sangdiumai, kami-magennahtu kam chariu tulo, khatdi haibo 
masanbo bamga pamao kahamaitu kamshat khai tulo. 

4Iniu naliu khuga chamtan pikhaibo kumgapjiu naliuniu kamsai, siga David 
kaikikniu paliu maidungtu majang aruang lujiu khatdi chawang thiujutjiu 
chaqon riga nai chaqon-kariga ntao lujiu chawangkininggu rengmun gasu 
tadpad tadngutjiu bamrabo-e. 

5Chiudi naliuniu agu chamtan haise majai maksai, Iniu naliu khuga siangjiu 
dinbo-e, chiubora haibo chawangkiningse nchum mirabo-e, RAPIU Iniu, dinpad 
mibo-e. 

6“Alengra, Judah gu chawangkining haise Gilead dih nai Lebanon Luong kumjiu 
palunwi-e; chiudi Iniu haisitu mai khatniudi lungmakbo nchummibo kadih 
pithiu khai mirabo-e. 

7Haisitu kam mahara Iniu maidungtu langwang kinne. Paliuniu mari thinlujiu 
wang kawibo singchong tiangdung hai dantap-tap lujiu chamiga thonkhai 
mirabo-e. 

8“Sibosai sangdiumai kakengkhaniu tadken wangjiu khat-khat khuga 
dekamjiu, RAPIU Iniu, haikumbo kadibo namditu haichiujiu kamkhai mijiulo 
chiujiu dinsu rabo-e. 

9Siga paliuniu haichiujiu paokak sune, palamra naliuniu naliu Rawang akhuga 
ladriat thiukhai mibo situ phutlujiu kakibo radungtu macha mibo gasu-e.” 

Joahaz Lamga Jeremiah Gu Champao 
10Judah maidung yo, Chawang Josiah jengniu kap tulo; paniu kashaiboga achung 
khai tulo. Chiudi panahpiu, Joahaz jengniura naliu chun sajiu kap lulo; paliuniu 
patu jutad mirabo-e, wadaodi malanwang lanlak mide, patu mana khaibo kadih 
situ wadaodi ngao lanlak mide. 

11  RAPIU niu Josiah nahpiu Joahaz niu papiugu wangbam malinbo lamga dinkhai-
e, “Haigasu pah tadpad mine, wadaodi wang lanlak mide. 

12Patu jutad mibo kadih gase pah shaikhai mirabo-e, sichiujiu haibo kadihtu 
paniu wadaodi ngaolan lulak mide.” 

Jehoiakim Lamga Jeremiah Gu Champao 
13Mai khatniu maji kamakbo ganiu paky thiujiu khatdi nchang kamakbo gasu 
kam madi padsai; mai khatniu pamaidungtu matha pi tatien thiu khaijiu, paliu 
phijeng pikhai maksai sibo piuse nchummi rabo-e. 

14Mai khat kumboniu haichiu dinjiu, “Iniu aky kawibo khat thiujiu matai kawibo 
chakaiky kichen thiune,” sichiujiu paniu kiranse magasing khoilu, pakhu 
kamkhai-e sai, khatdi kahengbo siniu taikhai-e sai sibo piuse nchummi rabo-e. 

15Nangniu magasing ky thiulubo siniu nang maisuang kawibo wang thiu mibo 
ma? Napiu sira pagu ringtingga aman khai kamigu-e. Para pawan machang 
majibo-e khatdi wibo-e, pagu tienkam hinaga para dikhangbo-e. 

16Paniu kalek samaileng kawibo kamkhaibo-e, khatdi wahinase palamga wikam 
na-e. RAPIU tu kasibogu rambara haisi-e. 

17Chiudi nangra naleng ronna kasibo leng ngao-e; nangra pamao hamaitu 
kamshatle khatdi namaidungtu nathak sajiu kam mathadle. RAPIU niu dinpad 
mibo-e. 

18 Sijeng gasu Judah mai wangpiu Josiah nahpiu, Jehoiakim lamga RAPIU niu 
dinkhai-e, “Mai khatniudi pah shaiboga achung lakge, sichiujiu ‘Dejiukha 
sansalo, singna yo, dejiukha sansalo!’ chiujiu kap lakge. Mai khatniudi kapjiu 
nkhiam lakge, ‘Awangpiu yo! Apao kahubo yo!’ 

19Kashaibo qonniamtu juthon mibo kumjiu patuse Jerusalem kareng lenlam 
juthon mirabo-e.” 

Jerusalem Gu Sansiat Lamga Jeremiah Gu Champao 
20Jerusalem maidung yo, Lebanon ga tadlujiu senpad khailo. Bashan ramga 
tadlujiu kaplo; Moab Luongga khanglujiu kukhailo, palamra nalam liangbo 
nawatmaitu chari ngam mide. 

21Nangniu lungwijiu bambo tingga, RAPIU niu nakhuga dinkhaibo-e, chiudi 
nangniu suimakjiu nking khai makge, Sise nangniu nagu ringtingga kam khai 
mibose gap-e; Nangniu wadaodi RAPIU lad piukhai makge. 

22Nagu jupaodungtu tingkainiu hunthon mirabo-e, Nalam liangbo nawatmaitu 
kavang thiura jutadmi rabo-e nagu namdise sansabo thiujiu mangam mirabo-e 
palamra nangniu kasabo kamkhai mibo jengniu-e, 

23Nangra Lebanon gu cedar bang jiuga manangbo hajiu bamme, chiudi kathiubo 
siniu natu dapkhai rabo situ dejiukha manangbo gulo, chiudi maipui manathad 
kumjiu kathiubose nang khengsu rabo-e. 

Tingwang Niu Jehoiachin Riga Ladjan Thiubo 
24 Judah mai Wangpiu Jehoiakim nahpiu Chawang Jehoiachin khuga RAPIU niu 
din-e, “Nangniu aben majat lamgu madan diangbo njung-khap thiu bamdi ringjiu 
bambo Tingwang I siakniu natu luthon mine, 

25sichiujiu natu kamshat nijiu bambo, nangniu pingbo maidung khuga pimine. 
Iniu natu Babylon mai Wangpiu Nebuchadnezzar khatdi pagu riphenmai khuga 
pimine. 

26Iniu natu khatdi napuitu manomjiu pi kavang thiutad mirabo-e. Nanaitu 
manakhai makbo kadihga nanai tadrabo-e, khatdi nanai siga shaikhai mirabo-e. 

27Nangniu haibo kadihtu phuikhai lanni rabo-e, chiudi nang wadaodi 
malanwang lanlak mide.” 

28Iniu din-e, “Chawang Jehoiachin hai, pang mibo chagamli pangtu mai khatniudi 
luni makjiu thonmibo kum makma? Sichiubo jengniu patu khatdi panahmaitu 
paliuniu wadi simatai makbo kadihga kavangleng puitad mibo makma?” 

29Hey kadih, kadih, kadihpiri yo! RAPIU niu dinbo haitu nking khailo: 

30“Haibo piu situ wadaodi pijiu tathui khai makra, khatdi panahmai hina hamira 
ladjan thiukhai mibo-e. David bam malinbo thiujiu Judah gu mawangpao 
thiuraleng pakhuga pakai pakik padlakge. RAPIU, Iniu dinpad mibo-e.” 

Jeremiah 23 

Pasai Leng Agunbo 

1Pamaidungtu kam masa khaibo khatdi kam maren khaibo Mawang paodung 
riga RAPIU gu ladjan thiurabose dejiukha kapingbo gulo! 

2Haise Israel mai Rawang, RAPIU niu saokumbo mawangpaoniu pamaitu 
manang khaira chiujiu machunmai khuga dinkhaibo-e: “Naliuniu amaidungtu 
manangjiu phuikhai makge; naliuniu paliutu kam mara-maren lujiu paliutu 
hathon mide; naliuniu kasa kamkhai mibo jengniu naliutu Iniu sajai pikhai rabo-
e. 

3Iniu paliutu kam marakhai mibo kadih gasu masiak bambo amaidungtu 
khomwang maduirabo-e, khatdi Iniu paliu kadihga majangwang khai rabo-e. 
Paliuniu paliu kaikikdung kingkajiu lung rabo-e. 

4Paliutu manangjiu phuikhaira Iniu Mawang paodung kadakhai rabo-e. 
Amaidungniu npingjiu chariu kheng lanlakge khatdi Iniu paliutu sajai pilan 
lakge. RAPIU, Iniu dinpad mibo-e” 

5  RAPIU niu din-e, “Iniu David kaikik gasu majibo chawang khat kada khairabo 
wanse wang kinne. Sibo chawangniu ningting charakjiu majibose kamjiu sibo 
kadih pakhiangna mawang rabo-e. 

6Paniu chawang thiubo wan-ga, Judah maidungtu rankhai rabo-e, khatdi Israel 
maidung agi-manaijiu lungrabo-e. sichiujiu, patu ‘RAPIU Aliutu Juringpao,’ 
chiujiu kumi rabo-e. 

7 RAPIU niu din-e, “Maidungniu atu hai ringjiu bambo Tingwang, Israel maitu 
Egypt dih gasu maluang npadbopiu chiubo zan gasu tasiang sianglak mide. 

8Sibosung, Israel maitu tingpi lamsu maluang wangjiu khatdi Iniu paliutu 
hamara khai mibo kadih hina lamsu puiwang lanbo ringjiu bambo Tingwang 
chiubo zan thinlujiu tasiang siang rabo wanse wang kinne. Siga paliuniu paliu 
kadihga lungmi rabo-e.” 

Phaimiukakung Mai Lamga Jeremiah Gu Champao 
9Alung hai pang paroisoi mide, siniu I kaphik rai-rai mide; RAPIU jeng gasu-e, 
palamra pagu masanbo lad donniu-e, I hai jaw maniulu kabammai kumme. Jaw 
sak makengju mibo mai kum mide. 

10 RAPIU khuga nchang kamakbo mai siniu kadih haiga phuiting bamme; paliuniu 
kasabo ringting khatdi paliugu pumtan thinpiu maojiu lung bamme. RAPIU gu 
tasiang jengniu haibo kadih hai achungjiu bamme khatdi piubuandungse 
kuikam mide. 

11 RAPIU niu din-e, “Phaimiukakungdung nai singkudung siniu charatu sita mide; 
Charaky lung siakga paliuniu kasabo kam bambo situ Iniu minlude. 

12Paliuniu tadbo npuise anirabo-e khatdi tamiumi rabo-e; Iniu paliu phi pimasui 
khaijiu nkhuang rabo-e. Iniu paliu riga chariubo piwang khai rabo-e, paliutu 
sajai pirabo wanse wang kinne. RAPIU, Iniu dinpad mibo-e. 

13Samaria maigu phaimiukakungdung siniu nuan kambo Iniu ngaolude: paliuniu 
Baal zan ga tacham dinjiu amaidungtu jumao mide. 

14 Chiudi Jerusalem ga bambo phaimiukakungdung siniu sisuang sadiangbo 
nuan kambo Iniu ngaolude: paliuniu mainao kiu-e khatdi aratbo din-e; 
maidungniu kamaobo kamboga paliu nkha-e sichiujiu mai khatniudi kasa 
kamboga nkhin makge. Paliu hai Sodom nai Gomorrah maidung kumjiu sa-e. 

15“Sichiujiu, Ngamkambo RAPIU niu Jerusalem gu phaimiukakungdung lamga 
dinbo-e: Iniu paliutu kakhabo bang tiura khatdi patai karabo dui sakra pikhai 
rabo-e. Palamra paliuniu charatu simakbo lunlungse haibo kadihga lunglen khai 
mide.” 

16Ngamkambo RAPIU niu Jerusalem maidung khuga din-e, “Phaimiukakungdung 
siniu dinbose nking tulo; paliuniu naliutu kamaobogu machun pikhai bambo-e. 
Paliuniu naliu khuga dinkhaibo hai paliuniu makum kalubo gu-e, Iniu dinkhaibo 
cham makge. 

17Iniu dinbo situ suimakjiu nkingkhai makbo maidungtu, paliuniu paliu khuga 
wahina wibamme chiujiu din-e. Khatdi paliuniu pakuon tanmai khuga wadaodi 
chariubo hai wanglakge chiujiu din bamme.” 

18Iniu din-e, “Haibo phaimiukakungdung ruangga mai khatniudi RAPIU gu 
mahinbo lungchunse simakge. Mai khatnadi paliu ruangga pagu champaose 
simakge maksai chiulu makge, maksai wadaodi nkingkhai makge, maksai paniu 
dinboga chalung ngutkhai makge. 

19Pagu lungpom sira tingthung, tingkai katanbo thiujiu chamai kasamai piriga 
wang rabo-e, 

20khatdi paniu kam kanibo kamlu makthenna sise mathak lakge. Sibo tingmik 
wangtangboga pamaidungniu haise masanjiu simi rabo-e.” 

21 RAPIU niu din-e, “Iniu haibo phaimiukakungdung situ langkhai makge, chiudi 
paliu tadle. Iniu paliutu wakhatnadi champao pikhai makge, chiubamdi paliuniu 
chamtan gasu din bamme. 

22Paliuniu agu mahinbo lungchunse silusai, paliuniu agu champaose amaidung 
khuga dinkhaijiu bam rabo-e sichiujiu paliuniu kasabo lunlungga lungjiu bambo 
gasu paliuniu ngamkam kasabose phutlujiu bam mirabo-e. 

23“Tingwang I hai pabam khatnaga ronna makjiu pabam hinaga bambo-e. 

24Mai khatniudi Iniu patu ngao makbo bamga nbai lulakge. I hai tinggen nai 
kadih pabam hinaga bamme chiubo nang simak jiuma? 

25Paliu mang gasu Iniu paliutu agu champao hai pikhaibo-e chiujiu chamtan 
gasu ka-aratbo dinkinbo phaimiukakungdung situ Iniu sibamme. 

26Sibo phaimiukakungdung siniu, masing kalubo ka-aratbo dinjiu amaidungtu 
dethengga jumaojiu bam ralo? 

27Paliu piudungniu atu mangai lujiu Baal saisui mibo kumjiu, paliuniu 
chamangse dinboga amaidungniu atu mangai mirabo-e chiubo paliuniu maning-
e. 

28Chamang kamanbo phaimiukakungdung siniu haise chamang-e chiubo 
dinrabo-e, chiudi agu champao chiusiak lubo phaimiukakung siniu agu 
champaose nchangjiu dinpad rabo-e. Magaoreng nai chamiupumtu dechiujiu 
din kada luralo? 

29Agu champao haira chami kumbo-e, khatdi tatu kadipangbo kadiak kumbo-e. 

30Khat khat lad phunglujiu agu champao thiujiu din bambo phaimiukakungdung 
situ Iniu atungbo-e. 

31Phaimiukakungdung siniu paliu chunpuak lad dinlujiu akhu gasu wangbo-e 
chiujiu dinbo maitudi Iniu atungbo-e. 

32RAPIU Iniu, dinbo haise nking khailo! Ka-aratboniu phuibo paliu mang din 
bambo phaimiukakungdung situ Iniu atungbo-e. Sikumbo mangdung paliuniu 
dinboga paliugu ka-aratbo lad, paliugu chaliangbo siniu amaidungtu jumao 
mide. Iniu paliutu langkhai makge khatdi tadraleng chamtan pimakge, khatdi 
paliuniu maidungtu wadi nkha khaira ha-e. RAPIU, Iniu dinpad mibo-e.” 

Rapiu Gu Bangrip 
33 RAPIU niu akhuga din-e, “Jeremiah yo, amaidung ruanggasu mai khatniu, 
maksai phaimiukakung khatniu, maksai singku khatniu nakhuga ‘RAPIU gu 
champaose degalo?’ chiujiu maniubo wan-ga, nangniu pakhuga haichiu dinbilo, 
‘Nangra RAPIU gu bangrip si-e, sichiusai paniu natu pakhu gasu luthonmi rabo-e’ 

34Amai ruanggasu mai khatniu, maksai phaimiukakung khatniu maksai singku 
khatniu ‘RAPIU gu bangrip’ chiubo ladkeng thinpiusai, Iniu patu khatdi paky 
khuntu sajai pirabo-e. 

35Sibo sung, mai hinaniu paka-paphenmai khatdi pariang-parui khuga haichiujiu 
maniu rabo-e ‘RAPIU niu degu paokak khailo? RAPIU niu degu dinkhailo?’ 

36Sijengniu ‘RAPIU gu bangrip’ chiubo hai paliuniu din suimakge, palamra mai 
khatniu haise dinsai, Iniu patu agu champaogu bangripse palingjiu pithiu khai 
rabo-e. Palamra maidungniu ringbambo Tingwang, Ngamkambo RAPIU ladkeng 
situ thin kadat mibo-e. 

37Jeremiah niu phaimiukakungdung khuga maniu-e, ‘RAPIU niu naliu khuga 
dechiujiu paokak khailo? RAPIU niu dechiujiu naliu khuga dinkhailo?’ 

38Siga paliuniu agu chamtan haitu majai makjiu ‘RAPIU gu bangrip’ chiubo 
ladkeng hai thinpiu sai, 

39Iniu pachang siakjiu paliutu pepad lujiu paliu paopeh maidung leng khatdi 
paliuleng pikhai mibo namdi, akhu gasu diujiu taliangmi rabo-e chiubo hai paliu 
khuga paokhai bilo. 

40Iniu paliu riga tingtheng mangambo hai wadaodi mangai lulakbo thiujiu pikhai 
rabo-e.” 

Jeremiah 24 

Ndutsy Takam Nia 
1 Charaky masuangga ndutsy takam nia khai nbambo RAPIU niu atu pi-ngao khai-
e. (Haise chawang Nebuchadnezzar niu Jehoiakim nahpiu, Judah mai wangpiu 
Jehoiachin tu, Judah gu jupaodung, chabensiam kasimai khatdi changam kam 
kasimaitu Jerusalem gasu Babylon lam kavang thiura jutad mibo saiga-e). 

2Karaibo takamse ndutsy kawibo khai bamme, sise minpad karaibo-e; katambo 
takamse kasabo ndutsy khai bamme; sise tiusi lakge. 

3Siga RAPIU niu akhuga din-e, “Jeremiah yo, nangniu degu ngaolo?” Iniu 
kenkakge, “Ndutsy ngao-e. Kawibo khatse wichang wi-e khatdi kasabo khatse 
sachang sa-e, tiuradi saju mibo-e.” 

4Sichiujiu RAPIU niu akhuga din-e, 

5“Israel mai Rawang RAPIU Iniu, Babylon lam lutadmi maidungtu, haibo ndutsy 
kumjiu wibo-e chiubo kamkhaine, khatdi Iniu paliutu lungsabose lenkhai rabo-
e. 

6Iniu paliutu phuikhaijiu haibo kadihga paliutu maluang wanglan rabo-e. Iniu 
paliutu tunkaokiu makjiu thiusan khangkhai rabo-e; Iniu paliutu pepad makjiu 
lingkhai rabo-e. 

7I hai RAPIU si-e chiubo sinibo lungchun Iniu paliu khuga pikhaine, khatdi Iniu 
paliugu Rawang thiu rabo-e palamra paliu lungchun pakhiangna jaojiu paliu 
akhuga malanwang rabo-e. 

8“Judah gu chawang Zedekiah nai patu majang kadih thinmai, khatdi haiga 
bamdiakbo Jerusalem maidung maksai Egypt lam tadmi maidungtura RAPIU, 
Iniu paliutu haibo ndutsy tiusilak mibotu kumjiu kamkhai rabo-e. 

9Iniu paliu riga wajiuga kasabo kamkhaiboga kadihpirigu jat hinaniu nping 
charensu rabo-e. Maidungniu paliutu nuimensu rabo-e, paliutu din charuang 
thiujiu kagarabo-e, sichiujiu pabam hinaga paliu zan din dengjiu tasiang siang 
rabo-e. 

10Iniu paliu paopeh maidungtu khatdi paliutu pikhaibo kadihga mai khattudi 
masia khai makra tathiu-chari, charakhum wangjiu katiu riangbo khatdi 
chararen haise paliu riga phungwang khai rabo-e.” 

Jeremiah 25 

Tingpi Lamgu Mikremai 
1 Josiah nahpiu Jehoiakim niu Judah mai wang thiubo pamadaibo kumga, Judah 
mai lamga Iniu RAPIU khugasu champao khat daolu-e. (Haise Nebuchadnezzar 
niu Babylon mai wangpiu thiu karaibo takum ga-e). 

2Iniu Judah mai nai Jerusalem mai mathiu khuga din-e, 

3“Iniu naliu khuga Amon nahpiu Josiah niu Judah mai wang thiujiu mawangbo 
kariu-je-sumkiubo kum gasu, tuhoi tangbo, takum makai-je-sum 
lungga RAPIU niu akhuga dinkhaibo hinase dinsao makge. Chiudi naliuniu naliu 
lung ngutkhai makge. 

4RAPIU niu pavangmai, phaimiukakungdung situ langkhai saomakjiu bamdi 
naliuniu nkingkhai makge, maksai wajeng sikhai makge. 

5Naliugu kasabo npui gasu, kasabo tienkam gasu marilujiu lungmilo, 
chiusai RAPIU niu naliuleng khatdi naliu paopeh maidung leng tingtheng lungra 
pikhai mibo kadih gase naliuniu lungra chiujiu naliu khuga dinkhaibi-e. 

6Katambo radungtu machajiu khatdi naliuniu kamlubo radungtu machajiu 
khatdi kahumjiu, RAPIU lung kampom makra paliuniu naliu khuga dinkhai-e. 
Naliuniu RAPIU kadin piusai, paniu naliutu sajai pikhai lakge. 

7Chiudi RAPIU papum siakniu din-e, chiubora naliuniu palad lukhaini makge. 
Sibosung, naliu ramengtu machabo gasu pagu lungpomse naliu ronna naliu riga 
phungwang mibo-e. 

8“Sichiujiu naliuniu pacham phung makbo jengniu, Ngamkambo RAPIU niu din-
e, 

9‘Iniu maidungtu tingpi lamsu khatdi avangpiu, Babylon mai wangpiu 
Nebuchadnezzar tu langwangne. Iniu paliutu puiwang lujiu Judah maitu khatdi 
sibo wonjengga lungmai hinatu atungjiu chari thiune. Iniu haibo jattu khatdi 
sibo wonjengga lungbo mai hinatu tingtheng leng kam nchum mirabo-e, sise 
mainiu phui pingbo khatdi maisuang habo lunlung thiurabo-e. RAPIU Iniu 
dinmibo-e. 

10Paliugu chunwi-ringabo khuan khatdi tanao-tanah thiujiu mathabo khuan 
hina Iniu kam maha mine. Paliu mibung leng padui hami rabo-e, khatdi katiu-
kasak hami rabo-e. 

11Haibo kadih pakhiangna nchum mine khatdi phuiping mine, sibo wonjengga 
bambo jat hina Babylon mai wangtu takum riakchinnia machajiu lungmi rabo-e. 

12Sibosai, Iniu Babylon haitu khatdi pawangdungtu paliu nuan jengniu sajai 
pirabo-e. Iniu sibo kadih situ tingtheng leng kam nchum mirabo-e. 

13Iniu jatdung riga kapingbo magenthak phungwangne chiujiu Jeremiah khuga 
dinkhai mibo hinase--khatdi haibo ariakkhuangga raokhai mibogu magenthak 
hina siniu Babylon maitu sajai pirabo-e. 

14Iniu paliu tienkam saisuijiu Babylon maitu chakhum ruikhai rabo-e, sichiujiu 
jatdung nai chawangdung vang paliutu pithiu khai rabo-e.’” 

Jatdung Riga Tingwang Gu Ladjan 
15Israel mai Rawang, RAPIU niu akhuga din-e, “Haiga agu lungpomgu jawpiangse 
masunphui khai nbamme. Haise Iniu natu langkhaibo jat hina khuga ponmeng 
paliutu pisak khailo. 

16Sise paliuniu sak lusai, paliu chun thiusi lakjiu, paliu tad tangat lad-ladmi rabo-
e, palamra paliutu atungra Iniu chari langkhai mibo jengniu-e.” 

17Siniu RAPIU ben gasu chapiangse Iniu ponlujiu meng RAPIU niu atu langkhaibo 
jat hina khuga pikhaijiu paliutu pisak khaide. 

18Sise Jerusalem ga khatdi Judah namdak hinaga, paliugu jupaodung nai 
chawangdungtu pisak khaide siga paliu hai kathaidih thiujiu sise maidungniu 
phuiping mirabo-e khatdi paliu suang hami rabo-e, sichiujiu paliu zan haitu 
katang tasiang thiujiu dinbam mirabo-e. 

19-26Sibo jawpiang gasu pisak khairabo maidung riak siniu: Egypt mai wangpiu, 
pagu chakampaodung nai jupaodung; Egypt mai hina khatdi Egypt dihga 
sangdiumai hina; Uz kadihga chawangmai hina; Ashkelon, Gaza, Ekron khatdi 
Ashdod ga bambo Philistia namdi hina; Edom, Moab khatdi Ammon mai hina; 
Tyre nai Sidon wang hina; Mediterranean kadihgu chawang hina; Dedan, Tema 
khatdi Buz namdi hina; paliu pitham kakip madun mibo mai hina; Arabia gu 
chawang hina; kathaidihga lungbo jatdung wang hina; Zimri, Elam khatdi Media 
wang hina; tingpilam bambo, kadiugadi, kanagadi lungbo chawang hina hai-e. 
Kadihpiriga kalungbo jat hinaniu haise sakkam rabo-e. Kanamthuboga Babylon 
mai wangpiuniu haise sakrabo-e. 

27Sigasu RAPIU niu akhuga din-e, “Chamai hinaniu haise saklujiu maruipad 
kamak then sakrabo-e khatdi nkhuangkiujiu buangsu ngamlakbo katangna 
sakrabo-e, palamra Iniu paliutu atungjiu chari langwang kinne chiujiu, Israel 
mai Rawang Ngamkambo RAPIU, Iniu dinbo hai maidung khuga dinkhai bilo. 

28Wagaje naben gasu chapiangse paliuniu pon raosai khatdi sigasu sakmak sai, 
Ngamkambo RAPIU niu sakkhai siaklo chiujiu paliu khuga dinkhai bilo. 

29Iniu agu namdi siak gasu kam mahabo tien hai thinsu rabo-e. Paliu tura sajai 
pilakge chiu naliuniu maning jiuma? Makge, paliutu sajai pirabo-e, palamra Iniu 
kadihpiriga lungbo mai hina riga chari langwang rabo-e. Ngamkambo RAPIU Iniu 
dinmibo-e. 

30“Jeremiah yo, Iniu dinmibo hina hai nangniu paokhai rabo-e. Nangniu haibo 
maidung khuga dinkhai siak rabo-e. ‘RAPIU niu tinggen khatdi tingpuk lamsu 

tingsim khuan kumjiu senwang sune. Paniu pamaidungtu atungjiu makiak 
mara-kasin wangne; mai khatniu mumsy niakjiu makiakbo kum paniu sen 
wangne. Kadihpiriga kalungmai hinaniu pakhuan chiurabo-e. 

31Sibo kavai khuanse kadih pamalan tangbo chiurabo-e. RAPIU niu jatdung riga 
tathu-tiara bam mide. Paniu mai hinatu madiurabo-e khatdi kasamaitu kamshat 
mirabo-e. RAPIU niu din mibo-e.’” 

32Ngamkambo RAPIU niu din-e, chariubo hai jat khat riga wang lubo sai, jat khat 
riga wangrabo-e, sichiujiu kadihpiri pamalanbo lamsu tingthung katanbo khat 
wangrabo-e. 

33Sibo nai RAPIU niu kamshat mibo phawdung situ kadih pake khat gasu pake 
khatlam tangbo marakhai rabo-e. Mai khatniudi paliu jengniu achung khai lakge, 
khatdi paliutu nphum khai lakge. Paliu haitu kadihga kararen kumjiu kajin 
marakhai rabo-e. 

34Kaplulo, naliu jupaodung, amaidungtu khuanpaodung, kap marungjiu senlulo! 
Achungjiu tabui jiuga nkhuang kalalulo. Naliutu kamshat mirabo wanse wang 
kinne, kamichidungtu kumjiu naliutu gimirabo-e. 

35Siga naliu marilura npui wadi hamide. 

36-37Naliuniu chunsajiu kap marung bamme, palamra RAPIU niu pagu lungpom 
gasu jat hina naliutu kam mahami rabo-e, khatdi naliugu agi-manaibo kadih 
haitu kam nchummi rabo-e. 

38Ndongqui siniu pagu tulimki situ phutmibo kum, RAPIU niu pamaidungtu phut 
mide. Chari thiubo gasu khatdi RAPIU lungpom gasu kadih haise kathaidih thiu 
mide. 

Jeremiah 26 

Jeremiah Tu Tathu Tiakra Puiwangbo 
1 Josiah nahpiu Jehoiakim niu Judah mai wang thiulu gapboga, RAPIU niu akhuga 
din-e, 

2“Charaky gu ladjan bamga chaplujiu Iniu nakhuga chamtan pikhaibo hinase, 
Judah lamsu siga kahumra wangmai khuga senpad khailo. Kamasiakbo 
wakhatdi thiu mane. 

3Maidungniu nking lujiu paliugu kasabo npuise thon mibo sui-e. Paliuniu sichiu 
kamsai, Idi paliugu tienkam kasa jengniu paliu riga phungwangra rangbambo 
gasu alung kali khaibi rabo-e.” 

4Maidung khuga dinkhaira RAPIU niu akhuga haichiu dinkhai-e, “RAPIU, Iniu 
dinbo hai naliuniu piurabo-e, khatdi agu katikhai hina majai rabo-e. 

5Khatdi avangmai, phaimiukakungdung situ langkhaijiu dinkhaibo hina naliu 
chun khairabo-e. Chiudi paliuniu dinkhaibose naliuniu wadaodi lukhai makge. 

6Naliuniu lukhai makjiu palun bamsai, Iniu Shiloh ga kamkhai mibo kumjiu 
haibo Raky gadi Iniu kamkhai rabo-e, sichiujiu kadihpiriga jat hinaniu haibo 
namdi zantu tasiang thiujiu thin rabo-e.” 

7Iniu Charaky lungga dinbo lad haise singkudung, phaimiukakungdung khatdi 
maidung mathiuniu chiulude, 

8sichiujiu RAPIU niu dinra chamtan pikhaibo pakhiangnase Iniu dinloi kaji-kari 
paliuniu atu minlujiu haichiu senpad sude, “Haijeng gasu natu kamshat bui-e! 

9Haibo Raky hai Shiloh tu kumjiu kam maha mine, khatdi siga mai khatnadi 
lunglanlak mide chiujiu nangniu dekamjiu RAPIU zan gasu dinjiulo?” Sichiujiu 
maidung siniu atu tao maguiting mide. 

10Degu padmilo chiubo hai Judah maigu jupaodungniu chiuluboga, paliuniu 
paliu wangkining gasu Charakyga pakwang karen lujiu Kasanbo Rengmun gase 
ntao karen sude. 

11Sichiujiu singkumai khatdi phaimiukakung mainiu jupaodung khatdi maidung 
khuga din-e, “Paniu aliugu namditu din masabo jengniu patu hai kamshat mira 
chalad dintap khaibo suimide. Naliu kuon siakniu pacham chiulude.” 

12Siga Iniu din-e, “Haibo Raky khatdi haibo namditu din masa khaibo naliuniu 
chiulubo hina hai dinkhaira RAPIU niu atu langkhaibo-e. 

13Naliu Rawang RAPIU niu dinbo hina naliuniu majaijiu naliuniu lungbo lunlung 
khatdi tienkam hina naliuniu kalisiak rabo-e. Naliuniu sichiu lusai, paniu kam 
masara dinbambo gasu palung kalimi sune. 

14I haira naliugu pumtan hangga bammide! Naliuniu wi-e khatdi maji-e, chiujiu 
maningbo hina akhuga kamsulo. 

15Chiudi haise sisiak lulo wagaje naliuniu atu kamshat misai, naliu khatdi haibo 
namdiga pamao-pameng hamaitu kamshatbogu kamaobose naliu riga bam 
mide, palamra naliutu kachankhai raleng RAPIU niu atu langkhaibo-e.” 

16Siga jupaodung nai maidungniu singku nai phaimiukakung maidung khuga 
din-e, “Haibo piuniu aliu Rawang, RAPIU zan ga aliutu dinbo-e, siniu kamshat 
makrabo-e.” 

17Sibosai, katingmai khangsia suchap lujiu, wang madui bammai khuga din-e, 

18“Hezekiah niu Judah ga chawang thiubambo tingga, Moresheth gu 
phaimiukakung Micah niu mai hina khuga Ngamkambo RAPIU niu dinkhaibo 
chamse dinkhai-e: ‘Zion haitu chalu kumjiu phumi rabo-e, Jerusalem hai 
mathakhu nchum mirabo-e, khatdi Charaky luongse mariu mawimi rabo-e!’ 

19Chawang Hezekiah nai Judah maidungniu Micah tu kamshat makge. sibosung 
Hezekiah niu RAPIU tu chakhuang thiu-e, sichiujiu paniu machunbose kamjiu 
lungra matande. Siga RAPIU niu dinkhai mibo paliu riga wangrabo magenthakse 
pijiu wang khai makge. Tuhoira aliuniu chariubose aliu riga aliu ronna 
phungwang rabo mide.” 

20(Siga mai kakimai Kiriath Jearim gasu, Shemaiah nahpiu Uriah niu RAPIU zan 
ga Jeremiah kumjiu haibo namdi nai haibo jattu suimakjiu din-e. 

21Chawang Jehoiakim khatdi pagu riphenmai khatdi chakampaodung siniu 
Uriah chamse chiuluboga, chawangniu patu kamshat mira kam sude. Chiudi 
Uriah niu sise siluboga pingjiu Egypt lam pak marentad mide. 

22Chiudi Chawang Jehoiakim niu Akhbor nahpiu Elnathan khatdi khangsia maitu 
Egypt lam tadjiu Uriah tu majang wangra langkhaide. 

23Paliuniu patu chawang Jehoiakim khuga pui wangde, paliuniu patu chawang 
khuga majang wangboga patu kamshat lujiu mathiu raobamga paphawse 
thonkhai mide). 

24Chiudi alam liangbo Shaphan nahpiu, Ahikam bambo jengniu atu kamshat 
mira maidung khuga pikhai makge. 

Jeremiah 27 

Jeremiah Niu Matomchi Gu Wangkham Phungbo 
1 Josiah nahpiu Zedekiah niu Judah ga chawang thiubo saigap, RAPIU niu akhuga 
din-e, 

2aronna chamigi nai tasing tachai khaibo khoilujiu wangkham kamlujiu sise 
amakhuakga khailo chiujiu dinkhai-e. 

3Sigasu Edom, Moab, Ammon, Tyre khatdi Sidon maigu chawangdung, 
dihsungpaodung Jerusalem ga chawang Zedekiah tu adaora wangmai hina 
khuga dinkhaira RAPIU niu akhuga dinkhai-e. 

4Israel mai Rawang, Ngamkambo RAPIU niu paliu wangdung khuga chamtan 
pikhaibo hinase RAPIU niu dinbo-e chiujiu dinkhaibi-e. 

5“Agu kadibo pumtan nai jengtan siniu kadihpiri haitu Iniu damkhaibo-e, khatdi 
chakhao, chamai hina lungra Iniu damkhaibo-e, khatdi Iniu kadalu maileng Iniu 
pikhaibo-e. 

6Avangpiu, Babylon mai Wangpiu Nebuchadnezzar hangga jat hinatu pikhaibo 
hai Iniu-e, sichiujiu khaoring niudi patu machara Iniu taliu khai mibo-e. 

7Jat hinaniu patu macha rabo-e. Sichiujiu pagu kadih hai kao makthen paliuniu 
patah-panah maidung tudi macha rabo-e. Sichiujiu pagu jat hainiu pumtan 
bambo jatdungtu khatdi kadibo wangdungtu macha rabo-e. 

8“Chiudi jat khat maksai chawangdih khatniu pagu mawangbo hangga ngutkhai 
maksai Nebuchadnezzar niu paliutu kam maha loimak then, chariniu, katiu 
riangboniu khatdi chararenniu sibo jat situ Iniu sajai pirabo-e. 

9Phaimiukakungdung cham maksai mai khatniu wangrabo lamga masuang 
dinkhaibo, maksai chamangniu maksai kashaibo hiunadungtu kuwanglu tadi, 
maksai chamik thao kadadbo tudi nking tulo. Paliuniu naliutu pijiu Babylon mai 
wangpiu hangga wangmak raleng kambo-e. 

10Paliuniu naliutu sonlujiu, naliutu naliugu kadih gasu, kadiubo kadih lam 
puitadmi rabo-e. Iniu naliutu hathonmi rabo-e, khatdi naliutu kam mahami 
rabo-e. 

11Chiudi jat khatniu Babylon maigu chawang hangga ngutjiu lungra suikhai sai, 
siga lungjiu tentiu ruitiujiu lungra Iniu suikhai bine. RAPIU Iniu dinpad mibo-e.” 

12Sikumjiu Judah maigu chawang Zedekiah khuga Iniu din-e, “Babylon maigu 
chawang hangga ngut khai milo. Patu khatdi pamaitu machalulo, chiusai naliu 
ringlu bui-e. 

13Dekamjiu namaidungniu chariga, maksai charakhum wangboga, maksai 
chararen ganiu shairalo? Sise Babylon mai wangpiu hangga ngutra suikhai 
makbo, riga padraleng RAPIU niu dinkhai mibo-e. 

14Pahangga ngutkhai makbo mailengra phaimiukakung maidungniu naliu khuga 
dinkhaibo situ nkingmi tulo. Paliuniu naliutu sonbambo-e. 

15RAPIU papum siakniu din-e paniu paliutu langkhai makge sichiujiu paliuniu 
pazan gasu arat dinbambo-e. Siniu naliutu paniu hathon padmi rabo-e, sichiujiu 
naliutudi naliu khuga arat dinbo phaimiukakungdung tudi kamshatmi rabo-e.” 

16Sichiujiu RAPIU niu dinkhaibose Iniu singkudung khatdi maidung khuga 
paokhaide. Babylon gasu chakhiu-chalanse phungwang maji rabo-e chiujiu 
dinbo phaimiukakungdung lad nking tulo. Paliuniu naliu khuga arat dinbo-e. 

17Paliu cham nking tulo! Babylon gu chawang hangga ngutkhai lulo chiusai naliu 
ringlune! Dekamjiu haibo namditu kam nchummi ralo? 

18Wagaje paliu haise phaimiukakung siakge sai khatdi RAPIU chamse paliuniu 
lukhaisai, Ngamkambo RAPIU tu kahumbo Raky gasu khatdi chawangkining gasu 
dekamjiu Babylon lam pijiu phungtadmi makra, paliutu akhuga khenglu mak 
jiulo?” 

19-20(Nebuchadnezzar niu Judah gu chawang Jehoiakim nahpiu Jehoiachin 
khatdi Jerusalem nai Judah gu jupaodungtu Babylon lam lutad mibo wan-ga 
katiangdung, tataaginiu kambo tadui-duang khatdi matom kari khatdi charaky 
gu chakhiubung kasia masiak khai diakge). 

21“Ngamkambo RAPIU, Israel mai Rawang, Iniu dinbo hai nkinglo, Charaky gu 
khatdi Jerusalem mai wangkininggu chakhiu-chalanbung khaidiak mibo lamga 
dinkhai-e: 

22Paliutu Babylon lam lutad mine sichiujiu Iniu paliutu alung kiulan makthen, 
siga paliu bammi rabo-e. Sigasu Iniu paliutu haibo bamga puiwang malan khai 
bine. RAPIU, Iniu dinpad mibo-e.” 

 

Jeremiah 28 

Jeremiah Nai Aratbo Phaimiukakung Hananiah 
1 Zedekiah niu chawang thiubo pamadaibo kumgu pamangiubo hiuga, Gibeon 
namdak gasu, Azzur nahpiu Hananiah, phaimiukakung khatniu akhuga wangjiu 
Charaky gasu npao-e, singkudung nai maidung masuangga paniu haichiu 
dinsude, chiubora, 

2Israel mai Rawang Ngamkambo RAPIU niu din-e; “Iniu Babylon wanggu pumtan 
kampang mide. 

3Takum nia lung gasu chawang Nebuchadnezzar niu Babylon lam lutad mibo 
Charaky gu chakhiu-chalan hina luwang malan rabo-e. 

4Babylon lam puitad mibo Judah mai hina jaojiu, Jehoiakim nahpiu Jehoiachin, 
Judah gu chawangpiu tudi Iniu puiwang malanwang birabo-e. Yo, Babylon maigu 
chawang pumtantu kampangmi rabo-e. RAPIU, Iniu din mibo-e.” 

5Siga Charakyga chapbambo singkudung nai maidung mathiu suangga, Iniu 
Hananiah khuga din-e: 

6“Maisuang ha-e! RAPIU niu haise kamkhaine chiubo Iniu agun kabam gu-e! 
Sichiujiu nangniu sailad dinkhai mibo hina haise piwangtang khaijiu, Babylon 
lamsu Charaky gu chakhiu-chalan hina khatdi kavangleng mintad mimai hinatu 
puiwang lanratu Iniu machun siakjiu bambo-e. 

7Chiudi Iniu nakhuga khatdi maidung khuga dinbo hai nkinglo. 

8Asuangga khatdi nasuangga dinkhai mibo phaimiu-kakungdung siniu tathiu-
chari, chakhum wangrabo khatdi chararen hai jatdung riga khatdi pumtan 
bambo wangdih riga wangrabo hina hai din masuang khai mibo-e. 

9Chiudi phaimiukakung khatniu agi-manaibo wangraleng din masuang khaijiu, 
sise wangtang dasai, patuse phaimiukakung siakge chiujiu maidungniu lukhai-
e.” 

10Sigasu Hananiah niu amakhuak gasu wongkhamse khoipad lujiu kakhiuroi-roi 
mide, 

11sichiu lujiu maidung mathiu masuangga din-e: “Nebuchadnezzar niu jatdung 
mathiu riga khai bambo wongkhamse haichiujiu kampangmi rabo-e, 

chiujiu RAPIU niu din-e; paniu haise takum nia lungga pi wangtang khai rabo-e.” 
Sichiu lujiu I tad mide. 

12Pakak khat saiga, Hananiah khulam tadlujiu haise dinkhaira RAPIU niu akhuga 
dinkhai lan-e: 

13“Nangniu tasinggu wangkham situ kampang lubo sui-e, chiudi paniu chagigu 
wangkham malin khai rabo-e, chiujiu RAPIU niu din-e. 

14Israel mai Rawang, Ngamkambo RAPIU siniu jat hina riga chagigu wangkham 
hai khai rabo-e, sichiujiu paliuniu Babylon mai wangpiu Nebuchadnezzar tu 
macha rabo-e. Nkan khaoringdung situ tangna pijiu Nebuchadnezzar tu macha 
khaine chiujiu RAPIU niu dinmide.” 

15Sigasu Iniu Hananiah khuga haise dinsan khai-e, “Kinglo, Hananiah 
yo! RAPIU niu natu langkhai makge, chiudi nangniu arat dinbo haitu maidungtu 
pijiu malum khai bamme. 

16Sijengniu RAPIU papum siakniu natu lupad mirabo-e. Thaikum lungga nang 
shaimi rabo-e, palamra maidungniu RAPIU tu atungra nangniu dinkhai mibo-e.” 

17Sichiujiu sibo kumgu chinniabo hiuga Hananiah shai mide. 

Jeremiah 29 

Babylon Ga Bambo Jehudi Maileng Jeremiah Gu Chamlen 
1 Nebuchadnezzar niu Jerusalem gasu Babylon lam kavang leng puitad mibo 
mathiu, maidunggu jupaodung, phaimiukakungdung khatdi singkudung khuga 
Iniu chamlen khat raokhai-e. 

2Iniu chamlen raokhaibo hai chawang Jehoiachin, sigasu papui, chawanggu 
chakampaodung, Judah maigu jupaodung khatdi Jerusalem gu jupaodung, 
chabensiam simaidung, khatdi changam kamsi maidungtu puitad kam mibo 
saiga-e. 

3Iniu chamlense Shaphan nahpiu Elasah khatdi Hilkiah nahpiu Gemariah khuga 
pikhaibo-e, panaitu Judah gu Chawang Zedekiah niu Babylon gu chawang 
Nebuchadnezzar khuga langkhaibo-e. Sise haichiubo-e: 

4“Israel mai Rawang Ngamkambo RAPIU, paniu Jerusalem gasu Babylon lam 
kavang thiura Nebuchadnezzar niu puitad mibo maidung mathiu khuga dinbo-
e: 

5‘Chaky thiulujiu siga padbo hina tiujiu naliu lunglo. 

6Tanao-tanah thiujiu lunglo. Naliu nahdung tudi pijiu paliu nao-nah thiujiu 
nahmai kengjiu pilunglo. Naliu chalun kingkhangra kamrabo-e, pijiu nkhin 
kiumi tulo. 

7Iniu naliutu kavang thiukhaibo namdi hai wiraleng tatien thiulo. Paliu disu 
raleng akhuga paliuleng khenglo, paliu disu saira, naliudi disurabo-e. 

8Israel mai Rawang, RAPIU Iniu, naliutu kachan khaibo-e, chiubora naliu ruangga 
bambo phaimiu-kakungdung siniu, pasaileng dinmasuang ngamme chiudi, 
naliutu pijiu sonmi tulo. Paliu mang situ malum mitulo. 

9Azan gasu aratjiu naliu khuga dinbo-e. Iniu paliutu langkhaibo makge. 
Ngamkambo RAPIU, Iniu dinpad mibo-e!’ 

10 “RAPIU niu din-e, ‘Babylon maigu tingkum riakchinnia hai loidasai, Iniu naliutu 
manang khaibine, sichiujiu naliutu chakyga puiwang lanra ladriat khaibo situ 
majai khai birabo-e. 

11Iniu wahina sibamme, naliutu pi magenthiu makra, pijiu aman khaira, 
pasaileng kawi pikhaira Iniu rangkhai nbambo-e. 

12Naliuniu akhuga wangjiu khengrabo-e, siga Iniu paokak khai rabo-e. 

13Naliuniu atu phiurabo-e, siga naliuniu daorabo-e palamra naliu lungchun 
pakhiangnaniu atu phiu-e. 

14Yo, Iniu din-e, naliuniu atu daolu rabo-e siga Iniu naliu kadih haise malankhai 
rabo-e. Iniu naliutu kavang pithiu khaijiu, lungmara tad mibo bam hina gasu Iniu 
naliutu khomwang lanbi rabo-e. RAPIU, Iniu dinpad mibo-e.’ 

15“Babylon ga phaimiukakungdung pikhai-e chiujiu naliuniu din-e, 

16David niu mawang khai mibo dihga, mawangrabo khatdi sibo namdiga bambo 
maidung lamga RAPIU niu dinbo hai nkinglo, haise naliutu kavang thiu ncham 
makbo, naliu singnamai lamga-e. 

17Ngamkambo RAPIU niu din-e, ‘Iniu paliu riga tathiu-chari, charakhum khatdi 
chararen piwangkhai rabo-e, Iniu paliutu tiudao lulak mibo, ten-masaju mibo 
ndutsy kumjiu kamkhai rabo-e. 

18Iniu paliutu tathiu-chari, charakhum khatdi chararen thinlujiu paliutu harabo-
e, siga kadihpirigu jatdung siniu, paliutu ngaolubo mai hinaniu pingjiu charensu 
rabo-e. Iniu paliutu kam mara khaibo jengniu paliu suang harabo-e khatdi haise 
ngaobo mai hina siniu nping-charen kam rabo-e. Maidungniu paliutu kagajiu 
nuimen rabo-e khatdi paliu zan situ tasiang kumjiu dinrabo-e. 

19Haise paliu khuga padrabo-e palamra Iniu avangmai, phaimiukakungdungtu 
langkhaijiu acham dinbambo haitu paliuniu lukhai makge. Paliuniu nking khai 
makge. 

20Babylon lam kavang thiura Iniu langkhai mibo naliu mathiu, RAPIU, Iniu dinbo 
hai nking lulo.’ 

21“Israel mai Rawang, Ngamkambo RAPIU niu, naliu khuga aratjiu pazan gasu 
dinbambo, Kolaiah nahpiu Ahab nai Maaseiah nahpiu Zedekiah lamga 
dinbamme. Paliutu Babylon mai Wangpiu Nebuchadnezzar pumtan hangga 
paniu pikhai mine, sichiujiu paniu naliu masuang gasu paliutu kamshat sune. 

22Sichiujiu Jerusalem gasu Babylon lam kavangleng mintad mibo maidung siniu 
mai khat riga tasiang siangnisai, paliuniu haichiu dinrabo-e, ‘Zedekiah nai Ahab 
tu Babylon mai wangpiuniu maring rushat mibo kum, RAPIU niu natudi pikam 
khai bilo!’ 

23Paliu sansetse haichiu rabo-e, palamra paliu nuan hai kapingbo-e—paliu 
makha-e, khatdi RAPIU zan ga arat din-e. Haise RAPIU niu suimakbo-e, paliuniu 
kambose paniu sibamme, sibogu lamchap hai paniu thiubambo-e. RAPIU niu 
dinmibo-e.” 

Shemaiah Gu Chamlen 
24-25Israel mai Rawang, Ngamkambo RAPIU niu Nehelam mai Shemaiah leng 
tacham khat akhuga pikhai-e, paniu pazan gasu Jerusalem ga bammai mathiu 
khuga khatdi Maaseiah nahpiu singku Zephaniah khuga khatdi kakibo 
singkumai khuga chamtan hai raokhai-e. Sibo chamlense Shemaiah niu 
Zephaniah khuga raokhai-e: 

26“Jehoiada sung natu RAPIU niu singku pithiu khaijiu, tuhoira nangniu Charaky 
gu chakampaodunggu papee thiujiu bambo-e. Chara masabo maidung siniu, 
phaimiukakung thak kamjiu bammaitu paliu wongchengga chagi-riangniu pakui 
kamlujiu khairadi nangam-nathao-e. 

27Dekamjiu Anathoth maipiu Jeremiah niu maidung khuga dinjiu bambo haitu 
wadi kamkhai makjiulo? 

28Patuse kham mirabo-e, palamra paniu Babylon ga bammaitu, siga 
lungmatheng mirabo-e, paliu ky, paliu lu, thiulujiu khatdi kamlujiu tiulo chiujiu 
dinbambo-e.” 

29Zephaniah niu chamlense akhuga kenkhai-e, 

30sichiujiu Babylon lam kavang thiutad mibo mai mathiu khuga Shemaiah lamga 
dinkhaibo hai pisikhai-e: 

31-32“RAPIU, Iniu Shemaiah tu khatdi pakai-pakik hinatu sajai pirabo-e. Iniu patu 
langkhai makbo-e, chiudi paniu phaimiukakung thak kumjiu naliu khuga din-e, 
sichiujiu pagu arat cham situ naliuniu malumme. Pakai-pakik pilung khai lakge. 
Iniu amaidung khuga kawibo kamkhai rabo hinase paniu ngaolakge, palamra 
amaidungniu atu atungra paniu dinkhaibo-e. RAPIU, Iniu dinpad mibo-e.” 

Jeremiah 30 

RAPIU niu Pamaidung Leng Ladriat Thiukhaibo 

1Israel mai Rawang, RAPIU niu akhuga din-e, 

2“Iniu nakhuga dinbo hina ariakkhuang khatga raokhai lulo, 

3palamra Iniu amaidung, Judah mai nai Israel maitu malan khaira pawanse wang 
kinne. Iniu paliu paopeh leng pikhai mibo kadihse paliuleng pikhai lanjiu paliugu 
thiulan rabo-e. RAPIU, Iniu dinpad mibo-e.” 

4 RAPIU niu Israel mai nai Judah mai khuga din-e: 

5“Charenbo khuan I chiu-e, sise kapingbo-e, agi-manaibo khuan makge. 

6Tuhoira mathak lujiu makum khai lulo! Maipiuniu tanah lungbo sima? Chiusai 
dekamjiu maipiudung siniu paliu won kaba lujiu maipuigu manathad kum 
marabam jiulo? Dekamjiu mai hinase abasai mijiulo? 

7Kapingbo tingmikse wangkinne; kakibo tingmikniu haisitu kada silakge-- 
amaidungniu chariu magenthiubo wan haise, wangbamdi paliu ring masiak 
lubui-e.” 

8Ngamkambo RAPIU niu din-e: “Sibo tingmikse wangsai, paliu wongga 
khaibambo wongkhamse Iniu kampang mirabo-e. Khatdi paliugu chagiriangse 
luthon mirabo-e sichiujiu paliuse sangdiumai vang thiu lanlak mide. 

9Sibosung, paliu Rawang, RAPIU atu macharabo-e, Iniu David kaikik situ pijiu 
chawang thiukhai rabo-e. 

10 “Amaidung yo, pingmi tulo; Israel maidung yo, charenmi tulo. Naliutu 
bangkhai bambo kadiubo kadih gasu Iniu naliutu gukhai rabo-e. Naliu chakyga 
agi-manaijiu wang lunglan rabo-e; naliuniu manangbo thiulakge, mai khatniudi 
naliutu kam charen lanlakge. 

11Iniu naliu khuga wangjiu rankhai bine. naliutu pilung marakhai bambo jat 
hinatu Iniu kam mahami rabo-e, chiudi Iniu naliutu kam maha lakge. Iniu naliutu 
sajai pikhai makjiu talakge; chiudi naliutu sajai pikhai lubo sai Iniu naliutu wijiu 
akhi khai birabo-e. RAPIU, Iniu dinkhai mibo-e.” 

12 RAPIU niu pamaidung khuga din-e, “Naliu jamse wisilak mide, naliu jam hai 
wikung mide. 

13Naliutu phuikhaira mai khatdi hamide, naliu thad wilura chapiu wadi ha-e, 
naliutu kam mawi lura maningta mide. 

14Naliutu lungsamai siniu naliutu mangaikam mide; paliuniu naliutu phuison 
khaira machunta mide. Iniu naliutu mikremaitu kumjiu aphensu mide; naliugu 
sajai hai tanju mide, palamra naliu nuan hai kengju mide khatdi naliugu 
kasabose diju mide. 

15Naliu jam jengniu wa dinlan talo, sise wilan silak mide. Iniu naliutu haichiujiu 
sajai pikhaibo-e, palamra naliu nuanse kengju mide khatdi naliugu kasabose diju 
mide. 

16Chiudi tuhoira, naliutu kajong lumai situ kajonglu mirabo-e, khatdi naliugu 
mikremai hinatu kavangleng puitad kammi rabo-e. Naliutu rekhai mai hinatu 
rekhai rabo-e, khatdi naliutu haphun mibo mai hinatu haphun kammi rabo-e. 

17Iniu naliutu wikhai lan bine, Iniu naliu jam hina wikhai bine, naliugu mikre 
mainiu haichiu dinbamdi, ‘Zion hai hathon mibo jatle; mai khat niudi patu 
manang khai tamide.’ RAPIU, Iniu, dinpad mibo-e.” 

18 RAPIU niu din-e, “Iniu amaidungtu paliugu kadih malan khai bine khatdi 
kikhun hinatu lungsa khai bine; Jerusalem haise thiusu lanrabo-e khatdi 
pawangbamse pikhailan rabo-e. 

19Siga lungbo maidungniu thuonbo lui thiune, paliu chun wijiu senne. Agu 
thoidamniu paliu chalun king rabo-e; agu thoidamniu paliutu chakhuangthiu 
khaine. 

20Karai masuanggu pumtanse pikhaijiu paliutu matipjiu pi lungkhai lanrabo-e; 
naliutu rekhai maitu Iniu sajai pikhai rabo-e. 

21-22Paliugu jat gasu paliugu mawangpaose padrabo-e, paliu ruanggasu 
chawangnah padrabo-e. Iniu patu kukhai sai, pah akhuga wangrabo-e, kukhai 
maksai,wang-hu rabo saolo? Paliu hai amai thiu rabo-e, khatdi Iniu paliu 
Rawang thiurabo-e. RAPIU, Iniu dinpad mibo-e.” 

23-24 RAPIU lungpom sira tingthung si-e, haise kasamaidung riga hun wangrabo 
lungpomgu tingthung si-e. Paniu kamrabose kamtanglu makthen sise mathak 
lakge. Pating pawanse wangtang dasai pamaidungniu haise simasan siakmi 
rabo-e. 

Jeremiah 31 

Israel Mainiu Chaky lam Malanwang Rabo 
1 RAPIU niu din-e, “Israel mai kiphiu hinagu Rawang Iniu thiurabo, khatdi 
paliuniu amaidung thiurabo wanse wangkinne. 

2Shairabo gasu paklu maidungtu Iniu kathaidih gasu lungsa khai bide. Israel 
maidungniu mathak raleng masenjiu bambo tingga, 

3kadiu lamsu Iniu paliutu ngaolen khai bide. Israel maidung yo, Iniu naliutu 
pawan machang lungsabo-e, sichiujiu agu saomakbo lungsiat hai Iniu naliu 
khuga lenkhaijiu bambo-e. 

4Pawan khatra Iniu naliutu thiusu khailan bine. Pawan khatra, naliuniu chunwi 
mathajiu nchom biulan rabo-e. 

5Samaria luongbutga naliuniu mumsy linglan rabo-e, sichiujiu naliuniu 
lingkhaibo mumsy hai naliuniu tiu rabo-e. 

6Yo, Ephraim luongbut rammai gasu akhemaidung siniu ‘Khe aliu 
Rawang RAPIU niu bambo, Zion lam tadkhang sukhe, chiujiu chakhuan tanjiu 
senpad rabo wanse wangkinne.’” 

7 RAPIU niu din-e, “Jatdung ruangga dithubo, Israel maidung jengniu ringabo lui 
thiulo. Naliugu thuonkiubo lui thiulo, ‘RAPIU niu pamaidungtu ranlude. kamasiak 
mai hinatu paniu ranlude.’ 

8Iniu paliutu tingpilam suniu majang wangjiu kadih pamalan-ga paliutu khom 
madui wang rabo-e. Paphi tangmai nai pamik tiatmai pawon kaphungpui, ngena 
mana surabo puidung situ puiwang aruang rabo-e. Kadibo jat khat thiujiu paliu 
malanwang rabo-e. 

9Iniu paliutu majang wanglan dasai, paliuniu kapjiu khatdi kakheng thiujiu 
malanwang rabo-e. Paliu phi masuimak raleng Iniu paliutu npui manaibo gadi, 
singgiu gadi jukhai rabo-e. I hai Israel mai piu-e, Ephraim hai anah-naraibo-e.” 

10 RAPIU niu din-e, “Jatdung yo, alad nkinglo, khatdi kadiubo singgiu hugen lamdi 
acham hai paoron khailo. Iniu amaidungtu hamarapu khai-e, chiudi mily 
khuanmainiu milytu gaobo kumjiu Iniu paliutu gaowang aruang khai rabo-e. 

11Iniu Israel maidungtu khenrang pithiu khai-e, khatdi katanbo jat khugasu 
paliutu ranpad khaide. 

12Iniu kalen pikhaibodung—jaw khatdi olive-sa, matom-kabui nai milygu kalen 
jaojiu paliuniu chunwijiu matha ringabo lui thiujiu Zion Luongga wangrabo-e. 
Paliu hai tadui bambo kareng kumrabo-e; paliuleng pageng kabambo hinase 
paliuniu daorabo-e. 

13Siga liunamaidung chunwijiu chalen lenrabo-e, siga maipiudung, chabonmai 
khatdi katingmai mathiu chunwi ringa rabo-e. Paliu achungjiu bambo gasu Iniu 
piring-nga khai bine paliugu chariubo gasu pijiu amankhai bine. 

14Iniu singkudungtu tiuwithubo tatekse pitiu khai bine, khatdi amaidung leng 
pageng bambo hina pikhaijiu kimkhai bine. RAPIU, Iniu dinpad mibo-e.” 

RAPIU Niu Israel Maitu Lungsa Khaibo 
15 RAPIU niu din-e, “Ramah lamse chakhuan khat I chiu-e, kiuhuijiu kap bambo 
khuan-e. Rachel niu patu hiamjiu bamdi suimakge; panahmai tadkam mibo 
jengniu pah kapjiu bamme. 

16Kaptajiu namatuise nunsang milo. na-nahmaidung leng kamkhai mibo hinase 
naphijeng daomakbo thiu lakge; mikremai dih lamsu paliu malanwang rabo-e. 

17Pasai wangraboga naliuleng agunbo bamme; naliu nahmaidung chaky lam 
malanwang rabo-e. RAPIU, Iniu dinpad mibo-e.” 

18“Israel maidungniu chunsajiu chamlam bambo khuan I chiu-e, ‘RAPIU yo, aliura 
thin agiulu makbo wakhaose kum mide chiudi nangniu aliutu majai raleng 
katikhai-e. Aliutu majang wanglan khailo; Aliu Rawang, RAPIU nakhuga aliu 
malanwang lanra kaden lude. 

19Aliuniu nakhu gasu maritad mibo-e, chiudi tuhoira malanwangni mide. 
Nangniu aliutu sajai pikhaibo jengniu, chunsajiu aliu pee makhumkiu mide. Aliu 
zu sajiu mangam mide, palamra aliuniu chabon tingga nuan ten mide.’ 

20“Israel mai yo, nang hai anah kungthubo, Iniu lungsa thubo nah si-e. Iniu nazan 
dintaobo hinaga, Iniu natu lungsabo lungchun siniu maningtao-e, alungchun hai 
nakhulam bam mide, Iniu lungsa khai bine. 

21Naliuniu saodiak mibo npui phiulan lujiu; npui kam tasi khaijiu madan kam 
khailo. Malan wanglo, Israel maidung yo, naliuniu saodiak mibo ky nai namdi 
gase wanglo. 

22Malum habo maidung yo, dethengkha naliuniu makhinjiu bamralo? Npuimai 
khatniu npiumai khattu gukhaibo kumjiu Iniu kasanbo damjiu kam tamsin khai 
mide.” 

Tingwang Maidung Pasai Lungwikhang Lanrabo 
23Ngamkambo Israel mai Rawang, RAPIU niu din-e, “Iniu maidung situ paliugu 
kadihga lukhai lanbo wan-ga, paliuniu pakak khat Judah ram khatdi sibo 
namdiga dinlan rabo-e, ‘RAPIU paniu lungbo masanbo luang Jerusalem masanbo 
bam haitu thoidam pikhaibo thiu milo.’ 

24Maidung hainiu Judah dihga lungjiu, sibo namdi pakhiangnaga lungrabo-e, 
khatdi siga chalu tien thiumai nai milykhuanmai bamrabo-e. 

25Mariujiu bambo maidungtu pikim khaira katiu Iniu pikhai bine khatdi 
chariujiu bambo maidungtu pi mathak amankhai bine. 

26Sichiujiu, maidungniu dinrabo-e, ‘Iniu tadlujiu jikiu khai-e, khatdi buangsu 
mathak amansai khai-e.’ 

27“RAPIU, Iniu dinbo-e, chiubora Judah mai nai Israel mai kadihga hai, chakhao 
chamainiu lungphui mirabo wanse wangkinne. 

28Iniu pamen bajiu, kam masa mira manang khaibo kumjiu, Iniu paliutu 
lingkhaira khatdi thiukhaira manangkhai lanrabo-e. 

29Sibo wanse wangboga maidungniu haichiu dinlak mide: ‘Puipiu maidungniu 
kakhiangbo mumsy tiu-e, siga panahmaidung hiu chakimme.’ 

30Sibosung mai khatniu kakhiangbo mumsy tiusai pahiu chakim rabo-e, sichiujiu 
mai hinaniu pa-nuan nuan jengniu shairabo-e.” 

31  RAPIU niu dinbo-e, “Iniu Israel mai nai Judah mai khuga kasanbo ladriat 
thiukhai rabo wanse wangkinne. 

32Haise Iniu paliu paopeh maidungtu, paliu ben julujiu Egypt dih gasu npadbo 
tingga, ladriat thiukhaibo kum lakge. Iniu paliu kina kumjiu bamliu tadi, paliuniu 
agu chamriat haitu majai makge. 

33Iniu Israel maidung khuga kasanbo ladriat kamkhai rabo sira haichiu rabo-e: 
Iniu agu tacheng-tajai hai paliu lungga pikhaijiu, paliu malungga raokhai rabo-e. 
Iniu paliu Rawang thiurabo-e, sichiujiu paliuniu amaidung thiurabo-e. 

34Paliu ruangga mai khatniudi RAPIU tu silu raleng paliu rammai karai katibamra 
pageng hamine, palamra siamthubo gasu dithubo katang, mai hinaniu atu simi 
rabo-e. Iniu paliu nuan kuak khai rabo-e khatdi paliugu kamaobose Iniu maning 
lanlak mide, RAPIU Iniu, dinpad mibo-e.” 

35N-nien tingga thaoben khai raleng RAPIU niu naimik pikhaibi-e, nchun thaoben 
khaira chahiu, chagan pikhaibi-e. Paniu duipuitu kam malai khaiboga pakhuan 
padle pazan haise Ngamkambo RAPIU chiu-e. 

36Ting-kadih cheng kali makjiu bamthen Israel maidungniu jat khat thiujiu 
bamrabo-e chiujiu paniu ladriat thiukhai-e. 

37Tingpuk situ madat ngamlu mibo nai khatdi kadih phibang sitang lubo nainiu, 
paliu tienkam saisuijiu Israel maitu paniu luthon padrabo-e. RAPIU niu dinpad 
mibo-e. 

38“Hananel kiton tingnu lamsu Pakebo Rengmun katang Jerusalem hai thiusu 
lanrabo wanse wangkinne,” chiujiu RAPIU niu din-e. 

39Sichiujiu sibo ramrai riangse sigasu Gareb luongbut tangjiu Goah tu maguibo 
katang rabo-e. 

40Sibo ramjeng pakhiangna, kashaimaitu baikhaibo bam, wa taniabo taliang 
khaibo bam khatdi Kidron gu giurak riga bambo luzam hina, sigasu tingbanglam 
Chaqon Rengmun tangbo, akhuga masanbo thiumi rabo-e. Namdi situ wadaodi 
kam masabo maksai kam mahabo thiu lanlak mide.” 

Jeremiah 32 

Jeremiah Niu Chalu Khat Liubo 
1 Judah maigu chawang Zedekiah niu takum kariu chawang thiukhang mibo, 
sigasu Babylon maigu Chawang Nebuchadnezzar niu mawangbo takum kariu-
je-tachatkiuboga RAPIU niu akhuga dinkhaide. 

2Sibo wan-ga Babylon mai wangpiu riphendungniu Jerusalem tu asunjiu 
bamme, sibo wan-ga atu hai chawangkininggu tathukyga bangman bambo-e. 

3Atu hai Chawang Zedekiah niu bangman khaibo-e, palamra RAPIU niu akhuga 
dinkhaijiu, Iniu dinbo hai mao-e chiujiu paniu madam khaibo-e. RAPIU ladkeng 
sira: “Haibo namdi haitu Iniu Babylon wangpiu khuga pikhai mirabo-e, 

4sichiujiu chawang Zedekiah niu mari lulakge. Patu minlujiu Babylon mai 
wangpiu ben-ga pikhaijiu, paniu patu zudao siakjiu npao rabo-e. 

5Zedekiah tu Babylon lam puitadjiu, Iniu patu wakhat kamkhai makthen, siga 
pah bamrabo-e. Paniu Babylon maitu aphen tadi, para taphuang lakge. RAPIU, 
Iniu dinpad mibo-e.” 

6-7Apao Shallum nahpiu, Hanamel niu, Benjamin luongriangga bambo Anathoth 
gase palu liura dinwangne, palamra I hai pariang-parui ga nbangthubo khatdi 
liura akaji siakbo-e, chiujiu RAPIU niu akhuga dinkhai-e. 

8Sichiujiu RAPIU niu dinkhaibo kumjiu Hanamel niu akhuga wang chaluse liura 
maniu-e. Siga RAPIU niu akhuga dinkhai siakge chiubo Iniu silude. 

9Hanamel khugasu chaluse Iniu liulude, sibo manse rangkang kariu-je-
chinniakiu pi-e. 

10Suikhaibo ariakga lamchap jaolujiu chamtan raokhailu, rangkangse taju gasu 
madiu lujiu pimide. 

11Sichiujiu suikhaibo ariak nai liulubo ariak hinase Iniu khoilude, 

12sise Iniu Mahseiah tahpiu, Neriah nahpiu Baruch khuga pikhaide. Iniu 
Hanamel khatdi liulubo ariakga paliu zan raokhai mibo lamchap maidung khatdi 
ladjankyga ntao bammaidung mathiu suangga patu pikhai mibo-e. 

13Paliu mathiu masuangga Iniu Baruch khuga din-e, 

14“Chalu liulubogu khatdi suikhaibogu ariak hina hai khoilujiu wangkinbo 
takum wajiukha baikhai mira leng Chagamli khat lungga khai milo chiujiu, Israel 
mai Rawang, Ngamkambo RAPIU niu natu chamtan pikhai-e. 

15Israel mai Rawang, Ngamkambo RAPIU niu haibo ky, haibo luzam khatdi haibo 
mumsirengse liulan rabo-e chiujiu dinkhai-e.” 

Jeremiah Niu Kakheng Thiubo 
16Chalu liulubo ariakse Baruch khuga pikhai lubo sai Iniu kakheng thiu-e, 

17“Tanthubo RAPIU, nangra nagu kangambo nai pumtan kadibo siniu tingpuk nai 
kadih situ damkhaibo-e, sichiujiu nakhuga wakhatdi kungjubo ha-e. 

18Sichiujiu nagu saomakbo lungsiatse chamai sang-sang khuga lenkhai-e, chiudi 
maidung siniu khatdi paliu puipiudung siniu nuan kammibo jengniu paliutu 
sajaidi pi-e. Nangra pumtan bambo khatdi kadibo Rawang si-e; nangra 
Ngamkambo RAPIU si-e. 

19Ningtingbo ngam marang khailujiu nangniu kangambo ngamse kamme; 
maidungniu kambambo hinase nangniu ngao-e, khatdi paliugu tienkam saisuijiu 
nangniu paliutu tathuon pikhai-e. 



1351 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

20Nda masuang, nangniu Egypt ga tasibo khatdi maisuang habose kam khai 
mibo-e, khatdi thainai tangbo saomakjiu, Israel mai khuga khatdi kakibo jatdung 
khuga kamkhaijiu bamme, sichiujiu pabam hinaga natu sikam bamme. 

21Nagu tasibo nai maisuang habo ngam siniu aliugu mikremaitu kam nping, kam 
charen khaijiu Egypt dih gasu namai Israel maidungtu nangniu maluang npad 
khaibi-e. 

22Nangniu paliu paopeh maidung khuga ladriat khaibo kumjiu paliutu nangniu 
kadih patam wibo nai kalek wibo pikhai bide. 

23Chiudi paliuniu haibo kadihga wangjiu paliugu thiuluboga, paliuniu nacham 
majai makge maksai nagu katikhaibo situ lukhai makge; nangniu paliutu 
kamraleng chamtan pikhaibose paliuniu wadi kam makge. Sijengniu paliu riga 
nangniu haibo magenthak haise piwang khaibo-e. 

24“Babylon maidungniu namdi situ haphun lura charireng kam lujiu taoweng 
magui lude sichiujiu paliuniu chari hangutjiu bamme. Namdise chariniu, katiu 
riangboniu khatdi chararen gasu paliu ben-ga kaokhai mirabo-e. Nangniu din 
khaibose pachangjiu padboga ngaosu rabo-e. 

25Sichiu bamdi Tanthubo RAPIU yo, Babylon maidungniu namdi situ haphun 
mira kambam tadi, lamchap maidungtu maluang lujiu chaluse liuraleng, nangniu 
atu chamtan pikhaibo-e.” 

26Siga RAPIU niu akhuga din-e. 

27“I hai chamaina hinagu Tingwang, RAPIU si-e. Alengra wakhatdi kungjubo ha-
e. 

28Iniu haibo namdi hai Babylon maigu Chawang Nebuchadnezzar khatdi pagu 
riphenmai khuga pikhaijiu paliuniu haise haphun lujiu chami ruthon mirabo-e. 

29Maidungniu chaky npom riga Baal tu kahumjiu maruta rukhaijiu kadboga 
alung kampom khaibo ky hinase jaojiu, paliuniu namdi haitu ruthon mirabo-e. 

30Israel maidung nai Judah maidunggu characham paphibang gasu achun 
wimakge khatdi paliu ngamkam siniu alung kampom mide. 

31Haibo namdiga bambo maidungniu, haise thiusubo nai gasu alung kampomjiu, 
alung kam masa mide. 

32Judah mai nai Jerusalem mainiu paliugu chawangdung nai jupaodung, 
singkudung nai phaimiukakungdung tu aruang lujiu, kasabo ngam hina kamkhai 
mibo jengniu, haise kam maha mira Iniu chapkhai mibo-e. 

33Paliuniu akhu gasu manuk lujiu tad mide; Iniu paliutu katikhaijiu bamdi, 
paliuniu nkingkhai makge khatdi sikhai makge. 

34Atu kahumra thiukhai bambo Charaky gadi matai-marengbo charamengse 
paliuniu kam khai-e, sichiujiu paliuniu haise kam tania mide. 

35Paliuniu Molech ra khuga paliu nahpuidung paliu nahpiudungtu charathiujiu 
kadkhaira, Hinnom gu Ramjeng ga Baal khuga rathakbam thiu khaide. 
Haikumbo kamra Iniu paliutu chamtan pikhai makge, sichiujiu paliuniu 
haikumbo kamjiu Judah maidungtu pijiu nuan kam khaine chiubo alungchun ga 
I maning khai makge.” 

Machunbo Gu Ladriat 
36Israel mai Rawang, RAPIU niu, akhuga din-e, “Jeremiah yo, maidungniu haibo 
namdi situ chari gasu, katiu riangbo gasu khatdi chararen gasu Babylon gu 
chawang ben hangga kaokhai mirabo-e chiujiu din bamme. Tuhoi Iniu dinkhai 
lan rabo cham situ nkinglo. 

37Agu lungpom nai lungnuat thiujiu paliutu Iniu hamara khai mibo kadih pabam 
hina gasu maidung situ majangwang khailan rabo-e, sichiujiu paliutu haibo 
kadihga wadi manangbo hajiu pilung khai rabo-e. 

38Sichiujiu paliuniu amaidung thiurabo-e, khatdi Iniu paliu Rawang thiurabo-e. 

39Iniu paliu ringtingga machunbo khat paliuleng nai paliu kaikikdung leng 
wilura, pawan machang atu chakhuang thiura pikhaine. 

40Iniu paliu khuga tingthenggu ladriat kamkhaine. Paliuleng kawibose 
kamkhaira wadaodi Iniu mathak lakge, khatdi paliu lungchun pakhiangna siniu, 
atu pingra Iniu kamkhaine, sichiujiu paliuniu wadaodi akhu gasu maritad lanlak 
mide, 

41paliuleng kawi kamkhaibo jengniu alung kimbo thiurabo-e, khatdi Iniu paliutu 
haibo kadihga tingthengjiu pilung khai rabo-e. 

42“Iniu haibo maidung khuga chariubo phungwang khai mibo kum gapjiu, Iniu 
ladriat khaibo kawibo hinase paliutu pikhai rabo-e. 

43Maidungniu haichiu din bamme chiubora haibo kadihse kathaidih kummi 
rabo-e, siga chakhao-chamai khatnadi lungta mine, sichiujiu haise Babylon 
maidung khuga pikhai mine. Chiudi naikhatra haibo kadihga chaluse liulan rabo-
e. 

44Maidungniu haidungse liu rabo-e, khatdi suikhaibo ariak gase tacheng-tajai 
raokhaijiu khatdi madan diangkhai lujiu lamchap thiukhai rabo-e. Haise 
Benjamin ramlungga, Jerusalem tu lung maguibo namdungga, Judah gu namdak 
hinaga, maluang ramga, khatdi Judah gu tingrun lam haise padrabo-e. Maidung 
situ paliu kadihga Iniu pilung khailan rabo-e. RAPIU, Iniu dinpad mibo-e.” 

Jeremiah 33 

Katambo Gu Machunbo Ladriat 

1Iniu ladjan-gu kavangkyga bambo wan, RAPIU gu champao akhuga wanglande. 

2Kadihpiritu damlujiu palun thiu khaibo khatdi pabam khatga khai 
nbambo RAPIU niu akhuga din-e. Pazanniu RAPIU kubo, paniu din-e. 

3“Atu kulo, chiusai Iniu paokak khai bine; nangniu wadaodi simatai makbo, 
maisuang habo nai tasibo lamga Iniu natu dinkhai bine. 

4Israel mai Rawang, RAPIU, Iniu din-e, chiubora Jerusalem ga bambo chaky hina, 
khatdi Judah gu chawangkining pakhiangna Iniu chari thiujiu kamkao kam 
mirabo-e. 

5Khangsia mainiu Babylon maitu aphen sune chiudi siga Iniu alungpom gasu 
kamshat mibo phawdung siniu piphui khai rabo-e. Iniu haibo namdi gasu 
maritad mibo-e, palamra haiga lungbo maidunggu tienkamse kasa jengniu-e. 

6Chiudi Iniu haibo namdi nai pamaidungtu wikhai lanjiu, paliutu wijiu pi 
lungkhai rabo-e. Agi-manaibo nai lungwibose mali-malanjiu pikhai bine. 

7Iniu Judah mai nai Israel maitu pi lungwi khai lanbine, khatdi paliuniu atu 
atungjiu nuan kammibo gasu paliutu kam masan khai lanrabo-e, khatdi paliuniu 
nda masuang lungkhai mibo kumgapjiu Iniu paliutu thiusu khai lanrabo-e. 

8Paliuniu atu suimakjiu akhuga kamaobo kamkhai mibo hinase Iniu kuak 
khairabo-e. sichiujiu Iniu paliu nuan nai paliuniu atung miboguse kuak khai 
rabo-e. 

9Jerusalem hai aleng ringabo, chakhuang thiubo, khatdi asao thiubo phibang 
khat thiurabo-e, khatdi Jerusalem maidung leng Iniu paliu namdiga kawibo 
kamkhaijiu disukhangbo hai kadihpirimai jat hinaniu sise chiuluboga pingjiu 
kaphik rai-rai surabo-e.” 

10 RAPIU niu din-e, “Haibo bamse kathaidih khat kumjiu chakhao chamai 
khatnadi lungmakge chiujiu maidungniu din bamme. Paliuniu dinbose maji-e; 
Judah gu namdakdung nai Jerusalem gu npui-ncheng hinase maruang mide; siga 
chakhao chamai khatnadi lungta mide. Chiudi haibo bamdungga tanao tanah 
thiubogu chunwibo, chakhuang changee khuan nai matha ringabo khuan siga 
naliuniu chiulan rabo-e. 

11Maidung siniu atu Kahumbokyga wangjiu thuonkiubo gu kadpadbo thin 
wangjiu chalui thiubo khuanse naliuniu chiusu rabo-e; siga paliuniu dinsune, 
‘Ngamkambo RAPIU tu thuonlo, palamra pahai wi-e khatdi pagu lungsiat hai 
tingtheng-e!’ Karai masuang kum gapjiu haibo kadihtu Iniu pijiu lungwi 
khairabo-e. RAPIU, Iniu dinpad mibo-e.” 

12Ngamkambo RAPIU niu din-e, “Haibo kadihse kathaidih kumjiu, chakhao 
chamai khatnadi siga lung makge, chiudi naikhatra mily khuanmainiu paliugu 
milydungtu siga piubuan kawibose pitiu khai lansu rabo-e. 

13Ramluong gen-ga bambo namdidung hinaga, Judah gu tingnulam bambo 
namdidung hinaga, Benjamin gu luongren ga bambo namdidung hinaga, 
Jerusalem tu lungmagui bambo namdung hinaga, khatdi Judah ga mily 
khuanmaidung siniu mily gaobo khuanse naikhatra senlan rabo-e. RAPIU, Iniu 
dinpad mibo-e.” 

14 RAPIU niu din-e, “Iniu Judah mai nai Israel mai khuga ladriat kamkhai mibose 
pijiu wangtang khairabo wanse wangkinne, 

15sibo wan-ga David kaikik gasu tacheng matipbo chawang khat Iniu kadakhai 
rabo-e. Sibo chawangniu sibo kadih pakhiangnaga majibo nai nchangbo ngam 
kamkhai rabo-e. 

16Judah maidung nai Jerusalem maidungtu ranpad khaisai kasabo wadi hajiu 
lungbam mirabo-e. Namdi situ ‘RAPIU Aliugu Juringbo’ chiujiu kurabo-e. 

17RAPIU, Iniu ladriat thiukhaibo-e chiubora David kaikik siniu, siga pawan 
machang Israel mai wang thiurabo-e 

18khatdi Levi kiphiu gasu pawan machang singku thiujiu atu machajiu wa 
rukhaibo kadpad, alin-tara gu kadpad khatdi charathiubo gu tienkam hina 
kamrabo-e.” 

19 RAPIU niu akhuga din-e, 

20“Iniu nchun, n-nientu situ ladriat thiukhai mide, sichiujiu paliuniu pawan-wan 
saisuijiu wangrabo-e, sibo ladriatse wadaodi kali lanlak mide. 

21Sikum gapjiu Iniu David khuga pakai-pakik siniu saomakjiu chawang 
thiuraleng chamriat thiukhai mibo-e. Siga Levi kiphiu mainiu singku thiujiu 
paliuniu atu pawan machang macha bamra Iniu singkudung khuga chamriat 
kamkhai mibo-e, sibo chamriatse wadaodi kampang lakge. 

22Iniu avangpiu David kaikik mai nai singku Levi kiphiu mai riakse pikeng khai 
rabo-e; sichiujiu tingpukga bambo chagan riak, maksai duipui taphuga bambo 
nbuiniang singam lulakbo kumjiu pikeng khai bine.” 

23 RAPIU niu akhuga din-e, 

24“Iniu kadalubo kikhun kania, Judah mai nai Israel maitu Iniu luthon mide, 
chiujiu maidungniu dinbambo nangniu silu dama? Sichiujiu paliuniu 
amaidungtu wajeng simakjiu, jat khat leng lukhai tamide. 

25Chiudi RAPIU, Iniu nchun n-nien saomakjiu ladriat thiukhaijiu, khatdi ting-
kadihtu thinmanbo tacheng-tajai Iniu kamkhai mide. 

26Haichiujiu Iniu kamkhai mibo kum gapjiu, Iniu Jacob kaikik maidung nai 
avangpiu David khuga agu ladriat saisuijiu kamkhai rabo-e. Abraham, Isaac, 
khatdi Jacob kaikik maidung riga mawang raleng David kaikik gasu khangkhattu 

Iniu kada khairabo-e. Iniu amaidungtu lungsa khaijiu paliutu pi lungwi 
khailanne.” 

Jeremiah 34 

Zedekiah Leng Champao 
1 Chawang Nebuchadnezzar nai pagu riphen maitu, jat hina gasu charibaoniu 
nkhajiu, khatdi jat hina pahangga bamlujiu Jerusalem nai sibo namditu lung 
maguibambo namdidungtu asunjiu bambo wan-ga,RAPIU niu akhuga dinkhaide. 

2Israel mai Rawang, RAPIU niu atu Judah gu chawang Zedekiah khuga tadlujiu 
dinkhaira dinkhai-e, “RAPIU, Iniu haibo namdi situ Babylon gu chawang ben-ga 
pikhai mirabo-e, khatdi paniu haise ruthon mirabo-e. 

3Naliu paklu lakge; naliutu haphun lurabo-e khatdi naliutu paben ga pikhai 
mirabo-e. Naliuniu patu zudaojiu npaorabo-e; sichiujiu naliuniu Babylon lam 
tadrabo-e. 

4Zedekiah yo, Iniu nalamga kadinbo hai nking lulo. Natu chariga kamshat lakge. 

5Nangra agi-manaijiu shai rabo-e, khatdi namasuangga napao-napehmai 
chawang thiukhai maidungtu maruta rukhaijiu baikhaibo kumgapjiu naleng 
paliuniu maruta rukhaijiu natu baikhai rabo-e, Paliuniu najengga achungjiu 
dinrabo-e, ‘Aliugu chawang shai mide!’ RAPIU, Iniu dinpad mibo-e.” 

6Sichiujiu Babylon gu chawang riphendung siniu Jerusalem gu namdi situ 
asunjiu bambo wan-ga 

7Iniu siga bambo chawang Zedekiah khuga haibo champao pikhaide. Judah ga 
charireng kamkhaibo Lakhish nai Azekah ronna masiak khaibo situ chari 
maidung siniu asun sude. 

Kavang Thiumaitu Sonbo 
8Chawang Zedekiah nai Israel maidungniu kavangmaidung situ phutkhai mira 
ladriat thiukhaide, 

9paliuniu Hebrew mai vang dung situ, npuimai tudi, npiumai tudi mai khatniudi 
paliu karai kavang pithiuta mira suikhai lude. 

10Mai hina khatdi paliugu jupaodungniu paliu vangdung situ phut khai mira 
suikhaide khatdi paliu tu pi wadaodi kavang thiulan tara suikhaide.Paliuniu 
paliutu phutkhai mide, 

11chiudi pasai paliu lung lilan lujiu paliutu pi kavang thiukhai lanjiu khatdi 
manomjiu pi tatien thiukhai lan sude. 

12Siga Israel mai Rawang, RAPIU niu maidung khuga dinkhaira akhuga dinkhai-
e: 

13“Iniu naliu paopehtu Egypt mai vang thiubambo gasu, khenrang thiukhai lujiu 
maluang npadbo tingga ladriat thiukhai mibo-e. Iniu paliu khuga dinkhai mibo-
e, 

14chiubora paliuniu takum chinnia tanggapsai, paliugu Hebrew mai vangdung 
situ phutkhai rabo-e, Hebrew mai kavang khatniu takum charuk tatien thiu 
khaisai pachinniabo kumga patu khenrang pithiu khai rabo-e, chiudi naliu 
paopeh mai siniu suikhai makge, maksai paliu lungga lukhai makge. 

15Chiudi tuhoi watheng makbo lungga naliu lungchun kalilujiu Iniu lunibose 
kam khaide. Naliu Israel mai karai kavangmaitu phutkhaijiu, khenrang 
thiukhaira naliu mathiuniu suikhaijiu, atu kahumbo Charaky lungga, 
amasuangga naliuniu ladriat thiukhaibo-e. 

16Chiudi naliu lungchun kalilan lujiu, atu chakhuang thiukhai makge. Paliuniu 
machunbo kumjiu, kavang thiubambo gasu khenrang pithiukhai mibo vangdung 
situ lulan lujiu, naliuniu paliutu manomjiu pi kavang thiukhai lande. 

17Siniu tuhoira, RAPIU, Iniu dinbo-e chiubora naliuniu alad majai makge: naliu 
Israel mai karaitu khenrang thiura suikhai makge. Sichiusai, wi-e, Iniu naliutu 
khenrang thiura pikhai rabo-e: chariga, chararen ga, khatdi katiu riangbo gasu 
naliu shairabo-e. Iniu naliu khuga kamkhaibo haise ngaoboga kadihpiriga 
bambo jat hinaniu paliu suang harabo-e. 

18-19Haise Judah mai nai Jerusalem maigu chakampaodung, chawangkiningga 
chakampao thiujiu bammai, singkumai khatdi jupaodung hina aruanglujiu, 
paliuniu matomchitu dongtap nia thiujiu bambo kakga tadjiu akhuga ladriat 
thiukhaide. Chiudi paliuniu sise kampang lujiu sibo ladriatse piumakge. Paliuniu 
matomchitu kamkhai mibo kumjiu Iniu paliu riga kamkhai rabo-e. 

20Iniu paliutu paliugu mikremai ben-ga pikhaijiu paliuniu paliutu kamshat lujiu, 
paliu phawdung situ thingnadung nai nkankhaodung siniu tiu rabo-e. 

21Judah maigu Chawang Zedekiah nai pagu chakampaodung tudi, paliutu 
kamshat nijiu bambo maidung khuga Iniu pikhai rabo-e. Paliutu asun khai lujiu 
mathak bammibo, Babylon maigu riphenmai ben-ga Iniu paliutu pikhaimi rabo-
e. 

22Iniu chamtan pikhai rabo-e, siga paliuniu haibo namdiga malanwang rabo-e. 
Paliuniu chari asunjiu haisitu haphun lujiu chami ruthonmi rabo-e. Iniu Judah 
maigu namdidung situ mai khatniudi lungmakbo kathaidih pithiu khai mirabo-
e. RAPIU, Iniu dinpad mibo-e.” 

Jeremiah 35 

Jeremiah Khatdi Rachab Maidung 

1 Josiah nahpiu Jehoiakim niu Judah gu chawang thiu bambo tingga, RAPIU niu 
akhuga din-e, 

2“Rachab mai kiriangmai khuga tadlujiu paliu khuga tacham pao khailo. Sichiujiu 
paliutu Charaky gu kichen khatga majang wangkhai lujiu, paliuleng jaw 
tamnakha pikhailo.” 

3Siga Iniu Rachab kiriangmai pakhiangna—Jaaziah (Pase kakibo Jeremiah 
nahpiu-e, pahai Habazziniah nahpiu-e) khatdi pasingnamai hina khatdi 
panahpiu dungtu pakhiangnatu— 

4Igdaliah nahpiu phaimiukakung Hanan khommaigu kichen-ga majang wang 
khaide. Haibo kichense Charaky gu parathiubo chakampao khat thiubo, Sallum 
nahpiu Maaseiah gu kichen riga khatdi kakibo chakampaodunggu kichendung 
mungga bambo-e. 

5Sichiujiu Rechab maidung masuangga chakuang, chapiang gase jaw masunphui 
lujiu Iniu paliu khuga din-e, “Jaw poinakha sak khailo.” 

6Chiudi paliuniu kenkakge, “Aliu jaw sakmakge. Aliu paopeh Rechab nahpiu 
Jonadab niu aliu khuga ladpi khaijiu aliudi, aliu tah-nahmaidi wadaodi jaw 
sakmak rabo-e chiu-e. 

7Paniu aliutu haibo kadihga chaky-chalu kam makra khatdi mumsy ken 
lingmakra maksai liumak raleng ladtikhai diakge. Aliuniu mathenky lenlujiu 
haibo kadihga pawan machang sangdiumai kumjiu lungbamra paniu chamtan 
aliutu pikhai diakge. 

8Jonadab niu aliutu katikhai diakbo pakhiangnase aliuniu majai-e. Aliu 
pumsiakniu wadaodi jaw sakmakge, aliu naodungdi, aliu nahpiudungdi, maksai 
aliu nahpuidungdi sakmakge. 

9-10Aliuniu lungraleng chaky thiu makge--aliuniu mathenkyga lung-e, khatdi 
aliugu mumsireng, chalu, maksai miusy ha-e. Aliu paopeh Jonadab niu aliutu 
chamtan pikhai diakbo hinase aliuniu majai kamna kinbo-e. 

11Chiudi Chawang Nebuchadnezzar niu sibo kadihtu charithiu wangboga 
Babylon mai nai Syria maigu riphendung khugasu mari lura jengniu Jerusalem 
ga lungra chapkhai lujiu wang bambo-e.” 

12-13Siga Ngamkambo Israel mai Rawang, RAPIU niu Jerusalem mai nai Judah mai 
khuga tadlujiu dinkhalo chiujiu atu dinkhai-e, “Naliuniu dekamjiu agu katikhaitu 
majaira khatdi nking khaira suikhai makjiulo, chiu RAPIU, Iniu naliu khuga 
maniubo-e. 

14Jonadab kaikik maidungra pagu chamtan ga jawsak makra pikhaibo majaijiu 
paliu ruangga mai khatnadi jaw sak makge, chiudi Iniu naliu khuga dinbo-e, 
naliura acham majai makge. 

15Iniu avangmai phaimiukakungdung situ naliu khuga langkhaijiu bambo-e, 
sichiujiu paliuniu naliutu kasabo npuise phutlujiu majibo kammi raleng 
dinkhaijiu bambo-e. Paliuniu naliutu kakibo ra kahumjiu macha makra kachan 
khaimibo-e, sichiusai Iniu naliu paopeh nai naliuleng pikhaibo kadihga naliuniu 
pating thengjiu lunglu rabo-e. Chiudi naliuniu alad nking makge khatdi akhuga 
naliu lung khaimakge. 

16Jonadab kaikik maira paliu paopehniu paliutu chamtan pikhaibose majai-e, 
chiudi naliura acham majai makge. 

17Sijengniu tuhoira, Israel mai Rawang, Ngamkambo RAPIU, Iniu Jerusalem mai 
nai Judah maitu kam maha mine chiujiu ladriat thiukhai mibo pakhiangnase Iniu 
pi wangtang khairabo-e. Iniu naliu khuga tacham dinbotu naliuniu nkingkhai 
makbo jengniu khatdi Iniu naliutu kuboga naliuniu kenkak khai makbo jengniu 
Iniu haise kam khai rabo-e.” 

18Siga Israel mai Rawang, Ngamkambo RAPIU niu dinkhaibose Iniu Rachab 
kaikik mai khuga dinkhaide, “Naliu paopeh Jonadab niu naliutu pikhaibo 
chamtan naliuniu majaijiu, pagu katikhaibo saisuijiu naliuniu tadlude, khatdi 
paniu naliutu pikhaibo chamtan hina naliuniu kamlude. 

19Sijengniu Israel mai Rawang, Ngamkambo RAPIU, Iniu ladriat thiubo-e 
chiubora Rachab nahpiu Jonadab kaikik gasu chaken machang npiumai 
lungwangjiu atu macharabo-e.” 

Jeremiah 36 

Baruch Niu Charakyga Charaohan Kenbo 
1 Josiah nahpiu Jehoiakim niu Judah gu chawang thiubo pamadaibo 
kumga, RAPIU niu akhuga din-e, 

2“Charaohan khat khoilujiu Iniu nakhuga Israel mai, Judah mai khatdi jat 
pakhiangna leng dinkhaibo hina raokhai lulo. Iniu nakhuga dinkhai karaibo 
Josiah niu chawang thiuwang mibo wan gasu tuhoi katangbo dinkhaibo hina 
raokhai lulo. 

3Wakhat gasu Iniu paliu riga kamkhainejiu bambo wa kasabo hina Judah 
maidungniu chiuluboga, paliugu kasabo npui gasu marilu surabo-e. Chiusai Iniu 
paliugu kasabo nai nuanse kuak khai rabo-e.” 

4Siniu Neriah nahpiu Baruch tu Iniu kulujiu RAPIU niu akhuga dinkhaibo hinase 
patu dinlen khaide. Khatdi Baruch niu sise charaohan ga pakhiangna raokhaide. 

5Sigasu Iniu Baruch tu haibo katikhaidung pikhaide. “Charaky lungga 
mengraleng atu suikhai tamide. 

6Chiudi pasai maidungniu kalum rijiu bambo wan-ga nangniu siga tadra Iniu 
luni-e. Nangniu charaohanse nakhuan tanjiu kenrabo-e, sichiujiu RAPIU niu 

akhuga dinkhaibo Iniu nakhuga dinkhaibo pakhiangnase chiulura kam rabo-e. 
Haise Judah maidung paliugu namdi gasu, wangmaidi jaojiu mai hinaniu 
nakhuanse chiura kamrabo-e. 

7Sichiujiu daodiusai paliuniu paliugu kamaobo npui gasu maripad lujiu 
paliuniu RAPIU khuga kakheng thiurabo-e, palamra RAPIU gu lungpom kasabo 
nai palung riak kasabo siniu haibo maidungtu kapin khaibo-e.” 

8Siniu pakhuga Iniu kam raleng dinkhaibo kum gapjiu Baruch niu RAPIU gu 
ladkengse Charakyga kenkhai-e. 

9Jehoiakim niu Judah mai wang thiubo takum mangiubogu chakiubo 
hiuga RAPIU gu lungsiat daolura maidungniu kalum risude. Jerusalem ga 
lungbammai hina, khatdi Judah gu namdak lamsu wangbo mai hinaniu kalum 
rijiu bambo-e. 

10Mathiuniu nkingjiu bamboga, Iniu pikhaibo ariakkhuang gasu Baruch niu 
kenpad khai-e. Paniu haise Charaky lungga ladjanky gu machunrao, Shaphan 
nahpiu Gemariah gu kichen gasu kenbo-e. Pagu kichen hai Charaky gu Kasanbo 
Rengmun mungga bambo-e. 

Chakampaodung Khuga Charaohanse Kenkhaibo 
11 RAPIU niu dinkhai mibose Baruch niu charaohan gasu kenpadboga, Gemariah 
nahpiu Mikaiah, Shaphan tahpiu di bamme. 

12Sigasu, paniu chawangkiningga tathuky raosui-gu kichen, chakampao 
maidung mathiu madui bamboga tadle. Siga tathuky gu raosui Elishama, 
Shemaiah nahpiu Delaiah, Akhbor nahpiu Elnathan, Shaphan nahpiu Gemariah, 
Hananiah nahpiu Zedekiah khatdi kakibo chakampao pakhiangna bamme. 

13Baruch niu maidung khuga kenkhaibo pakhiangnase Mikaiah niu paliu khuga 
dinkhaide. 

14Sigasu Baruch niu maidung khuga kenkhaibo charaohanse khoiwangra 
chakampaodungniu Jehudi (Kushi tah tutan kanabopiu, Shelemiah tah, 
Nethaniah nahpiu) tu langkhaide, Baruch niu charaohanse paliu khuga 
khoiwangde. 

15Paliuniu din-e, “Ntao kiujiu, charaohanse aliu khuga kenkhailo.” Siga Baruch 
niu sise kenkhai bide. 

16Paniu kenlubo saiga, paliu zu rung-rungjiu khatniu khattu phui sude, sichiujiu 
Baruch khuga din-e, “Aliuniu haise chawang khuga paokhai tangra mide.” 

17Khatdi paliuniu pakhuga maniu-e, “Tuhoi, aliu khuga dinkhailo, nangniu 
dechiujiu haise raokhai lujiulo? Jeremiah niu nakhuga kenlen khaibi jiuma?” 

18Baruch niu kenkakge, “Haibo lad hinase Jeremiah niu akhuga kenkhai bibo-e. 
chiujiu Iniu haibo charaohan haise charaoduiniu raokiu khaibo-e.” 

19Siga paliuniu pakhuga din-e, “Jeremiah nanai meng nbai milo. Nanai ndega 
bamlo chiubo mai khattudi pisitulo.” 

Chawang Niu Charaohan Rumibo 
20Chakampaodung siniu charaohanse tathuky gu raosui, Elishama gu kichen-ga 
khaidiak lujiu, chawanggu tathukyga menglujiu, padbambo hinase paliuniu 
chawang khuga paokhaide. 

21Siga charaohanse khoiwangra Jehudi tu chawangniu langkhaide. Paniu sise 
Elishama gu kichen gasu khoilujiu chawang khatdi patu chap magui bambo 
chakampaodung mathiu masuangga kenpad khaide. 

22Sibo wanse tathe ting-e, siniu chawangse pagu tathe tinggu chawangkininggu 
kamaga chami thiulujiu ntao bambo-e. 

23Jehudi niu sise padum sum, madai kenloi gapboga chawangniu n-sina khat 
khoilujiu getap-tap lujiu sise chamijiuga taliang khai mide. Charaohan 
pakhiangna rukam makthen paniu sichiujiu kam sude. 

24Sichiujiu raokhaibo hinase chiulu tadi, chawang khatdi pagu 
chamkampaodung ruangga mai khatnadi kapingbo maksai manangbo lun 
lensuan makge. 

25Elnathan, Delaiah khatdi Gemariah niu chawang khuga charaohanse rumak 
raleng kheng-e, chiudi paliuniu khengbose paniu wajeng chakkhai makge. 

26Sichiujiu paniu Chawangnahpiu Jerahmeel, Azriel nahpiu Seraiah khatdi 
Abdeel nahpiu Shelemiah paliuniu agu machunrao Baruch anaitu minmira 
chamtan pikhaide. Chiudi RAPIU niu anaitu baimide. 

Jeremiah Niu Kakibo Charaohan Raolanbo 
27Iniu Baruch khuga pikhaibo charaohanse chawang Jehoiakim niu rumibo 
saiga, RAPIU niu akhuga, 

28kakibo charaohan khoilujiu karaibo khuangga raokhaibo hina siga raokhailan 
raleng dinkhai-e. 

29Sichiujiu chawang khuga dinkhai raleng RAPIU niu akhuga dinkhai-e, “Nangniu 
charaohanse rumide, khatdi Babylon gu wangpiuniu wanglujiu haibo kadihga 
bambo chakhao chamai hinatu kamshatmi rabo-e chiubo chamse dekamjiu 
Jeremiah niu raokhai jiulo chiujiu maniu-e. 

30Siniu tuhoira, RAPIU, Iniu Chawang Jehoiakim, nakhuga dinbo-e, chiubora 
David gu chawang bamga nakai-nakik mainiu wadaodi mawang lanlak mide. 
Naphaw haise n-nien tingga tingphuga khatdi n-chun sai kabun kiubo bamga 
thonkhaimi rabo-e. 

31Nangniu kamkhai mibo nuan jengniu nakaikik maitu khatdi nagu chakampao 
maitu Iniu sajai pirabo-e, Iniu kachan khaibo situ nangdi, Jerusalem maidungdi 

khatdi Judah maidungdi wathao thiukhai makge, siniu Iniu kamkhai nibo 
magenthiu chariubose Iniu naliu mathiu riga kamkhai rabo-e.” 

32Sichiujiu Iniu kakibo charaohan khat khoilujiu agu raosuipiu Baruch khuga 
pikhaide, sichiujiu Iniu dinpadbo hina kumgapjiu paniu raokiu khaide, sise 
karaibogu charaohan-ga raokhaibo panai machamjiu raokiu khaide. 

Jeremiah 37 

Jeremiah Khuga Zedekiah Niu Khengbo 
1 Chawang Nebuchadnezzar niu Judah gu chawang Josiah nahpiu Zedekiah tu 
Jehoiakim nahpiu Jehoiachin bamga pi malin khaibi-e. 

2Chiudi Zedekiah niudi, pagu chakampaodung niudi, maidung niudi RAPIU niu 
atu pikhaibo champaose majai makge. 

3Aliu jatgu malin-ga, aliu Rawang RAPIU khuga kakheng thiura atu dinkhaira 
chawang Zedekiah niu Shelemiah nahpiu Jehukal khatdi Maaseiah nahpiu 
singku Zephaniah tu langkhai-e. 

4Sibo ting katangra atu kavangkyga khaimakjiu maidung ruangga tadpad 
tadngutjiu bamra suikhai bambo-e. 

5Babylon maigu riphendung siniu Jerusalem tu taokom lujiu bambo-e, chiudi 
Egypt maigu riphendungniu paliugu ramrai kenpad mide chiubo khuan 
chiuboga paliu malan mide. 

6Sichiujiu Israel mai Rawang, RAPIU niu Zedekiah khuga dinkhaira akhuga din-e. 

7“Egypt maigu riphendungniu natu nkhara npuiga tad kinne, chiudi paliu ky lam 
malan wangmi rabo-e. 

8Siga Babylon maidung wanglanjiu namdi situ asunjiu, khatdi haphun lujiu 
ruthon mirabo-e. 

9Babylon mainiu wanglan lakge chiujiu naliu ronna maninglujiu naliutu sonmi 
tulo, palamra Babylon mai wanglan rabo-e chiujiu RAPIU, Iniu naliutu kachan 
khaibo-e. 

10Naliuniu Babylon maigu riphendungtu ngamkam lujiu, ka-ajam maitu ronna 
thondiak mitadi, simaidung siniu buangsu lujiu haibo namditu ruthon mirabo-
e.” 

Jeremiah Tu Minlujiu Kavangkyga Khaimibo 
11Egypt maigu riphendung wangkinbo jengniu Babylon maigu riphendung 
malan mide. 

12Siniu Jerusalem tu Iniu saodia lujiu kikhun gu adam luraleng Benjamin gu 
luongren lam tadra kamsude. 

13Chiudi Iniu Benjamin gu Rengmun wangtangboga riphen maidunggu 
chakampao, Hananiah tahpiu, Shelemiah nahpiu pazanniu Irijah kubo piuse siga 
bamniujiu atu kham lujiu, “Nangniu Babylon mai khuga pakkinbo-e!” chiujiu 
din-e. 

14Iniu kenkakge, “Sichiu makge! I pakkinbo makge.” Chiudi Irijah niu alad nking 
khai makge. Sibosung, paniu atu minlujiu chakampaodung khuga majang 
wangde. 

15Atu paliu lungpom mathiujiu atu dapraleng chamtan pikhaide, khatdi 
tathukygu raosui, Jonathan-gu kavangkyga khaimi raleng chamtan pikhaide. 

16Siga kadih hanglam bambo kichen khatga atu pating thengjiu bangkhaide. 

17Pasai bamnak khai lujiu Chawang Zedekiah niu atu kulujiu chawangkiningga 
paronna akhuga maniu-e, “RAPIU khugasu wangbo champao bamma?” Iniu 
paokakge, “Bamme, Babylon mai wangpiu ben-ga natu pikhaimi rabo-e.” 

18Siga Iniu maniu-e, “Iniu kavangkyga ngutbuibo nde kamaobo nakhuga, maksai 
nagu chakampaodung khuga, maksai maidung khuga kamkhai mibo bamjiulo? 

19Babylon mai wangpiuniu haibo kadihtu asunmak rabo-e chiujiu dinkhaibo 
phaimiukakungmai khuga degu padmilo? 

20Tuhoira, Pakendibo piu yo, Iniu kadinbose kamlo. Chalungsajiu atu Jonathan-
gu kavangkyga ngutlan raleng langkhai jan mane. Nangniu langkhaisai, I hai 
maomakjiu siga shaimi rabo-e.” 

21Siniu Chawang Zedekiah niu chawangkining gu tathukyga atu bangkhai raleng 
chamtan pikhaide. Iniu siga bamjiu naimachangna aleng taruakkhuang khat-
khat hai, namdi lungga bambo taruak khuakbo bam gasu piwang-e. 

Jeremiah 38 

Kasangbo Akhun Lungga Jeremiah Bambo 
1 RAPIU niu dinkhaibo chamse Iniu maidung khuga dinjiu bambose, Mattan 
nahpiu Shephatiah, Pashhur nahpiu Gedaliah, Shelemiah nahpiu Jehukal khatdi 
Malchiah nahpiu Pashhur, paliuniu chiulude, 

2RAPIU niu din-e, “Haibo namdiga kabambo mai hina chariga, maksai katiu 
riangboga maksai chararen ga shai kammi rabo-e. Chiudi mai khat kumboniu 
paklujiu Babylon mai khuga madunsun misai patu kamshat lakge; paniu pagu 
ringtingse marilu rabo-e.” 

3RAPIU niu dinkhaibo chamse Iniu haichiujiu din kiu-e, “Haibo namdi situ Iniu 
Babylon maigu riphenmai khuga pikhai mirabo-e, sichiujiu paliuniu haisitu 
haphun lurabo-e.” 

4Sigasu chakampaodungniu chawang khuga tadlujiu din-e, “Haibo piu situ 
kamshat mirabo-e. Paniu haichiu dinkhaibo gasu haibo riphen maidungtu kam 
mahon bambo-e, namditu phutjiu tadmibo maidung khugase haikum gapjiu 
paniu dinkhai mibo-e. Para maidungtu nkhara kam makbo-e; paniu paliutu kam 
masa khaira ronna kam bambo-e.” 

5Chawang Zedekiah niu paokakge, “Wichang wide, chiusai, naliuniu patu kam 
kanibose kamsulo; Iniu naliutu kham ngam lulakge.” 

6Siniu paliuniu atu chariang ratlujiu chawangkining tathukyga bambo, Malchiah 
gu akhun gase phutkiu khaide. Siga tadui wadi ha-e, taniang ronna bamme, siga 
Iniu malin kiu mide. 

7Sichiu bamtadi, Sudan maipiu Ebedmelech, chawangkiningga changam 
kambambo papum kamshat mibo piu siniu atu akhun-ga khai mide chiubo 
chiulude. Sibo wan gase chawang sira Benjamin Rengmun-gu tathukyga bamme. 

8Siniu Ebedmelech niu chawang khuga tadlujiu din-e. 

9“Pakendibo piu yo, haibo piuniu nde kamaobo kamkhai mijiulo. Paliuniu 
Jeremiah tu akhun lungga taliang khai mide, namdiga katiu-kasak hamibo 
jengniu, pah siga kami-mijiu shairabo-e.” 

10Sigasu chawangniu Ebedmelech tu chamai khangsumtu majang lujiu I shai 
makhabo masuangga akhun gasu jupad mira chamtan pikhaide. 

11Sijengniu Ebedmelech niu chawangkininggu wakhaiky gasu chamaitu majang 
lujiu chafairen kasaboniu chariang malui lujiu akhun lung gase taliangkiu 
khaibi-e. 

12Chariang siniu atu kam mathiu mak raleng, paniu atu chafairense ajak hangga 
khailujiu siga chariangse juman raleng atu dinkhaibi-e. Sise Iniu kamde, 

13sichiujiu paliuniu atu akhun gasu jupad khai-e. Sibosai atu tathuky gase pijiu 
bamkhaide. 

Jeremiah Niu Ladtikhaira Zedekiah Niu Khengbo 
14Pawan khatga Chawang Zedekiah niu Charaky gu pasumbo kamun-ga atu 
majangwang lujiu din-e, “Iniu nakhuga chalad khat maniu rabo-e, siga majibo 
hinase nangniu akhuga dinkhaibotu Iniu luni-e.” 

15Iniu paokakge “Iniu majibose nakhuga dinsai, nangniu atu kamshat mirabo-e, 
khatdi Iniu natu ladti khaisai, nang nachun ngutlakge.” 

16Haichiujiu Chawang Zedekiah niu mahinjiu akhuga ladriat thiu-e, “Aliutu 
ringting pikhai bambo Rawang zan thenjiu Iniu ladriat thiubo-e, chiubora Iniu 
natu kamshat lakge maksai natu kamshat khai nijiu bammai khuga pikhai lakge.” 

17Sigasu Iniu Zedekiah khuga Israel mai Rawang, Ngamkambo RAPIU niu 
dinkhaibose paokhaide, “Nangniu Babylon maigu chawang nai chakampaodung 

khuga madunsun misai, nang ringlu rabo-e, khatdi haibo namdise ruthonmi 
lakge. Nangdi, namaidi ringlu rabo-e. 

18Chiudi nangniu madunsun lumaksai, haibo namdi situ Babylon maidung ben-
ga pikhaijiu paliuniu rutaliang mirabo-e, chiujiu nangdi paliu khugasu paklu 
lakge.” 

19Chiudi chawangniu kenlakge, “Agu kadihmainiu Babylon maitu din masabo 
situ Iniu ping-e, paliuniu atu paliu khuga pikhaijiu atu kam mathad lubui-e.” 

20Iniu din-e, “Natu paliu ben-ga pikhai lakge. RAPIU gu champaotu nangniu majai 
raleng Iniu khengbo-e; sichiusai wahina naleng wijiu bamrabo-e, nagu ringting 
haidi kalan lune. 

21Chiudi nangniu madun sunraleng suikhai maksai nde padralo 
chiubo RAPIU niu agu madungaoga lenkhaijiu bamme. 

22Siga Judah gu chawangkiningga saodiakbo maipui hinatu Babylon maigu 
chakampaodung khulam jutad mibo Iniu ngao-e. Sichiujiu paliu tadpadjiu 
bambo tingga dinbambo khuanse nking khailo: ‘Chawanggu withubo 
kahmaidung siniu patu jumao mide, paliuniu pariga mawang mide. Tuhoira 
paphise taniangjiuga malinkiu mide, pakahmaidung siniu patu phut mide.” 

23Siga Iniu dinsan khai-e, “Nagu maipui mainahdung hinatu Babylon lam 
majangwang mirabo-e, khatdi nang napumsiakdi paliu khugasu paklu lakge. 
Babylon maigu chawangniu natu kavangleng puitad mirabo-e, khatdi haibo 
namdise ruthon mirabo-e.” 

24Zedekiah niu kenkakge, “Anainiu chalad npaobose mai khattudi pisikhai tulo, 
chiusai nangniu kasabo daolakge. 

25Iniu natu npao-e chiubo chakampaodungniu chiusai paliuniu nakhuga 
wanglujiu anianiu npaobose maniu rabo-e. Nangniu paliu khuga wa 
pakhiangnase dinsai natu kamshat lakge chiujiu paliuniu ladriat thiurabo-e. 

26Natu shairabo kavangkyga khailan makra akhuga khengbo-e chiujiu dinbilo.” 

27Sichiujiu chakampaodung siniu akhuga wanglujiu maniu sude, siga 
chawangniu akhuga dinkhai mibo kumgapjiu dinkhaide. Paliuniu wadi kam 
khaira hajiu tade, palamra mai khatniudi anainiu npaobose chiulu makge. 

28Sichiujiu Jerusalem tu haphun lumak thenna atu chawanggu tathukyga 
bangkhaijiu bamme. 

Jeremiah 39 

Jerusalem Kaomibo 

1Zedekiah niu Judah mai wang thiubo chakiubo kumgu kariubo hiuga, Babylon 
mai Wang Nebuchadnezzar niu pagu riphendung pakhiangnatu maluanglu wang 
Jerusalem tu aphen sude. 

2Zedekiah niu mawangbo, kariu-je-khatkiubo kumgu madaibo hiugu jeng 
chakiubo nai namdi rengse kampang mide. 

3(Jerusalem haitu haphun luboga, Babylon mai wangpiuniu pagu 
chakampaodung hinatu maluang lujiu wang, N-gangbo Rengmun nai Nergal 
Sarezer, Samgar Nebo, Sarsechim khatdi katambo Nerga Sarezer gase paliu bam 
thiu mide). 

4Chawang Zedekiah nai pagu riphendungniu degu padmilo chiubo ngaoluboga, 
paliuniu namdi gasu nchun pakmira kamsude. Paliuniu chawang kygu kareng 
gasu tad taronjiu kareng niatu thiu mathuk khai nbambo rengmun gasu pakjiu 
Jordan Ramjeng genlam paktad mide. 

5Chiudi Babylon maigu riphendung siniu paliutu hajiu Jericho gu ajengning gasu 
Zedekiah tu minlude. sichiujiu paliuniu patu Hamath luongriangga bambo 
Riblah namdiga bambo chawang Nebuchadnezzar khuga puiwang mide. Siga 
Nebuchadnezzar niu patu kamshat mira chalad tapkhai mide. 

6Riblah ga paniu Zedekiah niu phuibamboga panahmaidung situ kamshat mide, 
sichiujiu paniu Judah maigu chakampaodung tudi kamshat sude. 

7Sibosai paniu Zedekiah mik ladmide, sichiujiu chagiriangniu ratlujiu Babylon 
lam puiwang mira langkhai mide. 

8Sibo lungga, Babylon maidung siniu chawangkining nai maidunggu chaky 
hinase ruthon kamlujiu Jerusalem rengse kampang mide. 

9Kanamboga charipipao, Nebuzaradan niu namdiga masiak maidung nai patu 
suimakjiu paktad mibo hinatu kavangleng minlujiu Babylon lam wangmide. 

10Paniu Judah kadihga kaleksa thumai paky-palu wadi kahamaidungtu 
mumsireng nai chalu pikhai lujiu tadmide. 

Jeremiah Tu Phutkhaibo 
11Chiudi Chawang Nebuchadnezzar niu charipipao Nebuzaradan tu pahangga 
raokhaibo chamtan hai pikhai-e: 

12“Tadlujiu Jeremiah tu phiulujiu, patu akhi mawi khailo. Patu kam mathiu tulo, 
chiudi paniu lunibo hinase paleng kamkhai bilo.” 

13Sijengniu pagu chakampaodung, Nebuzaraban khatdi Nergal Sarezer khatdi 
Babylon mai wangpiugu kakibo chakampaodung hinatu, Nebuzaradan niu 
puilujiu atu chawangkining gu tathuky gasu lupad mide. 

14Iniu wadi manangmak bamlu raleng, Shaphan tahpiu khatdi Ahikam nahpiu 
Gedaliah hangga paliuniu atu puiwang khai bide. Sichiujiu Iniu maidung ruangga 
lungjiu bamde. 

Ebedmelech leng Machunbo 
15Chawangkining gu ladjankyga atu bangman bambo tingga Sudan mai 
Ebedmelech khuga dinkhaira chiujiu, Israel mai Rawang, Ngamkambo RAPIU niu 
akhuga dinkhai-e, 

16“Iniu haibo namdi haitu pidisu khai makjiu kam maha mine chiujiu dinkhai 
mibo kum, Iniu kamkhai mide. Haise padbo nangniu ngaosu rabo-e. 

17Chiudi RAPIU, Iniu natu gukhaijiu nangniu kapingbo mai khuga natu benlen 
khai lakge. 

18Iniu natu manang makjiu pibam khaine khatdi natu kamshat lakge. Nagu 
ringting hai nangniu mari lubui-e, palamra nangniu atu malum bamme. RAPIU, 
Iniu din mibo-e.” 

Jeremiah 40 

Gedaliah Khuga Jeremiah Bambo 
1Charipipao, Nebuzaradan niu atu Ramah ga lepad mibo saiga, RAPIU niu akhuga 
din-e. Jerusalem nai Judah gasu Babylon lam kavang leng jutadmibo maidung 
ruangga atudi chagiriang khinlujiu jutadle. 

2Charipipao siniu atu majangpad tamlujiu din-e, “Naliu Rawang, RAPIU niu haibo 
kadihtu kapinjiu kam masajiu kam maha khaine, 

3chiujiu dinkhai mibose tuhoira paniu kamkhai mide. Naliuniu RAPIU lad 
piumakjiu patu atungjiu nuan kammibo gasu pakhiangna haise padbo-e. 

4Tuhoira, Iniu natu karatbo giriangse khipad lujiu natu khenrang thiu khaide. 
Nangniu asai suijiu, Babylon ga tadnisai tadbo sui-e, chiujiu Iniu natu phuikhai 
birabo-e. Chiudi nangniu tadni maksai, tadmakbo sui-e, nangniu kadih 
pakhiangna gasu kada kanibo kadasui-e, khatdi nangniu tadkhai niboga nang 
tadbo sui-e. 

5Iniu kenkak makjiu bamboga Nebuzaradan niu din-e, “Judah gu namdi 
dithinpao thiura Babylon mai wangpiuniu pikhai bambo, Shaphan tahpiu, 
Ahikam nahpiu, Gedaliah khuga malanwang sulo. Nangniu pakhuga khatdi 
maidung ruangga lungbo sui-e, maksai nangniu tadsai wine katiubo bamga 
tadbo sui-e.” Sigasu paniu atu kalen pikhaijiu khatdi atu majang katiu tiukhai 
lujiu, atu phutkhai bide. 

6Mizpah ga bambo Gedaliah khatdi sibo kadihga bamdiakmi mai ruangga 
lungraleng I tadmide. 

Judah Gu Dihthinpao Gedaliah 
(2 Chaw 25.22-24) 

7Judah gu chakampaodung khatdi riphenmai khangsianiu madunsun makge. 
Babylon maigu chawangniu Gedaliah tu sibo kadihga kalek sathubo maidung, 
Babylon lam puitad makbo maidung riga pijiu dihthinpao thiukhai-e. 

8Siniu Nethaniah nahpiu Ishmael, Kareah nahpiu Johanan, Tanhumeth nahpiu 
Seraiah, Netophah gasu Ephai nahpiudung, Maakah gasu Jezaniah paliuniu paliu 
maitu majang lujiu Gedaliah khulam, Mizpah ga meng-e. 

9Gedaliah niu paliu khuga din-e, “Babylon maidung khuga madun sunrabo hai 
wadi npingmak raleng Iniu achamkeng naliu khuga pikhaibo-e, Haibo kadihga 
bamkhaijiu, Babylon maigu chawangtu machajiu lungmi sulo, chiusai naliu 
mathiu wijiu lunglu bui-e. 

10Ira Mizpah haiga bamrabo-e. Sichiujiu Babylon maidung wangbo wan-ga 
mathiugu malin thiujiu bamrabo-e. Chiudi naliuniu namdungga lunglujiu jaw, 
charasy, khatdi olive-sa khom maduijiu makhuan rabo-e.” 

11Sichiu bambo wan-ga, Israel maidungniu Moab ga, Ammon ga, Edom ga, khatdi 
kakibo kadihga bambo maidungniu Babylon maigu chawangniu Gedaliah tu 
paliugu dihthinpao pithiu khaijiu Israel maidungtu lungra suikhaide chiubo 
khuan chiulude. 

12Sijengniu, paliudi pabam katam-tamga lung marajiu bambo gasu Judah ga 
malanwang sude. Gedaliah niu bambo Mizpah ga paliuniu paliugu jaw nai 
charasy kengjiu phungwang-e. 

Gedaliah Tu Kamshat Mibo 
(2 Chaw 25.25-26) 

13Haibo saiga Johanan niu madunsun kamak maidung riphendunggu 
jupaodungtu maluang lujiu Mizpah ga bambo Gedaliah khuga wangjiu, 

14pakhuga din-e, “Ammon maigu chawang Baalis niu natu kamshatra Ishmael tu 
langkhai mibo nang simak jiuma?” Chiudi Gedaliah niu sise malum makge. 

15Sigasu Johanan niu mahin pakhuga din-e, “Iniu tadlujiu Ishmael tu kamshatmi 
tane haise saoniu kambo gulo chiubo mai khatniudi silakge. Dekambo jengniu 
patu pijiu natu kamshat raleng suikhai ralo? Sichiusai natu maluang lungbambo 
Jedudi maidungtu kam marakhai rabo-e, Sichiujiu Judah ga masiak diakbo 
maidung mathiu riga chariubo phungwang rabo-e.” 

16Chiudi Gedaliah niu kenkakge, “Sichiu kamtulo! Nangniu Ishmael lamga 
dinbambose maji makge.” 

Jeremiah 41 

1 Sibo takumgu chahiu chinniabo ga, Elishama tahpiu, Nethaniah nahpiu, 
Ishmael niu, chawang kikhun ga parupmai khangkhat, khatdi chawanggu papee 

thiubo chakampao khat chiujiu chamai khang kariutu majang lujiu Gedaliah tu 
phuira Mizpah ga mengde, paliuniu katiu tiu aruang bamboga, 

2Ishmael niu maluang kinbo chamai khang kariu siniu paliu heng thadpad lujiu 
Gedaliah tu kamshat mide. 

3Mizpah ga Gedaliah tu majang lujiu lungbambo Israel maidung hina khatdi siga 
bambo Babylon maigu riphendung tudi Ishmael niu kamshat mide. 

4Pasaibo nai, mai khatniudi Gedaliah tu kamshat mide chiubo simakbo 
masuangga 

5chamai riak tachad Shechem gasu, Shiloh gasu khatdi Samaria gasu wangde. 
Paliuniu paliu bianggiu gotlujiu paliu fai-ni, phetlujiu khatdi paliu ronna kam-
ajam lujiu wangde. Paliuniu Charakyga miusy nai parim wibo kadraleng phunglu 
wangbo-e. 

6Sichiujiu Ishmael niu Mizpah gasu tadpadjiu paliutu paniu kapjiu adaode. Paniu 
paliu khuga wangjiu din-e, “Chalungsajiu wang Gedaliah tu phuikhailo.” 

7Paliuniu namdi lunglam ngutmi gapboga, Ishmael nai pamaidungniu paliutu 
kamshat lujiu paliu pumse akhun khatga taliang khai mide. 

8Chiudi simai ruanggasu chamai khang kariuniu Ishmael khuga din-e, 
“Chalungsajiu aliutu kamshat khai tulo! Aliuniu chabanmiu, tathiu, olive-sa, 
khatdi makhuidui chaluga baikhai bamme.” Sijengniu paliutu paniu masiak khai-
e. 

9Ishmael niu paliutu kamshat lujiu taliang khaibo akhun haise Israel mai 
wangpiu Baasha niu patu asunbo wan-ga chawang Asa niu chukhaibo kadibo 
akhun khatle. Sise Ishmael niu akhunse kashai phawniu khaiphui mide. 

10Sigasu Gadaliah niu phuijiu bamraleng riphen maigu chakampao Nabuzaradan 
niu pikhai diakbo, Mizpah ga bambo chawang nahpuidung khatdi kakimaidung 
tudi paniu kavang pithiu khaide. Ishmael niu pavangleng khangsiatu majang 
lujiu Ammon luongren lam tadkhai mide. 

11Johanan khatdi pasai suikinbo riphendunggu jupaodung siniu, Ishmael niu 
pathak kasabo kam mibose chiulude. 

12Sichiujiu maidungtu majang lujiu pasailam hatadjiu Gideon ga bambo ajai 
kadibo mung gasu patu hatang lude. 

13Ishmael niu kavangleng jutad kinmaidung siniu, Johanan niu riphendungtu 
majangwang kinbo ngaoboga paliu chunwi mide, 

14khatdi ariwang lujiu paliu khulam pak khai sude. 

15Chiudi Ishmael khatdi pamai khang tachat sira Johanan khugasu marilujiu 
Ammon kadih lam pak khai mide. 

16Sigasu Johanan khatdi pagu riphendungniu Mizpah gasu Ishmael niu Gedaliah 
tu kamshat lujiu kavangleng puitad kinbo riphendung, maipui-mainahdung, 
khatdi papum kamshat mimai situ paliuniu puilude. 

17-18Babylon maigu chawangniu sibo kadihgu dihthinpao thiuraleng pikhaibo 
Gedaliah tu Ishmael niu kamshat mibo jengniu Babylon maidungtu paliuniu 
pingmide. Siniu Babylon maidung khugasu mari raleng, paliuniu Egypt lam 
paktad mide. Paliuniu Bethlehem mungga bambo Chimham ga mathak khaide. 

Jeremiah 42 

Kakheng Thiukhaira Maidungniu Jeremiah Khuga Dinbo 
1Sichiujiu riphendunggu jupaodung pakhiangna, Kareah nahpiu Johanan, 
Heshaiah nahpiu Azariah, paliu saisuijiu wangbo maidung mathiu jaojiu 

2akhuga din-e, “Aliuniu nakhuga khengbose kamkhailo! Aliu ring kabangmai 
mathiuleng kakheng thiu khailo! Pawan khatga aliu chamai kengjiu bamniubo-
e, chiudi tuhoira, aliu chamai poinakha ronna mide chiubo nangniu sibamme. 

3Aliuniu tadrabo khatdi kamrabo hai RAPIU niu lenkhai khera aliuleng kakheng 
thiu khailo.” 

4Iniu paokakge, “Wichang wi-e, sichiusai, naliuniu kadinbo kumgapjiu, Iniu aliu 
Rawang RAPIU khuga kakheng thiune, khatdi paniu din khaibose Iniu naliu 
khuga paokhaine. Iniu wakhatnadi naliu khuga mahin lakge.” 

5Chiujiu paliuniu akhuga din-e, “Aliu Rawang RAPIU niu aliuleng nakhuga 
pikhaibo chamtan hinase aliuniu majai maksai RAPIU gu chamchangbo khatdi 
majibo siniu lamchap thiujiu aliutu atungbo thiumilo. 

6Aliuleng kawibo tadi, kasabo tadi, kakheng thiukhaira khengbo aliu 
Rawang RAPIU ladse aliuniu majai rabo-e. Aliuniu pacham majaisai wahina wijiu 
lungmi rabo-e.” 

Jeremiah Rathoise Rapiu Niu Kenkak Khaibo 
7Jeng kariu saiga RAPIU niu akhuga dinkhai-e; 

8siniu Johanan tu, riphendunggu jupaodung pasai suikinbo pakhiangna khatdi 
kakibo maidung mathiutu Iniu kuwang maduikhai-e. 

9Iniu paliu khuga din-e, “Israel mai Rawang, RAPIU pakhuga naliuleng kakheng 
thiura atu langkhai-e, 

10‘Naliuniu haibo kadihga lungbam nisai, haichiu naliutu kamkao makjiu thiusu 
khai rabo-e; Iniu naliutu pethon makjiu, naliutu somkhai rabo-e. Iniu naliutu 
rathon makjiu, naliutu thiusu khai rabo-e. Iniu naliutu kam masa khaimibo 
jengniu aleng chariubo wajiukha padmide. 

11Babylon mai wangpiutu pingmi tulo. Iniu naliutu maluang khaine, khatdi pagu 
pumtan gasu Iniu naliutu gukhai bine. 

12Palamra I hai lungsa sibo-e, paniu naliutu lungsa khaira Iniu kamkhai rabo-e, 
khatdi naliu kyga naliutu pi malan wangkhai rabo-e. RAPIU, Iniu dinpad mibo-e.” 

13-15“Chiudi naliu Judah ga bamdiak maidung naliu Rawang, RAPIU lad kadin 
piumakjiu haibo kadihga lung lakge chiutulo. Naliuniu haichiu dinmak rabo-e, 
‘Chiumakge, aliuniu tadlujiu Egypt ga lungmi rabo-e, siga aliuniu chari thiulan 
lakge maksai charithiura kuwangbo khuan chiulakge maksai mariu charibo 
daolakge,’ Naliuniu haichiu dinsai, siga Israel mai Rawang 
Ngamkambo, RAPIU niu din-e, 

16‘Naliuniu Egypt dihlam tadlujiu lung mine chiujiu chapkhai misai naliuniu 
pingbambo chari nai katiu riangbo siniu naliutu ngamjiu, naliu hai Egypt dihga 
shaikhai mirabo-e. 

17Egypt ga tadlujiu lungmine chiujiu maning kabambo mai hina chariga maksai 
katiu riangboga, maksai chararen ga shairabo-e. Paliu mai khatnadi ringlu lakge. 
Iniu naliu riga chariubo piwang khairabo gasu mai khatniudi marilu lakge.’ 

18“Israel mai Rawang, RAPIU niu din-e, ‘Agu lungpom kasabo siniu Jerusalem 
maidung riga kamkhai kamibo kumgapjiu, agu lungpom kasabose naliuniu 
Egypt ga tadsai naliu riga runkiu khairabo-e. Naliu masuangga maisuang kahabo 
padrabo-e; maidung siniu naliutu nuimenjiu naliu zantu tasiang thiujiu dinrabo-
e. Naliuniu wadaodi haibo kadihtu ngaolan lakge.’” 

19Haichiujiu Iniu dinlan-e, “Judah ga saodiak mai naliu khuga RAPIU niu din-e, 
naliu Egypt lam tadtulo. Sijengniu tuhoi Iniu naliutu kachanjiu dinbo-e, 

20chiubora naliuniu shaibuibogu kamaobo kam mide. Naliu jengniu aliu 
Rawang, RAPIU khuga kakheng thiura naliuniu akhuga kheng-e, khatdi paniu 
pikhaibo chamtan hina naliuniu majaine chiujiu naliuniu ladriat thiu lude. 

21Tuhoi Iniu naliu khuga dinbo-e, chiubora aliu Rawang, RAPIU niu naliu khuga 
dinkhaira atu pikhaibo hinase naliu majaita mide. 

22Sijengniu, haise maningtao lulo: Naliuniu tadnijiu bambo kadihga naliuniu 
tadsai chariga maksai katiu riangjiu kami-miboga maksai chararen ga naliu shai 
rabo-e.” 

Jeremiah 43 

Jeremiah Tu Egypt Lam Puitad Mibo 
1Aliu Rawang, RAPIU niu paliu khuga dinkhai raleng atu pikhaibo hinase Iniu 
maidung khuga dinkhai bide. 

2Sibo wan-ga Hoshaiah nahpiu Azariah khatdi Kareah nahpiu Johanan khatdi 
wasao thiumai khangsianiu akhuga din-e, “Nang hai aratle. Aliu 

Rawang, RAPIU niu Egypt dihga tadmakra aliu khuga dinkhaira natu langkhai 
makge. 

3Neriah nahpiu Baruch niu aliutu atungra natu kamkhaibo-e, sichiujiu Babylon 
maidungniu aliu riga pumtan thinlura khatdi aliutu kamshatra maksai aliutu 
Babylon lam majang tadmi raleng kambo-e.” 

4Sijengniu Johanan niudi, kakibo riphen-gu chakampaodung niudi maksai 
maidung siniudi Judah kadihga bamraleng RAPIU niu chamtan pikhaibose majai 
makge. 

5Sichiujiu Johanan khatdi riphenmaigu chakampaodung hinaniu Judah gu 
kadihtu saodia lujiu Egypt lam, jatdungniu lung maren tadmibo gasu wang 
aruang lanbo, 

6maipuidung, maipiudung, nahmaidung khatdi chawang nahpuidung hinatu 
puitad mide. Charipi Nebuzaradan niu Gedaliah hangga lungraleng khaidiak 
maidung, Baruch tudi, atudi, mathiutu puitad mibo-e. 

7Paliuniu RAPIU gu chamtan piumakjiu Egypt lam tadjiu Tahpanhes namdi 
katang tadmide. 

8Siga bambo tingga RAPIU niu akhuga din-e, 

9“Tatukang kadibo kasia khoilujiu, haibo namdigu dihthinmai ky rengmun mung 
puidi hangga chubai milo, nangniu kambo hai Israel maidung khangsia tudi pijiu 
ngaokhailo. 

10Sichiujiu paliu khuga dinkhailo chiubora Israel mai Rawang, 
Ngamkambo RAPIU, Iniu avangpiu Babylon mai wangpiu Nebuchadnezzar tu 
haibo bamga majang wangkhai rabo-e, khatdi nangniu rong nphum khaimibo 
tudung riga mathenky lenkhaijiu pagu chawangbam hai thiukhai rabo-e. 

11Nebuchadnezzar niu wangjiu Egypt tu ngamlu rabo-e. Siga bam maidungse 
chararen ga shaira maidungse chararen ga shaimi rabo-e, kavang thiura maitu 
kavang thiura jutadmi rabo-e, khatdi chariga shaira maitu chariga kamshat 
mirabo-e. 

12Egypt maigu rakydungse Iniu chami thonkhaijiu rumi rabo-e, khatdi Babylon 
maigu chawangniu paliu radung situ ruthon mirabo-e maksai paliutu khoi 
taliang mirabo-e. Mily khuanmainiu pafai-pani chakhiu-chalai sangbo kumjiu, 
Babylon mai wangpiu siniu Egypt gu kadih haitu charise ngam masansiak 
mirabo-e. 

13Egypt dihga bambo Heliopolis ga masanbo tusom situ paniu kam mahami 
rabo-e, Egypt maigu raky hina ruthon mirabo-e.” 

Jeremiah 44 

Egypt Ga Bambo Israel Maidungleng RAPIU Gu Champao 

1Israel maidungniu Egypt dih, Migdol gu namdidungga, Tahpanhes ga khatdi 
Memphis ga khatdi sibo dih tingrun lam, lungbam mai lamga RAPIU niu akhuga 
din-e. 

2Israel mai Rawang, Ngamkambo RAPIU niu din-e, “Naliu naliu pumsiakniu 
Jerusalem khatdi Judah gu namdi hinatu Iniu kam masa mibose ngaolude, sise 
tuhoi katangbo nchumjiu bamme, khatdi paliuniu kasabo kamjiu alung kampom 
mibo jengniu sibo bamga tuhoi katang mai khatnadi lung makha-e. 

3Paliuniu naliu nai naliu pao-pehmainiu kahum matai makbo radungtu 
kahumjiu khatdi machajiu sibo radung khuga charathiu khaide. 

4Iniu marengbo ngam, matai kasabo ngam naliuniu kammak raleng dinkhaira 
Iniu avangmai phaimiukakung dungtu naliu khuga langkhaibo-e. 

5Chiudi naliuniu nkingkhai makjiu naliugu kasabo charathiubo ngamse 
phutkhai makge. 

6Sijengniu agu lungpom kasabose Jerusalem npui-nchengga khatdi Judah gu 
namdidung riga runkiu khaibo-e, sichiujiu Iniu sise ruthon mibo-e. Paliu hai 
nchum mibo-e khatdi nthaiting katang mainiu phui kapingbo thiu bam mibo-e. 

7“Haichiujiu Israel mai Rawang, Ngamkambo RAPIU, Iniu tuhoi maniubo-e 
chiubora naliuniu dekamjiu haikumbo kasabo naliu ronna kambam jiulo? 
Naliuniu maipuidung, maipiudung, nahmaidung khatdi pamnahdung riga 
kasabo phungwang khaijiu naliu mai khattudi masiak khai makbotu naliu masen 
jiuma? 

8Naliuniu wang lungbambo Egypt dih, haigadi dekamjiu charamengtu kahumjiu 
khatdi katambo radung khuga charathiujiu alungpom kambam jiulo! Naliuniu 
naliu riga kasabo kamkhaijiu kadihpiri jat hinaniu naliutu nuimenjiu naliu zantu 
tasiang pithiu khaira kambam jiuma? 

9Haikumbo kasabo hina Judah gu namdakdung nai Jerusalem npui-nchengga, 
naliu paopeh mai Judah wangdung nai paliu naodungniu, khatdi naliu nai naliu 
naodungniu kamkhai mibose naliuniu mangaimi jiuma? 

10Sichiujiu tuhoi katang naliuniu naliu ronna manonkiu makge. Naliuniu atu 
chakhuang thiu makge, maksai Iniu naliutu khatdi naliu paopehtu pikhaibo 
tacheng-tajaise naliuniu majai makge. 

11“Sijengniu Israel mai Rawang, Ngamkambo RAPIU, Iniu naliutu atungjiu Judah 
mai pakhiangnatu kam mahami rabo-e. 

12Judah maidungniu Egypt lam tadlujiu lung mine chiu maningjiu tadpadmi 
maitu haichiujiu kam maha khai rabo tuse Iniu phuibam rabo-e. Paliu mathiu, 
kati-kadi tam makjiu Egypt ga chari ganiu maksai mariu charijiu kami-mibo 
ganiu shairabo-e. Paliu haitu mai phuipingbo thiurabo-e, maidungniu paliutu 
nuimenjiu paliu zantu tasiang thiujiu thin rabo-e. 

13Iniu Jerusalem tu sajai pikhai mibo kumgapjiu, Iniu Egypt ga lungjiu bam 
maidungtu--chariniu, kami-mibo siniu, khatdi chararenniu sajai pirabo-e, 

14Ringlura Egypt ga pakkhaijiu lungmi mai Judah maidung mai khattudi masiak 
khai lakge. Paliuniu lunglan nijiu bambo, Judah ramga paliu mai khatnadi 
malanwang lakge. Paky-palu kahamai makjiu kakimai khatnadi malanwang 
lakge.” 

15Katambo radung khuga paliu naodungniu charathiujiu kadpadbotu sibo 
kinadung siniu, khatdi siga chapbambo maipuidung hina, Egypt gu tingrun lam 
lungbambo Israel maidung jaojiu, chamai kakeng khaniu akhuga din-e, 

16“Nangniu RAPIU zan-ga aliu khuga dinbose aliuniu nking khai lakge. 

17Aliuniu kamne kachiubo hina aliuniu kamrabo-e. Aliu rapui, Tinggen gu 
Chawangpui tu aliuniu charathiujiu pakhuga jaw liakkhai rabo-e, khatdi 
Jerusalem gu npui-nchengga khatdi Judah gu namdak dungga aliugu 
chawangdung aliugu jupaodung, khatdi aliu paopeh maidungniu kamkhai mibo 
kumjiu aliuniu pakhuga jaw liakjiu charathiu khai rabo-e, siga aliuniu katiu-
kasak kengjiu khatdi lung aman saijiu, chariubo thiu makge. 

18Chiudi Tinggen gu Chawangpui tu aliuniu charathiujiu kadkhai tamiboga 
khatdi pakhuga jaw-liak khai tamiboga, aliu kaleksa mibo-e, sichiujiu tathiu-
chari gasu maksai katiu riangbo gasu shaibo-e.” 

19Khatdi maipuidung siniu dinsan khai-e, “Aliuniu taruak hai Tinggen gu 
Chawangpui lun kum kamlujiu, pakhuga charathiujiu kadpadbo, khatdi pakhuga 
jaw liakkhaibo situ, aliu kinadungniu suikhai-e.” 

20Haichiu atu kenkak maidung maipui maipiu mathiu khuga Iniu din-e, 

21“Naliuniu khatdi naliu paopeh dungniu, naliugu chawangdung nai naliugu 
jupaodung, khatdi Judah gu namdak dungga lungbo maidung nai Jerusalem gu 
npui-nchengga kadpad mibo nai charathiu khai mibose RAPIU niu simakge 
maksai paniu sisetu mangai mibo-e chiu naliu maning jiuma? 

22Thainai tangbo naliugu kadih hai nchumboga bam mide, sichiujiu siga mai 
khatnadi lungta mide. Haise mainiu phui kapingbo thiu mide, sichiujiu naliugu 
tienkam kasabo jengniu RAPIU kheng ngam lulak mibo gasu maidungniu naliu 
zantu tasiang thiujiu thinpiu bambo-e. 

23Naliuniu RAPIU gu chamtan haise majai makjiu nuan kamjiu patu atungjiu 
kakibo radungtu charathiujiu kadpad mibo jengniu naliu riga haibogu 
magenthakse tuhoi wang bambo-e.” 

24-25Israel mai Rawang Ngamkambo RAPIU niu Egypt ga lungbambo Judah mai 
khuga, parathiujiu maipuidung lamga dinbambose, Iniu paliu mathiu khuga 
dinkhai-e: “Naliuniu, khatdi naliu naodungniu Tinggen gu Chawangpui khuga 
katanbo ladriat kam khai mide. Naliuniu ladriat thiu-e chiubora paliuniu 

pakhuga charathiujiu kadkhaira khatdi jaw liakkhaijiu kadkhaira, naliuniu 
ladriat thiulubose pijiu bamme. Sichiusai, wichang wide! Naliugu ladriatse 
piubam sulo! Naliugu ladriatdungse kampad sulo! 

26Chiudi tuhoi RAPIU, Iniu kangambo chamtan gasu Egypt ga lungbambo Israel 
mai naliu khuga ladriat katanbo kam khaibo hai nking khailo: Wadaodi naliu mai 
khangkhat niudi chamtan thinjiu ladriat thiuboga haichiujiu pi din lanlak mide, 
‘Tanthubo RAPIU zan ga Iniu ladriat thiu-e!’ 

27Naliuniu lungwi khangmakjiu, nkhin kiubose Iniu phuirabo-e. Naliu mathiu hai 
loi makthen chariga maksai chararen-ga shaimi rabo-e. 

28Chiudi naliu ruanggasu shai masiak lubo khangsia ronna Egypt gasu Judah lam 
malan wangrabo-e. Sichiujiu ringlu maidung siniu, acham majima, maksai paliu 
cham majilo chiubo simi rabo-e. 

29RAPIU, Iniu naliutu haibo bam gasu sajai pine chiubose kamlen khai rabo-e, 
khatdi naliutu kam maha raleng agu ladriat thiukhai mibose majijiu padrabo-e. 

30Iniu Judah gu chawang Zedekiah tu pagu mikrepiu, patu kamshat nijiu bambo 
Babylon mai wangpiu, Nebuchadnezzar khuga pikhai mibo kumjiu, Egypt mai 
wangpiu, Hophra tu kamshat nijiu bambo pagu mikrepiu khuga benlen khaimi 
rabo-e.” 

Jeremiah 45 

Tingwang Niu Baruch Khuga Ladriat Thiukhaibo 
1 Josiah nahpiu Jehoiakim niu Judah gu chawang thiubo pamadaibo kumga Iniu 
pakhuga dinkhai mibose Baruch niu raokiu khaide. Sichiujiu Iniu pakhuga din-
e, 

2chiubora Israel mai Rawang, RAPIU niu din-e, “Baruch yo, nangniu haichiujiu 
din bamme, 

3‘Ira tamine! Agu magenthak riga RAPIU niu chunsabo hai khaisanjiu bamme. 
Iniu siudi thijiu bambo gasu asangsiak mide, wadaodi mathak silak mide!’ 

4“Chiudi RAPIU, Iniu thiukhai mibose rakiujiu bambo-e khatdi Iniu somkhai 
mibose pepadjiu bambo-e. Haise Iniu kadihpiri pakhiangnaga kamkhai rabo-e. 

5Naleng ronna nkiubo kamkhai raleng nangniu phuibam jiuma? Sichiu tulo. Iniu 
chamai hina riga chariu magenthiubo hai phungwang rabo-e, chiudi nagu 
ringting tura nangniu tadkhaibo bam hinaga marilu rabo-e. RAPIU Iniu dinpad 
mibo-e.” 

Jeremiah 46 

Egypt Niu Carchemish Ga Kaomibo 
1 RAPIU niu akhuga jatdung lamga, Egypt gasu sujiu dinkhai-e. 

2Haise Egypt mai Wangpiu Neco gu riphentu Babylon mai Wangpiu 
Nebuchadnezzar niu Euphrate Giu munggasu, Jehoiakim niu Judah maigu 
chawang thiubo pamadaibo kum lungga chari thiujiu ngamlubo lamga-e: 

3“Egypt maigu chakampaodung siniu senpadle! ‘Naliugu chageese kadenlujiu 
chari gase hangut sulo! 

4Naliu qondungse kadenlujiu tongsulo! Chagi-pirunse khailujiu chap nben sulo! 
Naliugu changiu kariu sulo! Naliu ripuan piusulo!’ 

5“Chiudi Iniu degu ngaolo?” chiujiu RAPIU niu maniu-e. “Paliu hai pingjiu masai 
nkhin mide. Paliugu riphendungtu kam masakhai bide; pingbo siniu ngamdiu 
then pakjiu sailam phuilan makjiu, majatjiu pak mide. 

6Pak katan maidung siniu paklu lakge; riphendungse mari ngam lulakge. 
Tingpilam, Euphrate munggase paliu phi masuijiu siga kaomide. 

7Nile giu kumjiu singgiu hugenlam maliampad bambo hai saolo? 

8Nile giu kumjiu singgiu hugenlam maliampad bambo hai Egypt si-e. Egypt niu 
din-e, ‘Iniu sulujiu kadihpiritu gom mine; Iniu namdidung nai siga lungbambo 
maidungtu kam maha mine. 

9Chaqondungtu tadra, khatdi chaqon-karidungtu kadat-kalajiu pakra chamtan 
pikhai sulo! Sudan nai Libya lamsu chagee phungmaidungtu, khatdi Lydia lamsu 
tavaipi thinsibo riphenmaitu langpad sulo’” 

10Haise Dithubo Ngamkambo RAPIU gu tingmik si-e: thainai paniu chakhum 
ruikhai rabo-e; thainai paniu pagu mikremaitu sajai pirabo-e. Paheng siniu 
magiu makthen paliutu tiurabo-e, khatdi kim makthen paliu zaise sak rabo-e. 

11Egypt maidung yo, Gilead lam tadsulo, khatdi chapiu-chaga phiululo! Naliugu 
chapiu-chaga hinase gengta mide chiubo lenkhai mide. wakhat niudi naliutu 
wikhai silakge. 

12Jatdung siniu naliugu mangambose chiulude; naliuniu kapbose mai hinaniu 
chiulude. Riphenmai khatniu khat riga tao maluijiu bamme, panai khang niase 
kadihga kaokiu mide. 

Nebuchadnezzar Wangbo 
13 Babylon maigu Wangpiu Nebuchadnezzar niu Egypt tu chari thiu raleng 
wangboga, RAPIU niu atu npao-e. Paniu din-e, 

14“Haise Egypt gu namdakdung, Migdol, Memphis, khatdi Tahpanhes ga paoron 
khailo: ‘Naliu ronna naliutu ranlura kadenlulo; naliugu kabambo pakhiangnase 
chariga kam maha mirabo-e! 

15Dekamjiu naliugu kangambo ra Apis kaomi jiulo? RAPIU niu patu kakhiukao 
mibo-e!’ 

16Naliugu riphen maidungniu paliu phi masuijiu kaokiu mibo-e; paliu karai khat-
khat khuga din-e, ‘Kalang sulo! Chaky lam aliumai khulam wangjiu, mikremai 
heng-ngiu gasu mari mikhe!’ 

17“Egypt wangpiu zan kasanbo pikhai bilo-- ‘Pakhuan-palee Kengbo, Chaliang 
Rengbo, Kampaibo’ 

18Ngamkambo RAPIU I hai chawang-e. I hai ringjiu bambo Rawang si-e. Tabor 
Luong tonniu maluang hina riga ku-nkiubo khatdi Carmel Luongniu duipui riga, 
ku-nkiujiu bambo kumjiu naliutu aphen maigu pumtan thiurabo-e. 

19Kavang thiujiu puitad mira kaden lulo, naliu Egypt maidung! Memphis haitu 
kathaidih pithiu khaijiu, mai khatniudi lungmakbo ram pithiu khai mirabo-e. 

20Egypt hai pamai wibo tompui kumme, pamaki bambo wa khaopui siniu 
tingpilamsu chari thiuwang-e. 

21Paniu lankhaibo riphen maidungdi kabuipoidung kumjiu paliu pumtan 
hamide. Paliu chaplujiu asun makge, paliu mathiu marilujiu pak mide. Paliu 
shairabo tingmikse, paliu harabo wanse wangtang mide. 

22Egypt hai paliugu mikremai riphen wangboga, kaniuniu katonbo khuan 
kumjiu pak mide. Paliugu mari thinlujiu mariu singbangdungtu huikaobo 
kumjiu patu aphen rabo-e. 

23Paliu riakse chakra kengju-e; paliugu riphendungse takaodung suang keng-e. 

24Egypt maidungtu kam mangam khai mide; paliutu tingpilam bambo 
maidungniu ngamlude. RAPIU, Iniu dinpad mibo-e.” 

25Israel mai Rawang, Ngamkambo RAPIU. Iniu din-e, “Iniu Thebes mai ra Amon 
tu, Egypt nai paliugu chawangdung nai charadung situ sajai pirabo-e. Iniu Egypt 
maigu chawangpiu nai pakhuga malum khaijiu bambo mai pakhiangnatu puitad 
mirabo-e, 

26sigasu paliutu kamshat nijiu bambo maidung, Babylon mai Wangpiu 
Nebuchadnezzar nai pagu riphenmai khuga benlen khai mine. Chiudi pasainiu, 
paliuniu karaiga lungkhai mibo kumjiu, Egypt dihga maidungse lunglan rabo-
e. RAPIU, Iniu dinpad mibo-e.” 

Rapiu Niu Pamaidungtu Gukhai Bine 
27 “Amaidung yo, pingmi tulo, Israel maidung yo, charenmi tulo. Iniu naliutu 
kadiubo kadih lamsu naliuniu kavang thiutad mibo bam gasu gukhaibi rabo-e. 
Naliu ky lam malan wangjiu agi-manaijiu lungrabo-e; naliutu mai khatniudi kam 
kapin khai lakge, naliu manang makjiu lungrabo-e. 

28Iniu naliu khuga wangjiu gukhaine. Naliutu hamara khai mibo jat hinatu Iniu 
kam mahami rabo-e, chiudi naliutu Iniu kam maha lakge. Iniu naliutu sajai 

pikhai mak talakge, chiudi naliutu sajai pikhai lubo saiga, Iniu wijiu kamkhai 
rabo-e. RAPIU, Iniu dinpad mibo-e.” 

Jeremiah 47 

Philistia Lamga Rapiu Gu Champao 
1 Egypt gu chawang siniu Gaza tu asun makbo masuang, RAPIU niu Philistia 
lamga akhuga dinkhai-e. 

2Paniu din-e: “Phuilo! Tingpi lamsu tadui diwang kinne, sise singgiugu duidet 
kumjiu luangwang kinne. Paliuniu haibo kadih khatdi siga bambo wa hinatu, 
namdidung khatdi siga lungbambo maidung situ naimi rabo-e. Maidungniu nkha 
khaira mara padsu rabo-e; kadihga bammai hinaniu kap marungsu rabo-e. 

3Paliuniu chaqon phipa khuan, chaqon-kariniu tadbo khuan chiurabo-e. 
Papiudung siniu panahmaidung khulam malan wanglak mide; paliu benjeng 
shairui-rui mide. 

4Philistia maitu kam maha mirabo jengniu Tyre nai Sidon gasu wangrabo nkha 
hinase kam maha mirabo wanse wangkinne. RAPIU, Iniu Philistia maitu, khatdi 
Crete hugen lamsu wangbo mai hinatu kam mahami rabo-e. 

5Wajiuga magenthiu chariubose Gaza maidung khuga wang bamme, chiudi 
Ashkelon maidungra wadi maliu makge. Kakibo Philistia maidungse dethengkha 
achungjiu bamralo? 

6‘RAPIU Heng!’ chiujiu naliu senpadle. Naliuniu sise dethengkha kathonjiu 
bamralo? Naliu hengse pabungga setkhai lan milo, siga khai lujiu mathak milo! 

7Atu pikhaibo ngamse bamlujiu Iniu dechiu mathak ngamlu ralo? Iniu Ashkelon 
tu khatdi singgiu hugen lam lungbam maitu asunra chamtan pikhai mide.” 

Jeremiah 48 

Moab Tu Kam Maha Mirabo 
1 Moab lamga Ngamkambo RAPIU niu dinkhaibo haisi-e: “Nebo maidungtu 
lungsa khailo—paliugu namdi kam maha mide! Kiriathaim tu haphun mide, 
pagu katanbo charirengse kamkao mide, khatdi sibo maidungtu kam mangam 
mide, 

2Moab gu kendise hamide. Heshbon tu mikremainiu haphun lude khatdi Moab 
mai jattu kam mahara chon lude. Madmen namdakse maliuta mirabo-e; 
riphendungniu chari hawang rabo-e. 

3Horonaim maidungniu senpadle, ‘Chari-e! Chamai shaikam mide!’ 

4“Moab haitu kam maha mide, nahmaidungniu kapbo nking khailo. 

5Luhith tadkhangbo npuiga kap ahikbo khuan, Horonaim tadkiubo npuiga 
ahikjiu kap bambo khuan nking khailo. 

6‘Kalanglo, naliu ringlura paklulo! Kathaidihga bambo qonniam kumjiu paklulo!’ 
chiujiu sen bamme. 

7“Moab yo, nangniu nagu pumtan nai nagu chakhiu-chalantu malum bamme, 
chiudi tuhoira natudi ngammi rabo-e; nara Chemosh di, pagu singkudung nai 
chawang nahdung jaojiu kavangleng puitad mirabo-e. 

8Namdak khatnadi kam masakhai makbo thiulakge; Ramjeng nai taningdih 
hakam mirabo-e. RAPIU, Iniu dinpad mibo-e. 

9Moab leng charaw khuan khangsulo; haise kam maha majimi rabo-e. Siga 
bambo namdakdungse kam mahami rabo-e, mai khatnadi siga lunglan lak mide.” 

10(Palungchun pakhiangna ngutjiu RAPIU ngam kammak mai riga tasiang 
wangmi sulo! Chaheng kathonjiu maitu bishat kamak mai riga tasiang wangmi 
sulo!) 

Moab Gu Namdidungtu Kam Mahamibo 
11 RAPIU niu din-e, “Moab haise pawan machang manang makjiu bambo, khatdi 
wadaodi kavang thiura puitad matai makge. Moab haise wadaodi kam kabuak 
makjiu khatdi liangpad-liangut makjiu khai nbambo jawse kumbo-e. Pasak 
watse wadaodi samakjiu sakwi jut-jutjiu kabambo jaw si-e. 

12“Sijengniu tuhoira, Moab haitu jawse kumjiu runpad mira Iniu chamai 
langkhai rabo wanse wang kinne. Sibo jaw-lahse maruang mirabo-e, khatdi sise 
kampangmi rabo-e. 

13Sibo wan ga Israel maidungniu Bethel tu paliuniu malumbo gasu paliu chun 
thiuta mibo kumjiu, Moab maidungdi paliu ra Chemosh tu malumbo jengniu 
paliu chun thiuta mirabo-e. 

14“Moab maidung yo, naliuniu dekamjiu chari thiuboga chari-jai sijiu kahubo 
riphenmai kumjiu charipi thiuni jiulo? 

15Moab nai pagu namdidung situ kam masa mide; siga withubo chabondung situ 
gikam mide. Ngamkambo RAPIU, I hai chawang-e, chiujiu Iniu dinpad mibo-e. 

16Moab hai nchum mirabose wangkinne, haise wangji kinne. 

17“Sibo jat jengniu achung lulo, sibo namditu lung mana bambo naliuniu, pazan 
tadbo situ naliuniu sibamme. Siga pumtan bamjiu mawangbose kampang mide, 
chiujiu dinlo; sibogu kendibo nai pumtanse hamide.’ 

18Dibon ga lungbam maidung naliu, chakhuangthiu buibo naliu bam gasu nkum 
milo, sichiujiu kadihga tabui jiuga ntao milo; Moab tu kam mahara maidungse 
haiga bamme pagu charirengse kam masa mide. 

19Aroer ga lungbambo maidung naliu, puidi mungga chaplujiu khuanlo; pak 
katanbo maidung khuga degu padmilo chiubo paliu khuga maniu lulo. 

20‘Moab hai kao mide,’ chiujiu paliuniu kenkak rabo-e, ‘Sijengniu kaplulo, haise 
mangambo gu-e. Moab haitu kam masa mide chiujiu, Arnon Giuki ponjiu 
senkhailo!’ 

21“Maluang bekga bambo namdidung: Holon ga Jahzah ga, Mephath ga, 

22Dibon ga, Nebo ga, Beth Diblathaim ga, 

23Kiriathaim ga, Bethgamul ga, Bethmeon ga, 

24Kerioth ga, khatdi Bezrah ga ladjan hai wang bamde. Moab kadihga bambo 
namdidung pakhiangna kadiubo gadi kanabo gadi ladjan hai wang bamde. 

25Moab gu pumtan situ niakpet mide; sibogu kangambo situ kam maha 
mide. RAPIU, Iniu dinpad mibo-e.” 

Moab Haitu Kam Mangam Khairabo-e 
26 RAPIU niu din-e, “Moab tu jaw pisak maniu khailo, palamra haisiniu atu 
atungjiu angatbo-e. Moab niu pagu maruijiuga kalarabo-e, siga maidung siniu 
kagajiu nuirabo-e. 

27Moab yo, naliuniu Israel maidungtu kagajiu nuikhai mibose maningtao khailo. 
Chamai kasamaitu min aruang lubo kumjiu, naliuniu paliutu kam masa khai 
mibo-e. 

28“Moab ga lungbambo maidung yo, naliugu namdakdung situ phutmilo! 
Chakhao-tulimga meng lung milo! Singgiu bekga pasip ponbo khao-chalip 
kumjiu bam milo. 

29Moab hai chaliang ju-e! Paniu patu ronna wajiuga maning madijiu maidungtu 
sontiujiu, chaliangbo lunlungga lungbambo lamga Iniu chiu-e. 

30RAPIU, Iniu paliugu chaliangbose si-e. Paliuniu wasao thiujiu bambo hai wadi 
makge, sichiujiu paliuniu kam bambose pating thenglak mide. 

31Sijeng gasu Moab ga bammai hina nai Kir Heres maidung hina jengniu I 
kaprabo-e. 

32Iniu Jazer, maidung leng suangdi nkiujiu Sibmah mai jengniu kaprabo-e. 
Sibmah gu namdi yo, nang haira mumkenniu pakese Kashaibo Duipui gasu 
kenpadjiu Jazer ga kentang mibo kumme. Chiudi tuhoira nagu tatun rasy nai 
nagu mumsyse kam masa mide. 

33Kadihtam kawibo Moab gasu chunwi-ringabo luthon mide. Mumsy kathunbo 
gasu padui luangpad tami raleng Iniu kham mide; Mai khatniudi jaw kampad 
raleng khatdi chunwibo khuan senpad raleng hamide. 

34“Elealeh nai Heshbon maidungniu Jahaz katang paliu khuan chiutang raleng 
marajiu senpadle; sibo khuanse Zoar maidungniu chiu rabo-e, khatdi Eglath 
Shelishiyah nai Horonaim katangbo sise chiu-e. Nimrim giuky katangna 
sangmide. 

35Moab maidungniu paliugu chara kahumbo bamga rukhaibo—khatdi paliu 
radung khuga charathiujiu kadpadbose Iniu khammi rabo-e. RAPIU, Iniu dinpad 
mibo-e. 

36“Mai khatniu kashai baibo lui nthiam mudjiu kathiu kum, alungchun hai Moab 
nai Kir Heres maidung jengniu chariu-e, palamra paliugu kabambo hina hamide. 

37Paliu mathiu paliu pee gotlujiu, paliu ntang giudi kakip mide. Paliu ronna paliu 
ben kam ajam lujiu mai hina maliufai benjiu bamme. 

38Moab maigu chaky npom hinaga khatdi maduibam hinagadi achungbo makjiu 
kaki ha-e, palamra mai khatniudi masenta mibo tadui-lahtu kumjiu Iniu 
kampang mide. 

39Moab maitu hamarapu mide! Kapjiu senpad sulo! Moab hai mangam mide. 
Haise nchum mide, lung maguibambo jat hinaniu haisitu nuijiu kaga 
bamme. RAPIU, Iniu dinpad mibo-e.” 

Moab Niu Marilu Lakge 
40Lengreng khatniu pakan kaphing padlujiu thonkiubo kumjiu jat khatniu Moab 
riga thonkiu rabo-e chiujiu RAPIU niu ladriat thiukhai mibo-e, 

41sichiujiu sibo charireng nai namdakdungtu haphun mirabo-e. Sibo naise 
maipui khatniu ngena lungbo thad kumjiu Moab riphendungniu pingsu rabo-e. 

42Moab haitu kam masa kiujiu jat khat pithiu tami rabo-e, palamra paniu atu 
atungjiu charithiu-e. 

43Kapingbo, chakhomky khatdi tathak siniu Moab maidungtu khuan 
bamme. RAPIU niu dinpad mibo-e. 

44Mai khatniu kaping-charenbo gasu matanjiu marilu npadsai, chakhomga 
nkhuang khai rabo-e, sichiujiu mai khatniu chakhom gasu matanjiu buang 
npadsai, tathak gasu manmi rabo-e, palamra Moab haitu kam maha 
mira RAPIU niu pating chakkhai mibo-e. 

45Pating-padih kahamaidung siniu Heshbon ga, nda pawan khat chawang Sihon 
niu mawangkhai mibo namdiga nbekhaira matan bamme, chiudi haise tuhoira 
chami tao bamme. Charitu masenbo Moab maidung luongriang nai ramluong 
hinase chaminiu ruthon mide. 

46Moab maidungtu lungsa khailo! Chemosh tu kahum maidung situ kam maha 
mide, paliu nahpui paliu nahpiudungtu kavang leng puitad kam mide. 

47Chiudi pawanse wangtang dasai, RAPIU niu Moab haitu pi lungwi khai lanbi 
rabo-e. Pakhiangna haise Moab riga padrabo-e, chiujiu RAPIU niu dinkhai mibo-
e. 

Jeremiah 49 

Ammon mai Riga RAPIU Niu Ladjan Thiubo 
1 Haise RAPIU niu Ammon mai lamga dinkhai mibo si-e: “Israel maidungse dega 
bamlo? Paliu kadihtu gukhaira mai khatnadi hami jiuma? Dekamjiu Molech tu 
kahumjiu bambo maidungtu pijiu Gad kiphiugu luongriangse sutlujiu siga 
lungra suikhai jiulo? 

2Chiudi Iniu Rabbah gu dihsing namdi maidungtu pijiu chari thiubo khuan 
chiukhai rabo wanse wangkinne, sichiujiu sise mathakhu nchummi rabo-e, 
sigasu sibo namdungse ruthon kammi rabo-e. Sigasu Israel maidungniu paliu 
kadihse paliu khugasu sutlubo maidung khugasu lulanmi rabo-e. 

3Heshbon maidung yo, kapjiu senpad sulo! Ai haitu kam maha mide! Rabbah ga 
bambo maipuidung yo, achung lulo! Maliufai benlujiu khatdi achungjiu kap lulo. 
Naliu chun kabuakjiu paksulo. Naliu ra Molech situ pagu singkudung nai 
chawangnahdung situ min aruang lujiu kavangleng puitadmi rabo-e. 

4Naliu chamchang makbo maidung dekamjiu chaliang jiulo? Naliugu pumtanse 
kao mide. Dekamjiu naliugu pumtantu malum khaijiu, mai khatniudi naliutu 
hujiu asun ngam lakge chiu din jiulo? 

5Pabam hinagasu Iniu naliu riga kapingbo phungwang khaine, Naliu mathiu 
pakkammi rabo-e. Mai hina paniu paniu ringlura paktad mine, khatdi siga 
naliugu riphen maidungtu khom madui wanglanra mai khatnadi bamlakge. 

6“Chiudi Iniu Ammon maitu pijiu lungwi khailanne. RAPIU, Iniu dinpad mibo-e.” 

Edom Riga RAPIU Niu Ladjan Thiubo 
7 Haise Edom lamga Ngamkambo RAPIU niu dinmibo si-e: “Edom maidung 
paliugu kawibo ladjan hami jiuma? Paliugu ladpipao dungniu paliu khuga dekam 
ralo chiubo dinkhai ngamlu lakmi jiuma? Paliugu ningtingse hami jiuma? 

8Dedan maidung yo, marilujiu, paksulo! Nbai milo! Esau kaikikdungtu Iniu kam 
mahami rabo-e, palamra Iniu paliutu sajai pirabo wanse wangkinne. 

9Maidungniu mumsy raiboga, paliuniu mumsy ken ga poinakhara masiak khai-
e, sigasu ka-aga mainiu nchun tingga wangboga, paliuniu masenbo ronna khoi-
e. 

10Chiudi Iniu Esau kaikikdungtu, paliu nbaibam khatnadi masiak makjiu, leduak 
khai mide, chiusai paliuniu nbai khaira daotami rabo-e. Edom maidung 
pakhiangnatu kam maha mide. Mai khat tudi masiak khai makge. 



1382 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

11Naliugu magennahdung situ akhuga saokhailo, Iniu paliutu akhi lubui-e. 
Naliugu kamipuidungniu akhuga mangiukhai lubui-e. 

12“Sajai daobui makbo maidung niudi sajai pikhaibo piang gasu sakrabo-e, 
naliutu sajai pimak tane chiu naliuniu maning jiuma? Suimakge, naliuniu sibo 
piang gasu sakrabo-e! 

13I apumsiakniu Bozrah gu namditu mainiu phuipingbo kathaidih khat pithiu 
khaimi rabo-e chiujiu siangkhai mibo-e; maidungniu sisetu matingjiu phuisu 
rabo-e khatdi sibo zantu tasiang kumjiu thinpiusu rabo-e. Pamungga bambo 
namdungse tingthengjiu nchummi rabo-e, RAPIU, Iniu dinpad mibo-e.” 

14Iniu din-e, “Edom yo, Iniu RAPIU khugasu champao khat daolu-e. Paliugu 
riphendungtu puiwang lujiu naliutu asunra kaden sulo chiubo paokhaira paniu 
champaomai khattu langkhai mibo-e. 

15RAPIU niu naliu jeng pi hakhai mine, sichiujiu mai khatniudi naliutu chakhuang 
thiukhai lakge. 

16Naliugu chaliang siniu naliutu sonlude. Naliuniu maningbo kumjiu, mai 
khatniudi naliutu nping lakge. Naliuniu maluang kakubo ton, chakhao-turen 
kakubo luongga lungne; lengreng kumjiu naliuniu kakubo lam lungbam 
liudi, RAPIU niu naliutu jukiumi rabo-e. RAPIU niu dinpad mibo-e.” 

17 RAPIU niu din-e, “Edom riga wangrabo nchummi rabose mainiu dinsi lakbogu 
kapingbo thiurabo-e, sichiujiu siga tadkenbo mai hina paliu suang hajiu nping-
charen rabo-e. 

18Sodom nai Gomorrah ga padmibo kumjiu khatdi sibo mungga bambo 
namdakdungtu kam mahamibo kumjiu Edom ga padne. Mai khatnadi siga 
wadaodi lunglan lakge. RAPIU, Iniu dinpad mibo-e. 

19Ndongqui khatniu mariujiu gasu padlujiu Jordan genlam madiakbo 
piuriangliga ronpadbo kumjiu, Iniu wangne siga Edom maitu pijiu paliu kadih 
gasu paktad mira kamkhai rabo-e. Sigasu Iniu kadalubo jupao siniu sibo jat riga 
mawangne. Saoniu atu kada ngamlu ralo? Saoniu hujiu atu karen ralo? 
Saokumbo mawangpaoniu atu atung ngamlu ralo? 

20Haijengniu, Edom maitu Iniu suini makjiu kamra rangkhai mibotu, khatdi 
Teman gu namdi maidungtu kamra rangkhai mibo situ nkinglo. Paliu 
nahmaidung tudi jutad mirabo-e, siga mai hinaniu nping charensu rabo-e. 

21Edom kaomibo khuan chiu wangboga kadih pakhiangna malai rabo-e, sigasu 
maidungniu kapbo khuanse Aqaba Ajai-bek tangbo chiuwang rabo-e. 

22Lengrengniu pakan kaphingpad lujiu wa kathon kumjiu, Bozrah tu mikre 
mainiu lenwang thon rabo-e. Sibo naise maipui khatgu manathad kumjiu Edom 
riphendungtu kam kapin wangsu rabo-e.” 

Damascus Tu RAPIU Niu Ladjan Thiubo 

23 Haise RAPIU niu Damascus lamga dinkhaibo si-e: “Hamath nai Arpad namdiga 
lungbam maidungse paliu lung chariubo nai magenthiuboniu phuijiu bamme, 
palamra kasabo champaose chiu-e. Lungchun chariubo siniu duipui kumjiu 
paliu riga wangbamme, siniu paliu mathak silak mide. 

24Damascus maidung paliu jeng hamijiu charen-alejiu pak mide. Maipui khatgu 
manathad kumjiu paliu magenthiu chariu bamme. 

25Pazan tadbo namdi, matha-malajiu bambose tuhoira hasiak mide. 

26Sibo naise pagu chabon maidung situ namdigu puidi gasu kamshat mine 
khatdi pagu riphendung situ kam maha mine. 

27Iniu Damascus gu karengga chami thonkhaijiu, Chawang Benhadad 
wangkining ruthonmi rabo-e. Ngamkambo RAPIU, Iniu dinpad mibo-e.” 

Kedar Kiphiumai Nai Hazor Namditu Ladjan Thiubo 
28Haise Kedar kiphiumai nai Babylon mai Wangpiu Nebuchadnezzar niu 
ngamlubo, Hazor niu thinbambo luongriang lamga RAPIU niu dinkhaibo-e: 
“Kedar maidungtu chari thiujiu tingbanglam maidung situ kam maha milo! 

29Paliugu rijiky, paliu gu khaorui-khaona, paliugu rijikyfai khatdi paliugu 
kabambo hinase sutlulo Paliugu qontraodungse sutlujiu maidung khuga 
haichiujiu dinkhai bilo, ‘Kapingbo siniu naliutu tao maguibam mide!’ 

30“Hazor maidung yo, RAPIU Iniu naliutu pakjiu nbai mira dinjiu bamme. 
Babylon mai Wangpiu Nebuchadnezzar niu naliutu sonjiu haichiu dinjiu bamme, 

31‘Wanglo! Manangmak jingjiu amansai bammai tuse aliu aphen sukhe! Paliugu 
namdi rengmunse khamten makge, haisitu wakhat niudi gukhaira ha-e.’ 

32“Paliugu qontraodung nai khaorui-khaona hinase sutlulo. Paliu pitham kakip 
madun mibo maidung hinatu Iniu pabam machangna kam mara khai mine. 

33Hazor haitu tingtheng leng kathaidih pithiu khai mine, siga tanydung ronna 
lungrabo-e. Siga mai khatnadi lunglan lak mide. RAPIU, Iniu dinpad mibo-e.” 

Elam Riga RAPIU Niu Ladjan Thiubo 
34Zedekiah niu Judah gu chawang thiulubo sai gap, Ngamkambo RAPIU niu Elam 
gu kadih lamga akhuga dinkhai-e. 

35Paniu din-e, “Elam tu pumtan pikhai bambo tavaipi thinmai pakhiangnatu Iniu 
kamshatmi rabo-e. 

36Kadih pake madai lamsu Elam tu atungjiu hawangra Iniu kamkhai rabo-e, 
khatdi paliuniu madun sunjiu lungkhai rabo bam hamakthen, paliuniu tadkhaira 
pabam bamthenna Iniu paliutu kam marapu khai rabo-e. 

37Iniu Elam maidungtu paliugu mikremai, paliutu kamshat nijiu bambo 
maidungtu npingra kamkhai rabo-e. Agu lungpom kasabo siniu Elam maidungtu 

Iniu kam mahami rabo-e, sichiujiu Iniu paliutu biakthon mira, paliutu atung 
raleng riphen maitu langkhai rabo-e. 

38Iniu paliugu chawang, paliugu jupaodungtu kam maha lujiu agu chawangbam 
thiusu rabo-e. 

39Chiudi pasai kana lam, Elam maidung lungwikhang lanra Iniu kamkhai lan 
rabo-e. RAPIU, Iniu dinpad mibo-e.” 

Jeremiah 50 

Babylon Tu Haphun Mibo 
1 Babylon namdi nai siga bambo maidung lamga RAPIU niu akhuga pikhaibo 
champaose haisi-e: 

2“Jatdung khuga tacham hai dinkhai bilo! Haise paokhai bilo! Haise mahinmi 
tulo! Babylon hai kao mide! Pagu Marduk ratu kam maratap-tap mide! Babylon 
gu charamengdung haitu kam mangam mide, pagu matai marengbo 
ramengdungse kam paroi-soi mide! 

3“Tingpi lamsu jat khatniu Babylon tu asunra wangbamme, sichiujiu haisitu 
kathaidih pithiu khai mirabo-e. Chakhao chamai hina pakmi rabo-e, siga mai 
khatnadi lungtami rabo-e.” 

Israel Mai Malan Wangbo 
4 RAPIU niu din-e, “Sibo wan wangboga, Israel mai nai Judah maidungse kapjiu, 
paliu Rawang, atu phiujiu wangrabo-e. 

5Paliuniu Zion tadrabo npui maniujiu sibo npuilam tadrabo-e. Paliuniu akhuga 
tingtheng leng chamriat kamrabo-e khatdi sise wadaodi kampang lakge. 

6“Amaidung hai ramluongga mily khuanpaoniu kam maha mibo milydung kum 
mide. Paliu hai mily kumjiu ramluong khat gasu ramluong khatga ron maha kam 
mide, khatdi ndega paliu ky bamlo chiubo paliuniu mangai mide. 

7Paliutu daobo mai hinaniu paliutu asun-e, paliugu mikre maidungniu din-e, 
‘Paliuniu RAPIU tu atungjiu nuan kam mide, sijengniu aliuniu kamkhai bambose 
wadi kamaobo ha-e. Paliu paopeh maira RAPIU tu malumbo-e siniu paliudi 
pakhuga chamchangjiu bamrabo siakge.’ 

8 “Israel maidung yo, Babylon mai khugasu paklulo! Sibo dihtu phut milo! Npad 
rai kalumai thiululo! 

9Iniu tingpilam bambo katanbo jatdungtu pisukhaijiu Babylon maitu pijiu 
charithiu rabo-e. Paliuniu chariga chap nbenlujiu hangut chari thiu rabo-e. 
Paliura tathiu hasimai, tavaipi ketsimai, wadaodi ketpai kamak mai-e. 

10Babylon tu sunglu rabo-e, khatdi paliu ky sungmai siniu, paliuniu lunibo hina 
khoilu rabo-e. RAPIU, Iniu dinpad mibo-e.” 

Babylon Kaomibo 
11 RAPIU niu din-e, “Babylon maidung yo, naliuniu amaidunggu sut kam lude. 
Naliu haira chalu biubo tompuiniu maksai tasijiu bambo chaqon kumjiu naliu 
chunwi ringajiu bamme, 

12chiudi naliugu namdi siak haitu kam manon kiujiu kam mangam khai rabo-e. 
Babylon hainiu jat hina ruangga siamthubo thiumi rabo-e, haise sangkiujiu tadui 
kahabo kathaidih thiumi rabo-e. 

13Alungpom jengniu Babylon ga mai khatnadi lunglak mide, haise mathaku 
nchummi rabo-e. Haiga tadken wangmai hina paliu suang hajiu charensu rabo-
e. 

14“Tavaipi thin maidung yo, Babylon tu chari thiura paren thiujiu haisitu 
taoweng magui sulo. Nagu tavaipi-thu hina thinlujiu Babylon tu ketsulo, palamra 
haisiniu RAPIU, atu atungjiu nuan kam mide. 

15Sulujiu namdi maguibo hinaga chari thiura senkhai sulo! Tuhoira Babylon niu 
madunsun mide. Sibo kareng kampang lujiu pakhiangna kampang paroi-soi 
mide. Iniu Babylon haitu chakhum ruibambo-e. Siniu naliugu chakhum paliu riga 
ruikhai lulo. Paliuniu kakibo jatdungtu kam masa khai mibo kum gapjiu paliu 
khuga kamkhai bilo. 

16Sibo kadihga pijiu alin lingkhai tulo, maksai pijiu atiat khai tulo. Lungbambo 
sangdiumaidung siniu chari thiu bambo situ pingjiu paliu kylam malanwang 
mirabo-e.” 

Israel Mai Malanwangbo 
17 RAPIU niu din-e, “Israel maidung hai, milydungtu ndongquiniu hamara mibo 
kumbo-e. Raithuboga Assyria maigu wangdipiuniu paliutu asun-e, sigasu 
Babylon maigu chawang Nebuchadnezzar niu paliu ra kalao-e. 

18Haijeng gasu, Israel mai Rawang, RAPIU Iniu Assyria mai wangdipiutu sajai 
pimibo kumjiu, chawang Nebuchadnezzar nai pagu kadih tudi sajai pirabo-e. 

19Iniu Israel maitu paliugu kadih malankhai birabo-e. Carmel Luongga khatdi 
Bashan luongriangga puakbo alin-tarase paliuniu tiurabo-e, khatdi Ephraim nai 
Gilead luongriangga bambo alin-tara paliuniu tiu kani hina tiurabo-e. 

20Sibo wanse wangboga, Israel mai khuga nuanse daolakge khatdi Judah mai 
khuga kasabo daolakge, palamra masiak khaibo maidunggu ringting situ Iniu 
kuak khaibi rabo-e. RAPIU, Iniu dinpad mibo-e.” 

Babylon Mai Riga Tingwang Gu Ladjan 
21 RAPIU niu din-e, “Pekod mai nai Merathaim maitu asun sulo. Paliutu 
kamshatjiu kam maha milo. Iniu naliutu chamtan pibo hina kamlo. RAPIU, Iniu 
dinpad mibo-e. 

22Sibo ramga chari thiubo khuan chiu-e, sichiujiu wajiukha kam masakhai mibo-
e. 

23Babylon mainiu kadihpiri pakhiangnatu kadijiu kaditap-tap mide, siniu 
tuhoira sibogu kadiakse kam tap-tap mide! Sibo kadihga padbambotu ngaolubo 
jat hina paliu suang hamide. 

24Babylon yo, nangniu atu atungjiu aphenne, khatdi Iniu tathak thiukhai bambo 
thakga natu man mide, sichiu bamdi nangniu sise simakge. 

25Iniu chari maniadung khaibo bamse lepad mide, sichiujiu agu lungpom siniu 
haise Iniu lupad mibo-e, palamra Tanthubo, Ngamkambo RAPIU, Iniu Babylon 
riga changam kamkhai rabo mide. 

26Pake hina lamsu patu asunlo khatdi miusy khom madui wangkhai bambo 
chabowse kampang milo! Miusy khomwang khai nbambo kumjiu sunglubo 
hinase khai madui lulo! Sibo kadihse kam maha milo! Wakhatnadi masiak khai 
tulo! 

27Paliugu riphenmai hinatu kamshat milo! Paliutu gimilo! Babylon maidung 
nchum mide! Paliutu sajai pirabo wanse wangtang mide!” 

28(Pating-padih kahamai siniu Babylon lamsu Jerusalem ga wanglujiu, Babylon 
maidungniu patu Kahumboky tu kamkhai mibo chakhumse dechiujiu aliu 
Rawang, RAPIU niu ruikhai milo chiubo dinkhai bilo). 

29 “Tavaipi thin maidungtu pijiu Babylon tu asunra dinkhai bilo. Tavaipi nai 
pathu thinsi lubuimai hinatu lang padlo. Namdi situ tao magui lujiu mai khattudi 
pijiu pakpadmi tulo. Paliuniu kamkhai mibo hinase malan khai bilo khatdi 
paliuniu maitu kam masa khai mibo kumjiu paliutu kam masa khailo, palamra 
paliuniu chaliangjiu Israel maigu Masanbo Khat, atu atungjiu bambo-e. 

30Siniu chabon maidung situ namdi npuiga kamshat mirabo-e, khatdi sibogu 
riphen maidung mathiutu sibo tingmikga kam mahami rabo-e. RAPIU, Iniu 
dinpad mibo-e. 

31“Babylon mai yo, naliu hai chaliangboniu phuimide, siniu Tanthubo 
Ngamkambo RAPIU, Iniu natu atung bambo-e! Natu sajai pirabose aleng pawan 
wang bamme. 

32Naliugu chaliangbo jat phi hai masuijiu nkhuang kiurabo-e, naliutu mai 
khatniudi jumachap khangbi lakge, Iniu naliugu namdidungse chami khaimi 
rabo-e, khatdi siga lung maguijiu bambo hinatu kam mahami rabo-e.” 

33Ngamkambo RAPIU niu din-e, “Judah mai nai Israel maitu rejiu bamme. Paliutu 
minlu maidung siniu paliutu akhejiu wadaodi pitad padra suikhai makge. 

34Chiudi paliutu ranpad khairabo piu haira tanbo-e--pazan haise 
Ngamkambo RAPIU chiu-e. Pah papumsiakniu paliu khuga padbambose thin 

sujiu kadihpiriga agi-manaibo phungwang khai rabo-e, chiudi Babylon 
mailengra chariubo si-e.” 

35 RAPIU niu din-e, “Babylon hai kashaibo-e! Haibo mawangpaodung khatdi 
paliugu ningting hinase kashaibo-e. 

36Pagu aratbo phaimiudung sira kashaibo-e—paliu hai ndejiuga kapang gulo! 
Pagu riphendung sira kashaibo-e—paliu hai dejiuga nping-charenbo daoralo! 

37Chaqondung nai chaqon-karidung situ kam masa milo! Paniu puiwangbo 
riphendung sira kashaibo-e—paliu hai dejiuga son-tanu mailo! Pagu 
chakhiubungse kam masa milo; wahina sunglujiu khoilulo. 

38Pagu kadihse pijiu ting-malang milo khatdi pagu singgiuse pisang milo. 
Babylon haise kapingbo charamenggu kadih khatle, siseniu maidungtu 
kammeng mibo-e. 

39 “Sichiujiu Babylon haitu kahipeh nai mahiu khatdi masan makbo thingnadung 
siniu kapin rabo-e. Siga wadaodi mai lunglanlak mide, wadaodi lunglanlak mide. 

40Iniu Sodom nai Gomorrah tu khatdi siga lung magui bambo namdakdungtu 
kam mahamiboga padmibo kumgapjiu Babylon gadi padrabo-e. Mai khatnadi 
siga lunglan lakge, RAPIU, Iniu dinpad mibo-e. 

41“Kadiu lamsuniu kangambo jat, tingpi lamgu kadih khat gasu maidung wang 
kinne; chawang kakeng khaniu charileng kaden bamme. 

42Paliuniu paliu heng nai tavaipi thinsu mide; paliu hai kasabo nai lungsa 
simakbo-e. Paliuniu paliu qon tongsuboga, paliu khuan haise duipui kasuakbo 
khuan kumme. Paliuniu Babylon maitu atungjiu asun raleng kaden lude. 

43Babylon maigu chawang siniu tacham hai chiuluboga pajeng hajiu shairiang-
riang mide. Maipui khatgu manathad kumjiu, chariubo siniu patu thinman mide. 

44“Ndongqui siniu mariu kajingbo Jordan giuki gasu padbo kumjiu RAPIU, Iniu 
Babylon maidungtu paliugu namdi gasu pijiu pakmira kamkhai rabo-e. Sigasu 
Iniu kadalubo piu siniu mawangmi rabo-e. Saoniu atu kada ngamlu ralo? Saoniu 
atu a-ngad ngamlu ralo! Saogu mawangpao siniu atu atung ngamlu ralo? 

45Iniu Babylon gu namditu atungjiu kamra rangkhai mibo nai sibo maidungtu 
Iniu kamkhai raleng machun bambo haitu nking khailo. Paliu nahmaidung 
katang tudi jutadmi rabo-e, siga mai hinase nping charensu rabo-e. 

46Babylon kaokiuboga, kadihpiri pakhiangna kanukbo khuan khatdi nping 
charenbo khuan jatdungniu chiurabo-e.” 

Jeremiah 51 

Babylon Mai Riga Nkiubo Ladjan 

1 RAPIU niu din-e, “Iniu Babylon khatdi pamaidungtu atungjiu kam masa mirabo 
tingkai phungwang kinne. 

2Tingkai siniu magaorengtu hun thonmibo kumjiu Babylon tu kam maha mira 
sangdiumaitu Iniu langkhai rabo-e. Sibo tingmik wangtangbo ga, paliuniu pake 
hina lamsu asunjiu kadih haitu sao maruang khai diak rabo-e. 

3Pagu riphen maidung situ pijiu paliugu charipuan khaira khatdi paliugu tavaipi 
pijiu ket raleng pawan pitulo. Chabon maidungtu masiak khai tulo! Riphen 
hinatu kam maha milo! 

4Paliu namdigu puidiga paliutu kam ajamjiu kamshat mirabo-e. 

5Israel maigu Masanbo Khat, atu paliuniu atungjiu nuan tenbam tadi, 
Ngamkambo RAPIU Tingwang, Iniu Judah mai nai Israel maitu phutmi lakge. 

6Babylon mai khugasu paksulo! Ringlu raleng paksulo! Babylon maigu nuan 
jengniu pijiu kamshat mitulo! Paliutu pikhai buibo agu sajai nai chakhum 
ruirabose Iniu tuhoi kamra mide. 

7Babylon hai kadihpiri pakhiangnatu pi maniu khaibo aben-ga bambo kachia-
piang kumbo-e. Jatdung siniu haibo jaw saklujiu paliu chun thiusi tamide. 

8Babylon hai bung kaokiujiu kam maha mide! Pajengniu achung khailo! Sibo 
jamleng chapiu phiu khailo sichiusai pase wilubodi sui-e. 

9Siga lungbambo sangdiumaidung siniu din-e, ‘Aliuniu Babylon tu nkha khaira 
matanbo-e, chiudi sise riju mide. Tuhoira patu saodia lujiu aliu kylam 
wangmikhe. Tingwang niu pagu kangambo siniu Babylon tu sajai pijiu kam 
mahaduak mide.’” 

10 RAPIU niu din-e, “Amaidungniu senpadle, Aliu maji-e chiubo RAPIU niu lenkhai-
e. Aliuniu tadlujiu RAPIU niu degu kamkhailo chiubo Jerusalem ga lungbam 
maidung khuga paokhai sukhe.” 

11Babylon maitu kam maha mira RAPIU niu chapkhai mibo jengniu, Media mai 
wangdungtu paniu masukhai mide. Sichiujiu Paraky tu kam maha mibogu 
chakhumse paniu ruikhai rabo-e. Riphendunggu chakampao siniu chamtan pi-e, 
“Naliugu tavaithuse kariu sulo! Naliugu chageese kaden sulo! 

12Babylon gu kareng situ aphen raleng madan kam khai sulo. Akhemaidung 
mathingsi lulo! Akhemaidung situ langkhai sulo! Chonraleng chamaitu langkhai 
sulo!” Babylon maidung khuga RAPIU niu kamkhaine chiubose kamkhai mide. 

13Sibo kadihga singgiu kengjiu bamme siseniu pi lungwi khai bamme, chiudi sibo 
wanse hamide, khatdi sibogu karing riangse kamtap mide. 

14Ngamkambo RAPIU niu pagu ringting thin lujiu ladriat thiu-e, chiubora paniu 
Babylon tu aphenra maidung kakengkhatu, takaodung kum kengbo situ 
langkhai rabo-e sichiujiu paliuniu chari ngambo khuanse senpad rabo-e. 

Tingwang Tu Thuonbo Lui 
15 RAPIU niu pagu pumtan thinlu kadihtu dam khai-e; pagu ningtingniu 
kadihpiritu damkhai-e khatdi tinggen situ judenpad khai-e. 

16Pagu chamtan siniu tingpuk riga tingdui marajiu bamme, kadih pamalan gasu 
paniu kamuang situ puiwang-e. Tingriuboga paniu hengri kalik khai-e khatdi 
pagu tingkaiky gasu tingthungse langkhai-e. 

17Haise ngaoboga, maidung hai mengjiu paliu chun thiuta mi-e; charamengtu 
dambo maidungse mathaku-e palamra paliuniu dambo radungse aratbo-e 
khatdi siga karingbo siu ha-e. 

18Paliu hai pageng ha-e, siniu wajeng simak rabo-e; RAPIU niu paliu khuga tatien 
thiusuboga paliutu kam mahami rabo-e. 

19Jacob Rawang haira paliu kum makge; pah haira wahina kadambo piu-e, 
khatdi paniu Israel maitu pamai thiusiakra kada lubo-e, Pazan hai 
Ngamkambo RAPIU si-e. 

Rapiu Gu Kadiak 
20 RAPIU niu din-e, “Babylon yo, nang hai agu charigu mania, agu kadiak si-e. Iniu 
natu thinlujiu, jatdung nai chawangdihdung situ kadiniang mibo-e. 

21Chaqondung nai chaqon tuangmaidungtu chaqon-karidung nai paliugu 
karipaodungtu, 

22maipui, maipiudungtu, kating-kana mathiutu kamshat mira, akhang-aliu 
mathiutu gi mira, 

23mily khuanmaidung nai milydungtu kamshat mira, chaqondung nai chalu 
phumaidungtu kamshat mira mawangpaodung nai chakampaodungtu kamshat 
mira Iniu naliutu thinpiu khaibo-e.” 

Babylon Maigu Sajai 
24 RAPIU niu din-e, “Babylon khatdi pamaidungniu Jerusalem mai khuga kasa 
kamkhai mibo hinase Iniu paliutu malan khaibo naliuniu ngaosu rabo-e. 

25Babylon yo, nang haira kadihpiri pakhiangnatu kam mahamibo maluang khat 
kumbo-e, chiudi RAPIU, I hai nagu mikrepiu-e. Iniu natu thinlujiu, kadihga 
thonkhaijiu tabui jiuga kabat manai khaimi rabo-e. 

26Nagu nchum mibo tukangdungse wadaodi chaky thiuboga thinpiu lanlak mide. 
Nang hai tingtheng kathaidih thiumi rabo-e. RAPIU, Iniu dinpad mibo-e. 

27“Aphen raleng madan kamlen khailo! Jatdungniu chiulu raleng makese 
mudkhailo! Babylon tu chari thiura jatdung kaden sulo! Asun raleng Ararat, 
Minni, khatdi Ashkenaz wangdihdungtu dinkhai bilo. Chari gase jukhaira 
chakampao khat kadakhai sulo. Takaodung kumjiu chaqondung tuse puiwang 
sulo. 

28Babylon tu atungjiu chari thiura jatdung kaden sulo. Media gu chawangdung, 
jupaodung khatdi, chakampaodung sigasu paliuniu thinman bambo riphendung 
pakhiangnatu langkhai sulo. 

29RAPIU niu Babylon tu kathaidih pithiu khaira, khatdi siga mai khattudi pilung 
khaimak raleng rangkhai mibose kampadra jengniu kadih hai masandi-dijiu 
bamme. 

30Babylon gu riphendung siniu chari aphen taju, paliugu charirengga bam mide. 
Paliu hot hamijiu maipuidung kum mide. Namdigu rengmundungse kampang 
mide, khatdi chaky hinase chami ruthon kam mide. 

31Babylon gu namdi hai pake hina pangmibo jengniu Babylon mai wangpiu 
khuga paokhaira chiujiu chakhumpao khat sai khat wangjiu bamme. 

32Mikre maidungniu singgiu kenpadjiu haphun lude, khatdi charirengse ruthon 
mide. Babylon gu riphendungse kapingboniu phui mide. 

33Chamiubuitu asaiphungga tao nibo kumjiu, mikre maidungniu paliutu 
bikaokiu lujiu taoni jisu rabo-e. Israel mai Rawang, Ngamkambo RAPIU, Iniu 
dinpad mibo-e.” 

34Babylon mai wangpiuniu Jerusalem tu dangbiang lujiu kajong lude. Paniu 
namdi situ tadui-piangtu kumjiu kam maruang mide; karapui kumjiu paniu 
kajong lude. Paniu lunibo hinase paniu khoilude, kakilam sira marathon mide. 

35Zion maidungtu pijiu haichiu dinlo, “Aliu khuga kamkhai mibose, Babylon 
mainiu parip phungrabo-e!” Jerusalem maidungtu pijiu haichiu dinlo, “Aliuniu 
chariu khengbambo haise Babylon mainiu parip phungrabo-e!” 

RAPIU Niu Israel Maitu Nkha Khaine 
36Sichiujiu RAPIU niu Jerusalem maidung khuga din-e, “Naliu khuga pad mibose 
thinsujiu naliugu mikremaitu paliuniu naliu khuga kamkhai mibo hina 
malankhai birabo-e. Iniu Babylon gu duipin hina situ kham mine sichiujiu 
paliugu singgiu hinase sang mine. 

37Sibogu kadih situ kam nchum kiujiu nkan khaodungniu lungbo bam pithiu khai 
mine. Haise mai phuipingbo bam thiu mine, mai khatniudi siga lunglan tamine, 
kangaomai hina nping charensu rabo-e. 

38Babylon ga bammai mathiuse ndongqui kumjiu marungne, khatdi papoi kum 
marane. 

39Paliu tiuni saju jiuma? Iniu paliutu katiu kiraleng kaden lujiu pitiu-pisak maniu 
khai rabo-e. Paliu hai jikiu mine, sichiujiu wadaodi buangsu lanta mine. 

40Iniu paliutu milypoidung, kamidung khatdi midangchitu kumjiu dangshat 
mira jutad mirabo-e RAPIU, Iniu dinpad mibo-e.” 

Babylon Gu Sansiat 

41Babylon lamga RAPIU niu din-e: “Kadihpiri pakhiangnaniu thuonjiu bambo 
namdi situ haphun mide! Jatdung masuangga Babylon hai phui kapingbo bam 
thiu mide! 

42Duipui siniu Babylon riga tadui naiwangjiu duiliu siniu gomsin mide. 

43Namdakdungse mai phui pingbo bam thiu mide, khatdi tadui kahabo kathaidih 
thiu mide, siga mai khatnadi lungta mide khatdi tad mariu tamide. 

44Iniu Babylon mai ra--Bel tu sajai pirabo-e, khatdi paniu agalubo maniadungse 
thonpad mira Iniu kamkhai rabo-e; jatdung siniu patu kahum tami rabo-e. 
“Babylon gu karengse kao mide. 

45Israel maidung yo, sigasu paklu sulo! Agu lungpom kasabo gasu naliu ringlu 
raleng paklulo. 

46Naliu hotse hamitulo maksai mainiu din hiu-hiu bambo champaose chiulujiu 
manangmi tulo. Tingkum machangna katam-tambo khuan chiuwang sune--
kadih khatniu kadih khattu, khatdi chawang khatniu chawang khattu chari 
thiubo khuan chiu sune. 

47Sichiujiu Babylon maigu ramengdung situ Iniu thinsu changam kamkhai rabo 
wanse wang kinne. Sibo dih pakhiangnatu kam mangam khai rabo-e, khatdi siga 
bambo mai hinatu kamshat kam mirabo-e. 

48Babylon tu kamkaojiu kam mahami raleng tingpi lamsu wangboga, 
kadihpiriga bambo khatdi tingpukga bambo hinaniu chunwijiu senpad rabo-e. 

49Kadihpiri pabam hinaga chamai kashaibo hai Babylon mainiu kambo-e, 
sijengniu tuhoira Babylon kaokiumi rabo-e palamra paniu Israel maidung 
kengkhatu kamshat mibo-e. RAPIU, Iniu dinpad mibo-e.” 

Babylon Ga Bambo Israel Maileng Tingwang Gu Champao 
50 RAPIU niu Babylon ga bambo pamaidung khuga din-e: “Kashaibo gasu naliu 
duak lude. Tuhoira tadsulo! Khonta sulo! Naliuniu chaky gasu diujiu bamtadi, 
naliu RAPIU atu maningtao khailo, khatdi Jerusalem tu maningtao khailo. 

51Naliuniu din-e, ‘Aliu zu kam masajiu kam mangam khai mide, aliu hai wathak 
thiu raleng hamide, palamra sangdiumaidung siniu Charaky gu masanbo 
bamdungse sutmide.’ 

52Sijeng gasu, Iniu din-e, chiubora Iniu Babylon maigu ramengdungtu situ 
kamkhai sune, siga paliuniu kadihpiri pabam hinaga kap marung surabo wanse 
wang kinne. 

53Babylon maidungniu tingpuk lam buangkhang lujiu siga katanbo charireng 
thiukhang bamtadi, haisitu kam maha mira Iniu maidungtu langkhai rabo-
e. RAPIU, Iniu dinpad mibo-e.” 

Babylon Tu Kam Masalan Rabo 

54 RAPIU niu din-e, “Babylon ga kapjiu achung bambo khuanse nkinglo, haise 
pagu kadihtu kam maha mibo jengniu-e. 

55Iniu Babylon tu kam maha mine sichiujiu pi maliu tajing mine. Riphendung 
siniu tadui kasuakbo khuan kumjiu pakhuan kabuakbo siniu aphenjiu bamme. 

56Paliuniu Babylon tu kam mahara wang bamme, pagu riphendung situ minlude, 
paliugu tavaipise tangmide. I haira kasabo situ sajai pibo Rawang-e, Babylon niu 
daobuibo saisuijiu Iniu kamkhai rabo-e. 

57Iniu paliugu Mawangpaodung, ningting maidung, jupaodung khatdi 
riphendungtu jaw pisak maniu khai rabo-e. Paliu jikiu mine, siga wadaodi 
buangsu ngamlakmi rabo-e. Chawang, Iniu dinpad mibo-e, I hai 
Ngamkambo RAPIU si-e. 

58Babylon gu katanbo rengse kadihga taliangkiu mirabo-e, khatdi pagu 
rengmundungse ruthonmi rabo-e. Jatdunggu tienkam hinase mathaku-e 
paliuniu matan khaimibose mirui thiu mide. Ngamkambo RAPIU, Iniu dinpad 
mibo-e.” 

Babylon Ga Jeremiah Gu Champao Langkhaibo 
59Mahseiah tahpiu, Neriah nahpiu Seraiah niu Chawang Zedekiah tu macha 
bamniu-e. Judah gu chawang Zedekiah niu mawangbo takum madaibo kumga, 
Seriah niu patu majang lujiu Babylon lam tadkinbo wan-ga Iniu patu wakhat 
katikhai-e. 

60Babylon tu kam mahami rabo lam hina khatdi Babylon ga padrabo lam hina 
Iniu ariak khatga raokhai-e. 

61Iniu Seraiah tu ladtikhai-e, “Nangniu Babylon wangtangbo wan-ga haiga 
raokhai bambo hina maidung khuga maomakjiu chakhuan tanjiu kenkhai bilo. 

62Sigasu kakheng thiulo, ‘RAPIU yo, haibo bam situ kam maha mirabo-e, chiujiu 
nangniu dinkhai-e, siga karingbo wa khatnadi, chakhao-chamai lunglan lak 
mine, haise tingthengjiu kathaidih thiumi rabo-e.’ 

63Seraiah yo, nangniu haibo ariakkhuang hai maidung khuga kenkhai kamlubo 
saiga, haise tatuga rat taman khailujiu Euphrate Giukiga taliang khai milo, 

64sichiujiu dinlo, ‘Haise Babylon ga padrabo-e, pahai malinmi rabo-e, wadaodi 
nphong khanglan lak mide, palamra RAPIU niu pariga kam maharabo haise 
phungwang rabo-e.’” Haigasu Jeremiah ladkeng loikhaide. 

Jeremiah 52 

Jerusalem Kaomibo 
(2 Chaw 24.18—25.7) 

1Zedekiah niu Judah gu chawang thiubo wan-ga pagu takum makai-je-khat 
tangmide, khatdi paniu Jerusalem ga takum kariu-je-khat mawang khai-e. Papui 

haise Libnah namdiga lungbo Jeremiah nahpui pazan siniu Hamutal chiujiu ku-
e. 

2Chawang Jehoiakim niu kambo kum gapjiu, Chawang Zedekiah niu RAPIU tu 
atungjiu nuan kamme. 

3RAPIU niu Jerusalem mai nai Judah maitu palung pomchang pom mide sijengniu 
paniu paliutu pakhu gasu hathon mide. Zedekiah niu Babylon mai wangpiu 
Nebuchadnezzar tu atungjiu chari thiusude, 

4sijengniu Nebuchadnezzar niu pagu riphendung hinatu majang lujiu Zedekiah 
niu mawangbo takum chakiubogu chahiu kariubogu jeng riubo naise Jerusalem 
tu charithiu sude. 

5Paliuniu namdi situ tao magui lujiu Zedekiah niu mawangbo takum kariu-je-
khat kiubo kum katang pamungga paliugu rijiky thiulujiu Jerusalem haitu 
taoweng magui lujiu bammide. 

6Sibo takum chahiu madaibogu jeng chakiubo nai, katiu riangju mijiu maidung 
siniu wadi tiuraleng hamibo wan-ga, 

7namdi gu karengse kampang sude. Babylon maigu riphendung siniu paliutu 
taoweng magui bamtadi, nchun tingga riphen maidung hina paktad kam mide. 
Paliuniu chawanggu kareng gasu tadpadjiu, kareng mun thiuwang arop khaibo 
bam gasu Jordan Ramjeng lam paktad mide. 

8Chiudi Babylon maigu riphendungniu Chawang Zedekiah tu hamengjiu Jericho 
mungga bambo taningdih gasu patu minlude, siga pagu riphen hinaniu patu 
phut mide. 

9Zedekiah tu Hamath gu luongren ga bambo Riblah namdiga bambo, Chawang 
Nebuchadnezzar khuga majang wangde, siga Nebuchadnezzar niu patu kamshat 
mira aja pikhaide. 

10Riblah gasu paniu Zedekiah nahpiudungtu kamshat mide. Sichiu paniu phui 
bamboga Judah maigu chakampaodung tudi kamshat mide. 

11Sibo saiga, paniu Zedekiah mikse ladthon lujiu patu ratlujiu Babylon lam 
majang wang mide. Zedekiah niu Babylon gu kavangkyga kashai katang bam 
mide. 

Charaky Kam Mahamibo 
(2 Chaw 25.8-17) 

12Nebuchadnezzar niu Babylon gu chawang thiubo takum kariu-je-chakiugu 
chahiu mangiubogu jeng kariubo nai, chawang gu ladtipao, khatdi riphenpao, 
Nebuzaradan niu Jerusalem ga ngutle. 

13Paniu Charaky, chawangkining, parathiubo maidung ky Jerusalem ga bambo 
hina ruthon mide, 

14khatdi pagu riphen maidungniu namdigu karengse kampang mide. 

15Sigasu Nebuzaradan niu namdiga bambo wakam kasimai nai Babylon maitu 
suimak maitu Babylon lam majanglu wang mide. 

16Chiudi paniu Judah gara kaleksa thumai, paliugu wadi kahamaidungtu 
khaidiak lujiu chalu kareng kamra masiak khai diak mide. 

17 Babylon maidungniu, Charakyga khai nbambo tanaaginiu kambo pek nai 
chabenniu jubo kari, sigasu tanaaginiu kambo akhun, hina kakhiu tap-tap mide, 
khatdi paliuniu tanaagi hinase Babylon lam khoiwang mide. 

18Paliuniu kara-thuak kuang khatdi rathakbam kam masanbogu tabui khaibo 
kuang, chamibung mataoboga thinbogu mania, chara thiuboga tazai majao 
khaibo tathikuang, rukhaiboga thinbo tathikuang, khatdi tanaaginiu kambo 
charakyga thinbo mania hina khoitad mide. 

19Paliuniu rangkanggi nai kachianiu kambo mania hina kasiambo tathikuang, 
chami ponbo khangli, charathiuboga tazai majao khaibo tathikuang, tabui 
khaibo kuang, chamibung kadungbo tang, maruta rukhaibo kuang khatdi jaw-
liak khaiboga thinbo tathikuang hinase khoilude. 

20Tanaaginiu kambo Chawang Solomon niu Charakyga khaibo; chaky pon 
thiukhaibo tiang nia, matom-kari, kadibo akhun khatdi chaky tungmanbo 
matomchi kariu niakiu--sise parip madat silakbo gu-e. 

21-22Sibo katiang kaniase, khatniu gaphek 8 ku-e, khatdi gaphek 5.3 maweng-e. 
Sikaniase paki putle, khatdi pasiuse ntin kakren 75 kumbo siu-e. Katiang nia 
piriga tanaaginiu kambo tonse gaphek 2.2 ku-e, khatdi sibo tiang pakhiangnase 
mangbuirasy lun kumboniu papuan thiukhai-e, pakhiangnase tanaaginiu 
kamme. 

23Patiang niaga masiang khaibo mangbuirasy pakhiangnase kai khatle, khatdi 
sibo ruangga riak chakiu-je-charuk haira kadih gasuniu ngao-e. 

Judah Maitu Babylon Ga Majang Wangmibo 
(2 Chaw 25.18-21,27-30) 

24Haigasu nkiujiu riphenpi Nebuzaradan siniu Singku Dibo, Seraih, pahangga 
bambo singku Zephaniah khatdi parathiubo charakygu chakampao khangsumtu 
kavangleng puitad mide. 

25Namdi gasu riphendunggu chakampaopi namdiga bamniubo chawanggu 
ladtipaodung khang chinnia, charipitu nkhabo, riphenmai dunggu ariak akhi 
maidung khatdi kakibo parathiubo chamai khang riak charuktu majanglu tad 
mide. 

26Nebuzaradan niu paliutu Hamath gu luongriangga bambo Riblah namdiga 
bambo, Nebuchadnezzar khuga majang wangde. 

27Siga chawangniu paliutu dapkhai lujiu kamshat mide.  Sichiujiu Judah 
maidungtu paliugu kadih gasu kavang thiura puitad mide. 

28Haise Nebuchadnezzar niu maidungtu lutad mibogu ariakga raokhaibo si-e: 
paniu chawang thiubo takum chinniabo kumga chamai 3,023 tu puitad mibo-e; 

29pagu takum kariu-je-tachadboga Jerusalem gasu chamai 832 tu puitad mibo-e; 

30khatdi pagu takum makai-je-sumkiubo kumga chamai 745 tu Nebuzaradan niu 
puitad mibo-e. Pakhiangnase chamai 4,600 tu puitad mibo-e. 

31Evilmerodakh niu Babylon maigu chawang thiuwangbo kumga, paniu Judah 
mai Wangpiu Jehoiachin tu chalungsabo lenkhaijiu patu kavangky gasu lepad 
khaide. Haibo guse Jehoiachin tu kavang thiura jutad mibo sai takum samriu-je-
chinniabogu chahiu kariu niakiubogu jeng makai-je-mangiubo nai padbo-e. 

32Evilmerodakh niu Babylon maigu kavang thiu machammai mathiu suang patu 
chakhuang thiu nkiu khaibijiu kakibo wangdung suang patu dibibo bamga 
khaibi-e. 

33Sichiujiu Jehoiachin tu pagu kavang ponse pi lilujiu chawanggu kuangkaiga 
katiu tiuraleng suikhaijiu pagu ringting kaloibo tangna tiuwang-e. 

34Sichiujiu paniu ringthenna paleng pageng bambo saisuijiu paphijeng thiujiu 
pikhai-e. 

Kiuhuibo 

Kiuhuibo 1 

Jerusalem Gu Chunsabo 
1Pawan khatga maidungniu phuitingjiu bambo Jerusalem hai, tuhoira tajinging-
nging mide! Kadihpiri mainiu chakhuang thiujiu bambo pahai tuhoira kamipui 
kum mide; namdigu katheng-kadi maidungse kavang lunlungga lungmide. 

2Nchun kapsang bamme; matui luangsao makjiu bamme. Karaibo kamai 
khatniudi patu hiamkhaira hamide. Pawatmai siniu patu jonmide; tuhoira patu 
atungmai maliang mide. 

3Judah maidung haise nkha khaira habo vangdung thiumide, paliu ky gasu 
minlujiu jutad mide. Paliugu wakhatnadi habo bam, katambo kadihlam paliu 
lungra mide. Mari lura wakhatdi hamide, pagu mikremaidung siniu taomagui 
kam mide. 

4Masanbo tingmikga kahumra charaky gase mai khatnadi wangta mide. 
Liuchangdungse paliu chunsiat lui thiu bamme, khatdi singkudungse kap 
marungjiu bamme. Namdi rengmunse maruang riang-riang mide, yo, Zion hai 
chariusui mide. 

5Pagu mikremaidung siniu malin mide; paliugu pumtanniu patu thinman mide. 
Pamao jengniu patu kam mathad khai bide. Panahmaidung situ minlujiu puitad 
mide. 

6Jerusalem gu kendi hai hamide, paliugu jupaodung hai mariujiu sonmide; tathiu 
hamai khugasu pakjiu pasang mibo chakheng kum mide. 

7Kaomibo Jerusalem hai karaiga pagu kendi situ maningtao-e. Mikremai khuga 
pah kaomiboga mai khatniudi patu nkha khaira hamide; paniu kaomibo ga patu 
ngamlumai siniu nuimenjiu bamme. 

8Pagu kendise hamide, patu hai lungpom siniu minlude; papumruang ronna 
mide. Pah kap marungjiu bamme, mangamboniu pazu nbai bamme. Jerusalem 
tu kapingbo nuan siniu kam tania mide. 

9Pagu taniabose malapajiu ngaomide, chiudi pakhuga wangrabo sansiat situ, 
paniu wadi manangkhai makge. Pah kaomibo hai kapingbo gu-e; patu 
hiamkhaira mai khatnadi ha-e. pagu mikremainiu patu ngamlude, siniu lungsa 
khaira paniu RAPIU khuga khengjiu bamme. 

10Pakhiu-palan hina mikremaidung siniu suttad mide. Nkengmai ngutsui makge 
chiu dinbo Raky gase paliu ngutmibo paniu ngao-e. 

11Wa tiukhaira phiujiu pamaidung kap bamme; ringlu rabo tatek jengniu paliugu 
sen-lanse nkhiak mide, sichiujiu namdi siniu kapjiu senbamme; “RAPIU yo, atu 
phuikhailo, amagenthak hai phuikhailo.” 

12“Atu phuikhailo!” chiujiu tadkenmai hina khuga paniu kapjiu din bamme. 
“Amagenthak kumbo mai khatnadi daomakge, RAPIU niu palung pomjiu atu 
pikhaibo magenthak kumbo ha-e. 

13“Kulamsu paniu chami hai langkhai-e, sibo mi siniu alungga tao bamme. Paniu 
atu manra tathak thiukhai lujiu kadihga jukaokiu mide. Sichiujiu mathad 
saomakbo gase paniu atu phutkhai mide. 

14“Paniu anuan hina pariak chaklujiu khin aruang khai mide; sibo ridse 
awongchengga paniu masengkhai bijiu I asang mide. RAPIU niu amikremaidung 
khuga atu pikhai mide, siniu paliutu atungra ajeng hamide. 

15“RAPIU niu agu tanthubo riphendung situ nuimen bamme; Paniu agu 
chabonmai situ kam maha mira riphen maitu langkhai-e. Paniu amaidungtu 
mumsy niakbo kumjiu niakpet mide. 

16Sijengniu amatui hai luangsao mak bamme. Maidi achun kam ringa khaira 
hamide, maidi kachu khaira hamide. Mikremai siniu atu ngamlude, amaidung 
leng wakhatdi masiak khai makge. 

17“Iniu aben henpatle, chiudi mai khatniudi nkha khai makge, Atu atungra 
mikremaitu pakeh hina lamsu RAPIU niu kukhai mide: Paliuniu atu karasut 
kumjiu lukhai bamme. 

18“Chiudi RAPIU haira majibo-e, Ira pacham majai makbo-e. Mai hina akhuan 
nking khailo, khatdi amagenthak hai phuikhailo. Agu chabonmai hinatu kavang 
thiura mintad mide. 

19“Atu nkha khaira awatmaidungtu Iniu ku-e, chiudi paliuniu atu nkha khaini 
makge. Singkudung nai jupaodung hina npui-nchengga shaijiu bamme, ringlura 
katiu phiutadbo gasu-e. 

20“RAPIU yo, amagenthak nai alung chariubo haitu phuikhailo! Anuan jengniu 
alung chariujiu pangmide. Npui-ncheng gadi maitu kamshat bam, kalung gadi 
chamai shai bamme. 

21“Iniu kap marungjiu bambo hai nking khailo; atu hiamkhaira mai khatnadi ha-
e. Nangniu ariga chariubo pikhaiboga, agu mikremaise paliu chunwijiu bamme. 
Iniu chariu khengbo kumjiu, agu mikremai tudi pikhaine chiujiu ladriat khaibose 
pi wangtang khai sulo. 

22“Anuan jengniu atu sajai pikhaibo kum; paliugu nkhai-rili kasabo situ ladjan 
thiu khailo. Iniu magenthiujiu mara bamme, khatdi alung manangjiu bamme.” 

Kiuhuibo 2 

RAPIU Niu Jerusalem Tu Sajai Pibo 

1 RAPIU niu palungpom gasu Zion haitu tamiuboniu pi gomkhaide. Tinggen gu 
kendi situ paniu kam maha mide. Palung pombo naise patu Kahumboky sidi 
phutmide. 

2Judah ramlungga bambo nam hinatu Rapiu niu lungsamak jingjiu kam maha 
mide, sibo ramtu rengmagui bambo chari rengse paniu kampang mide, paniu 
sibo kadih nai mawangpaodung riga mangambose pikhai mide. 

3Palungpom gasu paniu Israel maigu pumtanse kam mara mide; mikremai 
wangboga paniu aliutu nkhakhai nita mide. Pa lungpom mi siniu aliutu rujiu 
wahina kam maha mide. 

4Mikremaitu kumjiu aliutu paniu pagu tavaipise khenjiu bamme. Aliugu 
chunwat nai ringabose paniu kam maha mide. Jerusalem ga bammai, aliu pagu 
lungpom daojiu bamme. 

5Mikremai khat kumjiu, Rapiu niu Israel maitu kam maha mide; paniu sibo 
wangkining gu charireng situ kam maha lujiu phut mide, paniu Judah maidung 
riga pamalan thiumakbo magenthakse phungwang khaide. 

6Aliuniu patu kahumbo Rakyse paniu kampang tap-tap mide, paniu masanbo 
tingmikdung nai Tabamnai situ kam maha mide. Chawang nai singkudi pagu 
lungpomse niatang mide. 

7Rapiu niu pagu rathakbam nai pagu masanbo Kahumbo kyse phut mide; 
Mikremainiu sibo rengse rathon mira paniu suikhai mide. Aliuniu patu 
chunwijiu kahumbo bamga paliuniu chari ngambo khuan sen bamme. 

8 RAPIU niu Zion gu singbengse kamkao mira palung chapmide, pakhiangnase 
kam mahara madat lude. Chaky ton nai sibo singbengse tuhoira kaomide. 

9Rengmun nai khamtendungse kakhiu tap-tap mide. Chawang nai wasimaidung 
situ kavangleng mintad mide. Phaimiukakungdung siniu RAPIU khugasu 
madungao daota mide, Tacheng tajaise katikhai tamide. 

10Jerusalem gu katingmai hina maliu makjiu ntao bamme paliu peega tabui 
katupkhai lujiu, khatdi maliufai benlujiu bamme. Liunamaidungse paliu pee 
kadihga makhum bamme. 

11Alungchun magenthiubo jengniu, kapjiu amik niu mide. Amaidungtu kam 
mahamibo jengniu alung chariujiu ajeng hamide. Nahmaidung nai 
pamnahdungse namdigu npui-nchengga paliu jeng hajiu nkhuang kabaoting 
bamme. 

12Mariubo nai charibo siniu kapjiu paliu puitu kujiu kap bamme; ajam mibo 
kumjiu paliu npui nchengga nkhuang bamme, khatdi paliu pui pamga, shaikiujiu 
bamme. 

13Hey, Jerusalem, lungsabo Jerusalem yo, Iniu degu dinralo, Iniu natu dechiu 
hiamralo? Mai khatnadi haikumbo magenthak daomakge. Nagu sansabo hai 
duinai kumjiu pamalan thiu makge, wadaodi wisilak mide. 

14Nagu phaimiukakungdung siniu aratbo chamse makjiu wadi naliu khuga 
dinkhaira hamide; naliu nuan dinpat madu khai makbo jengniu, paliu cham siniu 
naliutu sonmide. Nalung lisonra ha-e chiujiu naliutu pi maning khai-e. 

15Namdi mungga tadwang mai siniu, naliutu nuimen bamme. Jerusalem niu 
kaomibotu paliu pi kangumjiu nui bamme; “Haise matai wibo namdise makma? 
Haise kadihpirigu tasao thiubo bamse makma?” 

16Nagu mikremai siniu natu nuimenjiu, paliu mik sajiu phui bamme. Paliu mun 
menjiu khatdi kagajiu din bamme, “Aliuniu haise kam maha mide! Aliuniu 
machunjiu bambose haiside!” 

17 RAPIU niu kapinjiu rukhaibose wangtang mide; Paniu kachan masuang khaibo 
kum, lungsamak jingjiu kam maha mide. Aliugu mikremainiu chari ngamra 
paniu suikhaide sichiujiu aliu kaomiboga, paliu chun wira kam khaide. 

18Hey, Jerusalem yo, nagu singbeng tudi pijiu Rapiu khuga kapjiu senlulo! 
Singgiu kumjiu namatuise nchun n-nien saomakjiu luanglulo; kiuhuijiu kapbo 
siniu nasangsiak lulo. 

19Nchun masangdi buangsulan lanjiu Rapiu khuga kapjiu khenglulo: na-
nahmaitu lungsa khaira nalungchun kasiu padjiu khenglulo-- Nahmaidung hai 
npui nchengga kami mijiu shaikiu bamme! 

20Phuikhailo. Hey, RAPIU yo! Dejengniu aliutu haichiu kam mathad bam jiulo? 
Maipuidung siniu paliuniu kungbo nahdung situ tiu bamme! Singkudung nai 
phaimiukakungdung situ Charaky lungsiakga kamshat bamme. 

21Kating-kana tammakjiu npui nchengga shai bamme, Chabon maidungtu 
mikremai hengniu bishat bamme. Nagu lungpom naise lungsamak jingjiu 
nangniu kamshat mide. 

22Kapingbo siniu atu taomagui mira agu mikremaitu nangniu kukhai-e, nagu 
lungpom tingmik situ mai khatniudi mari silu lakge. Iniu lungsajiu makuat 
khangbo anahmai situ paliuniu kamshat kam mide. 

Kiuhuibo 3 

Sajai Pikhaibo, Lunglibo Khatdi Agunbo 
1Tingwang niu sajai pirabo lamga kasibo maise I-ye. 

2Tamiubo gase paniu atu thonkhai masukbi-bi mide. 

3Lungsamak jingjiu paniu atu daplan-lanjiu bamme. 

4Paniu apum haitu maring rekpang lujiu arahdi kamtang mide. 

5Paniu atu magenthiu chariubo kavangky gase bangkhai mide. 

6Paniu manomjiu atu kashaibogu tamiubo gase lungra kamkhai mide. 

7Paniu atu chagiriang siniu bangman mide; I hai mari silakbo kavangsi-e. 

8Nkha khaira Iniu alai padjiu kap bamme, chiudi Tingwang niu chiukhai makge; 

9Tad tangad lad-ladjiu I tad bamme; Iniu tadkhaibo bam hinaga tatugu 
singbengniu khamjiu bamme. 

10Paniu chahom kumjiu atu lim bamme; ndongqui kumjiu atu machakkhang 
thon bamme. 

11Puidi gasu paniu atu hapad lujiu, phettap-taplujiu thon mide. 

12Pagu tavaipise thipad lujiu, pagu majonbamse atu pithiu khaide. 

13Paniu tavaithuse apumga sukjiu ketkhai mide. 

14Maidungniu atu marinpuiting nuimenjiu bamme; atu hai paliu mathiuniu 
kagajiu bamme. 

15Paniu aleng pikhaibo katiu-kasak sira kakhabo nai magenthiubo maliang-e. 

16Paniu azu hai kadihga tun kathao kiujiu tatu gasu ahiu rodthiam mide. 

17Chapum wibo, agi-manaibo, khatdi ringabo situ I sita mide. 

18I ring matheng silak mide; RAPIU khuga agunbose hamide. 

19Athad nai aky habo lungchun hainiu, aleng kakha-karabo tai thiu mide. 

20Iniu makum saomakjiu makum bamme, sisera alungchun magenthiubo si-e. 

21Chiudi Iniu wakhat maningtaoboga agu makumse wanglan-e: 

22 RAPIU gu saomakbo lungsabo nai lungsiatse tuhoi tangbo saomakjiu bamme. 

23Nsuan naimik padbo kum, kasanbo lungchun wang rabo-e. 

24 RAPIU hai agu kabam hina-e, siniu I patu ramgunjiu bamme. 

25Patu malummai hina khuga RAPIU hai wi-e. 

26Sijengniu aliutu gukhaira patu khuanbo hai aliuleng withubo-e— 

27Sichiujiu chabon tingga aliu ginsijiu katilubose withu-e. 

28Aliu magenthiubo khengbo tingga, maliumakjiu aliu ronna ntao bamrabo-e. 

29Aliuniu suikhaijiu makhumkiu bamsai, agunbose wanglubui-e. 

30Aliutu rukhaijiu kam mangam bamdi, aliuniu wahinase lukhai sirabo-e. 

31Rapiu haira lungsa sibo-e, siniu aliutu tingtheng phutkhai lakge. 

32Paniu aliu riga chariubo pikhai lubui-e, chiudi paniu aliutu lungsabo hai 
pachang siakge khatdi tanne. 

33Aliugu magenthiu chariuboga pachun wibo makge. 

34Aliu hiupuinatu kavangkyga kam chariu bambo hai Rapiu niu sibambo-e. 

35Ladjankyga majibose aliuleng pikhai makbose pah sibamme. 

36Majibose ladjankyga kam kadat mibo situ paniu si bamme. 

37 RAPIU maning makbo wadi kampad silu lakge. 

38Kawibo di, kasabo di pagu chamtan saisuijiu padbo-e. 

39Aliu maomeng jengniu aliutu sajai piboga, dekamjiu aliu suimak ralo. 

40Aliu lunlung phui katinlujiu RAPIU khulam mari wang sukhe. 

41Tinggen lam bambo Tingwang khuga aliu lung lepad lujiu khenglukhe. 

42“RAPIU yo, aliu nalad piumakjiu nuan tenmide, sijengniu aliutu kuak khai 
makge. 

43“Nagu lungpom siniu, nagu lungsiat situ bai mide, sichiujiu aliutu hatadjiu 
kamshat mide. 

44Aliu rathoi chiukhaira lungpomgu kamuang siniu gomnam mide. 

45Nangniu aliutu kadihpirigu karapon thonkhaibo bam pi thiukhai mide. 

46“Aliugu mikremai siniu, aliutu kam mangamjiu nuimen bamme. 

47Magenthiu chariuboga aliu lungkhai mide, khatdi kapingbo nai tadiu saboga 
aliu lungbamme. 

48Amaidungtu kam maha mibo jengniu amatui hai singgiu kumjiu luang bamme. 

49“Luangsao makbo singgiu gase amatui luangkhaijiu bamne. 

50Tinggen lamsu RAPIU niu phuikiujiu aliutu ngaomak then. 

51Namdigu maipuidung khuga padbambose ngaomak then, alungchun hai 
magenthiubo niu phui-e. 

52“Palam hatadi, mikremaidung siniu marengjiu thingnatu manbo kumjiu atu 
manlude. 

53Paliuniu chakhomky lunggase atu maring thonkhai lujiu pamase tatukangniu 
kapsin mide. 

54Tadui siniu atu maliamkhang suboga I shaira namide chiujiu maning-e. 

55“RAPIU yo, chakhomky runsing gasu Iniu natu ku-e. 

56Arathoi hai chiukhaira Iniu khengboga, nangniu chiukhai bi-e. 

57Nangniu atu paokakjiu pingmakra din khaibi-e. 

58“Nangniu atu gukhaira wang-e, Rapiu yo, khatdi agu ringting hai rankhai bi-e. 

59Alam chap khailo: kamaobose atu madam khaijiu bambose nang sibamme. 

60Agu mikremaidung siniu dejiukha atu marenglo, dechiujiu atu atung bamlo 
chiubo nang sibamme. 

61“Paliuniu atu kam mangam khaibose nang chiulude, RAPIU yo, paliu thak 
kasase nang sibamme. 

62Paliuniu alamga dinjiu n-nien marinpuiting makhiam thiujing-e. 

63Nchun, n-nien saomakjiu, paliuniu atu tanui thiujiu kaga bamme. 

64“RAPIU yo, paliuniu kammibo saisuijiu paliutu sajai pikhailo. 

65Paliutu niakpet lujiu kapingbo siniu pi phuikhailo! 

66Paliutu hajiu kadihpiri gasu kam maha khailo!” 

Kiuhuibo 4 

Jerusalem Kaomibo Sailam 
1Aliugu kabenbo kachiase, pazu mangkiu mide; Charaky tukangdungse npui 
nchengga nkhuang marapu mide. 

2Zion ga bambo chabon maidungse aliuleng kachia kum bambo-e, chiudi tuhoira 
paliuse chagam-lise kum mide. 

3Tany siniudi papoidungtu akhi-e, chiudi amaidung haira ruidiniu papoitu pa-
nkhai kasabo kumme. 

4Paliu pamnadungse kami-mijiu shai bamme; nahmaidungse katiu khengjiu 
bamme chiudi paliutu mai khatniudi pikhai makge. 

5Pawan khatga withubo tiutek tiukhai mibo maidungse, tuhoira npui-nchengga 
kami-mijiu shai bamme; lung amansaijiu makuatkhai mibo maidungse, tuhoira 
karapon-ga katiu phiutad bamme. 

6 Tingwang niu kam mahanuong mibo Sodom ga lungbambo mai suang sajiu, 
amaidungtu sajai pikhai bide. 

7Aliugu chawang nahdung sira paliu pum kam tania makge, kabun kumjiu 
masanne, paliura tanne, hu-e, khatdi paliu pum wi-bansat bamme. 

8Tuhoira paliu shaijiu paliu zuse mangkiu mide, pabam paji simakbo npui-
nchengga shaijiu nkhuang kalapu bamme; paliu gise kiwangjiu paliu rahga 
topmanjiu singtang kum mide. 

9Katiu tiura hajiu kami-mijiu shaibo suang, chariga shaimibo maidungse wi-
nkiu-e. 

10 Amaidung khuga wangbo sansabo hai kapingbo gu-e; panahtu lungsabo 
puidung siniu paliu nahdung siaktu langtiu bamme. 

11 RAPIU niu palung pomgu mise thonkiujiu, Zion situ chaminiu rujiu tabui mawi 
mide. 

12Jerusalem gu rengmun-ga wadao khatnadi, sangdiumai mawangpaodungniu 
chari thiungutne chiubo malumkhai makge. 

13Chiudi haise padmide, palamra pagu phaimiukakungdung siniu nuan kam 
mide, khatdi pagu singkudung siniu pamao kahamaidung situ kamshat mide. 

14Paliugu jupaodungse pamik tiatmai kumjiu npui-nchengga rontadjiu bamme, 
tazai marenjiu tadkinbo jengniu paliutu mai khatniudi niakhai makge. 

15Maidungniu senjiu bamme, “Naliu hai tania mide! Tadmilo atu niatalo!” 
Sijengniu paliutu mai khatniudi lukhai makjiu, jat khat gasu jat khatga paliu 
rontadjiu bamme. 

16 RAPIU niu paliutu wadaodi manang khai tamide, paniu paliutu kam marapu 
khai mibo-e. Paniu aliugu singkudung nai jupaodungtu wajeng chakkhai tamide. 

17Wadaodi nkha wanglakbo situ aliuniu phuijiu aliu sangsiak mide. Wadaodi 
nkha khai silakbo jat situ aliuniu khuanjiu bamme. 

18Mikremai siniu aliutu phuijiu bambo jengniu, npui-nchengga katang aliu 
tadpat silak mide. Aliu tingse loimide; pamalanbose wangmide. 

19Paliuniu aliutu habo hai tingpuk lamsu kalengniu kathonbo suang majatle. 
Paliuniu aliutu ramluong lamdi aliu-pa suikhang-e; paliuniu aliutu ramjing gasu 
simak jingjiu minlude. 

20 RAPIU niu aliuleng kadakhaibo wang, chari gasu gukhai rabo, aliu ringting 
phibang tuse paliuniu minlude. 

21Edom mai nai Uz mai yo, ngamdiuthen naliu chun wijiu nuilulo. Naliugu 
sansabo tingmik sidi wangtang kinne; naliu pumruang jutadjiu mangambo siniu, 
tad matun silakjiu tadrabo-e. 

22Zion lengra panuan man pimide; RAPIU niu aliutu kavang pithiu khailak mide. 
Chiudi Edom yo, natura RAPIU niu sajai pisune, paniu nagu kasabo tienkamse 
madupad sune. 

Kiuhuibo 5 

Lungsa Khaira Khengbo Rathoi 

1 RAPIU yo, aliu khuga degu padmilo chiubo maningtao khailo, aliutu phuikhaijiu, 
aliu mangam haitu phui khailo, 

2Aliugu maniadung hai palun simakmai sangdiumai ben-ga bammide: 
sangdiumai siniu aliu kyga lungbam mide. 

3Aliu piudungtu mikremainiu gimide, sichiujiu aliu puidung hai kamipui thiu 
mide. 

4Aliuniu sakraleng tadui liujiu bamme; aliuniu dikraleng tasing liujiu bamme. 

5Aliutu qonniamdung nai qontraodung kumjiu hachang hajiu, aliu sang mide, 
mathak khaira suikhai makge. 

6Aliu ringlura, Egypt nai Assyria lam katiu takhengra tadle. 

7Aliu paopeh mainiu nuan tenkhai mide, chiudi tuhoira paliu tad mide; sichiudi 
paliu nuan jengniu aliu chariu bamme. 

8Kavang suang samai siniu aliutu mawangjiu bamme, paliu pumtan gasu aliutu 
mai khatniudi gukhaira hamide. 

9Chamaitu kagi maise pabam hinaga rontad bamme: katiu phiutadboga aliu 
ringting hakhaijiu bamme. 

10Katiu kamariubo siniu kakhunbo kum mide, aliu geehai n-mang kumjiu thiu 
chang thiumide. 

11Zion Luong siak gasu aliu naodungtu manom minjiu bamme: Judea ram lungga 
bambo aliu nahpuidungtu manomjiu min bamme. 

12Aliugu jupaodung situ minlujiu jumaseng mide; aliugu katingmaitu chakhuang 
thiukhai tamide. 

13Aliugu chabonmaitu kavangdung kumjiu tasiu pi niakjiu bamme; 
piumainahdung situ pijiu tasing karidbo jujiu bamme. 

14Namdi rengmun gase katingmai ntaota mide, khatdi chabonmaidi chalui thiuta 
mide. 

15Aliu ringtingga chunwibo hamide, chunsabo siniu chalen lenbo sung thiu mide. 

16Aliu sao thiu khaira wa khatnadi hamide. Aliuniu nuan ten mide, tuhoira aliu 
nchum mide. 

17Aliu lungchun magenthiusiak mide, sichiujiu aliu matui siniu wadi ngaota 
mide, 

18palamra Zion luang kaojiu nkamkui mide, tanydung siniu nchum mibo gase 
marajiu bamme. 

19Chiudi RAPIU yo, nangra tingthenggu chawang-e, siniu kaloibo tangna nangniu 
mawang rabo-e. 

20Dekamjiu aliutu haithengkha phutmi jiulo? Aliutu maningtao khai lanlak 
dama? 

21Aliutu nakhuga puiwang khai lanlo, RAPIU yo! aliutu puiwang khai lanlo! 
Karaiga aliugu kendise malan khai lanlo. 

22Maksai nangniu aliutu tingtheng thonmi rama? Nagu lungpomse pamalan 
thiuta mijiuma? 

Ezekiel 

Ezekiel 1 

Ezekiel Gu Karaibo Madungao 
(1.1-7,27) 

Tingwang Gu Chawangbam 
1 Takum samriubo kum chahiu madaibo hiu jeng mangiubo nai Buzi nahpiu 
singku Ezekiel Iniu, Babylon ga Chebar Singgiu mungga kavangthiu tad mibo 
Jehudi maidungtu majang lungbambo-e. Siga tingpuk lepadjiu Tingwang gu 
madungao khat Iniu ngao-e. 

2(Sise Chawang Jehoiakhin tu kavangleng mintad mibo sai takum mangiubo ga-
e). 

3Babylon kadihga Chebar Singgiu mungga RAPIU niu atu npaobo I chiu-e, khatdi 
pagu pumtan ariga wangbo I si-e. 

4Iniu ngang phuiboga tingpi lamsu tingthung wangbo ngao-e. Kamuangkang 
kadibo khat gasu hengri kalikjiu tingpuk kamagui hina taoban sat mide. Hengri 
kalikbo gase tanaagi kumjiu benwang-e. 

5Tingthung n-ganggase chamailun kumbo khaoring madai I ngao-e, 

6chiudi sibo khaoring hinase pazu madai khatdi pakan madai-dai bamme. 

7Paliu ngen hai ntha maji-kajakge, sichiu paliu ntinse matomchi ntin kumme. 
Sise tanaagi tha-masan kapadbo kum ben-e. 

8Paliu zu madai nai paliu kan madai ronna makjiu paliu kan madai hang hinaga 
chamai ben madai bam-e, kan khat hangga, ben khat jam bamme. 

9Paliu kan nia-nia kaphingpadbo tingga paliu kan roiniu khatniu khattu niataojiu 
pake madai lamse paliu malaibo tingga paliu pum ariwang makjiu pabao khat 
thiujiu malai-e. 

10 Sibo khaoringdungse paliu zu tam-tam-e: suanglam chamai-zu, majatlam 
ndongqui-zu, mawilam kabuichizu, khatdi sailam lengreng-zu kumjiu phung-e. 

11Khaoring siniu, pakan nia kaphing padlujiu, khatniu khattu niatao-e, khatdi 
pakan niase kaphing padlujiu paliu pumtu gom bamme. 

12Khaoring hinase pake madailam paliu zu marikhai kamme, sichiujiu paliuniu 
tadnibo genlamse, paliu pum mariwang lanmakjiu tadngam-e. 

13 Khaoringdung ruanggase chamipuang kumjiu thaoban satlujiu tad bamme. 
Chamipuangse taojiu bamme khatdi hengridi sigase kalikpadjiu bamme. 

14Khaoringdungse hengri kalikbo majad kumjiu tadpad tangut bamme. 

15 Iniu khaoring madai situ phuijiu bambo tingga waphi mawengbo madai siniu 
kadih niataojiu khat-khat mungga bambo ngao-e. 

16Mawengbo waphi madaise nchamram-e; sise paman kungbo tu kumjiu ran-
ran-e, khatdi mawengbo phi khatniu phikhat lungga tarikhai bambo kum-e, 

17sichiujiu mawengbo phidung siniu tadkhai nibo pake madai gase tadkhai 
ngamme. 

18Paphidunggu pakhuse pamikniu phuiting bamme. 

19Khaoringdungse malaisai paphidung sidi sui malai-e, khaoringdungse kadih 
gasu lensu sai, paphidung sidi suikhang-e. 

20Khaoringdungse tadkanibo lam tadle khatdi mawengbo phidung sidi sikum 
gapjiu tadle, palamra khaoringdung siniu paliutu thin bambo-e. 

21Sijengniu khaoringdungse tadbo gadi, mathakbo gadi, lenbo gadi sibo phidung 
sidi sikum gapjiu kam bamme. 

22 Khaoringdung piriga ran-ranbo paman kungbo tuniu kambo wakhat bamme. 

23Sibo lungga khaoringdungse paliu kan kaphing padlujiu, kan nia siniu khat-
khattu niatao bam, kan nia siniu paliu pum gom bamme. 

24Paliu lenpadboga paliu kan khuanse duipui khuan kum, riphenmai malai subo 
khuan kum, Ngamkambo Tingwang khuan kum I chiu-e. Paliuniu lenbo gasu 
mathak misai paliu kanse njui wangmi-e, 

25Chiudi paliu piri lamsu wakhuan khatra padjiu bamme. 

26 Sibo rigase paman kungbo tu kamajaiboniu kambo chawangbam khat bamme, 
sibo riga chamai kumbo khat ntao bamme. 

27Sibo piuse chamijiuga tanaagi kabenbo kumjiu bamme. Haisiniu pakhiangna 
riga bensat mide, 

28siga takimaly giak hina bamme. Thao bansat bambo nbiu siniu RAPIU bam-e 
chiubo lenkhai-e. 

Ezekiel 2 

Phaimiukakung Thiura Ezekiel Tu Tingwang Niu Kubo 
1Iniu haise ngaoboga, kadihga kaokiu azu makhum bammide, siga atu npaobo 
khuan chiu-e. “Shaisuibo mai yo, chapsulo. I natu npao khaini-e.” 

2Sichiujiu chakhuan siniu atu npaobam khaga, Tingwang gu hiupuina siniu 
alungga ngutlujiu atu jusu khaijiu chakhuan siniu dinlan-e, 

3“Shaisuibo mai yo, Iniu natu Israel mai khuga langkhaine. Paliuniu alad 
piumakjiu paliu paopehdung kumjiu atu atungjiu bamme. 

4Paliu lung tan-e, khatdi atu chakhuang thiu makge, sijengniu paliu khuga 
dinkhaira, Dithubo RAPIU Iniu natu langkhaibo-e. 

5Kadin suimakbo maidung siniu nalad nkingdi, nking makdi, paliu ruangga 
phaimiukakung bamme chiubo silu rabo-e. 

6“Chiudi Shaisuibo mai yo, nangniu paliutu maksai paliu chamtudi pingmi tulo. 
Paliuniu natu din masajiu khan sune, haise charuimai-gapui jiuga kalungbo kum 
sune. Sichiudi paliuniu dinjiu, khanbo-tiabo situ manangmi tulo. 

7Paliuniu nkingnidi, nkingraodi, Iniu dinlo chiubo hinase paliu khuga nangniu 
dinrabo-e. Paliu hai kadinpiu makge chiubo hai maningtao lulo. 

8“Shaisuibo mai yo, Iniu nakhuga dinbo cham hai nkinglo. Paliu kumjiu satulo. 
Iniu natu pikhaibo hai tiura namun n-nga padlo.” 

9Ariak majiuhan khat thinlujiu chaben khat akhu lam kariopadbo Iniu ngao-e. 

10Chaben siniu ariak majiuhanse lepadboga, jai-nialamse chunsabo kapbo, 
achungbo maliang raokhai nbambo Iniu ngao-e. 

Ezekiel 3 

1 Tingwang niu din-e, “Shaisuibo mai yo, ariak majiuhan haise tiululo, sichiu lujiu 
Israel maidung khuga meng dinkhai bilo.” 

2Siga paniu pibo ariak majiuhanse tiuraleng Iniu amun n-nga padle, 

3Paniu din-e, “Shaisuibo mai yo, haibo ariak majiuhanse tiujiu nawon-giu 
tiululo,” Iniu sise tiu-e, tiuboga makhuidui kumjiu humme. 

4Sibosai Tingwang niu din-e, “Shaisuibo mai yo, Israel maidung khuga tadlujiu 
Iniu nakhuga dinkhaibo hina dinkhai sulo. 

5Iniu natu sangdiumai paliu lad kakungmai khulam langkhaibo makge, chiudi 
Israel mai khuga langkhaibo-e. 

6Iniu natu kadibo jatdung, paliu lad kakungmai khuga langkhai sai paliuniu 
nalad nkingkhai rabo-e. 

7Chiudi Israel mai khat niudi nalad nkingkhai lakge, paliuniu aladtu katangna 
nking khaibi lakge. Paliu mathiu lung tan-e khatdi kalamjiu kadin piumakge. 

8Tuhoira Iniu natudi paliu kumgapjiu nalung pitanchang tan khaine. 

9Iniu natu tatukang kumjiu matipra, khatdi hira kumjiu pitan khaine, paliu thak 
kasabo maidung situ pingmi tulo.” 

10Tingwang niu dinlan-e, “Shaisuibo mai yo, Iniu nakhuga dinbo hai nking 
mawilo khatdi wahina hai maning tasi lulo. 

11Sichiujiu kavangthiu bammai, narammai khulam tadlujiu, paliuniu nkingni 
tadi, nkingrao tadi Dithubo RAPIU, Iniu paliu khuga dinbo hai dinkhai bilo.” 

12Sichiujiu Tingwang gu hiupuina siniu atu jusu khai-e, siga asailam chakhuan 
katanbo khatniu dinbo I chiu-e, sise haichiu din-e, “ Kulam Tinggen ga 
bambo RAPIU maken dibo situ thuonlo!” 

13Khaoringdung siniu paliu kan kakhapbo khuan, mawengbo-phi siniu karibo 
khuanse kathi khuan katanbo kumjiu I chiu-e. 

14Siga RAPIU gu pumtanse ariga tanjiu wang-e, sichiujiu hiupuina siniu atu 
pontad mide, siga I alung thiujiu alung pom mide. 

15Sichiujiu Chebar Singgiu mung Tel Abib namga kavangthiu bammai khuga I 
wang-e, khatdi siga I jeng chinnia bamkhangjiu, Iniu ngaomibo di chiulubo 
lamga asuang hajiu bamme. 

Rapiu Niu Ezekiel Tu Akhepiu Thiura Kadakhaibo 
(Ezk 33.1-9) 

16Jeng chinnia saiga, RAPIU niu akhuga din-e. 

17“Shaisuibo mai yo, Israel maigu akhepiu thiura Iniu natu kamkhai mibo-e. Iniu 
paliu riga kachan khaibo hina hai nangniu paliu khuga dinkhai bilo. 

18Nuan phungmai khattu panuan jengniu pah shairabo-e chiujiu Iniu 
dinkhaiboga, nangniu sise dinkhai makjiu pah shaimi sai, sibo bangripse 
nangniu phungrabo-e. 

19Nangniu kasabo mai situ kachan khaijiu paniu nuanse kamta makjiu shaimi 
sai, nagu ringting situ masiak khai rabo-e. 

20“Kawibo piu siniu kasabo tien kamsujiu, nangniu patu kachankhai makjiu, Iniu 
patu kapingbo thakga jukhaijiu pah shaimi sai, paniu kawibo kamkhai mibo situ 
Iniu maningtao khai lakge. Sichiujiu pah shai mibo paripse nangniu phungrabo-
e. 

21Nangniu kawimai khattu nuan kam makra dinkhaijiu, paniu nalad chiulujiu 
nuan kammak sai pah ringlu rabo-e, khatdi nagu ringting haidi masiak khai 
rabo-e.” 

Ezekiel Chalad Dinpad Ngamlak Mibo 
22 RAPIU gu pumtan ariga wangjiu paniu dinbo chiu-e, “Sulujiu ajengning lamse 
tadkiulo, siga Iniu natu npaone.” 

23Siniu I ajengning lamse tadpadle, siga RAPIU gu kendise Chebar Singgiu 
mungga Iniu ngaomibo kum ngao-e. Siga I kadihga makhumkiu mide, 

24chiudi RAPIU gu hiupuina siniu ariga wanglujiu atu pi chapsu khaide. RAPIU niu 
akhuga din-e, “Chaky lam wang sulo khatdi akham namlujiu siga bam milo. 

25Shaisuibo mai yo, natu chariangniu ratman mirabo-e, sichiujiu nang maidung 
ruangga tadpad ngamlak mirabo-e. 

26Iniu namun ratmi rabo-e nangniu kasamaitu chalad din ngamlak mirabo-e. 

27Sichiujiu Iniu natu chalad dinlura pumtan pilansai, Dithubo RAPIU Iniu 
dinkhaibo-e, chiubo nangniu paliu khuga dinkhai rabo-e. Khangsia mainiu nking 
sune, chiudi khangsia mainiu nalad nking khai lakge, palamra paliu hai kadin 
piumakbo jatle.” 

Ezekiel 4 

Jerusalem Tu Chari Thiurabo Thak Ezekiel Niu Kamlenbo 
1Tingwang niu din-e, “Shaisuibo mai, chagam tukang khat khoilujiu 
namasuangga khailulo, sibo riga Jerusalem mengse retkhailo. 

2Sibosai, situ chari habo meng, kadih khunki, rijiky, khatdi charireng meng 
khatdi tao magui bambo meng retkhailo. 

3Khangli khat thinlujiu namdi nanai kakga khai milo. Namdi khulam mari khailo. 
Haise chari hangut rabo si-e, nangniu hangut rabo-e. Haise Israel mai jatleng 
madan khatle. 

4-5“Sichiujiu mawui jailam jikiulo, siga Iniu Israel maigu kamaobose nariga khai 
rabo-e. Paliu khui-mao jengniu, nang siga tingmik 390 chariu khengrabo-e. 
Paliuniu takum khat phungrabo sung nangniu naikhat phungra Iniu nariga kam 
khaibo-e. 

6Sise nangniu kamloi miboga, majat jailam mariwang jikiulo. Siga jeng atai 
nangniu Judah mai khui-mao jengniu chariu khengrabo-e, takum khat sung 
naikhat phungra Iniu kam khaibo-e. 

7“Jerusalem tu taomagui bambotu mating sonna lulo. Nang-njum thunlujiu 
namdi situ sailad thiujiu din masa khailo. 

8Charise thiuloi makthen, nangniu kakilam marikhai makra Iniu natu ratmanmi 
rabo-e. 

9“Tuhoi chabanmiu, tathiu, chara, asio, matui khatdi tasy tamnakha thin lulo. 
Pakhiangnase ja-tabot lujiu taruak khuak lulo. Sise nangniu mawuilam arilujiu 
jibambo jeng 390 lungga tiurabo-e. 

10Naikhat tiuraleng taruak kani 230 natu pine, khatdi pasaibo nai padlan 
makthen haise tiurabo-e. 

11Tadui sakra lengdi naikhatga padad bamrabo-e, naikhatga chapiang nia ronna 
sak rabo-e. 

12Chamai-bakang kasangboniu khoilu chami thiujiu, sibo rigasu taruak khuak 
lujiu mai hinaniu ngaoboga nang tiulo.” 

13 RAPIU niu din-e, “Iniu Israel maitu sangdiumai dihlam hamara misai, tacheng-
tajaiga tiumak rabo, kham-kaniubo tiutek paliuniu tiumi rabo situ lenkhaibo-e.” 

14Chiudi Iniu paokak-e, “Makge, Dithubo RAPIU yo! Iniu wadaodi atu kam tania 
makge. Khaoring paronna kashaibo khatdi thiuhuniu kamshatbo jan I wadaodi 
nahgasu tiumakge. Masan makge chiubo tatekse Iniu wadaodi tiu makge.” 

15Tingwang niu din-e, “Wichang wide, sichiusai matom-ba thinlujiu sibo rigasu 
taruak khuaklu tiulo.” 

16Paniu dinlan-e, “Shaisuibo mai, Iniu Jerusalem leng katiu pita mine. Siga 
bammaidung siniu paliu tiutek leng madatjiu khatdi tadui sakraleng chakjiu 
lung chariujiu magenthiu sune. 

17Paliuniu tiura-sakra hamijiu paliu lung manang sune, sichiujiu paliu nuan 
jengniu paliu hami rabo-e.” 

Ezekiel 5 

Ezekiel Niu Patham Kakip Mibo 
1 RAPIU niu din-e, “Shaisuibo mai, pamun kawibo n-sina thinlujiu nabianggiu nai 
napitham got milo. Sibo thamdungse taju riga khailujiu madiu padlo, sichiujiu 
jansum thiujiu njan padlo. 

2Charise thiuloi miboga jansumgu jankhatse namdi lungga rumilo. Jan khatse 
khoilujiu nangniu namdi lungga tadbo tingga n-sina siniu romtap-tap milo. Jan 
khat malibose namdi lenlam tingkai jiuga marakhai milo, sichiusai Iniu aheng 
thinlujiu sise hatad rabo-e. 

3Tathamse poinakhara masiak khailujiu nafailiga domman milo. 

4Kasia khoipad lanlujiu chamiga thon khaijiu rumilo, Sigasu Israel maigu jat hina 
khuga chamise sumi rabo-e.” 

5Dithubo RAPIU niu din-e, “Jerusalem tu phuilo. Iniu kadihpiri pakhiangnagu n-
gang lan-ga patu khai nbambo-e. 

6Chiudi Jerusalem hainiu agu chamtan haitu kakibo jatdung suang hungken 
padle, pamungga bambo kakibo kadih suang paniu alad haitu majai makge 
chiubo len-e. Jerusalem hainiu agu chamtantu khatdi agu tacheng-tajaitu lukhai 
makge. 

7Tuhoira Jerusalem yo, Dithubo RAPIU, Iniu dinbo hai nkinglo. Agu chamtan nai 
agu tacheng-tajai majai makbo jengniu, kakibo jat suang chariubose nangniu 
daorabo mide. Nangniu katambo jatdung rachengse majai mide. 

8Sijengniu, Dithubo RAPIU I hai nagu mikrepiu thiu mide chiujiu Iniu dinbo-e. Jat 
hinaniu ngaochiabo bam gasu Iniu natu ladjan thiurabo-e. 

9Iniu kamarengbo ngamse nangniu kammibo jengniu, wadao khatdi Iniu kam 
matai makbo, wadao khatdi kamlan lakbogu sajaise Iniu Jerusalem riga pikhai 
rabo-e. 

10Haijengniu Jerusalem ga bambo puipiudungniu paliu nahdungtu, paliu 
nahdungniu paliu puipiudungtu tiusu rabo-e. Iniu naliutu sajai pibamga ring 
masiak lumai situ pabam machangnaga kam marapu khai rabo-e. 

11“Iniu ringjiu bambo Tingwang thiubambo jengniu, haise Dithubo RAPIU gu 
ladkeng-e, palamra naliuniu matai kamarengbo hinase kamjiu Atu kahumboky 
tu kam tania mibo jengniu naliutu lungsamak jingjiu Iniu bikaomi rabo-e. 

12Naliugu jansumgu jan khat siniu marajiu khatdi mariu charijiu shairabo-e; jan 
khat situ namdi lenlam chahengniu bishatmi rabo-e, khatdi jankhat situ tingkai 
jiuga marakhaijiu paliutu chahengniu hatad rabo-e. 

13“Iniu alungpom hai kim makthen nangniu alungnot hai daojiu bamrabo-e. 
Haise padboga, nagu matun kamakbo jengniu alung pombo-e chiubo nangniu 
sisu rabo-e. 

14Namungga tad wangbo jatdung siniu chap npen lujiu natu nuimen rabo-e. 

15“Iniu alung pomjiu natu sajai piboga jatdung siniu pingjiu charen rabo-e. 
Paliuniu natu ngaoboga paliu mikphui sajiu nuimen rabo-e. 

16Iniu naleng katiu-kasak pitami rabo-e. Sichiujiu nang kami-mi rabo-e. Mariu 
charibo siniu natu tavaipi thuniu kettaobo thad kumjiu khengsu rabo-e. 

17Nanahmaidungtu kamshatra Iniu katiu-kasak riangbo nai nkankhao 
langkhaine, haichiujiu naliutu kam maha mira Iniu chararen nai tathiu-chari 
langwang rabo-e. RAPIU, Iniu dinpad mibo-e.” 

Ezekiel 6 

Charameng Kahumbotu RAPIU Niu Suimakbo 
1 RAPIU niu akhuga din-e, 

2“Shaisuibo mai yo chiujiu paniu dinne, Israel maigu maluongtu phuilujiu agu 
champao hai paliu khuga pikhailo. 

3RAPIU gu ladkeng hai Israel maigu ramluongga dinkhai bilo. Dithubo RAPIU, Iniu 
ramluong, luongbut, singgiu-bek khatdi ramjengga dinbo hai pichiu khailo: 
Maidungniu charameng kahumjiu bambo bam hinatu kam maha mira Iniu 
chaheng langkhaine. 

4Paliugu rathakbamse kamkao mine khatdi maru mataobo bamse kampang 
mine. Siga bambo maidung hinatu paliu rameng masuangga gimi rabo-e. 

5Israel mai phawdungse Iniu mara kajan khaine, sichiujiu paliu rahdungse 
rathakbam mungga khoi marakhai rabo-e. 

6Israel maigu namdi hina kam mahami rabo-e, sichiujiu paliu ramengdungse 
kamtap-tap mine, paliugu maru mataobo rathakbam sidi ju kajanpan khaijiu 
wadi ngaota mirabo-e. 

7Pabam hinaga maidungtu kamshat kajanpan khai rabo-e, sichiujiu masiak 
lumai siniu I hai RAPIU si-e, chiubo silu rabo-e. 

8“Iniu khangsia maitu masiak khaine, sichiujiu paliutu jatdung ruangga pilung 
marakhai rabo-e, 

9sibo ramga paliu kavang thiujiu lungtad mirabo-e. Siga paliuniu atu maningtao 
rabo-e, sichiujiu Iniu paliutu sajai pijiu kam mangam khaibo-e chiubo paliuniu 
sisu rabo-e palamra paliugu matun makbo lungchun siniu charameng situ 
atusuang paliuniu masendiang mide. Paliu ronna kamangambose kam mide 
palamra kasabo nai matai marengbo ngamse paliuniu kam mide. 

10I hai RAPIU si-e, khatdi agu kachan khaibo haise mathakubo kapin makge 
chiubo paliuniu silu sune. 

11Dithubo RAPIU niu din-e, “Naliu njum thunman lulo! Phidim khailo! Chun sajiu 
kaplulo palamra Israel mainiu kasabo mangambo hinase kam mide. Paliu hai 
tathiu-chari gasu, katiu riangbo gasu, chararen gasu shairabo-e. 

12Kadiulam bammaidungse marajiu shairabo-e, kanaga bammaidungse chari 
gasu shairabo-e, masiak lumaise kami-mijiu shairabo-e. Paliuniu agu lungpom 
lungnotse daorabo-e. 

13Paliu phawdungse paliu ramenggu rathakbam mungga, luongbut hina riga, 
ramluong hina riga, madiakbo singbang hang hinaga khatdi nphubang hang 
hinaga, paliuniu paliu rameng khuga charathiubo bam hinaga kajanpan khai 
rabo-e. Siga mai hinaniu I hai RAPIU-e chiubo simi rabo-e. 

14Yo, Iniu aben henpadjiu paliu kadihtu kam mahami rabo-e. Iniu paliu kadih hai 
tingrunlam kathaidih gasu tingpilam bambo Riblah namdi tangbo, Israel mainiu 
lungbo bam hina wakhatdi masiak khai makjiu kam mahami rabo-e. Sichiusai 
mai hinaniu I hai RAPIU si-e chiubo simi rabo-e.” 

Ezekiel 7 

Israel Maileng Kanambose Nawang Mide 
1 RAPIU niu akhuga din-e, 

2“Shaisuibo yo chiujiu paniu dinne, Dithubo RAPIU Iniu haise Israel mai kadih 
khuga dinbo-e: Haise padih pakhiangna leng kaloibo si-e! 

3“Israel mai yo, kaloibose wangmide. Alungpomse naliuniu niatao rabo-e, 
palamra naliuniu kamkhai mibose Iniu ladjan thiu bambo-e. Naliugu matai 
kamarengbo lunlung jengniu naliutu Iniu sajai hai pirabo-e. 

4Iniu naliutu wakhatdi lungsa makjiu, wakhatdi masiak khai lakge. Naliu 
tienkam kasabo jengniu naliutu Iniu sajai pirabo-e, sichiusai I hai RAPIU si-e 
chiubo naliuniu simi rabo-e.” 

5Haise Dithubo RAPIU niu dinbamme: “Chariu magenthiubo khat saiga khat 
wangrabo-e. 

6Haise kanambo si-e.Haise kaloibo si-e. Naliu hai loimide. 

7Kadihga lungbammai naliuleng kaloibo tingse wangmide. Patingse loimibo 
jengniu ramluong rigase tachun habo nai kabuakbo ronna makjiu chakhuang 
changee thiubose hamide. 

8“Agu lungpom lungnot daoji sune. Naliu tienkam jengniu naliutu Iniu ladjan 
thiubambo-e,khatdi naliugu nkhai-rili jengniu sajai pirabo mide. 

9Naliugu matai-kamarengbo jai-ali jengniu sajai pikhai dasai, I hai RAPIU si-e 
chiubo naliuniu sisune, haijengniu naliutu Iniu sajai pikhai bambo-e.” 

10Israel maidung leng sansabo tingmikse wangkinne. Kasabo hai nkiukhang 
bamme. Chaliangbo hai kuthuboga bammide. 

11Kasabo hainiu kasabo padsanjiu bamme. Paliugu chakhiu-chalan, paliugu 
kendibo maksai paliu zan tadbo wakhatdi masiak lakge. 

12Pawanse wangkinne. Kaliubo, kajonbo ramba hamirabo tingse wangkinne, 
palamra Tingwang niu mai hinatu sajai pikhai rabo wanse wangtang mide. 

13Chali-alimai khatnadi ringtheng lulak mide, palamra Tingwang gu lungpomse 
mai hina riga wang mide. Kasamai khatniudi ringsi lulakge. 

14Makese mud bamme, mai hina kaden sulo. Chiudi mai khat niudi chari thiura 
tadmakge, palamra Tingwang lungpomse mathiu riga wangkam mide. 

Israel Mai Nuan Jengniu Sajai Pibo 
15Npui-ncheng gase n-gi-athao bamme, chaky gase thiuniubo nai mariu charibo 
bamme. Kareng lenlam tadpadbo mai hina n-gi-athaobo gasu shairabo-e, khatdi 
namdi lungga bammai hina thiuniubo nai mariu-chariboga shairabo-e. 

16Ajengningga makhaodungtu kam kapin khaibo kumjiu, khangsianiu 
ramluonglam paktad sune. Mai hinaniu paliu nuan jengniu kapjiu achungrabo-
e. 

17Mai hina bense pajeng hamine khatdi paliu tapuse kaphikrai-rai mirabo-e. 

18Paliuniu maliufai benlujiu pabam hinaga masandi-dijiu bamrabo-e. Paliu pi 
gotmi rabo-e, sichiujiu paliutu kam mangam khai rabo-e. 

19Paliugu kachia-rangkang situ kararen kumjiu thonmi rabo-e, 
palamra RAPIU gu lungpomse wangboga paliugu kachianiu maksai rangkangniu 

ranlu lakge. Paliuniu sise thinlujiu paliu maning kamlu lakge maksai paliu won-
giu tiulu lakge. Kachia nai rangkang siniu paliutu nuan ga jukhai mide. 

20Pawan khatra paliu tiu-taa kawibo jengniu wasao thiukhai mibo-e, chiudi sise 
khoilujiu paliuniu matai marengbo ramengse kammide. Sijengniu paliugu sen-
lan haitu RAPIU niu paliutu pijiu manihkhai mibo-e. 

21“RAPIU niu din-e, “Iniu sangdiumaitu pijiu paliu guse humtiu mirabo-e, khatdi 
tacheng-tajai kampangmai situ pijiu paliugu senlanse sutlujiu kam tania mirabo-
e. 

22Agu kakungbo Rakyse kam tania bamdi, khatdi humtiu maidungniu 
kampangjiu kam taniajiu bamdi Iniu wadi kamkhai lakge. 

23“Wahinase kabuak mide--sibo kadihga chamaitu kagimainiu phuimide khatdi 
sibo namdi lungga kasabo maliang mide. 

24Iniu sathubo jattu haiga puiwang lujiu paliutu pijiu naliu kyga lungkhaine. 
Naliugu kahumbo bam situ kam tania khaibo tingga, naliu ruangga tanthu 
maidungse paliu hot hami rabo-e. 

25Kamanangbose wangkinne. Naliuniu agi-manaibo phiusune, chiudi wakamdi 
daolakge. 

26Chariu magenthiubo khat saiga khat wangsan rabo-e, sichiujiu kasabo 
champao siniu chagiu thiujiu luangsu rabo-e. Phaimiukakungdung siniu degu 
ngaolo chiubo naliuniu phiu sune. Singkudung siniu maidungtu katikhaira wadi 
hami sune khatdi katingmai siniu ladpi khaira hami sune. 

27Chawang siniu hui sune, chawangnah siniu paliu chun hami sune khatdi 
maidung siniu pingjiu kaphikrai-rai misune. Naliuniu kamkhai mibo hina 
saisuijiu naliutu Iniu sajai pisune khatdi naliuniu maitu ladjan thiubo kum gapjiu 
naliutu ladjan thiu sune. Haichiujiu I hai RAPIU si-e chiubo lenkhai rabo-e.” 

Ezekiel 8 

Ezekiel Niu Tingwang Gu Niabo Madungao 
(8.1—10.22) 

Jerusalem Ga Charameng Kahumbo 
1Aliuniu kavangthiu tadmibo takum charukbogu charukbo hiuga jeng mangiubo 
naise Judah maigu jupaodungse akyga atu maluang ntao bamme. Simak bungjiu 
Dithubo RAPIU gu pumtanse ariga wangde. 

2Iniu ngangsu phuiboga chamikumbo mai khattu Iniu madungao khat ngao-e. 
Sibo piu khen n-hanglamse chami kumme, pakhen nri lamse thapad masan 
kalubo tataagi kumme. 

3Paben kumjiu henpad atham gasu atu juman lude. Sibo madungao gase 
Tingwang gu hiupuina siniu atu tingkai gasu ponsujiu Jerusalem lam jukhang 

mide. Siga Tingwang gu lungpom bambo rameng khai bambo Charaky gu 
tingpilam rengmun lunglamse paniu atu puiwangde. 

4 Iniu Chebar Giuki mungga ngaokhai mibo Israel mai Rawang bambo ran-ranbo 
nbiu kumbose Iniu ngao-e. 

5Tingwang niu akhuga din-e, “Shaisuibo mai, tingpilam phui khanglo.” Iniu phui 
khangboga, Tingwang niu marengbo ramengse rengmun-gu rathakbam mungga 
ngao-e. 

6Tingwang niu akhuga din-e, “Shaisuibo mai yo, degu padbamlo chiubo nang 
ngaoma? Phuilo, Israel maidungniu matai marengbo ngam kamjiu agu masanbo 
bamgasu paliuniu atu hapadbi-bi mide. Haisuang kasabo ngamdungse nangniu 
ngaosune.” 

7Paniu atu lenkhaibo ladjanky kamun munggase puiwang singbeng kaput khat 
ngaolen khai-e. 

8Paniu din-e, “Shaisuibo mai yo, singbeng haise kampang lujiu ngutlo.” Iniu sise 
kampang padboga kamun khat dao-e. 

9Paniu akhuga din-e, “Ngutlujiu paliuniu matai marengbo ngam kambambose 
phui tailo.” 

10Sijengniu tadngut lujiu Iniu phui-e. Singbeng gase kaniu meng khatdi masan 
makbo khaoring mengdung raokhai phuiting nbamme. 

11Haidungse Shaphan nahpiu Jaaziah jaojiu Israel maigu jupaodung riak chinnia 
bamme. Paliu mathiuse maru mataobo kuang thinkam bamme, sigasu mikhase 
khangjiu bamme. 

12Tingwang niu maniu-e, “Shaisuibo mai yo, Israel maidungniu mahin 
kambambo haise nang ngaoma? Paliura charameng phuiting bambo kichen 
lungga kahumjiu bambo-e. Paliuniu haichiu din marijiu bamme; “RAPIU niu 
aliutu ngaomakge! Paniu aliu kadihai phut mibo-e’” 

13Sibosai RAPIU niu akhuga din-e, “Haisuang mataisa nkiubo paliu ngamse 
nangniu ngaosu rabo-e.” 

14Sichiujiu Charaky gu tingpilam bambo rengmun gase paniu atu puikhang lujiu 
maipuidungniu paliu ra Tammuz shai mibo jengniu kapjiu huibambo situ 
akhuga lenkhai-e. 

15Paniu maniu-e, “Shaisuibo mai yo, uise nang ngaoma? Haisuang sa-nkiubo 
nangniu ngaosune.” 

16Sichiujiu paniu Charakygu ladjanky nunglamse atu pui-ngutle. Masanbo 
bamga ngutrabo kamun munggase chamai makai-je-mangiukiu ntao bamme. 
Paliuniu masanbo bam gasu masai ntaolujiu tingbang lam marilujiu, padkinbo 
naimik situ kinkiu kahum bamme. 

17 RAPIU niu akhuga din-e, “Shaisuibo mai yo, uise nangniu ngaoma? Judah 
maidungniu haiga matai marengbo kambo ronna kimmakjiu kadih pakhiangna 
n-gi-athaobo maliang kam bamme. Makge, haibo Raky lungsiak gadi paliuniu 
wanglujiu alungpomse kamjiu bamme. Phuilo, paliuniu dejiukha kasabo ngam 
kamjiu atu kam mangam bamlo! 

18Paliuniu agu lungpomgu lungnotse daorabo-e. Iniu paliutu masiak khailakge, 
maksai wakhatdi lungsa khai lakge. Paliu laipadjiu paliu khuan tanjiu paliuniu 
akhuga khengsune, chiudi Iniu chiukhai lakge.” 

Ezekiel 9 

Jerusalem Tu Sajai Pibo 
1Sigasu Tingwang niu senpadbo I chiu-e, “Namdi situ sajai piramaidung naliu 
haiga wanglo. Naliugu chari-mania thinlujiu wanglo.” 

2Siga Charaky rengmun ga tingpilamsu chamai khang charuk paliu heng-ngiu 
thinlujiu wangnuang sude. Paliu ruangga khang khatra fainoi benlujiu wakhat 
raokhaira ponlujiu kimme. Paliu mathiuse wanglujiu tataaginiu kambo 
rathakbam mungga chap bamde. 

3Siga Israel mai Rawang niu bambo ran-ranbo nbiuse pakan phungbo 
khaoring khugasu padjiu Charaky kamun gase wangde. RAPIU niu fainoi benbo 
piu situ kujiu din-e, 

4“Jerusalem pakhiangna tadron lujiu magenthiu chariujiu bammai mathiu san-
gase giakkhai milo, palamra paliuniu namdi lungga matai marengbo tienkamse 
paliuniu kamkhai mibo-e.” 

5Sigasu Tingwang niu kakimai situ kulujiu dinbo I chiu-e “Pasai suilujiu namdi 
lunggase tadmeng kamshat sulo. Mai khattudi masiak mane, mai khat tudi 
lungsa khai mane. 

6Katingmai, akhangmai, aliumai, maipuimai, nahmai pakhiangnatu kamshat 
milo. Chiudi paliu san-ga giak khai nbammai situra mai khattudi dikhai tulo. Atu 
kahumboky lung haigasu kamsulo.” Sichiujiu Charakyga chap bammai paliugu 
jupaodung situ maluang lujiu paliuniu kamsude. 

7Tingwang niu paliu khuga din-e, “Charaky haitu kam tania milo. Palung 
pakhiangna chaphaw siniu piphui khailo. Changamse kamsulo!” Sichiujiu namdi 
lunggase maidungtu kamshat sude. 

8Sichiujiu maidungtu kamshatjiu bamboga, aronna chap bamme. Iniu kadihga 
azu makhum kiulujiu senpad sude, “Dithubo RAPIU yo, nangniu Jerusalem tu 
haijiukha nalung pomjiu siga bammai hinatu kamshat kammi rama?” 

9Tingwang niu paokakge, “Israel mai nai Judah mainiu kapingbo nuan hai 
kammibo-e. Paliuniu kadihpiri pabam hinaga chamaitu kamshatjiu bambo-e, 

siniu Jerusalem lungga hai kasaboniu phuiting mide. RAPIU, Iniu paliu kadihtu 
phutmide, Iniu paliutu ngaomakge chiujiu paliuniu dinbamme. 

10Chiudi Iniu paliutu lungsa khailak mide; paliuniu maidung khuga kamkhai 
mibose Iniu paliu khuga kamkhai rabo-e.” 

11Sigase fainoi benbambo piu siniu RAPIU khuga wanglujiu din-e, “Nagu chamtan 
saisuijiu Iniu kamkhai mide.” 

Ezekiel 10 

RAPIU Gu Kendibose Charaky Phutmibo 
1 Iniu pakan phungbo khaoring piri gase phuikhangboga, paman kungbo ka-
majaibo tuniu kambo chawangbam khat kumbo ngao-e. 

2Fai-noi benbambo piu khugase Tingwang niu din-e, “Khaoring hangga bambo 
mawengbo phi kak gase tadlujiu taobambo mitikangse ponphui ting lulo. 
Sichiujiu mitikangse namdi riga marakhai milo.” Paniu tadbose Iniu phui 
bamme. 

3Paniu tadngutboga khaoringdungse Charaky gu tingrunlam chap bamme, 
sichiujiu n-lungbo kahiuse kamuangniu kenphui mide. 

4RAPIU gu ran-ranbo nbiuse khaoringdung khugasu Charaky kamun mungga 
tadwang sude. Sichiujiu Charaky lung pakhiangna kamuang siniu phuiting mide, 
khatdi sibo kahiu lunggase pabiu siniu bensat mide. 

5Pakan phungbo khaoring kan khuanse kahiu lenlamdi chiupad bamme. Haise 
Ngamkambo RAPIU khuan kumme. 

6Fainoi benbo piu situ khaoring hangga bambo mawengbo phi kak gasu chami 
lura RAPIU niu chamtan pikhai-e, siga sibo piuse menglujiu waphi kania kakgase 
chap mide. 

7Khaoring ruangga khangkhat siniu paliu ruangga bambo chamise pabenniu 
khoilujiu fainoi benbambo piu khugase pikhaide sibopiu siniu chamise khoilujiu 
tadmide. 

8Khaoring hina kan hanggase chamai ben kumbo Iniu ngao-e. 

9-10Siga Iniu mawengbo phi madaise macham ramjiu ngao-e. Sibo mawengbo 
phidungse paman kungbo tudung kumjiu bensatle, sichiujiu khat-khat kakga 
kabetman bamme. 

11Khaoring siniu malaibo tingga, paliuniu kakilam marikhai sonmakjiu, paliuniu 
tadnibo jailam tadlu bui-e. 

12Paliu pum, paliu ngum, paliu ben, paliu kan khatdi paliu phi hinaga pamikniu 
phuiting bamme. 

13Sibo mawengbo phidungse Iniu ngaoraibo madungaoga ngaomibo panai 
machamme. 

14 Khaoring hinase pazu madai phungkamme. Karaibo zu siniu kabuichi-zu kum, 
niabo-zu siniu chamai-zu kum, sumbo zu siniu ndongqui-zu kum, khatdi 
madaibo-zu siniu lengreng zu kumme. 

15(Haibo khaoringdungse Iniu Chebar Singgiu mungga ngaokhai mibo si-e). 
Khaoring siniu tingkaiga tadbo tingga mawengbo phidung sidi suitadle. 

16Paliuniu paliu kan kaphik padbo tinggadi mawengbo phidungse suitadjiu 
bamme. 

17Khaoringdungse mathak miboga, mawengbo phidung sidi mathak mi-e; 
khaoringdungse lenpadbo tingga mawengbo phidung sidi paliu saisui tadle, 
palamra khaoringdung siniu paliutu thinman bambo-e. 

18Sibo saiga RAPIU gu ran-ranbo nbiuse Charaky kamunse saodiak lujiu 
khaoringdung rilamse khangmide. 

19Iniu haichiu phuijiu bamga paliu kanse kaphing padlujiu kadih gasu lenkhang 
mide, siga mawengbo phidung sidi suikhang mide. Paliuniu Charaky gu tingbang 
rengmun gase poinakha mathak khai-e khatdi ran-ranbo nbiu siniu paliutu 
majang bamme. 

20Paliu haise Iniu Chebar Giukiga Israel mai Rawang hangga ngaokhaibo 
khaoringdung si-e. 

21Paliu mathiu zu madai, paliu kan madai khatdi sibo kan hangga chamai ben 
kumbo khat-khat bamme. 

22Paliu zuse Iniu ngaokhai mibo zuse kumgappe. Khaoringse tadmaji kajakjiu 
tadmide. 

Ezekiel 11 

Jerusalem Tu Ladjan Thiubo 
1Tingwang hiupuina niu atu Charaky gu tingbang rengmun lamse jukhang 
khaide. Siga Iniu jatgu jupao kania Azzur nahpiu Jaaziah nai Benaiah nahpiu 
Pelatiah jaojiu chamai makai-je-mangiukiutu rengmun mungga ngao-e. 

2Tingwang niu akhuga din-e, “Shaisuibo mai yo, haibo maidung hainiu kasabo 
rang-e, khatdi namdiga kasabo ladpikhai-e. 

3Paliuniu din-e, “Aliuniu chakydung hai thiulan nongmi rabo-e. Namdi hai 
langbambo chali kumbo-e, aliu hai sibo lungga langbambo chameese kumbo-e, 
chiudi haisiniu aliutu chami gasu pirukhai makge.’ 

4Sijengniu, Shaisuibo mai yo, tuhoira paliutu din masa khai sulo.” 

5 RAPIU gu hiupuina siniu atu thinman lujiu maidung khuga haibo chamse 
dinkhaira RAPIU niu akhuga dinkhai-e: “Israel maidung yo, naliuniu dinbambo 
khatdi naliuniu rangbambose Iniu si-e. 

6Naliuniu haibo namdi lungga maidung kakeng khatu kamshat mide, sichiujiu 
kashai phawdung siniu npui-ncheng pakhiangna phuiting mide. 

7“Sijengniu Dithubo RAPIU Iniu naliu khuga dinbo sira hai-e. Namdi haise 
pachangsiakjiu langbambo chalisi-e, khatdi chamee sira desilo? Naliuniu 
kamshat mibo phawdung si-e! Naliu haiga lungta mirabo-e Iniu naliutu namdi 
gasu hathonmi rabo-e. 

8Naliuniu chahengtu pingjiuma? Chaheng ponmaitu Iniu maluangwang naliutu 
aphen rabo-e. 

9Iniu naliutu namdi lenlam maluangpad lujiu sangdiumai khuga pikhai mine. 
Naliutu kamshat mira Iniu dinkhai mide, 

10sichiujiu naliu kadih gasu chari thiujiu naliutu kamshat mirabo-e. Sichiusai 
mai hinaniu I hai RAPIU si-e chiubo silu rabo-e. 

11Chali siniu chamee situ n-tasi lulakbo kumjiu namdi siniu naliutu n-tasi 
lulakge. Naliu hai naliu Israel mai kadihga bamliu tadi, Iniu naliutu sajai pirabo-
e. 

12Naliuniu agu chamtantu majai mak, tacheng-tajaitu kampang lujiu kiningmai 
jatgu tacheng-tajaitu majai mibo wan-ga naliuniu I hai RAPIU si-e chiubo sisu 
rabo-e.” 

13Iniu haichiu sailad dinbambo wan-ga Pelatiah nkhuangkiu shai mide. Siga Iniu 
kadihga azu makhum kiujiu senpadle, “Makge, Dithubo RAPIU yo! Israel mai 
kamasiak mai hinatu nangniu kamshatmi rama?” 

Kavangthiu Tadmi Mai Khuga Tingwang Niu Ladriat Thiu Khaibo 
14 RAPIU niu atu npao-e. 

15Paniu din-e, “Shaisuibo mai yo, Jerusalem ga lungbammai siniu natu khatdi 
kavang thiutad mibo nasingnamai Israel maitu din bamme. Paliuniu din-e, 
‘Kavang thiu mibo maidungse RAPIU tu kahumra diuju mide. Paniu kadih haise 
aliuleng pikhai mibo-e.’ 

16“Tuhoira kavang thiutad mibo nakangmai khuga Iniu dinbo hai dinkhai bilo. 
Iniu paliutu katammai kadih lam khatdi kadiubo jat ruangga pilung khaibo-e. 
Chiudi pawan khatra paliuniu tadmibo bamgasu Iniu paliutu maluang khai bine. 

17“Sijengniu Dithubo RAPIU Iniu degu dinbamlo chiubo hai paliu khuga dinkhai 
bilo. Iniu paliutu kam marakhai mibo pabam hina gasu paliutu puiwang 
aruanglujiu Israel mai kadihse paliu khuga pikhai lanbi rabo-e. 

18Paliuniu malanwangbo tingga, taniabo nai matai marengbo hinase paliuniu 
thonmi rabo-e 

19Iniu paliutu kasanbo lungchun nai kasanbo makum pikhai rabo-e. Iniu paliugu 
tatu kum tanbo lungchunse luthon lujiu kadinpiubo lungchunse pikhai rabo-e. 

20Sigasu paliuniu agu tacheng-tajaise majai rabo-e khatdi agu chamtanse 
chamchangjiu piurabo-e. Paliu hai amai thiurabo-e khatdi Iniu paliu Rawang 
thiurabo-e. 

21Chiudi matai marengbo ramengdung nai taniabotu kahum nimai situ Iniu sajai 
pirabo-e. Paliuniu kammibo saisuijiu Iniu paliutu sajai pirabo-e.” 
Dithubo RAPIU niu dinpad mibo-e. 

Jerusalem Tu Tingwang Gu Kendi Phutmibo 
22Ringjiu bambo khaoringdungse lensu mide, siga mawengbo phidung sidi paliu 
sai suitad mide. Israel mai Rawang gu ran-ranbo nbiu siniu paliu riga bamme. 

23Sibo ran-ranbo nbiuse namditu phutlujiu tingbanglam bambo ramluong lam 
tadmide. 

24Sibo madungao gasu, Tingwang hiupuina siniu atu Babylon ga kavang thiu 
bambo gase juwanglan mide. Sichiujiu madungaose loimide, 

25sichiujiu RAPIU niu akhuga lenkhai mibo hinase Iniu kavang thiu bammai 
khuga dinkhaide. 

Ezekiel 12 

Phaimiukakung Hai Paky-palu Kahamai Kumbo-e 
1 RAPIU niu akhuga din-e. 

2“Shai-suibo mai yo, nang hai kadin piumakmai ruangga lung bamme. Paliu 
mikra bamme, chiudi paliu wadi ngao makge; paliu kuonra bamme, chiudi paliu 
wadi chiu makge, palamra paliu hai kadinpiu makge. 

3“Tuhoira, Shaisuibo mai yo, paky-palu kahamai siniu kambo kumjiu nabangse 
thiulujiu tamiu makhaga tadsulo. Nangniu haibo bamtu saodiak lujiu, pabam 
katamlam tadbo situ pijiu mai hinatu lenkhailo. Natu suimak mai tudi pingao 
khailo. 

4Naimik bamkhaga nabangse thiulujiu kavang thiutad mirabo kumjiu, paliuniu 
ngaobo bamga chawanse tadsulo. 

5Paliuniu phuijiu bamboga nagu singbengse kamput lujiu sigasu nabangse khoi 
npadbo sidi lenkhailo-e. 

6Nabangse namakhuakga khailujiu khatdi namik domman lujiu nang 
tadpadbose paliutu ngaolen khailo. Nangniu kambambo haise Israel maidung 
leng kachan khaibo thiurabo-e.” 

7 RAPIU niu akhuga dinkhaibose Iniu kamsude. Sibo naise, Iniu aky-alu hamai 
kumjiu abang thiulu, agu singbengse kamput lujiu abang phunglu tadpad sude. 
Maidung siniu phuijiu bamboga Iniu abangse amakhuakga thonkhai lujiu tadpad 
mide. 

8Pasaibo nai nsuan RAPIU niu akhuga din-e. 

9“Shaisuibo mai yo, tuhoira kadinpiu makbo Israel maidung siniu nang degu 
kambamlo chiubo maniu bamme, 

10siniu Dithubo RAPIU Iniu paliu khuga degu dinbamlo chiubo hai paliu khuga 
dinkhai bilo. Haibo champaose Jerusalem ga chawang-nah khatdi siga 
lungbammai mathiu leng-e. 

11Nangniu kambambo haise paky-palu kahabo mai thak kambambo-e, sichiujiu 
paliudi paliu-ky paliu-lu kahamai thiu mine, khatdi kavangleng mintad mine. 

12Chawang-nah siniu pabang thiulujiu paliuniu paleng singbeng kamput khaibo 
gasu tamiubo tingga paksu rabo-e. Paniu pazu takum lujiu tadne siniu pah delam 
tadkinno chiubo wadi ngao lakge. 

13Chiudi Iniu agu tathak thiukhaijiu patu manmi rabo-e. Sichiujiu Iniu patu 
Babylon lam puitad lujiu, patu pingaomak jingjiu kamshat mirabo-e. 

14Iniu pagu chakamkyga bammai, pagu ladpimai, patu akhemai hinatu kam 
marapiak khaijiu, paliutu kamshatra maidungniu phiusu rabo-e. 

15“Iniu paliutu katambo jat ruangga, sangdiumai kadihga kam marapiak khaibo 
tingga I hai RAPIU si-e chiubo paliu sisu rabo-e. 

16Iniu paliutu tathiu-chari gasu, katiu riangbo gasu khatdi chararen gasu 
poinakha ronna masiak khaine, sichiujiu paliuniu akhuga dechiujiu matai 
marengbo ngam kamkhai milo chiubo sisu rabo-e, khatdi I hai RAPIU si-e chiubo 
paliuniu suikhai rabo-e.” 

Masandi-dibo Phaimiu Gu Madan 
17 RAPIU niu akhuga din-e, 

18“Shaisuibo mai yo, nangniu tiubo tingga khatdi sakbo tingga pingjiu masandi-
dilo. 

19Dithubo RAPIU niu Jerusalem ga lung bammai khuga dinbo champao hai jat 
hina khuga dinkhai bilo: Paliuniu tiubo khatdi sakbo tingga pingbo siniu paliu 
masandi-di misu rabo-e. Paliu kadih situ gaophat mirabo-e palamra siga 
lungbam mai hinase tacheng-tajai kahamai maliang-e. 

20Tuhoi lungphui bambo namdi haitu kam maha mine, sichiujiu sibo kadih situ 
ramjing pithiu khai mine. Siga paliuniu I hai RAPIU ye, chiubo simi rabo-e.” 

Dinjiu Bambo Kadincham Khatdi Tad Makbo Champao 

21 RAPIU niu akhuga din-e. 

22Paniu din-e, “ Shaisuibo mai yo, dekamjiu Israel maidungniu haibo 
kadinchamse dinjiu bamgulo: ‘Pawan ra tadjiu bamme, chiudi din masuang khai 
mibo chamse wadi wangtang makge’? 

23Tuhoira Dithubo RAPIU Iniu dinbambo champao hai paliu khuga dinkhai bilo. 
Iniu sibogu kadinchamse kam maha mine. Haise wadaodi pi din lanlak mide. 
Sibosung paliu khuga dinkhai bilo: Pawanse wang bamme, masuang dinkhai 
mibo chamse majiwang kinne! 

24“Israel mai ruangga nchang makbo madungao, maksai kamaobo sailad padta 
mirabo-e. 

25RAPIU, Iniu paliu khuga dinkhai rabo-e, sichiujiu Iniu dinkhai mibo hinase 
kamkhai rabo-e. Haise pating thenglak mide. kadinpiu makbo maidung naliu 
ringtingga Iniu kamkhaine chiujiu kachankhai mibo hinase padrabo-e. Iniu 
dinkhai mibo-e, chiujiu Dithubo RAPIU niu dinkhai mide.” 

26 RAPIU niu akhuga din-e, 

27“Shaisuibo mai yo, nagu madungao nai sailad hai pasai kana leng-e chiujiu 
Israel maidungniu maning-e. 

28Sijengniu, Dithubo RAPIU Iniu paliu khuga degu din bamlo chiubo hai paliu 
khuga dinkhai bilo: Haise pating thenglak mide. Iniu dinkhaibo hinase kamkhai 
rabo-e. Dithubo RAPIU Iniu dinpad mibo-e!” 

Ezekiel 13 

Aratbo Phaimiukakungpiu Lamga Sailad 
1 RAPIU niu akhuga din-e. 

2Paniu din-e, “Shaisuibo mai yo, paliu ronna sailad leng kamlujiu dinbambo 
Israel maitu din masa khai bilo. RAPIU gu ladkeng hai paliuniu nking khaira 
dinkhai bilo.” 

3Dithubo RAPIU niu haichiujiu din bamme: “Kapangbo phaimiukakung maise 
nchummi rabo-e! Paliu ronna paliugu ningting khoipad lujiu khatdi madungao 
masingpad lujiu din bamme. 

4Israel maidung yo, naliugu phaimiukakungdung haira nchum mibo namdiga 
lungbambo tanydung kumgapjiu pageng hamide. 

5Paliuniu kaomibo singbeng situ akhe makge, maksai karengse paliuniu 
thiusulan makge. Siniu RAPIU tingmikga charise wangboga, Israel mai haitu 
gukhai ngamlak mide. 

6Paliugu madungao hai aratbo-e khatdi sailad dinbambose maji makbo-e, 
paliuniu agu champao din bamme chiujiu paliu ronna kam bamme, chiudi Iniu 

paliutu langkhaibo makge. Chiudi paliuniu paliu chamse majisune chiujiu 
maning-e! 

7Iniu paliu khuga din-e: Naliuniu ngaobo madungao sira aratbo-e khatdi sailad 
dinbose maji makbo-e. Naliuniu sise aladkeng-e chiujiu din-e, chiudi Iniu naliutu 
npaokhai makge!” 

8Sijengniu Dithubo RAPIU niu paliu khuga din bamme; “Naliu ladkeng hai maji 
makge, naliugu madungao hai aratle. Haijengniu naliutu Iniu suimakjiu atungbo-
e. 

9Naliu gu aratbo madungao siniu maidungtu jumaojiu bambo naliutu Iniu sajai 
pirabo-e. Amaidungniu walamga makhiam thiubo tingga naliutu pijao khai 
lakge; Israel mainiu chamairiak chakboga naliutu chakkhai tami rabo-e; naliuniu 
naliu kadihga wadaodi malan wanglak mide. Siga I hai Dithubo RAPIU si-e chiubo 
naliuniu sisu rabo-e. 

10 “Phaimiukakungdung siniu wahina wibamme chiu arat dinjiu maidungtu 
jumao mide. Wahina hai pachangsiakjiu wimakge! Amaidungniu singbenggu 
tatukangse kalad padjiu kamput mide. Siga phaimiukakungdung siniu wanglujiu 
sise wa kakaboniu manuksim mide. 

11Paliugu singbengse kaomine chiujiu phaimiukakungdung khuga dinkhai bilo. 
Sibo riga kachak rotkiu rabo-e, khatdi tingriu katanbo langkhai rabo-e. 

12Singbengse kaoparoi-soi mirabo-e, siga naliuniu wa kakabo manuk khaibo situ 
degu pageng bamlo chiujiu mai hinaniu maniu sune.” 

13Tuhoira Dithubo RAPIU siniu haise din bamme: “Singbengse kam maha 
miraleng Iniu alung pomjiu tingthung katanbo, tingset katanbo khatdi kachak 
langkhai rabo-e. 

14Paliuniu wa kakabo manuk khaibo situ kampangjiu, kaphung tudung situ 
rathon mira alung chap mibo-e, Haise kao paroisoi kiujiu naliu mathiutu 
kamshat mirabo-e. Siga mai hinaniu I hai RAPIU si-e chiubo simi rabo-e. 

15“Singbeng nai sibo riga wakaka manuk khaibo mai hinase agu lungpom 
lungnot niatao rabo-e. Siga Iniu naliu khuga, singbeng nai naliu hai hamide 
chiujiu dinrabo-e-- 

16Jerusalem hai wahina wimak tadi wahina wibamme chiujiu dinbo 
phaimiudung naliu mathiu hami rabo-e!” Dithubo RAPIU niu dinpad mibo-e. 

Aratbo Phaimiukakung puidung Lamga Sailad 
17 RAPIU niu din-e, “Tuhoira, Shaisuibo mai yo, naliu ruangga sailad dinjiu bambo 
puidung situ phuilulo. Paliutu din masakhailo, 

18khatdi Dithubo RAPIU niu paliu khuga dinbambo hai paliu khuga dinkhai bilo: 
“Maipuidung naliu nchummi rabo-e! Naliuniu chamik thao kadatbogu tiuriangse 
mai hinaleng jajiu bamme khatdi chamik thao kadatbo fairense mai hinaniu 

paliu pi takumra dakjiu bamme, sichiujiu paliuniu maidung piriga pumtan 
bamlu raleng kam bamme. Naliuniu amaidung piriga kashaibo nai karingbo 
pumtan thinlujiu naliuleng genglura ronna phui bamme. 

19Naliuniu taruak pek nai tathiu chaben kani khat jengniu amaidung masuangga 
atu chakhuang thiu makjiu aratle. Shaibui mak maitu naliuniu kamshatle, khatdi 
shaibui maitu naliuniu kamshat makge. Sichiujiu naliuniu amaidung khuga 
aratbo dinboga paliuniu naliutu malumme.” 

20Tuhoira Dithubo RAPIU niu haichiujiu din bamme: “Naliuniu mata kinbo 
kashaibo nai karingbo riga thinman bambo tah situ Iniu mareng-e. Iniu naliu 
npomse siakbiang padlujiu naliuniu thinman bambo maidung situ khenrang 
pithiu khai mine. 

21Iniu naliu pikhek fairense siakthon mine sichiujiu naliugu pumtan gasu 
amaidungtu malod khat gasu pijiu mari mine. Siga I hai RAPIU si-e chiubo 
naliuniu sisu rabo-e. 

22“Naliugu aratbo siniu kawibo maidung, Iniu kam masakhai raomaitu naliuniu 
kam n-khin khai-e. Kasabo maidung situ paliugu kasabo gasu pi marikhai lujiu 
paliu ringting kalan lura khamme. 

23Sijengniu tuhoira naliugu majimakbo madungao nai aratbo sailadse pating 
loimide. Naliugu pumtan gasu Iniu amaidungtu rankhai mine, siga I hai RAPIU si-
e chiubo naliuniu sisu rabo-e.” 

Ezekiel 14 

Charameng Kahumbotu Tingwang Niu Suimakbo 
1Israel maigu jupaodung khangsianiu RAPIU maning maniura akhuga wang-e. 

2Siga RAPIU niu akhuga din-e. 

3“Shaisuibo mai yo, haibo maidung haise charameng ga paliu lungchun khai 
mibo-e, sichiu charameng siniu paliutu nuan-ga jukhai mibo-e. Paliutu Iniu 
paokak khaine chiujiu paliuniu maning jiuma? 

4“Tuhoira Dithubo RAPIU Iniu paliutu degu dinbamlo chiubo hai paliu khuga 
dinkhai bilo: Charameng khuga palungchun khai mibo Israel mai hinatu khatdi 
sibo ramengniu nuan-ga jukhai mibo mai situ phaimiukakung khuga wa 
maniura wangbo mai siniu, akhugasu kabuibo chiubora—charameng siniu 
daobuibo chamkakse daorabo-e! 

5Sibo ramengdung siniu Israel maidungtu akhu gasu jumari kam kammi gu-e, 
chiudi Iniu pikhai rabo chamkak hainiu pijiu paliutu agu kadinpiu khai lusune 
chiu maning-e. 

6“Siniu tuhoira Israel maidung khuga Dithubo RAPIU Iniu dinbambo haise 
dinkhai bilo: Naliugu matai marengbo ramengdung situ phutlujiu maripad milo. 

7“Israel mai khatniu maksai Israel mai ruangga lungbambo sangdiumai khatniu 
akhugasu mari lujiu, charamengtu kahum lujiu, phaimiukakung khat khuga wa 
maniura wangsai, RAPIU, Iniu patu haibo chamkakse pikhai rabo-e! 

8Iniu patu suimakjiu atung rabo-e. Iniu patu mathiu maga kamlen rabo-e. Iniu 
patu amaidung ruanggasu lupad mirabo-e, sichiujiu I hai RAPIU si-e chiubo 
naliuniu sisu rabo-e. 

9“Phaimiukakung khatniu patu aratbo chamkak pikhaisai, sise RAPIU, Iniu patu 
aratkhai bibo-e. Iniu patu amai Israel mai ruanggasu lupadmi rabo-e. 

10Phaimiukakung situdi pakhuga maniubo piuse tudi Iniu machambo sajaise 
pikhai rabo-e. 

11Iniu haise kamkhaibo sira Israel mainiu akhugasu pakta mira khatdi nuan gasu 
kam taniata mira kam khaibo-e. Palamra paliu hai amaidung-e, khatdi I hai paliu 
Rawang thiu rabo-e.” Dithubo RAPIU niu dinpad mibo-e. 

Noah, Daniel Khatdi Job 
12 RAPIU niu akhuga dinkhai-e. 

13Paniu din-e, “Shaisuibo mai yo,” kadih khatniu nuan kammi sai, khatdi akhuga 
chamchang maksai, Iniu aben henpadjiu paliugu katiu-kasakse kam maha 
mirabo-e. Iniu charakhum langkhaijiu chakhao chamai hinatu kamshat mirabo-
e. 

14Siga Noah, Daniel khatdi Job paliu lungbamliu tadi, paliu khangsum gu kawibo 
siniu paliu ringtingtu ronna ranlu rabo-e.” Dithubo RAPIU niu dinpad mibo-e. 

15“ Maksai Iniu nkan-khaoringdungtu langkhaijiu maidung situ kamshat khaisai, 
siga mai khatniudi tad mariu silakge, 

16uibo maidung khangsumse bamliu tadi, paliuniu paliu nahdungsiak tudi ranlu 
lakge chiujiu Dithubo RAPIU Iniu dinbo-e. Paliu ringtingtu ronna paliuniu ranlu 
rabo-e, sichiujiu sibo kadihse kathaidih thiumi rabo-e. 

17“Maksai sibo dihga Iniu tathiu-chari langkhaijiu chakhao chamai hinatu 
kamshat misai, 

18uibo maidung khangsumse bamliu tadi, Dithubo RAPIU Iniu ringbambo 
Rawang thiubambo jengniu paliuniu paliu nahdungtu rankhai silakge, paliu 
ringtingtu ronna ranlu rabo-e. 

19“Iniu sibo dihga alungpomjiu chararen langkhaijiu chakhao-chamai kengkhatu 
kamshat khaisai, 

20siga Naoh, Daniel khatdi Job lungbamliu tadi, Dithubo RAPIU, Iniu ringjiu 
bambo Rawang thiu bambo jengniu, paliuniu paliu nahdungtu tangbo ranlu 
lakge. Paliugu kawibo siniu paliu ringtingtu ronna ranlu rabo-e.” 

21 Haise Dithubo RAPIU niu din bambo si-e: “Iniu Jerusalem tu sajai pikhaira agu 
lungpom kasabo madaisira- tathiu-chari, katiu-kasak riangbo nkan-khaoring, 
khatdi chararen madai haitu langkhaijiu chakhao chamai hinatu kam mahami 
rabo-e. 

22Khangsia mainiu ringmasiak lujiu paliu nahdungtu ranlutadi, paliuniu 
nakhuga wangbo tingga paliutu phuitailo. Paliu hai dejiukha salo chiubo khatdi 
Iniu Jerusalem riga ladjan thiubo hai maji-e chiubo silu rabo-e; 

23siga Iniu kambambo hina hai wilura kambambo-e chiubo naliuniu sisu rabo-
e.” Dithubo RAPIU niu dinpad mibo-e. 

Ezekiel 15 

Mumsy ken Lamga Din Champan Khaibo 
1 RAPIU niu akhuga din-e. 

2Paniu din-e, “Shaisuibo mai yo, dechiujiu singbang khattu nai mumsy kentu din 
kadasi ralo? Dechiujiu mumsiken-ke nai mariu singbang situ din kadasi ralo? 

3Haise nangniu thin lujiu wa kagengbo kamlu buima? Haise thin lujiu wa 
guakhaira ntuang kamlu buima? 

4Haise chami thiuraleng ronna-e. Haise paton lam kiwangjiu n-gangga tikwang 
misai nangniu wa kagengbo kamlu buima? 

5Haise rumakha gadi pageng hamibo-e. Haise tuhoira chaminiu rumisai pageng 
degu bamlan ralo!” 

6Tuhoira Dithubo RAPIU niu din bambo haisi-e, “Mariu gasu mumkense ramlujiu 
rumibo kum, Iniu Jerusalem ga lungbam mai situ sajai pisu rabo-e. 

7Paliuniu chami khat situra mari lude, tuhoira katambo mi siniu paliutu rulan 
sune. Iniu paliutu sajai piboga, I hai RAPIU si-e chiubo naliuniu sisu rabo-e. 

8Paliuniu akhuga chamchang makbo jengniu, Iniu paliu kadih haitu kathaidih 
pithiu khai mirabo-e.” Dithubo RAPIU niu dinmibo-e. 

Ezekiel 16 

Matun Makbo Jerusalem 
1 RAPIU niu akhuga dinlan-e. 

2Paniu din-e, “Shaisuibo mai yo, Jerusalem niu kamkhai mibo matai marengbo 
ngam situ siokhailo. 

3Dithubo RAPIU niu pakhuga degu dinbamlo chiubo pakhuga dinkhai bilo: “Natu 
hai Canaan kadihga manakhai-e. Napiu hai Amor mai-e khatdi napui hai Hitt 
mai-e. 

4Natu manabo tingga mai khat niudi natu nkhiu khai makge maksai nalaa gekhai 
makge maksai natu matai biamkhai makge maksai natu chafainiu majiukhai 
makge. 

5Haikumbo ngamse mai khatniudi naleng kamkhaijiu natu lungsa khai makge. 
Natu manabo tingga mai khatniudi natu lungsa makge. Natu hai nkanjiuga 
thonkhai nbam niubo-e. 

6“Siga Iniu tadpadboga nazai jiuga nang kahak bamniu-e. Napum pakhiangna 
tazai siniu phuiting bamniu-e, chiudi Iniu natu pishai khai makbo-e. 

7Iniu natu pabang wibo piubuanbang khat pithiu khai-e. Nangniu tankhangjiu 
khatdi dikhangjiu liunahmai khat thiu mibo-e. Na-nabomse padmide, natham 
thengkhang mide chiudi napumruang bamkha-e. 

8“Iniu wanglanbo tingga, natu lungsa rabo wanse wangtang mide. Napumruang 
situ Iniu a-ntiang khoilu majiukhai lujiu natu lungsara ladriat thiu khaide. Yo, 
Iniu natu magiangra ladriat thiukhaijiu nang hai agu thiu mibo-e.” Haise 
Dithubo RAPIU niu dinbambo-e. 

9“Sigasu Iniu tadui thuaklujiu tazaise khiu masan khaibo-e. Iniu napum gase 
takisa manuk khai mibo-e. 

10Iniu natu tathuak kakhaibo fai siniu napuan thiu khai-e, withubo chamigi 
phitop pikhailu, fainoi siniu napee khek leng khatdi takhompui-re ntiang 
pikhaide. 

11Iniu naleng tatiu-tataa, taaben-taasi pikhai bibo-e. 

12Iniu naleng taniu-khap, chalan, khatdi matai kawibo chawang pirun pikhai 
bibo-e. 

13Nagu kachia-rangkanggu tatiu-tataa khatdi tathuak khaibo fainoi nai chakhao-
tai fai kengjiu bam mide. Withubo takhuiniu khuakbo taruakse nangniu tiukhai 
mide, khatdi makhuidui nai takisadi naleng bam mide. Nalunwat hai ben bansat 
mide, sichiujiu nang chawangpui thiu mibo-e. 

14Nang hai jat hina ruangga nazu-nalun witathui-e, palamra Iniu natu haijiukha 
kam mawikhai bibo-e.” Haise Dithubo RAPIU niu dinpad mibo-e. 

15“Chiudi nangniu nalunwat nai nazan tadbo situ nangniu thinlujiu nakhuga 
kawangmai hinatu maluangji ponjiu tadmide. 

16Nangniu nafaise khoilujiu nagu kahumbo bam situ khatdi papum kajonpui 
kumjiu napumse mai hina khuga pikhaijiu bamme. 

17Iniu naleng pikhaibo kachia nai rangkangse khoilujiu nangniu npiumai 
mengdung kamlujiu nangniu paliu khuga makha-e. 

18Iniu naleng pikhaibo tathuak faise nangniu khoilujiu charameng khugase 
kadkhai bamme, sise kumjiu Iniu naleng pikhaibo takysa nai parim wibose 
nangniu charameng khuga kadkhaijiu bamme. 

19Iniu naleng withubo tiutek--withubo takhui, takisa, makhuidui pikhaibose 
nangniu khoilujiu charamengdung khugase kadkhai bamme.” Dithubo RAPIU niu 
haise dinpad mibo-e. 

20“Sigasu nangniu akhuga lungkhaibo nahpuidung khatdi nahpiudung situ 
nangniu charameng khugase jumeng charathiu khai-e. Haise nangniu akhuga 
dejiukha matun kamak gulo, 

21anahdung puilujiu charameng khuga charathiu khaibo hai saju makma? 

22Nangniu chakhapui kumjiu matai marengbo kamangambo ngamse kambambo 
wan-ga—nda nang nahtingdao napumruang tazai jiuga kaniang bambo situ 
wadao khatdi maningtao khai makge.” 

Jerusalem Gu Lunlung Hai Chakhapui Kumbo-e 
23Dithubo RAPIU niu din-e, “Nang hai nchum mide! Nchum mide! Nangniu 
kasabo hina hai kam mide, 

24sichiujiu npui-ncheng hinaga charamengtu kahumrabo bam kamkhai lujiu 
nangniu napum kajonbo ngamse kam bamme. 

25Nalunwat haitu nangniu taniangjiuga kalui kakhuak mide. Nakhuga 
kawangmai hinatu napum pikhai-e, sichiujiu naimachangna chakhapui suang 
sa-nkiu mide. 

26Nangniu nakiningmai, Egypt mai kacharangmai situ maluanglu jibamme, 
sichiujiu napum kajonbo ngam hainiu alung kampom mide. 

27“Tuhoira natu sajai piraleng Iniu aben khengsu mide, sichiujiu naleng pikhaibo 
thoidamse luthon mide. Nagu matun makbo lunlung jengniu natu kamarengbo 
Philistia mai khuga Iniu pikhai mide. 

28“Maidung haitu maluangbo siniu naleng kim makge, siniu Assyria maitu 
nangniu hatad lande. Nangniu paliugu chakhapuidi thiu khaide, chiudi 
paliuniudi naleng kim makge. 

29Sichiujiu chali-chala thinbo Babylon maigu chakhapuidi nangniu thiukhaide, 
chiudi paliuniudi natu pikim khailu makge.” 

30Haise Dithubo RAPIU niu dinbambo-e: “Nangniu mangammak jingbo 
chakhapui kumjiu kamkhai mide. 

31Npui-ncheng hinaga nangniu charameng kahumrabo bam kamkhai lujiu siga 
kamakhabo ngamse kamkhai mide. Chiudi nangra papum kajonbo puidung 
kumjiu rangkangtu matan sonbo makge. 

32Nang haira pakinatu chalungsa makjiu zusi kamakmai khuga kamakhabo 
puise kumbo-e. 

33Papum kajonpui situra paman pibo-e, chiudi nangra namarai piudung siniu 
natu maluangji khaira mahin tanim pi-e. 

34Nang haira ka-nkiubo chakhapui jat khatle. Nangniu sichiu kamra mai 
khatniudi natu manomjiu kam makge. Natu mainiu paman pimakge, chiudi 
nangniu paliutu pibo-e! Yo, nangra tamsinbo-e.” 

Jerusalem Tu Tingwang Niu Ladjan Thiubo 
35Sichiusai, tuhoira, chakhapui, Jerusalem yo! RAPIU niu degu dinbamlo chiubo 
hai nkinglo. 

36Haise Dithubo RAPIU niu dinbo-e: “Papum kajonpui kumjiu nangniu nafai-
nanina gaodok padlujiu namarai piudung khuga khatdi nagu matai kamarengbo 
ramengdung khuga napum pikhai bamme, khatdi nanahdungtu kamshat lujiu 
charamengdung khuga kadkhaijiu bamme. 

37Haijeng gasu Iniu namaraipiudung—nangniu masenbo situdi, nangniu 
marengbo situdi puiwang taruangkhai rabo-e. Iniu paliutu puiwang natu pichap 
magui lujiu nafai-nanina gaodok padlujiu napumruang situ pijiu phuikhai rabo-
e. 

38Nangniu makha-aga khaimibo nai maitu kamshat mibo jengniu, natu hai Iniu 
alung pomjiu kashaibo siniu sajai pikhai rabo-e. 

39Iniu natu paliugu pumtan-ga pikhaijiu paliuniu natu maluang makha khai 
mibo bam nai charamengtu kahum khaimibo bam situ rathon mirabo-e. Paliuniu 
nafai-naninase khatdi natiu-nataase khoilu tadmi rabo-e, sichiujiu natura 
napumruang ronna khaidiak rabo-e. 

40“Paliuniu natu tatuniu rotra maidungtu masukhai sune, sichiujiu paliu heng 
siniu natu dantap-tapmi rabo-e. 

41Paliuniu nakyse chami rumine, sichiujiu natu sajai pibo hai maipuidungtu pijiu 
phuikhai rabo-e. Iniu natu pijiu chakhapuise pithiuta mine, sichiujiu namarai 
piudung leng kalen pikhai tamine. 

42Sichiusai agu lungpomse hami rabo-e, khatdi alung hai agiwang mirabo-e. 
Sichiujiu alung pomta mine khatdi manma tamine. 

43Nang nahtingga dechiujiu Iniu natu akhikhai milo chiubo nang mangai mide. 
Sijengniu pakhiangna haise Iniu natu pijiu ruikhai rabo-e. Haijiukha matai 
marengbo riga dekamjiu npui-npiu thiujiu makhabo ngam haise nangniu 
khaisan jiulo?” Haise Dithubo RAPIU niu dinpad mibo-e. 

Panahpui Hai Papui Kumbo-e 

44 RAPIU niu din-e, “Maidungniu kadincham haise thinjiu nalamga dinrabo-e, 
Jerusalem yo: ‘Panahpui hai papui kumbo-e.’ 

45Nangra pachangsiakjiu napui kumgap-e. Paniu pakinatu khatdi 
panahmaidungtu thon mibo-e. Nang haira nasingna puidung paliu kinadung nai 
paliu nahdungtu manibo puidungse kumbo-e. Nasingnapui nanaigu namdi sira 
Hitt maipui khatdi Amor maipiu thiubam niubo-e. 

46“Nachipui sira tingpilam bambo Samaria nai panamdung si-e. Nasai kariupui 
sira tingrunlam bambo Sodom nai panamdung si-e. 

47Paliu phipa saisuijiu paliugu matai marengbo tienkamdungse aliboga nachun 
kimlu buima? Makge, pakak-kak gara nagu tienkam hai paliu suang sa-nkiu 
diang-e. 

48“Dithubo RAPIU, ringjiu bambo Rawang Iniu dinbambo-e: nachipui Sodom nai 
panam namai siniura, nangniu khatdi nanam namainiu kamkhai mibo kasabo 
ngam hai kamtang makge. 

49Para khatdi panahmaidung sira chaliang-e, palamra tiura-sakra paliugu keng 
bamme, sichiujiu agi-manaijiu paliura lung-e, chiudi paliuniu lungkalakmai nai 
kalek samai situ wajeng chakkhai makge. 

50Paliu lung tanjiu, paliu wasao thiu-e khatdi Iniu marengbose paliuniu kamme, 
sijengniu paliutu Iniu kam maha mibo-e, haise nangniu sibambo-e. 

51“Nangniu kamkhai mibo nuan paphandi Samaria niu kamtang makge. Paniu 
kamkhai mibo suang nangniu matai marengbo hai kamkhai mide. Nagu kasabo 
haitu phuisai, nachipui tura din kadaboga pachun kahabo panai nchamme. 

52Siniu tuhoira nagu mangambo hai nangniu daorabo mide. Nagu nuandung 
haira nasingnapui suang sa-nkiu mibo-e, sichiujiu paliura paliu chun kahamai 
kumbo-e. Tuhoira nazu hengban lujiu kamangambose phungsulo palamra 
nangniu nasingnapuitu pijiu masanbo leng ngaopad khai mibo-e.” 

Sodom Nai Samaria Tu Kalankhai Rabo 
53 RAPIU niu Jerusalem khuga din bamme, “Iniu Sodom nai panamdungtu, khatdi 
Samaria nai panamdungtu, paliu mathiutu pidisu khai lan rabo-e. Yo, Iniu natudi 
pidisu khaine. 

54Naronna nang mangam sune, khatdi nagu kamangambo hainiu 
nasingnapuidung sira dejiukha wilo chiubo lensu rabo-e. 

55Paliu disulan rabo-e, khatdi nangdi, nagu namdung tudi kalan khai lanrabo-e. 

56Nagu kasabose khoipad madu makbo suangga, nangniu wasao thiujiu bambo 
tingga, 

57nangniu Sodom tu din kaga khaimibo makma? Tuhoira nangdi pakumgap 
mide-- Edom mai, Philistia mai khatdi natu marengbo nakiningmai siniu natu 
thin kagajiu bambo-e. 

58Nangniu matai kamarengbo ngam kamkhai mibo jengniu, nang-hai chariusiak 
rabo mide.” RAPIU niu dinpad mibo-e. 

Tingtheng Bamrabo Ladriat 
59Dithubo RAPIU niu din-e, “Nangniu daobuibo saisuijiu Iniu natu kamkhai rabo-
e, palamra nangniu nagu ladriat situ wajeng simakjiu ladriat khaibo situ 
kampang mibo-e. 

60Chiudi nang nahtingga Iniu nakhuga ladriat thiukhai mibo kumjiu chakhuang 
thiukhai rabo-e. 

61Nangniu dechiujiu lungkhai milo chiubo pi maningtao khaine, sichiujiu 
nangniu nachipui nai nasai kariupuitu daolanboga mangam surabo-e. Iniu 
panaitu nanahpui kania kum pithiu khaine, haise Iniu natu ladriat thiukhaiboga 
haise jaolu makge. 

62Iniu nakhuga ladriat thiukhai lan bine, sichiujiu I hai RAPIU si-e chiubo nangniu 
sisu rabo-e. 

63Nangniu kamaobo kamkhai mibo hinase Iniu kuak khai bine, chiudi nangniu 
sise maningtaobo wan-ga, namun ngapadra katang mangam surabo-e.” 
Dithubo RAPIU niu dinpad mibo-e. 

Ezekiel 17 

Lengreng Nai Mumsikentu Din Champanbo 
1 RAPIU niu akhuga din-e. 

2Paniu din-e, “Shaisuibo mai yo, Israel mai khuga din champanbo khat hai 
dinkhai bilo, 

3sichiujiu Dithubo RAPIU Iniu paliu khuga dinbambo haise paliutu pisi khailo: 
Lengreng kadibo pakan kaphing padlujiu bambo, palun wibo kan phungbo khat 
bamme. Paniu Lebanon Luonglam lenmeng cedar bang ton khat kamlujiu, 

4chali-alibo namdi khatga ponwang khaide. 

5Sibo saiga paniu Israel mai kadih gasu singbang lun khat ponlujiu kadihtam 
kawibo bam khatga lingkhaijiu sise puak mawikhang sude. 

6Sibo bangse mawikhangjiu, pakense kenphuiting mide, pakese lengreng 
khulam puakkhang sude pamense sukjiu kenkhang sude. Sibo mumsy kense 
pakedung nai paniwdung siniu phuiting mide. 

7“Siga kakibo lengreng pakan siukadibo khat bamme. Sichiujiu sibo mumsy-men 
siniu khatdi panui siniu paniu lungbambo karengga suang sibo lengreng 
khugasu taduise kengjiu daolu sune chiubo maningjiu pakhulam marikhai sude. 

8Sichiujiu sibo mumkense kadihtam kawiboga khatdi tadui kawiboga lingkhaibo 
jengniu pasyse kengjiu khatdi wijiu masi ngamlubo mumsiken thiu khang mide. 

9“Sijengniu Dithubo, RAPIU, Iniu maniubo-e: Sibo mumkense puakkhangjiu 
lungbam rama? Karaibo lengreng siniu, sibo mense pethon lujiu, sibo kedungse 
kamtap-tap lujiu sise kam agui khaimi lakma? Haise pethon padra pumtan 
ngutlakge maksai kadibo jat ngutjiu pethon lakge. 

10Yo, haise lingkhai mibo-e, chiudi haise puakkhangjiu khatdi ringjiu bam rama? 
Tingbang lamgu tingkaise wangboga sise aguimi lakma? Pokbambo gasu haise 
aguikiumi lakma?” 

Din Champanbo Gu Ramba 
11 RAPIU niu akhuga din-e, 

12“Haibo kasabo maidung khuga din champanbo ramba haise paliu sima chiujiu 
maniu matailo. Babylon mai wangpiuniu Jerusalem ga wanglujiu pawangpiu nai 
pagu chakampaodungtu Babylon lam puitad mibo-e, chiujiu paliu khuga dinkhai 
bilo. 

13Paniu chawang kikhunmai khang khattu puilujiu pahangga matunjiu lungra 
kawi thiu lubo-e. Paniu parathiumai khangsiatu chariga minlumai thiurabo-e. 

14Sibo jat siniu sulujiu charithiu lan makra paniu ladriat thiu khai mibo-e. 

15Chiudi Judah mai wangpiu siniu suini makjiu Egypt mai khugasu chaqondung 
nai riphendung langkhaira kam sude. Haise paniu ngamlu rama? Kawi thiukhai 
mibo situ paniu kampang mibo jengniu patu sajai pimak daolakge! 

16“Dithubo RAPIU Iniu ringjiu bambo Rawang thiubambo jengniu dinbo-e, 
“Haibo wangpiu hainiu Babylon ga shaikhai rabo-e, palamra paniu Babylon mai 
wangpiu khuga kawi thiukhai mibo ladriatse paniu kampang mibo-e, palamra 
Babylon mai wangpiuniu patu chawang pithiu khai mibo-e. 

17Babylon maidung siniu kadih-khunki nai chari-dangbam kamkhai lujiu 
maidung kakeng khatu kamshatra kamboga, Egypt mai wangpiugu katanbo 
riphendung siniudi patu nkhakhai ngamlakge. 

18Paniu kawithiujiu pagu ladriatse kampang mibo jengniu tuhoira mari ngamlak 
mide.” 

19Dithubo RAPIU niu din-e, “Iniu ringjiu bambo Rawang thiu bambo jengniu, 
kawi thiujiu paniu chamtan gasu tasiang siangkhai mibo jengniu patu sajai 
pirabo mide. 

20Iniu tathiu hamaigu alang pariga thonkhaijiu patu manmi rabo-e. Iniu patu 
Babylon lam puitad lujiu akhuga paniu chamchang makbo jengniu patu sajai 
pirabo-e. 

21Pagu withubo riphendungtu chari gasu kamshat mirabo-e sichiujiu shai 
kabangmai situ pabam hinaga kam marapu khai rabo-e, siga RAPIU Iniu dinkhai 
mibo-e chiubo naliuniu sisu rabo-e.” 

Tingwang Gu Machunbo Ladriat 
22Haise Dithubo RAPIU niu dinbo si-e: “Iniu singchongsing kakubo tonse 
thinlujiu pake kasanbo pi bonpad khaine; Israel maigu kuthubo ramluong gase 
somkhaine. 

23Haise pakedung padjiu khatdi pasy masijiu maisuang kahabo singchongbang 
pithiu khaine. Thingna jat hina sibo hiuga nbejiu lungrabo-e. 

24Sibo dihga bambo singbang hinaniu I hai RAPIU si-e chiubo simi rabo-e. Iniu 
kakubo bangdung situ huikiu lujiu kasiambo bangdung situ pijiu kukhai-e. 
Kamadiakbo bang situ pi agui khaijiu kimibo bang situ pijiu madiak khai-e. 
RAPIU, Iniu dinpad mibo-e. Iniu kamne chiujiu dinmibose Iniu kamkhai rabo-e.” 

Ezekiel 18 

Mai Khatniu Phungrabo Bangrip 
1 RAPIU niu akhuga din-e, 

2“Israel mai kadihga lungmai siniu kadincham haise dinlan lanjiu bambo hai 
degulo? ‘Paliu puipiudungniu kakhiangbo rasy tiu-e, chiudi panahdung hiu 
chakimme.’ 

3“Dithubo RAPIU niu din-e, Iniu ringjiu bambo Rawang thiu bambo jengniu, 
haibogu kadincham hai Israel mai ruangga pijiu din lanlak mide. 

4Mai hinagu ringtingse agu kamna-e, papui papiugu ringtingdi, panahgu 
ringtingdi agu kamna-e. Nuan kammibo pase shairabo-e. 

5“Wagaje, pacheng matipbo, palung masanbo, khatdi kawibo mai khat bamme. 

6paniu Israel maigu charameng situ kahum makjiu khatdi kakham-kaniubo 
rakyga kadkhaibo rathak mania pa tiu makge. Paniu mai naotu kam masajiu 
khatdi maipuiniu khaophun phungbo tingga nphiuji makge. 

7Paniu mai khat khugadi aratmak, khatdi sontiu makge. Mainiu patu apukkhai 
bibose paniu ruilanjiu, mariu-chari maitu paniu kikhai-e khatdi pafai-pani 
kahamai leng pikhai-e. 

8Paniu paton-panaleng rangkang apuk khai makge. Paniu kasabo kam makjiu, 
wakhatgu chamribo hinaga kamajibo dinkhai-e. 

9Haikumbo mai siniu agu chamtan nai agu tacheng-tajaise majaibo-e. Pahai 
tacheng matipbo mai-e, siniu pah ringrabo-e,” chiujiu Dithubo RAPIU niu dinbo-
e. 

10“Wagaje sibopiu nah siniu maigu suttiu, maitu kamshatjiu, papiuniu wadaodi 
kam makbose kamme. 

11Kakham-kaniubo rakyga kadkhaibo rathak maniase paniu tiujiu mainao-
mainahtu kam masa-e. 

12Paniu kaleksamai situ sontiu-e, khatdi aratle, patu apukkhai maigu chapawse 
paniu ruilan makge. Paniu nkengmai rakyga tadlujiu matai kamarengbo rameng 
situ kahumme. 

13Paton-panaleng rangkang maitu apuk khai-e. Pahai ringlu buima? Makge, 
pahai ringlu lakge. Paniu matai-marengbo ngamdung hai kam mibo jengniu 
pahai shai rabo-e. Paronna pashitse phungrabo-e. 

14“Tuhoira wagaje paniabo piu nah khat bamme. Papiuniu kambo nuandungse 
paniu ngaolujiu, papiu thak kam makge. 

15Paniu Israel mai ramengtu kahum makge khatdi kakham-kaniubo rakyga 
kadkhaibo rathak maniase paniu tiu makge. Paniu mai naotu kam masa makge, 
maksai mai khattudi remakge khatdi sontiu makge. 

16Patu apuk khaibo maigu chapawse paniu malan khai-e. Paniu mariu-chari 
maitu pitiu-pisak khai-e khatdi pafai-pani kahamaitu pikhai-e. 

17Paniu kasabose kam makge khatdi paton-panaleng rangkang apuk makge. 
Paniu agu chamtan nai agu tacheng-tajaise majai-e, papiu nuan jengniu pah shai 
lakge, chiudi pah ringsiak rabo-e. 

18Palam khatlam dinlanjiu, papiu siniu sontiujiu khatdi mai hina khuga kasabo 
maliang kamme. Sichiusai paniu kamkhai mibo panuan jengniu pahai shai rabo-
e. 

19“Chiudi naliuniu maniu-e, ‘Papiu nuan jengniu dekamjiu panahniu chariu 
khengmak ralo?’ Sisetu haichiujiu paokak khai-e, Chiubora panah siniu kamajibo 
nai kawibose kamme. Paniu agu tacheng-tajai situ majai mawijiu majai-e, 
sichiusai pahai ringsiak rabo-e. 

20Nuan kambo paniu shairabo-e. Papiu nuan jengniu panah chariu kheng lakge, 
maksai panah nuan jengniu papiu chariu khenglakge. Kawimai situ kawibo 
phijeng pikhai rabo-e, khatdi kasamai siniu pagu kasabo tienkam jengniu chariu 
rabo-e. 

21“Kasamai siniu nuanse kamta mijiu, agu tacheng-tajai paniu majaijiu, kamajibo 
nai kawibose paniu kam misai, pah shai lakge; pahai ringsiak rabo-e. 

22Panuan hinase kuak khaibi rabo-e, sichiujiu paniu ringlu rabo-e, palamra 
paniu majibose kam mibo-e. 

23Kasamai shaiboga Iniu achun wi-e chiujiu naliu maning jiuma?” chiujiu 
Dithubo RAPIU siniu maniu bamme. “Makge! Paliuniu lungli wangjiu ringlubo 
situ Iniu masenbo-e. 

24“Chiudi tacheng matipbo mai siniu kawibo kamta lujiu kasabo, matai 
marengbo tien kam misai, pase ringlu buima? Ringlu lakge! Paniu kawibo ngam 
kamkhai mibose maningtao khai lakge. Pagu nchang makbo nai panuan jengniu 
pah shaisiak rabo-e. 

25“Chiudi naliuniu din-e, ‘RAPIU niu kambo hai maji makge.’ Israel, maidung naliu 
alad nkinglo. Iniu kambo hai maji makge chiujiu naliuniu maning jiuma? Maji 
makbo sira naliu tienkam siniu-e. 

26Tacheng matipbo mai siniu kawibo ngamse kamta lujiu kasabo ngamse kam 
lujiu shai misai, paniu shaimibo hai pagu tienkam kasa jengniu-e. 

27Kasabo mai siniu nuan kamta lujiu kamajibo nai kawibose paniu kam misai, 
paniu pagu ringtingtu malan lubo-e. 

28Paniu kasabose kamta mide, kawibose kam mide chiubo silubo-e. 

29Naliu Israel maidungniu din-e, ‘RAPIU niu kambose maji makge.’ Agu npuise 
maji makge chiujiu naliu maning jiuma? Maji kamakbo sira naliu npui siniu-e. 

30“Tuhoira Dithubo RAPIU Iniu Israel mai naliu khuga dinbo-e, chiubora Iniu 
naliu mai hinatu pagu-gu tienkam saisuijiu ladjan thiu rabo-e. Naliugu kasabo 
tienkam gasu mari lulo, sichiujiu naliu nuan siniu naliutu pijiu kam mahami tulo. 

31Naliugu kasabo hina phut milo, kasanbo maning nai lungchun phunglulo. 
Dekamjiu naliu Israel mai shaini jiulo? 

32Iniu mai khat tudi pijiu shaikhai nimakge. Naliu nuan gasu marilujiu ringlulo,” 
chiujiu Dithubo RAPIU niu dinbambo-e. 

Ezekiel 19 

Chunsabo Lui 
1Israel mai chawangnah kania leng chunsabo lui hai thiukhai raleng RAPIU niu 
akhuga dinkhai-e: 

2Napui hai ndongqui rong gasu chaquipui thiu bamniu-e! Paniu papoi situ 
palung sabo ndongqui-reng jiugasu makuat khang-e. 

3Paniu papoi situ makuat khangjiu tathiu hara katikhai-e; siga pase chamaitu 
tiubo khao thiu mide. 

4Jatdung siniu palamga chiulujiu patuse chakhom thak thiujiu manlude. Paniu 
raolujiu Egypt dihlam jutad mide. 

5Daolubui then papui siniu patu ramgunjiu liangri bamme. Sibosai paniu papoi 
khattu makuat khanglande, siga pase palung kasabo ndongqui mawi mide 

6Paniu dikhang lubo sai patatek phiu tiura katambo ndongquitu maluanglu 
tadsude. Padi tathiu hasi khangjiu maitu tiubo piuse thiu mide. 

7Paniu charirengse kampang lujiu namdise kam masa mide. Paniu marasu dasai 
sibo kadihga lungmaise pingchang-ping-e. 

8Patu aphenra jatdungse wang madui sude; pabam hina lamsu maidung wang 
bamme. Paliuniu paliugu tathiu habo alangse thonpadjiu paliugu tathak gasu 
patu man lude. 

9Paliuniu patu parekga min khailujiu Babylon mai wangpiu khulam juwang 
mide. Israel maigu luongbutga paniu maralan makra paliuniu patu akhejiu 
bammide. 

10Napui hai singgiu mungga lingkhaibo mumkense kumbo-e. Siga taduise keng 
bambo jengniu sibo kense panui nai pasyse masi kaget bamme, 

11Sibo kedungse tankhangjiu chawang thun thiura mawi khangde. Mumkense 
mawikhang kamuangtu tungtangra mawi khangde. Sibo bangse dejiukha wijiu 
dikhanglo chiubo mai hinaniu ngao-e. 

12Chiudi chalung pomjiu bambo ben siniu pamen situ pepad lujiu kadihga 
taliang khai mide. Tingbang lamgu tingkai siniu pasy situ kam maki mide. 
Pakedung situ riangthon mide, sise kimijiu ruthon mide. 

13Tuhoira haise kathaidihga lingkhai mide, tadui kahabo, kasangbo kadihga 
lingkhai mide. 

14Mumsibang mensitu chaminiu rumide; pakedung nai pasy hinase ruthon mide. 
Pakedungse wadaodi tanpad silak mide, chawang thunse wakamdi thiusilak 
mide. Haise chunsabo lui-e; haise thiulan-lanjiu bamme. 

Ezekiel 20 

Tingwang Chunning Khatdi Chamaina Gu Matunmak 
1Haise aliuniu kavang thiujiu bambo takum chinniabogu mangiubo hiu jeng 
riubo nai-e. Israel maidunggu jupaodung khangsianiu RAPIU chunning akhuga 
maniura wang-e, sichiu paliu asuangga ntao bamme. 

2RAPIU niu akhuga din-e. 

3“Shaisuibo mai yo, Dithubo RAPIU niu haibo maidung khuga dinbambo haise 
paliu khuga dinkhailo: Naliuniu agu chunningtu maniura wangbam jiuma? Iniu 

ringjiu bambo Tingwang thiubambo jengniu naliutu akhuga wakhatdi pijiu 
maniu khaita mine. Dithubo RAPIU Iniu dinpad mibo-e. 

4“Nangniu paliu riga ladjan thiura kadenlu dama, Shaisuibo mai yo? Sichiusai 
kamsulo. Paliu paopehdungniu matai kamarengbo tiendung kamkhaibose pijiu 
paliutu maningtao khailo. 

5Iniu dinbambo hai paliu khuga dinkhai bilo. Iniu Israel maitu kadakhaibo 
tingga, ladriat khat thiukhaibo-e. Iniu Egypt dihga paliutu ngaolen khai lujiu, 
paliu khuga dinkhai-e: I hai naliu Rawang RAPIU si-e. 

6Iniu paliutu Egypt dih gasu puipad lujiu, Iniu paliuleng kadakhai mibo lungwibo 
khatdi kadihtam kawibo, withubo kadihse pikhaine chiujiu ladriat thiukhai 
mibo-e. 

7Paliuniu masenbo, matai marengbo ramengdungse phutmira khatdi Egypt 
maigu aratbo radung khugasu paliu ronna kam masan mira Iniu dinkhai mibo-
e, palamra I hai paliu Rawang RAPIU si-e. 

8Chiudi paliuniu kalamjiu alad nkingra suikhai makge. Paliuniu paliugu matai 
marengbo ramengdungtu maksai Egypt mai ra situ phutmi makge. Egypt dih 
gase paliutu agu lungpom lungnotse pijiu niatao khaira Iniu maningbo-e. 

9Chiudi sise Iniu kamkhai makge, palamra paliuniu lungbambo Egypt dih gasu 
Iniu paliutu ju-npad khaine chiujiu Iniu dinkhai mibo jengniu, chamtantu kam 
masa mirabo situ manangbo jengniu-e. 

10“Sichiujiu paliutu Iniu Egypt dih gasu ramjingga maluang npad khaibo-e. 

11Iniu paliutu agu chamtandung pikhaibi-e, khatdi kadinpiubo mai siniu ringlura 
agu tacheng-tajaise paliutu katikhaibi-e. 

12Tabamnai haitu madan thiujiu ribamra, aliu kakga chamsiang thiujiu 
Tabamnai haitu madan thiujiu ribamra, RAPIU, Iniu kam masan khai mibo-e. 

13Chiudi ramjing siakga katangna paliuniu atu kalamjiu tadmide. Paliuniu agu 
chamtandung nai tacheng-tajaidungtu thon mide, sise majai kalumai rigara 
karingbo pikhai rabo-e. Paliuniu Tabamnai situ kam tania mide. Sibo ramjing 
gasu agu lungpom lungnotse paliutu pi niatao khaijiu paliutu kam maha mira 
Iniu kadensu mibo-e. 

14Chiudi Iniu sise kamkhai makge, palamra Iniu paliutu Egypt dih gasu maluang 
padbo situ ngaolubo jatdung khuga chamtan haitu kam masa mirabo jengniu-e. 

15Sijengniu ramjing gasu Iniu paliuleng pikhai rabo lungwibo khatdi kadihtam 
kawibo, withubo kadih gase paliutu majangwang lakge chiujiu ladriat thiukhai 
mibo-e. 

16Iniu ladriat haise thiukhai-e, palamra paliuniu agu chamtanse lukhai makge 
khatdi agu tacheng-tajaise kampang mide, khatdi Tabamnai haitu kam tania 
mide—paliuniu paliu ramengdung situ kahumni nkiu mide. 

17“Chiudi Iniu paliutu lungsa khai lanbi-e. Ramjing gasu Iniu paliutu kamshat 
makra chaplubo-e. 

18Sibosung, paliu ruangga chabonmaidungtu Iniu kachan khaibi-e: Naliu 
paopehdungniu kampadbo tacheng-tajai situ majai tulo; paliu chengriak tadjiu, 
paliu ramengdung gasu naliutu kam taniami tulo. 

19I hai naliu Rawang RAPIU si-e. Agu tacheng-tajai nai agu chamtandung haitu 
majai lulo. 

20Tabamnai haitu masanbo tingmik leng thiululo, haisiniu aliu kakga ladriatgu 
madan thiu khaibo-e, sichiujiu I hai naliu Rawang RAPIU si-e chiubo naliutu 
pimaningtao khai rabo-e. 

21“Chiudi sibogu chaken siniudi atu kalamjiu tadmide. Paliuniu agu tacheng-tajai 
nai chamtandung situ majai makge, majai lumai lengra ringting pikhai rabo-e. 
Paliuniu Tabamnai situ kam tania mide. Ramjing gase alungpom siniu paliutu 
niatao khaijiu paliutu kamshat kam mira Iniu kaden lubo-e. 

22Chiudi Iniu sise kamkhai makge, palamra Iniu Israel maitu Egypt dih gasu 
puipad mibo ngaobo maidung khuga ladriat hai kam masa mira jengniu-e. 

23Sijengniu ramjing gasu Iniu paliutu ladriat katanbo khat thiukhai bi-e. Iniu 
kadihpiri pabam hinaga paliutu kam marapiak khaine chiujiu siangkhai mibo-e. 

24Iniu haise kam mibo-e palamra paliuniu agu chamtan nai tacheng-tajai dungse 
paliuniu kampang mibo-e, sichiujiu Tabamnai situ paliuniu kam tania mide, 
khatdi paliu paopehdungniu kahumbo ramengdung situ paliudi kahumjiu 
macha mide. 

25“Ringting pikhai silakbo gu wimakbo tacheng-tajai nai chamtandungse Iniu 
paliutu pikhai bi-e, 

26Iniu paliutu paliugu rathak gasu kam tania khai-e, sichiujiu paliu nah-
naraidungtu pijiu charathiu khai-e. Haise paliutu sajai pikhaibo-e, sichiujiu I 
hai RAPIU si-e chiubo lenkhaibo-e. 

27“Tuhoira, Shaisuibo mai yo, Dithubo RAPIU Iniu paliu khuga dinbambo lad hai 
Israel mai khuga dinkhai bilo. Paliu piudung siniu haichiujiu paliugu chamchang 
makbo siniu atu kam mangamkhai mibo-e. 

28Iniu paliuleng pikhaine chiujiu ladriat khai mibo kadih gase paliutu maluang 
wang khai bibo-e. Chiudi paliuniu luongbutdung khatdi madiakbo singbangdung 
situ ngaoboga, paliuniu siga charathiu tadmibo-e. Paliuniu maring rukhaibo 
khatdi jaw-liak khaijiu charathiubo siniu alung kampom mide. 

29Iniu paliu khuga maniu-e: ‘Naliuniu tadbambo kakubo bam hai delamlo? Sise 
paliuniu ‘Kakubo Bamdung’ chiubose ndagasu kukinbo-e. 

30Tuhoira Dithubo RAPIU Iniu degu dinbamlo chiubo hai Israel mai khuga 
dinkhai bilo: Dekamjiu naliu paopehdungniu kambo nuandung situ kamlanjiu, 
paliu ramengdung saisui tadkin jiulo? 

31Thainai tangbo naliuniu sibo kalense pikhaijiu, naliu nahdungtu chamiga 
rukhaijiu charathiu bamme. Sichiu bam lujiu Israel mai naliuniu agu chunningse 
degu bamlo chiubo maniura wanglan bamme! Dithubo RAPIU Iniu ringbambo 
Rawang thiujiu bambo jengniu, naliutu pijiu chamtan gasu wakhatdi maniu 
lanlak mide. 

32Naliudi katambo jatdung kumjiu, tasing-tatutu kahum ni-e chiujiu naliu lungga 
maning kamigu-e. Chiudi sise wadao khatdi pipad khai lakge. 

Tingwang Niu Mathad Khaibo Khatdi Kuak Khaibo 
33“Dithubo RAPIU Iniu ringjiu bambo Rawang thiujiu bambo jengniu, agu 
lungpom thiujiu, agu pumtan pakhiangna jaojiu naliu riga mawang rabo-e. 

34Naliutu kam marakhai mibo kadih lamsu naliutu khomwang madui lujiu agu 
lungpom nai pumtan siniu kamlen khai rabo-e. 

35Iniu naliutu ‘Jatdunggu Ramjing gase’ maluangwang lujiu, sigasu naliu zuga 
ladjan thiukhai rabo-e. 

36Iniu naliu paopehdungtu Sinai Ramjingga ladjan thiukhai mibo kumjiu naliu 
tudi ladjan thiukhai rabo-e,” chiujiu Dithubo RAPIU niu dinbamme. 

37“Iniu naliutu thinmanting lujiu agu ladriat hai pijiu majai khai rabo-e. 

38Naliu ruangga kasamai khatdi nuan phungmai situ Iniu luthon mine. Paliuniu 
tuhoi lungbambo kadih gasu paliutu Iniu luthon mine, sichiujiu Israel mai 
kadihga paliutu pijiu malan wangta mine. Siga I hai RAPIU si-e chiubo naliuniu 
sisu rabo-e.” 

39Dithubo RAPIU niu din-e, “Tuhoira Israel mai naliu mathiu, naliu maning 
kamlulo! Tadlujiu naliu ramengdungtu kahum sulo! Chiudi naliutu kachan 
khaibo-e, chiubora haibo saiga naliuniu agu kadinbo piumi rabo-e khatdi naliu 
ramengdung khuga naliugu kalendung phungwangjiu chamtan haitu kam masa 
tami rabo-e. 

40Agu masanbo ramluong, Israel maigu kakubo luonggase, Israel mai naliuniu 
wangjiu atu kahummi rabo-e. Iniu naliutu alung kimjiu, naliugu rathakdung, 
withubo maniakaddungse khatdi naliugu masanbo kalense akhuga phungwang 
rabo-e. 

41Naliutu kam marakhai mibo kadih lamsu Iniu naliutu puiwang aruanglujiu, 
naliuniu rukhaibo rathak maniase Iniu lukhaine, siga jatdung siniu I hai 
masanbo-e chiubo sisu rabo-e. 

42Iniu naliutu pikhaine chiujiu ladriat khai mibo Israel mai kadih gase naliutu 
puiwang lanboga I hai RAPIU si-e chiubo naliuniu simi rabo-e. 

43Siga naliu ronna dechiujiu kamangambo khatdi matai marengbo ngamse 
kamjiu naliu ronna kam tania mibo gulo chiubo maningtao rabo-e. Naliuniu 
kasabo kamkhai mibo jengniu naliu ronna naliu diu sarabo-e. 

44Iniu agu kendi situ gukhaibose Israel mai naliuniu ngaoluboga I hai RAPIU si-e 
chiubo sisu rabo-e, palamra naliugu kasabo kumgapjiu, naliuniu daobuibo 
naliugu tienkam kasabo saisuijiu Iniu kamtang makge chiubo naliuniu sisu rabo-
e.” Dithubo RAPIU niu dinpad mibo-e. 

Tingrun Lamsu Wangbo Mi 
45 RAPIU niu akhuga din-e. 

46Paniu din-e, “Shaisuibo mai yo, tingrun lam phui khailo. Tingrun lam situ din 
masa khailo, khatdi tingrun lamgu mariu situ sailad din masa khailo. 

47Dithubo RAPIU niu dinbambose tingrun lamgu mariu khuga dinkhai bilo: 
Phuilo! Iniu chami masujiu bamme, haisiniu nakhuga bambo singbang hina 
kamadiakbodi, kakibodi ruthon kammi rabo-e. Wakhat niudi kammid lulakge. 
Haisiniu tingrun lamsu tingpilam tangbo taokhangjiu, mai hinaniu mibon thadse 
niatao rabo-e. 

48RAPIU Iniu, chami hai matao khai mibo-e, haise mai khatniudi katai silakge 
chiubo hai paliuniu simi rabo-e.” 

49Chiudi Iniu suimakjiu din-e, “Dithubo RAPIU yo, atu haichiu kamkhai tulo! Mai 
hinaniu chakhan khanbo lad ronna din-e chiujiu suini makjiu bambo-e.” 

Ezekiel 21 

RAPIU Heng 
1 RAPIU niu akhuga dinkhai-e. 

2Paniu din-e, “Shaisuibo mai yo, Jerusalem tu din masakhai sulo. Maidungniu 
kahumbo bamdung situ din masa khailo. Israel mai kadih haitu kachan khai sulo, 

3chiubora RAPIU Iniu dinbambo hai dinkhai bilo: I hai naliugu mikrepiu-e. Iniu 
aheng jusu lujiu naliu mathiutu, kawimai tudi, kasamai tudi, kamshat kam mine. 

4Iniu aheng thinsujiu tingpi lamsu tingrun lam tangbo aphensu rabo-e. 

5RAPIU, Iniu aheng thinsu mide, haise khaikiu lanlak mide chiubo mai hinaniu 
sisu rabo-e. 

6“Shaisuibo mai yo, manang nsangjiu nalung pangpadra kumjiu siudi-thi lulo. 
Mai hinaniu natu ngaolu buibo bam gasu nchun sajiu siudi-thi lulo. 

7Nang dekamjiu siudi-thi bamjiulo chiujiu maniusai, pawanse wangkinbo 
jengniu-e chiu din bilo. Haise wangboga kapingbo siniu paliu lungchun phuimi 
rabo-e, paliu benjiang hami rabo-e, paliu hotse hami rabo-e sichiujiu paliu 
tapuse kachao khuak-khuak mirabo-e. Pawanse wangtang mide, sise haiga bam 
mide.” Dithubo RAPIU niu dinpad mibo-e. 

8 RAPIU niu akhuga din-e, 

9“Shaisuibo mai yo, sailad dinkhai bilo. RAPIU, Iniu din bambo haise maidung 
khuga dinbilo: Chaheng-e, chahengse kariulude khatdi thalude. 

10Haise hengri kalikbo kumjiu tha-masansiak lude, bishat raleng kariu lude. 
Amaidungniu kachan khaibo nai sajai pikhaibo situ wajeng chakkhai makbo 
jengniu chunwi rabo hamide. 

11Chahengse thinpiu raleng thamasan lude. Haise kariu lujiu khatdi 
thamasanpad lujiu bishatrabo piu ben-ga pikhai mide. 

12Shaisuibo mai yo, chunsajiu nkiu marunglulo; haibo hengse amaidung leng-e 
khatdi Israel maigu jupaodung mathiu leng-e. Maidungtu kumjiu paliu tudi 
bishat kammi rabo-e. Nalung magenthiubo siniu nagah jumlulo! 

13Iniu amaidungtu madiu bambo-e, sichiujiu paliuniu lungli maksai, pakhiangna 
haise paliu khuga padrabo-e. 

14“Tuhoira, Shaisuibo mai yo, sailad dinkhai sulo. Nabense kaphi khailo sichiusai 
chahengse bilan-lan rabo-e. Haise maitu kamshatbo, maitu kam charen khaibo 
heng si-e. 

15Haisiniu amaidungtu paliu hot kam maha mibo-e khatdi paliu phi pimasui 
khaibo-e. Iniu paliugu namdi situ hengri kalikbo kumjiu, khatdi bishat rabo heng 
siniu kapin bambo-e. 

16Pamun liangbo heng siniu majat lamdi, mawui lamdi bi-kajan sulo! Nangniu 
marikhaibo lam hina bi-kajan sulo! 

17Iniu aben kaphine, sichiujiu agu lungpomse loimi rabo-e, RAPIU Iniu dinpad 
mibo-e.” 

Babylon Mai Wangpiu Heng 
18 RAPIU niu akhuga din-e, 

19Paniu din-e, “Shaisuibo mai yo, Babylon mai wangpiuniu paheng ponlu 
wangrabo npui nia giak khailo. Npui kaniase kadih pabam khat gasu padrabo-e. 
Sigase npui-rabo madan kamkhai bilo. 

20Npui khat siniu Ammon maigu Rabbah namdi, npui khat siniu charireng 
bambo Judah mai namdi Jerusalem situ siokhai bilo. 

21Babylon mai wangpiu siniu npui-rabo maksai npui-npai ga madan kamkhaibo 
bam gase chap bamme. Paniu delam tadralo chiubo npui situ phuijiu pagu 
tavaipise kanukjiu, paniu pagu charameng khuga maniu-e, paniu charathiu 
khaibo wakhao sin gasu taden mataijiu bamme. 

22Tuhoira, paben majatlam siniu ‘Jerusalem’ tu siobo tavaipise thinlujiu bam 
mide. Haisiniu tadlujiu charibam leng kadenra, chari thiura, chakhuan senra, 
rengmun situ chonra, wakhunki chura khatdi nbaiky chura pakhuga dinjiu 
bamme. 

23Jerusalem mainiu haise malum makge palamra paliuniu kawithiu khai mibo 
situ paliura lukhaijiu bamme. Chiudi haise din masuang khaibo siniu paliu 
nuantu pijiu maningtao khai raleng-e sichiujiu paliutu mintadmi rabo-e. 

24Dithubo RAPIU Iniu haise din bambo-e: Naliu nuanse madupad mide. Naliu hai 
dejiukha maolo chiubo mai hinaniu sirabo mide. Naliugu tienkam hinase naliu 
nuan siniu lenjiu bambo-e. Naliu hai maomide, sijengniu naliutu Iniu naliu 
mikremai ben-ga pikhai mide. 

25“Israel maigu masan makbo mawangpao, kasabo piu yo, nagu tingmik, natu 
ladjan thiurabo tingmikse wangkinne. 

26Dithubo RAPIU Iniu dinpad mibo-e. Nagu chawang pirunse khatdi napi kabetse 
lupad milo. Wakhatdi machamta mirabo-e. Lungkalakmai siniu pumtan thinmi 
rabo-e! Mawangjiu bammai situ jukiumi rabo-e! 

27Nchum mide, hamide! Yo, Iniu namdi situ kam nchum mirabo-e. Chiudi Iniu 
kadakhai mibo piu siniu wangjiu namdi situ sajai pikhai makthen haise 
padlakge. Iniu haise pakhuga pikhaimi rabo-e. 

Ammon Maidung Nai Chaheng Khat 
28 “Shaisuibo mai yo, sailad din sulo! Israel maitu din masajiu bambo Ammon 
mai khuga Dithubo RAPIU Iniu dinbambo haise pisikhai bilo. Paliu khuga dinkhai 
bilo: Kam maha rabo hengse kaden lude; Haise hengri kalikbo kumjiu bishat 
raleng tha-masan lude. 

29Naliugu madungao sira maji makge, khatdi naliugu sailad sira aratle. Naliu hai 
sachang sa-e, naliugu kanambo sajai pirabo tingmikse wangkinne. Chahengse 
naliu wongchengga bikhai rabo-e. 

30“Chahengse khai milo! Naliutu damkhaibo, naliutu manakhaibo kadih gasu 
Iniu naliutu ladjan thiu rabo-e. 

31Iniu naliu riga chamipuangse thonkhai subo tingga naliuniu agu lungpom 
lungnotse niatao rabo-e. Sichiujiu wa kam maha kasimai, palungpom kasamai, 
wa kam maha kasimai, ben-ga Iniu naliutu pikhai mirabo-e. 

32Naliutu chami siniu kam mahami rabo-e. Naliu zaise naliu kadihga taokiu rabo-
e, siga mai khatniudi naliutu maningtao lanlak mide.” RAPIU niu dinpad mibo-e. 

Ezekiel 22 

Jerusalem Gu Chakhui-chamao 
1 RAPIU niu akhu din-e. 

2Paniu din-e, “Shaisuibo mai yo, Chamaitu gi-dangbo maidungniu phuibambo 
namdi situ ladjan thiura nang kadenlu dama? Paniu kamkhai mibo matai 
marengbo hinase pakhuga din masan khai bilo. 

3Dithubo RAPIU, Iniu dinbambo haise namdiga dinkhai bilo: Nangniu narammai 
haijiukhatu kamshat mibo jengniu khatdi charamengdungtu kahumbo gasu 
naronna natu kam tania mibo jengniu, nagu tingmikse wangkinne. 

4Maitu kamshat mibo jengniu nang maojiu bambo-e. Sigasu nangniu 
machapadbo charamengdung jengniu natu kam tania mibo-e, haichiujiu nagu 
tingmikse wangkinbo-e, natingse hamide! Sijengniu jatdungtu khatdi kadihna 
pakhiangnatu pijiu natu nuimen khaira Iniu kamkhaibo-e. 

5Nakhuga tacheng kahabo jengniu, kanagadi, kadiulam bambo maidungniu natu 
nuijiu-kaga bambo-e. 

6Israel maigu jupaodung hina paliugu pumtantu ronna malum lujiu, maitu 
kamshat bambo-e 

7Namdiga bambo mai khat niudi papui papiutu chakhuang thiu makge.Naliuniu 
sangdiumaidungtu sontiu-e, khatdi kami-magennah ma ruptiu-e. 

8Naliuniu masanbo bamdungtu chakhuang thiu makge, khatdi naliuniu 
Tabamnaitu manid makge. 

9Namaidung khangsianiu maidungtu kamshat lura paliu lamga aratjiu tacham 
din-e. Paliu ruanggasu mai khangsianiu charameng leng kadpat mibo rathak 
maniase tiu-e. Khangsiara paliu pumniu masenbo situ pawan machang pikim 
khaijiu bamme. 

10Khangsianiu paliu piu naotu majang ji-e. Khangsia mainiu maipuidung 
khaophun phungbo tingga manomjiu maluang nphiu ji-e. 

11Khangsianiu kamakhabo ngam kamjiu, paliu mupuidungtu maksai paliutu 
mana ncham makbo tanpuidungtu lungmao khai-e. 

12Namaidung khangsianiu maidungtu paliu phijeng donniu kamshatle. 
Khangsianiu Israel mai paliu karai khuga rangkang apuk khaibose paton-pana 
lura kamme, sichiu paliu ma ruptiubo gasu kalek wira kamme. Paliuniu atu 
mangai mide.” Dithubo RAPIU niu dinpad mibo-e. 

13“Suttiubo khatdi maitu gi-dangbo namaidungtu Iniu aben jumkhai sune. 

14Sichiujiu Iniu naliutu kam maha suboga, naliu ben khengkhang lura naliu 
pumtan bamkha-e chiujiu naliu lung hubam khama? RAPIU, Iniu dinpad mibo-e, 
haise Iniu piwangtang khai rabo-e. 

15Iniu namaidungtu kadih hinaga khatdi jat hinaga pijiu lung mara khai mine, 
sigasu nagu kasabo ngamkamtu pijiu pamalan thiukhai mine. 

16Sichiujiu kakibo jatdungniu naliutu chakhuangthiu lakge, siga I hai RAPIU si-e 
chiubo naliuniu sisu rabo-e.” 

Tingwang Gu Maruakbo N-Mangbam 
17 RAPIU niu akhuga din-e, 

18“Shaisuibo mai yo, Israel maise akhuga wadi gengta mide. Paliu hai pageng 
hamibo tataagi-tanaagi, tin, chagi, khatdi takhiakgi—n-mang gasu maruak nkai 
padbo guse kum mide. 

19Haijengniu tuhoira Dithubo RAPIU, Iniu paliu hai sise kumjiu gengta mide 
chiujiu paliu khuga dinbo-e. Iniu paliu mathiutu Jerusalem ga pui aruang 
wangne. 

20Chaminiu chagi-batu: rangkang-ba, tanaagi-ba, chagi-ba, takhiakgi-ba khatdi 
tin-batu rutun mibo kum rabo-e. Agu lungpom khatdi lungnuat siniu paliutu 
chami gasu tun mibo chagi-ba kumjiu pitun mahami rabo-e. 

21Yo, Iniu paliutu Jerusalem ga pui aruang lujiu, paliu hangga chami thiune, 
sichiujiu agu lungpom siniu paliutu kam maha mirabo-e. 

22Rangkang gise n-mangbamga tun mibo kumjiu paliu hai Jerusalem ga hami 
rabo-e, sigasu paliu hai RAPIU lungpom niatao bamme chiubo paliuniu simi rabo-
e.” 

Israel Mai Jupaodunggu Nuandung 
23 RAPIU niu akhuga dinkhai lan-e. 

24“Shaisuibo mai yo,” paniu din-e, “Israel mai kadihse masan makge, sijengniu 
sisetu Iniu agu lungpom gasu sajai pirabo-e chiujiu Israel mai khuga dinkhai bilo. 

25Paliugu jupaodung hai ndongquiniu chakhao kamshat lubo riga marungjiu 
mara bambo kumgap-e. Paliuniu maidungtu kamshat lujiu, paliugu rangkang nai 
mania hina paliuniu ngamdiu then lulubo-e, sichiujiu paliuniu maitu kamshat 
mibo gasu kakeng khatu kamipui pithiu khai-e. 

26Singkudungniu agu tacheng-tajaitu kampang-e khatdi masanbo situ 
chakhuang thiu makge. Masanbo khatdi masan makbo chiubo kakga tamsinbose 
paliuniu kam makge. Masanbo khatdi masan makbo mania chiubo kakga 
npekbose paliuniu katikhai makge, sichiujiu paliuniu Tabamnaitu wajeng lukhai 
makge. Haichiubo jengniu Israel mainiu atu chakhuang thiu makge. 

27Dihthinmaigu chakampaodung hai tanyniu kamshat lubo wakhao-janse tatap-
tap kabam kum-e. Paliuniu kalek wilura maitu kamshat bamme. 

28Chamainiu kibengtu manuk maka khaijiu tomkhaibo kumjiu 
phaimiukakungdung siniu paliugu nuandungse bai-e. Paliuniu ka-aratbo 
madungao ngao-e khatdi ka-aratbo sailadse dinpadle. Paliuniu 
Dithubo RAPIU chamse dinbo thak thiu-e, chiudi RAPIU, Iniu paliutu dinkhaibo 
makge. 

29Lungwimainiu maitu sonne khatdi maigu sutle. Paliuniu kalek kasamaitu kam 
masa-e khatdi sangdiumai ma ruptiu-e. 

30Agu lungpom siniu kampang tap-tap mibo kibeng situ thiukhang lan ngambo 
maitu Iniu phuijiu bambo-e, chiudi mai khat tudi Iniu ngaomakge. 

31Sijengniu agu lungpomse paliu riga chami kumjiu thon khaine, sichiujiu paliu 
tienkam jengniu paliutu Iniu kam mahami rabo-e.” Dithubo RAPIU niu dinpad 
mibo-e. 

Ezekiel 23 

Nuan Phungbo Singnapui Kania 
1 RAPIU niu atu npao-e. 

2“Shaisuibo mai yo,” paniu din-e, “Pawan khatga singnapui khangnia bamniu-e. 

3Panainiu chabonmai thiujiu Egypt ga lungbambo tingga, panaigu liuchang 
thiubo lunlungse hamide sigasu chakhapui thiumide. 

4Katingbo pui situ Oholah chiujiu ku-e (Patu hai Samaria leng chakkhaibo-e), 
khatdi nabopui haitu Oholibah chiujiu ku-e (Patu hai Jerusalem leng 
chakkhaibo-e). Iniu panai khangniatu anaoleng ku-e, sichiujiu panainiu aleng 
nahmai lungkhaide. 

5Ohalah niu agu thiubamdi, pahai chakhapui khat thiujut-jutle, sichiujiu Assyria 
maitu paniu maraibo lungchun siniu phuiting bamme. 

6Paliu hai hengmumbo fai-ni piubo riphenmai, palung dimai, khatdi katheng 
kadibo chakampaodung-e paliu hai pazu-palun wibo chaqon riphen-gu 
chakampaodung-e. 

7Pahai Assyria maigu chakampaodung hinagu chakhapui-e, sichiujiu pagu 
charangbo siniu Assyria maigu ramengtu kahumjiu patu paronna patu kam 
taniaboga jukhai mide. 

8Egypt dihga pagu liuchang thiubo lunlungtu kam maha mibo gasu chakhapui 
kumjiu thiujut bambo-e. Paniu liunamai thiujiu bambo gasu maipiudungniu patu 
maluangji-e sichiujiu patuse chakhapuitu kumjiu kamkhai mibo-e. 

9Haijengniu, paniu maraibo Assyria maidung khuga Iniu patu benlen khai mibo-
e. 

10Paliuniu patu papumruang phut khai mide, paliuniu panahpuidung tudi 
panahpiudung tudi minlujiu chahengniu kamshat mide. Pabam hinaga 
maipuidungniu pasansiat lamga pakentia bamme. 

11“Pasaikariupui Oholibah niu haise ngaobamdi, paniu sisuang sajiu chiubora 
Oholah niu chakhapui thiujiu kamkhai mibo suang kasabose kam mide. 

12Padi Assyria maigu katheng-kadi maidung, chakampaodung khatdi nchambo 
fai-ni piubo riphendung, chaqon riphen-gu chakampaodung, khatdi pazu-palun 
wibo maipiudung jengniu katalenbo lungchun siniu phui mide. 

13Paniu npui-npiu thiukhai mibose Iniu ngaolude, sichiujiu nabopui haidi 
katingbopui kumjiu sa-e. 

14-15“Paniu npui-npiu thiuboga ngut masukbi-bi mide. Katheng-kadibo Babylon 
gu chakampaodung mengdungse singbengga hengmarenbo siniu giak khaibo, 
paliugu khen-gak nai paliu pikhek kawibo situ masen masiabo siniu phui mide. 

16Paniu sise ngaoji-ngaori pagu katalenbo lungchun siniu pakhuga phui mide, 
sichiujiu Babylon mai khuga champao langkhai-e. 

17Babylon mainiu patu maluang nphiu jiraleng wangde. Paliuniu patu 
maluangjiu kam taniachang kam tania mide, sijengniu kanambo gara paniu 
paliutu mani mide. 

18Paniu paronna patu charuangga madulangjiu papumruang tadsude khatdi 
pahai chakhapui khatle chiubose mai hinaniu silura kam mide. Pachipuitu 
manibo kumjiu Iniu patudi mani mide. 

19Pahai karaidao suang sa-nkiu khangjiu, paniu liunamai khat thiujiu, Egypt ga 
chakhapui thiukhai mibo kum gapjiu kamsude. 

20Pahai charangchang charangbo qonniam maksai chaqonchi kumjiu 
kacharangbo lungchun siniu phui mide.” 

21(Oholibah yo, nangniu Egypt dihga liunahmai khat thiujiu bambo tingga npui-
npiu thiujiu, maipiudungniu na-nabom thinjiu, nagu liuchang thiubo lunlung 
kam maha mibo situ nangniu kamlan nijiu bamme). 

Nabopui Riga Tingwang Gu Ladjan 
22“Chiusai, Oholibah yo, haise Ngamkambo RAPIU, Iniu nakhuga dinbo si-e. 
Nangniu namarai piudungtu mani mide, chiudi Iniu natu pi paliu lung pomkhai 
rabo-e, khatdi pijiu natu taomagui lurabo-e. 

23Iniu Babylon mai nai Chaldean maidung pakhiangnatu Pekod, Shoa, khatdi 
Koa, gasu khatdi Assyria mai pakhiangnatu puiwang rabo-e. Akhang wibo 
chabonmai palung dibo maidung khatdi chakampaodung, parathiubo 

chakampaodung khatdi chaqon riphen-gu chakampaodung pakhiangnatu Iniu 
puiwang rabo-e. 

24Paliuniu riphen kengkhatu chaqon-karidung jaojiu khatdi charinia thinlujiu 
puiwang, duiruak lamsu natu chari aphenne. Chageeniu khatdi chagatopniu 
jusung lujiu, paliuniu natu taomagui lurabo-e. Iniu natu paliu khuga benlen khai 
mirabo-e, khatdi paliuniu natu paliugu tacheng-tajai gasu ladjan thiu rabo-e. 

25Iniu natu alung pombo jengniu, pijiu paliu lungpomga natu kamkhai rabo-e. 
Paliuniu naniu, nakuon romthon mirabo-e, khatdi nanahmaitu kamshatmi rabo-
e. Yo, paliuniu nanahpuidung khatdi nanahpiudungtu nakhu gasu jupad lujiu 
paliutu maring rushatmi rabo-e. 

26Paliuniu nafai-nanise phetlujiu khatdi nagu tatiu-tataadungse khoilu rabo-e. 

27Sichiujiu Iniu nagu charangbo situ khatdi nangniu Egypt ga bambo gasu npui-
npiu thiukhai mibo matai marengbo lunlung kamkhai mibotu khammi rabo-e. 
Nangniu charamengtu wadaodi phuilanta mine maksai Egypt lamga maning 
lanta mine.” 

28Haise Dithubo RAPIU niu dinbo si-e: “Nangniu ngaokhai lakjiu manih maidung 
khuga Iniu natu benlen khai mine. 

29Sichiujiu paliuniu natu mani mibo jengniu, nangniu kamlubo hinase khoilujiu 
napumruang ronna phutkhai diakne. Nangniu chakhapui thiukhai mibo khatdi 
nagu charangbo jengniu, haise nariga piwang khai rabo-e. 

30Nangniu jatdung khuga chakhapui thiukhai mide khatdi nangniu naronna 
charameng kahumbo gasu natu kam tania mide. 

31Nangniu nachipuigu phikemse luimide, sijengniu machambo sajai piangse 
ponsakra Iniu natu pikhaine.” 

32Dithubo RAPIU niu din-e, “Nangniu nachipui piangse ponsak rabo-e; haise di-e 
khatdi sukge. Mai hinaniu paliu lung pomjiu chapiangse phuiting bamme, chiujiu 
nuimen rabo-e. 

33Nachipui, Samaria gu piang chiubora kapingbo nai nchumbo siniu natu pijiu 
maniu khaine. 

34Nangniu sise sakne khatdi majao masang lujiu, sibo piang pangpadbo tap siniu 
nagah reksu rabo-e. Dithubo RAPIU Iniu dinpad mibo-e”. 

35Tuhoira Dithubo RAPIU niu haise dinbambo-e: “Nangniu atu mangai lujiu nagu 
karuangbo nai makhabo lungchun siniu, akhugasu masai mari tadmibo jengniu 
nang chariu kheng rabo-e.” 

Singnapui Kania Riga Tingwang Gu Ladjan 

36 RAPIU niu akhuga din-e, “Shaisuibo mai yo, nangniu Oholah nai Oholibah tu 
ladjan thiura kadenlu dama? Panainiu kamkhai mibo matai marengbo jengniu 
panai mao pikhai sulo. 

37Panainiu maikina-mainahtu lungmao khai mibo-e khatdi maitu gi-dang mibo-
e—charamengtu lungmao khailujiu khatdi panainiu aleng lungkhaibo nahdung 
situ kamshat mibo-e. Panainiu anahdung situ panai ramengleng kadkhai mibo-
e. 

38Panainiu kam mibose hai ronna makge. Panainiu Atu kahumboky tu kam tania 
mide khatdi Iniu thiusu khai mibo Tabamnai situ kampang mide. 

39Panainiu anahmaidungtu charameng khuga rathak mania thiujiu kamshat 
khaibo naisiak, panainiu Atu kahumbokyga wanglujiu kam tania mibo-e! 

40“Kadiubo lamsu maipiudungtu wangra panainiu kukhai lan-lanne, sichiujiu 
maipiudungse wang-e. Singnapui kania siniu tadui nkhiulujiu khatdi chamikpiu 
nunkhai lujiu khatdi tatiu-tataa khaijiu bamme. 

41Panainiu ngaowibo zi riga ntaolujiu, Iniu panai leng pikhai bibo kawibo 
maniadungse, parim wibo khatdi takisase panai suangga bambo wakai riga 
khaiphui lujiu bamme. 

42Maidunggu malaini-malaibo khuanse chiupad bamme, ramjing lamsu 
maipiudung rup khattu puiwang khaibo-e. Paliuniu maipuidung npom gase 
tataase khai bamme, khatdi mataiwibo pirunse paliu peega runkhai bamme. 

43Npui-npiu thiubo gasu pasang mibo maipui khattu chakhapui thiujiu paliuniu 
thinpiu bamme chiujiu Iniu aronna din-e. 

44Paliuniu haibo chakhapuidung khuga menglan-lan bamme. Paliuniu Oholah 
nai Oholibah kubo matun makbo puidung khugase wanglan-lan bamme. 

45Tacheng matipmai siniu paliutu ladjan thiu rabo-e, palamra paliuniu makha-
agabo tiense kamme, sichiujiu paliu bense tazainiu heng-maren bamme.” 

46Haise Dithubo RAPIU niu dinbo si-e: “Paliutu kam charen khaijiu paliugu 
sutlura maidungtu puiwanglo. 

47Maidung siniu paliutu atungjiu tatuniu rot sulo, khatdi paliu heng thinlujiu 
paliu nahdungtu kamshatmi sulo, khatdi paliu ky ruthonmi sulo. 

48Paliuniu makha-agabo kumjiu kadihpiriga bambo puidungniu makha makra 
Iniu khammi rabo-e. 

49Singnapui kania yo, nanai khangnia haitu—nanainiu makha khaimibo khatdi 
charameng tu kahum khaimibo nuan jengniu nanaitu sajai pikhai rabo-e. Sigasu 
I hai Dithubo RAPIU si-e chiubo nanainiu simi rabo-e. 

Ezekiel 24 

Langlai Mibo Alangtiu Li 
1Aliutu kavang leng mintad mibo takum chakiugu chahiu kariugu jengriubo 
nai, RAPIU niu atu npao-e. 

2“Paniu din-e, “Shaisuibo mai yo, “Thainai gu jengtung hai raokhai lulo, palamra 
thainai haise Babylon mai wangpiuniu Jerusalem tu haphun raleng kamsubo 
tingmik si-e. 

3Alad piumakbo maidung khuga haibo rambabose paliuleng Dithubo RAPIU, Iniu 
pikhaira bamme chiujiu dinbilo: Chali haise chami riga khengkhailo siga tadui 
masunphui khailo. 

4Sibo lungga withubo meekangse khailo— pa-ntuang-jan, pangen-jan khatdi 
parakang kadalujiu sibo lungga khaiphui khailo. 

5Withubo mily janse khailo; sibo hangga tasingse katum khailo. taduise pijiu 
lang kala khailo; sichiujiu parakang nai patiase suanglo.” 

6Haise Dithubo RAPIU niu dinbambo si-e: “Maitu gi-dangbo maidunggu namdise 
nchum mide! Wadaodi khiu masan makbo lang malai mibo chali khat kum mide. 
Chamikang khat-khat thiujiu rampad mibo jengniu pakang khatnadi masiakta 
mide. 

7Namdi lungga maitu gi-dangbo bamme, chiudi sise tabuiniu phesin mibo 
donniu tazaise kadihga jaokhai makge; sise tatukang riga ronna kajan khai 
bamme. 

8Nbai ngamlu lakbo bam, chalung pomjiu chakhum ruiraleng Iniu tazaise siga 
kamtao khaidiak mibo-e.” 

9Haise Dithubo RAPIU niu dinbambo si-e: “Maitu gi-dangbo maidunggu namdise 
nchum mide! I apum siakniu dikrabo singse dikkhai rabo-e. 

10Tasing ponwang makenglo! Chamise mut khailo! Chameese langsulo! 
Chaganduise lang masang milo! Parakangse lang-hoi milo! Parahse rumilo! 

11Tuhoira maruang mibo chalise miti riga khengkhaijiu pijiu lang maren milo. 
Langlaimibose rumaha mibo sainiu chali haise characheng saisuijiu masanmi 
rabo-e, 

12sichiujiu langlai mibo pakhiangnase mibon-ga hakammi mak tadi masanmi 
rabo-e. 

13Jerusalem yo, nangniu npui-npiu thiubo jengniu natu hai kam tania mide. Iniu 
natu kam masanra matan bamdi nang hai tania mide. Agu lungpom lungnotse 
nangniu niatao makthen nang masan silak mide. 

14Dithubo RAPIU, Iniu dinpad mibo-e. Iniu tatien thiusura pawanse wang bamde. 
Iniu nanuan haitu kalammi lakge, maksai chalungsabo lenlakge, maksai lungsa 
silakge. Nangniu kamkhai mibo saisuijiu natu sajai pirabo-e.” Dithubo RAPIU niu 
dinpad mibo-e. 

Phaimiukakung Nao Shaimibo 
15 RAPIU niu akhuga din-e. 

16“Paniu din-e, Shaisuibo mai yo, “Nangniu lungsa thubo maitu Iniu jumkhai gui 
gasu lutadmi rabo-e. Nangniu suini makbo thiu tulo, maksai kapbo maksai 
mikdui khatdi kiukhai makrabo-e. 

17Nangniu kapjiu kahikbose pijiu maitu chiukhai tulo. Kap-huijiu achungbogu 
madan thiujiu napi gotlujiu, maksai naphirongniu tadmane. Nazu tom mane, 
maksai kap-huibo maidungniu tiubo tatekse tiu mane.” 

18Nsuan Iniu maidungtu npao khai-e. Sibo nai chawan anaose shaimide, pasaibo 
naise akhuga dinkhaibo kumjiu Iniu kamde. 

19Maidungniu akhuga maniu-e, “Nang dekamjiu haichiu kam jiulo?” 

20Siga Iniu paliu khuga din-e, “RAPIU niu atu npaojiu, 

21Israel mai khuga haibo chamse pikhaira akhuga din-e: Charaky pumtan 
jengniu naliu chaliang thiu-e. Naliuniu haisitu phuini-e khatdi tadronjiu sise 
phuini-e, chiudi RAPIU niu haisitu kam tania mine. Sichiujiu Jerusalem ga 
saodiakbo naliu kikhun maidunggu nabibo maidung situ chariga kamshat 
mirabo-e. 

22Sigase Iniu kamkhai mibo haise naliuniu kamrabo-e. Siga naliu zuse tomlakge, 
maksai kap-huibo maidungniu tiubo tatekse naliuniu tiulakge. 

23Naliuniu naliu-pee gotlujiu, maksai naliu phiruangniu tadlakge, maksai kap-
achungjiu tadlakge. Naliu nuan jengniu chiasiak mirabo-e, sigasu naliu khatniu 
khat khuga kapjiu sui-di thi sune. 

24Sigase Iniu naliu khuga madan khat thiurabo-e; Iniu kamkhai mibo hinase, 
naliuniu kamne. RAPIU niu din-e chiubora haise padbo tingga, pahai 
Dithubo RAPIU si-e chiubose naliuniu sisu rabo-e.” 

25 RAPIU niu din-e, “Tuhoira, Shaisuibo mai yo, paliuniu paliu geng thiujiu khatdi 
paliu chunwat thiujiu, paliuniu phuinibo khatdi tadronjiu ajang khai nibo, 
katanbo Charaky haise Iniu paliu khugasu luthonmi rabo-e. Sichiujiu Iniu paliu 
nahpuidung nai paliu nahpiudungtu puitadmi rabo-e. 

26Iniu haise kam khaibo nai, kam maha mirabo gasu marilubo khangsianiu 
wanglujiu sibo lamga naliu khuga dinkhai sune. 

27Sibo naisiak, naliuniu chalad dinlan rabo pumtanse daojiu naliuniu paliutu 
npao sune. Haichiubo lunlung gasu naliu hai maidung khuga madan khat 
thiurabo-e, sigasu I hai RAPIU si-e, chiubo paliuniu sisu rabo-e.” 

Ezekiel 25 

Ammon Mai Riga Sailad Dinbo 
1  RAPIU niu akhuga din-e. 

2Paniu din-e, “Shaisuibo mai yo, Ammon gu kadihtu suimakbo chamse dinkhai 
bilo. 

3Dithubo RAPIU, Iniu dinbambo situ nkingra paliu khuga dinkhai bilo: Atu 
kahumbokytu kam tania mibotu naliuniu phuira, nchum mibo Israel mai kadihtu 
phuira, khatdi Judah maidungniu kavang thiuraleng tadbotu phuira naliu lung 
ngutle. 

4Naliu chun wijiu bambo jengniu, tingbanglam bambo kathaidih ga lungbo 
kiphiudungtu Iniu pijiu naliutu chari ngamkhai rabo-e. Paliuniu naliu kadihga 
rijiky thiukhang rabo-e, sichiujiu siga lungrabo-e. Naliugu charasyse paliuniu 
tiulu rabo-e, khatdi kabui nduise paliuniu sakmi rabo-e. 

5Iniu Rabbah namditu qontraodung khaibo bamleng pithiu khaimi rabo-e, 
sigasu Ammon dih pakhiangnase mily khuanrabo bamleng pithiu khaimi rabo-
e, chiusai I hai RAPIU si-e chiubo naliuniu sisu rabo-e. 

6“Haise Dithubo RAPIU niu dinbambo si-e: Naliuniu naliu chunwijiu naliu ben 
kaphijiu machao bamme. Naliuniu Israel mai kadihtu din masajiu bamme. 

7Naliuniu haichiu kamkhaibo jengniu, naliutu Iniu katambo jatdung khuga 
benlen khaijiu paliuniu naliutu haphun lujiu khatdi naliugu maniase sutlujiu 
pontad mirabo-e. Iniu naliutu haichiujiu jat khat thiulanta mira maksai naliugu 
kadih bamta mira kamkhai mine. Sichiusai I hai RAPIU si-e chiubo naliuniu sisu 
rabo-e. 

Moab Mai Riga Sailad Dinbo 
8 Dithubo RAPIU niu din-e, “Judah haidi kakibo jatdung kumme, chiujiu Moab niu 
dinmibo jengniu, 

9Moab maidungtu dangkhaijiu bambo namdidungtu chiubora withubo 
namdidung—Beth Jeshimoth, Baal Meon, khatdi Kiriathaim jaojiu Iniu chari thiu 
rabo-e. 

10Iniu Tingpilam bambo kathaidihga lungbambo kiphiudungtu pijiu Moab nai 
Ammon tu aruangjiu chari thiune, chiusai Moab haise jat khat thiulan tami rabo-
e. 

11Iniu Moab maitu sajai pine, sichiusai I hai RAPIU si-e chiubo paliuniu silu rabo-
e.” 

Edom Mai Riga Sailad Dinbo 
12 Dithubo RAPIU niu din-e, “Edom maidungniu Judah riga pathak kasabo 
chakhumse ruikhai mide khatdi sibo chakhum ruibo siniu Edom riga halan 
makbo maose bam mide. 

13Tuhoira Iniu Edom maitu sajai pine khatdi siga bambo chakhao chamai hinatu 
kamshat mirabo-e chiujiu madukhaibo-e. Teman namdi gasu Dedan namdi 
tangbo Iniu gengta mibo bam pithiu khai mine, sichiujiu maidungtu chari ga 
kamshat mine. 

14Amai Israel mainiu Edom mai riga agu chakhum ruikhai rabo-e, khatdi 
paliuniu Edom maitu pijiu agu lungpom lungnot hai niatao khai rabo-e. Iniu 
chakhum ruibo hai degu rambalo chiubo Edom mainiu sisu rabo-e.” 
Dithubo RAPIU niu dinpad mibo-e. 

Philistia Mai Riga Sailad Dinbo 
15 Dithubo RAPIU niu din-e, “Philistia mainiu pating thengjiu paliu mikremai riga 
kasabo kamjiu khatdi paliutu marengbo gasu kam maha mide. 

16Hai-jengniu, Philistia maitu Iniu chari thiujiu, paliutu hathonmi rabo-e chiujiu 
din madupadle, Philistia maigu taningdihga masiak khaibo khatdi siga lungjiu 
bambo mai hinatu Iniu kam mahami rabo-e. 

17Iniu paliutu katanbo sajaise pikhai rabo-e khatdi paliu riga chakhum ruikhai 
rabo-e. Paliuniu alungpom niatao rabo-e. Sigasu I hai RAPIU si-e chiubo paliuniu 
sisu rabo-e.” 

Ezekiel 26 

Tyre Lamga Sailad Dinbo 
1 Aliuniu kavang thiutad mibo takum kariu khatkiubo chahiugu raithubo 
naise, RAPIU niu akhuga din-e. 

2Paniu din-e, “Shaisuibo mai yo, haise Tyre namdi lungga bambo maidungniu 
paliu chun ringajiu bambo lamga-e. Paliuniu senpadle, ‘Jerusalem haitu kamtap-
tap mide! Pagu chali-ali sibo pumtanse hamide! Paniu aliutu chari thiulan tami 
rabo-e!’ 

3“Chiusai tuhoira, haise Dithubo RAPIU, Iniu dinbambo si-e: Tyre gu namdi yo, I 
hai nagu mikre piu-e. Natu chari thiura, Iniu jatdung kengkhatu puiwang rabo-
e, siga paliu hai duipui kasuakbo kumjiu wang rabo-e. 

4Paliuniu naliugu namdi karengse kam mahami rabo-e. Sigasu naliugu 
akhekydungse rathon mine. Sichiujiu Iniu tabut hinase biakthon lujiu, tatukang 
ronna masiak khai diak rabo-e. 

5Chakha khamaidungniu paliugu alangse sibo riga phumasang rabo-e, sibo 
bamse duipui lungga bammi rabo-e. Dithubo RAPIU, Iniu dinpad mibo-e. Jatdung 
siniu Tyre tu humtiu rabo-e, 

6sichiujiu paliu hengniu paliu ram n-ganglan-ga lung bambo maidungtu gimi 
rabo-e. Sigasu I hai RAPIU si-e chiubo Tyre mainiu simi rabo-e.” 

7Dithubo RAPIU niu din-e, “Mai hinagu dithubo wang—Babylon wangpiu 
Nebuchadnezzar tu Iniu puiwang lujiu—Tyre tu chari thiune. Paliuniu tingpi 
lamsu riphenmai kengkhatu, paliu qondung khatdi chaqon-kari nai chaqon-
riphendung jaojiu maluang wangrabo-e. 

8N-ganglan-ga bambo namdakga lungjiu bambo maidungtu chari thiubo gasu 
kamshat mirabo-e. Mikremainiu chakhomky chulujiu khatdi taniangky kamlujiu 
khatdi katanbo chagee kamlujiu natu aphen rabo-e. 

9Paliuniu naliugu karengse chagi thunniu kakhiu rabo-e, khatdi chagi tangniu 
naliugu akheky tonse kakhiu kaomi rabo-e. 

10Paliu qondungniu tadbo tabut siniu kamuang kumjiu naliutu gommi rabo-e. 
Paliu qondungniu jutadjiu bambo khatdi chaqon-kari khuan siniu nchum mibo 
namdigu rengmun gase tadken wangboga naliu rengmunse malaisu rabo-e. 

11Paliugu chaqon tongmaidungniu naliugu puidiga, naliu nahdungtu paliu 
hengniu bishatmi rabo-e. Naliugu katanbo katiangdungse kadihga thonkhaimi 
rabo-e. 

12Naliugu mikremaidung siniu naliugu chakhiu-chalan khatdi naliugu chali-
alibo situ thinmi rabo-e. Paliuniu naliugu karengse tunkao lujiu naliugu kawibo 
ky hinase kam mahami rabo-e. Paliuniu tasing-tatu hina khatdi sibogu pamoi 
katang ponlujiu duipui lungga thonkhai mirabo-e. 

13Iniu naliu luidung haitu pijiu pamalan thiukhai mine, khatdi naliugu tarabung 
gejiu thiubo luise pi saojing khai mine. 

14Iniu tatukang ronna masiak diakjiu siga chakha khamaidung paliugu alangse 
phumasang rabo-e. Namdi haise wadaodi thiulan lulak mine. Dithubo RAPIU, Iniu 
dinpad mibo-e.” 

15Dithubo RAPIU niu haise Tyre namdiga din khaibo-e: “Naliutu chamai kagimai 
siniu chari ngamjiu marabo khuanse singgiu hugen lam lung maidung siniu 
chiuboga nping-charen sune. 

16Duipuiga tadjiu lungbo jatdung wang hina, paliu wangbam gasu nkummi rabo-
e. Paliuniu paliu wang pon khatdi tathuak khaibo fai-nidungse lupad lujiu 
kadihga masankhuak-khuakjiu ntaomi rabo-e. sichiujiu naliugu sansabo siniu 
paliutu kam charen masaju mibo jengniu paliu hai kakhutsao silakmi rabo-e. 



1455 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

17Paliuniu kashai baibo lui haise naliu khuga thiusu rabo-e: Pazan tadbo namdi 
situ kam maha mide! Pagu maleedungse duipui ga maten mide. Haibo namdi 
siniu duipui situ mawang bamdi-e. Sichiujiu singgiu mungga lungmai hinatu 
kam charen khai mide. 

18Tuhoira, haise kaomiboga. chapiukakdungse kasuakjiu bamme, Patu kam 
maha miboga pamaidungse charen mide” 

19Dithubo RAPIU niu din-e, “Maidi lungmakbo, nchum mibo namdi khatdi maidi 
lungmakbo kathaidih kumjiu naliutu Iniu kamkhai rabo-e. Iniu naliutu duipuigu 
kasukbo siniu pijiu luangsim khaimi rabo-e. 

20Nda ken-ga lungkhai mibo kashai maigu kadihga Iniu naliutu langkiukhai 
mirabo-e. Iniu naliutu charuidihga tingthengjiu hamibo ruangga, kashai maitu 
maluang bam mira kamkhai mirabo-e. Haichiu padmibo jengniu wadoadi 
naliuniu karingmaigu kadihga lung lanlak mide. 

21Iniu naliutu nping-charenbo madanse pithiu khaine, sise naliugu kaloibo thiu 
rabo-e. Maidungniu naliutu phiu sune, chiudi naliutu wadaodi phiudao lulak 
mide.” Dithubo RAPIU niu dinpad mibo-e. 

Ezekiel 27 

Tyre Maileng Kashai Baibo Lui 
1 RAPIU, niu akhuga din-e, 

2“Shai-suibo mai yo, Tyre leng kashai baibo lui hai thiukhailo, 

3sibo namdi siniu duipui mungga lunglujiu, sibo duipui chaphuga lungbam mai 
hina situ chali alijiu bambo-e. Dithubo RAPIU siniu dinbambo hai pakhuga 
dinkhai bilo: “Tyre yo, nalunwat jengniu nang wasao thiu-e. 

4Naky hai duipui si-e. Naky kathiumai siniu palun kawibo malee kumjiu 
thiukhai-e. 

5Paliuniu singpum lengse Hermon Luong lamsu singpumse thinpiu-e. Nagu 
maleetiang lengse Lebanon lamsu cedar sing thin-e. 

6Paliuniu malee-ram leng atense Bashan lamsu nphubang thinpiu-e. Paliuniu 
malee-ham lengse Cyprus lamsu kahiubang thinpiu-e. Sichiujiu chapuang him 
siniu thiu makom khai-e. 

7Naliutu tomkhaibo siniu fainoi si-e, Egypt gasu tathuak khilubo fainoi si-e. 
Kadiulam sudi ngao tasi tamsin lubui-e. Sibo riga tomkhaibose withubo fai siniu-
e. Sise Cyprus gu chapiukak gasu wangbo fainoi-e. 

8Nagu malee dungse Sidon nai Arvad namdi gasu wang-e. Nagu wa kamsimai 
siniu maleese ramjiu bamme. 

9Malee kampadbo maidungse Byblos gasu wa kati mawi lumaidung-e. Duipuiga 
tadbo maleedung hina nagu tajonkyga chali thiujiu bamme. 

10“Persia, Lydia khatdi Libya lamsu nagu riphenmai thiujiu bamme. Paliugu 
chagee nai paliugu chari pirunse nagu charirengga guakhai nbamme. Paliuniu 
nagu kendi leng charise ngamkhai mibo-e. 

11Arvad gasu wangbo riphendung siniu narengtu akhe-e, Gamad lamsu wangbo 
maidungniu naky-tontu akhe-e. Paliugu chageese nagu karengga guakhai 
nbamme. Paliuniu nalun kam mawi khaibo-e. 

12“Spain ga nangniu chali-alijiu rangkang, chagi, tin khatdi takhiakgi khoilujiu 
wa maniadungtu nkhiakjiu bamme. 

13Nangniu Greek, Tubal khatdi Meshech lamdi chali-alijiu kavang leng wa 
maniadung nai tataagi khoilujiu nkhiak bamme. 

14Nangniu changam kamra nai chari thiu raleng Beth Togarmah lamsu chaqon 
liujiu nagu maniadung jon bamme. 

15Rhodes maidungniu khatdi singgiu chaphuga lungbo maidungniu nakhuga 
chali-alijiu paliuniu chapuang-him nai singbomse naleng pijiu nagu maniadung 
nkhiak bamme. 

16Syria maidung siniu nagu kadih gasu padbo maniadung liujiu bamme. Paliuniu 
paman kungbo tu, hengmumbo fai, tathuak-fai, fainoi, tatu kakabo nai kamajaibo 
hai naliugu chagiriang situ nkhiakjiu phungmeng bamme. 

17Judah mai nai Israel mainiu nagu mania liujiu, chabanmiu, makhui-dui, takisa-
dui, khatdi parim wibo wamud phungwang bamme. 

18-19Damascus maidungniu nagu kadih gasu padbo maniadung liujiu Helbon 
lamsu jaw khatdi Sahar lamsu chakhaogiu phungwang bamme. Paliuniu nagu 
mania tu langlubo chagi nai parim wibo wamud akhiak bamme. 

20Dedan maidungniu nagu maniase sung thiujiu chamigi bamdung phungwang 
bamme. 

21Arab maidung nai Kedar gu jupaodung siniu nagu mania luraleng 
milypoidung, milydung khatdi kamidung phungwang bamme. 

22Nagu maniadung jengniu Sheba nai Raamah gu chali-alimaidung siniu tatiu-
tataa, kachia-rangkang khatdi parim wibo wamud phungwang bamme. 

23Haran, Canneh, khatdi Eden namdidung, Sheba gu chali-alimaidung, Asshur 
nai Chilmad namdidung hina siniu natu maluang chali-ali thiu aruang bamme. 

24Paliuniu nakhuga talenbo fai-ni, hengmumbo fai khatdi tathuak khaibo fai, 
pagiak khai chan-chanbo kalung-ham, phen mawilubo riangphon jonjiu bamme. 

25Nagu maniadung situ dithubo malee gasu phungtadjiu bamme. Nang hai 
duipuiga bambo pabang ripbo maleese kum mide. 

26Kadih gasu diujiu bambo lon nagu maleedung situ duipui gasu tingbang lamgu 
tingkai siniu phungtad mide. 

27Nangniu alijiu bambo chakhiu-chalan hina, nagu malee ruimaidung, hinase, 
khatdi alijiu bammaidung, malee lungga bambo nagu riphen hinase, maleese 
pangjiu duipuiga hakhai kam mide. 

28Taduiga kahakkhai mibo maleedung khuanse singgiu chaphuga pa-kavai 
khuan chiu bamme. 

29“Tuhoira malee hina nchum mide, malee hinase chaphulam tadkam mide. 

30Paliuniu najeng gasu paliu peega tabui mara khaijiu, khatdi taniangjiuga ji-
kalajiu achung bamme. 

31Paliuniu najeng gasu paliu-pee gotlujiu maliufai ronna benlujiu paliu lung 
chariujiu kap bamme. 

32Paliuniu naleng kashai baibo lui thiujiu bamme: ‘Saoniu Tyre tu kada silu ralo? 
Tuhoira Tyre hai duipuiga saojing bam mide. 

33Nagu maniadung phungtad bambo siniu, jat hinaleng pageng pithiu khai mibo-
e. Nagu chakhiu-chalan khatdi maniadung siniu, chawangdungtu pijiu lungwi 
khai mibo-e. 

34Tuhoira duipuiga nang hai hakhai mide; Duinai gu kasukbo gase nang malim 
mide. Nagu maniadung nai naleng tatien thiumai hinase duipuiga natu maluang 
hakhai mide.’ 

35“Singgiu taphuga lungmai siniu nasansiat hai chiuboga paliu suang hamide. 
Paliu wangdung katangna nping charen mide, sichiujiu kapingbo hai paliu zuga 
raokhai nbamme. 

36Nang hai tadmide, tingtheng leng tadmide, kadihpiriga chali-alimai hina siniu 
nping-charen mide, paliudi nagu sansiat hai daorabo-e.” 

Ezekiel 28 

Tyre Mai Wangpiu Riga Sailad Dinbo 
1 RAPIU niu akhuga din-e. 

2Paniu din-e, “Shaisuibo mai yo, Dithubo RAPIU Iniu Tyre gu mawangpao khuga 
dinbambose pakhuga dinkhai bilo: Wasao thiubo siniu nang hai chara khatle 
chiujiu nangniu lu-e. Chara khat kumjiu duipuiniu maguibambo, chawangbam 
riga nang ntao bamme chiujiu nangniu din-e. Nang hai chara khatle chiujiu 
wasao thiujiu bamme chiudi, nang hai Shaisuibo mai-e, nangra chara makge. 

3Nang hai Daniel suang ningting nkiu-e, sichiujiu wakhatnadi nakhu gasu 
nbailura ha-e chiujiu nangniu maning-e. 

4Nagu ningting nai nakamsiniu, kachia rangkangga natu pijiu lungwi khai-e. 

5Nangniu ningtingjiu chali-chala thiujiu, sigasu paton padjiu bamme. Nangniu 
nagu chakhiu-chalan-ga dejiuga nasao thiu bamlo! 

6“Tuhoi gasu, haise Dithubo RAPIU, Iniu dinbambo si-e: Nang hai chara kumjiu 
ningting-e chiujiu naronna maningbo jengniu, 

7Iniu palung kasabo mikremaitu puiwangjiu natu aphenne. Nagu ningting nai 
nakamsiniu kamlubo ngaowibo mania hinase paliuniu kam maha mirabo-e. 

8Paliuniu natu gilujiu, tadui chungbambo charaw gase natu thonkhai mirabo-e. 

9Paliuniu natu giraleng wangboga nang hai chara khatle chiu dinjiu bam rama? 
Natu kam shatra maidung wangbo tingga, nang hai shaisui mai thiubam rabo-e, 
wakamdi chara lakge. 

10Nang hai tathi kumjiu paliu ra habo sangdiumai ben-ga shairabo-e. 
Dithubo RAPIU, Iniu chamtanse pikhai mibo-e.” 

Tyre Mai Wangpiu Kaomibo 
11 RAPIU niu atu npao lanne. 

12Paniu din-e, “Shaisuibo mai yo, Tyre wangpiu khuga wangkinbo sansiat 
jengniu chunsajiu achung khailo. Dithubo RAPIU, Iniu dinbambose dinkhai bilo: 
Pawan khatga nang hai tathuibo mai thiujiu bamdi-e. Nang hai dejiuga ningting 
bamdilo khatdi akhangwi bamdilo! 

13Nang hai Tingwang gu kareng, Eden lungga lungbam di-e, sichiujiu paman 
kungbo tu pachat-pachat thin bamniu-e; kahengbo-tu nai kabenbo-tu; kakabo-
tu, amangbo-tu, kamajinbo-tu nai talatu; majaibo-tu, manaiwibo-tu, khatdi tik 
malikbo-tu thinbam niu-e. Kachia gu tatiu-tataa nagu bamniu-e. Haidungse natu 
dam khaibo nai naleng damkhai mibo-e. 

14Siga natu akhera Iniu maisuang habo maza khat pikhai-e. Nangniu agu 
masanbo maluang riga lung-e khatdi paman kakungbo ran-ranbo tujiuga 
bamniu-e. 

15Natu dam khaibo nai gasu nangniu kasa kamsubo tingmik tangna najai-alise 
matunne. 

16Liubo nai jonboga nang pujiu bamdi-e, siseniu natu lungpomga khatdi nuan-
ga jukhai mibo-e. Haijengniu Iniu natu pijiu agu masanbo luongse phut mira 
kamkhaibo-e, khatdi ran-ranjiu bambo tudung gasu natu akhe bambo maza 
siniu hathon mibo-e 

17Nalun watniu natu pi chaliang khai-e, khatdi nazan tadbo siniu natu 
kamengmai pithiu khai mibo-e. Haijengniu, Iniu natu kadihga hathon khaijiu 
kakibo chawangdung leng kachan khaibo thiu khaira natu thonpad mibo-e. 

18Nangniu liubo khatdi jonboga kasabose kambo jengniu nagu kahumbo bamse 
kam tania mibo-e. Haijengniu nagu namdi situ Iniu chami thon khaijiu rutaliang 
mibo-e.Natu phuibo maidung siniu tuhoira nang tabui mawi mibose ngaolude. 

19Nang hai nchum mide, tingthengjiu hamide, sichiujiu nalamga sikhai nijiu 
wangbo jatdung hinase npingjiu charen mide, nagu sansabo dam lumacham 
sune chiujiu pingmide.” 

Sidon Mai Riga Sailad Dinbo 
20  RAPIU niu akhuga din-e, 

21“Shaisuibo mai yo, Sidon maitu suimakbo chamse din madu khailo. 

22Paliu lamga Dithubo RAPIU, Iniu degu din bamlo chiubose siga lung maidung 
khuga dinbilo: Sidon mai yo, I hai nagu mikre piu-e; Iniu nakhuga kamkhai mibo 
situ maidungniu atu thuonne. Nakhuga lungjiu bambo maidungtu sajai piboga, I 
hai dejiuga masanlo chiubo lenboga, I hai RAPIU si-e chiubo paliuniu simi rabo-
e. 

23Iniu nariga chararen langkhaine khatdi nagu npui-ncheng ga tazai piluang 
khaine. Natuse pabam hina lamsu chari thiune, sichiujiu namaidungtu pijiu 
kamshatmi rabo-e. Sigasu I hai RAPIU-e chiubo nangniu simi rabo-e.” 

Israel Mai Tu Thoikhai Rabo 
24 RAPIU niu din-e, “Lung magui bambo jatdung siniu, Israel maitu wajeng 
simakjiu tathu nai karatu kumjiu kam masakhai mibose kam lanlak mide. Sichiu 
dasai I hai Dithubo RAPIU si-e chiubo paliuniu simi rabo-e.” 

25Dithubo RAPIU niu din-e, “Israel mainiu lung maratad mibo bam gasu Iniu 
puiwang lanrabo-e, sigasu I hai masanne chiubo jatdungniu simi rabo-e. Israel 
mainiu paliu kadih, Iniu avangpiu Jacob khuga pikhai mibo gase lungrabo-e. 

26Siga paliu manang makjiu lungne. Paliuniu chaky-chalu thiujiu lungne. Paliutu 
wajeng simakjiu kamkhai mibo paliu kiningmai situ Iniu sajai pikhaine, siga 
Israel mai manang makjiu lungmi rabo-e.Sichiujiu I hai paliu Rawang, RAPIU si-e 
chiubo paliuniu simi rabo-e. 

Ezekiel 29 

Egypt Mai Riga Sailad Dinbo 
1 Aliuniu kavang thiutad mibo takum kariugu chahiu kariugu jeng kariu-je 
niakiubo naise, RAPIU niu atu npao-e. 

2Paniu din-e, “Shaisuibo mai yo, Egypt mai wangpiutu suimakbo chamse din 
madu khailo. Sichiujiu patu khatdi Egypt kadih pakhiangnatu sajai pikhai rabo 
lamga pakhuga dinkhai bilo. 

3Haise Dithubo RAPIU niu Egypt wangpiutu dinbambo si-e: I hai nagu mikre piu-
e, mantage nang, singgiu lungga bamme. Nile giuky hai nagu-e khatdi nangniu 
sise kampadbo-e chiujiu nangniu din-e. 

4Iniu nang gu ajaiga khakhoi thinlujiu jusune sichiujiu singgiuga bambo khadung 
situ pijiu nakhuga wang madui khaine. Sichiujiu chakha siniu natu majiuman 
lujiu natu Nile giu gasu jupadmi rabo-e. 

5Iniu natu khatdi chakha pakhiangna situ kathaidihga pon taliang khai mirabo-
e. Napum hai kadihga kaokiu mirabo-e, sichiujiu natu hai nphum khai lakge. Sise 
niu thingnadung nai nkan khaodung tatekleng pikhai mirabo-e. 

6Sigasu I hai RAPIU si-e chiubo Egypt maidung hina simi rabo-e.” RAPIU niu din-e, 
“Israel mainiu, naliu Egypt maigu nkhaga mangiu khai-e, chiudi nangra 
manuanbo singtang khat suangdi wison makge. 

7Paliuniu nariga mangiu khaiboga, nang pangmi rabo-e, khatdi paliu makhuakse 
duak rabo-e, khatdi paliu khense kamriam mirabo-e. 

8Tuhoi gasu Iniu maidungtu kulujiu chahengniu natu aphenra kam khaine 
chiubose Dithubo RAPIU, Iniu nakhuga dinkhaibo-e, sichiujiu paliuniu 
namaidungtu khatdi nagu khaorui-khaonatu kamshat mirabo-e. 

9Egypt hai pageng hami rabo-e. Sigasu I hai RAPIU si-e chiubo nangniu simi rabo-
e. “Nile giu haise nagu-e khatdi nangniu kampadbo-e chiu nangniu dinmibo 
jengniu-e, 

10I hai nagu mikrepiu khatdi nagu Nile gu mikrepiu thiu mibo-e. Iniu Egypt dih 
pakhiangnatu, tingpilam bambo Migdol namdi gasu, tingrunlam bambo Aswan 
namdi tangbo, Sudan maigu lamrai katangna pageng hamibo pithiu khai mirabo-
e. 

11Chakhao chamai khatnadi siga tadken tamine. Takum atai lungga siga 
wakhatdi lunglak mide. 

12Iniu Egypt dihtu kadihpiri lungga nchum kathubo dih pithiu khai mine. 
Palamra takum atai-ling Egypt gu namdidungse nchum mijiu, kakibo namdi 
suang sathubo pithiu khai mirabo-e. Iniu Egypt maitu pating-padih kaha 
maidung pithiu khaine. Paliuniu kadih pabam hinaga pakkhaijiu katambo 
maidung ruangga lung rabo-e.” 

13Dithubo RAPIU niu din-e, “Takum atai sailam Iniu Egypt maidungtu lung mara-
maren khaimibo bamgasu puiwanglan bine, 

14sichiujiu Iniu paliutu paliuniu lung karaibo ky, Egypt gu tingrunlam pilung 
khaine. Siga paliugu kasonbo chawangdih khat, mathiu ruangga sonthubo 
chawangdih pithiu khaijiu, 

15paliuniu wadaodi kakibo jatdung riga mawanglan lakmi rabo-e. Iniu paliutu 
wajeng simakjiu paliuniu kakibo jattu paliugu maningga jukhai ngam lulak mira 
kam khaine. 

16Israel mainiu paliu khuga wadao khatdi mangiu khai lanlak mide. Egypt gu 
sansabo hainiu, paliu khuga mangiu khaibo haise dejiuga kamaobo gulo chiujiu 
Israel mainiu maningtao mirabo-e. Sichiu dasai I hai Dithubo RAPIU si-e chiubo 
Israel mainiu simi rabo-e.” 

Chawang Nebuchadnezzar Niu Egypt Tu Ngammi Rabo 
17Aliuniu kavang thiutad mibo takum makai-je-chinniakiu gu karaibo hiugu 
raithubo naise, RAPIU niu atu npao-e. 

18Paniu din-e, “Shaisuibo mai yo, Babylon mai wangpiu Nebuchadnezzar niu 
Tyre tu chari thiura tadpad mide. Paniu pagu riphendungtu chabang ridchang 
ridbo pijiu phungtad khaibo jengniu paliu pee rammaise tala mide, khatdi paliu 
makhuakse kalaili mide, chiudi chawangpiudi pagu riphen maidi paliuniu chariu 
khai mibogu gengse daolu makge. 

19Haijengniu tuhoira haise Dithubo RAPIU, Iniu din bambo si-e: Iniu Egypt kadih 
hai Nebuchadnezzar chawang khuga pikhai mirabo-e. Paniu sisetu haphun lujiu 
khatdi wahina sunglujiu phungtad mine. Paniu Egypt maigu chakhiu-chalan 
hinase pagu riphen maigu chaphijeng pira phungtad mine. 

20Pagu tienkam jengniu Egypt haitu Iniu pakhuga pikhaibo-e, palamra pagu 
riphendungniu aleng tatien thiujiu bambo-e. Dithubo RAPIU, Iniu dinpad mibo-e. 

21“Sise haichiu padboga, Iniu Israel maitu pijiu tankhang khaine, Ezekiel yo, Iniu 
dinkhaibo cham-hai, mai hinaniu chiulu buibo bamga, dinpad khaisai I 
hai RAPIU si-e chiubo paliuniu simi rabo-e.” 

Ezekiel 30 

RAPIU Niu Egypt Tu Sajai Pirabo 
1 RAPIU niu atu npao lanne. 

2Paniu din-e, “Shaisuibo mai yo, Sailad dinkhailo, khatdi Dithubo RAPIU, Iniu din 
bambose din madu khailo. Nangniu haibo ladkengse senpad rabo-e: Kapingbo 
tingmikse wangkinne! 

3 RAPIU niu tatien thiurabo tingmikse nawang kinne. Kamuangse gomjiu, jatdung 
leng chariubo tingmikse nawang kinne. 

4Egypt ga chari wangkinne. Sudan ga chariuchang chariubo padne. Mai kakengtu 
Egypt ga kamshatmi rabo-e; sibo dihse sunglu tadmi rabo-e sichiujiu nchummi 
rabo-e. 

5“Sibo riga Sudan, Lydia, Libya, Arabia, Kub, khatdi amaidung ruanggasu mathak 
wangbo riphendung situ kamshatmi rabo-e.” 

6 RAPIU niu din-e, “Egypt maitu gukhaijiu bambo maidungtu tingpilam bambo 
Migdol gasu duimilam bambo Aswan tangbo lungga bambo hinatu chari gasu 
kamshat kammi rabo-e. Egypt maigu chaliangbo riphentu kam maha kammi 
rabo-e. Dithubo RAPIU, Iniu dinpad mibo-e. 

7Haibo dihse kadihpiri lungga nchum kachangbo thiumi rabo-e, sibo 
namdidungse kam nchum kammi rabo-e. 

8Iniu Egypt ga chami matao khaiboga patu gukhaijiu bambo maidung hinatu 
kamshatmi rabo-e, chiusai I hai RAPIU si-e chiubo paliuniu sisu rabo-e. 

9“Sibo tingmikse wangboga haichiujiu Egypt tu kam mahami rabo-e. Iniu malee 
gasu champao maitu langkhaijiu manang riangmakbo Sudan maidungtu masu 
khaine, sichiujiu paliutu kam charen khai rabo-e. Sibo tingmikse wangkinne!” 

10Dithubo RAPIU niu din-e, “Egypt gu chakhiu-chalantu kam mahakam khaira 
Iniu Babylon Wangpiu Nebuchadnezzar tu thin piune. 

11Paniu khatdi palung kasabo pagu riphenmai siniu wangjiu kadihse kam 
nchummi rabo-e. Paliuniu chaheng thinlujiu Egypt tu chari thiune, khatdi 
kadihse kashai phawniu phuimi rabo-e. 

12Iniu Nile giutu kam masang mirabo-e khatdi Egypt tu kasabo maidung khuga 
pikhaimi rabo-e. Sangdiumaidungniu paliu ram pakhiangnase kam nchummi 
rabo-e. RAPIU, Iniu dinpad mibo-e.” 

13Dithubo RAPIU niu din-e, “Memphis ga bambo charamengdung nai aratbo 
radungtu Iniu kam maha mirabo-e. Egypt riga mawang rabo mai khatdi hami 
rabo-e, sichiujiu mai hinatu Iniu kam charen khai rabo-e. 

14Tingrunlam bambo Egypt tu Iniu kam nchummi rabo-e khatdi tingpilam 
bambo Zoan namdi situ Iniu chami rumi rabo-e. Thebes gu dihsing namditu Iniu 
sajai pirabo-e. 

15Egypt gu charireng katanbo Pelusium namdi situ alungpom kasabo hai pijiu 
niatao khaine. Sichiujiu Thebes gu chakhiu-chalanse Iniu kam mahami rabo-e. 

16Iniu Egypt tu chami khaijiu, Pelusium situ pi chariu-magenthiu rabo-e. Thebes 
gu kareng rammaise kampangjiu ruthonmi rabo-e, khatdi namdi haitu pijiu 
duidetniu pontadmi rabo-e. 

17Heliopolis nai Bubasti maigu chabonmai chariga shaimi rabo-e, sichiujiu 
khangsiatu kavangleng mintadmi rabo-e. 

18Egypt maigu pumtantu Iniu kampang khaiboga khatdi chaliangjiu bambo 
paliugu jengtantu kam maha khaiboga, Tahpanhes riga tamiubo wangne. Egypt 
tu kamuangniu gomnam mine, sigasu pagu namdiga lungbo mai hinatu 
kavangleng puitad mirabo-e. 

19Haichiujiu Iniu Egypt tu sajai piboga, I hai RAPIU si-e chiubo paliuniu simi rabo-
e.” 

Egypt Mai Wangpiugu Pumtan Kampang Mibo 
20Aliuniu kavang thiu tadbo takum kariu-je-khatgu karaibo hiugu jeng chinniabo 
naise, RAPIU niu atu npao-e. 

21“Shaisuibo mai yo,” Paniu din-e, “Egypt mai wangpiu gu npomse Iniu kamtang 
mide, sise mai khat niudi domkhai makge, maksai sise wilan lujiu chaheng 
thinlan lura singtang mahanlujiu benkhai makge. 

22Tuhoi gasu, haise Dithubo RAPIU, Iniu dinbo-e, I hai Egypt mai wangpiugu 
mikre piu-e. Iniu pa-npom nialamse—kawibo lamdi, tangmibo lam sidi kamtang 
mirabo-e, sichiujiu chahengse paben ganiu ntiakkiu mirabo-e. 

23Iniu Egypt maitu kadihpiriga pilung mara-maren khaimi rabo-e. 

24Sigasu Iniu Babylon wangpiu npomse pijiu tankhai bine, khatdi ahengse paben 
ga pikhaine. Chiudi Egypt mai wangpiu npomse Iniu kamtangmi rabo-e, sichiujiu 
pase pagu mikremai suangga nkhuangkiu shai rabo-e. 

25Yo, Iniu patu kam mason khaijiu, Babylon mai wangpiutu pitan khaibi rabo-e. 
Iniu aheng pakhuga pikhaijiu, Egypt tu siokhaiboga I hai RAPIU si-e chiubo mai 
hina simi rabo-e. 

26Egypt maitu Iniu kadihpiri pabam hinaga kam marapiak khaine. Sigasu I 
hai RAPIU si-e chiubo paliuniu sisu rabo-e.” 

Ezekiel 31 

Egypt Maitu Cedar bang Nai Din Kada Khaibo 
1Aliuniu kavang thiutad mibo takum kariu-je-khatkiubo kumgu pasumbo hiugu 
raithubo naise RAPIU niu akhuga din-e. 

2Paniu din-e, “Shaisuibo mai yo, Egypt mai wangpiu khatdi pamaidung mathiu 
khuga dinkhai bilo: Dejiukha nang hai pumtan bamlo! Iniu natu nde panai kada 
ralo? 

3Nang hai Lebanon ga bambo cedar bang kumme, Panui kakengbo nai palun 
kawibo kedung siniu, kukhangjiu kamuang tungtang bamme. 

4Pabang haitu pijiu mawikhangra pamen gase tadui luong bamme. Mariuga 
bambo singbang hinaleng tadui kajin khaira giuna luongjiu bamme. 

5Haise tadui kajin khaijiu bambo jengniu kakibo bangsuang ku-nkiu khang mide. 
Pakedung hai thengkhangjiu dipadle. 

6Thingna jat hinaniu pake machang paliu pasib pon bamme. Nkan khaodungniu 
pahiuga papoi piangkhai bamme. Kadihpirigu jat hina siniu pahiu gase madun 
bamme. 

7Sibo singbangse dejiukha palun wilo— Kuchang ku-e, pakedungdi theng-e. 
Pamense sukjiu singgiu runsingga mengtang bamme. 

8 Tingwang rengga bambo cedar bang khatniudi haisitu kada silakge. Fir bang 
khatniudi haisuang pake kengson makge. Plane bangdi haisuang pake dison 
makge. Tingwang reng siakga bambo singbang siniudi haisuang palun wison 
makge. 

9Iniu pakedung hai marang khaijiu palun piwi khaibo-e. Tingwang reng, Eden ga 
bambo singbang hinaniu, haisitu manma kamna-e. 

10“Tuhoira, Dithubo RAPIU, Iniu sibo singbang siniu kamuangtu tungtangjiu 
kukhang tang makhaga, degu pariga padralo chiubo dinkhai bine. Haise 
kukhangbi-bi, chaliangbi-bi sude; 

11sijengniu patu hai Iniu thon mide, sichiujiu sangdiumaigu mawangpao khuga 
pikhai mine. Singbang hainiu kasabogu kabuibose kamkhai rabo-e. 

12Pathak kasabo sangdiumai siniu haisitu huikao lujiu thonmi sune. Pakedung 
nai parangdung siniu paluong-pabek hina riga nkhuang kajan-pan mine. Sibo 
hiuga lungbambo jat hina tadkam mine. 

13Kaomibo singbang riga thingnadungniu lenwang taokhai bamme khatdi nkan 
khaodungniu sibo kedung riga tao malui bamme. 

14Sijengniu tuhoi gasu, tadui kajin mawikhai bamdi sibo singbangse wajiukha 
wijiu khatdi kamuang situ tungtangjiu bamdi, mathakhu mide. Pakhiangnase 
Shaisuibo maidung kumjiu matha nchum mide, charuidih lam tadmibo maidung 
khuga wangjiu nchum mide.” 

15Haise Dithubo RAPIU niu dinbambo-e: “Sibo singbangse charuidih lam tadmibo 
nai, achungbo lenjiu kadih hanglam bambo dui siniu luangsim khai mine. Iniu 
singgiu dui situ khamjiu singgiu kakeng khatu pisang mine. Singbangse 
shaimibo jengniu Lebanon Luongga tamiubose Iniu phungwang khaine khatdi 
mariu singbang hinatu kam agui mine. 

16Iniu haisitu charuidihga langkhaibo tingga, kaokiubo khuan siniu jatdung hai 
pingjiu kaphik rai-rai mine. Eden ga bambo, khatdi kadalubo singbangdung, 
sigasu Lebanon gu singbangdung, charuidihlam tadmibo hina siniu paliu chunwi 
rabo-e. 

17Karaiga kaomibodung situ maluang lujiu bammira paliuse charuidih lam 
tadmide. Sibo hiuga madunkhai bammai mathiu situ jatdung ruangga kam 
marapu khaimi rabo-e. 

18“Sibo singbang sira Egypt mai wangpiu nai pamaidung hinatu dinbo-e. Eden 
ga bambo singbang khatniudi haisuang ku-nkiu makge khatdi wison makge. 
Chiudi tuhoira Eden gu singbangdungse kumjiu haise charuidihga tadkiujiu, 
charatu simakjiu chariga kamshat mibo maidung situ majang lungmi rabo-e. 
Haise Iniu dinkhai mibo-e,” chiujiu Dithubo RAPIU siniu din bamme. 

Ezekiel 32 

Egypt Mai Wangpiu Tu Mantage Nai Din Kada Khaibo 
1Aliuniu kavang thiutad mibo takum kariu niakiugu chahiu kariu-je-niakiugu 
raithubo nai, RAPIU niu akhuga din-e. 

2Paniu din-e, “Shaisuibo mai, Egypt mai wangpiutu tanjiu kachan khailo. 
Akhugasu daolubo champao haise patu pikhai bilo: Nangniu jatdung ruangga 
ndongqui kumjiu lung bamme, chiudi nang hai mantage siniu tadui maga 
masaokhang bambose kumme. Naphiniu tadui kam manaojiu masao khangboga 
singgiu dui situ kam tania khai-e. 

3Jat kakengniu wang maduibo wan-ga, Iniu agu alang thinlujiu natu thonrabo-e, 
sichiujiu paliutu pijiu alangse rampum genlam jupadmi rabo-e. 

4Iniu natu kadihga taliang khairabo-e khatdi natu tiuraleng kadihpiriga bambo 
thingna nai khaoring hinatu puiwang rabo-e. 

5Tenmibo naphaw situ Iniu ramluongga khatdi pabekga piphui khaine. 

6Iniu nazaise maluong riga runkhaijiu giunadung phui makthen run khaine. 

7Iniu natu kam mahabo wan-ga, Iniu tingpukse gomnammi rabo-e khatdi 
chagandungtu biakthonmi rabo-e. Naimik siniu kamuang hiuga nbaimi rabo-e, 
khatdi chahiu siniu pabiu padtami rabo-e. 

8Iniu tinggen-gu kabenbo hina kam midmi rabo-e khatdi nagu kadih situ 
tamiuboga thon khaimi rabo-e. Dithubo RAPIU, Iniu dinpad mibo-e. 

9“Nangniu simatai makbo jatdung khuga Iniu natu kam masa mibo racham din 
khaiboga, jat kakengniu magenthiu chariu rabo-e. 

10Iniu nakhuga kamkhaibo haitu jat kakengniu paliu suang hasune. Iniu aheng 
thadpadbo wan-ga, chawangdung hina nping charensu rabo-e. Nangniu 
kaokiubo tingmikse paliu mathiuse paliugu ringting jengniu npingjiu kaphik rai-
rai mirabo-e.” 

11Dithubo RAPIU niu Egypt mai wangpiu khuga din-e, “Nangniu Babylon mai 
wangpiu heng situ ngaosu rabo-e. 

12Palung kasabo jatdung situ pijiu naliu riga, paliu heng thadpad lujiu 
namaidung situ kamshat mirabo-e. Nangniu wasao thiujiu bambo namaidung 
khatdi nagu kabambo hinatu kam mahami rabo-e. 

13Iniu tadui chungbo bam hinaga nagu matom-kabuise kamshat khaine. Siga 
tadui situ kam manao khaira chakhao chamai khatnadi hami rabo-e. 

14Iniu nagu taduise kam mahami lujiu, singgiudung pijiu luangkhai rabo-e. 
Dithubo RAPIU, Iniu dinpad mibo-e. 

15Iniu Egypt tu kam masa khaijiu, siga lungbambo mai hinatu kam mahamibo 
wan-ga, paliuniu I hai RAPIU si-e chiubo simi rabo-e 

16Haichiujiu kachansui khaibo siniu kashai baibo lui thiumi sune. Jatdunggu 
maipuidung siniu haibo lui thiujiu Egypt mai nai pamaidung jengniu achung 
sune. Dithubo RAPIU, Iniu dinpad mibo-e.” 

Charuidih 
17Aliuniu kavang thiutad mibo takum karu-je-niakiubogu karaibo hiugu jeng 
kariu-je-mangiubo nai, RAPIU niu akhuga din-e. 

18Paniu din-e, “Shaisuibo mai yo, Egypt maidung mathiu sung achung khailo. 
Pumtan bambo jatdung situ tamanjiu paliutu charuidihga langkiu milo. 

19Paliu khuga dinlo: “Naliu hai kakimai suang wi-nkiu-e chiu maning jiuma? 
Naliudi charuidihga kiumi rabo-e, khatdi charatu simak mai ruangga jibamra 
mide. 

20“Chariga shaimi maidungtu majang lujiu Egypt maidungniu kaokiu mine. Paliu 
mathiutu kamshatmi raleng chaheng khat kaden lude. 

21Egypt maidung lam liangjiu charithiu khaimibo dithubo liangtongdungniu 
Egypt maidungtu charuidihga chunwijiu adao rabo-e. Paliuniu senpadne: 
Chariga gimibo charatu simakbo maidung haiga wang nkum bamme, khatdi 
haiga paliu jibamme!’ 

22“Pagu riphendunggu rawdungniu patu magui lujiu, Assyria di siga bamme. 
Paliu mathiu haitu chari ganiu gimibo-e, 

23sichiujiu paliu rawdung hai sukthubo charuidihga bamme. Pagu riphendung 
hinase chariga kaokiu mide, khatdi paliu rawdungniu parawtu maguijiu bamme. 
Sichiujiu paliuniu pawan khat kadihga lungbam maitu kam charen masakhai 
mibo-e. 

24“Pagu riphendunggu charawniu patu maguilujiu, Elam di siga bamme. Paliu 
mathiu haitu chariga gimibo-e, khatdi paliu hai chagi rom makjiu charuidihga 
wang nkum bamme. Karingtingga paliuniu nping-charenbo ngam kamme, 
chiudi tuhoira paliu hai mangambo daojiu chariga gimi maidunggu sansetse 
padam lumacham mide. 



1467 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

25Chariga gimi maidung ruangga Elam hai jikiujiu bamme, khatdi pagu 
riphendunggu raw siniu patu maguijiu bamme. Paliu mathiu hai chagi rommak 
mai-e, paliu mathiutu chariga gimibo-e. Karingtingga paliuniu nping-charenbo 
kamkhai mibo-e, chiudi tuhoira paliu hai mangambo daojiu chariga gimi 
maidunggu sansetse padam lumacham mide. 

26“Meshech nai Tubal tudi panaigu riphendunggu rawniu magui lujiu bamme. 
Paliu hai chagirom makge, paliu mathiutu chari ganiu kamshat mibo-e. Paliuniu 
pawan khat ringbammaitu kam charen khai mibo-e. 

27Nda ken-gu charipidung tura paliugu chaheng pi makhum khaijiu khatdi 
paliugu chageeniu paliu pum tomsin khai lujiu, chari mania hina jaojiu 
charuidihga tadmi maidung situ chakhuang thiujiu baikhai makge. Sibo 
charipidung siniu pawan wan-ga kabuibo pumtan thinlujiu ringbammaitu 
thiulen len-e. 

28“Haichiujiu Egypt maidungtu chariga shaimibo, pagi rommak maidung 
ruangga niakpet khai mirabo-e. 

29“Edom di siga pagu chawangdung nai mawangpaodungtu majang lujiu 
bamme. Paliu hai pumtan bambo riphendung-e, chiudi tuhoira paliuniu chariga 
shaimibo chagirom mak maidungtu majang lujiu charuidihga jibamme. 

30“Tingpilam bambo chawang nahmai hina nai Sidon maidung siga bamme. 
Paliugu pumtanniu pawan khat maidungtu kam charen khai mibo-e, chiudi 
tuhoira paliuniu chariga shaimibo chagirom makbo maidung ruangga paliu zu 
sajiu wang mathak bam mide. Paliuniu charuidihga wangmibo maidunggu 
mangambose padam lumacham mide. 

31“Chariga kamshat mibo maidung hainiu Egypt wang nai pagu riphendung 
lungchun kimbose thiurabo-e,” chiujiu Dithubo RAPIU niu din-e. 

32“Iniu Egypt mai wangpiutu pijiu ringbam maitu kam charen khainibo-e chiudi 
patu khatdi pagu riphenmai hina tu kamshat mirabo-e khatdi chariga shaimibo 
chagirom mak maidung ruangga jibammi rabo-e.” Dithubo RAPIU niu dinpad 
mibo-e. 

Ezekiel 33 

Tingwang Niu Ezekiel Tu Akhepiu Thiura Kada Khaibo 
(Ezk 3.16-21) 

1 RAPIU niu akhuga dinkhai-e. 

2Paniu din-e, “Shaisuibo mai yo, Iniu kadih khatga tathiu-chari langkhaibo wan-
ga degu pad suralo chiubo namaidung khuga paokhai bilo. Sibo dihga 
lungmaidungniu paliu ruanggasu akhepiu khat kada khai rabo-e. 

3Mikre maidungniu ngut kinbo paniu ngaoboga, mai hinatu kachan khaira paniu 
nchom biukhai-e. 

4Mai khatniu sise chiulujiu wajeng simakjiu, mikremainiu wangjiu patu kamshat 
misai, siga pashitse paronna phungrabo-e. 

5Paniu shaibose pa-mao-e, palamra paniu kachan khaibo situ wathao 
thiumakbo-e. Paniu sise manangjiu palung ngutsai, pak mari lubui-e. 

6Chiudi akhepiu siniu mikremai ngut kinbo ngaolujiu chari nchom biukhai 
makjiu, mikremai siniu ngutjiu sibo nuan phungmaidung situ kamshat misai, 
shaimibo bangripse Iniu akhepiu riga piwang khai rabo-e. 

7“Tuhoira, Shaisuibo mai yo, Iniu natu Israel mai jatleng akhepiu thiura kada 
khaibo-e. Iniu nakhuga dinkhaibo kachan hinase paliu khuga nangniu dinkhai 
rabo-e. 

8Iniu kasamaise shairabo-e chiujiu dinkhai sai, chiudi paniu pagu ringting ranlu 
raleng pagu puitad kalira nangniu patu kachankhai makjiu, nuan phungmai 
thiujiu pah shaimi sai, paniu shamibogu paripse Iniu nariga pikhai rabo-e. 

9Nangniu kasamai khattu kachanjiu dinkhaiboga, paniu nuan kamsao makjiu, 
nuan phungmai khat thiujiu pah shaimi sai, siga nagu ringting haira kalan lune.” 

Mai Khatgu Ngiudon 
10 RAPIU niu atu npaojiu din-e. Paniu din-e, “Shaisuibo mai yo, Israel maidung 
khuga paliuniu dinbambose dinkhai lanlo: ‘Aliugu nuan jengniu aliu bangrip 
phung bamme khatdi kamaobose aliuniu kam mide. Aliu hai matha mide. Aliu 
hai dechiujiu ring ngamlu ralo?’ 

11Dithubo, RAPIU, ringbambo Rawang, Iniu nuan mai khat shaiboga achunwibo 
ha-e, chiujiu paliu khuga dinbilo. Paniu nuan kamtajiu lungmibotu Iniu masenne. 
Israel mai naliuniu kambambo kasabose kamta milo. Naliuniu dekamjiu shai 
khai nibam jiulo? 

12“Tuhoira, Shaisuibo mai yo, kawi mainiu nuan tenbo wan-ga, paniu kamkhai 
mibo kawibo siniu patu ranlu lakge chiujiu Israel mai khuga dinkhai bilo. 
Kasamai khatniu kasa kambo gasu mathak misai, patu sajai pilakge, khatdi 
kawimai khatniu nuan kam misai, pagu ringting kalan khai lakge. 

13Iniu kawimai khuga karingbose ladriat thiukhai sui-e, chiudi paniu kamkhai 
mibo kawibo siniu buimine chiu maningjiu nuan kammisai, paniu kamkhai mibo 
kawibo situ Iniu maningtao lakge. Pagu nuan jengniu pahai shairabo-e. 

14Kasabo maise shai rabo- chiujiu bamboga Iniu kachan khaine, siga paniu nuan 
kamta misai, majibo kawibo kam mibo-e— 

15champanjiu dinboga, paniu agalubo maniase malan wangsai, maksai apuk lubo 
maniase khoiwang lansai—paniu nuan kamta lujiu karingbo pikhai rabo 
tacheng-tajai saisui misai pahai shai lakge, chiudi ringlu rabo-e. 

16Paniu nuan kamkhai mibose Iniu kuak khaine, khatdi paniu majibo nai kawibo 
kammibo jengniu pah ringlu rabo-e. 

17“Chiudi Iniu kambose maji makge chiujiu namaidungniu din-e! Makge, maji 
kamakbose paliugu npui siniu-e. 

18Tacheng matipmai khatniu kawibo ngam kambo gasu saolujiu, kasabo ngam 
kammi sai, pahai shairabo-e. 

19Kasabo mai khatniu nuanse phutlujiu majibo nai kawibo kammi sai, pahai 
pagu ringtingtu ranlubo-e. 

20Chiudi Israel mai yo, Iniu kambose mao-e chiujiu naliuniu din-e. Naliuniu 
kambo saisuijiu Ira ladjan thiurabo-e.” 

Jerusalem Kaomibo Champao 
21 Aliuniu kavang thiutad mibo takum kariu-je-niakiubogu kariubo hiugu jeng 
mangiubo nai, Jerusalem gasu pak duaklubo mai khat wangjiu namdise kaomide 
chiujiu akhuga paokhaide. 

22Sibo nai chawan paniu wangmakbo masuangga, RAPIU gu pumtan I niatao lu-
e. Pasaibo nai nsuan sibopiu wangtangbo wan-ga, RAPIU niu atu chalad dinlanra 
pumtan pikhaibi-e. 

Maidung Gu Nuandung 
23 RAPIU niu akhuga din-e. 

24“Paniu din-e, “Shaisuibo mai yo, Israel mai kadih nchum mibo namdidungga 
lungbambo maidung siniu din bamme: Abraham hai chamai khatle, kadih 
pakhiangna patu pikhai mibo-e. Aliu hai chamai kengjiu bamme, siniu tuhoira 
kadihse aliugu mide.’ 

25Dithubo RAPIU, Iniu degu dinbamlo chiubo hai paliu khuga dinkhai bilo: 
Naliuniu tazai bambo meese tiu-e. Naliuniu charameng kahumme. Naliuniu 
chamaitu gi-e. Sichiusai kadihse naliu gu-e chiubo deguniu naliutu pi maningpad 
jiulo? 

26Naliuniu naliu heng-ngiutu malum khaijiu bamme. Naliu tienkam hai matai 
mareng-e. Mai hinaniu npui-npiu lungmao-e. Kadihse naliu gu-e chiubo naliu 
dechiujiu maningpad jiulo? 

27“Dithubo RAPIU, Iniu paliutu kachan khaibose paliu khuga dinkhai bilo, 
chiubora ringbambo Rawang, Iniu maomakjiu nchum mibo namdidungga 
lungjiu bam maidungtu kamshat mirabo-e. Sibo dihga lungbam maitu nkan 

khaoniu tiulu rabo-e. Maluongga khatdi tulimga nbaibam mai-dungse chararen 
ga shai rabo-e. 

28Iniu kadih situ pi nchumjiu kam mahami rabo-e, khatdi paliuniu chaliangjiu 
bambo pumtanse hami rabo-e. Israel maigu ramluongga tathiu chakhaoniu 
piphui khaijiu mai khatnadi siga tad mariu silakmi rabo-e. 

29Iniu maidungtu paliu nuan jengniu sajai pibo wan-ga sibo kadihse pageng 
hami rabo-e, sigasu I hai RAPIU si-e chiubo paliuniu silu rabo-e.” 

Phaimiukakung Gu Sailad-don 
30 RAPIU niu din-e, “Shaisuibo mai yo, paliuniu namdi rengmun ga maksai paliu 
npuiga adaobo wan, namaidungniu nalamga din bamme. Paliu khatniu khat 
khuga din-e, ‘Khe tuhoira RAPIU khugasu wangbo chamse tadlujiu nkingkhe,’ 

31Sichiujiu nangniu dinpadbose nking raleng amaidung wang madui-e, chiudi 
nangniu paliutu kamraleng dinkhaibose paliuniu kam makge. Chalungsabo lad 
hai paliu muntaiga bamme, chiudi paliuniu paliu tiuni sabo npui gase tadjiu 
bamme. 

32Paliu khugara nang hai charuang thiujiu marai-lui thiubo maksai tara gebo 
makjiu wadi ha-e. Paliuniu nalad hina nking-e, chiudi ladkeng khatnadi majai 
makge. 

33Chiudi nagu ladkeng hinase majijiu padboga—paliuniu majibo gase 
wangrabo-e—siga paliuniu phaimiukakung khat paliu ruangga bamme chiubo 
silu rabo-e.” 

Ezekiel 34 

Israel Maitu Khonpaodung 
1 RAPIU niu atu npao-e. 

2Paniu din-e, “Shaisuibo mai yo, Israel maigu mawangpaodungtu din masa 
khailo. Paliu khuga sailad hai dinkhailo khatdi Dithubo RAPIU, Iniu paliu khuga 
dinkhaibose paliu khuga dinkhai bilo: Naliu Israel maitu khuanpaodung, naliu 
nchummi rabo-e! Naliuniu naliuleng ronna manang-e, chiudi wadaodi milydung 
leng manangkhai makge. 

3Naliuniu ndui sakge, chakhaogiu fai-ni thinpiu-e khatdi withubo milytu 
kamshat lujiu langtiu-e chiudi naliuniu wadaodi milydung situ akhikhai makge. 

4Naliuniu kason maitu manang khai makge, kamara maidungtu akhikhai makge, 
ajammai jamse domkhai makge, ronmengmi maitu majangwang khailan makge, 
maksai hami maitu phiukhai makge. Sibosung, naliuniu paliutu kam masa-e. 

5Palamra milydung situ khuanpao ha-e, paliu hai tad mara-maren mide, khatdi 
tathiu chakhaoniu paliutu kamshat lujiu tiu bamme. 

6Sijengniu agu milydungse maluanggen nai ramluongga ronmeng tad mide. 
Paliu hai kadih pabam hinaga tad marapiak kam mide, sichiujiu mai khatnadi 
paliutu phuikhai makge maksai paliutu phiudao lura kamkhai makge. 

7“Tuhoira, naliu milykhuanpaodung yo, RAPIU, Iniu naliu khuga dinbambose 
nkinglo. 

8I hai ringbo Rawang thiubambo jenggasu, naliuniu alad nking khai sai wisune. 
Agu milydungtu khuanpao habo donniu tathiu chakhaoniu paliutu kamshat lujiu 
tiulude. Agu mily khuanpaodungniu milydungtu phuikhai raleng kam makge. 
Paliu haira paliuleng ronna manang kinne, chiudi milydung situ manang khai 
makge. 

9Siniu naliu milykhuanpaodung yo, alad nkinglo. 

10Dithubo RAPIU, Iniu madujiu dinbo-e, chiubora I hai naliugu mikrepiu-e. Iniu 
naliu khugasu agu milydungtu lutadmi rabo-e, sichiujiu naliutu wadaodi pijiu 
paliutu khuanpao thiukhai lakge; wadaodi naliuleng ronna manangbo pithiu 
khai lakge. Iniu agu milydungtu naliu khugasu lupadmi rabo-e khatdi naliuniu 
paliutu wadaodi pitiu lanlak mide. 

Kawibo Milykhuanpao 
11Dithubo RAPIU, Iniu naliu khuga dinbo-e chiubora I apumsiakniu agu 
milydungtu phuijiu akhi khai rabo-e, 

12Sichiujiu milykhuanpao khatniu pagu milydung tad mara mibo gasu 
khomwang maduijiu phui khaibo kumjiu Iniu paliutu phuikhai rabo-e. Paliuniu 
sansabo daojiu tamiuboga tad mara khai mibo bam hina gasu Iniu paliutu 
khomwang aruang khailan rabo-e. 

13Iniu paliutu sangdiumai dih gasu majang khaijiu khomwang aruangkhai rabo-
e, khatdi paliu dihga majang wangkhai rabo-e. Iniu paliutu ramluongga khatdi 
Israel maigu giurak hinaga majangwang khai lan rabo-e, sichiujiu piubuan 
kawibo gase paliutu pitiu khai rabo-e. 

14Paliuniu manangbo hajiu piubuan kawibo ramluongga khatdi ramjeng 
kawiboga, khatdi Israel mai kadih madiakbo piuriangliga pijiu tagi khai rabo-e. 

15I apumsiakniu agu milydunggu khuanpao thiu rabo-e, khatdi paliu mathak 
khairabo bam Iniu phiukhai rabo-e. Dithubo RAPIU, Iniu dinpad mibo-e. 

16“Iniu hamibo situ phiurabo-e, ron maha mibo situ majangwang khai rabo-e, 
ajam mibo situ domkhai rabo-e, khatdi kamarabo situ wikhai rabo-e; chiudi 
pamai wibo khatdi katanbodung situ Iniu kam mahami rabo-e, palamra I hai 
kamaji kambo milykhuanpao-e. 

17“Sichiujiu tuhoira, agu milydung yo, naliu khuga Dithubo RAPIU, Iniu dinbo-e 
chiubora Iniu naliutu ladjan thiu rabo-e, sichiujiu kasabo gasu kawibo khoipad 
tammi rabo-e, khatdi kamijiu gasu milydungtu kadapad tammi rabo-e. 

18Naliu khangsianiu withubo piuriang tiubose kim makge; naliuniu tiumakbo 
situ tao masa mi-e! Naliuniu masanbo dui sakge chiudi naliuniu sakmakbo duise 
tao manao mi-e! 

19Naliuniu tao masa mibo piuriangse agu kakibo milydung siniu tiurabo-e, 
khatdi naliuniu tao manao mibo duise agu kakibo milydung siniu sakrabo-e. 

20“Siniu tuhoira, Dithubo RAPIU, Iniu naliu khuga dinbo-e chiubora Iniu naliu 
katanbo milydung nai kasonbo milydung kakga ladjan thiu rabo-e. 

21Naliuniu marabo khat situ hithon padmi-e, khatdi milydung ruang gasu 
mathao taliang mi-e. 

22Chiudi Iniu agu milydungtu gukhai rabo-e, sichiujiu paliutu pijiu kam masa 
khai lakge. Iniu agu mily hinatu ladjan thiu rabo-e, khatdi kawibo nai kasabo situ 
khoi npekmi rabo-e. 

23Avangpiu David kumbo mai khattu paliugu khuanpao thiura, Iniu paliuleng 
chawang pikhai rabo-e, sichiu paniu paliutu phuikhai rabo-e, 

24RAPIU, Iniu paliu Rawang thiurabo-e, khatdi avangpiu David kumbo khatniu 
paliugu mawangpao thiurabo-e. Iniu dinpad khai mibo-e. 

25Paliuniu manang makra Iniu paliu khuga chamriat kamkhai rabo-e. Sibo kadih 
gase kasabo tathiu-chakhaodungtu Iniu kam maha mine,sichiujiu agu 
milydungniu luzamga khatdi mariuga wijiu lungrabo-e. 

26“Iniu paliutu thoikhai rabo-e, khatdi paliutu pijiu agu masanbo 
luongga lungkhai rabo-e. Siga paliuniu pageng bambo wan-ga tingriu pikhaijiu 
Iniu paliutu thoidam pikhai rabo-e. 

27Singbangdungniu pasy kengjiu masi rabo-e, luzam gase miusy kengjiu 
padrabo-e, khatdi mai hina kasabo hajiu padih-dihga lungrabo-e. Iniu 
amaidungtu ratman khaibo riangse khipad khaibo wan-ga paliuniu kavang thiu 
bambo gasu khenrang thiumi rabo-e, siga paliuniu I hai RAPIU si-e chiubo simi 
rabo-e. 

28Nkengmai jatdung siniu paliutu wadaodi sunglan lak mide, khatdi tathiu-
chakhaoniu paliutu kamtiu lanlak mide. Paliu hai amanjiu khatdi kapingbo hajiu 
lung bammi rabo-e, khatdi paliutu mai khatniudi kam kapin kam charen lanlak 
mide. 

29Iniu paliutu patam wibo dih pikhai rabo-e, khatdi sibo dihga mariu-charibo 
thiulak mide. Sichiujiu kakibo jatdungniu paliutu nuimen lanlak mide. 

30Iniu Israel maitu gukhai bamme khatdi paliu hai amaidung-e, chiubo mai hina 
simi rabo-e. Dithubo RAPIU, Iniu dinpad mibo-e. 

31“Naliu hai, Iniu pitiu khaijiu bambo agu milydung, amaidung si-e, khatdi I hai 
naliu Rawang-e,” chiujiu Dithubo RAPIU niu dinbambo-e. 



1473 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

Ezekiel 35 

Edom Tu Tingwang Niu Sajai Pibo 
1  RAPIU niu akhuga dinkhai-e. 

2Paniu din-e, “Shaisuibo mai yo, Edom maigu kadihtu din masa khailo. 

3Dithubo RAPIU, Iniu din bambose sibo maidung khuga paokhai bilo: Edom gu 
maluangdung yo, I hai naliugu mikrepiu-e! Iniu naliutu kam nchummi rabo-e. 

4Iniu naliugu namdidungtu kam nchum mine, khatdi naliugu kadihse kam masa 
mine. Siga I hai RAPIU si-e chiubo naliuniu silune. 

5“Naliu hai Israel maigu saomakbo mikre mai-e khatdi pagu sansabo wan nai 
pagu nuan jengniu kanambo sajai pibo wan-ga pamaidungtu kamshat mibo-e. 

6Sichiujiu—I hai dithubo RAPIU, ringbambo Rawang thiubo jengniu—
kashaibose naliu sansiatle, haise naliuniu duaklu lakge. Naliuniu chamaitu gibo 
gasu kamaobo kammide, khatdi chamaitu gibose naliu saisuijiu tad rabo-e. 

7Iniu Edom gu maluang haitu pageng hamibo pi thiukhai mine, khatdi siga 
tadken maidung hinatu kamshat mirabo-e. 

8Iniu maluang hina riga kashai phawdungniu pi phuikhai rabo-e, khatdi chariga 
kamshat mibo phawdung siniu maluangga khatdi ramjengga mara kajanpan 
khai rabo-e. 

9Iniu naliutu tingtheng leng kam nchum mine, khatdi naliugu namdidungga mai 
khattudi pi lungkhai lakge. Sichiusai I hai RAPIU si-e chiubo naliuniu simi rabo-e. 

10“RAPIU, Iniu paliu Rawang thiujiu bamdi, nangniu din-e, chiubora Judah mai nai 
Israel mai jat kania hai paliu kadih tamanjiu nagu-e khatdi nagu thiurabo-e. 

11Sijeng gasu, Dithubo RAPIU, ringbambo Rawang, Iniu thiubambo jenggasu, Iniu 
nagu lungpom, nagu manmabo, khatdi nangniu amaidungtu marengbo khumse 
Iniu ruikhai rabo-e. Siga nangniu paliu khuga kamkhai mibo jengniu paliutu sajai 
pibambo-e, chiubo paliuniu simi rabo-e. 

12Sigase kam nchum mibo Israel maigu maluongdungtu nangniu wajeng 
simakbo khatdi paliu hai nangniu tiulu rabo-e chiujiu dinbo hai RAPIU, Iniu 
chiulubo-e chiubo nang sisu rabo-e. 

13Nangniu nalung pomjiu, chaliangjiu atu atungjiu dinbambose Iniu chiulubo-e.” 

14Dithubo RAPIU niu din-e, “Iniu natu kam nchummi rabo-e, chiujiu agu 
thiubambo Israel maidungtu kam maha kiubo wan-ga nangniu nachun wikhai 
mibo kumjiu, 

15nangniu kaokiuboga kadihpiri pakhiangnaniu chunwi rabo-e. Seir gu 
maluangdung yo, Edom dih pakhiangna kam nchummi rabo-e. Sigasu I 
hai RAPIU si-e chiubo mai hinaniu simi rabo-e.” 

Ezekiel 36 

Israel Mai Riga Tingwang Gu Thoidam 
1 RAPIU niu din-e, “Shaisuibo mai yo, Israel maigu maluong hinaga paokhai bilo 

2khatdi Dithubo RAPIU, Iniu paliuleng pikhai bambo champaose nking raleng 
paliu khuga dinkhai bilo: Israel maigu mikremaidung siniu chunwijiu din-e, ‘Nda 
kating ken-gu maluongse aliugu mide!’ 

3“Sichiusai, sailad hai dinkhailo, khatdi Dithubo RAPIU, Iniu din bambose paokhai 
bilo. Kiningmai jatdungniu Israel maigu maluongdungtu haphun lujiu 
asunbambo wan-ga, paliu mathiuniu Israel maitu kam mangam khaide. 

4Siniu tuhoira, Dithubo RAPIU, Iniu maluangdung nai luongbutdung khuga, 
giurakdung nai ramjengdung khuga khatdi kam nchum khai mibo bamdung 
naliu khuga khatdi jatdungniu naliutu sunglujiu kam masa khai mibo khatdi 
nuimen khai mibo namdidung naliu khuga dinbambose nkinglo. 

5“Dithubo RAPIU, Iniu lung maguijiu bambo jatdung, nkiujiu Edom tu atungjiu 
agu lungpom gasu, dinpad mibo-e. Nuimen khaibo nai lungpom jaojiu, paliuniu 
sibo dih situ haphun lujiu sibo piuriang lise lulude. 

6“Sijengniu Israel mai dihga sailad hai dinkhailo jatdungniu paliutu kam 
mangam khaijiu kam masa khai mibose, Dithubo RAPIU Iniu alung pomjiu 
dinbambose ramluongdung nai luongbutdung khuga, giurakdung nai 
ramjengdung khuga dinkhai bilo. 

7Dithubo RAPIU, Iniu tanjiu ladriat thiubo-e, chiubora lung maguijiu bambo 
jatdungtu kam mangam khai rabo-e. 

8Chiudi Israel maigu ramluongdungga singbangdungse paniw bonlanjiu amai 
Israel maidung leng pasy masilan rabo-e. Naliu kylam wang majimi rabo-e. 

9Iniu naliu lam liang bamme, khatdi Iniu pachangjiu naliu dihga tatien tenlanjiu 
siga chalin lingkhai lanra kamkhai siak rabo-e. 

10Iniu naliutu pi kingkhai rabo-e. Naliuniu namdidung gase wang lunglanjiu kam 
nchum mibo hina thiu sulan rabo-e. 

11Iniu chakhao chamai riak pi kengkhang khai rabo-e, khatdi naliu nahmai 
pikengkhai rabo-e. Naliuniu lungkhai mibo kumjiu Iniu naliutu pi lungkhai rabo-
e, khatdi karaiga suang naliutu pi lungwi khai rabo-e. Siga I hai RAPIU si-e chiubo 
naliuniu silu rabo-e. 

12Iniu amai Israel maidung, naliutu haibo dihga majangwang pi lunglan khai 
rabo-e. Haise naliugu kadih thiurabo-e, khatdi naliu nahmaidungtu pijiu 
wadaodi kami-milan lakge. 

13“Dithubo RAPIU, Iniu din-e: Maidungniu sibo dihai chamaitu tiubo dih-e chiujiu 
kubose maji-e, khatdi sibo dihniu jatgu nahdungtu aga-e, chiujiu paliuniu din-e. 

14Chiudi tuhoi gasu sibo dihniu chamaitu tiubo dih thiujiu naliu nahmaidungtu 
agabo thiulan lakge, Dithubo RAPIU, Iniu dinpad mibo-e. 

15Jatdungniu thin kagabambo chiulan lakge maksai din masajiu tanui thiubambo 
ngaolan lakge. Sibo dihniu jatgu nahmaidungtu agabo kamlan lak mide. 
Dithubo RAPIU, Iniu dinpad mibo-e.” 

Israel Maigu Kasanbo Ringting 
16 RAPIU niu akhuga dinkhai-e. 

17Paniu din-e, “Shaisuibo mai yo, Israel mainiu paliu dihga lungbambo wan-ga 
paliu lunlung nai paliu tienkam gasu paliutu kam tania mide. Paliugu lunlung 
haise npuimai khatniu khaophun tadbo kumjiu charachengga masan makge 
chiujiu Iniu lukhai-e. 

18Paliuniu chamaitu gijiu sibo dihga kamaobo kamkhai mibo jengniu khatdi 
paliuniu charamengtu kahumbo jengniu sibo dihtu kam tania khaimibo gasu 
Iniu alungpomgu pumtanse paliutu pi niatao khaibo-e. 

19Paliuniu lung khaimibo lunlung nai kamkhai mibo lunlung jengniu paliutu Iniu 
thonpad mibo-e, khatdi Iniu paliutu sangdiumai dihga hamara khai mibo-e. 

20Paliuniu tadkhaibo hinaga, paliuniu chamtan masanbose kam masa khai mibo-
e. palamra maidungniu din-e, ‘Haibo maidung hai RAPIU mai-e, chiudi paliuniu 
pagu kadihtu phut mibo-e.’ 

21Israel maidungniu tadkhaibo bam hinaga chamtan masanbo gase mangambo 
phungwang khai-e, sijengniu sibo lamga atu pi maningtaobo-e. 

22“Sijengniu tuhoira, Dithubo RAPIU, Iniu paliu khuga dinkhai mibo champaose, 
Israel maidung khuga dinkhai bilo: Iniu kamkhai rabo haise naliu Israel maidung 
jengniu makge, chiudi naliuniu tadkhaibo dih hinaga chamtan kam masa khai 
mibo, chamtan masanbo jengniu-e. 

23Naliuniu jatdung ruangga mangambo kamkhai mibo zan—chamtan kadibo 
masanbo situ Iniu paliu khuga kamlen khaibo wan gase—paliuniu I hai RAPIU si-
e chiubo silune. Dithubo RAPIU, Iniu dinpad mibo-e. I hai masanbo-e chiubo 
jatdung khuga lenraleng Iniu naliutu thinpiu khai rabo-e. 

24Iniu naliutu jat hina nai kadih pabam hina gasu lukhai rabo-e khatdi naliugu 
kadihga naliutu majangwang khailan rabo-e. 

25Iniu naliu riga tadui masanbo kajin khairabo-e khatdi naliugu charamengdung 
nai naliuniu kamkhai mibo hina gasu naliutu kam masan khai rabo-e. 

26Iniu naliutu kasanbo lungchun nai kasanbo maning pikhai rabo-e. Iniu naliu 
lung tatu kumjiu tanbose khoithon mirabo-e khatdi kadinpiubo lungchun naliu 
khuga pikhai rabo-e. 

27Iniu naliutu ahiupuina pikhaibi rabo-e khatdi Iniu naliutu pikhaibo chamtan 
hina naliuniu majaijiu, agu tacheng-tajai saisui-e chiubo hiupuina situ Iniu pijiu 
phuikhai bine. 

28Sichiujiu Iniu naliu pao-peh maileng pikhai mibo dihga naliuniu lungrabo-e. 
Naliuniu amaidung thiu rabo-e khatdi Iniu naliu Rawang thiu rabo-e. 

29Naliutu kam tania khaibo hina gasu Iniu naliutu rankhai rabo-e. Iniu miusy 
mali-malan padraleng chamtan pikhai rabo-e, chiujiu naliu khuga chakhum 
wanglakge. 

30Iniu naliugu charasibang nai naliu luga parasy kengjiu pipad khaine, chiujiu 
chakhum wangjiu jatdung ruangga naliutu pi mangam khailan lakge. 

31Naliuniu kamaobo kamkhai mibo kamaobo jengniu naliuniu naliu ronna 
mangam surabo-e. 

32Israel mai yo, Iniu kambambo hinase naliu jengniu makge chiubo naliutu pi 
sikhaini-e. Naliuniu kammibogu mangambo nai tazu sabo hai naliutu pi niatao 
khaibotu Iniu masen-e. Dithubo RAPIU, Iniu dinpad mibo-e.” 

33Dithubo RAPIU niu din-e, “Iniu naliutu naliugu nuan hinaga kam masan lubo 
wan-ga, Iniu naliutu pi naliugu namdi rammaiga lungkhai lanjiu nchum mibose 
naliutu pi thiusu khailan rabo-e. 

34Naliu luzamse mariuram thiumibo tadken mai hinaniu ngaokhai mibo-e, 
chiudi Iniu naliutu pi siga tatien tenkhai lanne. 

35Haibo dih hai pakak khatga ramjing thiubam mibose Eden reng kum mine, 
khatdi namdidungse kamkao lujiu khatdi sunglujiu, kam nchum khai mibose 
tuhoira charireng thiulujiu wang lunglan bam mine chiujiu mai hinaniu dinrabo-
e. 

36Sichiujiu RAPIU, Iniu nchum mibo namdidung thiusu lanbo-e khatdi thonmibo 
luzamse lingsu lanbo-e chiubo hai ring masialubo kiningmai jatniu simi rabo-
e. RAPIU, Iniu haise kamkhai rabo-e chiujiu ladriat thiubo-e—khatdi Iniu 
kamkhai rabo-e. 

37Dithubo RAPIU niu din-e, “Israel mainiu paliutu nkha khaira akhuga khenglan 
rabo-e, siga Iniu paliutu mily baokhattu kumjiu pariak kengkhang khai rabo-e. 

38Tuhoi nchumjiu bambo namdidung situ pakak khatga charathiu rabo 
milydungniu Jerusalem ga phuibambo kumjiu chamai riakniu pi phuikhai rabo-
e. Siga I hai RAPIU si-e chiubo paliuniu simi rabo-e.” 

Ezekiel 37 

Charahrong Gu Ramjeng 
1Iniu RAPIU gu pumtan niataolu-e, khatdi pagu hiupuina siniu atu majang lujiu 
chamai rahniu phuibambo kadihga langkiu khaibi-e. 

2Paniu atu sibo ramjengga majang tadle, siga Iniu chamai rahrong sangkang 
mibo kengchangkha bambo ngao-e. 

3Paniu akhuga din-e, “Shaisuibo mai yo, haibo rahrongdungse ringlanlu buima?” 
Iniu paokakge, “Dithubo RAPIU, haise naronna paokak ngambo-e!” 

4Paniu din-e, “Charah ruangdung khuga sailad dinlo. RAPIU ladkengtu haibo 
rahrongdungniu nking raleng dinkhailo. 

5Dithubo RAPIU, Iniu paliutu dinbambose paliu khuga dinkhai bilo: Iniu naliu 
khuga karingbo siu pikhai bine khatdi naliutu pi ringkhai lan bine. 

6Iniu naliutu naliu nenriang nai naliu tia pikhaijiu naliu giniu topsin khai bine. 
Iniu naliutu karingbo siu pikhaine khatdi naliutu pi ringkhai lanne. Siga I 
hai RAPIU si-e chiubo naliuniu silu rabo-e.” 

7Sichiu atu dinkhaibo kumjiu Iniu sailad dinkhai-e. Iniu dinjiu bambo tingga, Iniu 
riap-riapbo khuan chiu-e, khatdi charahrongse wang mathuksu mide. 

8Iniu phuibambo tingga, charahrongse tanenriang nai tatia mawisin padjiu siga 
pagi siniu tomsin mide. Chiudi sibo rahrong gase karingbo siu wadi ha-e. 

9Tingwang niu akhuga din-e, “Shaisuibo mai yo, tingkai khuga sailad dinkhailo. 
Dithubo RAPIU niu tingkaitu chamtan pikhai-e chiubora kadih pake madai lamsu 
wangjiu haibo kashai phawga karingbo siu pikhailo khatdi paliutu pi ringkhai 
lanlo chiujiu tingkai khuga dinkhai bilo.” 

10 Siniu akhuga dinkhaibo kumjiu Iniu sailad dinkhaide. Karingbo siuse sibo 
rahrong gase ngut mide, siga paliu ringsu lujiu chapkhang mide. Siga paliu hai 
charibao khatleng buimide. 

11Tingwang niu akhuga din-e, “Shaisuibo mai yo, Israel maidungse haibo 
rahrongdung kumbo-e. Paliuniu din-e, chiubora paliu hai sangmibo-e, pasaileng 
machunbo wadi hamide. 

12Siniu amai Israel maikhuga sailad dinkhai bilo khatdi Dithubo RAPIU Iniu paliu 
raw hai lepad khai rabo-e chiubo paliu khuga dinkhai bilo. Iniu paliutu lupad 
khai rabo-e khatdi Israel mai dihga paliutu majang wangkhai rabo-e. 

13Iniu amaidungtu baikhai bambo rawdung lepad lujiu paliutu majang npadbo 
wan-ga, I hai RAPIU si-e chiubo paliuniu simi rabo-e. 

14Iniu agu karingbo siuse paliutu pikhai rabo-e, paliutu piring khai lanrabo-e, 
khatdi paliutu paliu dihga pilung khai rabo-e. Siga I hai RAPIU si-e chiubo 
paliuniu silu rabo-e. Iniu haise kamraleng ladriat thiukhai mibo-e—haise Iniu 
kamrabo-e. RAPIU, Iniu dinpad mibo-e.” 

Judah Mai Nai Israel Mainiu Wangdih Khat Thiumi Rabo 
15 RAPIU niu atu npao lan-e. 

16Paniu din-e, “Shaisuibo mai yo Tasingthun khat thinlulo khatdi siga haichiu 
raokhailo, ‘Judah wangdih’. Sigasu katambo tasingthun khat khoilan lulujiu, siga 
‘Israel mai wangdih,’ chiu raokhailo, 

17Sigasu tathun nia tonse khoi aruang lujiu nabenniu chakid manmilo sichiujiu 
paliutu pi tathun khat kumjiu ngaopad khailo. 

18Namaidungniu haibogu rambase dechiubo gulo chiujiu maniubo ga, 

19Dithubo RAPIU, Iniu tathun khatse Israel mai malin ga, khat siniu Judah mai 
malin ga thinbo-e chiubo paliu khuga dinkhai bilo. Tathun niase tathun khat 
thiumi rabo-e khatdi abenniu haisitu chakid man lurabo-e. 

20“Tathun niase nabenniu thinbambose maidungtu pi ngaokhailo. 

21Sigasu Dithubo RAPIU, Iniu amaidung hinatu paliuniu tadkhai mibo jatdung 
gasu lupad lanlujiu majang wang aruang khai rabo-e, khatdi paliutu paliu dihga 
majangwang khai rabo-e chiubo dinkhai bilo. 

22Iniu Israel maidunggu ramluongdungga pa-liutu pi jat khat thiujiu aruang khai 
rabo-e, siga paliuse jat nia thiujiu njan padbo maksai chawang dih nia thiujiu 
tampadbo thiulan lakge. 

23Paliuniu paliutu ronna matai marengbo ramengdungniu kam tania lanlakge, 
maksai paliu ronna nuan tenjiu kasa kamlan lakge. Paliuniu atu jonjiu nuan 
tenkhai mibo npui hina gasu Iniu paliutu khenrang thiukhai rabo-e, Iniu paliutu 
kam masan khai rabo-e; paliuniu amaidung thiumi rabo-e, khatdi Iniu paliu 
Rawang thiumi rabo-e. 

24Avangpiu David kumbo chawang khatniu paliugu chawang thiurabo-e. 
Paliuniu mawangpao khat hangga aruang rabo-e khatdi agu tacheng-tajai-
dungse chamchangjiu piurabo-e. 

25Paliu paopeh mainiu lungkhai mibo dih, Iniu avangpiu Jacob khuga pikhaibo 
dihga paliu lungrabo-e. Siga paliu tingtheng lungbammi rabo-e, khatdi paliu 
nahmaidung nai paliu kaikikdung hinadi tingtheng lungbammi rabo-e. Avangpiu 
David kumbo khatniu paliu riga tingtheng mawangjiu lungmi rabo-e. 

26Paliuniu wadaodi kasa daomakra Iniu paliu khuga chamriat kamkhai rabo-e. 
Iniu paliu riak pi kengkhangjiu lungsu khai rabo-e, khatdi paliu dihga atu 
kahumbo Raky se tingtheng bammi rabo-e. 

27Iniu siga paliutu majang lungrabo-e; Iniu paliu Rawang thiu rabo-e, sichiujiu 
paliuse amaidung thiumi rabo-e. 

28Siga Charakyse bamjiu paliu ruangga tingtheng I bammi rabo-e, sichiu 
dasai RAPIU, Iniu Israel maitu amaidung leng kada lubo-e chiubo jatdung siniu 
simi rabo-e.” 

Ezekiel 38 

Gog Tu Tingwang Niu Manialeng Thinbo 
1 RAPIU niu akhuga dinkhai-e. 

2Paniu din-e, “Shaisuibo mai yo, Magog dihga Tubal mai nai Meshech mai 
jatdunggu mawangpaodunggu papee thiubo, Gog tu din masa khailo. Patu din 
masalo, 

3sichiujiu Dithubo RAPIU, I hai pagu mikre piu-e chiubo pakhuga dinbilo. 

4Iniu patu tun kadad lujiu pah ajaga khakhoi guakkhai lujiu patu khatdi pagu 
riphen situ ju taliang mirabo-e. Pagu riphendung sira chaqon tongmai, chafai-
tani khat piubomai chiujiu kengchang keng-e, khatdi riphenmai hinase chagee 
nai chaheng khat jam thin kamme. 

5Persia gasu, Sudan gasu, khatdi Libya gasu maidung pasai suikin-e, khatdi 
mathiuse chagee nai chagi pirun khai kamme. 

6Gomer dihga aphenpum hina nai tingpilam bambo Beth Togarmah gu 
aphenpum hina pasai suikin-e, khatdi katambo jatdung gasu niudi maidung 
suikin-e. 

7Pasai suikinbo riphen hinatu kaden lujiu bamra pakhuga dinkhailo. 

8Takum wajiukha sailam tathiu-charitu pingmakjiu lungbambo, jatdung kakeng 
gasu majangwang lung aruang khai lanjiu bambo maidung dihga chari hangut 
raleng Iniu patu chamtan pikhai mide. Pating kathengga kathaidih thiumibo 
khatdi kam masa mibo, chiudi maidungniu tuhoira wijiu lungbambo, Israel 
maigu ramluong gase paniu chari hangut rabo-e. 

9Paniu pagu riphendungtu khatdi jatdung kakengtu puilujiu, tingthung kumjiu 
asun rabo-e khatdi kamuang kumjiu kadih situ gomsin mirabo-e.” 

10Dithubo RAPIU niu haise Gog khuga dinbambo-e: “Sibo wanse wangbo tingga, 
nangniu kasabo ngam rangpad surabo-e. 

11Maidungniu rengdi thiumakjiu mangiu khaira habo namdak hinaga agi-
manaijiu, kasa hajiu manang makjiu lungbambo kadihga nangniu chari hangut 
raleng kamrabo-e. 

12Pakak khatga nchumjiu bam mibo namdidungga lungjiu bambo maidungtu 
nangniu sunglujiu khoilu rabo-e. Paliutu jatdung gasu majang wang aruang khai 
bambo-e, khatdi tuhoira paliugu khaorui-khaona nai chakhiu-chalan bamme 
khatdi kadihpirigu npui-npaiga lung bamme. 

13Sheba maidung nai Dedan maidung khatdi Spain gu namdakdungga chali-
chala thiukin maidungniu natu maniu rabo-e. ‘Chari thiujiu mania sungra nagu 
riphendungtu nangniu ku madui ludama? Nchum mibo namdi hina gasu kachia, 
rangkang, khaorui-khaona, khatdi chakhiu-chalan sunglu raleng nangniu 
rangbam jiuma?” 

14Siniu Dithubo RAPIU, paniu Gog tu dinbambose, pakhuga dinkhai raleng atu 
langkhai-e: “Tuhoi Israel maidungniu manang makjiu lungbambo tingga, 

15nangniu kadiubo nabam tingpi lamsu, jat kakenggu pumtan bambo chaqon 
tuangmaitu majang lujiu kinbo-e. 

16Nangniu amai Israel maidungtu tingthung kawang kumjiu asun rabo-e. 
Pawanse wangbo ga, Iniu napen gasu kamkhaibo siniu jatdung khuga chamtan 
masanbo lenra, I hai saolo chiubo lenra Iniu natu agu kadihga charithiu ngutra 
langkhai rabo-e. 

17Iniu avang Israel maigu phaimiukakung khuga pisikhai mibo, patingse 
wangtangboga mai khattu maluang wangjiu amai Israel maitu chari thiurabo-e 
chiubose nang-e.” Dithubo RAPIU, Iniu dinpad mibo-e. 

Gog Riga Tingwang Gu Sajai 
18Dithubo RAPIU niu din-e, “Gog niu Israel maitu charithiu ngutbo naise I alung 
pomrabo-e. 

19Alung pombo jengniu sibo tingmik gase Israel mai dihga kathi katanbo wangra 
Iniu dinpad mibo-e. 

20Chakha nai thingna hina, khaoring kati-kadi pakhiangna khatdi kadihpiriga 
bambo chamai hinaniu atu pingjiu kaphik rai-rai surabo-e. Maluongdung minkiu 
mirabo-e, chakhao-turendi minkiumi rabo-e, khatdi singbeng hinadi kaokiumi 
rabo-e. 

21Iniu Gog tu katam-tambo thak ganiu kam nping charen khairabo-e. 
Dithubo RAPIU, Iniu dinpad mibo-e. Pamaidungse khatniu khattu chaheng bisu 
rabo-e. 

22Iniu patu chararen nai tazai luangbo siniu sajai pikhai rabo-e. Tingriu katanbo 
nai kachakniu chami nai chagan-mipiu aruanglubo siniu pariga khatdi pagu 
riphenmaidung riga khatdi palam liangbo jatdung riga runkiu khai rabo-e. 

23Haichiu kamkhaibo gasu jatdung hina khuga I hai dibo-e khatdi masanbo-e 
chiubo Iniu madu khai rabo-e. Siga I hai RAPIU si-e chiubo paliuniu simi rabo-e.” 

Ezekiel 39 

Gog Tu Kamkao Mibo 
1Dithubo RAPIU niu din-e, “Shaisuibo mai yo, Tubal mai nai Meshech mai 
jatdunggu mawangpaodung papee, Gog tu din masa khailo, khatdi I hai pagu 
mikre piu-e chiubo pakhuga dinkhai bilo. 

2Iniu patu kasanbo npuilam kam arikhaijiu kadiubo tingpi lamsu Israel maigu 
maluongram wangtang makthen patu jukhai rabo-e. 

3Sichiujiu Iniu paben mawilam su pagu tavaipi khatdi paben majatlam su pagu 
tavaithuse luthonmi rabo-e, 

4Gog nai pagu riphendung khatdi palam liangjiu bammaidungse, Israel maigu 
ramluongdungga shaijiu kaokiu rabo-e, khatdi Iniu paliu phawdungse thingna 
nai tathiu-chakhaodunggu tatek pithiu khai rabo-e. 

5Paliuniu kadihga shaijiu nkhuangkiu mirabo-e. Dithubo RAPIU, Iniu dinpad 
mibo-e. 

6Iniu Magog dihga khatdi kabuakbo wadi hajiu lungbambo duipui mungkhen 
pakhiangnase chami rumi rabo-e, chiujiu I hai RAPIU si-e chiubo mai hinaniu simi 
rabo-e. 

7Amai Israel maidungniu chamtan masanbo situ silu raleng Iniu kamkhai rabo-
e, khatdi Iniu chamtantu pi din masa khaita mirabo-e. Sichiujiu RAPIU, I hai Israel 
maigu Masanbo Rawang si-e chiubo jatdungniu silu rabo-e.” 

8Dithubo RAPIU niu din-e, “Iniu dinkhai mibo tingmikse pachangsiakjiu padrabo-
e. 

9Israel maigu namdidungga lungbam maidungniu thonkhai diakbo chari 
maniadungse dikrabo singleng khoirabo-e. Paliuniu chageedung, tavaipidung, 
tavaithudung, changiudung khatdi chahengdungse khoilujiu chami thiurabo-e 
sise takum chinnia lungga thinbui lurabo-e. 

10Paliuniu dikrabo singleng luzamga khoi lakge maksai mariuga singbang 
huilakge, palamra paliuniu thonkhai diakbo chari mania siniu buimi rabo-e. 
Paliuniu paliugu sungmi maidunggu sunglujiu khoi lanlu rabo-e.” 
Dithubo RAPIU niu dinpad mibo-e. 

Gog Tu Kashai Baibo 
11 RAPIU niu din-e, “Haise padbo wan-ga, Kashaibo Duipui, tingbanglam, bambo 
Chabin Maigu Ramjeng bambo Israel mai dihga Gog tu baikhai rabo bam Iniu 
pikhai rabo-e. Gog nai pagu riphenmai hinatu siga baikhai rabo-e, khatdi sibo 
ramjeng situ ‘Gog riphenmaigu Ramjeng’ chiujiu kumi rabo-e. 

12Israel maidungniu chaphawdung baijiu khatdi kadih kam masan lanbo hai 
chahiu chinnialing ngut rabo-e. 

13Sibo dihga lungbammai hinaniu paliutu baiboga nkharabo-e, khatdi Iniu chari 
ngamlubo tingmik naise paliutu chakhuang thiukhai rabo-e. Dithubo RAPIU, Iniu 
dinpad mibo-e. 

14Chahiu chinnia loimibo saiga, kadih pakhiangna tadronjiu kashai phaw 
phiuraleng chamai kadapad rabo-e khatdi kadihga bamniubo pum hina baimi 
rabo-e. Sichiujiu paliuniu kadihse kam masan khai rabo-e. 

15Paliuniu sibo dih tadkhang tadkiuboga, paliuniu chamai rah daobo hinaga, 
wakam tasikhai lujiu charaw chumaidungniu wangjiu charahse khoilujiu Gog gu 
riphendunggu Ramjengga baikhai rabo-e. 

16(Riphen mai zan luijiu mathak khaibo namdak khat sibo mungga bamrabo-e). 
Haichiujiu kadihse kam masan khailan rabo-e.” 

17 Dithubo RAPIU niu akhuga din-e, “Shaisuibo mai yo, thingnadung nai tathiu-
chakhaodung hina wangjiu Iniu charathiu khaijiu paliuleng kaden khaibose 
tiura pabam hinaga kukhailo. Haise Israel maidunggu ramluongdungga kadibo 
khumkibo khat thiu rabo-e, siga paliuniu chami tiurabo-e, khatdi tazai sakrabo-
e. 

18Paliuniu riphenmaidung phawse tiurabo-e, khatdi mawangpaodung zaise 
sakrabo-e, paliu mathiutu hai midangchidungtu kumjiu maksai milydungtu 
kumjiu maksai kamidungtu kumjiu maksai pamaiwibo buichitu kumjiu kamshat 
mirabo-e. 

19Iniu charathiujiu haidungtu kamshat khaiboga thingnadung nai tathiu-
chakhaodungniu pasadungse paliuniu tiulubui then tiurabo-e khatdi paliuniu 
maniu makthen tazaise sakrabo-e. 

20Akuang-kai gase chaqon tongmaidung khatdi chaqon riphendung, khatdi chari 
thiura riphendung hinatu khomwang madui khai rabo-e. Dithubo RAPIU, Iniu 
dinpad mibo-e.” 

Israel Maitu Lukhai Lanbo 
21 RAPIU niu din-e, “Iniu agu maken dibose jatdungtu pi ngaokhai rabo-e khatdi 
Iniu chapkhai mibo kumjiu kampad raleng Iniu dechiujiu agu pumtan thinpiulo 
chiubo paliutu lenkhai rabo-e. 

22Sigasu Israel maidungniu I hai RAPIU paliu Rawang si-e chiubo simi rabo-e. 

23Khatdi Israel maidungniu kavang thiu tadbose paliuniu atu atungjiu nuan 
kambo gasu-e chiubo jatdungniu simi rabo-e. Iniu paliu khugasu maritad 
mirabo-e khatdi paliutu pi paliugu mikremaidungniu kamkao khairabo-e khatdi 
paliutu pi chariga shaikhai rabo-e. 

24Paliuniu kasabo nai masan makbo kamkhai mibo gasu Iniu kamkhaibo-e, 
sichiujiu Iniu paliu khugasu maritad mibo-e.” 

25Dithubo RAPIU niu din-e, “Chiudi tuhoira Iniu Jacob kaikik, Israel maidungtu 
lungsa khai rabo-e, khatdi paliutu pi lungwi khailan rabo-e. Iniu chamtan 
masanbotu gukhai rabo-e. 

26Paliuniu paliu dihga wijiu mai khatniudi paliutu kam masa makjiu lungmibo 
wan-ga paliuniu atu jonmibo gasu, paliu zu kasabo daobose paliuniu mangaimi 
rabo-e. 

27I hai masanbo-e chiubo jat kakeng khuga lenkhai raleng, Iniu amaidungtu 
paliugu mikre maidunggu kadih hina gasu maluang wang khailan rabo-e. 

28Sigase I hai paliu Rawang, RAPIU si-e chiubo amaidungniu simi rabo-e. Iniu 
paliutu kavang thiura langkhaibo-e, khatdi tuhoi paliu mai khat tudi masia 
makjiu paliutu khomwang aruang lujiu paliu dihga majang wang khaibo-e, 
chiubo paliuniu simi rabo-e. 

29Iniu Israel maidung riga agu hiupuina runkiu khaibi rabo-e khatdi wadaodi 
paliu khugasu maritad lanlakge. Dithubo RAPIU, Iniu dinpad mibo-e.” 

Ezekiel 40 

PASAI WANGRABO RAKY GU MADUNGAO 
(40.1; 48.35) 

Ezekiel Tu Jerusalem Lam Puitadbo 
1Haise takum kasan-gu jengriu nai, aliutu kavang leng mintad mibo takum 
makai-mangiu sai khatdi Jerusalem tu haphun lubo takum kariu madai sailam 
sude. Sibo tingmik gase RAPIU gu katanbo pumtanse Iniu niataojiu paniu atu 
puitad mide. 

2Sibo madungao lungga Tingwang niu atu Israel mai ruangga puiwang-e sigasu 
maluang kakubo riga atu khaibi-e. Amasuangga dibo kydung pabao khat, namdi 
khat kumbo Iniu ngao-e. 

3Paniu atu puiwang mana khai-e, khatdi mai khat hai tataagi kumjiu bensatjiu 
bambo Iniu ngao-e. Pahai wa madatbo tang madiobo khat, khatdi wa-madatbo 
riang thinlujiu rengmun npui mungga chap bamme. 

4Paniu akhuga din-e, “Mathing silo, Shaisuibo mai yo, nking mawilo khatdi Iniu 
natu pingao khaibo hinase makum mawilo, palamra haijengniu natu haiga 
puiwangbo-e, nangniu ngaolubo hinase Israel mai khuga dinkhai bilo.” 

Tingbang Lamgu Rengmun 
5 Iniu ngao khaibose Charaky si-e, khatdi sibo wonjengga singbeng khat bamme. 
Sibo piuniu pagu madatriang, gaphek sum thengbo siniu kibengse madatle. Sise 
gaphek sum ku-e sigasu gaphek sum siu-e. 

6Sigasu paniu ting-banglam mari khai bambo rengmun npuilam tadmide. Tason 
lamse paniu khanglujiu, papee gasu paniu kamun tangbose madatle; sise gaphek 
sum siu-e. 

7Siga tadngutbo bam khat bamme siga akheky sum-sum bamme, kichen hinase 
pathen-padet machamme. Kichen hinase gaphek sum-sum-e, khatdi paliu kakga 
bambo singbengse gaphek nia paphan siu-e. Akhegu kichendung genlam 
tadngutbo bam gaphek sum thengbo siniu charaky lam marikhai bambo 
tadngutbo kichen lam padtang bamme. 

8-9Paniu haibo kichense madatle, sichiujiu pasukse gaphek madai sukge. Sise 
Charaky mung nathuboga bambo rengmun npuigu pamalan tangbo bamme, 
khatdi sibogu kadiubo pamalan gase kibeng gaphek khat siubo bamme. 

10(Kichen hinaga tadngutbo akhegu kichendungse pathen-padet ncham kamme, 
khatdi paliu kakga bambo kibengse pasiu macham kamme). 

11Pachaliga, sibo piuniu tadngutboga maruangbo bamgu padetse madatle. 
Pakhiangnase gaphek charuk paphan-e, khatdi lenlam khaibo rengmundung 
kakga bambo maruangbo bamse gaphek mangiu-e. 

12Akhegu kichen rammai hinagu pamasuangga kareng kanabo khat pakodniu 
kiubao ringiu khatdi pasiuniu kiubao ringiu-e. (Kichendungse gaphek sumniu 
magui-e). 

13Sigasu paniu pathense pasailam bambo kichen khatgu kibeng sailamsu, 
tadngutbo bam kichen kibeng tangbose madatboga, sise gaphek kariunia 
paphan padle. 

14Pamalan ga bambo kadiubo kichense ladjanky kahiu khatga padtang bamme. 
Sibo kichense paniu madatle sise gaphek kariu di-e. 

15Rengmun npuigu pathen pakhiangnase rengmun gu ndanbo kibeng gasu 
kanamthubo kichense gaphek makai-mangiu-e. 

16Kichen hinagu ndanbo singbeng lungga kasiambo npui lekhai bam kamme 
khatdi kichendung kakga bambo n-lungbo singbeng gadi haikumjiu bam 
kamme. N-lungbo singbeng tadken padrabo kahiu gu singbeng gase kadan-
bangmeng giak khai bamme. 

Ndanbo Ladjanky Kahiu 
17Sibo piuniu rengmun npui gasu atu ladjanky kahiuga puingutle. Ndanbo 
singbeng tun-ga kichen samriu thiukhai bamme, khatdi sibo suanggase tatuniu 
donkhai bamme, 

18sise kahiu wonjeng pakhiangna mengtang bamme. Haibo ndanbo ladjanky 
kahiu haise n-lungbo ladjanky kahiu suang na-nkiu-e. 

19N-lungbo kahiu katang mengtangbo kubibo rengmun npui sat khat bamme. 
Sibo piu siniu rengmun npui nia kakgu pathense madatboga, sise gaphek ringiu 
padle. 

Tingpilam Bambo Rengmun 
20Sigasu sibo piuniu ndanbo kahiu gasu mengtang bambo tingpilam bambo 
rengmun npuise madatle. 

21Akhegu kichen sum kakga bambo kibengse khatdi tadngut rabo kichen 
pakhiangnase tingbang lamgu rengmun npui kumjiu pathen-padetse macham 
kamme. Rengmun npui pakhiangnase pathense gaphek makai-mangiu-e khatdi 
padet siniu gaphek kariu-je-niakiu paphan-e. 

22Tadngutbo kichen kirankidung, khat-di kadanbang meng giak khaibose 
tingbanglam bambose kumme, Haibo rengmun ga khangtang raleng phipan 
chinnia kamkhai bamme. khatdi kichense ladjanky palan gasu kahiulam mari 
khai bamme. 

23Haise tingpilam bambo rengmun npui gasu n-lungbo kahiulam tadngutjiu, 
tingbanglam bambo kum gapjiu bamme. Sibo piu siniu haibo rengmun npui nia 
kakgu pathense madatboga, sise gaphek ringiu padle. 

Tingrunlam Bambo Rengmun 
24Pachaliga, sibo piuniu atu tingrun jailam puitadle, siga anainiu kakibo 
rengmun npui ngao-e. Paniu n-lungbo singbengse madatle, sise kakibo panai 
ncham kamme. 

25Haibo kichen-gu kumjiu, sigadi kirandung bamme. Rengmun npuigu pathen 
pakhiangnase gaphek makai-mangiu-e, khatdi padetse gaphek kariu nia paphan 
di-e. 

26Haiga khangtang raleng phikem chinnia bamme, khatdi siga tadngutbo 
kichense kahiulam mari khai bamme. Palunglam ngutrabo kahiu gase 
kadanbang meng giak khai bamme. 

27Haigadi, rengmun npuise n-lungbo gu kahiu katang ngut bamme. Niabo 
rengmun situ, maipiu siniu pathen madadboga, sise gaphek ringiu padle. 

N-lungbo Ladjanky Kahiu: Tingrun Lamgu Rengmun 
28Sibo piuniu tingrunlam bambo rengmun npui gasu atu n-lungbo kahiulamse 
pui-ngutle. Paniu rengmun npuise madatle, khatdi haise ndanbo kibenglam 
bambo rengmun npui kumgapjiu pathen-padet ncham kamme. 

29-30Siga akhegu kichendungse, tadngut rabo kichense khatdi sibogu n-lungbo 
kibengdungse kakibo rengmun npui nunglam bambo kumjiu pathen-padetse 
ncham kamme. Haibo rengmundunggu kichen hinagu kirankidung bamme. 
Pathen pakhiangnase gaphek makai-mangiu theng-e khatdi padetniu gaphek 
kariunia paphan di-e. 

31Siga tadngutbo kichen siniu kakibo kahiu khulam mari khai-e, khatdi siga 
tadken padbo npui pathen gu singbeng riga kadanbang meng giak khai bamme. 
Haibo rengmun-ga khangtang rabose phikem tachat bamme. 

N-lungbogu Ladjanky Kahiu: Tingbang Lamgu Remgmun 
32Sibo piuniu tingbanglam gu rengmun gasu atu n-lungbo ladjanky kahiuga 
puingut khai-e. Paniu rengmun npuise madatle, khatdi sise kakibo kumjiu 
pathen-padet ncham kamme. 

33Siga akhegu kichendungse, siga ngutrabo kichense, khatdi sibogu n-lungbo 
kibengse madatboga kakibo rengmun npui panai macham kamme. Kama 
pakhiangnaga kiranki bam kamme, sigasu tadngutbo kichen lung gadi bam 
kamme. Pathen pakhiangnase gaphek makai-mangiukiu-e khatdi padetniu 
gaphek kariu nia paphan-e. 

34Tadngutbo kichenniu ndanbo kahiulam mari khai-e. Tadken padbo 
maruangbo bam singbeng riga kadanbang meng giakkhai bamme. Haibo 
rengmun khangtangra phikem tachatle. 

N-nunglamgu Ladjanky Kahiu: Tingpi Lamgu Rengmun 
35Sigasu sibo piuniu atu tingpi lamgu rengmun npuilam puitadle, sise paniu 
madatle, sichiujiu sise kakibo nai pathen-padet ncham kamme. 

36Sise kumjiu, akhekygu kichendung, palung lamgu kibengdungse papuan 
kamkhai bambo, tadngutbo kichen, sigasu sibo wonjenggu kirandung bam 
kamme. Pathen pakhiangnase gaphek makai-mangiu-e khatdi padetse gaphek 
kariu nia paphan-e. 

37Tadngutbo kichense ndanbo ladjanky kahiulam mari khai bamme. Tadken 
padbo kahiugu kibengdung rigase kadanbang meng giakkhai bamme. Sibo 
rengmun khangtang rabose phikem tachatle. 

Tingpi Rengmun Mungga Bambo Kydidung 
38Ndanbo kahiu gase tingpilam bambo n-lungbo rengmun npui gase chaky khat 
thiu taman khai bamme. Siga kichen-ga ngutrabo lengse kahiulam marikhaijiu 
lekhai bamme, sichiujiu paliuniu rathak mania thiujiu kadkhaira wakhao 
kashaibo pumse khiulujiu khai bamme. 

39Siga ngutbo kichen lung gase wakai madai bamme, sise kichen gu pake-nialam 
khai bamme. Haibo wakaidung rigase paliuniu rathak mania thiujiu rukhaira, 
maksai nuanleng kadpadra, maksai chapaw-ruibo maniakad leng chakhaose 
kamshat khai-e. 

40Kichen lenlam gadi nchambo wakai madai bamme, sise tingpilam bambo 
rengmun-gu jainia lamse khai bamme. 

41Sichiujiu rathak mania thiujiu kadkhaibo wakhaodung gikhai rabo bamse 
wakai tachat bamme: Kichen lungga madai khatdi kahiuga madai bamme. 

42Rukhaijiu kadkhaiboga thinpiu raleng wakai madai bambose tatu gasu 
bunglujiu kampadbo-e. Sise tachao khat paphan theng-e, khatdi padet sidi 
tachao khat paphan di-e, pakodse tachao khat ku-e. Sichiujiu wakhaodung 
kamshat lujiu kadkhai rabo maniadungse sibo wakaidung riga khai nbamme. 

43Wakai-khu maguibo pekse chaben ndi-nin khat langga-e. Kadkhai rabo mee 
pakhiangnase haibo wakaidung riga khai rabo-e. 

44Sigasu paniu atu n-lungbogu kahiulam puingutle. Siga n-lungbo kahiu jailamse 
lekhaibo kichen nia bamme, khatniu tingpilam gu rengmun lam, khatniu 
tingrunlam gu rengmun lam marikhai bamme. 

45Tingrunlam marikhai bambo kichense Charaky lungga machajiu bambo 
singkudung leng-e, 

46khatdi tingpilam marikhaijiu bambo kichense rathakbamga machajiu bambo 
singkudung leng-e, chiujiu sibo piuniu akhuga dinkhai-e. Singkudung 
pakhiangnase Zadok kiriang gasu lungkiubo-e; Levi kiphiumai ronna RAPIU tu 
machara suikhaibo-e 

N-lungbo Kahiu Khatdi Charaky 
47Sibo piuniu n-lungbo ladjanky kahiuse madatle, sichiujiu sise gaphek ringiuniu 
magui-e. Charaky haise tingnulam bamme, khatdi sibo masuangga rathakbam 
khat bamme. 

48Sigasu paniu atu Charakygu kichen lungga ngutrabo kamun ga pui-ngutle. 
Paniu kamun madatboga gaphek chinnia di-e, sibo mung kamaguibo kibengse 
gaphek khat paphan siu-e. 

49Kichen gu kamun ga khangrabo, tasonse gaphek kariuniu padet thiujiu khatdi 
gaphek charukniu pasuk thiujiu kamkhai bamme. Ngutrabo bam jainia lamse 
katiang nia-nai bamme. 

Ezekiel 41 

1Pachaliga, sibo piuniu atu n-gang lanbo kichen, Masanbo Bam ga pui-ngutle. 
Paniu tadngutbo maruangbo bamse madatle: sise gaphek sum suk-e 

2khatdi gaphek mangiu di-e, pajai nialamgu kibeng hinase gaphek nia paphan 
siu-e. Paniu kichen haidi madatle: sise gaphek makai theng-e, khatdi gaphek 
kariu di-e. 

3Sigasu paniu n-nungthubo kichen ga ngutle. Sibo bamga tadngutbo maruangbo 
bamse paniu madatle: sise gaphek khat suk-e, sigasu gaphek sum di-e, jainia 
lamse gaphek sum paphan siubo singbeng bamme. 

4Kichense paniu madatle, khatdi sise gaphek kariuniu magui bamme. Haibo 
kichense n-gangbo kichen suang di-e. Sichiujiu paniu akhuga din-e, “Haise 
Masan Thubo Bamme,” 

Charaky Gu Singbeng Tun-ga Kichendung Thiukhaibo 
5Sibo piuniu Charakygu n-lungbo singbeng siuse madatle, sichiujiu sise gaphek 
sum-e. Haibo singbeng tun-ga, Charaky wonjeng pakhiangnaga, paren-paren 
thiujiu gaphek nia dibo kasiambo kichendung bamme. 

6Haibo kichendungse pasat sum thiujiu, pasat khat-khatga kichen samriu-
samriu bam kamme. Charaky ndanbo singbeng sat hinase n-hangbo sat suang, 
nribo sat siniu apiu nkiu-e, sichiujiu nribo kichen situ tungman son makdi suilu 
raleng-e. 

7Sichiujiu Charaky singbengse, haichiujiu lenlamsu phuiboga, paphibang gasu 
paton tangbo pasiuse nchambo kumjiu ngaokhai-e. Charaky ndanbo singbeng 
tun-ga kichendung rigase tason kadibo nia kamkhai bamme, sichiu khai bambo 
jengniu n-hangbo sat gasu n-gangbo satlam, sigasu nribo satlamdi tadkhang 
suilu raleng-e. 

8-11Haibo kichengu ndanbo singbengse gaphek nia paphan siu-e; Charaky gasu 
nribo jailam bambo kichendungga ngutrabo kamun khat bamme, khatdi 
duimilam bambodung leng kamun khat bamme. Siga alenki khat gaphek nia 
paphan dibo Charaky maguiboga bambo I ngao-e, sise kadih gasu gaphek sum 
ku-e sigasu kichendung situ Charaky singbeng siniu kam macham khai-e. 
Singkudungniu thinpiubo alenki nai kydidung kakgase Charaky det saisuijiu 
gaphek kariu maruangbo bamkhat bamme. 

Tingnulam Gu Kydi 
12Charaky gasu tingnulam bambo maruangbo bam pamalanse gaphek atai-
mangiu thengbo, khatdi gaphek samriu-mangiu diboky khat bamme; sibo 
wonjeng pakhiangnagu singbengse gaphek nia paphan sui-e. 

Charaky Pakhiangnatu Madatbo 
13Sibo piuniu Charaky lenlamse madatle, sichiujiu sise gaphek ringiu theng-e. 
Khatdi Charaky sailam maruangbo bam kenpadjiu tingnulam bambo kydigu 
kadiubo kak sidi gaphek ringiu-e. 

14Charaky suanglam kenpadbo kadiubo kakse, gen khatlam bambo maruangbo 
bamse jaojiu, sisedi gaphek ringiu-e. 

15Paniu tingnulam bambo diboky thense madatboga tadwangbo npui kathengbo 
jainiase jaojiu, sise gaphek ringiu padle. 

Charakyga Ngutbo Maniadung 

Charakygu kichen ga ngutrabo kichen, Masanbo Bam, khatdi Masan Thubo Bam 
pakhiangnase 

16kadih satgasu kirandung tangbose tasingniu bengkhai-e. Haibo kirandungse 
tomsin khaira sui-e. 

17Charaky gu palungbo singbengse akhampi riga kukhangjiu kadanbangdung 
khatdi pakan phungbo khaoring mengdung giak khaijiu topsin khai bamme. 

18Kadanbang nai khaoringdungse, khatniu khat sailam, kichen maguibo npui 
pathen-palen giak khai bamme. Khaoring hina zuse nia-nia bamme: 

19chamaina zu siniu kadanbang bambo genlam mari-e khatdi ndongqui zu siniu 
katambo singbang jaikhat lam mari khai-e. 

20Singbeng hinase kadih gasu akhamdung rilam khaibo kumgapjiu kamkhai-e. 

21Masan Thubo Bam gu akham tiangdungse pathen-padet ncham kamme. 

Tasingniu Kamkhaibo Rathakbam 

Masan Thubo Bamga ngutrabo suang gase tasingniu kamkhaibo rathakbam 
kumjiu ngaobo khat bamme. 

22Sise gaphek khat paphan ku-e, sigasu gaphek khat di-e. Kamiktiangdungse, 
sibo phi khatdi sibogu palen pakhiangnase tasing-niu kamkhai-e. Sibo piuniu 
akhuga din-e, “Haibo wakaise RAPIU suangga chap bambo-e.” 

Akhamdung 
23Tad taronbo npui gasu ngutjiu Masanbo Bam nguttang suraga kamun khat 
bamme, sigasu tad taronbo npui gasu Masan Thubo Bam ga nguttang sura gadi 
kamun khat bamme. 

24Sibo kamun niase lekhak-dakbo akhamme, sise n-gangga lekhai bamme. 

25Singbengga giak khaibo kumjiu, Masanbo Bamgu akhamga kadanbang khatdi 
pakan phungbo khaoringdung mengdungse giak khai bamme. Sibo kichen ga 
ngutrabo akham lenlamse kapiupekniu topsin khaibo bamme. 

26Haibo kichen lenlamse kirandung bamme, khatdi singbeng hinase 
kadanbangniu karukhai bamme. 

Ezekiel 42 

Charaky Mungga Bambo Diboky Nia 
1Sigasu sibo piuniu atu ndanbo kahiulam puitad lujiu Charaky gu tingpilam 
bambo diboky khat, sigasu Charakygu tingnulam bambo kydi gasu diumakbo 
bam khatga atu jukhai-e. 

2Haibo ky kadibose gaphek ringiu theng-e khatdi gaphek makai-mangiu di-e. 

3Pajai khatlam mari khaibo maruangbo bamse gaphek kariu di-e sise Charaky 
gu padet saisuijiu bambo-e, khatdi pajai khatlam siniu ndanbo kahiu npuilam 
mari khai bamme. Sise sat sum thiu khaijiu, sat khatniu sat khat suang thengpad 
nkiu-e. 

4Chaky kadibogu tingpilamse maruangbo bam gaphek mangiu dibo khatdi 
gaphek mangiu thengbo, lenlamsu ngutrabo npuidi bamme. 

5Diboky gu nribo kichense n-gangbo nai n-hangbo kichen suang siam nkiu-e, 
sise sailam thiupad san khaibo donniu-e. 

6Pasat sum bambo kichendung gase chakai kamkhai nbamme, sichiujiu kahiuga 
bambo kakibo dibo kydung kumjiu katiangniu ponman makge. 

7-8N-hangbo satga thiukhaibo dibokygu ndanbo singbenggu pathen phanse 
gaphek makai mangiuniu thiu matip khai bamme; sigasu kakibo gaphek makai-
mangiu lunggase kichendung thiukhai bamme. Nrithubo satse pathen-padet 
pakhiangna kichendung thiukhai bamme. 

9-10Haibo dibokygu pamalan gase, kahiugu singbeng thiu subo bamgase, ndanbo 
kahiulam ngutrabo npui bamme. Charaky gasu diumakbo tingrunlamse 
tamsinbo diboky khat bamme, sise Charaky gasu tingnulam pamalan ga bamme. 

11Kichendung suang gase maruangbo bamse tingpilam bambo kumgapjiu 
bamme. Sise pathen padet nchamme, palun machamme, khatdi ngutrabo 
bamdungse machamme. 

12Ting-runlam bambo dibokygu kichendung hangga singbeng thiusubo, 
tingbang jailam pamalan gase nkham khat bamme. 

13Sibo piu siniu akhuga din-e, “Haibo diboky niase masanne. Sibo 
lungga RAPIU niu bambo bamga ngutbo singkudungniu masan thubo 
kadpatdungse tiu-e. Palamra kichendungse masanbo jengniu, singkudungniu 
masanthubo kadpatdungse siga khai rabo-e. Alin-tara pipatbo khatdi nuan 
jengniu rathakgu pipatbo maksai chapaw ruibogu pipatbo hinase siga khai rabo-
e. 

14Singkudungniu charaky lungga ngutboga ndanbo kahiulam tadboga, 
paliuniu RAPIU tu machabo tingga piubo masanbo fai-nise haibo kichen lungga 
gaopadmi rabo-e. Maidungniu maduijiu bamboga paliuniu tadrabo suangga 
kakibo fai-ni piurabo-e.” 

Charaky Wonjeng Madatbo 
15Sibo piuniu Charaky lungse madatloi miboga, paniu atu tingbanglam bambo 
rengmun gasu puipadle sigasu ndanlamgu pamung maguibose madatle. 

16Paniu madat riangse thinlujiu tingbang lamse madatle, khatdi sise gaphek 250-
ye. 

17-19Sigasu paniu tingpi-tingrun, tingbang-tingnu pakhiang madatboga; pagen 
hinase pathen padet machamjiu gaphek 250 bam kamme, 

20sijengniu singbeng arop hinase gaphek 250 padle. Singbeng hainiu masanbo 
nai masan makbo chiubose kam tamsin khai-e. 

Ezekiel 43 

RAPIU Niu Charakyga Malan Wangbo 

1Sibo piuniu atu tingbanglam mari khaibo rengmun gase puitadle, 

2siga Israel mai Rawang bambo ran-ranbo kabenbo nbiuse tingbang lamsu 
wangbo Iniu ngao-e. Tingwang khuanse duipui kasuakbo kumjiu chiupadle, 
khatdi kadihga ran-ranbo nbiuniu thaoben khai-e. 

3Haibo madungaose Tingwang niu Jerusalem tu kam mahara wangbo tingga Iniu 
ngaokhai mibo, Chebar Giuki mungga ngaokhai mibo kumgap-e. Siga Iniu azuse 
kadihga makhumkiu mi-e. 

4Ran-ranbo nbiuse tingbanglam bambo rengmun lamsu thaoben wanglujiu 
Charaky lunglam ngutmide. 

5 RAPIU gu hiupuina siniu atu jukhangjiu atuse n-nungbo kahiulam puingut khai-
e, siga RAPIU gu kendi siniu n-lungbo Raky phuimibose Iniu ngao-e. 

6Sibo piuse amungga chap bamme, siga Charaky gasu RAPIU niu atu npaobo I 
chiu-e: 

7“Shaisuibo mai yo, haise awangbam si-e. Haiga Iniu amai Israel maidung 
ruangga lungne, sichiujiu paliutu tingthengjiu mawangne. Israel maidungniu 
maksai paliu wangdungniu wadaodi chamtan masanbotu thinlujiu, kakibo 
radungtu kahumbo gasu khatdi paliu wangdunggu kashaibo phawtu baibo gasu 
kam tania lanlak mide. 

8Chawangdung siniu paliu wang bamgu kamundung khatdi akham tiangdungse, 
Charaky maga thiukhai-e, sichiujiu aliu kakga singbeng khat ronna bamme 
paliuniu kasabo matai marengbo tien hina kamjiu chamtan masanbotu kam 
tania mide, khatdi haichiujiu Iniu alungpom lamsu paliutu kam maha mibo-e. 

9Tuhoira paliuniu kakibo radungtu kahumta mirabo-e khatdi paliu wangdunggu 
kashaibo phawdungtu luthon mirabo-e. Paliuniu haichiu kamsai, paliu ruangga 
tingthengjiu I lungrabo-e.” 

10Sichiujiu RAPIU niu dinjut kiu-e, “Shaisuibo mai yo, Charaky lamga Israel 
maidung khuga dinkhai bilo, khatdi paliutu sibo lamga pijiu makum lulo. Paliutu 
pijiu paliu nuan donniu mangam lulo. 

11Wakamjiu paliuniu tenkhai mibo paliu nuan jengniu mangam sai, Charakygu 
tenrangse paliu khuga din mawikhai bilo: siga ngutbo wahina lunse khatdi 
sibogu tacheng tajai hinase dinkhai bilo. Pakhiangnase paliuleng raopad khai 
bilo sichiu sai paliuniu wahinase macha mawilujiu kamlu bui-e. 

12Haise Charakygu tacheng-tajai-e. Pawonjengga maguijiu bambo maluangton 
hai nsiangbo-e khatdi masanbo-e.” 

Rathak Bam 
13 Haidungse rathakbam madat padbo si-e, Charaky madatbo kumjiu machambo 
madatse thinpiu-e. Rathakbam wonjenggu paphi hina gase tadui npuileng ntin-

katikren ringiu sukbo khatdi ntin-katikren ringiu dibo khatdi patai lamgu 
pakungse ntin-katikren makai-mangiu kubo kamkhai-e. 

14Rathakbam n-hangthubo satse, singbeng phigasu, gaphek khat ku-e. Pachalibo 
satse pasai lamgu patai gasu pakhiangna mawengbose ntin-katikren ringiu 
bamme, sise gaphek nia ku-e. Sibo sat sailam bambo sidi pasailam tai gasu 
kampadjiu mawengbo pakhiangnase ntin-katikren ringiu-e. 

15Rukhaibo rathak, nribo sat sidi, gaphek nia ku-e. Kamik madaiga machum 
padbo tonse kakibo ton suang ku-nkiu-e. 

16Rathakbam ton maguibose, nalam-madai thiujiu, gaphek charuk bam kamme. 

17N-gangbo satgu mawengbo sidi nalam-madai thiujiu gaphek chinnia-e, siga 
lenlam padbo pakungse ntin-katikren makai-magiu ku-e. (Tadui npuise ntin-
katikren ringiu di-e) Rathak bamga tadkhangbo tasonse tingbang jailam bamme. 

Rathakbam Kadpadbo 
18 Dithubo RAPIU niu akhuga din-e,” Shaisuibo mai yo, Iniu nakhuga dinbose 
nkinglo. Rathakbamse thiuloi miboga, sibo riga rathak mania rukhaibo khatdi 
kamshat khaibo khaoring zaise sibo riga kajin khaijiu kadpat rabo-e. 

19Zadok gasu lungkiubo Levi kiphiugu singkudung ronna Iniu bambo bamga 
wangjiu atu macha rabo-e. Dithubo RAPIU, Iniu haise chamtan pi khaibo-e. Nuan 
gu rathak mania thiujiu pipadra naliuniu matomchipoi khat paliu khuga pirabo-
e. 

20Naliuniu sibo zai kasia thinlujiu rathakbam ton-gu pake padbo riga khatdi n-
gangbo satgu pake rigase, khatdi patai kamaguibo gase kajin khai rabo-e. 
Haichiujiu naliuniu rathakbam hai kam masan khai lujiu sise kadpad rabo-e. 

21Nuan gu thiujiu rathak mania kadpadbo matomchise naliuniu ponlujiu sise 
Charaky lenlam nkiubo bam khatga rukhai rabo-e. 

22Pasaibo nai naliuniu pajam-para habo kamichi khat ponlujiu, sise nuan gu 
rathak mania khat thiujiu pipat rabo-e. Matomchi ponlujiu naliuniu kamkhai 
mibo kumjiu, sibo zai siniu rathakbamse kam masan rabo-e. 

23Haise naliuniu kamloi miboga, matomchipoi khat sigasu kamichipoi khat 
akhuga ponwanglo, sise pajam-para kahabo maliang rabo-e. 

24Singkudungniu sibo riga matai kajin khai lujiu sise akhuga rathak mania khat 
thiujiu kadpat rabo-e. 

25Nuan gu rathak mania thiujiu naikhat khatgu thiujiu jeng chinnia leng naliuniu 
kami khat-khat, matomchi khat-khat, khatdi midangchi khat-khat pipat rabo-e. 
Pakhiangnase chakhan-chara kahabo maliang rabo-e. 

26Singkudungniu rathakbamse jeng chinnia kadpadjiu thinraleng kaden khai 
rabo-e. 

27Sibo n-nidkakse loimiboga, singkudung siniu rathakbam riga rujiu kadpatbo 
khatdi maidungniu chakin thiubogu kadpatbose rathakbam riga pipat khai rabo-
e. Sichiu sai Iniu naliu mathiutu alung kim rabo-e. Dithubo RAPIU, Iniu dinpad 
mibo-e.” 

Ezekiel 44 

Tingbang Lamgu Rengmun Thinpiubo 
1Sibo piuniu atu Charaky wonjenggu tingbang genlam bambo ndanbo rengmun 
lam jukhai-e. Rengmunse nkham nam nbamme, 

2siga RAPIU niu akhuga din-e, “Haibo akhamse khambam mirabo-e sichiujiu 
wadaodi lepadlak mide. Sise chamainiu thinpiura suikhai makge, palamra Israel 
mai Rawang RAPIU, Iniu siga ngutkhai mibo-e. Sise khamnamjiu bammi rabo-e. 

3Sichiudi mawangbambo chawangnah sira Iniu bambo bamgase ngutlujiu 
masanbo tatekse tiubo sui-e. Para ngutrabo-e khatdi pamalanbo kichen-ga 
tangbo tadngut taronbo sui-e. 

Charakyga Ngutraleng Tajaidung 
4Sigasu sibo piuniu atu tingpilam bambo rengmun gasu Charaky masuangga 
puingut khai-e. Iniu phuijiu bamga, RAPIU gu Charaky haise pagu ran-ranbo 
nbiuniu thaophui mibo ngao-e. Iniu azuse kadihga makhum kiu-e, 

5siga RAPIU niu akhuga din-e, “Shaisuibo mai yo, nangniu kangaobo nai kachiubo 
lam hinaga nalung khailo. Charaky lamga tacheng-tajaidungse Iniu nakhuga 
katikhai rabo-e. Sao-sao kumbo maise Charakyga ngutralo khatdi sao-sao 
kumbo maise ngutmak ralo chiubose simawi lulo. 

6“Kadinpiu makbo Israel maidungniu kamjiu bambo matai marengbo situ 
Dithubo RAPIU, Iniu gin ngamlak mide, chiujiu paliu khuga dinkhai bilo. 

7Pasa nai tazaise akhuga rathak mania thiujiu pipadboga paliuniu pagi 
rommakbo sangdiumai, acham majaimak maitu pijiu Charakyga pi ngut khaibo 
donniu paliuniu a-Raky hai kam tania mide. Amaidungniu haichiujiu matai 
marengbo ngam kambo gasu paliuniu agu ladriatse kampang mide. 

8Paliuniu Charakyga masanbo charachenggu tatien thiubo ngamse majai makge, 
chiudi sibosung paripse sung phungra sangdiumaidungtu pikhai-e. 

9“Pagi rommakbo sangdiumai khatniudi, acham majai makmai khatniudi, Israel 
maidung ruangga lungjiu bambo sangdiumai katangdi, pijiu agu Charakyga ngut 
lakge chiubose Dithubo RAPIU, Iniu dinmadu khaibo-e.” 

Levi Kiriangtu Singku Tien Gasu Lupadmibo 
10 RAPIU niu akhuga din-e, “Atu phutlujiu charamengtu kahum mibo Levi 
kiriangmai, sigasu kakibo Israel maidung mathiutu Iniu sajai pirabo-e. 

11Charaky rengmun phuibo gasu khatdi Charaky ngam kambo gasu khatdi 
Charaky lungga paliuniu atu machabo sui-e. Maidungniu rujiu kadpatbo nai 
rathakleng pipadbo khaorui-khaonase paliuniu kamshatbo sui-e, khatdi 
paliuniu maidungtu machajiu paliu ngam kamjiu bamrabo-e. 

12Chiudi paliuniu Israel maileng charameng kahumbo ngam kam khaibo, khatdi 
maidungtu pijiu nuan kamra jukhaibo jengniu, paliutu sajai pisiak rabo-e chiujiu 
Dithubo RAPIU, Iniu tasiang tanjiu thiu khaibo-e. 

13Paliuniu singkudung thiujiu atu machabo suimakge maksai masanbo mania 
mungga wangra, maksai Masan Thubo Bamga ngutbo suimakge. Haise paliuniu 
matai marengbo ngam kamkhai mibogu sajai si-e. 

14Paliuniu Charaky lungga kamrabo ngamdungse Iniu paliu khuga pikhaibo-e.” 

Singkudung 
15Dithubo RAPIU niu din-e, “Israel mai khangsianiu akhu gasu mari tadmi tadi, 
Levi kiphiu gasu singkudung, chiubora Zadok kaikikdungse atu malum matipjiu 
Charakyga atu macha jut-jut bambo-e. Haijengniu tuhoira paliu hai atu 
macharabo mai siakge, paliuniu akhuga wangjiu charathiu khaibo chamisa nai 
tazaise aleng kadkhai rabo-e. 

16Paliu ronna Atu kahumbokyga ngutjiu agu rathakbamga macha rabo-e, khatdi 
Charakyga kahumbo ngamse thin rabo-e. 

17Paliuniu Charakygu n-lungbo kahiuga ngutra rengmun ngutboga, paliu hai 
fainoi piurabo-e, paliuniu n-lungbo kahiuga maksai Charaky lungga tatien 
thiujiu bamboga, chakhaogiuniu dakbo fai-ni khatnadi piumak rabo-e. 

18Sichiu kamsai paliu kasuangdui padlakge, paliuniu fainoi pikhek khatdi fainoi-
nise khai rabo-e, chiudi khen-gakra khai mak rabo-e. 

19Maidungniu bambo bam ndanbo kahiuga paliuniu tadpad suraga, Charaky 
lungga tatien thiujiu paliuniu piubo fainise masanbo kichen lungga khaidiak 
mirabo-e. Paliugu masanbo fai-ni hai maidung khugasu kam taniajiu kam 
masami makra paliuniu kakibo fainise piumi rabo-e. 

20 “Singkudungniu paliu pidi gotmak rabo-e, khatdi paliu thamdi pijiu thengju 
makrabo-e. Sise kabuiboga pijiu bamrabo-e. 

21Singkudungniu n-lungbo kahiuga tadngut rabo maga jaw wdaodi sakmak 
rabo-e. 

22Singkumai khatnadi mainiu tamibo puitu panaoleng lumak rabo-e; paniu 
Israel mai liuchangpuitu ronna maksai kakibo singkugu kamipuitu panaoleng 
kurabo-e. 

23 “Desi masanbo gulo khatdi desi masan makbo gulo, khatdi desi characheng 
saisuijiu masanbo gulo khatdi desi masan makbo gulo chiubo npekbose 
singkudungniu amaidungtu katikhai rabo-e. 

24N-gi athao padboga, singkudungniu tathuse agu tacheng-tajai saisuijiu 
tiakkhai rabo-e. Charachenggu chakhuang-changee hinase paliuniu agu 
tacheng-tajai saisuijiu thinrabo-e, sigasu paliuniu Tabamnaise masanjiu mania 
rabo-e. 

25 “Singku khatniu papui-papiugu maksai, panahmai khatgu, maksai pasingna 
khatgu maksai chami thiumakbo pasingnapui khatgu makjiu, mai katam maigu 
kashaibo phaw niabo gasu characheng saisuijiu patu kam tania mak rabo-e. 

26Patu kam masan lanlubo sai, paniu jeng chinnia khuanlujiu, 

27sigasu Charaky gu n-lungbo kahiulam tangut lujiu patu kam masan raleng 
rathak mania pipat rabo-e, chiusai paniu Charaky lungga macha lanbo sui-e. 
Dithubo RAPIU, Iniu dinpad mibo-e. 

28 “Singkudungniu singku tiense paliu dam thiura Iniu Israel mai khuga pikhai 
mibo kumjiu chaken khat gasu chaken khat khuga malin khai rabo-e. Paliuniu 
Israel mai ruangga paliugu mania bammak rabo-e; I hai paliuleng pageng 
kabambo hina si-e. 

29Alin-tara pipatbo, nuan leng pipatbo, khatdi nkiubo pipat hinase 
singkudunggu tatek thiurabo-e, sichiujiu Israel mai ruangga aleng raipadbo 
mania hinase paliuniu lurabo-e. 

30Atiat raibo hinagu withubose khatdi akhuga pipadbo hinase singkudunggu 
thiu rabo-e. Maidungniu taruak khuakbo wan hinaga, paliuniu khuakpat 
raithubo taruakse singku leng pipatbo thiujiu pikhai rabo-e, sichiujiu agu 
thoidamse paliu ky riga bamrabo-e. 

31Singkudungniu nthingna maksai chakhao paronna kashaibo, maksai 
pakamainiu kamshatbo khao zanse tiumak rabo-e.” 

Ezekiel 45 

RAPIU Gu Charam 
1Kadih haise chaphiu hinagu padam thiujiu njanjiu, damkhatse RAPIU khuga 
kadkhai rabo-e. Haise pathenniu mathakbam kariu nia paphan khatdi padetniu 
mathakbam kariu rabo-e. sibo jam pakhiangnase masan rabo-e. 

2Haibo jamse Charaky leng nalam-madai thiujiu kamagui hinase gaphek 250 
rabo-e, sise gaphek makai mangiuniu padet thiujiu maruang khai rabo-e. 

3Haibo dih paphanse, mathakbam kariu nia paphan-gu njan khatse mathakbam 
mangiuniu padet thiujiu madat patrabo-e, haise Charaky jaojiu, masanthubo 
bamse jaorabo-e. 



1496 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

4Haibo ramse masanbo bam thiujiu, Charaky lungga atu machajiu bambo 
singkudung leng raipad khaibo si-e. Haibo lungga paliu kydung khatdi Charaky 
bamleng thiu rabo-e. 

5Kakibo bamniu Charaky l ungga tatien thiubo Levi maileng thiurabo-e, sibo 
lungga paliuniu lungrabo leng namdakdung bamrabo-e. 

6Masanbo bam mungga katambo bamkhat, mathakbam kariunia paphan 
thengbo khatdi mathakbam nia paphan dibose namdi khatleng raipad rabo-e, 
siga Israel maidung ruanggasu lungnibo mainiu lungbo sui-e. 

Chawangnah Leng Kadih 
7Charamse mawangbambo chawangnah leng raipad khairabo-e. Masanbo 
bamgu tingnulam ramrai gasu Mediterranean gu tingnulam duipui tangbo rabo-
e; khatdi tingbanglam ramrai gasu sujiu sibo kadihgu tingbanglam bambo 
ramrai mengtang rabo-e, sichiujiu sibo kadihgu pathen hai Israel mai kiphiuga 
njan khai mibo pathense ncham rabo-e. 

8Haibo bamse Israel mai dih lungga mawangbambo chawangnah gu padam 
thiurabo-e, chiusai paniu kahamai dungtu kam kabuak mak rabo-e, chiudi 
kakibo kadihse Israel mai kiphiugu thiu rabo-e. 

Chawangnah Leng Tajaidung 
9Dithubo RAPIU niu din-e, “Naliuniu pating kathengkha nuan kammide, Israel 
maigu mawangpaodung yo! Naliu lungpom kasabo nai maitu kam mathadbose 
saomilo. Nchangbo nai majibose kamlo. Naliuniu wadaodi amaidungtu paliu 
kadih gasu hapad lanmak rabo-e. Dithubo RAPIU, Iniu naliutu haise dinbo-e. 

10“Mai hinaniu chalung masanbo taju nai madatse thinpiu siak rabo-e: 

11“Kasangbo madat raleng ephah khatdi padui madat raleng bath hai 
machamme. Kakengkha niu tadbora homer-e.” Haibo madatniu lenbora 
pahangga bambo si-e: homer 1 = ephah 10 = bath 10 

12“Naliugu paripniu pahangga bambo kum rabo-e: gerah 20 = shekel 1 shekel 60 
= mina 1 

13-15“Haibo saisuijiu naliuniu naliugu pipadbo hinase kamkhai rabo-e: 
Chabanmiu: 1/60 naliuniu atiat lubo gasu Thiupen : 1/60 naliuniu atiat lubo gasu 
Takisa: 1/100 naliu rasy bangga masibo gasu 

(Sise bath niu madatlo: bath 10 = homer 1 = kor 1) Mily: Mily 200 gasu mily 1 
“Naliugu alin-tara pipaddungse phungwang rabo-e, chakhao papum nphuang 
rukhaira, khatdi chakin thiubogu pipadbodung phungwang rabo-e, chiusai naliu 
nuandungse kuak khaibi rabo-e. Dithubo RAPIU, Iniu chamtan haise pibo-e. 

16“Naliu dihga bambo maidung hinaniu haibo pipatdungse Israel maitu 
mawangbambo chawangnah khuga phungwang rabo-e. 



1497 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

17Khaorui khaonase rukamra, alin-tara pipatdungse, khatdi jaw liakkhaibose 
Hiusan gu changeega, Tabamnai, khatdi kakibo khuang-ngeega Israel mainiu 
pipad khairabo si-e. Paniu nuan gu pipatdung, alin-tara pipatdung, maring 
rukhaibo pipatdung khatdi chakin thiubogu pipatdungse Israel maidunggu nuan 
luthonra paniu pikhai rabo-e.” 

Chakhuang-changee 
(Tad 12.1-20; Lev 23.33-43) 

18Dithubo RAPIU niu din-e, “Karaibo hiugu raithubo tingmik gase naliuniu 
chakhan-chara kahabo matomchi khat kadpadjiu Charaky hai kam masan rabo-
e. 

19Singku siniu nuan leng kadpatbo tazai kasiase thinlujiu Charaky akham tiang 
rigase, khatdi rathakbam pake madai gase, n-nungbo kahiu lam ngutrabo 
rengmun katiangpi gase manuk khai rabo-e. 

20Mai khatniu simak dakjiu, maksai pasimak lamsu nuan kammi sai, sikumbo 
maileng chahiugu jeng chinniabo naise sikum gapjiu kamkhai rabo-e. Haichiujiu 
naliuniu Charaky hai kam masanjiu bam rabo-e. 

21 “Karaibo hiugu jengriu madaibo naise naliuniu Kenpadbo Ngeese changee 
surabo-e. Jeng chinnia hai mai hinaniu chakhi khai makbo taruakse tiurabo-e. 

22Changibogu raithubo naise mawangbambo chawangnah siniu matomchi khat 
panuan leng khatdi pamaidung nuanleng thiujiu pipat siak rabo-e. 

23Changeegu jeng chinnia lungga naimachangna paniu RAPIU khuga matomchi 
chinnia khatdi midangchi chinnia chakhan-chara kahabo rathak mania thiujiu 
maring rukhai rabo-e. Sigasu paniu kamichi khat-khat nuan gu pipadbo thiujiu 
naimachangna kadpat rabo-e. 

24Kadkhai mibo matomchi nai midangchi hinaleng, miusy madatpiang kariu 
chinnia paphan sigasu takysa madat lah sum tamanjiu pipat khai rabo-e. 

25 “Chahiu chinniagu jengriu mangiu nai Kapuang-Ngee changi raleng, 
chawangnah siniu jeng chinnia machangna nuan leng, maring rukhaibo rathak, 
sigasu miusy nai takysa rathakse machamjiu kadpad rabo-e.” 

Ezekiel 46 

Chawangnah Nai Chakhuang-changee 
1Dithubo RAPIU niu din-e, “N-lungbo kahiuga tadngut raboga tingbanglam 
bambo rengmun npuise jeng charuk changam kambo lungga khamnam 
siakrabo-e, chiudi sise Tabamnai khatdi Hiusan Ngee nai lepad khai rabo-e. 

2Mawangbambo chawangnah siniu ndanbo kahiu gase rengmun npui mungga 
bambo kichen-ga ngutlujiu khatdi singku siniu rathak maniase rukhaibo tingga 
khatdi chakin thiubogu pipatdungse kadkhaijiu bamboga rengmun tiang 

munnga chapbam rabo-e. Sibo rengmun-ga paniu kahum siakrabo-e sichiujiu 
tadpad lanrabo-e. Rengmunse chawan tangbo nkham mak rabo-e. 

3Tabamnai machang khatdi Hiusan Ngee nai machangna mai hinase rengmun 
masuangga kinkiujiu RAPIU tu kahum rabo-e. 

4“Tabamnaise chawangnah siniu rathak mania thiujiu rukhaira, milypoi charuk 
khatdi midangchi khat pajam-para kahabo RAPIU khuga ponwang rabo-e. 

5Midangchi hinaga paniu miusy madatpiang kariu chinnia paphan, khatdi 
milypoi hinagu paniu pikhai nibose phungwang rabo-e. Haikumbo alin-tara 
pipatbo hinagu paniu takysa madatlah sum phungwang rabo-e. 

6Hiusan Ngeega paniu kabuichipoi khat, milypoi charuk, khatdi midangchi khat, 
pakhiangna chakhan-chara kahabo pikhai rabo-e. 

7Kabuichi hinagu khatdi midangchi hinagu pipad rabose miusy madatpiang 
kariu chinnia paphan rabo-e, sigasu milypoi hinagu pipad rabo sira 
chawangnahniu pinibose pirabo-e. Haikumbo miusygu alin-tara hina gara 
takysa madat lah sum pipat taman rabo-e. 

8Chawangnah siniu rengmun npaigu tadngutbo kichense phutlujiu paniu ngutbo 
npuilamsu tadpat rabo-e. 

9“Chakhuang-changee khatga maidungniu RAPIU tu kahum raleng wangboga, 
tingpilam bambo rengmun lamsu tadngutbo maidungse paliuniu kahum loimibo 
sai tingnulam bambo rengmun gasu tadpad rabo-e, khatdi tingnulam bambo 
rengmun lamsu tadngutbo maidungse tingpilam bambo rengmun ganiu tadpad 
rabo-e. Mai khatniudi paniu tangutbo npui gasu tadpad mak rabo-e, chiudi 
jaikhat lamsu tadpad rabo-e. 

10Maidungniu wangboga chawangnahse tadngut rabo-e, sichiujiu maidungniu 
tadpat miboga padi tadpad rabo-e. 

11Khumkibo tingmik naira khatdi chakhuang changee gara alin-tara pipadbose 
madatpiang kariu chinnia paphan nai kabuichi maksai midangchi hinagu thiujiu 
khatdi kahumra wangbo paniu milypoi hinagu pipad nibose phungwang rabo-e. 
Haikumbo alin-tara pipadbo hina gura takysa madat lah sum pikhai rabo-e. 

12“Mawangbambo chawangnah siniu RAPIU khuga pachun watgu pipadra 
kamboga, wakamjiu rukhaijiu pipadbo maksai chakin thiubogu pipadbo-e sai,n-
nunglamgu kahiulam tadngut rabose tingbang lamgu rengmunse paleng 
lekhaibi rabo-e. Paniu Tabamnai kambo nai nchambo pipadse pikhaira 
kamrabo-e, sichiujiu paniu tadpad mibo sainiu rengmunse kham rabo-e. 

Naimachangna Pipadbo 
13 RAPIU niu din-e, “Nsuan machangna takum khat tangmibo milypoi chakhan-
chara kahabo khat-khat RAPIU khuga pipadbo thiujiu rukhai rabo-e. Haibo 
pipadse naimachangna kam rabo-e. 

14Takhui taju niadi takysa madatlah khat jaojiu takhuiga ja-aruangra nsuan 
machang pipad rabo-e. Haise tingthengjiu RAPIU khuga pipad raleng kamsiak 
rabo-e. 

15Milypoi, takhui, khatdi takysa haidungse tingthengjiu nsuan machang pipad 
rabo-e.” 

Chawangnah Nai Charam 
16Dithubo RAPIU niu chamtan pi-e: “Mawangbambo chawangnah siniu pagu 
kadih khat, pagu kalen thiujiu panah khat khuga pikhai sai sise panahgu mania 
thiujiu pakikhunmai gu padam khat thiumi rabo-e. 

17Chiudi mawangbambo chawangnah siniu pagu kadih khat, patien thiujiu 
bambo mai khat khuga pikhai sai, Pimalanbo Takum wang lanboga sise 
chawangnahgu mania thiulan mirabo-e. Sise pagu-e, sise panahdung nai paleng 
ronna tingthengjiu thiurabo-e. 

18Mawangbambo chawangnah siniu maidunggu maniase lumak rabo-e. Paniu 
panahleng kadih khat piboga paleng pikhai mibo kadih gasu pikhai rabo-e, 
sichiujiu paniu amaidung khat tudi paliugu kadih lulubo gasu kam chariu mak 
rabo-e.” 

Charakygu Alangtiubo Kichendung 
19Sigasu sibo piuniu atu n-lungbo kahiugu tingrunlam bambo khatdi tingpilam 
marikhai bambo kichendungga ngutrabo rengmun mungga puingut khaide. 
Haidungse singkudung leng masanbo kichendung-e. Paniu atu kichendunggu 
tingnulam bambo pabam khatlam siokhai lujiu din-e, 

20“Haise nuanleng rathak mania pipatbo maksai chapaw ruilanbo pipad thiujiu 
pikhaibo meese singkudungniu langbo khatdi pipadbo takhuise khuakrabo 
bamsi-e, sichiujiu masanbose ndanbo kahiulam ponpadbose maidungtu kam 
masamak raleng-e.” 

21-22Sigasu paniu atu ndanbo kahiulam puipad lujiu kamik madai hinaga 
siambibo kahiu, gaphek makai thengbo khatdi gaphek kariu mangiu dibo pijiu 
ngaolen khai-e. 

23Pakhiangnase tatuniu beng magui khai bamme, sigasu singbeng tun-ga n-
mangbamdung jaojiu thiukhai bamme. 

24Sibo piuniu akhuga din-e, “Maidungniu rathak mania thiujiu pipadbose, 
charaky machamaidungniu langbo alangtiubo kichendung-e.” 

Ezekiel 47 

Charakyga Singgiu Luangbambo 
1 Sibo piuniu atu Charaky ngutrabo bamga puiwang khailan bi-e. Ngutrabo bam 
hanggasu tadui luangpadjiu sise Charaky mari khaibo tingbanglam jailam 

luangkhai bamme. Sise Charaky gu tingrun lamsu luangkiujiu rathakbamgu 
tingrun lamse luangkhai bamme. 

2Sigasu sibo piuniu atu Charaky gasu tingpilam bambo rengmun lam puipad 
lujiu khatdi tingbanglam marikhaibo rengmun gase atu pijiu tad magui khai-e. 
Rengmun gu tingrun lamsu singgiu khat luangpad bamme. 

3Pagu madatriang thinlujiu sibo piuniu tingnulam luangkiu bambo singgiuse 
tingbanglam jai madatboga sise gaphek kai mangiu bamdiboga, sibo singgiu 
gasu tadpad raleng atu din-e. Taduise a-mikraga ronna khangtang bamniu-e. 

4Sigasu paniu kakibo gaphek kai mangiu madatle, siga taduise atapuga 
khangtang-e. Kakibo gaphek kai mangiu madatsan kiuboga, taduise akhen-ga 
khangtang-e. 

5Paniu gaphek kai mangiu madat lanboga, sigara singgiuse sukchang sukmibo 
jengniu sise I kenpad ngam lulak mide. Sise sukju mibo jengniu jiapadbo makjiu 
tadken padra kung mide. 

6Paniu akhuga din-e, “Shaisuibo mai yo, pakhiangna haise simawi lulo.” Sigasu 
sibo piuniu atu singgiu kunglam puipad khaibi-e, 

7khatdi Iniu siga padboga sibo singgiu kung jai nialamse singbang kengchang 
kengjiu bambo Iniu ngao-e. 

8Paniu akhuga din-e, “Haibo duise tingbanglam bambo dih katang khatdi 
tingnulam kiujiu Jordan Ramjeng gasu Kashaibo Duipui tangbo luangkiu 
bamme. Sise Kashaibo Duipuiga luangwangboga, duipuigu mataidui situ 
masanbo duiniu luangsim mide. 

9Singgiu siniu luangkhai khaibo jailamse, chakhaodung khatdi chakha pajat 
pakhiangna bammi rabo-e, Singgiu siniu Duipuigu tadui situ kam masan khai-e, 
sibo singgiu luangkhai khaibo jailamse, karingbo phungwang-e. 

10Engedi Duipin gasu Eneglaim gu Duipin npui katheng-kadun duipui kungga 
chakha khamai bam rabo-e, sichiujiu siga paliuniu paliugu alangse kam 
masangra phukhai rabo-e, siga Mediterranean Duipui ga bambo kumjiu chakha 
pajat-pajat kengjiu daorabo-e. 

11Chiudi kadih bekga khatdi pamungga ajai poi bambo dui sira masan ngamlu 
lakge. Sise matai padbo kajaikhun thiujiu bammi rabo-e. 

12Singgiu kung jai nialamse katiu pira singbang jat hina lung bamme. Paliu niwse 
wadaodi kuimakge, khatdi sise wadaodi pasy masisao makge. Sise chahiu 
machangna kasanbo rasy masi rabo-e, palamra sise Charaky gasu luangpadbo 
dui siniu kajin khaijiu bambo-e. Singbangdung siniu katiu-kasak pirabo-e, khatdi 
paniwdung siniu thiuniu maidungtu wikhai rabo-e.” 

Kadih Gu Ramrai 

13Dithubo RAPIU niu din-e, “Haibo kadihgu ramraidung hai chaphiu kariu nia 
leng njan khaiboga, Joseph kiphiuniu padam nia lurabo si-e. 

14“Iniu haibo kadihse naliu paopeh maidunggu thiura pine chiujiu ladrian tanjiu 
thiukhai mibo si-e; tuhoira naliu ruangga njan macham lulo. 

15“Tingpilam bambo ramrai siniu Mediterranean Duipui gu tingbang lamsu sujiu 
Hethlon namdi lam, Hamath Pass lam, Zedad gu namdilam, 

16Berothah nai Sibraim gu namdidung lam (Paliu hai Damascus wangdih 
luongriang nai Hamath wangdih kakga bambo si-e), sigasu Ticon namdi lam 
(Hauran wangdih gu ramrai mungga bambo) tangbo bamme. 

17Haichiujiu tingpi lamgu ramrai hai Mediterranean gu tingpi lamsu sujiu Enon 
namdi tangjiu Damascus luongrianggu ramrai tangbo jaojiu khatdi Hamath Pass 
gasu sibogu tingpilam tangjiu bambo si-e. 

18“Tingbang lamgu ramraise tingrunlam kiujiu Damascus nai Hauran luongriang 
kakga pabam khat gasu sujiu tingnulam bambo Israel maigu kadih nai 
tingbanglam bambo Gilead kakga Jordan Giu niu ramrai thiujiu, Kashaibo Duipui 
rigasu Tamar mengtangbo si-e. 

19“Tingnu lamgu ramrai siniu tingrun-tingnu lamsu sujiu Tamar gasu Kadesh 
Meriba gu ndiu-bek, khatdi tingpi-tingnu gu Egypt mai ramrai saisuijiu 
Mediterranean Duipui tangboga bambo si-e. 

20“Tingnu lamgu ramraise Mediterranean hainiu ramrai thiujiu, tingbanglam 
khangjiu Hamath Pass gu tingnulam khangtangbo bam si-e. 

21“Haibo ramse naliugu chaphiu ruangga njan khailo; 

22haise tingthengjiu naliugu thiurabo-e. Naliu ruangga lungjiu bambo 
sangdiumaidung khatdi haigasu manalubo nahdung niudi naliuniu kadih 
njanboga paliu dam lurabo-e. Paliu haitu Israel maigu dihkhunmai thiujiu lukhai 
rabo-e, khatdi Israel mai kiphiu damse lura paliuniu taden thonjiu lurabo-e. 

23Sangdiumai lungjiu bambo mai siniu paliuniu lung aruangjiu bambo maidung 
kiphiugu padamse lurabo-e. Dithubo RAPIU, Iniu dinpad mibo-e.” 

Ezekiel 48 

Kiphiumai Leng Charamse N-jan Khaibo 
1-7Charamgu tingpilam ramraise tingbang lamsu sujiu Mediterranean Duipui 
gasu Hethlon namdi lam, Hamath Pass lam, Enon namdi lam, Damascus nai 
Hamath wangdih kakga ramrai tangbo si-e. Chaphiu hinaniu charam hai 
tingbang lamgu ramrai gasu sujiu tingnulam dipadjiu Mediterranean Duipui 
tangbo pahangga bambo saisuijiu tingpilamsu tingrunlam tangbo si-e: Dan 
Asher Naphtali Manasseh Ephraim Reuben Judah 

Kadih N-gangga Nkiubo Bam 

8Pachalibo kadih jamse nkiubo thiujiu thinpiura raipad khairabo-e. Haise tingpi 
nai tingrun lamsu padetse mathakbam kariu nia paphan rabo-e, khatdi pathense 
tingbang lamsu tingnulam kiphiudung khuga pikhai mibo bam macham saisui 
rabo-e. Charakyse haibo bam lungga bamrabo-e. 

9Haibo bamgu n-gang gase nkiubo bam pathenniu mathakbam kariu nia paphan 
khatdi padetniu mathakbam kariu padbose RAPIU khuga kadkhai rabo-e. 

10Singkudungniu paliu damse haibo masanbo bamgase lurabo-e, paliu damse 
tingbang lamsuniu tingnulam madatjiu mathakbam kariunia paphan khatdi 
tingpilamsu tingrun lamsu, mathakbam mangiu rabo-e. RAPIU gu Charakyse 
haibo bam n-gangga bam rabo-e. 

11Haibo masanbo bamse Zadok gasu lungkiubo singkudung leng-e. Paliuniu 
malumjiu atu macha-e khatdi kakibo Levi kiphiu mainiu kambo kumjiu khatdi 
kakibo Israel maidungniu kamaobo kamboga paliu suijao makge. 

12Haijengniu Levi kiriangmaigu nkiubo bamse pachaliga paliugu thiurabo-e, 
khatdi sise wahinagu masanthubo thiu rabo-e. 

13Levi kiriang gasu singkudung lengdi tingrun lamse nkiubo bamkhat bam rabo-
e. Haisidi tingbang lamsu tingnulam madatjiu mathakbam kariu nia paphan 
rabo-e khatdi tingpilamsu tingrunlamse mathakbam mangiu rabo-e, 

14RAPIU khuga kadpatbo bamse kadih pabam hina gasu withubo bamse rabo-e, 
sichiujiu sise wakamdi jonmak rabo-e, maksai nkhiak mak rabo-e, maksai 
kakimai khugadi pikhai mak rabo-e. Haise masanbo-e khatdi RAPIU gu thiu rabo-
e, 

15Nkiubo bamgu masiakbose, pathenniu mathakbam kariu nia paphanne khatdi 
padetniu mathakbam nia paphanne, sise masan makge, chiudi sise maidung 
mathiuniu piura leng-e. Paliuniu siga lungsui-e, khatdi charamse thinpiu sui-e. 
Namdise sibo n-gang lan-ga bamrabo-e, 

16khatdi sise pathen-padet nchamjiu, nalam-madai thiujiu gaphek 2, 250 bambo-
e. 

17Namdi maguibo padetse maruangbo bam gaphek 125 dibo bam rabo-e. 

18Namdi thiu lubosai masiak khai bambo kadihse masanbo bamgu tingrun ganiu 
sujiu—pathense mathakbam mangiu-e khatdi padetse mathakbam nia paphan-
e, sise tingbanglam bamme khatdi tingnulam bambo siniu pathense mathakbam 
mangiu-e khatdi padetniu mathakbam nia paphan-e—sise namdiga lungjiu 
bambo maidungniu tatien tenrabo luzam thiurabo-e. 

19Namdiga lungbo mai chaphiu kata-kadao gasu tadi, sibo ramse tenbo sui-e. 

20Khatdi kadih n-gangga raipad tam nbambo pabam hinase madatboga pathen-
padet machamjiu nalam-madai thiujiu mathakbam kariu-je-nia paphan bam 
kamme, khatdi sise namdiniu lungkham mibo bamse jao taman rabo-e. 

21-22Haibo bamgu tingbanglam khatdi tingnulam Charaky bamse, singkudunggu 
kadih, Levi maigu kadih, masiakbo ramse mawangbambo chawangnah gu-e. Sise 
tingbanglamniu sujiu Mediterranean Duipui lam padtangjiu, tingpilam Judah 
mai gu kadihniu pamalan thiukhai-e, khatdi tingrunlam Benjamin maigu kadih 
niu pamalan thiujiu bambo si-e. 

Kakibo Chaphiudunggu Charam 
23-27Haichiujiu nkiubo kadihgu tingnulamse, masiak bambo kiphiudungniu 
pabam khat khat tingbanglam bambo ramrai gasu sujiu tingnulam 
Mediterranean Duipui mengtangjiu, tingpilamsu tingrunlam bambo pahangga 
bambo si-e: Benjamin Simeon Issachar Zebulun Gad 

28Gad kiphiu leng pikhai mibo kadihgu tingrunlam, ramraise tingrun-tingnu 
lamsu sujiu Tamar gasu Kadesh gu ndiu-bek, khatdi tingpi-tingnulam Egypt 
maigu ramrai saisui padjiu Mediterranean Duipui tangbo si-e. 

29Dithubo RAPIU niu din-e, “Haichiubo jai gasu charamse padam-dam thiujiu 
Israel mai kiphiuniu lura njankhai rabo-e.” 

Jerusalem Gu Rengmundung 
30-34 Jerusalem ga ngutrabo npuise kariu-je-niakiu-e. Singbeng madai hinagu 
madatbo gase gaphek 2,250 bamme khatdi sibo lungga rengmun sum-sum 
bamme. Rengmun hina zanse chaphiu khat-khat zan gasu mathak khai-e. 
Tingpilamgu rengmundungtu Reuben, Judah, khatdi Levi zan-ga mathak khai-e; 
tingbang lamgu singbeng bambo rengmun situ Joseph, Benjamin khatdi Dan 
zan-ga mathak khai-e; tingrun lamgu singbeng bambo rengmun situ Simeon, 
Issachar, khatdi Zebulun zan ganiu mathak khai-e, khatdi tingnulam singbeng 
bambo rengmun situ Gad, Asher khatdi Naphtali zan ganiu mathak khai-e. 

35Namdigu singbeng palen madaigu pathen pakhiangnase gaphek 10,080 padle. 
Namdi zanse tuhoi gasu, “Haiga RAPIU Bamme,” chiujiu kumi rabo-e! 

Daniel 

Daniel 1 

Daniel Nai Pakamai Racham 
(1.1; 6.28) 

Nebuchadnezzar Gu Ladjankyga Chabon Maidung 
1 Jehoiakim niu Judah mai wang thiubo, pasumbo kumga Babylon mai wang 
Nebuchadnezzar niu Jerusalem tu aphenjiu namdi situ taoweng lude. 

2Rapiu niu suikhaijiu chawang Jehoiakim tu paniu min lude khatdi charakygu 
chakhiu-chalandung kasiadi sutlude. Khangsia tudi paniu kavangleng minlujiu 
Babylon ga bambo paraky lam puiwang mide, khatdi sutlubo chakhiu-chalan 
hinase parakygu wakhaikiga phungwang khai mide. 

3Chawang siniu pagu chakampaodunggu papee Ashpenaz khuga chamtan pijiu 
kavang leng minwangbo Israel mai rong gasu chawang kikhunmai khatdi kadi-
kathengmai kikhun gasu chabonmai khangsiatu kada raleng dinkhaide. 

4Paliu hai paliu zu, paliu lun wirabo-e, ningting-charak rabo-e, wa kati-mawi 
kalumai, wasinuang mai, khatdi paliu pumga pajam-para kahamai thiurabo-e, 
sichiujiu paliu hai chawanggu ladjankyga thinpiu kasuimai thiurabo-e. 
Ashpenaz niu paliutu Babylon mai lad kenra khatdi raora katikhai rabo-e. 

5Paliutu naimachangna chawanggu ladjankyga bammaitu katiu-kasak pibo 
kumjiu pirabo-e chiujiu chawangniu chamtan pikhai-e. Haichiujiu takum sum 
kati-alilubo sai paliuse chawang suangga wang chap rabo-e. 

6Paliu ruang gasu kadalumai sira Daniel, Hananiah, Mishael khatdi Azariah 
paliu-e, paliu mathiuse Judah kiphiu gasu-e. 

7Chakampaogu papee siniu paliu zan kasanbo, Belteshazzar, Shadrach, Meshach 
khatdi Abednego chiujiu mathak khaide. 

8Daniel niu chawanggu ladjan kyga katiu-kasak tiu-sakjiu chara-cheng gasu patu 
kam taniami makra chaplujiu, patu nkha khaira Ashpenaz khuga khengsude, 

9siga Tingwang niu Daniel tu lungsa khaira Ashpenaz khuga kamkhai bide. 

10Chiudi Ashpenaz niu chawangtu pingbo jengniu Daniel khuga din-e, “Naliuniu 
tiu-sakra chawangniu chapkhai mibo-e, sichiujiu naliuniu kakibo chabon 
maidung kumjiu naliu pum wibose ngaopad maksai, paniu atu kamshat mibo 
sui-e.” 

11Siga Daniel niu patu khatdi pakamai khangsumtu khuanra Ashpenaz niu khai 
nbambopiu khuga tadlujiu dinsude. 

12Paniu din-e, “Jengriu aliutu madiujiu, aliuniu tiura chapiuniw chaganniw 
khatdi sakra tadui nakha pikhailo. 

13Sichiujiu chawanggu ladjan kygu katiu-kasak, tiu-sak bammai chabon 
maidungtu nai aliutu kadajiu saoniu wi-nkiulo chiubo nang phui kada matailo.” 

14Jengriu leng paliutu madiura paniu suikhaide. 

15Pawanse tangjiu paliutu phuiboga paliu hai chawanggu ladjan kyga katiu-
kasak, tiu-sak bammai suang, paliu pum wi-nkiubo khatdi tan-nkiubo ngao 
padle. 

16Sijengniu sibonai gasu paliuleng chawangniu pikhaibo sung chapiuniw 
chaganniw pikhaira paliutu khuanpiu siniu suikhaide. 

17Tingwang niu chabonmai khang madai situ ariakgu tasi-ningting khatdi wa 
makum kasibo khaoti pikhaide. Sibo riga paniu Daniel tu madungao nai 
chamang chalipadra ningting pikhai bide. 

18Chawangniu riatkhaibo takum sum sailam Ashpenaz niu chabonmai mathiu 
situ Nebuchadnezzar khuga puiwang khaide. 

19Chawangniu paliu mathiutu npao sude siga Daniel, Hananiah, Mishael khatdi 
Azariah paliuniu kakimai suang nkiujiu palung pikim khaide. Sijengniu paliu hai 
chawanggu ladjankyga bammai ruangga jaomide. 

20Wajiukha kakungbo ladlui chawangniu maniuboga maksai kakung-kungbo 
padboga, haimai khang madai hainiu pagu kadihga kakibo sailad kasimai maksai 
chamik thao kadadmai suang silon kariu nkiu-e. 

21Daniel hai Babylon mai kadihtu Persia mai wangdipiu Cyrus niu ngamlubo 
katang chawanggu ladjankyga bamkhangbo-e. 

Daniel 2 

Nebuchadnezzar Mang 
1Nebuchadnezzar niu chawang thiukhangbo paniabo kumga paniu pamang khat 
mande. Haisiniu palung chun kam chariuju mijiu pah jipkiu lulak mide, 

2sijengniu pamangse din madu khaira paniu pagu sailad kasimai, chamik thao 
kadadmai, tathoi kasimai khatdi tasiam kasimaidungtu wangra kukhaide. 
Paliuniu chawang khuga wangbo tingga paniu paliu khuga din-e, 

3“Iniu manbo amang jengniu alung chariu-e. Sibo rambase Iniu sini-e.” 

4Paliuniu chawangtu Aramaic mai lad gasu paokakge, “Pakendibopiu yo, 
tingtheng ringbamlo! Namangse aliu khuga dinkhailo, sichiusai aliuniu 
parambase nakhuga dinkhai bine.” 

5Chawangniu paliu khuga din-e, “Naliuniu amang sidi dinrabo-e; khatdi 
paramba sidi akhuga dinkhai rabo-e chiujiu Iniu alung gasu chapkhai mibo-e. 
Naliuniu din ngamlaksai, naliu ncheng hinase tatap-tap lujiu, naliu ky hina sidi 
Iniu kam mahami rabo-e. 

6Chiudi naliuniu chamangse khatdi parambase dinpad ngamsai, Iniu naliuleng 
kalen ram-mai nai chakhuang thiukhaibo siniu tathuon thiujiu pikhai birabo-e. 
Tuhoira, chamangse khatdi parambase degulo chiubo akhuga dinkhai sulo.” 

7Paliuniu chawangtu paokak lan-e, “Pakendibo piuniu chamangse dinkhai sai 
aliuniu parambase dinkhai rabo-e.” 

8Siga chawang siniu pakhuan tanjiu dinsude, “Haise Iniu machunbo kumgap 
rabo-e! Iniu alung chapmibose naliuniu ngaolubo jengniu pawan haitu 
lumathengra kam bambo-e, 

9naliuniu chamangse dinpad maksai naliu mathiu sajaise machamjiu daorabo-e, 
pawan siniu wa kam kali wang mirabo-e chiujiu naliuniu maningbo jengniu 
aratbo chamse akhuga dinra naliu ronna suikhaibo-e. Chamangse degulo chiubo 
dinkhailo, sichiusai naliuniu parambadi din-ngamlu rabo-e chiubo Iniu simi 
rabo-e.” 

10Ladpimaidung siniu paokakge, “Pakendibo piuniu sinibose degulo chiujiu din-
ngamlura kadihpiriga mai khatnadi ha-e. Dithubo khatdi tanthubo wang 
khatnakha niudi haikumbo cham hai pagu sailad kasimai, maimik thao 
kadadmai, khatdi tasiam kasimai khuga maniu matai makge. 

11Pakendibo piuniu maniubo haira kungju-e, sichiujiu haise chara niu makbo 
mai khatniudi sitanglu lakge, sichiujiu paliura chamaina ruangga lungmakge.” 

12Siga chawangse chami katao kum palung pomsu mide, sichiujiu Babylon ga 
bambo chawanggu ladpimai hinatu kamshat mira chamtan pikhaide. 

13Si-chiujiu Daniel nai pakahmaidung tudi jaojiu paliu mathiutu kamshat mira 
chamtanse kamkhai mide. 

Chamang Rambase Tingwang Niu Daniel Khuga Ngaolen Khaibo 
14Siga chamaitu kamshatra chamtan pikhai mibo chawanggu akhepi Arioch 
khuga Daniel niu tadlujiu, 

15pagu ladkeng kadasui lujiu, dekamjiu chawangniu haikumbo kapingbo 
chamtanse pikhai jiulo chiubo maniu sude. Siga degu padmibo gulo chiubose 
Arioch niu Daniel khuga dinkhai bide. 

16Siga Daniel niu tadmengnuang lujiu pawan pikhai sanra, sichiusai paniu 
chawang khuga chamang rambase dinlura chawangniu suikhaira khenglude. 

17Daniel niu chakyga wanglujiu pakamai Hananiah, Mishael khatdi Azariah paliu 
khuga degu padmibo gulo chiubo dinkhaide. 

18Paliuniu tinggen Rawang khuga lungsiat khengjiu kakungbose paliu khuga 
pisikhaira sichiujiu paliutu Babylon ga bammai kakibo ladpimaidungtu nai 
tamanjiu kamshat mimak raleng paliu khuga dinkhai bide. 



1507 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

19Sibo nai nchunsiak kakungbo guse Daniel khuga madungao khatga lenkhaide, 
siga paniu tinggen Rawang tu thuonjiu haichiu dinsude: 

20“Tingwang haira ningting-e khatdi pumtan bamme! Tingtheng tingthengjiu 
patu thuonlo. 

21Paniu pawan nai pakentu thinman bambo-e; paniu maidungtu chawang pithiu 
khai-e khatdi lupad khai-e; paniu ningting-tasi pikhaibo-e. 

22Kasukboga khatdi nbaiboga bambose paniu madukhai-e, tamiubo gase degu 
bamlo chiubo paniu si-e, khatdi papumsiaktu kabenboniu magui bamme. 

23Apao-apeh Rawang yo, Iniu natu thuon-e, khatdi chakhuang thiu-e. Nangniu 
atu ningting nai pumtan pikhai-e; arathoise nangniu paokakkhai bide, khatdi 
chawang khuga degu dinralo chiubo aliu khuga lenkhai bide.” 

Daniel Niu Chawang Khuga Chamang Nai Paramba Dinbo 
24Sijengniu chawanggu ladpimaitu kamshatra chamtan pikhaibo Arioch khuga 
Daniel niu tadlujiu dinsude. Paniu pakhuga din-e, “Paliutu kamshatmi tulo. Atu 
chawang khuga puiwang khailo, sichiusai Iniu pamang rambase pakhuga 
dinkhaibi rabo-e.” 

25Sibo wansiakga Arioch niu Daniel tu chawang Nebuchadnezzar masuangga 
puiwang lujiu chawang khuga din-e, “Pakendibopiu namang rambase dinkhaira 
Iniu Jehudi maigu kavang rong gasu mai khattu daolude.” 

26Chawang siniu Daniel (Belteshazzar chiujiudi kubo) khuga din-e, “Iniu manbo 
mangse khatdi sibo rambase nangniu akhuga dinkhai ngamlu rama?” 

27Daniel niu paokakge, “Pakendibopiu yo, sise din ngamlura tasiam kasimai, 
chamik thao kadadmai, sailad kasimai, maksai chagan ariak kasimai khatnadi 
ha-e. 

28Chiudi kakungbo guse madulenra tinggen lam Charawang khat bamme. 
Pakendibopiu yo, pasai wangrabo lamga paniu nakhuga lenkhaibo-e. Tuhoira 
Iniu nakhuga chamangse dinkhaijiu, nangniu jipbamboga ngaobo madungaose 
dinkhai bine. 

29“Pakendibopiu niu jipbamboga, pasai donleng nangniu mankhai mibo-e; 
kakungbo madukhaibo Tingwang niu degu padralo chiubo nakhuga lenkhaibo-
e. 

30Tuhoira haibogu kakungbose akhuga lenkhai-e, haise Iniu mai khangkhat 
suang ningtingbo donniu makge, chiudi pakendibopiu, nangniu namanggu 
rambase silujiu nakhuga wangrabose silu raleng-e. 

31“Pakendibopiu yo, nagu madungao gase charameng kadibo khat nasuangga 
chapbambo nangniu ngao-e, sibo ramengse ran-ranbo khatdi benbo-e, sichiujiu 
sise phuipingbo khatle. 

32Sibo peese withubo kachia giniu, paga nai pa-npomse rangkang giniu, pakhen 
nai pahingpomse tanaaginiu giniu; 

33pangense chaginiu khatdi paphipase kasianiu chagi kasianiu chagamniu 
damme. 

34Sise nangniu phuijiu bamboga mai khatniudi thinmakjiu chakhao khat gasu 
tatukang kadibo khat taluiwang sibo chagi nai chagam niu dambo wameng tuse 
kaditaojiu sise kam paroi-soi mide. 

35Sibo wan gase sibo gi, chagam, tanaagi rangkanggi khatdi kachia ramengse 
niak paroi-soi mide, sichiujiu kariak tingdao asaiphungga tabut padbo kum 
mide. Pakhiangna situ tingkainiu hunthon mide, chiudi tatukangse dikhangjiu 
maluong khat thiujiu kadihpiri pakhiangnatu gomnam mide. 

36“Chamangse haisi-e. Tuhoira Iniu pakendibopiu khuga haibo rambase dinkhai 
bine. 

37Pakendibopiu yo, nang hai chawangmai mathiu rong gasu dithubo si-e. 
Tinggen Rawang siniu natu pumtan, jengtan, khatdi chakhuang thiubo pikhaijiu 
natu dithubo wang pithiu khai bibo-e. 

38Kadihpiriga lungbo mai hina, chakhao-thingna hina riga mawangra natu paniu 
kamkhaibo-e. Nangra kachiagu papee si-e. 

39‘Nahangga katambo wangdih bamkha-e, chiudi nakumjiu ditang makge, sibo 
saidi pasumbo, tanaagi gu wangdih bamjiu kadihpiri pakhiangnatu mawang 
bambo-e. 

40Sibo saidi pamadaibo wangdih, chagi kumjiu katanbo, wahinatu kampangjiu 
kam maratap-tap mirabo-e. Haisiniu chagi kumjiu karaibo wangdihdung situ 
kadipet lujiu kam marami rabo-e. 

41Nangniu paphipa nai pa-njung situ kasianiu chagi, kasiase chagamniu kambo 
ngao-e, Haibo ramba sira wangdih situ njanpad mirabo-e chiubo-e. Sise chagi 
nai chagam siniu dam aruang khai mibo kumjiu chagigu pumtan tamnakhara 
bamsu rabo-e. 

42Pa njungse kasianiu chagi kasiase chagamniu kambo ramba sira wangdih 
kasiase tan, kasiase son-ye chiubo gu-e. 

43Nangniu chagi situ chagamniu kam aruang khaibo ngao-e. Haibo ramba sira 
wangdihgu mawangpao mai siniu tanao-tanah magiangbo gasu paliu 
kikhundungtu ju-aruang khaibo si-e, chiudi chagi siniu chagam situ aruang 
silakbo kumjiu paliuse aruang silak mide. 

44Sibo mawang paodung ken-gase tinggen Rawang niu chawang kadih khat 
thiusu khaine sise wadaodi halakge. Haisitu mai khatniudi ngamlu lakge. Chiudi 
wangdih hina situ ngamkam lujiu, sise tingtheng bammi rabo-e. 

45Mai khatniudi thinmakjiu chakhao-ren khat gasu tatukang khat talui kiujiu 
chaginiu, tanaaginiu giniu chagamniu, rangkang giniu khatdi kachia giniu kambo 
rameng situ kampang mibo nang ngao-e. Pasai lam degu padralo chiubose 
kadibo Rawang siniu pakendibopiu khuga dinbambo-e. Nangniu dekumbo mang 
mansiak kami gulo chiubose Iniu nakhuga dinkhaibo-e, khatdi majibo rambase 
dinkhai bibo-e.” 

Chawang Niu Daniel Tu Tathuon Pibo 
46Chawang Nebuchadnezzar niu kadihga makhum kiujiu, Daniel khuga 
charathiu khaira khatdi wa kad khaira chamtan pikhai sude. 

47Chawangniu din-e, “Na-Rawang hai chara rong gasu dithubo-e, chawangdung 
gu Rapiu-e khatdi kakungbo guse madukhaibo piu-e. Haise Iniu si-e, chiubora 
nangniu kakungbo gu haisi dinlen khai ngamme.” 

48Sichiu lujiu paniu Daniel tu kakubo bamse pikhaijiu paman kakungbo 
kalendung pikhaide, khatdi Babylon luongriang hina thinjiu chawangtu 
ladpimai mathiupi pithiu khaide. 

49Daniel niu khengbo jengniu Shadrach, Meshach, khatdi Abednego tu 
chawangniu Babylon luongriangga papaomai thiura pikhaide; sichiujiu Daniel 
sira chawanggu ladjankyga bamjut-jutle. 

Daniel 3 

Nebuchadnezzar Niu Kachia Rameng Situ Kahumra Chamtan Pibo 
1Chawang Nebuchadnezzar niu kachia rameng pakodniu tachao 60 kubo khatdi 
tachao 6 dibo khat Babylon luongriangga bambo Dura ramjengga thiu khaide. 

2Sigasu chawangniu pagu chakampaodung hina, chawangnahdung, dihthin 
paodung, dihthinpao-nkhadung, nkiubo chakampaodung, nbungridung, 
ladjanpaodung, ladjanpao-nkhadung khatdi luongriang hinagu chakampao 
hinatu wang maduira chamtan pikhaide. Chawang Nebuchadnezzar niu 
thiukhaibo charameng situ kadpatboga paliu mathiu wangkam rabo-e. 

3Charameng situ kadkhaira chakampaodung hainiu wang pasuangga chap 
magui suboga, 

4chakhuan katanbo khatniu senjiu din-e, “Jat hina, chakik hina khatdi chakhuan 
hina yo! 

5Naliuniu make khuan chiusune sibo sai nthiam- tara khuan khatdi nking khuan 
chiusune khatdi katam-tambo bungra hina mara aruang sune. Sichiujiu chalui 
khuanse chiugap dasai naliu mathiu hai Chawang Nebuchadnezzar niu 
thiukhaibo kachia rameng masuangga makhum kiujiu kahum rabo-e. 

6Mai khat kumboniu makhum kiujiu kahum maksai patuse minlujiu tao bambo 
n-mangga thonkhai mirabo-e.” 

7Sichiujiu paliuniu bungra hina khuan chiuboga, jat hina, chakik hina khatdi 
chakhuan hinase makhum kiujiu chawang Nebuchadnezzar niu thiukhaibo 
kachia-rameng haitu kahum sude. 

Kadinpiu Makbo Jengniu Daniel Kamai Khangsumtu Ladjan thiubo 
8Jehudi maidung situ din masarabo guse tuhoira Babylon mai khangsianiu 
kamsude. 

9Paliuniu chawang Nebuchadnezzar khuga din-e, “Pakendibopiu yo, tingtheng 
ringjiu bamlo! 

10Chaluise thiu sugap dasai mai hinaniu makhum kiujiu kachia rameng situ 
kahum rabo-e chiujiu paken dibopiuniu chamtan pikhai mibo-e, 

11siga mai khat kumboniu makhum kiujiu sise kahummak maitura taobambo n-
mangga thonkhai mirabo-e chiujiu chamtan pikhai mibo-e. 

12Jehudimai ruanggasu nangniu Babylon kadihtu phuira chiujiu pikhaibo 
Shadrach, Meshach khatdi Abednego paliuniu pakendibopiu nagu chamtanse 
majai makge. Paliuniu naratu kahum makge, maksai nangniu thiukhaibo 
ramengga makhumkiu makge.” 

13Siga chawangse palung pomchang pomjiu simai khangsum situ pakhuga 
puiwangra chamtan pide. 

14Paniu paliu khuga din-e, “Shadrach, Meshach khatdi Abednego yo, naliuniu ara 
situ kahumra khatdi Iniu thiukhaibo ramengga makhumkiu-kiu makge chiubo 
hai kachangbo ma? 

15Sichiu-ye sai tuhoira make khuan khatdi nthiam-tara khuan khatdi bungra 
hina marabo khuan chiu dasai, makhum kiujiu charameng situ kahum lulo. 
Naliuniu sise suimakge sai taobambo n-mangga naliutu thonkhai nongmi rabo-
e. Naliutu gukhai ngambo chara bamme chiubo naliu maning jiuma?” 

16Shadrach, Meshach khatdi Abednego niu paokakge, “Pakendibopiu yo, aliuniu 
aliu ronna nta lakge. 

17Aliuniu machabambo Rawang siniu aliutu taobambo n-mang gasu khatdi nagu 
pumtan gasu gukhai ngamsai gukhai rabo-e. 

18Chiudi paniu gukhai mak bamtadi, aliura pakendibo piuniu thiukhaibo kachia 
rameng khatdi nara situ aliura makhum kiujiu kahum silakge. 

Daniel Kamai Khangsum Situ Kamshat Mira Suikhaibo 
19Siga Nebuchadnezzar hai palung pombo siniu pazu heng-maren lujiu 
Shadrach, Meshach khatdi Abednego tu phuisude. Sichiujiu n-mangse palunlung 
thad gasu thiulon chinnia thiusanra paniu chamtan pikhaide. 

20Khatdi pagu riphenmai ruanggasu tanthubo mai siniu khangsum situ ratlujiu 
taobambo n-mang gase thonkhai mira chamtan pikhaide. 

21Sijengniu paliutu paliu ntiang-taronbo, paliu pirun khatdi paliu pon 
pakhiangna piukhai lujiu khatdi ratman lujiu paliutu taobambo n-mang gase 
thonkhai mide. 

22Tuhoira chawang siniu thiuchang thiura kamlo chiujiu chamtan katanbo 
pikhaibo jengniu paliu khangsumtu n-mangga ponkhaibo akhemaidung situ 
mibon siniu rushat mide. 

23Siga Shadrach, Meshach khatdi Abednego paliu tura ratman palun lujiu, taojiu 
bambo mibon n-mangga thonkhai mide. 

24Simakjingjiu Nebuchadnezzar se pasuang hajiu pangen chakukhang mide. 
Pagu chakampaodung khuga paniu maniu-e, “Khangsumtu ratlujiu taobambo n-
mangga thonkhai mibo makma?” Paliuniu paokakge, “Yo, pakendibopiu yo, 
aliuniu sichiu khai mibo-e.” 

25Paniu maniu-e, “Sichiusai, chamijiu gase Iniu dekamjiu khang madai tad-
taweng bambo ngaojiulo? Paliutu ratmakge, khatdi paliutu wadi kam masa 
makbo jai kumjiu ngao-e khatdi pamadaibo piuse maza khat kumjiu ngaokhai-
e.” 

Khangsum Situ Phutkhaibo Khatdi Paliu Bam Pikhangbo 
26Sijengniu taobambo n-mang munggase Nebuchadnezzar niu khanglujiu 
senpad sude, “Tanthubo Rawang vangdung, Shadrach, Meshach khatdi 
Abednego yo! Npadlo!” Siga paliu npadnuang mide. 

27Chaminiu wadi kam masakhai makbo khangsum situ phuira 
chawangnahdung, dithinpaodung, dithinpao-nkhadung khatdi chakampaodung 
hina wang madui sude, paliu thamdi rumakge, paliu fainidi rumakge khatdi paliu 
khuga mikhut rimdi manam makge. 

28Chawang siniu din-e, “Shadrach, Meshach khatdi Abednego Rawang tu 
thuonlo! Patu malumjiu khatdi machajiu bambo maidung situ rankhai raleng 
paniu pagu maza langkiu khaibi-e. Paliu ra makbo kakibo ratu makhumkiu 
kahum makra paliuniu agu chamtan piumakjiu paliu ringting pondeng kamigu-
e. 

29“Sichiujiu tuhoira jat hina, chakik hina khatdi chakhuan hina mai khat 
kumboniu chakhuang thiumakjiu Shadrach, Meshach khatdi Abednego Rawang 
tu din masasai, patuse pa-ncheng hina gasu danthon mirabo-e, khatdi 
pakikhunmai situ kam mahami rabo-e. Haichiujiu gukhai ngambo chara wadi 
ha-e.” 

30Khatdi chawang siniu Shadrach, Meshach khatdi Abednego paliutu Babylon 
kadihga paliu bam pikhang khai bide. 

Daniel 4 

Nebuchadnezzar Mang Paniabo 



1512 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

1Kadihpiri ga kalungbo jat hina, chakik hina khatdi chakhuan hina khuga 
chawang Nebuchadnezzar niu pahangga raokhaibo champao hai langkhai-e: 
“Kahum khai-e! 

2Tanthubo Rawang siniu akhuga maisuang habo khatdi tasibo lenkhaibo lamse 
nking khailo. 

3“Tingwang niu aliu khuga lenkhaibo hai dejiukha maisuang halo! Paniu tasibo 
kamkhaibo hai dejiukha pumtan bamlo! Tingtheng chawang thiubose 
Tingwang-e; paniu tingthengjiu mawang rabo-e. 

4“Iniu awangkiningga lungwijiu, aman saijiu lung bambo-e. 

5Chiudi Iniu jipjiu bamga kapingbo mang khatdi manangbo madungao khat 
ngao-e. 

6Babylon ga lungbambo chawangtu ladpimai hinatu akhuga puiwang lujiu 
paliuniu sibo mang rambase akhuga dinkhaira Iniu chamtan pikhaibo-e. 

7Sichiujiu sailad kasimai, chamik thao kadadmai, wasiam kasimai khatdi chagan 
ariak kasimai hinatu puiwang lujiu Iniu amang dinboga, paliuniu sise akhuga 
paramba dinkhai ngam makge. 

8Siga Daniel se wangde (Patu hai ara zan saisuijiu Belteshazzar chiudi ku-e). 
Pakhuga charagu hiupuina bamme, siniu pakhuga amangse Iniu dinkhai bide. 
Iniu pakhuga din-e: 

9“Sailad kasimaigu papeebo Belteshazzar yo, nariga charagu hiupuina bamme, 
siniu kakungbo hina nangniu singambo-e. Haise amang-e. Parambase akhuga 
dinkhailo. 

10“Iniu jipjiu bamboga, kadih n-gang lan-ga singbang kadibo madungao khat Iniu 
ngao-e. 

11Haise dikhang mid-midjiu tingpuk tungtang mide sichiujiu kadihpiriga 
lungmai hinaniu ngaochia mide. 

12Paniwse matai wi-e, khatdi pasyse kadihpiri ga lungmai mathiuniu tiubui masi 
bamme. Nkan khaoring hina pahiuga mathak bamme, thingnadung siniu pake 
hinaga pasip pon bamme sichiujiu khaoring hina pasyse tiu bamme. 

13“Iniu sibo madungao lamga haichiu makumjiu bamga tinggen lamsu maza khat 
singringjiu khatdi charakjiu kiubo I ngao-e. 

14Paniu pakhuan tanjiu senwang-e, ‘Singbang situ huikiu lujiu pakedung 
riangthon milo; paniwdungse riangthon milo khatdi pasy hinase kam mara milo. 
Sibo hangga bambo khaoringdung situ hathon milo khatdi pakedungga bambo 
thingnadung situ hathon kam milo.’ 

15Chiudi singmui situ chagiriang nai tanaagi riangniu kadihga ratman milo. Sise 
piuriangli luzamga thonkhai milo. “‘Tuhoira haibopiu riga kajikdui pikiu khailo, 
khatdi patuse tathiu-chakhao khatdi piubuan jiuga pilung milo. 

16Takum chinnia lungga patu chamaina lungchun makjiu chakhao lungchun 
pibam milo. 

17Haise singringjiu khatdi charakjiu bambo maza siniu chapkhai mibo si-e. 
Sichiujiu Tanthubo Rawang siniu chamainagu chawang riga pumtan bamme, 
khatdi paniu kadalubo mai—siamthubo mai khuga katang paniu pumtanse 
pikhai ngamme.’ 

18“Haise Iniu manbo mangsi-e,” chiujiu Nebuchadnezzar niu din-e, “Tuhoira 
Belteshazzar yo, parambase degulo chiubo akhuga dinkhailo. Haise awangdihga 
ladpimai khatniudi dinngam makge, chiudi nangra dinngam lubui-e, palamra 
nakhuga masanbo ragu hiupuina bamme.” 

Daniel Niu Chamang Rambase Dinbo 
19Siga Daniel, Belteshazzar chiujiudi kubo pase charenjiu wadi dinpad ngamlak 
mide. Siga chawang siniu pakhuga din-e, “Belteshazzar yo, chamang haiga 
khatnadi paramba siniu natu kam charenmi tulo.” Belteshazzar niu paokakge, 
“Pakendibopiu yo, sibo mangse Ira pijiu nakhuga padmakjiu nagu mikremai 
khuga pipad khaini-e. 

20Sibo singbangse kuchang kujiu tingpuk tungtang mibo-e, sise kadihpiriga 
lungmai hinaniu ngao kambo-e. 

21Sibo niwse mataiwi-e khatdi pasyse kadihpiriga lungmai hina mathiuniu 
tiubui-e. Nkan-khaoring siniu sibo hangga nbe bambo-e, khatdi thingnadung 
siniu pakega paliu sip ponbambo-e. 

22“Pakendibopiu yo, kakubo khatdi katanbo singbangse nang-e. Nang hai 
dikhangjiu tingpuk tungtang mibo-e khatdi nagu pumtanse kadihpiri 
pakhiangnaga dipadjiu bamme. 

23Pakendibo piuniu phuijiu bamboga tinggen lamsu maza khat kiujiu din-e. 
‘Singbangse huithon milo khatdi kam maha milo, chiudi pamui situra kadihga 
khaidiak milo. Siga chagiriang nai tanaagi riangniu khinman lujiu luzamga 
bambo piuriang-liga thonkhai milo. Haibo mui riga pijiu kajikdui pikiu khailo, 
sichiujiu patu takum chinnia pijiu tathiu-chakhaotu maluang lung milo.’ 

24“Sibo ramba sira hai-e, pakendibopiu yo, nakhuga padrabose Tanthubo 
Rawang niu madu khaibo-e. 

25Natu hai chamaina ruanggasu hathonmi rabo-e sichiujiu nang hai nkan 
khaoringtu majang lungmi rabo-e. Sichiujiu kajikduise nariga kiujiu nang hai 
kabuichi kumjiu piubuan tiujiu khatdi nkan jiuga takum chinnia lungrabo-e. 
Haise Tanthubo Rawang niu chamainagu chawang kadih hina thinman bambo-

e, sichiujiu paniu pachunning maitu kadalujiu pikhai ngamme chiubo nangniu 
suikhai rabo-e. 

26Singmui situ pijiu kadihga thonkhai mira maza siniu chamtan pi-e. Haibo 
ramba sira Tingwang niu kadihpiri pakhiangnatu mawang bambo-e chiubo 
nangniu suikhaibo wan-ga nangniu chawang thiulan rabo-e. 

27Sijengniu pakendibopiu yo, agu ladpikhaibo hai majai lulo. Nuan kamlan talo, 
kamajibose kamjiu lungkalak maitu lungsa khailo. Sichiusai nang lung aman 
saijiu lungrabo-e.” 

28Pakhiangna haise chawang Nebuchadnezzar khuga padkam khaide. 

29Haise chahiu kariu-je niakiu saiga, Babylon ga pagu chawangkininggu chakai 
riga paniu tad mariujiu bamboga, 

30paniu din-e, “Phuilo Babylon hai dejiukha dilo! Iniu haise agu pumtan nai 
jengtan khatdi agu makendi madu khaira agu dihsing namdileng thiukhaibo si-
e.” 

31Paladkengse pamun gasu dinloi makhaga tinggen lamsu chakhuan khatniu 
din-e, “Chawang Nebuchadnezzar yo, Iniu kadinbo hai nkinglo! Nagu chawang 
pumtan hai tuhoi gasu luthon mide. 

32Natu hai chamaina ruanggasu hathon mine, sichiujiu nkan khaoring jiuga 
lungjiu kabuichi kumjiu takum chinnia piubuan tiujiu lungrabo-e. Sigasu 
Tanthubo Rawang siniu chamainagu chawang kadihga pumtan bamme khatdi 
paniu pachun mai khattu kadalujiu pikhai ngamme chiubo nangniu suikhai 
sune.” 

33Sibo ladkengse palingjiu wangnuang mide. Nebuchadnezzar tu chamaina 
khuga gasu hathon mide khatdi kabuichi kumjiu piubuan tiusude. Kajikduise 
pariga kiujiu pagiuse lengreng kan kum theng mide khatdi pa-ntinse thingna n-
tin kum theng mide. 

Nebuchadnezzar Niu Tingwang Tu Thuonbo 
34“Takum chinnia hai loimiboga, Iniu tingpuk lam ngangkhang phuiboga, achun 
hai wanglande,” chiujiu chawang siniu dinsude. “Tanthubo Rawang tingthengjiu 
ringbambo situ Iniu thuonjiu chakhuang thiubo nai pakendibose aleng pikhai 
sude. “Paniu tingthengjiu mawang rabo-e, pawangdihse tingtheng tingtheng 
bamrabo-e. 

35Kadihga lungbambo maidungtu phuikiujiu paniu wakhat lengdi chakkhai 
makge, tinggen ga bambo mazadung khatdi kadihga bambo maidung hai pagu 
pumtan hangga bambo-e. Mai khatniudi patu atung ngamlakge, maksai paniu 
kambambose mainiu silakge. 

36“Achunse wanglanboga, atu chakhuang thiubo agu kendi khatdi awangdihgu 
pumtan hina atu pikhai lan bide. Agu chakampaodung khatdi amaidungniu atu 

sundaode, sichiujiu karaiga suang nkiubo pumtan siniu chakhuang thiujiu 
awangdih pikhai lan bide. 

37Tuhoira, Nebuchadnezzar, Iniu Tinggen Wang situ thuonjiu, chakhuang thiujiu 
khatdi paken kadibo situ thuonkiu-e, Paniu kambo hina maji-e khatdi nchang-e, 
sichiujiu paniu chaliangmai situ kam manon khai-e.” 

Daniel 5 

Belshazzar Gu Khumkibo 
1Nchun khat, Chawang Belshazzar niu katheng-kadimai sang khattu khumky 
kadibo kijiu paliu jaw sak aruangde. 

2Paliuniu sakjiu bamga Belshazzar niu papiu Nebuchadnezzar niu Jerusalem 
Raky gasu phungwangbo kachia nai rangkang giniu kambo chapiangdung nai 
chaqongdungse ponpadra chamtan pikhaide. Sise ponpad lujiu pagu katheng-
kadi maidung, panaodung khatdi parammai-liupuidung mathiutu, maluang sak 
raleng chawangniu paliutu langkhaide. 

3Siga kachia piang nai kachia kuangse ponwang nuangjiu sigasu paliu mathiu 
jaw ponsak sude, khatdi 

4kachia, rangkang, tataagi, chagi, tasing khatdi tatuniu dambo radungtu thuon 
sude. 

5Siga bungjiu chamai ben khatniu chawangkininggu taikhai nbambo singbengga, 
chamibunggu withubo nbiu thaokhaibo bamga ariakse raokiu sude chaben siniu 
raobambose chawangniu ngaode. 

6Pase pingju mibo jengniu pazuse heng-maren mide, khatdi pataluongse kaphik 
rai-rai mide. 

7Siga khangsianiu chamik thao-kadadmai, tathoi kasimai khatdi chagan ariak 
kasimaitu puiwangra paniu senpad sude. Paliu wangboga, chawangniu paliu 
khuga din-e, “Mai khat kumboniu raokhaibo ariak hai kenpad lujiu parambase 
akhuga dinkhai ngamsai, patuse paman kungbo chawanggu fainoi piben khaine, 
khatdi chakhuang thiubo kachia tiuriangse pawongga matiu khai bine khatdi 
chawang kadih gase pasumbo pumtan pikhaibi rabo-e.” 

8Chawang gu ladpimaidungse wang karensude, chiudi mai khatniudi charaose 
kenpad simakge khatdi parambadi singam makge. 

9Palungchun magenthiubo siniu chawang Belshazzar zuse abasai mide, siga 
pagu katheng-kadimai siniu degu kamralo chiubo sita mide. 

10Chawangniu khatdi pagu katheng-kadimai siniu maliurio-riobo khuanse 
chawangnao puiniu chiulujiu khumkibo kichen lungga ngutde. Paniu din-e, 
“Pakendibo piu yo, tingthengjiu ringbamlo! Sichiujiu nalung chariuju mitulo 
khatdi manangju mitulo. 

11Nawang kadihga masanbo ragu hiupuina phungbo mai khat bamme. Napiuniu 
chawang thiubambo tingga, paniu charagu kawibo makum, ningting khatdi 
napiu Nebuchadnezzar niu patu sailad kasimai, chamik thao kadadmai, tathoi 
kasimai khatdi chagan ariak kasimai mathiugu papeebo pithiu khai mibo-e. 

12Pakhuga mainiu dinsilakbo pumtan bamjiu khatdi chamang ramba dinbogu, 
chakhan khanbogu khatdi kakungbogu dinpadbo ningting nai tasi bamme, 
sijengniu Daniel kubo, chawangniu patu Belteshazzar chiubo maitu kukhailo 
chiusai paniu paramba hinase nakhuga dinkhaibi rabo-e.” 

Daniel Niu Charaose Dinlenbo 
13Daniel situ chawang masuangga puiwang nuong khai biboga, chawangniu 
pakhuga din-e, “Nang hai Judah gasu chawang, apiuniu Jehudi maitu kavang leng 
minwangbo gasu puiwangbo Daniel sima? 

14Nakhuga masanbo ragu hiupuina bamjiu nang hai tasi ningting bamjiu khaoti-
e chiubo Iniu chiu-e. 

15Ladpimaidung khatdi chamik thao kakadad maidungtu haibo charao hai 
kenpadjiu parambase akhuga dinkhaira puiwangbo-e, chiudi paliuniu 
parambase singamlu makge. 

16Tuhoira nangniu kakungbo khatdi kasukbo ramba hai singamme chiubo Iniu 
chiu-e. Nangniu haise kenpadjiu parambase akhuga dinkhai ngamsai, paman 
kungbo chawanggu fainoise natu benkhaijiu chakhuang thiubogu kachia 
tiuriangse nawongga matiu khai bine khatdi chawang kadih gase natu pasumbo 
pumtan pithin khai bine.” 

17Daniel niu paokakge, “Nagu kalense naleng lumilo, maksai mai kakimai leng 
pimilo. Pakendibopiu lengse Iniu kenpad khaijiu parambase degulo chiubo 
dinkhai bine. 

18“Tanthubo Rawang niu napiu Nebuchadnezzar tu chawang kadibo khat pithiu 
khaijiu paken pangam kadibo pikhaibi-e. 

19Pahai dichang di-e, sijengniu jat hina, chakik hina khatdi chakhuan hinaniu 
patu pingjiu manang kamna-e. Paniu mai khattu kamshatni sai kamshat, paniu 
mai khattu piring khaini sai piring khaijiu bambo-e. Paniu chakhuang thiukhai 
nibo maitu chakhuang thiukhai, maksai kam mangam khainibo maitu kam 
mangam khaijiu bambo-e. 

20Chiudi paniu chaliangjiu, palung tanjiu khatdi pacheng samibo jengniu patuse 
pawangkining bamgasu lupad mibo-e, khatdi patu chakhuang thiubose kam 
maha mibo-e. 

21Patuse chamaina ruanggasu hathon mijiu pachun sidi chakhao lungchun kum 
mibo-e. Paniu chahungtu maluang lungjiu, kabuichi kum piubuan tiujiu khatdi 
nkan-manam hangga jijiu patu bentop khaira wadi hajiu kajikdui pariga kiukhai 
kamigu-e. Kanamboga Tanthubo Rawang siniu chamainagu chawang kadih hai 

thinman bambo-e, sichiujiu paniu pachun maitu kadalu pikhai ngamme chiubo 
paniu suikhai kamigu-e. 

22“Chiudi panahpiu nangniu pakhiangnase sibamliu tadi naronna natu kam 
manon khai makge. 

23Tinggen Rapiu situ nangniu atungjiu Paraky gasu phungwangbo chakuang 
chapiangse ponpad kamigu-e. Sichiujiu nagu katheng-kadimaidung nanaodung 
khatdi narammai-liupuidung naliu pontiu-ponsak lujiu, kachia, rangkang, 
tanaagi, chagi, tasing khatdi tatuniu kambo, chiusi makbo khatdi ngaosi makbo 
khatdi wadi simakbo ra situ thuon kamigu-e. Chiudi wahinatu thinjiu bambo, 
natu piring khaira maksai shaira, pakhen-parang thiujiu bambo Rawang situ 
nangniu chakhuang thiukhai makge. 

24Sijengniu haibo ladkeng hai raokhaira Tingwang niu chaben haitu langkhaibo-
e. 

25“Raokhaibo charao sira haichiubo-e: ‘Chak lude, riam lude, madiu lude, njan 
mide.’ 

26Chak lude, riam lude chiubo ramba sira, Tingwang niu nawangdih gu tingmik 
riakse chak lude, khatdi riam lude siniu loimi rade; 

27madiu lude chiubo ramba sira natu madiu lude, sichiujiu nang hai masenju 
mide; 

28njan mide chiubo ramba sira nagu kadihse njan mide, sise Mede mai nai Persia 
maileng pikhai mide chiubo-e.” 

29Siga Belshazzar niu Daniel tu paman kungbo chawanggu fainoi benkhaijiu 
khatdi chakhuang thiubogu tiuriangse pawongga matiu khaira pavangmai 
khuga chamtan pikhaide. Khatdi paniu patuse pawangdihga pasumbo pumtanse 
pithiu khai bide. 

30Sibo nchun siakse, Babylon mai wangpiu Belshazzar situ gimide; 

31sichiujiu chawang kadihse takum riakcharuk-je-niakiu tangmibo Mede maipiu 
Darius niu haphun lude. 

Daniel 6 

Daniel Tu Ndongqui Rengga Thonkhaibo 
1Darius niu pawangdih pakhiangna phuira dithinpao kai khat-je-makaitu kadara 
palung chap mide. 

2Sibo riga paniu Daniel nai katammai khangniatu kada lujiu dithinpaodung situ 
phuijiu chawang maning kamraleng kada khaide. 

3Phuipaodung maksai dihthinpaodung kakimai suang wi-nkiubo ngam kamlu 
rabose Daniel niu lennuang sude. Pahai ningting tamsinbo jengniu, chawangdih 
pakhiangnagu papeebo pithiu khaira chawang siniu palung chap mide. 

4Siga kakibo phuipaodung nai dithinpaodung siniu Daniel niu kadih thinbo 
lamga kamaobo phuipadra matan sude, chiudi Daniel hai malumsuibo wadaodi 
kamaobo maksai masan makbo lungchun wadi habo jengniu paliuniu ngamlu 
makge. 

5Siniu paliu khat-khatga din sude, “Pagu chara chengga kamakbo aliuniu Daniel 
tu kammao khaira wakhatnadi daolak mide.” 

6Siniu chawang khuga paliu tadlujiu dinsude, “Pakendibopiu, chawang Darius 
yo, tingthengjiu ringbamlo! 

7Nagu kadihtu thinjiu bammai phuipaodung, dithinpaodung, dithinpao-
nkhadung khatdi chakampaodung hinaniu, Pakendibo piuniu chamtan khat kam 
khaijiu mai hinatu thinra suikhaide. Jeng samriu lungga mai khatniudi 
pakendibopiu khugasu makjiu, mai khat khugadi, chara khat khugadi, 
wakhatnadi khengbo suimak rabo-e. Haise kampang maitu ndongqui-reng 
lungga thonkhai mirabo-e, chiujiu chamtan pikhailo. 

8Sichiujiu pakendibopiu siniu haibo chamtanse kam kali makjiu, haise Mede mai 
nai Persia maigu tacheng-tajai thiumira madan diangkhaijiu kamkhailo.” 

9Sijengniu chawang Darius niu chamtanse madan diangkhai mide, 

10Sibo chamtanse madan diangkhai mide chiubo Daniel niu siluboga paky lam 
wangmide. Paky sat nribo gase Jerusalem tu phuimeng ngaobo kiran khat 
bamme. Paniu nai-machangna kambo kumjiu kiranse lepad lujiu paniu 
khudungkiu naikhatga Tingwang khuga kakheng thiulon sum-sum sude. 

11Paniu Tingwang khuga kakhengthiu bambo hai Daniel gu mikremai siniu 
madan lude. 

12Siga Daniel tu kammao khaira paliu mathiuse chawang khuga tadsude, 
paliuniu din-e, “Pakendibo piuniu jeng samriu lungga hai mai khatniudi 
nakhugasu makjiu kakibo mai maksai chara khugasu wa khengsai patuse 
ndongqui-rengga thonkhai mirabo-e chiubo chamtan khat padjiu nagu madan 
diangkhai mibo-e.” Chawang siniu paokakge, “Yo, Mede mai nai Persia maigu 
tacheng-tajai khat thiujiu kakungbo chamtan thiura kamkhai mibo-e, sise 
wadaodi kalisi lakge.” 

13Siga paliuniu din-e, Judah lamsu kavangleng minwangbo Daniel sira 
pakendibopiu natu chakhuangthiu makge khatdi nagu chamtanse majai makge. 
Para naimachangna kakheng thiulon sum-sum bamme.” 

14Haise chiukhaiboga chawangse palung takiu mide, sichiujiu Daniel tu gukhaira 
palai padjiu kam sude. Naimik ngutmak then pase matanjiu bamme. 

15Sichiujiu Daniel gu mikre maidungse wanglujiu chawang khugase dinsude, 
“Pakendibo piuniu sibamme, chiubora Mede mai nai Persia maigu tacheng-tajai 
chawangniu pikhai mibose kalisi lakge.” 

16Sijengniu Daniel tu minlujiu ndongquidungniu phuibambo renggase thonkhai 
mira chawangniu chamtan pikhaide khatdi patuse ndongquidungniu 
phuibambo rengga thonkhai mide. Paniu Daniel khuga din-e, “Nangniu nachun 
ngutjiu macha bambo Rawang siniu natu gukhaimi sulo.” 

17Sibo reng kamun gase tatukang kaladkhai lujiu chawanggu khatdi pagu 
katheng-kadimaigu madanse diangman khai mide, sise mai khatniudi Daniel tu 
gukhai ngammak raleng-e. 

18Sichiujiu chawangse pakyga wanglujiu wakhatnadi tiumak-sakmakjiu khatdi 
tanui-chapa thiumakjiu bamme, sibo nchunse wakhatnadi pah jipkiu lulak mide. 

19Nsuan kalu chawangse buangsu lujiu ndongqui reng lamse tadmide. 

20Paniu siga mengtang gapboga palung pujiu khatdi manangjiu kupad sude, 
“Ringjiu bambo Tingwang vangpiu Daniel yo! Nangniu nachun ngutjiu 
machabambo Rawang siniu natu ndongquidung khugasu gukhaijiu bamma?” 

21Daniel niu paokakge, “Pakendibopiu yo, tingthengjiu ringbamlo! 

22Tingwang niu pagu maza langkiujiu ndongquidung munse khamkhaijiu, 
paliuniu atu wadi kam masa makge. Paniu haise kamkhaibo sira I amao ha-e 
khatdi nakhuga kamaobo kamkhai makge chiubo paniu sibo jengniu-e, 
pakendibopiu yo.” 

23Chawangse pachun wichang wimide, sichiujiu ndongqui-reng gasu Daniel tu 
jupadmira chamtan pikhaide. Sichiujiu paliuniu patu jupadboga wakhatnadi 
patu kam masa makbose ngaode, palamra paniu Tingwang tu malumbo jengniu-
e. 

24Sigasu Daniel tu kam kamaomai hinatu paliu nao, paliu nah, pakhiangnatu min 
taruang lujiu ndongquiniu phuibambo reng lunggase thonkhai mira chawangniu 
chamtan pikhaide. Paliutu kareng runsingga thonmeng tangmakbo suangga, 
ndongquidung siniu paliutu machakkhang thonjiu paliu rah katang kalaoroi-roi 
lujiu tiu mide. 

25Sigasu chawang Darius niu kadihpiriga lungbambo jat hina, chakik hina khatdi 
chakhuan hina khuga haichiujiu raokhai-e: “Kahum khai-e! 

26Daniel Rawang haitu agu kadihga lungmai hinaniu pingjiu chakhuangthiu 
rabo-e, chiujiu Iniu chamtan pikhaibo-e. “Pahai ringbambo Rawang-e, 
tingthengjiu paniu mawang rabo-e. Pawangdihse wadaodi kam maha silakge, 
khatdi pagu pumtanse wadaodi kaloibo thiu lakge. 

27Paniu gukhai-e khatdi rankhai-e; tinggen lamdi kadihpiri gadi paniu maisuang 
habo khatdi tasibo ngam kamkhai-e. Ndongquidung siniu kamshat mirabo gasu 
paniu Daniel tu gukhaibi-e.” 

28Daniel hai Darius niu mawangbo ken-ga khatdi Persia mai Cyrus wang ken-ga 
amanjiu khatdi wijiu lung-e. 

Daniel 7 

Daniel Niu Pagu Madungaodung Dinbo 
(7.1; 12.13) 

Thiuhu Madai Daniel Gu Madungao Gasu Ngaobo 
1Belshazzar niu Babylon maigu chawang thiu karaibo kum Iniu chamang khat 
man-e, khatdi madungao khat ngao-e. Iniu sibo mangse raokhai khai-e, 

2sichiujiu sibo nchun Iniu ngaokhai mibose hai-e: Tingkai hai pake hina lamsu 
hunwangjiu duipui riga kasuakjiu bamme. 

3Duipui gasu thiuhu kadibo madai padle, sise khatniu khat khugasu palun tam-
tamme. 

4Karaibo siniu ndongqui kumme chiudi lengreng kan kumjiu phung-e. Iniu 
phuibamboga pakandungse ntang mide. Thiuhu situ jukhangjiu chamai khattu 
kum pichap khaide. Siga patuse chamaina chun pikhai bide. 

5Niabo thiuhuse chahom kumme, sise pasailam phiniu chap bamme. Pahiu kania 
kak gase watupekra sum makiman bamme, siga chakhuan khatniu pakhuga din-
e, “Sulo, nangniu ngamdiu then chamee hai tiu sulo!” 

6Iniu sichiu phuibamboga, katambo thiuhuse ngao lande. Haise quiruk kumme 
chiudi pangum gase thingna kan kumbo madai bamme khatdi papee madai 
phung-e, pumtan bambo kumjiu ngaokhai-e. 

7 Iniu haichiu phuibamboga pamadaibo thiuhuse ngaolande. Haise tan-e, pingbo 
nai manangboniu phui-e. Pahiu kadibo chagi-hiu siniu pagu tatekse siakjiu 
khatdi kalaojiu paliu riga tao-malui bamme, kakibo thiuhu kum makjiu pake 
kariu bamme. 

8Pake situ Iniu phuibamboga, sibo kakgasu pake katambo khat padbo I ngao-e. 
Haise puakbambo ke-sum gasu mahin padbo-e. Haibo kese chamai mik phung-e 
khatdi wasao thiujiu chaliangbo ladse dinbo mun khat bamme. 

Tingtheng Ringbambo Mai Khattu Ngaobo Madungao 
9 Iniu phuijiu bamboga, chawangbamse pabam khatga khai mide. Chawangbam 
rigase tingtheng ringbambo mai khatse ntao bamme. Papuanse kabun kumjiu 
ka-e, khatdi pathamse masanbo chakhaogiu kumme. Pawangbamse chami kari-
phi riga chamipuang taojiu bamme, 



1521 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

10sigasu chami giuki khat runpad bamme. Siga patu machara maise sang-sang 
bamme, khatdi pamasuangga pakhui sitang kamakbo maidung chap bamme. 
Ladjankyse patien thiusujiu, ariak khuangdungse lepad mide. 

11Sichiujiu Iniu phuibamboga pake poi khat khugasu wasao thiujiu chaliangbo 
khuan I chiu-e. Sichiujiu Iniu phuibamboga pamadaibo thiuhu situ kamshat lujiu 
taobambo mibon gase paphawse thonkhaijiu kam maha mide. 

12Katambo thiuhudunggu pumtan sidi luthon mide, chiudi paliutu pakak khat 
ringkhaira suikhai mide. 

13Sibo nchun gu madungao gase chamaina khat kumbo Iniu ngao-e. Patu hai 
kamuangniu majiu bamme, paniu akhuga wangmana lujiu, tingtheng ringbambo 
piu khugase pikhai mide. 

14Patuse pumtan, chakhuang thiubo khatdi chawanggu pumtan pikhai mide, 
sichiujiu jat hina, chakik hina khatdi chakhuan hinaniu patu macha rabo-e. Pagu 
chawang kadihse wadaodi halakge. 

Madungao Situ Dinlenbo 
15Iniu ngaobo madungao siniu atu kam charen mijiu alung manangsui mibo-e. 

16Palam hina hai dinkhaira Iniu chapbam mai ruangga khangkhat khuga 
tadkhang lujiu maniu sude, Siga paniu paramba hinase akhuga dinkhaide. 

17Paniu din-e, “Thiuhu kadibo madai haira kadihpiriga wangrabo wangdih 
madai si-e. 

18Khatdi Tanthubo Rawang gu maidung siniu chawang pumtanse daojiu haise 
tingtheng-tingtheng bammi rabo-e.” 

19Sibo sai kapingboniu phuibo thiuhu pagu tanaagi n-tin nai chagi-hiu siniu 
patatek siaktiubo khatdi paliu riga tao malui bambo, pamadaibo thiuhu lamga 
Iniu sisan ni-e. 

20Sigasu papeega pake kariu bambo khatdi ke sumse tangmibo sai ke-khat 
padlanbo lamga Iniu sisan ni-e. Haise pamik nai pamun bamme, haisiniu wasao 
thiujiu chaliang bamme. Haise kakibodung suang pingdiangbo khatle. 

21 Iniu phuijiu bamboga, sibo ke siniu Tingwang maidung riga chari thiujiu 
paliutu ngam lude. 

22Siga tingtheng ringbambo piu siniu wangjiu Tanthubo Rawang maidung lam 
ponjiu ladjan thiusude. Tingwang maidung siniu chawanggu pumtan daorabo 
wanse wangtang mide. 

23Siga atu haichiujiu dinlen khai bi-e: “Madaibo thiuhuse pamadaibo wangdihga 
wangrabo-e khatdi haise kakibo wangdih gasu tamsin rabo-e. Haisiniu kadihpiri 
pakhiangnatu niakpet lujiu sibo riga taomalui rabo-e. 

24Pake kariu sira sibo chawang kadih mawangbo chawang kariu si-e. Sibosai 
katanbo wang khat padne, pahai karaimai gasu tamsin rabo-e, sichiujiu chawang 
sum situ ngamlu rabo-e. 

25Paniu Tanthubo Rawang situ din masa rabo-e khatdi Tingwang maidungtu 
kam mathad rabo-e. Paniu paliu racheng khatdi chakhuang-changee situ kam 
kalira kamne sichiujiu Tingwang maidung siniu pagu pumtan hangga takum 
sum paphan bammi rabo-e. 

26Sigasu tinggen gu ladjankyga ladjan thiujiu pagu pumtanse luthon mine khatdi 
patu kam mahami rabo-e. 

27Kadihpiriga bambo chawang kadih hinagu pumtan nai kendibo hinase 
Tanthubo Rawang maidung khuga pikhai mine. Paliugu wangdih pumtanse 
wadaodi halakge sichiujiu kadihpiriga mawangmai hina siniu paliu cham piujiu 
paliutu macha rabo-e.” 

28Haise kaloibo tienkam si-e.I hai pingju mibo jengniu abasai mide, sichiujiu 
wahinase I aronna baikhai mide. 

Daniel 8 

Daniel Niu Milychi Khat Nai Kamichi Khat Ngaobo Madungao 
1Belshazzar niu chawang thiubo pasumbo kumga, Iniu ngaobo madungao 
niabose ngao-e. 

2Sibo madungao gase aronna bungjiu Elam kadihgu Susa namdi kareng lungga 
bamniu-e. I hai Ulai Giuki mungga I chap bamme, 

3sibo singgiu hugen gase pake katheng phungbo Milychi khat Iniu ngao-e, ke 
khatse khatsuang theng nkiu-e khatdi san nkiu-e. 

4Sibo Milychi siniu tingnulam, tingpilam khatdi tingrunlam pake siniu kadih 
mathao bambose Iniu ngao-e. Wakhao khatniudi patu mata silakge maksai pagu 
pumtan gasu marilu makge. Paniu kam kanibose paniu kamjiu chaliang mide. 

5Haibo rambase degulo chiubo Iniu asuang hajiu bamboga, tingrun lamsu 
kamichi khat pak taronsuan wangbo, khatdi sise kalangju mibo jengniu 
pangense kadihga niatang makge. Pamik kania kaknaga pake masan siakbo khat 
bamme. 

6Singgiu hugen khatlam Iniu ngaokhai mibo Milychi khulamse palai khaijiu 
pakwang sude. 

7Paniu Milychi situ asunbose I ngao-e. Palung pomju mijiu patuse paniu 
mathaojiu pake kaniase kamtang mide. Milychise marilura pumtan hamide. 
Patuse kadihga thonkiu mide khatdi pariga tao malui sude, siga mai khatniudi 
patu gukhai ngamra hamide. 

8Kamichise chaliangbi-bi khangsude, chiudi pagu pumtan kese pamalan 
khangboga sise tangmide. Sibo bam gasu pake madai puakkhang sude, sise pajai 
tam-tambo jailam marikhai-e. 

9Pake madai gasu pake-poi khat padjiu sibo pumtanse tingnulam khatdi 
tingbanglam khatdi Ladriat khaibo Dihlam disan padsude. 

10Haise papum tankhangjiu tinggen riphen, chagandung tudi asunbui khang 
sude, sichiujiu haisiniu khangsiatu kadihga taliangkiu lujiu paliu riga taomalui 
sude. 

11Haisiniu tinggen riphen Wangnahpiu tu tangbo din masa sude, khatdi pakhuga 
naimachangna kadkhai bambo rathak mania sidi khamjiu Charaky situ kam 
tania mide. 

12Naimachangna wa kadkhai rabo sung maidungse nuan kamjiu paliugu majibo 
characheng situ kadihga thonkhai mide. Sibo keniu kambo hina ngam kamme. 

13Siga maza khatniu khat khuga dinbo I chiu-e, “Madungao-ga ngaobodung haise 
dethengkha padralo? Naimachangna charathiu khaibo sung kapingbo maidiu 
sabo nuan hai dethengkha kamjiu bam ralo? Tinggen gu riphentu khatdi 
Charaky situ dethengkha tao maluijiu bamralo?” 

14Maza khat siniu paokakbo I chiu-e, “Haise tingmik 1,150 padrabo-e sibo lungga 
nsuan, chawan gu rathakse kadkhai lak mibo-e. Sibo sainiu charaky situ 
phutkhai rabo-e.” 

Maza Gabriel Niu Madungaose Dinlenbo 
15Mai khatniu akhuga bungjiu wangboga madungao rambase degulo chiubo sira 
I matan bamme. 

16Ulai Giuki hugen lamsu chakhuan khatniu dinbo I chiu-e, “Gabriel yo, paniu 
ngaobo rambase pakhuga dinkhai bilo.” 

17Gabriel siniu amungga wangjiu chapboga I hai pingju mijiu kadihga kaokiu 
mide. Paniu akhuga din-e, “Shaisuibo mai yo, parambase silulo. Madungao haise 
kadihpiri kaloibo tingga padrabo gu-e.” 

18Paniu atu npao bamboga, achun thiuta mijiu kadihga I kaokiu mide, chiudi 
paniu aben jujiu pichap khai lande, 

19khatdi paniu din-e, “Tingwang gu lungpom rambase degu padralo chiubo Iniu 
natu lenkhai bine. Madungao haise kaloibo wan leng-e. 

20“Milychi pake nia phungbo nangniu kangaobose Media mai nai Persia mai 
wangdihtu din kada khaibo-e. 

21Kamichi siniu Greece mai wangtu din kada khaibo-e, sichiujiu pamik kania 
kakga padbo palingbo kese karaibo wang si-e. 

22Karaibo kese tangmibo saiga pake madai puakpadbo siniu chawang kadihse 
jatdung siniu njan madai thiumibo donniu sise karaibo chawang kadihse kumjiu 
tantang lakge chiubo-e. 

23Sibo wangdihse loisu raga, paliuse saju mibo donniu paliutu sajai pirabo-e, 
paliu hai paliu lung tanjiu, nkhai-ali sajiu khatdi aratbo wang thiumi rabo-e. 

24Pase tankhang rabo-e, chiudi paronnagu pumtanniu makge. Paniu kasabose 
kamrabo-e khatdi paniu kambo hina ngamlu rabo-e. Pumtan bam maidung riga 
khatdi Tingwang maidung riga paniu kam nchumbose phungwang rabo-e. 

25Patiuni kasabo jengniu paru kasabo siniu ngamsu rabo-e. Paronna wasao 
thiujiu maidung kakeng khatu kachan khai makjiu kam maha mine. Paniu 
wahinagu dithubo Wangtu katang din masane, chiudi chamainagu pumtan 
jaomakjiu patuse kam maha mirabo-e. 

26Nsuan chawan rathak lamga nakhu dinkhai mibose pachangjiu padrabo-e. 
Chiudi tuhoira haise baikhai milo, palamra haise padrabo tingse thengjiu 
bamkha-e. 

27I hai marajiu khatdi achun sajiu pating kathengkha bamkhang-e. Sibosai I 
sulujiu chawangniu atu langkhaibo tiense kamra tadlan mide, chiudi madungao 
rambase Iniu sitang lumakbo donniu asuang hamide. 

Daniel 9 

Daniel Niu Pamaidung Leng Kakheng Thiubo 
1Mede mai Xerxes nahpiu Darius niu Babylon kadihtu mawang bamme. 

2Paniu mawang karaibo kumga, phaimiukakungdung Jeremiah khuga Rapiu niu 
dinkhai mibo Jerusalem tu takum riakchinnia kam maha mirabo lamga khatdi 
masanbo ariakkhuangse Iniu kenjiu makum bambo-e. 

3Siga Iniu maliufai benlujiu khatdi tabui jiuga ntao lujiu kalum rijiu, Rapiu 
Tingwang khuga alaipadjiu kakheng thiusude. 

4Iniu RAPIU,Tingwang khuga amaidung nuan din madu padjiu kakheng thiu 
sude. Iniu din-e, “Rapiu Tingwang yo, nangra di-e, siniu aliu natu chakhuang 
thiu-e. Nagu ladriatga nangra chamchang-e khatdi natu lungsajiu nagu chamtan 
majaimaitu nangra lungsa khai-e. 

5“Aliu nuan kam mide, aliu kasa kam mide, aliu kamaobo kammide. Majibo 
nangniu lenkhaibo gasu aliu maritad mide, khatdi nagu chamtantuse aliuniu 
suikhai makge. 

6Navang phaimiukakungdung mainiu, aliu wangdung, aliugu jupaodung, aliu 
pao-pehdung khatdi aliu jat hina khuga dinkhaibo situ aliuniu lukhai makge. 

7Rapiu yo, nangra kamajibo ronna kamme, chiudi mangambose aliu ronna aliu 
riga phungwang-e. Haise Judaea ga, Jerusalem ga khatdi kadih pabam hina, 
kadiu gadi kanagadi lung maren tadmibo Israel mai aliu mathiu khuga 
padbambo-e, palamra paliu hai chamchang makbo donniu-e. 

8Aliu wangdung, jupaodung khatdi aliu pao-pehdung hina mangammak jingjiu 
nakhuga nuan kamkhai kamigu-e, Rapiu yo. 

9Aliuniu natu atungjiu bamdi nangra lungsasibo piu-e. 

10Navang phaimiukakungmai khuga dinkhaibo nagu tacheng-tajai saisuijiu 
lungra aliu Rawang nangniu dinkhai bidi, aliuniu nacham phung 
makge, RAPIU yo. 

11Israel mai hinaniu nagu tacheng-tajaise kampang mide khatdi nacham phung 
makge. Aliuniu nakhuga nuan kam khai mibo jengniu navangpiu Mose gu 
tacheng tajaiga raokhai nbambo tasiang hinase aliu riga wangbambo-e. 

12Nangniu aliu khuga khatdi aliugu jupaodung khuga dinkhai mibo saisuijiu aliu 
khuga kamkhaide. Kadihpiriga bambo kakibo namditu suang nangniu Jerusalem 
haitu sajai pi-nkiu khaibide. 

13Mose gu tacheng-tajai ga raokhaibo sajai hinase aliu riga pikhaibo-e. 
Oh RAPIU aliu Rawang yo. Tuhoi tangbo aliu nuan gasu marilujiu majibose 
kamjiu nalung pikim khaira kamsu makha-e. 

14Hey RAPIU, aliu Rawang yo, nangniu aliutu sajai pira kadenkhai-e, haise maji-
e, palamra majibose nangra kambambo-e chiudi aliuniu nachamtu lukhai 
makge. 

15“Hey Rapiu aliu Rawang yo, Egypt dih gasu nangniu namaidungtu maluang 
padjiu nagu pumtanse lenkhai bide, nagu pumtanse tuhoidi maningtao bam-e. 
Aliu nuan kam mide, aliuniu kamaobo kam mide. 

16Karaiga nangniu aliutu gukhai bibo-e, sijengniu Jerusalem tu nalung pomjiu 
bamta sulo. Haise nagu namdi-e, nagu masanbo luong si-e. Aliu pao-peh mainiu 
kasa kamkhai mibo khatdi aliu nuan jengniu, aliutu lung magui bambo jat 
hinaniu Jerusalem tu nuimenjiu phui bamme. 

17Hey Tingwang yo, Iniu alai padjiu khengbambo arathoi hai nking khailo. Kam 
maha mibo natu Kahumboky se thiukhai lanlo; mai hinaniu nang hai Tingwang 
si-e chiubo silura haise kalankhai khelo. 

18Hey Tingwang yo, aliu rathoi nking khailo; aliutu phui khailo, aliu khuga 
bambo chariu magenthiubo khatdi nazan phungbo namdigu magenthak hina hai 
phui khailo. Aliuniu nakhuga kheng bamme, palamra aliuniu majibose kambo 
makge, chiudi nangra lungsasibo-e. 

19Rapiu yo, aliu lad chiukhailo. Rapiu yo, aliu nuan kuak khailo, Rapiu yo, aliu lad 
nking khaijiu tatien thiukhai sulo! Nang hai Tingwang si-e chiubo mai hinaniu 
silura rita sulo! Haibo namdi nai haibo maidung hai nagu-e.” 

Sailadse Gabriel Niu Dinlenbo 

 

20Iniu kakheng thiujiu, anuan dinpad madujiu khatdi amai Israel maidung nuan 
dinpad madujiu khatdi pagu masanbo Raky tu kalan khaira Iniu alai 
padjiu RAPIU a-Rawang khuga khengsude. 

21Sichiujiu Iniu kakheng thiujiu bamga, Iniu karaibo madungaoga ngaokhai 
mibo Gabriel siniu akhuga lenwang sude. Haise chawan gu rathak kadkhai rabo 
wan mibo-e. 

22Paniu dinlen khaide. “Daniel yo, sailadse nangniu silura, natu nkha khaira I 
wangbo-e. 

23Tingwang khuga nangniu khengsu gapbo gasu paniu natu paokak khai mibo-
e. Paniu natu lungsabo jengniu pacham kakse nakhuga dinkhaira I wangbo-e. 
Madungaose Iniu dinlen khaibo hai nking mawi lulo. 

24“Tingwang niu namaidungtu khatdi naliugu masanbo namdi situ nuan nai 
kasabo gasu khen-rang thiukhai rabo hai takum chinnia-gu riak-chinnia 
ngutrabo-e. Siga nuanse kuak khaijiu majibo ladjanse thiusu rabo-e, sichiujiu 
madungao nai sailadse palingjiu padrabo-e, khatdi masanbo Rakyse kadkhai 
lanrabo-e. 

25Haise raolulo khatdi silulo: Jerusalem thiusu lanra chamtan pikhaibo gasu, 
Tingwang gu kadakhaibo jupao wangmak then, takum chinnia gu chinniase 
wangrabo-e. Siga Jerusalem hai npui nai charireng jaojiu thiusu lanrabo-e, 
khatdi sise takum chinniagu riak-charuk-je-niakiu ngutrabo-e, chiudi haise 
chariu magenthiu rabo wansi-e. 

26Sichiujiu kanambo wan gase Tingwang gu kadalubo jupao situ maji makjiu 
kamshat mirabo-e. Namdi nai Charaky situ katambo mawangpao khatniu chari 
thiujiu kam mahami rabo-e. Tingwang niu kaden khaibo kanambo wanse tathiu-
chari khatdi kam maharabose duidet kumjiu wangrabo-e. 

27Mawangpao siniu maidung kakeng khuga takum chinnialeng katanbo ladriat 
khat kam khaine, sichiujiu sibo wan-phanse loidasai, charathiubo nai wa 
kadkhaibose paniu kam mahami rabo-e. Mai kapingbo, wan haise Charaky ton 
kuthuboga katang bammi surabo-e, sichiujiu haise Tingwang niu paleng kaden 
khaibo kanambose wangtang makthen bammi rabo-e.” 

Daniel 10 

Tigris Giuki Mungga Daniel Gu Madungao 

1(Cyrus niu Persia mai wangdi thiumibo pasumbo kumga, Daniel, Belteshazzar 
chiujiudi kubo khuga champao khat hai madukhai-e. Sibo champao hai majibo-
e chiudi paramba sira kungchang-kung-e. Haise madungao gasu pakhuga dinlen 
khai-e). 

2Sibo wan gase I achungjiu n-nidkak sum bamkhang-e. 

3N-nidkak sum lunggase Iniu chami-chakha, tiu kawibo khatdi sak kawibo wadi 
tiumak sakmakjiu maksai apidi tamai makjiu bambo-e. 

4Takum gu raithubo hiugu, jeng makai-je-madaikiubo naise, singgiu kadibo 
Tigris hugen gase I chap bamniu-e. 

5Iniu phuikhangboga, fainoi khatdi kachia khen-gak khekbo mai khattu Iniu 
ngao-e. 

6Papumse tiuchang kum ben-e. Pazuse hengri kalikbo kumjiu ran-ran-e, khatdi 
pamikse chami kumjiu hengban-satle. Pa-npom nai pangense thamasan padbo 
tanaagi kumme, khatdi pakhuanse chamai mendi khuan kumjiu senpadle. 

7Sibo madungaose aronna ngaobo-e. Asai siukin maise wakhatnadi ngaomakge, 
paliura pingbo jengniu pakjiu nbai mide. 

8Maisuang habo madungao haise phuijiu aronna chapbam niu-e. Ajeng hasiak 
mide, sichiujiu azuse kalimibo jengniu mai khatniudi atu silulak mide. 

9Iniu pakhuanse chiuboga, achun thiusita mijiu kadihga azu makhumkiu n-
khuang bam mide. 

10Siga chaben khatniu aben jukhang khaijiu pi khudung khaide, sigadi I masandi-
di bamkha-e. 

11maza siniu akhuga din-e. “Daniel yo, Tingwang niu natu lungsa-e. Sulujiu Iniu 
dinkhai rabose nking mawilulo. Atu hai nakhuga langkhaibo-e.” Paniu haichiu 
dinboga, masandi-di palunjiu I suchapde. 

12Siga paniu din-e, “Daniel yo, pingtalo. Nangniu ningting daolura naronna 
manonkiura chapkhaibo nai gasu Tingwang niu narathoi chiukhai mibo-e. 
Narathoi situ paokak khaira I wangbo-e. 

13Persia mai wangdih gu maza siniu atu jeng makai-je-khatkiu kham mibo-e. 
Persia ga atu ronna khaidiak mibo donniu, mazadung wang Michael siniu 
wangjiu atu nkha khaibo-e. 

14Namaidung khuga pasai degu padralo chiubose nangniu silura I nakhuga 
wangbo-e. Haise pasai wangrabo lamga madungao si-e.” 

15Paniu haise dinboga, alad padmakjiu kadihlam phuikiu-e. 

16Siga chamai lun phungbo maza siniu, paben henpad lujiu amuntai dikhai bide. 
Iniu pakhuga din-e, “Paohubo yo, haibo, madungao siniu ajeng kam mahaju mibo 
jengniu, I hai masandi-di saosi lak mide. 

17I hai pawangpiu masuangga chapbambo kavang khat kum mide. Dechiu Iniu 
natu npao ngamlu ralo? Ajeng hasiak mide khatdi asiudi hamide.” 

18Paniu atu thinkhai lanboga, ajeng tan sude. 

19Paniu din-e, “Tingwang niu natu lungsa-e, siniu wakhatnadi nalung chariu tulo 
maksai pingmi tulo.” Paniu haise dinboga, ajeng tanbi khangjiu Iniu din-e, 
“Paohubo yo, nangniu dinrabose akhuga dinkhailo. Nangniu atu piwikhai bide.” 

20-21Paniu din-e, “Dekamra Iniu nakhuga wangjiulo nang sima? Majibo Ariak 
khuangga raokhaibose nakhuga madu khai raleng-e. Tuhoira Iniu Persia maigu 
akhepiu maza situ aphenra malanwang mine. Sibosai, Greek maigu akhepiu 
mazase wangrabo-e. Israel maigu akhepiu Michael makjiu atu nkha khaira mai 
khatnadi ha-e. 

Daniel 11 

1Paniu atu nkha khaira, khatdi gukhaira pangam-e. 

2Sichiujiu Iniu tuhoi nakhuga dinrabo hai majibo-e.” 

Egypt Mai Nai Syria Maigu Wangdih 

Maza siniu din-e, “Chawang khangsum niu Persia riga mawang lanne, siga 
pamadaibo piu hai kakimai suang lungwi rabo-e. Paniu lungwi pamalan 
khangboga khatdi tan-palan khangboga Greek mai wangdihtu atungsu rabo-e. 

3“Sigasu chawang katanbo khat padsu rabo-e. Pawangdihse dirabo-e khatdi 
paniu kamnibo hina kamsu rabo-e. 

4Chiudi pagu pumtan tan-palan khangboga pawangdihse njan-madai thiumi 
rabo-e. Pakhu gasu makbo katambo wangdungniu pasung mawang lanrabo-e, 
chiudi pagu pumtan kumjiu paliu mawang tanglu lakge. 

5“Egypt mai wangpiuse tanrabo-e. Pagu riphenpao khatniu pasuang tan-nkiujiu 
pawangdih kadibo lamse mawang surabo-e. 

6Takum wajiu saiga Egypt mai wangniu Syria mai wangtu kawi thiujiu panah 
aliupuitu chami thiukhai sune. Chiudi sibogu kawithiubo guse pating theng 
lakge, sichiujiu patudi, pakina tudi panah tudi khatdi pasai suiwangbo 
kavangmai tudi kamshat mirabo-e. 

7Pating thengmakbo lungga, sibopui kiriang mai khatniu chawang thiu surabo-
e. Paniu Syria mai wangpiugu riphentu chari thiujiu paliugu charireng lungga 
ngutjiu paliutu ngamlu rabo-e. 

8Sichiujiu paliu rameng situ Egypt dihlam phungkhaijiu khatdi kachia 
rangkanggu maniase paliu rameng khuga kadkhai mirabo-e. 

9Agi-manaibo thiulubo takum wajiukha sai Syria mai wangniu Egypt tu chari 
thiusune, chiudi manomjiu patu pi malankhai mirabo-e. 

10“Syria mai wangpiu nahdungniu chari thiura kadenjiu riphen kakengtu khom 
madui sune. Paliu ruangga khangkhat siniu duidet wangbo kumjiu mikremaigu 
charireng situ aphen sune. 

11Siga Egypt mai wangpiuse palung pomjiu Syria mai wangtu chari thiujiu pagu 
riphen kakengkhatu haphun lurabo-e. 

12Paniu chari ngamlubo donniu khatdi riphendung kakengtu kamshat mibo 
donniu pah wasao thiu sune, chiudi paniu chari ngamjutjiu bamlakge. 

13“Syria mai wangpiuniu karaibo suang riphen khom makeng lan sune. Pawan 
saisuijiu paniu wa katimawi lumai khatdi kengdiangbo riphentu puilujiu 
wanglan sune. 

14Siga Egypt mai wangtu maidung kakengniu suimakjiu atung surabo-e. 
Sichiujiu Daniel yo, naliu jat gasu palungpom kasamai khangsia niudi paliuniu 
madungao ngaomibo saisuijiu chari thiu sune, chiudi paliuniu ngamlu lakge. 

15Sichiujiu Syria mai wang siniu chari rengse tao-magui lujiu namdi situ 
haphunmi sune. Siga Egypt maigu riphendung siniu chari thiu tami sune; paliugu 
tanthubo maidung siniudi paliu pumtan hami sune. 

16Syria maigu riphendung siniu paliu chunning kam sune, mai khatniudi paliutu 
kham lakge. Paniu pumtanse daojiu Ladriat khaibo Kadihga wang chap sune. 

17“Syria mai wangpiu siniu pagu riphendung hinatu majang lujiu chari thiura 
tadpad sune, sichiujiu panahpui pikhaijiu, chami-chawan thiukhai sune, chiudi 
paniu rangbose wangtang lulakge. 

18Sibosai, duipui gasu paniu jatdung kakengtu asunjiu ngamlu sune. Chiudi patu 
sangdiumai jupao khatniu ngamlujiu pagu chaliangbose kam maha mine; yo, 
Syria mai wangpiugu chaliangbose pakhuga bamme. 

19Chawangse pagu charireng lam malan khaimi sune, chiudi patuse mainiu 
ngammi rabo-e, sise pagu kanambo thiumi rabo-e. 

20“Katambo chawang khatniu pasai suilujiu pawangdihga chakhiu-chalan keng 
nkiu khangra maidung khuga ramkha lura chakampaotu langkhai sune. Chiudi 
chawang tuse wathengkha makbo lungga kamshat mine chiudi sise chari gasu 
makge, maksai charuang gasudi makge.” 

Syria Maigu Kasabo Wang 

21maza siniu haichiu dinkiu lande: “Syria maigu pasai wanglan rabo wangpiuse 
kasabo mai-e, paniu chawang thiura pamaji wadi habo-e, chiudi pason-kasabo 
siniu maningmak jingjiu pumtanse sutlu sune. 

22Patu atungmai tura, Tingwang gu Dibo Singkutu katangna kam maha mirabo-
e khatdi luthon mirabo-e. 

23Chagiang thiujiu paniu jatdung katam maitu son surabo-e, sichiujiu paniu jat 
poinakha riga mawang bam tadi, pahai tanbi-bi khangsune. 

24Paniu wadi kachan khaibo hajiu lungwibo kadihtu chari thiusu rabo-e khatdi 
nda papao papeh mainiu kam matai kamakbose paniu kam sune. Sichiujiu chari 
haphun lubo mania nai chakhiu-chalanse pasai suitad maileng njankhai sune. 
Paniu charirengdungtu aphenra rangsune, chiudi pawanse paleng hawangmi 
sune. 

25“Paniu Egypt mai wangtu aphenra hujiu riphen kadi khat khom madui sune, 
siga Egypt maidi riphen kang kadi khattu maluang lujiu asun sune. Chiudi Egypt 
mai wangpiu situ son mibo jengniu pah ngamlu lakge. 

26Pagu withubo ladtipao siniu patu kam mahami sune. Pagu riphen kakeng 
khatu kamshatjiu kam mahami sune. 

27Sichiujiu chawang khangniase kuangkai khatga maluang ntao lujiu tiu ncham 
sune chiudi panai lungchun sira sa-e, sichiujiu khat-khat khuga arat din sune. 
Pawan wangtang makbo jengniu panainiu masenbose wangtang lakge, palamra 
pawanse wangtang makha-e. 

28Syria mai wangpiu siniu Tingwang maidunggu characheng situ kam maha 
mira rangjiu paniu chari gasu haphun lubo mania hina phunglu pakylam wang 
mine, paniu kam kani hina kamjiu pagu kadihga malanwang mine. 

29“Pasai-kana paniu Egypt dihtu chari thiulan sune, chiudi siga tamsinjiu 
padsune. 

30Rom maidung siniu aliam gasu wanglujiu patu aphenjiu kam charen khai sune. 
“Siga palung pomchang pomjiu malanmi sune, sichiujiu Tingwang maidunggu 
racheng situ kam mahara matan sune. Sibo rachengtu phutmibo maidunggu 
ladpikhaibo situ paniu lukhai sune. 

31Pagu riphendung khangsianiu Charaky situ kam tania mine. Naimachangna 
kadkhaibo rathak situ paliuniu khamjiu kapingbo charenbo guse kam sune. 

32Paru kasabo siniu sibo rachengtu phutmi maigu nkhase chawangniu lukhai 
sune, chiudi Tingwang saisui mai siniu aphen sune. 

33Maidunggu ningtingmai jupaodung siniu paliugu ningtingse maidung kakeng 
khatu katikhai sune. Chiudi pakak khatga paliu khangsia maitu chari gasu 

kamshat sune maksai maring rushat sune. khatdi khangsia maitu minlujiu 
kavang pi thiukhai sune. 

34Paliutu kamshatjiu bamboga, Tingwang maidungniu poinakha nkha daosune, 
chiudi khangsiamai paleng kasibo maidi padsune. 

35Ningtingbo jupaodung khangsia situ kamshatmi sune, chiudi maidung situ 
haibo jengniu kam masan khai rabo-e. Haise Tingwang niu retkhai mibo wanse 
wangtangjiu kanambo tingse wangmak then tadkiu bamrabo-e. 

36 “Syria mai wangpiuse paniu machunbo ronna kam sune pahai chara hina 
suang di-e, sichiujiu Tanthubo Rawang suangdi di-e chiujiu wasao thiusune. 
Sichiujiu Tingwang niu patu sajai pimak then paniu sise kam ngam sune. 
Tingwang niu rangkhai mibo kum gapjiu paniu kamrabo-e. 

37Papao-papehdungniu machabo radung tudi wajeng silakge, khatdi 
maipuidungniu masenbo ratudi wajeng chaklakge. Pachangjiu chara hinatu 
paniu wajeng chakkhai lakge. Palamra paliu mathiu suang pah di-nkiu-e chiujiu 
paniu maning-e. 

38Sibosung charirengtu gukhaibo ratu paniu chakhuang thiu sune. Sichiujiu 
papao-papeh mainiu wadaodi kahum makbo ra khuga paniu kachia, rangkang, 
tatiu-tataa khatdi paman kungbo kalen kadkhai sune. 

39Pagu charireng situ gukhaira paniu sangdiumai ratu kahum maitu lukhai sune. 
Patu mawangpao-e chiujiu lukhai maitu paniu chakhuang thiujiu chakam kadibo 
pikhaine khatdi tathuon thiujiu paliuleng kadih pikhai sune. 

40“Syria mai wangpiugu kanambo wanse wangsu dasai, Egypt mai wangpiu siniu 
chari thiu sune, siga Syria mai wangpiu siniu pagu pumtan pakhiangna jaojiu 
chaqon-kari, chaqondung khatdi maleedung kengkha thinlujiu aphenlan sune. 
Paniu kadih kakeng khatu duidet wangbo kumjiu chari thiu sune. 

41Ladriat Khaibo kadihtu tangna paniu chari thiujiu chamai sang-sangtu 
kamshat sune, chiudi Edom, Moab, khatdi Ammon kadihga masiak khai maise 
marilu rabo-e. 

42Paniu sibo kadih situ chari thiusuboga Egypt dih tudi masiak khai lakge, 

43Paniu Egypt maigu baikhai nbambo kachia nai rangkang, chakhiu-chalan 
khatdi paman kungbo mania hina lutadmi rabo-e. Paniu Libya nai Sudan maitu 
ngammi rabo-e. 

44Tingbang lamsu khatdi tingpi lamsu wangbo champao siniu patu kam charen 
khai sune, siga paniu palung pomjiu chari thiujiu maidung kengkhatu kamshat 
mirabo-e. 

45Paniu pawangdihgu kadibo mathenkyse Charaky thiukhaibo luong nai duipui 
kakga thiukhai sune. Chiudi patu nkha khaira mai hajiu shaimi rabo-e.” 

Daniel 12 

Kaloibo Wan 
1 Fainoi piubambo maza siniu din-e, “Namaidungtu akhe bambo maza Michael 
siniu sibo wan ga maduwangne. Siga kadihpiritu dambo gasu padmatai makbo 
magenthiu chariubo khatdi kasabose padsune. Pawanse wangtang dasai, 
Tingwang gu ariakkhuangga raokhai bambo namai hina situ rankhai birabo-e. 

2Shaimi maidung kakengkha ringsulan rabo-e: sichiujiu khangsianiu tingtheng 
karingbose daorabo-e khatdi khangsianiu mangambose tingtheng khengrabo-e. 

3Ningtingbo jupaodung siniu tingpukgu kabenbo hinatu maluang ben macham 
rabo-e. Majibo kamra maidung kakengtu katikhai maidungse chagandung 
kumjiu tingtheng benbam sune.” 

4 Paniu akhuga din-e, “Tuhoira, Daniel yo, kadihpirise kaloibo wan wangtang 
makthen ariakkhuang haise majiu lujiu madan diangnam milo. Sibo maidung 
kakengkhaniu degu padralo chiubo rambase sira matan bambose sitanglu 
lakge.” 

5Sigasu maipiu khangnianiu singgiu hugen khat-khatlam chapbambo I ngao-e. 

6maza khat siniu hugen khatlam chapbambo maza khuga maniu-e, “Maisuang 
habogu kanambo wan hai dedao padsu ralo?” 

7 maza siniu tingpuklam paben niase henkhang lujiu Tingtheng Ringbambo 
Tingwang zan gasu katanbo ladriat thiu-e. Paniu dinbo Iniu chiu-e, “Haise takum 
sum paphan ngutrabo-e, Tingwang maidungtu mathadbose loimibo sai 
haidungse padrabo-e.” 

8Paniu kadinbose I chiu-e, chiudi parambase I silu makge. Sijengniu Iniu maniu-
e, “Chiudi, paohubo yo, haise dechiu loikhai ralo?” 

9Paniu paokakge, “Tuhoira nang tadmi rabo-e, Daniel yo, palamra haise kaloibo 
wan wangmak then mahinjiu baikhai bamrabo ladkengdung si-e. 

10Maidung kakeng khatu kam masan khai rabo-e. Kasamaidung siniu sitang 
lakge, chiujiu paliuse sajutjiu bamrabo-e; haise kaningtingmai ronna sitanglu 
rabo-e. 

11Naimachangna rathak thiubo mathak mibo nai gasu Mai kapingbo hai padjiu, 
tingmik 1,290, padrabo-e. 

12Sichiujiu tingmik 1,335, tangbo malum lumaise padon wirabo-e! 

13“Sichiujiu Daniel yo, nangra kaloibo tangjiu malum lulo. Sichiujiu nang shaimi 
tadi kanambo wan gase nang ringsu lujiu nagu tathuanse daorabo-e.” 

Hosea 

Hosea 1 

1 Haibo champao hai RAPIU niu Beeri nahpiu Hosea khuga Judah mai wang hai 
Uzziah, Jotham, Ahaz khatdi Hezekiah niu thiukinbo wan ga khatdi Jehoash 
nahpiu Jeroboam niu Israel mai wang thiubambo wan ga pikhaibo-e. 

Hosea Nao Nai Panahmai 
2 RAPIU niu Israel maidung khuga raijiu Hosea khuga haichiu din-e, “Tadlujiu 
nanao thiusulo; nanaose matun lakge, nanahmaidungdi papui kumgap rabo-e. 
Sikum gapjiu amaidungdi matun makjiu atu phutmibo-e.” 

3Sijengniu Diblaim nahpui Gomer kubo puitu Hosea niu panao thiude. Panai-nah 
nahraibo, npiumainah khat lunglubosai, 

4RAPIU niu Hosea khuga din-e, patuse “Jezreel” chiu kulo. Palamra nda papao 
Jehu niu, Jezreel ga maitu kamshatjiu nuan tenkhai mibo jengniu, Israel mai 
wangtu Iniu sajai pira pating namide, Iniu Jehu kiriangtu kam mahami rabo-e. 

5Sichiujiu Jezreel Ramjeng gasu Israel maigu riphen pumtan situ Iniu kam maha 
mine.” 

6Gomer niu panah niabo thiujiu npuimai khat lung lande. RAPIU niu Hosea khuga 
din-e, pazanse “Lungsa makliu” chiujiu kulo, palamra Iniu Israel maitu lungsalak 
mide maksai kuak khailak mide. 

7Chudi Iniu Judah maidungtu lungsa khaine, paliu RAPIU Tingwang Iniu paliutu 
gukhai rabo-e, chiudi chaheng, changiu, tavaipi, maksai chaqon tuangmaitu pijiu 
chari thiukhai lakge. 

8Gomer niu panahpui situ alaolubo sai, pawon phunglanjiu npiumainah khat 
lunglande. 

9RAPIU Hosea khuga din-e, “Patu hai ‘Amaimakbo’” chiu kukhailo, palamra Israel 
maidung hai amai makge, Idi paliu Rawang makge.” 

Israel Maitu Kalankhai Rabo 
10 Israel maidung hai duipuigu nbuiniang kumjiu pariak sikam lakbo maksai 
madat ngamlakbo thiurabo-e. Tuhoira Tingwang niu paliu khuga din-e, “Naliura 
amai makge” chiudi paniu haichiu dinlan rabo wan wangkin-e, “Naliu hai 
ringbambo Tingwang nahdung-e!” 

11Judah mai nai Israel mai hai lung aruang lanmi rabo-e. Paliu mathiu khat thiulu 
rabo jupao khat kadalujiu paliu dihga lung amansaijiu lungrabo-e. Yo, Jezreel gu 
tingmikse kadibo tingmik thiurabo-e! 

Hosea 2 

1Sichiujiu nakangmai Israel maitu “Tingwang maidung” khatdi “Rapiu niu lungsa 
maidung” chiujiu kukhai sulo. 

Pachun Ruangbo Gomer Nai Matunmakbo Israel Mai 
2Anah maidung yo, naliu pui hai anao tamide, Idi pakina tamide, chiudi patu 
hiamlulo, paniu papum kajonpui thiujiu makha kinbo gasu sichiuta mira 
hiamlulo. 

3Paniu suimaksai, patu manapadbo nai kumjiu Iniu pafai-pani gaolujiu 
papumruang phutkhai mine. Iniu patu hai kasangbo nai patam kahabo kadih 
kumjiu charijiu pishai khaimi rabo-e. 

4-5Iniu panah maidungtu lungsa silakge, paliura mangam makbo chakhapui 
nahdung-e. Pah paronna haichiu din-e, “Ira arammai-khangpiu, aleng katiu 
kasak, chafai-tani, wasadui khatdi jaw pikhaibo maidung khulam tadmine.” 

6Sijengniu, patu kham mira Iniu tathuken siniu kareng rengnam mine. 

7Paniu pamaraipiudungtu hatad sune chiudi paliutu hatang lulakge. Paniu 
paliutu phiusune, chiudi paliutu daolu lakge. Siga paniu haichiu dinsune, “I akina 
karaipiu khulam malanwang mine --I hai, ndara tuhoi suang wijiu bam niubo-e.” 

8Iniu paleng, tek, jaw, wasa khatdi kachia rangkang khatdi paniu Baal tu 
kahumboga thinbo hinase pikhaibo-e chiubo wadaodi paniu suikhai makge. 

9Sijengniu, atiat tingga agu kalen pikhaibo alin-tara khatdi miusydungse lulan 
mine, khatdi pafai-pani pikhaibo chakhaogiu fai nai fainoise lulan mine. 

10Pamarai piudung masuangga Iniu pafai-pani gaothon mine, siga paliu mai 
khatniudi akhu gasu patu gukhai ngamlakge. 

11Iniu pagu chakhuang changee thiubo—chahiu gudi takum gudi Tabamnai 
mathakbo sidi wagu madui hinadi kam maha mine. 

12Pamarai piudungtu akhi khaibo jengniu paleng pikhaibo mumsireng nai 
ndutbangdung-e, chiujiu dinbo hinase Iniu kam mahami rabo-e. Sichiujiu Iniu 
pagu mumsireng nai charasireng situ manam pithiu khaijiu nkan khaodungniu 
kam mahami rabo-e. 

13Paniu atu mangai lujiu Baal khuga parim wibo mataojiu khatdi papuan 
kawibose khailujiu pamarai piudungtu hatad mibo jengniu patu mathad rabo-e. 
Haise RAPIU niu dinmibo-e. 

RAPIU Niu Pamaidungtu Lungsabo 
14Sijengniu patu Iniu ramjingga puiwang lanne, siga Iniu marai chamniu patu 
hiamlan rabo-e. 

15Siga Iniu pagu mumsirengse paleng pikhai lanne, khatdi Magenthiubo 
Ramjeng situ machunbo kamun pithiu khai bine. Siga paniu nahtingga Egypt dih 
lamsu wangbo tingga paokakbo kumjiu paniu atu npaokak lanrabo-e. 

16Sichiujiu paniu atu pakina-e chiujiu kulan rabo-e, paniu atu pagu Baal si-e 
chiujiu kulanlak mide. 

17Iniu patu pijiu Baal zanse wadaodi dinlanlak mide. 

18Sibo tinggara Iniu nkankhaodung nai thingnadung hinatu ladriat thiukhaijiu, 
paliuniu amaidungtu kam masalak mide. Iniu sibo kadih gase tathiu chari 
maniadung, chaheng changiu khatdi tavaipi luthon mine, sichiujiu amaidung agi-
manaijiu, wadaodi manang makjiu lungmi rabo-e. 

19Israel mai yo, Iniu natu anaoleng lune; Iniu majijiu khatdi nchangjiu lungne; 
Iniu saomakbo lungsiat nai lungsabose nakhuga lenkhaijiu tingtheng agu 
thiumine. 

20Iniu agu ladriatse majaijiu natu agu thiumine, siga nangniu atu RAPIU si-e 
chiujiu lukhai mine. 

21-22Sibo tingga Iniu amai Israel mai rathoi paokak khai bine. Iniu kadihpiriga 
tingriu pikiu khai bine, siga kadih gasu alin-tara khatdi mumsy khatdi takysa 
padrabo-e. 

23 Iniu amaidungtu sibo kadihga pilung khaijiu wikhai bine, “Lungsamakbo situ” 
Iniu lungsabose madukhaine, khatdi “Amai makbo” chiubo situ “Naliu hai amai-
e” chiujiu kune, siga paliuniu “Nang hai aliu Rawang si-e” chiujiu paokakne. 

Hosea 3 

Hosea Nai Matunmakbo Pui 
1 RAPIU niu akhuga din-e, “Parammai khangpiu khuga papum jonjiu bambo pui 
khuga tadlan lujiu nagu lungsabose lenkhailo. Israel maidungtu Iniu lungsa 
bambo kumgapjiu lungsa rabo-e, palamra paliuniu kakibo ra khulam tadlujiu 
majamsy-ki kadkhaijiu paliuniu charamengtu kahumjiu bambo-e. 

2Sijengniu patu liulanra Iniu rangkang kariu-je-mangiukiu khatdi takhui taju 
kaikhat-je-ringiu pikhaide. 

3Siga Iniu pakhuga dinkhai mibo-e, pating kathengkha nangniu makha makjiu 
maksai napum jonmakjiu, atu khuanbam niusai, Iniu natu khuanbam niurabo-e. 

4Sichiujiu Israel maidungniu pating kathengkha paliu wang maksai jupao 
thiumakjiu, rathak thiumakjiu maksai masanbo katiang thiumakjiu, charameng 
thinmakjiu maksai wameng khoilujiu taden thon makjiu lungrabo-e. 

5Chiudi Israel maidungniu RAPIU Tingwang khuga khatdi paliu wang David 
kaikik khuga mariwang lanrabo tingse wangrabo-e. Siga paliuniu RAPIU tu 
pingjiu khatdi pagu kawibo kalendungse daorabo-e. 

Hosea 4 

RAPIU Niu Israel Maidungtu Suimakbo 
1Haibo kadihga lungmaidung riga RAPIU niu suimakbo ladjanse wang bamme. 
Israel maidung yo, paniu dinbo hai kinglo, “Haibo dihga lungmai malumsuibo 
mai khatdi ha-e khatdi atu lungsajiu paliu Rawang-e chiujiu lukhaimai khatdi 
ha-e. 

2Paliuniu ladriat thiulujiu sise kampang-e, chamaitu gi-e, aga-e, npui-npiu 
lungmao-e. Chakhui-chamao hai nkiubi-bi-e, khattu gibo sai khattu gilanjiu 
bamme. 

3Sijengniu sibo kadihse sangmi rabo-e sichiujiu siga lungmai hina shaimi rabo-e 
chakhao thingna hina khatdi chakhadi shaimi rabo-e.” 

RAPIU Niu Singkudungtu Suimakbo 
4 RAPIU niu din-e, “Mai khatniudi amaidungtu suimakbo thiutulo maksai rukhai 
tulo, Iniu suini makbo sira naliu singku maidungtu-e. 

5Nchun n-nien saomakjiu naliu maigu humtiu-e, phaimiukakung maidungdi 
naliu suang wison makge. Iniu naliu pui, Israel tu kam maha mine. 

6Amaidungse hamide, palamra paliuniu atu lukhai makge. Naliu singkudungniu 
atu lukhai makge, Iniu katikhaibo haitu naliu suini makge, sijengniu naliutu Iniu 
suikhai lakge khatdi naliu nahmaidung situ agu singku leng suikhai lakge. 

7“Singkudung naliu kengbi-bi, nuan kambi-bi mide, siniu naliutu chakhuang 
thiubo sung kam mangam khai birabo-e. 

8Amaidung nuan gasu naliu lungwikhang mide, sijengniu paliutu pijiu nuan 
kamnibi-bira naliuniu masenne. 

9Maidungniu daobo sajai kumgapjiu naliudi daorabo-e! Naliuniu kasabo ngam 
kamkhai mibo jengniu naliutu Iniu sajai pirabo-e. 

10Naliu dam kajibo rathak maniase naliu tiurabo-e, chiudi mariujiu bamrabo-e. 
Naliuniu kadih tam kawibo ratu kahum bamdi naliu nah lunglakge, palamra 
naliuniu akhu gasu mari lujiu kakibo ra saisui tad mibo jengniu-e.” 

RAPIU Niu Nkengmai Ra Kahumtu Suimakbo 
11 RAPIU niu din-e, “Kaguangbo jaw niudi kasanbo jaw niudi amaidung chun kam 
maha mide! 

12Paliuniu tasingpek gasu madu khaira khengjiu bamme! Paliuniu sinibose 
tasingtang siniu paliu khuga dinkhaijiu bamme! Paliuniu atu phutmide. Maipui 
khatniu makha mibo kumjiu, paliudi katambo radung khuga paliu pum pimide. 

13Maluongton ka-nsiangbo bamga paliuniu charathiu khai-e, singbang kakubo 
khatdi singniu kengbo hanggase paliuniu maruta matao-e, palamra singbang 
hiuse aguijiu aman-e! “Sijengniu naliu nahpuidungse paliu pum jon-e, khatdi 
naliu mupuidungse makha-e 



1537 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

14Chiudi, haibo jengniu paliutu Iniu sajai pilakge, palamra naliura naliu 
pumsiakniu charakygu chakhapuidungtu maluang ji-e, khatdi paliutu maluang 
lujiu nkengmai rathak maniase kad machamme! Sichiujiu kadinchamniu, 
“Pachun kahamai shairabo-e,” chiujiu kadin kum rabo-e. 

15“Israel maidung naliu akhuga matunmak tadi, Judah maidung naliura sibo mao 
phungmak mai thiululo. Gilgal ga maksai Bethaven ga tadjiu kahum tulo, maksai 
ringjiu bambo RAPIU zan gasu ladriat thiu tulo. 

16Israel maidung hai qonniam kumjiu paliu lung tanne. Dechiujiu Iniu paliutu 
mily poidungtu kumjiu piuriang liga pitiu khai ralo? 

17Israel maidung hai charamengtu kahumra ronna machun mide. Paliu 
maningga pijiu tadsulo. 

18Jaw sak maniu lubo saiga, paliugu makhabo lunlungga paliu diu wijiu, 
chakhuang thiubotu suang mangambotu paliuniu masenjiu bamme. 

19Paliutu tingkainiu hunthon mirabo-e, sichiujiu paliugu nkengmai rathak gase 
paliu mangambo daorabo-e. 

Hosea 5 

1“Haise kinglo, naliu singkudung yo! Nkinglo Israel maidung yo, nking mawi lulo! 
Chawang kikhun ga lungmai naliu nkinglo! Naliu nchangjiu ladjan thiu rabo-e--
sijengniu ladjan hai naliu riga wangrabo-e! Mizpah ga naliu hai tathak 
mawimide, Tabor Luongga tathak machung khai mide. 

2Akakia namdiga kasukbo chakhomky gasu Iniu naliu mathiutu sajai pirabo-e. 

3Israel mai hai dechiulo chiubo I si-e—paliuniu atu kahumra buimakge.” 

Charamengtu Kahumbo Lamga Hosea Niu Rukhaibo 
4Maidung siniu kasa kammibo jenggasu paliu Rawang khuga mariwang lulak 
mide. Charameng kahumbo siniu paliutu thinman lujiu, paliuniu RAPIU tu 
suikhai makge. 

5Israel maidunggu wasao thiubo siniu paliu riga senpadjiu bamme. Paliu nuan 
jengniu paliu phi masuijiu kao mide, Judah maidungdi paliu saisuijiu kao 
macham mide. 

6Paliugu mily nai matom kabui RAPIU leng rathak thiujiu kadpadle, chiudi 
siseniu paliutu wikhai makge. Paliuniu patu daomakge, palamra paniu paliutu 
phut mide. 

7RAPIU khuga paliu chamchang makge; paliu nahdung hai paliugu makge. 
Sijengniu tuhoira paliutu khatdi paliu kadih haitu kam mahanuang mirabo-e. 

Judah Mai Nai Israel Mai Chari Thiubo 



1538 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

8Chari makese Gibeah ga mudkhai sulo! Ramah ga chari bangse biukhai sulo! 
Bethaven ga chari khuanse senkhai sulo! Benjamin mai yo, chari thiusulo! 

9Sajai pikhai rabo tingmikse wangkinne, siniu Israel mai hami rabo-e. Israel 
maidung yo, haise padsiak rabo-e! 

10 RAPIU niu din-e, “I alung pom mide, palamra Judah maigu jupaodung siniu 
Israel maitu chari thiujiu paliu kadihse sutlude. Sijengniu sajai hai Iniu duidet 
kumjiu paliu riga runkhai rabo-e. 

11Israel maidungse chariu magenthiujiu bamme: paliuniu daorabo kadihse 
hamide, palamra paliuleng wadi pikhaira hamai khulam paliu tadmide. 

12Iniu Israel maitudi, Judah maitudi kam mahami rabo-e. 

13“Israel maidungniu paliu dejiukha marajiu bamlo chiubo, khatdi Judah 
maidung siniu paliu jamse ngaoboga, Israel maidung siniu Assyria mai wangdi 
khuga nkha khengra tadmide, chiudi paniu paliutu wikhai silakge, khatdi paliu 
jam hai wikhai ngamlakge. 

14Iniu Israel mai nai Judah maidungtu ndongqui kumjiu atung rabo-e. I 
apumsiakniu paliutu tatap-tap lujiu thonmi rabo-e. Iniu paliutu jukariu suboga, 
mai khatniudi paliutu gukhai ngamlakge. 

15“Amaidungse paliu nuan jengniu magenthiu sui lujiu atu phiuwang lanmak 
then Iniu paliutu phutmine. Paliu magenthak gasu paliuniu atu phiuwangdi sui-
e.” 

Hosea 6 

Maidungniu Nchang makjiu Lunglibo 
1Maidungniu din-e, “RAPIU khuga aliu wanglan sukhe! Paniu aliutu kam 
mathiukhai bide, chiudi paniu aliutu pi wikhai lanbine; paniu aliutu kam ajam 
khaibo-e, chiudi paniu aliu jamtu domkhai lansune, sichiu lakma? 

2Jeng nia jeng sum lungga paniu aliutu pisukhai lanjiu, aliu pakhuga lung mine. 

3RAPIU tu silura aliu kamkhe. Nsuan tingben padbo kum, khatdi kariak tingga 
tingriu wangbo kum, pah aliu khuga maomakjiu wang rabo-e.” 

4Chiudi RAPIU niu din-e, “Israel maidung nai Judah maidung yo, Iniu naliu khuga 
degu kamkhai ralo? Naliuniu atu lungsabo haira nsuan muangren kumjiu 
hanuang mide; haisira kajikdui kumjiu nsuan hanuang mirabo-e. 

5Sijengniu naliutu ladjan thiura khatdi kam maha mira agu champaose naliu 
khuga dinkhaira agu phaimiukakung maitu langkhai mibo-e. Iniu naliu khugasu 
lunibo sira malapabo khatdi masanbo si-e. 

6Iniu naliu khugasu masenbo sira naliugu khaorui kadkhaibo makjiu, naliugu 
saomakbo lungsiat situ-e. Akhuga maring rukhaibo rathak suangdi amaidungniu 
atu sibo Iniu machunbo-e. 

7“Chiudi paliuniu haibo kadihga ngutgapbo gasu Adam khuga Iniu riat khaibo 
ladriat hai kampang mibo-e. 

8Gilead hai chamai kasamai khatdi maitu kagimai siniu phuibambo namdisi-e. 

9Singkudung hai maitu npuikiga limjiu wa suttiu mai kum mide. Masanbo bam 
Shechem lam tadbo puidi katangna gadi paliuniu maitu kamshat bamme. 
Paliuniu kasabo haitu kamni siakjiu kam bambo-e! 

10Israel mai khuga kapingbo hai Iniu ngaopad mide; amaidung hainiu 
charamengtu kahumbo gasu paliu ronna kam tania mide. 

11“Judah maidung yo, naliu ngamkam jengniu, naliu tudi sajai pira Iniu pating 
dak khai mide. 

Hosea 7 

1“Iniu amai Israel maidungtu wikhai lan nibo tingga, paliutu lung singkhiu khai 
lan niboga, paliu nkhai rili kasabo nai paliu ngamkam kasabo ronna ngao-e. Paliu 
khat-khattu sontiu-e, maiky kampang lujiu aga-e; npui nchengga maigu sutle. 

2Kasabo hina hai Iniu maningtao rabo-e, chiubo hai paliu wadaodi maning khai 
makge; chiudi paliu nuan hainiu paliutu tao magui mide, siniu paliutu I phuikhai 
mak daolak mide.” 

Chawang kiningga Kasa Rangbo 
3 RAPIU niu din-e, “Maidung hainiu paliu wangtu khatdi paliugu 
chakampaodungtu paliu siam kasabo siniu sontiu-e. 

4Paliu mathiu hai paliu lung sachang sa-e, khatdi kadin piumakge. Paliuniu 
maitu marengbo sira n-mangga bambo masumdangse kumbo-e, haise taruak 
khuakmainiu chakhi khai lujiu npungkhai bambo pawan tangmak then phe-aja 
kamakbose kumbo-e. 

5Chawanggu changeebo nai paliuniu chawang nai chakampaodungtu jaw pi sak 
maniu khailujiu kammeng khai-e. 

6Yo, paliu thak kasabo hainiu n-mang kumjiu tao maren bamme. Paliu lungpom 
hai nchun kisang-e, khatdi nsuan padsai haise chami kumjiu tao maren pad mi-
e. 

7“Paliu lungpom gasu paliugu jupaodungtu kamshatle. Paliu wangdung situ khat 
saiga khattu gijiu bamme, chiudi mai khatniudi nkha khaira akhuga kheng 
makge.” 

Israel Maidung Nai Jatdung 

8 RAPIU niu din-e, “Israel maidung hai paphan khat lam ronna khuakbo taruak 
khuang kumbo-e. Paliuniu paliu mungga bambo jatdungtu mangiu khaijiu 
bamme. 

9Paliuniu haichiu sangdiumaitu akhaijiu bambo hainiu paliu pumtantu kam 
maha bambo-e chiubo simakge. Paliuleng tingmikse riamkhai mide, chiudi 
paliuniu sise simakge. 

10Israel maidunggu wasao thiubo hainiu paliu riga kapjiu bamme. Padjiu bambo 
hina jengniu paliu RAPIU, Tingwang akhuga malanwang makge. 

11Kapangbo makhao kumjiu, Israel mai len maguijiu bamme; pamaidung siniu 
raiboga Egypt maidungtu nkha khaira ku-e, sibo sai paliuniu Assyria mai khulam 
tadkhai-e! 

12Chiudi thingnatu kumjiu Iniu tathak thiulujiu paliu tadpadbo ga manmi rabo-
e. Paliuniu kasa kam mibo jengniu paliutu Iniu sajai pirabo-e. 

13“Paliu hai nchum mide! Paliuniu atu phutlujiu atung bamme. Paliutu kam 
mahami rabo-e. Iniu paliutu gukhaini-e, chiudi paliuniu atu kahumbo thakse 
maji makge. 

14Paliu lung masanjiu akhuga kheng makge, chiudi charameng kahummai thak 
kumjiu paliuniu nkhuang kalajiu bamme. Paliuniu tek-jaw leng khengbo tingga, 
nkengmai kumjiu paliu ronna paliu-gen tazai kampadjiu bamme paliu hai 
dejiukha salo! 

15Iniu paliutu makuat khaijiu pitan khaibi tadi, paliuniu atu kasa kamra rang-e. 

16Paliuniu akhu gasu mari lujiu pumtan kahabo ra khulam tadmide. Paliu hai 
malum silak mibo, tapiap mibo tavaipi kum mide. Palamra paliugu jupaodungse 
paliu chamkang di-e, siniu nkhai kasabo shitga paliu shai rabo-e, siga Egypt 
mainiu paliutu nuirabo-e.” 

Hosea 8 

Israel Mainiu Charameng Kahumbotu RAPIU Niu Suimakbo 
1 RAPIU niu din-e, “Chari bangse biukhai sulo! Mikremaidung siniu agu kadihga 
kaleng kumjiu thonwang kinne! Iniu amaidung khuga ladriat khaibo situ 
paliuniu kampang mide, khatdi Iniu katikhaibo haitu paliuniu suini makge. 

2Paliuniu atu paliu Rawang kujiu khatdi paliu hai amaidung-e chiu dinbamdi, 
paliuniu atu si-e chiujiu bamdi, paliuniu kawibose luthon mide. 

3Haijengniu paliugu mikremaidung siniu paliutu hasu rabo-e. 

4“Amaidungniu chawang kada-e, chiudi paliu maningga kada-e, paliugu 
jupaoleng langpadle chiudi amaning gasu makge. Paliugu kachia, rangkang khoi 
lujiu charameng damme—siseniu paliutu kam mahara leng-e. 

5Samaria namdiga lungmaidung siniu kachia tomchi-meng kahumbo situ Iniu 
mareng-e. Iniu paliutu alung pomchang pomme. Charameng situ paliuniu 
dethengkha phutmakjiu bamralo? 

6Israel maidunggu chagi aket maidung siniu kampadbo charamengse chara 
makjing-e! Samaria ga kahum bambo kachia tomchi situ kampang tap-tap 
mirabo-e! 

7Paliuniu tingkai maruk khaisai, paliuniu tingthung tingkai situ atiat rabo-e! 
Wadaodi minpad silakbo luzam siniu wadaodi katiu lungpad silakge. Wagaje 
minpad tadi sangdiumainiu tiulu rabo-e. 

8Israel maidung haidi katambo jat kum mide, khatdi pangmibo chali kumjiu 
pageng hamide. 

9Nkan qonniam kumjiu paliu lung tanjiu, Israel maidung hai paliu maningbo 
npuiga tadmide. Paliutu nkhakhai raleng Assyria mai khuga tadmide khatdi 
paliutu jukhaira katambo jat khuga paman pimide. 

10Chiudi tuhoira Iniu paliutu khom madui lujiu sajai pisune. Assyria mai 
wangdipiu siniu paliutu mathad suboga paliu pum kathiubo siniu nkuon roi-roi 
surabo-e. 

11“Paliu nuan luthonra Israel mainiu rathakbam thiusu makengbi-bi paliuniu 
nuan kambi-bi mide! 

12Pariak singamlakbo katikhaise Iniu amaidung leng raokhai-e, chiudi paliuniu 
sise suimak jingjiu lukhai makge. 

13Paliuniu akhuga chara thiukhai lujiu, sibo meese paliuniu tiu-e. Chiudi RAPIU, 
Iniu paliutu alung kimta mide, siniu tuhoira Iniu paliu nuan situ maningtaojiu 
paliutu sajai pira mide. Iniu paliutu Egypt dihga lang malan khai mine! 

14“Israel maidungniu chawangkining thiukhai-e, chiudi paliuniu paliugu 
Dampaotu mangai mide. Judah maidungniu charireng bambo namdidung 
thiukhai-e, chiudi Iniu chami langkhaijiu sibo chawangkining nai namdidungse 
ruthon mirabo-e.” 

Hosea 9 

Israel Maitu Sajai Pirabose Hosea Niu Madukhaibo 
1Israel maidung yo, naliugu changeebo nai nkengmai kumjiu kamta sulo. Naliu 
hai naliu Rawang khugasu mari lujiu, pakhuga nchangta mide. Haibo ramga 
lungmai naliu mathiuse chakhapui kumjiu naliu ronna Baal khuga jonkhai mide, 
sichiujiu paniu naliuleng pikhaibo-e chiujiu maningbo miusy situ naliuniu 
lungsa-e! 

2Chiudi naliugu miusy khatdi takisase tiubui lakge, khatdi jawse hami rabo-e. 

3Israel maidung siniu RAPIU kadihga lungsi lakge, paliu hai Egypt dihlam 
tadlanmi rabo-e khatdi Assyria kadihga paliuniu niubo tatekse tiurabo-e. 

4Sibo sangdiumai kadih gase paliuniu jaw kamlujiu RAPIU khuga kadkhai silu 
lakge maksai charathiu silu lakge. Paliugu tiutek haise kashai kanuibo tatek 
kumjiu, katiumai hinatu kam tania mirabo-e. Paliu won mariubo tingga tiukhai 
raleng ronna-e, sise wadaodi RAPIU kyga kadkhai silakge. 

5Sichiusai RAPIU tu chakhuang thiubo gu chakhuang-changee ting, wangtang 
dasai paliuniu degu kamralo? 

6Sansabose wang dasai maidungse lung mara mine, siga Egypt mainiu paliutu 
khom madui lujiu Memphis ga paliutu baikhai mine! Paliugu kachia-rangkang 
khatdi paliuniu thiukhai kydung bambo gase tathuken nai chapheniu lungsim 
mirabo-e. 

7 Sajai pirabo tingse wangmide, maidung siniu kam mibo saisuijiu daorabo-e. 
Sise padsai Israel maidungniu sisune! Naliuniu din-e “Haibo phaimiukakung hai 
pang-e. Haibopiu hai kamengbo mai-e.” Naliu nuan hai dichang-dibo donniu, 
haijiukha naliuniu atu hai marengbo-e. 

8Tingwang niu atu phaimiukakung khat pi thiukhai lujiu pamai Israel maidungtu 
kachan khaira langkhaibo-e. Chiudi Iniu tadkhaibo bam machang naliuniu 
thingnatu kumjiu, manra atu tathak thiu-e. Tingwang tu Kahumboky siakga 
katang, maidung hai phaimiukakung gu mikremai thiu-e. 

9Gibeah ga paliuniu kam khai mibo kumjiu paliu pang saisuijiu sa-e.Tingwang 
niu paliu nuan situ maningtaojiu, sajai pirabo-e. 

Israel Mai Nuan Jengniu Wangbo 
10  RAPIU niu din-e, “Israel maitu dao karai gara ramjingga mumsy daobo 
kumgap-e. Iniu naliu paopehtu ngao raibo gara ndutsy minbo ken-ga daorai 
kachangbo kumbo-e. Chiudi paliuniu Peor luongga wangboga, Baal tu kahumsu 
mide, siga paliu hai paliuniu lungsabo ra kumjiu paliu matai mareng mide. 

11Israel maidunggu kendibose thingna kumjiu lentad mine, paliu khuga nahmai 
lungpadta mine, maipuidung pawon phungta mine, tanah taota mine. 

12Paliuniu nahmaitu makuatkhangdi Iniu lutad mine, mai khat tudi masiak khai 
lakge, Iniu haibo maidungtu phutkhaiboga paliu khuga kapingbo padrabo-e.” 

13 RAPIU yo, paliu nahdungtu hajiu kamshat bambose Iniu ngao-e. 

14Haibo maidung khuga degu kamkhaira Iniu khengralo? Paliugu maipuidungtu 
pijiu nakampui pithiu khailo! Paliuniu paliu nahtu makuat ngamlakbo pithiu 
khailo! 

RAPIU Niu Israel Maitu Ladjan Thiubo 
15 RAPIU niu din-e, “Paliuniu kasa kambo hai Gilgal gasu sumibo-e. Sigasu Iniu 
paliutu marengsu mibo-e. Paliuniu kasabo hai kambo jengniu, agu kadih gasu 

Iniu paliutu luthon mine. Iniu paliutu lungsa khaita mine; paliugu jupaodung 
hinaniu atu atung-e. 

16Israel mai hai pamen sangmibo singmen kumjiu paliu sy masi ngamlak mide. 
Paliu nah lunglak mide, paliuniu lungdi paliuniu haijiukha kungbo nahdung situ 
Iniu kamshat mine.” 

Phaimiukakung Siniu Israel Mai Lamga Dinbo 
17Iniu machajiu bambo Rawang siniu pamaidungtu thon mine, palamra paliuniu 
pacham phungmakge, Paliu hai jatdung ruangga lungron ponjiu lungmi rabo-e. 

Hosea 10 

1Israel maidung haira mumsy masiphuiting bambo mumsirengse kumbo-e. 
Paliu lungwi khangbi-bi, paliuniu rathakbam thiu makengbi-bi-e. Paliu kadih 
siniu wapad makeng then, paliuniu kahumbo masanbo tukang tiangse palun 
kam mawibi-bi-e. 

2Pason paru kasabo lungchun phungmaidungse tuhoira paliu nuan jengniu 
chariubo kheng siakra mide. Tingwang niu paliugu rathak bamdung nai paliugu 
masanbo tiangdung situ kam mahami rabo-e. 

3Maidung siniu haichiu dinpadji surabo-e, “Aliugu chawang ha-e, palamra 
aliuniu RAPIU tu pingmakge. Chawang siniu aliuleng degu kamkhai ngam ralo?” 

4Paliuniu mathakhu lad talam bamme khatdi aratbo ladriat thiujiu pageng habo 
chawat thiujiu bamme. Majibo situ majimakbo pithiu mide. Phukhai nbambo 
luga patai karabo piumen puaksubo kumbo-e. 

5Samaria ga lungbam maidungse paliugu kachia tomchi gu pakendibose hamibo 
jengniu paliu achungjiu kapsu rabo-e. Charamengtu machabo maidung khatdi 
singkudungse kapsu rabo-e. Kachia gu mataiwibose luthon miboga paliuse 
achungjiu kapsu rabo-e. 

6Charameng situ Assyria lam pontadjiu kadibo wangdipiu situ kalen thiujiu pimi 
rabo-e. Maidungniu ladpi khaibo situ Israel mainiu suimibo jengniu patu kam 
mangamjiu kam chaliukhai rabo-e. 

7Pagu chawang situ, tadui riga maten kinbo singpek kumjiu jutadmi rabo-e. 

8Israel maidungniu kahumbo, rameng bambo Aven raky situ kam mahami rabo-
e. Thureng nai chaphepiu siniu paliugu rathakbam situ lunggom mirabo-e. 
Maidung siniu ramluongdung nai luongbutdung situ kujiu, “Aliutu baikhailo! 
Aliutu gomkhailo!” chiujiu senpadsu rabo-e. 

Israel maidung riga RAPIU niu ladjan thiubo 
9  RAPIU niu din-e, “Israel maidungniu Gibeah ga nuan tenkhai mibo gasu tuhoi 
tangbo nuan hai tensao makha-e. Sijengniu Gibeah ri siniu paliutu hasu rabo-e. 



1544 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

10Iniu nuan phungbo maidung haitu aphenjiu paliutu sajai pirabo-e. Jatdung 
wang aruang lujiu paliutu atungjiu sajai pisu rabo-e. 

11“Israel mai hai pawan khat gara thin agiu mibo tompuise kumjiu chamiuse 
taonira suikhai mibo-e. Chiudi matai kawibo pawangkining gase kabuikai 
khailujiu katanbo ngamse kamra Iniu chapkhai mibo-e. Iniu Judah maitu 
kabuikaise jura khatdi Israel maitu karathuakse jura kamkhai mibo-e. 

12Iniu din-e, ‘Naliuleng kasanbo kadihse phulujiu tacheng matipbo linse lingkhai 
sulo, khatdi naliuniu akhuga naliu chun ngutjiu machakhai mibo thoidamse atiat 
lulo. Tuhoi hai naliu RAPIU khuga mariwang rabo wan si-e, sichiusai Iniu naliu 
khulam mariwangjiu thoidamse naliu riga pikhai bine.’ 

13Chiudi sibo sung naliuniu kasabo linse lingkhaijiu sise atiatjiu bamme. Naliu 
arat gasu padbo rasyse naliu tiujiu bambo-e. “Naliuniu naliugu chaqon-karidung 
khatdi naliugu pariak kengbo riphendung situ malumbo donniu, 

14charise naliu khuga wangjiu, naliugu charirengse kam mahami rabo-e. Haise 
Chawang Shalman niu Betharbel namditu chari thiuboga, maipuidung nai paliu 
nahdung situ kadipetjiu kamshat mibose kumgap rabo-e. 

15Bethel ga bammai yo, haise naliu khuga padrabo-e, palamra naliuniu kasabo 
kamkhai mibo donniu-e. Charise padgap sai, Israel mai wangpiuse shaimi rabo-
e.” 

Hosea 11 

Kadin Piumakbo Pamaidungtu Tingwang Niu Lungsa Khaibo 
1  RAPIU niu din-e, “Israel mai nahtingga Iniu patu lungsa-e, anahtu kumjiu Egypt 
dih gasu Iniu patu kupadbo-e. 

2Chiudi Iniu patu kukhaibo ga pahai akhu gasu mari lujiu tadmide. Amaidungniu 
Baal khuga chara thiukhaide; paliuniu charameng gase parim wibo matao 
khaide. 

3Chiudi Iniu amai Israel mai ben julujiu tadraleng juchia khai bibo-e. Iniu paliutu 
manang khai bibo-e, chiudi paliuniu sise simakge. 

4Iniu paliutu lungsabo nai kungbo siniu jukhai mibo-e; Iniu abiangga ponkhang 
kiapkhai mibo-e. Iniu kinkiu paliu won thiukhai mibo-e. 

5“Paliuniu akhuga wangra suimakbo jengniu, Egypt dihlam paliu malan khaira 
mide, khatdi Assyria mainiu paliutu mawang rabo mide. 

6Chari siniu paliugu namdise biak thonmi rabo-e, khatdi namdi rengmunse 
kampangmi rabo-e. Amaidung haitu kam mahami rabo-e, palamra paliuniu 
maningbo ronna paliu kamme. 

7Paliuniu akhu gasu pakmira ronna matanne. Paliu riga bambo wangkham 
jengniu paliu kapsune, chiudi paliu bangse mai khatniudi luakpad silakge. 

8 “Israel mai yo, dechiujiu Iniu natu phutkhai silu ralo? Iniu natu dechiujiu 
thonmi ralo? Iniu Zeboiim tu kambo kum maksai Admah tu kam mahamibo 
kumjiu dechiu natu kam mahami ralo? Alungchun siniu wadaodi suilakge! Iniu 
natu kungchang-kung-e. 

9Alungpom gasu natu sajai pikhai lakge; Israel mai yo, Iniu natu kam maha lanlak 
mide. Palamra I hai Tingwang ye, chamaina makge. Masanbo Khat, Iniu natu 
maluang bambo-e. Alung pomjiu nakhuga I wang lakge. 

10“Ndongqui kumjiu, Iniu paliugu mikremaitu kahiu suboga, amaidung siniu asai 
suiwang rabo-e. Tingnulam suniu paliu akhulam pakwang rabo-e. 

11Paliuniu Egypt dih lamsu thingna kumjiu khatdi Assyria lamsu makhao kumjiu 
lenwangsu rabo-e. Iniu paliutu paliu kylam puiwang lanbi rabo-e. RAPIU Iniu 
haise dinmibo-e.” 

Israel Mai Nai Judah Maitu Ladjan Thiubo 
12 RAPIU niu din-e, “Israel maidunggu aratbo nai paru kasabo siniu atu magui 
bamme, sichiujiu chamchangbo khatdi masanbo Rawang, atu Judah mainiu 
tuhoi tangbo atungjiu bamme. 

Hosea 12 

1Israel mainiu nsuan gasu chawan tangbo pageng habo khatdi hamirabo ronna 
kamjiu bamme. Maipingbo nai kasabo ngamkam ronna paliu khuga nkiu 
khangjiu bamme. Paliuniu Assyria maitu majang wira kam bamme, khatdi Egypt 
mai khuga chali-chala thiujiu bamme.” 

2Judah maidung riga RAPIU niu ladjan thiura bamme: Israel mai lunlung 
jengniudi paliutu sajai pirabo-e. Paliuniu kamkhai mibo saisuijiu, paniu pimalan 
khai rabo-e. 

3 Paliu pao Jacob siniu patu taphin manabo pachi Esau tu papui alam lungga 
bambo gasu nthi mibo-e, Jacob niu tingkhangboga Tingwang tu nthijiu— 

4chiubora maza tu nthijiu paniu ngamlubo-e. Paniu kapjiu thoikhaira kheng-e. 
Bethel ga Tingwang niu wangjiu aliu pao Jacob tu npao khai-e. 

5RAPIU Ngamkambo Tingwang chiubo RAPIU zan gasu patu kahum rabo-e. 

6Sijengniu tuhoira, Jacob kaikik maidung, naliu Rawang tu malumjiu, pakhuga 
malanwang lulo. Majijiu, palad phungjiu naliu Rawang niu kamkhai rabo situ 
ginjiu khuan bamlo. 

Ladjan Thiusan Rabo Ladkeng 

7 RAPIU niu din-e, “Canaan maidung kumjiu Israel maidungdi paliu lung masan 
makge; paliu khuga chali-chala thiujiu bam maitu majimakbo taju siniu sontiu-
e. 

8Paliuniu din-e, ‘Aliu kalek wi-e, aliu san wi-e. Aliuniu nchang makjiu lungwibo 
haitu mai khatniudi dinra ha-e.’ 

9Chiudi RAPIU Tingwang Iniu, naliutu Egypt dih gasu ramjinglam puitadbo 
tingga kamkhaibo kum, naliutu mathenkyga pijiu lungkhai lanne. 

10“Iniu phaimiukakung maidung khuga npaojiu madungao kengjiu lenkhai-e, 
sichiujiu paliu khugasu amaidungtu kachan khai mibo-e. 

11Chiudi Gilead ga charamengtu kahumjiu bamkha-e, siniu charamengtu 
kahummai mathiuse shairabo-e. Gilgal ga matomchi thin lujiu charathiu bambo 
khatdi sibo rathakbam hinase tubaw thiumi rabo-e.” 

12 Aliu pao Jacob niu Mesopotamia lam paktadle, siga paniu naomangjiu maigu 
mily khuan phi-e. 

13Israel maidungniu Egypt dihga kavang thiujiu bambo gasu RAPIU niu paliutu 
manang khaijiu khatdi kalan khaira phaimiukakung khattu langkhai bide. 

14Israel maidungniu RAPIU lungpom kam masa mide; paliu khuimao jengniu 
paliu shaira mide. RAPIU khuga kamangambo paliuniu phungwangbo jengniu 
paliutu sajai pirabo mide. 

Hosea 13 

Israel Mai Riga Kanambo Ladjan 
1Karaigara Ephraim kiphiuniu chalad dinboga, Israel mai kiphiu hina ping-e; 
paliuniu Ephraim maitu ngang phui-e. Chiudi mai hinaniu Baal tu kahumjiu nuan 
kam mide, sijengniu paliu shairabo-e. 

2Chamai benniu, khatdi chamai maning siniu rangkanggi nai tanaaginiu 
kamlubo ramengtu paliuniu kahumjiu nuan hai tensao makjiu bamme. Sichiujiu 
paliuniu din-e, “Paliu khuga charathiu khailo!” Dechiujiu sikumbo matomchi 
lun-ga kamkhaibo charameng situ saoniu pamlujiu kapup ralo? 

3Sijengniu haibo maidung hai nsuan muangren kumjiu khatdi nsuan hanuang 
mirabo kajikduise kumjiu hami rabo-e. Paliu hai asaiphung gasu hunthon mibo 
magaoreng kum, khatdi mikhutki gasu padbo mikhut kum rabo-e. 

4 RAPIU niu din-e, “I hai naliu RAPIU Tingwang naliutu Egypt dih gasu jupadbo 
piusi-e. I makjiu naliu Rawang kaki ha-e. Naliugu ranpaose aronna-e. 

5Iniu naliutu kasangbo dih ramjing gase manang khai mibo-e. 

6Chiudi kadih kawibo gase naliu ngutlujiu naliu won magiu miboga khatdi naliu 
chari kim miboga, naliuniu wasao thiujiu atu mangai mibo-e. 

7Sijengniu naliutu Iniu ndongqui kumjiu atung rabo-e. Quiruk kumjiu naliugu 
npui nchengga limjiu chon rabo-e. 

8Papoi hamibo chahompui kumjiu Iniu naliutu atungjiu tatap-tapmi rabo-e. 
Ndongqui kumjiu pabam gasu Iniu naliutu tiulu rabo-e, khatdi nkan khaoniu 
tatap-tap mibo kumjiu naliutu tatap-tap mirabo-e. 

9“Israel maidung yo, Iniu naliutu kam mahami rabo-e! Sichiusai saoniu naliutu 
nkha ngam ralo? 

10Naliuniu chawang khatdi jupaoleng phiu-e chiudi paliuniu dechiujiu jatdungtu 
rankhai ngam ralo? 

11Iniu alungpom gasu naliutu chawangdung pikhai-e, sichiujiu alungpom gasu 
Iniu paliutu lutad lan mibo-e. 

12“Israel maigu nuan nai kamaobo hinase raolujiu khai bamme, khatdi sise 
baikhai bamme. 

13Israel mai ringlu rabo wan khatra bamkha-e, chiudi paliu hai lukhaira pangju-
e, --manarabo ngena siniu papui won lung gasu npadni makbo kumjiu paliudi 
suimakge. 

14Haibo maidung haitu Iniu charuidih gasu maksai kashaibo pumtan gasu 
gukhai silakge. Kashaibo yo, nagu chararense phungwang sulo! Haibo maidung 
situ Iniu lungsa silak mide. 

15Israel mainiu chapiuniw kumjiu mawikhang bamdi, tingbang lamsuniu 
kathiubo tingkaise Iniu hunwang khaijiu paliugu akhun nai duipuise pijiu 
sangkhai mine. Paman kungbo hinase Iniu luthon mine. 

16Atu atungbo jengniu Samaria maitu sajai pikhai siak rabo-e. Pamaidungse 
chariga shaimi rabo-e, pamnahdung situ kadihga pon npuakped mirabo-e khatdi 
pawon phungbambo puidungtu paliu won rekpang mirabo-e.” 

Hosea 14 

Israel Mai Khuga Hosea Niu Tanjiu Dinbo 
1Israel maidung yo, naliu RAPIU Tingwang khuga malanwang lulo. Naliu nuan 
siniu naliu phi pi masui khaibo-e, naliutu pi nkhuang khaibo-e. 

2RAPIU khuga malanwang lujiu, naliugu kadkhaibo rathoise haichiu thiululo. 
“Aliu nuan hinase kuak khailo khatdi aliu rathoi lukhailo; sichiusai aliuniu 
ladriat khai mibo kumjiu aliuniu natu thuonne. 

3Assyria maidung siniu aliutu wadaodi gukhai ngam lakge, khatdi charigu 
chaqondung siniu aliutu gukhai ngam lakge. Aliugu charamengdungtu aliuniu 
wadaodi paliu hai Rawang si-e chiu dinlanta mine. Hey RAPIU yo, mai khat 
khugadi tadkhai silakmi maitu nangra lungsa khaibo-e.” 

Israel Maileng Kasanbo Ringting Pikhaira RAPIU Niu Ladriat Khaibo 
4 RAPIU niu din-e, “Amaidungtu Iniu akhuga puiwang lanrabo-e. Alungchun 
pakhiangnaniu paliutu lungsa rabo-e; Iniu paliutu alung pomta mine. 

5Kasangbo kadihga tingriu khaibo kumjiu, Iniu Israel maidung khuga kamkhai 
bine, paliu hai Lebanon gu singbangdung kumjiu paliu men matip rabo-e. Paliu 
hai charapen kumjiu penrabo-e. 

6Takisibang kumjiu paliu lun wijiu, ringjiu kasanbo ke bonkhang rabo-e. Paliu 
hai Lebanon gu singchongbang kumjiu paliu rim manamwi rabo-e. 

7Iniu gukhaibo hangga paliu lunglan rabo-e. Mumsirengga pasy masi mawibo 
kumjiu paliugu miusyse masi mawi rabo-e. Lebanon gu jaw kumjiu paliu zan 
tadrabo-e. 

8Charamengdung khuga Israel mainiu wadi kamra hamide, paliu rathoise Iniu 
paokak khaijiu paliutu gukhai bine; Tingtheng madiakbo singbang khattu 
kumjiu Iniu paliutu sungkhai bine; I hai paliugu thoidam hina phibang si-e.” 

Munkom Khaibo 
9Haiga raokhaibo hai ningting maidungniu silulo, khatdi paliu lungga khai 
lulo. RAPIU npui haira majibo-e, tacheng matipmaidung siniu haise majaijiu 
ringrabo-e, chiudi nuan phungmai siniu paliu phi masuijiu nkhuang rabo-e, 
palamra paliuniu haise lukhai makge. 

Joel 

Joel 1 

1Haise Pethuel nahpiu Joel khuga RAPIU niu dinkhaibo chamme. 

Alin Tara Kam Masamibo Donniu Maidung Chunsabo 
2Nking mawilo, naliu kating maidung, Judah ga bammai hina nking khailo. 
Haikumbose naliu ken-ga maksai naliu pao-peh ken-ga padkhai matai mima? 

3Haise naliu nahmai khuga dinkhai bilo, paliuniu paliu nahmai khuga dinkhai 
sai, paliudi pasai kanabo ken-ga lungmai khuga dinmi sulo. 

4Takaodungse baokhat saiga baokhat alin-tara hina riga wangjiu, baokhatniu tiu 
masiakbose baokhat siniu tiukam mide. 

5Jaw sak maniumaidung sulujiu kaplulo; jaw sakjiu bammai naliu kap marung 
lulo; palamra kasanbo jaw kam raleng mumsyse hamide. 

6 Takao riphendung khatniu aliu dihtu atung wang bamme; paliu hai tan-e 
khatdi paliu riakdi kengjujiu sikam lakge; paliu hiudi ndongqui hiu kumjiu liang-
e. 

7Paliuniu aliugu mumsireng kam maha mide, khatdi ndutbang hina gikam lude. 
Pakeh hinase shaikam makthen, paliuniu pagi gaothon kam mide. 

8Chami thiurabo pui khatniu pakina rabo piu shaimibo jengniu achungbo kum, 
achungjiu kaplulo naliu chamainadung yo. 

9Charakyga kadkhaira miusydi, jawdi hamide RAPIU khuga wa kadkhaira 
hamibo jengniu singkudung achungjiu bamme. 

10Miusy malang mide siniu kadih achung mide palamra miusy hina kam masa 
mide, mumsy sidi kimide takisibangdi ntang mide. 

11Chalu tenmaidung yo, achung lulo; mumsireng akhijiu bammai naliu kaplulo, 
palamra takhuimiu nai tathiuse hamide, yo, alin tara hina kam maha mide. 

12Mumsibang nai ndutbang hina kikam mide; charasibang hina aguijiu shaikam 
mide. Chamainagu ringabose hamide. 

13Maliufai benlujiu kaplulo, rathakbamga macha bambo, singkumai naliu! 
Charakyga tadlujiu nchun kapsang lulo! Naliu Rawang, khuga kadkhaira katiu 
kasak wadi hamide. 

14Maidungtu kumadui lujiu kalumri raleng chamtan pikhailo! Judah ga bammai 
hina khatdi jupaodung hinadi; Charakyga madui lujiu naliu RAPIU khuga 
khenglulo. 

15  RAPIU gu tingmikse nawang mide; Ngamkambo siniu kam maha rabo 
tingmikse dejiukha kapingbo gulo! 

16Aliugu miusy kam mahamibo jengniu wadi kamra simakjiu aliu phui bamme. 
Aliu RAPIU Ky ga chunwi-ringabose hamide. 

17Kadih sangmibo jengniu chalindi shaimide. Siga miusy khom maduira lengdi 
hamide, khatdi kamaruangbo chabaw sidi nchum mide. 

18Piubon hamibo jengniu matom kabuidungdi chunsajiu kap-marung bamme, 
milydungdi magenthiu bamme. 

19 RAPIU yo, nakhuga I khengjiu bamme, palamra chaminiu ruthon mibo kumjiu 
chapiubuan, chaganniw hina kikam mide. 

20Nkan khaoring hinadi nakhuga khengjiu bamme, palamra giunadungdi 
sangmide. 

Joel 2 

RAPIU Gu Tingmik Situ Takaodungniu Kachan Khaibo 
1Tingwang gu masanbo Zion luang riga kapingbo makese mudkhai sulo. Judah 
ga bammai hina pingjiu masandi-di lulo. RAPIU gu tingmikse wangji sune. 

2Sibo nai sira tamiubo, achungbo, kamuang siniu gom tamiu mirabo nai-e. Tamiu 
wangbo kumjiu takao riphendung siniu maluang riga kenwang kinne. 
Haikumbose wadaodi padmatai makge, khatdi wadaodi padlanlak mibo-e. 

3Chaminiu ru maha mibo kumjiu singbangdungse paliuniu tiulude. Sibo kadihse 
paliu lengra Eden kareng kumme, Paliu sailam sira kathaidih kum mide, wakhat 
niudi paliutu marilu lakge. 

4 Paliu haitu chaqon kumjiu ngaokhai-e; paliu hai chari-qon kumjiu pakge. 

5Maluong riga paliuniu machakbo khuanse chaqon-kari khuan kumme; 
chapiuniw kashaibotu karubo khuan kumme. Riphen mendiniu chari thiura 
kadenbo kum, paliu chap nben bamme. 

6Sichiujiu paliuniu tadpadbo situ mai hina pingchang pingmide, mai hina zuse 
abasai mide. 

7Katanbo riphendung kum paliuniu chari thiu sude; riphendung kumjiu, 
singbeng majiak khang sude. Paliu mathiu tad matingjiu tadpad sude, sichiujiu 
paliu npui kali makge, maksai khat-khat npuiga tadkhai makge. 

8Charireng gase paliu tadngut sude, wakhat niudi paliutu khamman silakge. 

9Namdi situ paliuniu atungjiu ngut mide; paliuniu singbengse majiak ngut mide; 
chaky riga paliu buangkhang mide sichiujiu ka-agamai kumjiu kiran gasu 
buangngut mide. 

10 Paliuniu tadpad suboga, ting-kadih hai malai-e. Chahiu, naimik sidi tamiu 
mide, sichiujiu chagandungdi benta mide. 

11 Tingsimbo siniu RAPIU gu riphen maitu chamtan pikhai-e. Pacham majaibo 
riphendungse keng-e, khatdi tan-e. RAPIU gu tingmikse dejiukha kapingbo gulo! 
Siga saoniu ringlu ralo? 

Lungli Raleng Kubo 
12Tuhoi tangbo RAPIU niu haichiu dinbamme, “Naliu lung lisiak lujiu khatdi 
kalum rijiu sigasu naliu lung magenthiubo siniu kiu-huijiu akhuga wanglo. 

13Naliu fai phetbo siniu buimakge, naliu lung pangpadjiu naliugu chariubo situ 
lenlo.” RAPIU, naliu Rawang khuga malanwang lulo. Para manonjiu lungsa sibo 
piu-e khatdi lungsaboniu phuijiu bamme; para ginsi-e, khatdi pagu ladriatse 
majai-e, para sajai pimakjiu kuak khaira kadenjiu bamme. 

14 RAPIU, naliu Rawang niu palung kali lujiu miusy kengjiu naliutu thoikhai bine. 
Sichiusai naliuniu katiu kasak thinlujiu pakhuga kadkhai lubui-e. 

15Zion Luong gase make mudkhailo; maduitu kumadui lujiu kalum rira chamtan 
pikhai bilo! 

16Maidung situ khomwang aruang khailo; masanbo maduileng paliutu kaden 
khailo; kating maitu majang wanglo; nahmaidung nai npamnadung tudi 
khomwanglo. Panao thiu kasan maidungdi paliu kyga bam makjiu wanglo. 

17 RAPIU tu machabambo singkudung rathakbam nai charaky kamun-ga bammai 
naliu kapjiu khengsiak rabo-e. “RAPIU yo, namaidungtu lungsa khailo. Katambo 
jatdung siniu aliu ken tiakjiu, khatdi aliutu nuimenjiu ‘Naliu Rawang delam 
bammi jiulo?’ chiujiu dinkhai tulo.” 

Tingwang Niu Kadihtam Pikhai Lanbo 
18Siga RAPIU niu pagu kadihtu manang khai-e; paniu pamaidungtu lungsa khai-
e. 

19Paniu paliutu paokak khai-e; “Tuhoira Iniu naliutu katiu kasak khatdi takisa 
pikhai bine, sichiujiu naliutu pikim khai bine. Katambo jatdung siniu naliu ken 
tiak lanlak mide. 

20Tingpi lamsu wangbo takao riphendung situ Iniu luthonmi rabo-e, sichiujiu 
paliutu Iniu ramjing lam hathon mine. Paliugu karaibo bao situ Kashaibo Duipui 
ga khatdi sailam bao situ Maditerranean ga hathonmi rabo-e. Paliu phawse ten 
manam mirabo-e. Paliuniu naliu khuga kamkhai mibo jengniu paliutu Iniu kam 
mahami rabo-e. 

21“Lujamdung yo, manangta sulo, chiudi ringajiu chunwi lulo palamra RAPIU niu 
haidungse naliuleng kamkhai mibo-e. 

22Nkan khaodung yo, pingta sulo. Piubondung hai madiak mide; singbangdungdi 
pasy masilan mide, sichiujiu ndutsy nai mumsy kengjiu bam mide. 

23“Zion ga bammaidung naliu chunwi lulo, RAPIU naliu Rawang niu naliuleng 
tatien thiukhai bibo jengniu ringa lulo. Paniu naliuleng chaken tingga tingriuse 

pikhai bi-e; paniu tathe tingriu sidi, tatun tingriu sidi karaiga kumjiu pikhai tan-
tan bine. 

24Asaiphung sidi miusyniu phuimi rabo-e, khatdi wasa thunbo bam sidi mumsy 
jaw nai takisaniu maliamphui mirabo-e. 

25Takaodungniu tiulubo naliugu miusy hamibo hinase Iniu naliuleng pikhai lan 
bine, haise Iniu naliutu atungjiu langkhaibo riphendung-e. 

26Tuhoira naliu tiu mali-malanjiu bammi rabo-e. Naliuleng maisuang habo 
tenkhai bibo jengniu naliu Rawang RAPIU tu thuon rabo-e. Amaidungtu wadaodi 
khan-tiak lanlak mide. 

27Sichiusai, Israel mai yo, I naliu ruangga bamme chiubo naliu simi rabo-e, 
sichiujiu RAPIU naliu Rawang, I makbo chara kaki ha-e chiubo simi rabo-e. 
Amaidungtu wadaodi khan-tiak lanlak mide. 

RAPIU Gu Tingmik 
28“Pasai, Iniu ahiupuina mai hina riga runkiu khai birabo-e; naliu nahpuidung, 
naliu nahpiudung siniu agu sailad din rabo-e; katingmai naliuniu chamang man 
sune, khatdi chabonmai siniu madungao ngao sune. 

29Siga Iniu ahiupuinase kavangpui rigadi kavangpiu rigadi runkiu khai bine. 

30“Sibo nai Iniu tingpuk nai kadihpiritu kachan khai sune; siga tazai luangbo, 
chami taobo, khatdi mikhutgu kamuangse ngaosu rabo-e. 

31  RAPIU gu chariubo tingmikse pad makhaga, naimikse tamiumi rabo-e, 
chahiuse tazai kumjiu heng marenmi rabo-e. 

32  Chiudi RAPIU khuga nkha khaira khengmai hinatu gukhaibi rabo-e. 
Haise RAPIU niu dinkhai mibo kumjiu, ‘Jerusalem ga khangsia marilu sune; Iniu 
kadalu maise ringlu bui-e.’” 

Joel 3 

Tingwang Niu Jatdungtu Ladjan Thiune 
1 RAPIU niu din-e, “Sibo tingga Judah nai Jerusalem situ pi lungwi khai lan bine. 

2Iniu jat hinatu khom madui lujiu, Ladjan thiubo Ramjeng gase puiwangne. Siga 
Iniu paliutu ladjan thiune. Paliuniu amai Israel maidungtu sangdiumai dihga 
kam marakhai mibo-e; khatdi agu kadih Israel tu njantam mibo-e. 

3Paliuniu minlumai situ njan raleng taden thonjiu phui-e. Paliuniu chakhapui nai 
jaw manleng puimainah tudi piumainah tudi jonmibo-e. 

4  “Tyre, Sidon khatdi Philistia ga bammai naliu akhuga degu kamkhaini jiulo? 
Wakhatleng naliuniu atu chakhum ruikhaini jiuma? Naliu sichiu bamsai, Iniu 
kalangjiu naliutu pikhai bine! 

5Naliuniu agu kachia, rangkanggi khatdi paman kungbo chakhiu chalanse naliu 
rakyga phungkhai mide. 

6Naliuniu Judah nai Jerusalem ga lungbam maitu sangdiumai Greek mai khuga 
jonkhai mide. 

7Tuhoira paliutu jonkhai mibo bam gasu Iniu paliutu majangwang lanne. 
Naliuniu paliu khuga kamkhai mibo kumjiu Iniu naliu khuga kamkhai sune. 

8Iniu naliu nahpui-nahpiudungtu Judah maidung khuga jonkhai mine; sichiujiu 
paliuniu paliutu kadiulam bambo Sabean maidung khuga jonkhai lanne. RAPIU, 
Iniu haise dinmibo-e. 

9“Haise jat hina khuga pisikhai bilo. ‘Chari thiura kaden sulo; riphendung situ 
kumadui sulo; paliutu kumadui lujiu tadpat sulo! 

10 Naliu fiuse apang-heng leng aket sulo, khatdi kareng danbo hengse 
changiuleng aket sulo. Kasa-kason maidi chari thiurabo-e. 

11Majat sulo, pamungga bambo jat naliu ramjengga wang madui sulo.’” 
Oh RAPIU yo, paliutu aphenra nagu riphen maise langkiu sulo. 

12“Jat hina kaden lujiu Ladjan thiurabo Ramjeng gase wang sulo. Siga RAPIU, Iniu 
ntaolujiu pamungga bambo jat hinatu ladjan thiu sune. 

13 Paliu hai sachang-sa mide; atiat tingga miusibangtu kumjiu paliutu bithonmi 
rabo-e; mumsy thunbo bamgase maliampad makthen thunbo kumjiu thunrabo-
e.” 

14Ladjan thiubo Ramjeng gase chamai sang-sang bamme. Sichiujiu RAPIU gu 
tingmikse kalangjiu wangmi sune. 

15Chahiu nai naimikse tamiumi rabo-e, khatdi chagandungse bentami rabo-e. 

Tingwang Niu Pamaidungtu Thoidam Pikhai Bine 
16  RAPIU niu Zion luongga makiak marungjiu, pakhuan siniu Jerusalem ga 
tingsimbo kum wangsai ting-kadih hai kanuk rabo-e. Chiudi paniu pamaidungtu 
gukhai bine. 

17“Sichiusai, Israel mai naliuniu I hai naliu Rawang RAPIU si-e chiubo simi rabo-
e. Ira agu masanbo luongbut Zion ga bamme. Jerusalem hai masanbo namdi 
thiurabo-e; sangdiumai siniu haisitu wadaodi ngamlan lakge. 

18Sibo ting gara maluongse mumsiken siniu kenphui mirabo-e, maluang hina 
riga matom-kabuiniu phuimi rabo-e; Judah ga bambo giuna hina tadui phuimi 
rabo-e. RAPIU Ky gasu singgiu khat luang padne, sise Acacia Ramjengga luang 
khaine. 

19“Egypt dih hai ramjing thiumi rabo-e, khatdi Edom kadihse nchummi rabo-e, 
palamra paliuniu Judah dihtu aphenjiu pakhui-pamao hamaitu kamshat mibo-e. 

20-21Kamshat mibo mai khumse Iniu ruikhai rabo-e; kamaomai situ Iniu masiak 
khai lakge. Chiudi Judah nai Jerusalem sira tingtheng bamrabo-e, siga RAPIU, Iniu 
Zion Luongga lungrabo-e.” 

Amos 

Amos 1 

1 Haise Tekoa namdiga mily khuanpiu Amos ladkeng-e. Haise kathi wangmakbo 
suang tingkum niaga, Uzziah niu Judah mai wang thiubamga, khatdi Jehoash 
nahpiu Jeroboam niu Israel mai wang thiubamga Israel mai khuga padrabo 
pakhiangnase Tingwang niu Amos khuga madu khaibo-e. 

2 Amos niu din-e, “RAPIU niu Zion Luong gasu senpadjiu: Jerusalem gasu tingsim 
padle. Carmel Luongga piubuanse aguikam mide yo, piubuan hinase shaikam 
mide.” 

Tingwang Niu Israel Maigu Kining Maitu Ladjan Thiubo 
Syria 

 

3RAPIU niu din-e, “Damascus ga lungbam maidung hai nuan kamlan-lanjiu 
bamme, haijengniu paliutu Iniu sajai pisiak rabo-e. Paliuniu Gilead ga lungbam 
maidungtu wajiukha kam masa khai mibo-e. 

4Sijengniu Chawang Hazael wangkiga Iniu chami lang khaine, khatdi Chawang 
Benhadad gu charirengse Iniu ruthon mirabo-e. 

5Iniu Damascus namdigu rengmunse kampang mine, sichiujiu Aven Ramjengga 
bammai tudi Betheden gu mawangpao tudi luthon mine, Syria ga lungbam 
maidungtu Kir dihlam kavangleng puitad mine.” 

Philistine 
6  RAPIU niu din-e, “Gaza ga bammai hai nuan kamlan-lanjiu bamme, haijeng gasu 
Iniu paliutu sajai pisiak rabo-e. Paliuniu jat hinatu minlujiu Edom mai khuga 
kavangleng jonkhai mibo-e. 

7Sijengniu, Iniu Gaza namdigu karengga chami langkhaijiu paliu rirengse ruthon 
mirabo-e. 

8Iniu Ashdod nai Ashkelon namdigu mawangpaodungtu luthon mine, Iniu Ekron 
namdi situ sajai pirabo-e, sichiujiu Philistine ga masiak bammai hina shairabo-
e.” 

Tyre 
9  RAPIU niu din-e, “Tyre ga lungbam maidung hai nuan kamlan-lanjiu bamme, 
sijengniu paliutu Iniu sajai pisiak rabo-e. Paliuniu jat hinatu Edom dihlam 
jonkhai mide, chiujiu paliuniu chaka thiura ladriat khaibose majai makge. 

10Sijengniu, Iniu Tyre namdigu kareng gase chami langkhaijiu paliu rirengse 
ruthon mirabo-e.” 

Edom 

11  RAPIU niu din-e, “Edom ga bammaidung hai nuan kamlan lanjiu bamme, 
sijengniu paliutu Iniu sajai pisiak rabo-e. Paliuniu paliu singnamai Israel maitu 
wadi lungsa makjiu kamshatjiu bamme, paliu lungpomse wadaodi nkhin son 
makge. 

12Sijengniu, Iniu Teman namdiga chami langkhaijiu Bozrah gu charirengse 
ruthon mirabo-e.” 

Ammon 
13  RAPIU niu din-e, “Ammon maidung hai nuan kamlan-lanjiu bamme, sijengniu 
paliutu Iniu sajai pisiak rabo-e. Paliuniu charamse lura chari thiubo tingga 
maipui pawon phungbo puidung tudi Gilead ga paliu wonse rekkhai kamigu-e. 

14Sijengniu, Iniu Rabbah namdi karengga chami langkhaijiu paliu rirengse 
ruthon mine. Sichiujiu siga chari thiubo khuanse tingthung tingkai khuan kumjiu 
chiusune. 

15Siga paliu wang khatdi pagu chakampaodungtu kavangleng puitadmi rabo-e.” 

Amos 2 

Moab 
1  RAPIU niu din-e, “Moab maidung hai nuan kamlan lanjiu bamme, sijengniu 
paliutu Iniu sajai pisiak rabo-e. Paliuniu wasao thiujiu Edom mai wangpiu 
rahkudungse rujiu tabui mawikhai mide. 

2Iniu Moab kadihga chami langkiujiu Kerioth gu charirengse ruthon mine. 
Riphen maidung siniu sen bamga khatdi makese mudjiu bamboga Moab 
maidungse shaimi rabo-e. 

3Iniu Moab gu mawangpaotu khatdi jupaodung situ kamshat mirabo-e.” 

Judah 
4 RAPIU niu din-e, “Judah ga bammai hai nuan kamlan lanjiu bamme, sijengniu 
paliutu Iniu sajai pisiak rabo-e. Paliuniu aladtu din masa-e khatdi agu chamtan 
majai makge. Paliu paopeh mainiu kahumbo ra siniu paliutu jumao mide. 

5Sijengniu Judah mai riga Iniu chami langkiujiu Jerusalem gu charirengse ruthon 
mine.” 

Israel Maitu Tingwang Niu Ladjan Thiubo 
6 RAPIU niu din-e, “Israel mainiu nuan kamlan-lanjiu bamme, sijengniu paliutu 
Iniu sajai pisiak rabo-e. Paliuniu ka-nchang maitu khatdi kalek sajiu chaphitop 
mandi pi ngamlak maitu paliu pao-ra jengniu jonmibo-e. 

7Paliuniu kasa-kason maitu tao malui-e, khatdi kalek samaitu npui gasu hithon 
mi-e. Papiu panahniu kavangpui khattu nphiuji-e, sichiujiu masanbo chamtan 
situ kam tania mide. 

8Chara kahumra wangbo bam hinaga, kalek samai khugasu sutlubo faise hamji 
bamme. Paliugu chapaw-chara sung sutlubo jawse paliuniu paliu Rawang kyga 
sakjiu bamme. 

9 “Chiudi, amaidung yo, naliu donjengniu cedar bang kum kubo khatdi nphubang 
kum matipbo Amor maidungtu Iniu kam maha kam mibo-e. 

10Iniu naliutu Egypt dih gasu maluangpad lujiu, tingkum atai ramjing gase 
majang khaijiu, Amor maidunggu kadih situ naliugu thiura pikhai mibo-e. 

11Iniu naliu nahmai khangsiatu phaimiukakung leng, khangsiatu ganripiu thiura 
kada khaibi-e. Israel maidung yo, haise pachangsiak makma? RAPIU, Iniu haise 
dinpad mibo-e. 

12Chiudi naliuniu ganripiutu pijiu jaw sakkhai-e, khatdi phaimiukakung maitu 
pijiu alad dinkhai makge. 

13Sijengniu tuhoira, Iniu naliutu kadihga niakpet mine, sichiujiu matom-kariniu 
pabang phungtad lakjiu marabo kum naliudi marasu rabo-e. 

14Pak tanmai siniudi marilu lakge, papum katan maidi paliu pumtanse hami 
rabo-e, sichiujiu riphenmaidi paliu ringting katang ranlu lakge. 

15Tavaipi thinmai niudi paliu chapga chap silakge, pak katan mainiudi marilu 
lakge, khatdi chaqon tongmaidi paliu ringting marilu lakge. 

16Sibo naira huthubo riphenmai siniudi paliugu chari-niase phutlujiu pak 
mirabo-e.” RAPIU niu dinpad mibo-e. 

Amos 3 

1Israel maidung yo, Egypt dih gasu maluang npadbo jat hina yo, Tingwang niu 
naliu lamga din bambo hai nking lulo: 

2“Kadihpiriga bambo jatdung ruanggasu Iniu naliutu ronna sibo-e, khatdi 
manang khaibo-e. Siniu naliu nuanse haijiukha kapingbo thiu mibo-e, haijengniu 
naliutu Iniu sajai pikhai siak rabo-e.” 

Phaimiukakung Gu Tienkam 
3Mai khangniase makhiam maksai dechiu tad macham luralo? 

4Mariuga ndongqui siniu patatek daolu maksai dechiu kahiu-marung ralo? 
Ndongquipoi siniu pareng lungga wakhao minlu maksai dechiu marung ralo? 

5Tathakga pa-tatek khai maksai dechiujiu thingna manlu ralo? Tathakse 
wakhatniu taokhai makjiu nkhap rama? 

6Maidungtu pi manang khai makjiu namdi gase chari makese mudlu buima? 
RAPIU niu langkhai makjiu namdi gase kasabo wanglu buima? 

7Dithubo RAPIU niu pagu phaimiukakung khuga dinlen makjiu wakhatdi kam 
lakge. 

8Ndongqui siniu marungbo tingga saoniu pingmak ralo? Dithubo RAPIU niu 
dinpad miboga, pachamse saoniu paoronmak taralo? 

Samaria Gu Sansiat 
9Egypt nai Ashdod wangkiningga lung bammai khuga pisi khailo: “Samaria 
luongriangga lung magui bam maitu kumadui lujiu, paliuniu kam tanuak mibo 
khatdi kamaobo tenkhai mibose phui matailo.” 

10 RAPIU niu din-e, “Haibo maidungse kamaobo kambo gasu khatdi paliu lung 
kasabo gasu sutlubo maniadung siniu paliu ky phui bamme. Dechiujiu paliu 
lungchun masan ralo chiubodi paliu simakge. 

11Sijengniu mikremai siniu paliu dih taomagui lujiu, khatdi paliugu charireng 
kampang lujiu paliugu maniadung sutlu rabo-e.” 

12RAPIU niu din-e, “Mily khuanpiuniu pagu milytu ndongquiniu tiuluboga 
pangentang nia ronna maksai pakuon ronna daobo kumjiu, tuhoi Samaria maigu 
amanboga mangiu khaijiu bam maise poinakha ronna ringlu rabo-e. 

13Tuhoi nkinglulo, Jacob kaikik maidungtu kachan khaibilo chiujiu Dithubo, 
Ngamkambo RAPIU niu dinjiu bamme. 

14“Iniu Israel maidungtu paliu nuan jengniu sajai pibo naise, Iniu Bethel gu 
rathakbam sidi kam mahami rabo-e. Rathakbam hinagu kamik hinase pijiu 
minkiu kammi rabo-e. 

15Iniu tathe kydungdi, tinglumkydi kam mahami rabo-e. Chapuang-himniu 
karukhai bambo kydungse nchummi rabo-e, sichiujiu kydi hinase kam mahami 
rabo-e.” 

Amos 4 

1Bashan tompui pamai kawibo kumjiu pamai wibo Samaria maipuidung yo, 
kasa-kason maidungtu rejiu, khatdi naliu kinadung siniu naliuleng jaw ponlenra 
dinjiu bammai, haise nking khailo. 

2Dithubo RAPIU se masanjiu bambo-e, sichiujiu “Khakhoiniu chakhatu jubo 
kumjiu, naliu mathiutu jumirabo tingmikse wangkinne, chiujiu paniu ladriat 
khai mibo-e. 

3Naliutu nathubo mathak bam karengki gasu jupad lujiu thonmi rabo-e.” 

Israel Mainiu Kadin Piumakbo 
4Dithubo RAPIU niu din-e, “Israel maidung yo, naliuniu nuan kamni siaksai 
masanbo Bethel gase tadlujiu nuan kamlo! Gilgal ga tadlujiu naliu lai padjiu nuan 



1559 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

kamlulo! Nsuan machang rathakleng khaoring gikhaijiu bamlo, khatdi jeng 
sumbo nai machang naliugu dam-kariuguse phungwang bamlo. 

5Tingwang khuga naliugu taruakse chunwibo maniakad thiujiu kadkhai bamlo, 
sichiujiu naliuniu kadkhaibo lamga naliu geng thiujiu bamlo! Sikumbo situ 
naliura masenjiu bambo-e. 

6“Iniu naliu namdi pakhiang-nagase charakhum hai phungwangbo-e, chiudi 
naliu akhuga malanwang makge. 

7Naliugu miusyleng pageng bam palanbo tingga Iniu tingriu pikhai makge, Iniu 
namdi khatga pi tingriu khai-e, chiudi namdi khatga piriu khai makge. Lujam 
khatga piriu khai-e, chiudi luzam khatga piriu khai makge, sijengniu luzamse 
sangmibo-e. 

8Tadui chari mibo gasu ngamlak mibo maidung siniu tadui daosuma chiujiu 
namdi khat gasu namdi khatlam tadle, chiudi paliu sakbuibo daolu makge. 
Chiudi naliuniu akhuga malanwang makge. 

9“Iniu naliugu miusytu kam masara kathiubo tingkai langkhai-e. Takaodung 
siniu naliugu chalu-kareng hinaga bambo mumsiken, ndutbang khatdi takibang 
hina tiulude. Chiudi naliuniu akhuga malanwang makge. 

10“Iniu Egypt dihga langkhaibo chararen kumjiu naliu khuga langkhai-e, Iniu 
naliugu akhangmaidung situ chariga kamshat lujiu chaqondungse sutlude. Iniu 
naliugu rijiky gase kashaibo tenrai siniu pijiu manamsa khai-e. Chiudi naliu 
akhuga malanwang makge. 

11 “Iniu naliu khangsia maitu Sodom nai Gomorrah kumjiu kam maha khai-e. 
Naliu shai masiak lumaise taobambo chami gasu thadpadbo masumdang 
kumbo-e. Chiudi naliu akhuga malanwang makge.” chiujiu RAPIU niu dinjiu 
bamme. 

12“Sijengniu, Israel maidung yo, Iniu naliutu sajai pirabo-e. Iniu haichiu kamrabo 
jengniu, agu ladjantu zudao raleng kaden lulo!” 

13Tingwang niu maluongdung nai tingkai haitu damkhaibo-e. Chamainaniu 
pachun silura paniu kamkhai-e; paniu n-nien situ nchun leng kam kalikhai-e. 
Para kadih maga tadjiu bamme. Ngamkambo RAPIU, Tingwang chiubo hai pazan-
e! 

Amos 5 

Lunglira Kubo 
1Israel maidung yo, Iniu naliu riga kashai baibo lui thiubo hai nkinglo: 

2Liuchangpui Israel maise kao mide, wadaodi su-ngamlak mide! Pahai kadihga 
kaokiu mide, patu mai khatniudi khuaksu khaira hamide. 

3Dithubo RAPIU niu din-e, “Namdi khatga Israel mainiu charimai sang khat 
langkhaiboga kai khat ronna malanwang-e, kakibo namdi khatniu kai khat 
langkhaiboga khang kariu ronna malanwang-e.” 

4Israel maidung khuga RAPIU niu din-e, “Akhuga wanglo, chiusai naliu ringlubui-
e. 

5Beersheba lam kahumra tadtulo. Bethel ga atu adaora matan mane. Bethel se 
wadi makge. Gilgal lam tadtulo, pamaidung sira kavang thiujiu nchum mibo-e.” 

6 RAPIU khuga tadlulo, chiusai naliu ringlubui-e. Naliu tadlu maksai, paniu Israel 
maitu chami kumjiu ruthon mirabo-e. Sibo mi siniu Bethel ga bam maitu ruthon 
mine, chiujiu mai khatniudi sibo mitu kammid silakge. 

7Majibotu thin kadatmai khatdi maidungtu paliu maji gasu sontiumai, naliu hai 
harabo mide! 

8  RAPIU niu chagandungtu khatdi kachakiliu nai kamtung-khamtentu damkhai-
e. Paniu tamiubo situ n-nien leng kalikhai-e, khatdi n-nien situ nchun leng 
kalikhai-e. Paniu duipuiga bambo taduitu kulujiu kadihga pijiu tingriu khai-e. 
Pazan hai RAPIU chiubo-e. 

9Paniu pumtan bam maidung pumtanse kam maha mi-e. 

10Ladjankyga chamchang dinjiu, majimakbotu atung maitu naliu mareng-e. 

11Naliuniu kalek samaitu kam mathadle, chiujiu paliugu miusy suttiu-e. 
Sijengniu, tatu kawiboniu thiukhaibo naliu kygase naliu lunglakge, khatdi 
naliugu mumsireng gasu kawibo jaw padbose naliu sak lakge. 

12Naliu hai dejiukha kakhui-kamaobo kammi gulo khatdi naliu nuan hai 
dejiukha kapingbo gulo, chiubo Iniu sibamme. Naliuniu kawimai tuse rejiu 
bamme, tanim tiu-e, khatdi kalek samaitu pijiu ladjankyga majibose daomakra 
khamme. 

13Sichiujiu, haijiukha kasabo tingga maliumakjiu bambo hai kaningtingbo gu-e 
chiujiu lu-e. 

14Kamaobo situ makjiu majibo situ machun lulo, sichiusai naliu ringlubui-e. 
Sichiusai naliuniu dinbo kumjiu Ngamkambo RAPIU, Tingwang siniu naliutu 
maluang khai rabo-e. 

15Kasabo situ mareng lulo, khatdi kawibo situ lungsa lulo, sichiujiu ladjanky gase 
nchangjiu bamlura phui lulo. Sichiusai masiak bambo jatdung haitu RAPIU niu 
lungsa khaidi sui-e. 

16Khatdi sichiujiu Ngamkambo RAPIU, Tingwang niu din-e, “Namdi npui-nchen 
gase huijiu kapbo nai chunsabo khuan ronna chiusune. Huijiu-kapjiu bamra 
chalan lankhai maidungtu maluang kap macham khaira chalu tien thiu maitudi 
kukhai sune. 

17Mumsireng gase huijiu-kap bamme. Haidungse padrabo-e, palamra Iniu 
naliutu sajai pikhaira wangkinbo-e, chiujiu RAPIU niu dinpad mibo-e. 

18 RAPIU gu tingmiktu khuanjiu bammai lengse dejiukha kapingbo padralo! Sibo 
naise naliuleng degu kawibo padralo? Naliu lengra sibo naise kabenbo makjiu 
tamiubo thiurabo-e. 

19Haise mai khatniu ndongquitu pingjiu pakwangboga chahomtu adaobo 
kumrabo-e! Chiumaksai mai khatniu pakyga wang, singbengga mangiu khaiboga 
kaniuniu machaobo kumrabo-e! 

20RAPIU gu tingmikse kabenbo makjiu tamiubo phungwang sune; haise kabenbo 
wadi habo, tamiutingbo tingmik thiurabo-e. 

21  RAPIU niu din-e, “Iniu naliugu chakhuang changeetu mareng-e; wakhatdi 
phuini makge! 

22Naliuniu khaoring rukhaibo rathak thiu bamdi, alin-tara kadkhai bamdi Iniu 
sise luni makge; naliuniu pamai withubo khaoring phungwang bamdi Iniu sise 
luni makge. 

23Maikuon tarengbo luise thiuta milo, Iniu naliugu chaqonmibung khuanse wadi 
chiuni makge. 

24Sibosung, nchangbo siniu giuna kum, khatdi tacheng matipbo siniu singgiu 
kumjiu sao makjiu piluang khailo. 

25 “Israel maidung yo, Iniu naliutu ramjingga tingkum atai maluang khaibo 
tingga rathak thiu khaibo maksai wakad khaibotu I changen makge. 

26-27Chiudi tuhoi tangbo, Iniu naliutu Damascus majubo lam katang kavangleng 
puitadjiu bamdi, naliuniu naliu wang ra, Sakkuth rameng, khatdi Kaiwan gu 
chagan ratu kahumjiu ponlu tad bamme”, chiujiu Ngamkambo Rawang siniu din 
bamme. 

Amos 6 

Israel Maitu Kam Maharabo 
1Zion ga amansaijiu lung bammai, khatdi Samaria ga wadi manangbo hajiu lung 
bammai, kadibo jat Israel maigu kadimai, maidungniu wa-nkhara khengmeng 
bammai, naliu hai dejiukha chariu magenthiu ralo! 

2Calneth namdiga tadlujiu phuitailo. Sibo saidi Hamath namdi nai Philistine mai 
Gath namdiga tadkiu matailo. Paliu hai Judah nai Israel mai wangdih suang wi-
nkiujiu ma? Paliu kadihse naliu kadih suang di-nkiu jiuma? 

3Naliuniu chariu magenthiubo tingmik situ suini makge, chiudi naliu ngamkam 
jengniu sibo tingmikse nadiang mine. 

4Naliu zi kawiboga ji-amansai lujiu, matom-kabuipoi-jan khatdi milypoi-jan 
tiujiu chakhuang changee thiujiu bammai, naliu hai dejiukha chariu magenthiu 
ralo! 

5David niu chalui masing lujiu chaqonmibung jujiu thiubo kum, naliudi 
masingni-e. 

6Naliuniu chapiang masun phuiting lujiu jawse sakjiu bamme, khatdi withubo 
parim wibose thinjiu bamme, chiudi Israel mai hamibo situ naliu chunsa khai 
makge. 

7Sijengniu raiboga kavang thiuraleng naliu tadrabo-e. Naliugu chakhuang 
changee thiubo khatdi chunwi malod tiubose hami rabo-e. 

8Dithubo, Ngamkambo, RAPIU siniu tanjiu kachan khai-e, “Israel maidungniu 
chaliangbo haitu Iniu mareng-e; khatdi paliu ky kawibo situ Iniu masia makge. 
Paliugu dihsing namdi ga bambo mania hinase Iniu mikremai khuga pikhai 
mine.” 

9Kikhun khatga chamai khang kariu masiak bamsai paliudi shaimi rabo-e. 

10Kashai bairaleng, kashaimai singna siniu paphawse kamalam ponpad sune. 
Pasingna siniu, “Siga chamai bamkhama?” chiujiu kusune. Mai khatniu paokak 
sune, “Maidi hade!” Siga pasingna siniu dinsune, “Maliu tulo! Aliuniu RAPIU zandi 
dinmakra kamrabo-e.” 

11 RAPIU niu chamtan pikhai sai chaky kadibodi, kasiambodi kampang tap-tap 
mirabo-e. 

12Chaqon siniu tutong riga paklu buima? Mai khatniu duipuiga matom thinlujiu 
tatien tenlu buima? Chiudi naliuniu nchangbo situ karabo-tai leng, khatdi majibo 
situ kamaobo leng kamkhai mide. 

13Naliuniu Lodebar namditu ngamlubo jengniu wasao thiu bamme. “Aliuniu 
Karnaim tu sutlu buibo pumtan bamme chiujiu naliu gengra bamme. 

14Ngamkambo RAPIU Tingwang papum siakniu din bamme, “Israel maidung yo, 
naliu dihtu sutlura Iniu sangdiumai riphentu langkhaine. Haisiniu naliutu 
tingpilam bambo Hamath Pass gasu tingrunlam bambo Arabah giuki tangbo 
mathad khaine.” 

Amos 7 

Takaodunggu Madungao 
1Iniu Dithubo RAPIU khugasu madungao khat ngao-e. Siga chawang damleng 
atiat lubo sai, piubuan pad gapboga, paniu takaodungtu dambo I ngao-e. 

2Agu madungao gase, kadihpiriga bambo madiakbo piubuan hina takaodung 
siniu tiukam mibo ngao-e, siga Iniu din-e, “Dithubo RAPIU yo, namaidungtu kuak 
khailo! Paliu dechiu ringlu ralo! Paliu hai poinakha-e, khatdi son-tanu-e! 

3Siga RAPIU palung lilan lujiu din-e, “Nangniu ngaomibose padlakge.” 

Chamigu Madungao 
4Iniu Dithubo RAPIU khugasu madu ngao khat ngaolan-e. Siga paniu 
pamaidungtu chaminiu sajai pikhaira kaden bambo Iniu ngao-e. Sibo mi siniu 
kadih hanglam bambo duinai pakhiangna taolujiu kadihtu taolanra kamsude. 

5Siga Iniu din-e, “Dithubo RAPIU yo, khuan khailo! Namaidungse dechiujiu ringlu 
ralo? Paliu hai poinakha-e, khatdi son-tanu mai-e. 

6Siga RAPIU palung lilan lujiu din-e, “Haise padlakge.” 

Madat Rianggu Madungao 
7Iniu RAPIU khugasu madungao khat ngaolan-e. Siga chariangniu madat lujiu 
thiukhaibo singbengga pah chapbambo khatdi paben-ga chariang thin bambo I 
ngao-e. 

8Siga paniu akhuga maniu-e, “Amos yo, nang nde ngaolo?” “Madatriang khat 
ngao-e,” chiujiu Iniu paokakge. Siga paniu din-e, “Iniu haise thinbo lamra 
amaidungdi singbeng kumjiu matunta mide chiubo lenbo-e. Iniu paliutu sajai 
pirabose alung kalilak mide. 

9Isaac kaikikdungniu chara kahum bambo bam hinatu Iniu kam maha mirabo-e. 
Israel maidunggu masanbo bam hinase nchummi rabo-e. Iniu chawang 
Jeroboam kiphiutu kam maha mirabo-e.” 

Amos Nai Amaziah 
10Bethel gu singku, Amaziah niu Israel mai wang Jeroboam khuga chakhumpao 
khat langkhai-e: “Amos niu nangtu kamshatra, maidung ruangga kam bamme. 
Palad hainiu nagu kadihtu kam mahami rabo-e. 

11Paniu haichiu dinbamme: “Jeroboam hai chariga shai mirabo-e khatdi Israel 
maidungtu paliu dih gasu kavang leng puitadmi rabo-e.” 

12Sichiu lujiu Amaziah niu Amos khuga din-e, “Phaimiukakung yo, buimide! 
Judah lam malanwang lujiu siga nalad dinlo. Paliutu pijiu naphijeng pikhai bilo. 

13Bethel haigara nagu sailadse dinta milo. Haigara chawanggu kahumbo bamsi-
e, khatdi maidung raky-e.” 

14Amos niu paokakge, “Ira chaphijeng leng sailad dinbo mai makge. Ira kabui 
khuanmai, khatdi ndutbangtu akhi mai-e. 

15Chiudi Iniu mily khuanjiu bambo gasu RAPIU niu atu thinlujiu pamai Israel 
maidung khuga sailad dinra chamtan pikhaibo-e. 

16Sijengniu tuhoira RAPIU niu dinbambo hai nkinglulo. Nangniu atu sailad 
dintalo khatdi Israel maitu thutalo chiujiu kham bamme. 

17Sijengniu, Amaziah yo, RAPIU niu nakhuga din bamme, “Nanao siniu npui 
nchengga papum jonjiu tadmi sune, khatdi nanahdung situ chariga gimi sune. 
Nagu kadihse njan tap-tap lujiu maidung khuga pikhaimi sune, sichiujiu napum 
siakdi nkengmai dihga shai khaimi rabo-e. Khatdi Israel maidung haitu paliu dih 
gasu puitad lujiu kavang thiumi rabo-e.” 

Amos 8 

Charasy Takamgu Madungao 
1Iniu Dithubo RAPIU khugasu madungao khat ngaolan-e. Siga Iniu charasy takam 
khat ngao-e. 

2RAPIU niu maniu-e, “Amos yo, nang degu ngaolo?” Iniu paokakge, “Charasy 
takam khat ngao-e.” RAPIU niu akhuga din-e, “Amai Israel maidung leng kaloibo 
tingse wangmide. Iniu paliutu sajai pirabo gasu alungli silak mide. 

3Sibo tingmik gara chawangkiningga thiubambo luise kap-huibo khuan thiumi 
rabo-e. pabam hinaga kashaibo phaw maliang mirabo-e. Paliutu tingjingbo 
bamgase thonkhai mirabo-e.” 

Israel Mai Nchum Mirabo 
4Kalek samaidungtu tao maluijiu bambo khatdi son-tanu maitu kam mahara 
kamjiu bammai naliu haise nking lulo. 

5Naliu ronna haichiu din bamme, “Aliugu tasiu jonra, masanbo tingmik situ 
khuan ngamlak mide. Dedaoniu Tabamnaise loijiu, aliugu jonlan suralo? 
Sichiusai madat maolujiu, paman khaisan lubui-e; khatdi aliu khugasu liumai 
khuga tajuga sonlubui-e. 

6Aliuniu pageng habo banmiuse paman kungjiu jonlu bui-e. Sichiujiu aliuniu 
kalek sajiu chapaw ruingam lakmai, chaphitopdi lu-ngam lakbo maitu kavang 
leng lulubui-e.” 

7 RAPIU, Israel mai Rawang niu siangmide, “Iniu paliu tienkam kasabo haitu 
wadaodi mangai lakge. 

8Sijengniu kadih haise kathi surabo-e, sichiujiu kadihga lungmai hina chariu 
magenthiu rabo-e. Kadihpiri pakhiangna thin kanuk khai rabo-e; haise Nile Giuki 
ka-kasuakbo kum rabo-e. 

9Niending tingga naimik ngutmijiu, tamiu mirabo tingse wangkinne. 
Dithubo RAPIU Iniu haise dinbo-e. 

10Iniu naliugu chakhuang changee situ kashai baibo khatdi chunwibo lui situ 
chunsajiu kapbo khuan pithiu khai mirabo-e. Iniu naliu pee gotlujiu maliufai 
piben khaine, khatdi panah khat nakha bambo puipiuniu panahse shaimijiu 

kiuhuibo kum naliutu pithiu khai rabo-e. Sibo naise pamalan-gu kasabo thiu 
rabo-e. 

11“Iniu kadihpiriga charakhum langkhai rabose pating wangkinne. Maidung 
siniu mariu sune, chiudi taruak leng makge; maidung siniu chari sune, chiudi 
tadui leng makge. Paliuniu RAPIU lad jengniu mariu chari sune, 
Dithubo RAPIU Iniu haise dinmibo-e. 

12Maidung siniu tingpilamsu tingrunlam khatdi tingbang lamsu tingnulam 
tadron sune. Paliuniu RAPIU cham pabam hinaga phiutad sune, chiudi paliu 
daolakge. 

13Sibo nai sira papum wibo akhang aliumaidi charijiu pajeng sajiu kaokiu sune. 

14Samaria mai rameng zan gasu tasiang siangmai, “Dan ra zan gasu,” maksai 
“Beersheba ra zan gasu,” tasiang siangmi mai hinase kaomi rabo-e khatdi 
sulanlak mide.” 

Amos 9 

Rapiu Gu Ladjan 
1 RAPIU niu rathakbam mungga chapbambo I ngao-e. Paniu chamtan pi-e: 
“Charaky tonse matanna kakhiu khailo, sichiujiu pakhiangnase kam malai 
khailo. Kakhiupang khaijiu chamaina piriga tiakiu khailo. Kamasiak maidung 
situ Iniu chari gasu kamshat mine. Mai khatdi paksi lakge, mai khatdi mari 
silakge. 

2Paliuniu charuidih lam paliu npui leng chukhai bamdi, Iniu paliutu juman 
lurabo-e. Paliuniu tinggen lam khangmidi Iniu paliutu jukiumi rabo-e. 

3Paliuniu Carmel Luong ton-ga nbai midi Iniu paliutu phiulujiu minlu rabo-e. 
Paliuniu duipui runsinglam nbai midi, Iniu duipuigu chakhaotu langkhaijiu 
paliutu pijiu maki rabo-e. 

4Paliu mikremai siniu paliutu kavang leng mintad midi, Iniu paliutu kamshat 
mira chamtan pikhai rabo-e. Iniu paliutu nkhakhai makjiu kam maha mira alung 
chapmibo-e.” 

5Dithubo, Ngamkambo RAPIU siniu kadihtu niakhaiboga haise kathi padle, siga 
lungbam mai hina achung rabo-e. Kadihpiri pakhiangna Nile Giuki kum kasuak 
rabo-e. 

6 RAPIU niu tinggen-ga paky thiukhai-e, khatdi kadih maga tingpuk tu pibam 
khai-e. Paniu duipuigu tadui situ kulujiu kadihga runkiu khaibi-e, 
pazanse RAPIU chiubo-e! 

7 RAPIU niu din-e, “Israel maidung yo, Iniu naliutu lukhaibo kumjiu Sudan 
maidungtu lukhaibo-e. Iniu naliutu Egypt dih gasu puipadbo kumjiu Philistine 
maidungtu Crete gasu khatdi Syria maidungtu Kir gasu maluang padbo-e. 

8Dithubo RAPIU Iniu nuan phungbo Israel mai wangdihtu phui bambo-e, chiujiu 
kadihpiri gasu kam maha mirabo-e. Chiudi Iniu Jacob kaikik maidung 
pakhiangnatu kam maha lakge. 

9Mariukuang lungga tasiu kachangbo kumjiu, Israel maidungtu tun kanukra Iniu 
chamtan pikhai rabo-e. Pageng hamaidung situ Iniu jatdung rong gasu luthonmi 
rabo-e. 

10“Tingwang niu aliu khuga kasabo wakhatdi piwang khai lakge,” chiujiu dinmai 
hina, nuan phungmai hinatu amaidung rong gasu chariga kamshat mine. 

Israel Maidungtu Pasai Lukhailan Rabo 
11  RAPIU niu din-e, “Iniu David gu chawang kadih situ kadihga kaokiujiu hamibo 
ky kumbo situ kalan khai bine. Iniu pagu singbengse katin khaijiu kalan khai 
bine. Nda karaiga kumgapjiu Iniu thiukhai bine. 

12Sichiujiu Israel maidungniu masiak bambo Edom kadihse ngamlu rabo-e, 
sichiusai jat hinase agu thiulan kamrabo-e,” chiujiu pakhiangna padkhai 
bambo RAPIU niu din-e. 

13“Atiat-ran lulakbo thiujiu miusy, khatdi jaw thaoran lulakbo mumsy pi 
masikhai rabo tingmikse wangkinne, chiujiu RAPIU niu din-e. Parim wibo jawse 
maluongga jaokiu bamne, sichiujiu maluong gase luangchiami rabo-e. 

14Iniu amaidungtu paliu kadihga puiwang lankhai bine. Paliu namdi samibose 
katin lujiu siga paliu lung lankhai bine paliuniu lingkhaibo alin-tara hina 
paliuniu tiurabo-e. 

15Iniu paliuleng pikhaibo kadih gase Iniu amaidungtu pilung khaine, sichiujiu 
paliutu pethon lanlak mide.” RAPIU naliu Rawang niu haise din mibo-e. 

Obadiah 

Obadiah 1 

1Haise Obadiah gu sailad si-e: Edom mai lamga Dithubo RAPIU siniu dinbo-e. 

Rapiu Niu Edom Maitu Sajai Pirabo 

RAPIU niu champao tadmaitu jat hina khuga langkhai mide, siga aliuniu pagu 
champaose chiulude: “Kaden lulo! Aliu Edom maitu chari thiura tadsukhe!” 

2Edom mai khuga RAPIU niu din-e, “Iniu naliutu kam mason mirabo-e, siga mai 
hinaniu naliu ken tiaksu rabo-e. 

3Nagu chaliangbo siniu natu son mide. Nagu dihsing namdise tatuniu charireng 
kamkhai bamme; nakyse maluongton-ga thiukhai bamme, sijengniu nangniu 
naronna din-e, ‘Saoniu atu jukiu ngamlu ralo?’ 

4Nangniu nakyse lengreng sip kumjiu kakulam thiukhai bamdi, chagan ruangga 
bambo kum ngaokhai bamdi, Iniu natu jukiu mirabo-e. 

5“Agatiu maidungniu nchun wangboga, paliuniu lunibo ronna khoi-e. 
Maidungniu mumsy raiboga, kasiara masiak khai-e. Chiudi natura nagu 
mikremai siniu kam maha duak mirabo-e. 

6Esau kaikik maidung yo, naliugu maniase sunglude. 

7Nawatmai siniu natu sonmide naliutu naliu dih gasu hathon mide. Naliu khuga 
agi manaijiu bammai siniu tuhoira naliutu ngamlude. Naliutu maluang tiubambo 
kahdung siniu naliutu tathak thiukhai bamde; sichiujiu paliuniu din bamme, 
‘Pagu ningtingse delam bamlo?’ 

8“Iniu Edom maidungtu sajai pirabo-e, paliugu ningtingmai situ kam mahami 
rabo-e, khatdi paliugu tasise luthonmi rabo-e. 

9Teman gu riphenmaise ping masami rabo-e, sichiujiu Edom ga bambo riphen 
hinatu kamshatmi rabo-e. 

Edom Maitu Sajai Pirabo Lam 
10“Palamra nangniu nasingna, Jacob kaikikdungtu kamshat mide khatdi paliugu 
suttiu-e, sijengniu naliutu kam mahami rabo-e, naliutu wadaodi chakhuang 
thiutami rabo-e. 

11Paliugu mikremaidungniu paliugu rengmun kampangbo naise nang siga chap 
bamme. Jerusalem gu chakhiu-chalan sutbo sangmaidung kumgap naliudi sa-e. 

12Judah ga bambo nasingnadung siniu sansabo gase nang nadiu wimak rabo-e. 
Paliu nchum miboga nang nuimak rabo-e. 

13Amaidungniu chariu magenthiubo naise naliu diu wijiu namdi gase ngutlujiu, 
paliugu maniase sutmak rabo-e. 

14 Paliugu magenthiu chariubo naise, mari lura paliu pakkinbo wan-ga, 
chapdang lujiu paliutu minmak rabo-e. Paliugu mikremaidung khuga benlen 
khaimak rabo-e. 

Tingwang Niu Jatdungtu Ladjan Thiurabo 
15“Jat hinatu, RAPIU Iniu ladjan thiurabo tingmikse nawang kinne. Edom mai yo, 
nangniu kamkhai mibose nakhuga kamkhai sune. Nangniu pikhai mibose natudi 
pikhai sune. 

16Agu masanbo luonggase amaidungniu kakhabo piangse sak khai mide. Chiudi 
pamungga lungbambo jat hinaniu sisuang khadiangbo sajai piangse sak rabo-e; 
sise saklujiu paliu hakam mirabo-e. 

Israel Mainiu Chari Ngambo 
17“Chiudi khangsiamai Zion Luong gase marimi sune, sise masanbo bam thiu 
rabo-e. Jacob maidung siniu daobuibo kadihse daorabo-e. 

18Jacob nai Joseph maidungse chami kum rabo-e; paliuniu Esau maidung tuse, 
magaorengtu chaminiu ruthon mibo kumjiu kam maha mirabo-e. Esau 
kaikikdung mai khatdi ringsi lakge. RAPIU, Iniu haise dinmibo-e. 

19“Judah gu tingrunlam bammai siniu Edom ga lunggom mirabo-e; maluongphi 
tingnulam bammai siniu Philistia situ ngammi rabo-e; Ephraim nai Samaria gu 
kadihse Israel mainiu lumi rabo-e; khatdi Benjamin maidung siniu Gilead tu 
ngammi rabo-e. 

20Tingpilam kavangthiubo gasu masiak lubo Israel mai riphendung siniu malan 
wangjiu, Phoenicia tu ngamjiu tingpilam Zarephath tangbo ngammi rabo-e. 
Jerusalem gasu kavang thiujiu Sardis ga lungbam maidung siniu, tingrunlam 
bambo Juda maigu namdakdung situ ngammi rabo-e. 

21Jerusalem ga chari ngamlu maidung siniu Edom tu chari thiujiu thinmanmi 
rabo-e, sichiujiu RAPIU papum siakniu chawang thiu rabo-e.” 

Jonah 

Jonah 1 

Jonah Niu RAPIU Kadin Piumakbo 
1 Naikhat, RAPIU niu Amittai nahpiu Jonah khuga din-e. 

2Paniu din-e, “Kadibo namdi Nineveh gase tadlujiu siga lungbam maidung khuga 
dinkhai bilo; paliu hai dejiukha salo chiubo Iniu sijiu bambo-e.” 

3Chiudi RAPIU khugasu marilura, Jonah niu npui kakilam tadmide. Paniu Joppa 
lam tadkhai mide, siga Spain lam tadra kambam niubo malee khat daode. Paniu 
tadrabo phijeng pilujiu malee rampaotu maluang lujiu, RAPIU khugasu mari lujiu 
Spain lam tadmide 

4Chiudi RAPIU niu duipuiga tingkai katanbo langwang khaide, siga tingthung 
tingkai tanju mibo jengniu maleese pangra kum mide. 

5Malee rampaodungse pingchang pingjiu, mai hina para-para khuga nkha khaira 
khengsude. Sigasu maleese masen bira paliugu maniadung thonpad sude. Chiudi 
Jonah sira n-hanglam kiulujiu, malee lungga jipting bamme. 

6Siga malee rambo munranpi siniu patu daolujiu pakhuga din-e, “Nang dekamjiu 
jipting bamjiulo? Sulujiu nara khuga nkha khaira khengsulo. Paniu aliuleng 
manang khaijiu, aliutu kalan khaibo sui-e.” 

7Malee rampaodungniu khat-khat khuga dinsude, “Haikumbo kapingbo hai aliu 
saojengniu daojiulo chiubo taden thonjiu phui mataikhe.” Sichiujiu paliuniu 
taden thonboga, Jonah zan-ga padde. 

8Sijengniu paliuniu pakhuga din-e: “Chiusai tuhoira aliu khuga dinkhailo! Haibo 
lamga saotu madam khai ralo? Nang haiga nde kambam jiulo? Nang debo dih 
lamsu wangjiulo? Nang nde jatlo?” 

9“Ira Hebrew mai-e,” chiujiu Jonah niu paokakge. “Ira ting-kadih khatdi duipuitu 
dambo RAPIU, Tingwang tu kahumbo mai-e,” 

10RAPIU khugasu pah pakkinbo-e chiubo hai Jonah niu paliu khuga dinkhaide. 
Siga malee rampaodungse pingchang pingmide, sichiujiu pakhuga din-e, “Sise 
mai kapingbo gu-e!” 

11Tingthung tingkaise tanbi-bi sude, sijengniu pakhuga paliuniu din-e, 
“Tingthung tingkai haitu khamra aliuniu natu nde kamralo?” 

12Jonah niu paokakge, “Duipuiga atu thonkhai milo, chiusai haise saojing mine. 
Naliutu haikumbo tingthung tingkainiu kam kabuak bambo hai adon jengniu-e.” 

13Chiudi malee rampaodung siniu paliu laisang khaijiu maleese rampum genlam 
rampadra matan sude. Chiudi tingthung tingkaise tanbi-bi mijiu paliu tadkhaira 
hamide. 

14Sijengniu, paliuniu RAPIU khuga kapjiu kheng sude, “Hey RAPIU yo, hainapiu 
jengniu aliutu pi shai khai tulo! RAPIU yo, pakhiangna hai nangniu kamkhaibo-e.” 

15Sichiujiu paliuniu Jonah tu ponlujiu duipuiga thonkhai mide, siga kasuakbose 
saonuang mide. 

16Haijengniu malee rampaodungse RAPIU tu pingchang pingmide, sichiujiu 
paliuniu chara thiujiu patien thiura ladriat thiu sude. 

17  RAPIU gu chamtan niu Jonah tu chakha kadibo khatniu kajong lude, sichiujiu 
paniu chakha lungga nchun sum, n-nien sum bamkhang sude. 

Jonah 2 

Jonah Rathoi 
1Chakha wonpui lung gasu Jonah niu pa-Rawang, RAPIU khuga kheng sude: 

2“Hey RAPIU yo, Iniu magenthiubo tingga, Iniu natu ku-e, siga nangniu atu 
paokak khai-e. Kasukbo charuiram gasu nkha khaira Iniu khengboga nang 
chiukhai bi-e. 

3Kasukbo duipui runsing gase atu thonkhaijiu nagu duiliu katanbo siniu atu 
gomnam bamme. 

4Atu nabam gasu hathon mide sijengniu nagu masanbo Rakyse wadaodi ngaolan 
lak mide chiujiu I maning-e. 

5Ariga tadui maliamwang I kahak bamme; duipui siniu atu gomting mide, khatdi 
duipuigu mpe siniu apeetham kabetman mide. 

6Kadihtu tingtheng khamten khai bambo maluang-men katang tadkiu mide. 
Chiudi Oh RAPIU, a-Rawang yo, nangniu atu kasukbo gasu juring khai bide. 

7Aringting hai anijiu nkhuang mirabo tingga Iniu nakhuga kheng-e, RAPIU yo, 
nangniu nagu masanbo Raky gasu akhuan chiukhai bi-e. 

8Pageng habo rameng situ kahumbo maidung siniu nagu kadin piumakge. 

9Chiudi Ira natu thuonbo lui thiune, Iniu naleng rathak mania pine; sichiujiu Iniu 
ladriat khaibose kamne. Juringbo hai RAPIU khugasu wangbo-e!” 

10Siga RAPIU niu Jonah tu taphuga maruipad raleng chakha situ chamtan 
pikhaiboga, siga maruipad khaide. 

Jonah 3 

Jonah Niu RAPIU Kadinpiubo 
1 RAPIU niu Jonah khuga dinlan-e. 

2Paniu din-e, “Kadibo namdi Nineveh lamse tadlujiu, Iniu nakhuga dinkhai mibo 
chamse maidung khuga paokhai bilo.” 

3Sigasu Jonah niu RAPIU kadin piujiu, Nineveh namdi kadiboga jengsum tadtiu 
tadkhaibo gase tadsude. 

4Jonah niu n-nien tadron jingjiu paoron sude, “Nineveh haitu jeng atai saiga kam 
maha mirabo-e!” 

5Nineveh maidungse Tingwang chamtu malum mide. Sijengniu paliu mathiu, 
mai hina, dithubo gasu siamthubo katang maliufai benlujiu khatdi kalum rijiu 
paliu lung limibo lenra chap mide. 

6Nineveh mai wangpiu siniu haise chiuluboga, pawangbam ganiu sulujiu khatdi 
papuan luakpad lujiu maliufai benlujiu tabui jiuga ntao mide. 

7Paniu Nineveh ga lungbam mai mathiu khuga tacham paoron khaide: “Haise 
chawang nai pagu chakampaodung khugasu padbo chamtan-e mai khatdi 
watiubo suimakge, chamai hina, matom kabui khatdi khaorui-khaona hina, 
watiu-wasakbo suimakge. 

8Chamai hina khatdi khaorui-khaona hina maliufai benkam rabo-e. Mai hinaniu 
Tingwang khuga pachun ngutjiu kheng matan rabo-e khatdi pagu-gu kasabo 
nkhai rili hina phutmi rabo-e. 

9Sichiusai Tingwang niu palungpom gasu palung kali khaijiu aliu shaimak lubui-
e!” 

10Paliuniu kambambose Tingwang niu ngaode, paliu nkhai rili kasabo 
phutmibose paniu ngaode. Sijengniu paniu palung lilujiu paniu dinkhai mibo 
sajaise paliu khuga kamkhai makge. 

Jonah 4 

Jonah Gu Lungpom Khatdi Tingwang Gu Lungsiat 
1Haijengniu Jonah pachun sachang samide khatdi palung pom mide. 

2Sichiujiu paniu kakhengthiu sude, “RAPIU yo, nangra haichiu rabo-e chiujiu Iniu 
aky gasu tadpat makhabo suangga dinmibo makma? Sijengniu I Spain lam 
pakmira matanbo-e. Nangra chalungsa sibo Rawang si-e, pawan machang 
khengsibo, nkhakhai sibo khatdi nalung nkhin lujiu sajai pikhai makbo Rawang 
si-e. 

3RAPIU yo, tuhoira atu pishai khai sulo. I ringbambo suang shaimiboniu wi-nkiu-
e.” 

4 RAPIU niu paokakge, “Nalung pomra nangam-nangiu nde bamjiulo?” 

5Siga Jonah niu namdigu tingbanglam tadlujiu ntaobam mide. Nineveh ga degu 
padsu ralo chiubo phuira paniu wahiu kamlujiu ntao bamde. 

6RAPIU, Tingwang niu Jonah tu amansaijiu mahiu khaira singbang khat pi 
puakkhang khai bide. Sibo singbang jengniu Jonah pachun wichang wijiu bamde. 

7Chiudi pasaibo nai nsuan, Tingwang niu sibo singbangtu kam masara nkiat 
langkhaijiu, tiushat mide. 

8Naimik padsuboga, Tingwang niu tingbang lamgu tingkai kathiubo langkhaijiu 
tingphu siniu Jonah shaira kum mide. Sijengniu pah shaini siak mide. Paniu din-
e, “I ringbambo suang shaimiboniu wi nkiu-e.” 

9Chiudi Tingwang niu pakhuga din-e, “Sibo singbang jengniu nalung pomra 
nangam-nangiu degu bamjiulo?” Jonah niu paokakge, “Alung pomra amaji 
bamsiakge, shaibuibo katang amaji bamme!” 

10 RAPIU niu pakhuga din-e, “Haibo singbang hai nchun khatniu puakkhangbo-e, 
pasaibo nai ngaota mibo-e, nangniu haibo bangtu lingkhaibo makge, maksai, 
wadi kamkhaibo ha-e, chiudi nangniu haibo bang jengniu nalung niu-e! 

11Sichiusai, kadibo namdi Nineveh haitu dejiukha Iniu lungsa ralo. Sibo rigasu, 
haiga pachun thiumakbo nahdung 120,000 khatdi khaorui khaona wajiukha 
bamme!” 

Micah 

Micah 1 

1 Jotham, Ahaz khatdi Hezekiah paliuniu Judah mai wangdung thiubambo tingga 
Moresheth namdak gasu wangbo Micah khuga RAPIU niu haibo champao hai 
pikhaibi-e. Samaria nai Jerusalem lamga RAPIU niu Micah khuga haidung hinase 
madukhai-e. 

Samaria Nai Jerusalem Leng Kiuhuibo 
2Naliu jat hina haise nkinglo; Kadihriga lungmai hina haise nkinglo! 
Tanthubo RAPIU niu naliutu atungsu rabo-e. Pagu tinggen raky gasu dinbo hai 
nkinglo! 

3Pagu masanbo bam gase RAPIU wangkinne; paniu kiulujiu maluangdung ton 
gase tadne. 

4Makhui khuangse chamiga tunmibo kum, paphi hangga maluongdungse tunmi 
rabo-e; luongbut gasu tadui runkiubo kumjiu paliutu ramjeng gase runkhai 
mirabo-e. 

5Haibo hina padrabo-e, palamra Israel maidungniu Tingwang tu atungjiu nuan 
kammide. Israel mainiu kadin piumakbo hai saotu madam khai ralo? Haibo 
dihsing namdi siak Samaria niu-e! Judah mainiu charameng kahumbo haise 
saogu kamaobo gulo? Jerusalem siak niu-e! 

6Sijengniu, RAPIU niu din-e, “Iniu Samaria haitu nkan hangga karapon khaibam 
pithiu khaijiu, mumsy lingbo bam pithiu khai mine. Namdigu chagiatse Iniu 
ramjengga marakhaijiu, namdigu kaphungse maruang riang-riang mine. 

7Paman kungbo ramengdung haise kampang tap-tap lujiu,charaky gu papum 
kajonpuidung khuga pikhai mibo hinase chaminiu kam mahami rabo-e, khatdi 
wamengdungse karapon khaiga makhuanting khaimi rabo-e. Haidungse 
Samaria mainiu kadih-tam leng makhuan lubui-e, chiudi tuhoira pagu mikremai 
siniu charaky gu papum kajonpuidung pithiu khaira pabam katamlam paliutu 
puitad mine.” 

8Siga Micah niu din-e, “Haijengniu achun sajiu Iniu kiuhui rabo-e. Agu chunsabo 
hai lenjiu, Iniu aphirong khatdi apumruang tadrabo-e. Iniu tany kumjiu 
kanginjiu kangung rabo-e khatdi ruidi kumjiu kakuksu rabo-e. 

9Samaria mai jamse wisilak mide, sichiujiu sibo magenthak kumjiu Judah maidi 
daorabo-e; amaidungniu lungbambo, Jerusalem rengmun siakga nchumbo hai 
wangtang mide.” 

Mikremainiu Jerusalem Tu Hawangbo 



1574 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

10Aliu san sabo lamga hai Gath ga bammai aliu mikremai khuga dintulo; nangniu 
kapbo hai pijiu paliutu ngao khai tulo. Beth Leaphrah mai yo, naliuniu 
kamanangbose tabui jiuga kalajiu lenlulo! 

11Shaphir maidung yo, napumruang mangamjiu kavang thiutad sulo. Zanaan ga 
lungmainiu paliu namdi gasu tadpad huta mide. Bethezel maidungniu kiuhuibo 
khuanse naliuniu chiuboga, siga nbaibam hamide chiubo naliuniu sirabo-e. 

12Maroth maidungniu mathak khaira ramgunjiu khuan bamme, 
palamra RAPIU niu Jerusalem gase sansabo hai phungwang kin-e. 

13Lachish ga lungbammai naliuniu chaqontu chaqon-kari pithiu khai-e. Naliuniu 
Israel mai nuan situ ali-e, sichiujiu Jerusalem maitu nuan ga jukhai mide. 

14Tuhoira, Judah maidung yo, Moresheth Gath namdaktu ramna sukhe chiu din 
mide. Israel mai wangdung siniu Achzib namdak gasu nkha daotami rabo-e. 

15Mareshah maidung yo, RAPIU niu naliutu mikremai khat khuga benlen khai 
mine, paliuniu naliu namdi situ sutlu rabo-e. Israel maigu jupaodung siniu 
Adullam ga tadlujiu tulimkiga nbai sune. 

16Judah maidung yo, naliuniu kungbo naliu nahmai jengniu chunsabo lenjiu 
naliu tham karup milo. Chamitiuleng kumjiu napi got milo, palamra naliu 
nahmaidungtu kavang thiura naliu khugasu puitadmi rabo-e. 

Micah 2 

Lunglakmaitu Atungmaigu Sansiat 
1Kasa rangjiu, nchun jikiu lakjiu bammaidungse dejiukha sansa ralo! Paliuniu 
rangkhai mibose, nsuan padjiu paliuleng pajat daogapboga paliuniu kasabose 
kam mi-e. 

2Paliuniu chaluse luni misai sutlu-e; paliuniu chakyse luni misai sutlu-e. Kikhun 
khatgu mania, maksai mai khatgu maniadi masiaklu makge. 

3Sijengniu RAPIU niu din-e, “Iniu naliu riga chariu magenthiubo haise 
phungwangra ranglude, haise naliu marisi lakge. Naliu ronna kabuakbose 
phungwangbo-e, sichiusai naliu wasao thiujiu tadlan silakmi rabo-e. 

4Pawanse wangtangboga, naliugu sansabo haitu maidungniu characham thiujiu 
din kadah surabo-e. Sichiujiu naliuniu daomibo kapingbo lamga paliuniu haichiu 
chalui thiu sune; Aliura nchum kam mide! RAPIU niu aliu kadih hai lutad mide 
khatdi aliutu mikremai khuga pikhai mide.” 

5Sijengniu, maidung leng kadihse RAPIU niu malan khaibo wan-gase, naliu mai 
khat dam lengdi daolakge. 

6Maidungniu akhuga paoron wangjiu din-e, “Aliu khuga paoron wang mane. Sibo 
lamga wadi din tulo. Tingwang niu aliutu kam chaliukhai lakge. 

7Israel maidung hai Tingwang siang hangga bamme chiubo naliu maning 
jiuma? RAPIU niu palung kheng ngamlak mijiu ma? Pachangjiu haikumbo 
ngamse paniu kamkhai rama? Kamaji kambo maitu paniu lungsajiu npao khaibo 
makma?” 

8 RAPIU niu paokakge, “Naliuniu amaidungtu, mikremaidungtu kumjiu atung-e. 
Chari thiubo gasu mari lujiu chakylam malanwang maigu fai-nise naliuniu agara 
khuan bamme. 

9Naliuniu amaidunggu maipuidungtu paliuniu masenbo ky gasu hathon lujiu, 
agu tingthenggu thoidam pikhaibo paliu nahdungtu sutlude. 

10Sulujiu tadsulo; nbai bamse haiga hamide. Naliu nuan siniu haibo bamtu kam 
nchum mide. 

11“Haibo maidungniu kalik aratjiu tek-jawse naliuleng singgiu kumjiu 
luangwang rabo-e,’ chiujiu aratbo sailad dinmai situ masen-e.” 

12“Chiudi masiak khaibo Israel maidung naliu mathiutu Iniu puiwang aruanglan 
khai rabo-e. Milydung situ paliu baoga khomwang aruangbo kumjiu Iniu naliutu 
puiwang aruangkhai birabo-e. Piubon kawiboga phuibambo milydung kumjiu, 
naliu kadihga maidungse wang machong lan rabo-e.” 

13Tingwang niu paliuleng npui lekhaijiu paliutu kavang thiubo gasu jupad khai 
rabo-e. Paliuniu namdigu rengmunse kampang lujiu khenrang thiujiu tadmi 
rabo-e. Paliu wangpiu, RAPIU papum siakniu paliutu majangpad khai rabo-e. 

Micah 3 

Micah Niu Israel Maigu Jupaodungtu Din Masa Khaibo 
1Israel maigu mawang paodung naliu nkinglo! Kamajibo lamga naliu 
manangkhai rabo-e, 

2chiudi naliuniu kawibo situ mareng lujiu kasabo situ masen-e. Naliuniu 
amaidungtu maring paliu gi la-e khatdi paliu rahgasu paliu-tia maliam padle. 

3Naliuniu amaidungtu tiulude. Naliuniu paliu gi talujiu, paliu rahku kamtang 
mide, khatdi chamee kumjiu paliutu langra dantap-tap mide. 

4Naliuniu RAPIU khuga khengdi, paniu naliutu paokak khai makrabo wanse 
wangkinne. Paniu naliu rathoise nking khai lakge, palamra naliuniu kasabose 
kam mide. 

5Wa kalen pisai, agi-manaibo siniu ladriat khai, wa kalen pimak sai, chariniu 
kapin khaibo amaidungtu sontiubo phaimiukakung maidung khuga RAPIU niu 
din-e, 

6“Phaimiudung yo, naliu tingse loimi lajiu bam mide, naliuleng naimik ngutmide. 
Palamra naliuniu amaidungtu jumao mibo jengniu madungao gu sailadse 
naliuleng hamide, siniu wakhatdi naliuniu sailad din ngamlak mide.” 

7Pasaileng din masuang maise din ngamlak mibo jengniu mangam rabo-e. Paliu 
mathiutu kam mangam khai rabo-e palamra Tingwang niu paliutu paokak khai 
tamide. 

8Chiudi atura, RAPIU niu pagu hiupuina nai pumtan siniu piphui khaijiu khatdi 
majibo lungchun nai kahubo hotse pikhaijiu Israel maigu nuanse degulo chiubo 
pi din khai-e. 

9Israel maigu mawang paodung naliu akhuan nkinglo; naliura nchangbo situ 
mareng-e, khatdi majibo situ kamaobo leng kamkhai-e. 

10Naliuniu Tingwang gu namdi, Jerusalem haitu maitu gibo bam khatdi 
majimakbo bam pithiu khaijiu bamme. 

11Namdigu mawang paodung siniu tanimleng dihthinbo ngamse kamme, 
singkudung siniu wa pisai Tacheng-tajaise chali padle, phaimiukakung mai siniu 
rangkang leng sailad din-e—sichiujiu paliu mathiuse RAPIU niu paliutu maluang 
bamme chiujiu din bamme. Paliuniu din-e, “Kasabo wakhatdi aliu khuga 
wanglakge, RAPIU niu aliutu maluang bamme.” 

12 Naliuniu haichiu kambo jengniu, Zion haitu chalu kumjiu phumi rabo-e, 
Jerusalem haise kara ponkhaibo bam thiumi rabo-e, khatdi Charaky luong haise 
mariuram mawimi rabo-e. 

Micah 4 

RAPIU niu Ting-kadihpiritu agi-manaijiu Mawang Rabo 
(Isa 2.1-4) 

1Wangkinbo tingmik gase tuhoi Charaky chapbambo luong hai, mathiu ruangga 
kuthubo bam khat thiumi rabo-e, luongbut hinagu paton thiumi rabo-e. 

2Jatdung wajiukha haiga jonwangjiu haichiu din sune, “RAPIU gu maluang lamse 
aliu khangsukhe, Israel mai Rawang tu, Kahumboky lamse tadsukhe. Siga paniu 
aliutu pachunningse kamra katikhai sune; paniu kada khaibo npui gase aliu 
tadne. Palamra RAPIU gu katikhaibose Jerusalem gasu wangbo-e; Zion gasu 
pamaidung khuga paniu dinkhaibo-e.” 

3 Jatdunggu kadibo pumtan hina, kadiu lamdi, kana gadi tathu-chara hinase 
paniu tiakkhai bine. Paliu hengse kafiu leng kam mine, khatdi paliu ngiuse nsina 
leng kam mine. Jatdung siniu wadaodi charithiu lanlak mide, charileng wadaodi 
kaden lanlak mide. 

4 Mai hina agi-manaijiu lungrabo-e; pagu-gu mumsireng khatdi ndutbangli gase 
mai khatniudi paliutu kapin lanlak mide. Ngamkambo RAPIU niu haise ladriat 
khai mibo-e. 

5Jat hinaniu para-ra gu kadin piujiu kahum rabo-e, chiudi aliura aliu 
Rawang, RAPIU kadin piujiu tingtheng patu kahum rabo-e. 

Kavang Thiubo Gasu Israel Mai Malanwang Rabo 
6 RAPIU niu din-e, “Iniu sajai pikhai mibo, kavang thiu tadmi mai, chariubo 
khengkhai mibo maidungtu, Iniu ku madui rabo wanse wangkinne, 

7Paliura chaky gasu diujiu tad mide khatdi paliu phi tangmide, chiudi masiak 
bammai khuga Iniu kasanbo phibang thiujiu kam khaine, sichiujiu paliu hai 
kadibo jat khat thiuwang rabo-e. Sibo wan gase Iniu paliutu Zion Luong gasu 
tingthengjiu mawangmi rabo-e.” 

8Naliu Jerusalem mai yo, Tingwang niu pamaidunggu mily khuanpiu kumjiu, 
pagu akheky-ton gasu phui khaijiu, nda pakak khat naliu wangdihgu dihsing 
thiukhai mibose kumjiu thiulan rabo-e, 

9Dekamjiu naliuniu haichiu kap marungjiu bam ralo? Dekamjiu maipuigu 
manathad kumjiu naliu magenthiu bam ralo? Naliu wangpiu hami jiuma, maksai 
naliutu ladpimaise shaimi jiuma? 

10Ngena manarabo pui thad kumjiu, Jerusalem mai hai paliu gen thiubo siniu 
nkuonroi-roijiu namditu phutlujiu, nkan hanglam tadmi rabo-e. Babylon lam 
naliu tadrabo mide, chiudi siga RAPIU niu naliutu naliugu mikremai khugasu 
gukhai bine. 

11Jatdung wajiukha siniu naliutu atungra wang madui mide. Paliuniu din-e, 
“Jerusalem haitu kam mahasiak mirabo-e! Haibo namdise nchum mibo aliuniu 
ngaosu rabo-e!” 

12Chiudi RAPIU chunningga degu bamlo chiubo jatdung siniu simakge. 
Chamiubui-tu, asaiphung gasu kabiubo kumjiu, paliutu biujiu sajai piraleng 
khomwang aruang khai nbamme, chiubo paliuniu sitanglu makge. 

13 RAPIU niu din-e, “Jerusalem maidung yo, tadlujiu naliu mikremaitu sajai pikhai 
sulo! Iniu naliutu chagi-ke phungbo khatdi tanaagi ntin phungbo kabuichi 
kumjiu pitan khai bine. Naliuniu jatdung wajiukhatu niakpet khai lujiu, paliu 
lungpom gasu sutlubo chakhiu-chalanse, kadihpiri pakhiangna gu Rapiu thiujiu 
bambo akhuga naliuniu kalen thiujiu kadkhai rabo-e.” 

Micah 5 

1Jerusalem maidung yo, naliugu riphendungtu khom madui sulo! Aliutu 
taomagui lude! Paliuniu Israel maigu jupaotu aphenjiu bamme! 

Bethlehem Gasu Mawangpao Khat Pikhaira Tingwang Niu Ladriat Khaibo 

2  RAPIU niu din-e, “Bethlehem Ephrathah yo, nangra Judah gu namdak gasu 
siamthubo khatle, chiudi nakhu gasu Iniu Israel maileng mawangpao khat pi-
lungwang khairabo-e, pah haise nda kating kiriang gasu wangrabo-e.” 

3Sichiujiu maipui siniu panah khat lungkhai makthen, RAPIU niu pamaidungtu 
paliugu mikremai khuga phutkhai mirabo-e. Sigasu pamaidung kavang thiutad 
mibo maidungse wang aruanglan rabo-e. 

4Paniu wangboga, RAPIU khugasu wangbo pumtan nai RAPIU, Tingwang papum 
siakgu kendibo siniu pamaidungtu mawangrabo-e. Pamaidungse manang 
makjiu lungrabo-e, palamra kadihpiri pakhiangnaniu pagu kadibo kendi situ 
suikhai rabo-e, 

5siga paniu agi-manaibose phungwang rabo-e. 

Gukhairabo Khatdi Sajai Pirabo 

Assyria mainiu aliu kadihse chari thiujiu, aliugu charirengse kampang ngutsai, 
paliutu aphenra aliugu tanthubo jupaodung situ aliuniu langpad khaine. 

6Maniagu pumtan siniu Nimrod kadih Assyria maitu paliuniu ngamlu rabo-e, 
sichiujiu aliu kadihtu charithiu ngutboga, paliuniu Assyria mai khugasu aliutu 
gukhai bine. 

7Masiak lubo Israel maidung sira RAPIU niu jatdung riga kajikdui pikiu khaibo 
kum, khatdi piubuan riga tingdui kajin khaibo kum rabo-e. Paliuniu chamaitu 
mangiukhai makjiu Tingwang khu mangiukhai rabo-e. 

8Sichiujiu jatdung ruangga masiak lubo mai sira mariujiuga maksai piuriangliga 
ndongquiniu patatek phiutiu kinbo kum, paniu milydung ruangga wanglujiu 
paliu riga machakkhang thonjiu phektap-tap mibo kum rabo-e—siga paliutu 
gukhaira agunbo hami rabo-e. 

9Israel mainiu pagu mikremaitu ngamlujiu, paliu mathiutu kam mahami rabo-e. 

10 RAPIU niu din-e, “Sibo wan-ga Iniu naliu qondungtu lutad mine khatdi chaqon-
kari situ kam maha mine. 

11Naliu kadihga bambo namdidung situ Iniu kam maha mine khatdi naliugu 
charireng hinase kampang mine. 

12Naliuniu thinbo chamik thao kadadbo gaa situ Iniu kam maha mine, sichiujiu 
sailad din makra Iniu kamkhai mine. 

13Iniu naliugu charameng nai masanbo tukang-tiang situ kam maha mine; naliu 
pumsiakniu kamlubo situ naliuniu kahumta mirabo-e. 

14Naliu kadihga bambo charapui Asherah ramengdung situ khatdi naliugu 
namdidung situ Iniu kam maha mine. 

15Alad piumakbo jatdung hina riga, Iniu alung pomchang pomjiu chakhum rui 
rabo-e.” 

Micah 6 

Israel Mai Riga RAPIU Niu Tathu Tiakbo 
1Israel mai riga RAPIU niu tathu tiakbo hai nking khailo. RAPIU yo, sulujiu nagu 
tathuse tiak sulo, nangniu dinbose pijiu ramluongdung nai luongbutdungtu 
pichiu khailo. 

2Kadihpirigu halan makbo kaphung, ramluongdung naliu, RAPIU gu tathu tiakbo 
hai nking khailo. RAPIU niu pamaidungtu tathu tiakra kam bamme. Paniu Israel 
maitu atungjiu ladzan thiura kam bamme. 

3 RAPIU niu din-e, “Amaidung yo, Iniu naliu khuga degu kamkhai mijiulo? Iniu 
naliu bangrid leng kamkhai mijiu ma? Atu paokak khailo. 

4Iniu naliutu Egypt dih gasu jupad khaibo-e; kavang thiujiu bambo gasu naliutu 
rankhai bibo-e; naliutu jukhaira Iniu Mose, Aaron khatdi Miriam tu langkhaibo-
e. 

5Amaidung yo, Moab mai wangpiu Balak niu naliu khuga degu kamra rangkhai 
gulo, siga Beor nahpiu Balaam niu dechiu patu paokak khailo chiubo maningtao 
khailo. Akakia gu rijiky gasu Gilgal tangbo lungga degu padmilo chiubose 
maningtao khailo. Naliutu rankhaira jengniu degu Iniu kamkhai milo chiubo 
haise maningtao khailo.” 

RAPIU Niu Degu Masenlo 
6Tinggen Rawang, RAPIU tu kahumra wangbo tingga Iniu degu phungwang ralo? 
Withubo matompoise rukhaijiu charathiu raleng Iniu pakhuga phungwang 
rama? 

7Iniu pakhuga mily sang-sang, maksai pakhui simakbo, takisa phungwangbo 
siniu RAPIU lungchun kimlu buima? Anuan jengniu anah naraitu Iniu pakhuga 
kadkhai rama? 

8Chiumakge, kawibose kamra RAPIU niu aliu khuga dinkhai mibo-e. Paniu aliu 
khugasu masenbo sira kamajibo kamjiu lungsa saomakbose lenkhaira, khatdi 
lung manonjiu Tingwang khuga akadjiu bamrabo haitu-e. 

9 RAPIU tu pingbo hai kaningtingbo gu-e. Paniu namditu kujiu bamme, “Namdiga 
wang aruang bammai naliu haise nking khailo! 

10Kasamai kygase paliu lung masan makjiu daolubo senlanse bamme. Iniu 
marengbo, nchangmakbo madadse paliuniu thin bamme. 

11Majimakbo taju nai madad thinbam maitu Iniu dechiujiu kuak khai ngamlu 
ralo? 



1580 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

12Kalekwimai naliuniu kaleksamaitu kam masajiu bamme, khatdi naliu mathiu 
hai aratle. 

13Naliu nuan jengniu, naliutu kam mathiujiu kam mahami raleng Iniu kamsu 
mibo-e. 

14Naliuniu tiujiu bamdi kimlakge--mariujiu naliu tadrabo-e. Naliuniu maniase 
phunglu tadsune chiudi sise naliuniu baikhai ngam lakge, naliuniu bailubo 
hinase chari gasu Iniu kam mahakam mine. 

15Naliuniu alin-tarase lingkhai sune, chiudi sise atiat silakge. Naliuniu takisa 
gasu wasase niak sune, chiudi haise naliuniu wadaodi thinpiu lakge. Naliuniu 
jaw thao sune, chiudi sise wadaodi sakkhai lakge. 

16Haise padrabo-e palamra naliuniu Chawang Omri nai panahpiu Chawang Ahab 
gu kasabo thakse ali kami gasu-e. Naliuniu panaigu tasiam kasabo haise ali jut-
jut kami jengniu naliutu din masajiu nchumbose naliu riga Iniu phungwang khai 
rabo-e. Pabam machangga naliutu chalung pomjiu pilung khai rabo-e.” 

Micah 7 

Israel Maigu Matun Makbo Lunlung 
1Mathaku-e! Ira singbangga charasy daomakbo khatdi mumsiken-ga mumsy 
daomakjiu mariubo piu kum mide. Mumsy hina khatdi tiuwibo ndutsy hina 
raikam mide. 

2Haibo kadihga palung masanbo mai khatdi hamide, Tingwang kadin piubo mai 
khatdi hamide. Mai hinase maitu kamshat ratu chonjiu bamme. Mai hinase 
parammai karaitu hajiu bamme. 

3Paliu mathiuse kasa kamra kamsi kamme. Chakampaodung khatdi 
ladjanpaodungniu tanim khengjiu bamme. Pazan katadmaidung siniu paliu 
maningga chalad dinjiu bamme, sichiujiu paliuniu wa kasa rang macham 
bamme. 

4Withubo khatdi palung masanthubo paliudi pageng habo piumendung kum 
kam mide. Tingwang niu maidungtu paliugu akhemai khatdi phaimiukakung 
maidung khugasu kachankhai mibo kumjiu, paniu sajai pirabo tingmikse wang 
mide. Tuhoira paliu suang hajiu kabuak bam mide. 

5Naky ningmaitu maksai nakamaitu malum tulo. Nanao khuga dinkhaibo katang 
manang silo. 

6Haibo wan sira panahpiudung siniu, paliu piudungtu kapangbo kumjiu kam 
sune, panahpuidung siniu, paliu puidungtu atuk lakge, khatdi maipuinahmai 
siniu paliu naimaitu n-gi sune; sichiujiu mai khatgu mikremaise pakikhun siak 
mainiu thiu sune. 

7Chiudi Ira RAPIU tu khuanjiu bamme; atu gukhaira, Tingwang tu Ira malumjiu 
khuan bamne. A-Rawang niu alad chiukhai rabo-e. 

RAPIU Niu Juringbo Phungwang-e 
8Aliugu mikremainiu aliu riga nuimenjiu bamra palam ha-e. Aliu kaomide, chiudi 
aliu sulanmi rabo-e. Tuhoira aliu tamiuboga bamme, chiudi RAPIU niu aliutu 
pabiu kabenbose pikhai bine. 

9RAPIU khuga aliu mao mide, siniu aliu pakak khatra, pagu lungpomga 
khengbamra mide. Chiudi kanambo gara aliu khuga kamkhai mibo kamaobose 
paniu kam majikhai lan bine. Paniu aliutu kabenboga juwang khai bine, paniu 
aliutu gukhaibose aliu ringtingga ngaolu rabo-e. 

10Aliu mikremainiu haise ngaolujiu mangammi rabo-e—aliutu nuimenjiu 
bambo aliu mikremai siniu “Naliu Rawang RAPIU se delam bamlo?” Haichiu 
dinmai siniu npui-nchengga nkhuang-kalajiu taniangjiu ga bambo situ aliuniu 
ngaorabo-e. 

11Jerusalem maidung yo, namdi rengse thiusu lanrabo tingse wangkinne. Sibo 
tinggara naliu kadih hai disanpad surabo-e. 

12Namaidungse pabam hina gasu—Assyria gu tingbang lamsu, Egypt gu tingnu 
lamsu, Euphrate luongriang lamsu, duipui nai ramluonggu kadiubo lamsu naliu 
khuga jonwang rabo-e. 

13Chiudi kadihpiri haira kathaidih mawimi rabo-e, palamra siga lungmaidungse 
paliu cheng sa-e. 

RAPIU Niu Israel Maitu Lungsa Khaibo 
14 RAPIU yo, nangniu kadalubo namaidunggu mily khuanpao thiukhailo. Paliuniu 
ramjing gase lung mara-maren kammi tadi, paliu mungga bambo sira kadih-tam 
wibamme. Nda paliu malod khat lungkhai mibo kumjiu, Bashan nai Gilead 
luongga tadlujiu piubuan kawibose pitiu khailo. 

15 RAPIU yo, nda nangniu Egypt dih gasu aliutu puipad khaibo kumjiu, aliuleng 
maisuang habose kam khailo. 

16Jatdungniu haise ngaolujiu, mangambo gasu paliu pumtan hami rabo-e. Paliu 
diusajiu, paliu mun kabami rabo-e, khatdi paliu kuon makadmi rabo-e. 

17Kaniu kumjiu tabuijiuga paliu ganiu tonsu rabo-e; paliugu charireng gasu paliu 
pingbo siniu kaphik-rai-raijiu wangrabo-e. Kapingbo siniu aliu 
Rawang RAPIU khuga paliu mariwang rabo-e. 

18Oh RAPIU yo, nakumbo chara khatdi ha-e; masiak khaibo namaidung nuanse 
nangniu kuak khaibi-e. Tingthengjiu nangra nalung pomjiu bam lakge, chiudi 
nagu saomakbo lungsiat situ nangra lenkhaira machunbo-e. 

19Nangniu aliutu lungsa khailan rabo-e. Nangniu aliu nuan situ naphi hangga tao 
malui khaijiu duipui runsingga thonkhai mirabo-e! 

20Nda nangniu aliu pao-pehmai Abraham khatdi Jacob kaikikdungtu nagu 
chamchangbo nai saomakbo lungsiatse lenkhaine chiujiu ladriat thiukhai 
mibose aliu khuga lenkhailo. 

Nahum 

Nahum 1 

1 Haise Elkosh ga bambo Nahum niu, Nineveh lamga ngaobo madungao 
champao si-e. 

Nineveh Tu RAPIU Niu Palung Pombo 
2 RAPIU Tingwang ra patu angat maitu kasut khai silakge; patu atungmai situ 
paniu sajai pirabo-e. Pagu lungpom gasu paniu paliutu pi malan khai rabo-e. 

3 RAPIU ra palung pomnuang makge, chiudi pakhuga pumtan bam-e, siniu 
kamaomaitu paniu sajai pikhai makjiu talakge. RAPIU niu tadsu dasai tingthung 
padle; kamuangse paniu kakhaibo gasu padbo tabut si-e. 

4Paniu duipui situ chamtan piboga sise sangmi-e! paniu singgiudung situ pisang 
khai-e. Bashan luzamse agui mi-e, Carmel Luongdi majinre mi-e khatdi Lebanon 
rapendungse kuimi-e. 

5 RAPIU suangga maluangdung hai malai-e; khatdi luongbutdungse pamaga 
tunmi-e. RAPIU wangsai kadihpiri hai kathi-e; khatdi siga bammai hina masandi-
di mi-e. 

6Paniu palung pomsai saoniu ringlu ralo? Pagu lungpom gasu saoniu ringlu ralo? 
tudise pamasuangga tabut mawimi-e. 

7 RAPIU ra wi-e; pamaidungniu chariu magenthiubo tingga paniu gukhai-e; 
pakhuga wangmaitu akhikhai bi-e. 

8Duidet siniu matentad mibo kumjiu paniu pagu mikremaitu kam maha mi-e; 
patu atungmai riga kashaibose langkhai-e. 

9Dechiujiu naliuniu RAPIU tu kasa maning jiulo? Paniu naliutu kam mahami 
rabo-e. Mai khatniudi patu atung lonnia lumakge. 

10Tathu-karasut khatdi magaorengtu kumjiu jaw sak mangiumai naliutu ruthon 
mirabo-e. 

11Nineveh yo, nakhu gasu, RAPIU tu atungjiu kasa rangbo mai khat pad mide. 

12Pamai Israel maidung khuga RAPIU niu haichiu dinbam-e: “Assyria maidungse 
pariak kengjiu tanbamdi, paliutu kam mahajiu ngaota mirabo-e. Amaidung yo, 
Iniu naliutu kam magenthiu khai mide, chiudi Iniu kamlanta mine. 

13Tuhoira, Assyria maidungniu naliutu bangman bambo pumtan nai chagiriang 
gasu khikhai bine. 

14Assyria maidung lamga RAPIU niu haichiu dinbam-e: “Paliu zan phungra paliu 
kaikik thiuta mine. Paliu rakyga bambo ramengdungse Iniu kam maha mine. 
Assyria maidung leng, Iniu charao kaden khai bamme—paliu ringra buita mide!” 

15 Phuilo, ramluong rigase kawibo champao phunglujiu mai khat wangkinne! 
Chari ngambose paniu madujiu senwang kinne! Judah maidung yo, naliuniu 
changijiu RAPIU leng pikhaine chiujiu ladriat thiulubose pikhai sulo. 
Kasamaidung siniu naliu kadihtu wadaodi charithiu lanlak mide. Paliutu kam 
maha kam mide! 

Nahum 2 

Nineveh Kaomibo 
1Nineveh yo, natu limlujiu bam mide! Natu kam mara mirabo pumtanse 
wangbamde. Aphenra chamaitu langkhai sulo! Puidise akhe sulo! Chari thiura 
kaden sulo! 

2(RAPIU niu Israel maidunggu kendise pagu mikremainiu kam masa makbo 
suangga bambo kumjiu kalan khaira kaden lude). 

3Mikremaigu riphendung siniu chagee kahengbose phunglujiu khatdi kahengbo 
ponse piu kinne. Aphen raleng paliu kaden bamme! Paliugu chaqon-karise 
taobambo mipuangse kumme! Paliu qondungse machao bamme! 

4Chaqon-karidungse npuiga kagijiu bamme, namdi gase pakmeng pakwangjiu 
bamme. Kahiupuang kumjiu thaoben bamme khatdi ting kalikbo kumjiu kalik 
bamme. 

5Chakampaodung situ kukhaijiu tadpadboga, paliu phi masui sude, Mikre 
maidungse paliu lai padjiu aphenra kaden lujiu pakwang bamme. 

6Singgiu mungga bambo rengmunse pangmide; chawangkiningse kapingboniu 
phuimide. 

7Chawangpui tuse kavangleng mintad mide; pavangpuidungse makhao kumjiu 
kap bamme, paliu chun sajiu paliu-gaa jumjiu bamme. 

8Ajai phakpadbo gasu tadui luangpadbo kum maidungse Nineveh gasu pakpad 
bamme! “Saomilo! Saomilo!” chiujiu ku bamme— chiudi mai khatdi mariwang 
makge. 

9Rangkangse sutsulo! Kachiase sutsulo! Namdise chakhiu-chalanniu phui 
bamme! 

10Nineveh hai hamide, nchum mide, nkamkui mide! Lungchunse kapingboniu 
tun mide; patapuse masandi-di bamme, pumtanse hamide; pazuse abasai mide. 

11Ndongqui reng kumjiu bambo, ndongqui poidungtu pitiu khaibo bam, 
chaquipui-chaquipiu tad mariujiu papoidungse manang makjiu bambo namdise 
tuhoira delam bam mijiulo? 

12Ndongqui siniu chakhaose kamshat lujiu panao panaleng phettap-tap lujiu 
pareng lunggase chaminiu phui bamme. 

13Ngamkambo RAPIU niu din bamme, “I hai nagu mikrepiu-e! Iniu nagu chaqon-
karise ruthon mine. Nagu riphendung situ chariga kamshat lujiu, nangniu 
maidung khugasu lumibo hinase Iniu lukam mine. Nagu pumtanse kadihpiriga 
wadaodi chiulan lak mide.” 

Nahum 3 

1Maitu kamshatjiu, khatdi maigu senlan sutjiu bambo namdi yo, hamirabo siniu 
natu khuanjiu bamme! 

2Kinglo! Dap-lekjiu bambo khuanse, adiangjiu bambo kari-phi khuanse, pakjiu 
bambo chaqon phipa khuanse tadjiu bambo chaqon-kari khuanse kinglo! 

3Chaqon tongmaidung siniu asun bamme, chaheng changiuse kalikjiu bamme! 
Kashai phawse makhuanting mide, kashai phawse pariak sikamlak mide-- siga 
maidungse paliu phi masui bamme. 

4Papum kajonpui Nineveh situ sajai pibam-e. Pazu-palun watsiniu jatdung situ 
kamihlujiu pavang thiura jutad mide. 

5Ngamkambo RAPIU niu din-e, “Nineveh yo, Iniu natu sajai pirabo-e! Iniu nafaise 
gaothon lujiu, napumruang nagu mangambose jatdung khuga lenkhaine. 

6Alungpom siniu natu chabajiuga thonkhai mine. Maidung siniu pingjiu natu 
phui sune. 

7Natu kangaomai hina siniu pingjiu masai nkhinmi sune, Paliuniu din sune, 
‘Nineveh hamide! Patu saoniu lungsakhai ralo? Patu saoniu kam ringa khai 
ralo?’” 

8Nineveh yo, Egypt mai dihsing namdi, Thebes suang nang wijiuma? Singbeng 
kumjiu Nile giuky siniu patu gukhaijiu bamme. 

9Paniu Sudan nai Egypt tu mawang bambo-e, pagu pumtanse pamalan thiu 
makge; Libya di patu alianglujiu bambo-e. 

10Chiudi Thebes ga bammaidungtu kavang leng jutad kamigu-e. Paliu nahdung 
situ npui-kamik hinaga dapshat mide. Paliugu jupaodung situ chagiriangniu 
ratlujiu puitad mide khatdi paliutu njan mara mide. 

11Nineveh yo, nangdi jawsak maniu mibo jengniu kaomi rade! Nagu 
mikremaidung khugasu paklura nangdi kamsu rade. 

12Nagu charireng hinase minmibo ndutbang kum; sibo bang situ tun kacha 
khaisai, namunkiga nkaikiu sune! 

13Nagu riphendungse maipuidung kum mide, siniu nagu mikremaidung khugasu 
gukhai ngamlak mide. Nagu rengmun-chum katang chaminiu ruthon mirabo-e. 

14Nagu charirengse katin lujiu, chari bamleng tadui thuak kadenlu sulo! 
Taniangse chagamtu kamraleng kaden sulo! 

15Wakhat khat kamjiu bamdi natu rutaliang mine, maksai chari gasu kamshat 
mine. Takaoniu tiulubo miureng kumjiu natu hunthon mine. Takaodung kumjiu 
nang lunpad bamme! 

16Tingpukga chagandung suang kengjiu nangniu chali-ali maitu kampad 
bamme! Chiudi tuhoira, takaodungse pakan kaphingpad lujiu lentad mibo 
kumjiu paliutu ngaota mide. 

17Nagu chakampaodungse takaodung kumme, paliuniu ka-agibo tingga 
singbengga khopman bamme. Chiudi n-nien ting thiumi sai len maha mibo 
kumme, chiujiu paliu delam tadmilo chiubo maidi simakge! 

18Assyria mai Wangdipiu yo, nagu dihthinpaodung shai mide, khatdi nagu 
kadimaidungse tingtheng leng njip mide! Namaidungse maluong riga pak 
marakam mide, paliutu maidi chakyga puiwang lanra hamide. 

19Najamga khairabo piuse hamide, sichiujiu najamse wisi lulak mide. Natu kam 
maha mibo cham chiumai hinaniu paliu chunwijiu paliu ben kaphi bamme. Nagu 
pamalan habo thad gasu mai khat kumbo marilu buima? 

Habakkuk 

Habakkuk 1 

1Haise phaimiukakung Habakkuk khuga madulen khaibo RAPIU chamme. 

Majimakbo Situ Habakkuk Niu Suini Makbo 
2Hey, RAPIU yo, pathak samai siniu, aliutu kam mahami rabo gasu gukhai 
makhabo suangga, Iniu nasuangga dethengkha khengjiu bam ralo? 

3Haikumbo magenthak haitu dekamra nangniu atu lenkhai jiulo? Haijiukha 
kamaobo haitu nangniu dethengkha phuijiu bamralo? Wakam mahajiu bambo 
khatdi kasabo thak siniu atu maguijiu bamme, khatdi pabam hinaga n-gi athaobo 
nai chari thiubo ronna-e. 

4Tacheng tajaise son mide, khatdi pageng hamide, sichiujiu kamajibose, 
wadaodi kamta mide. Kasamai siniu tacheng matipmaitu thinman mide, 
sijengniu kamajibose kammao mide. 

RAPIU Niu Paokak Khaibo 
5 Siga RAPIU niu pamaidung khuga din-e, “Naliu mungga lungbam maidung situ 
matadjiu bamlo. Iniu wakhat kamkhai sune haise chiuboga malum silakge. 

6Palungpom kasa mai mathak silakjiu bambo, Babylon maidung situ Iniu 
puiwang sune. Paliuniu katam-tambo kadih lura, kadihpiri tadronwang kinne. 

7Paliuniu kapingbo nai maidiu kasabose phungwang kinne, khatdi paliugu 
chaliangbose paliugu tacheng-e. 

8Paliu qondungse quiruk suang majadle, khatdi kamariubo tany suang paliu 
lungse sa-e. Paliugu chaqon tongmaidung siniu charam kadiu lamsu wangkinne; 
paliu qondungse kadihga paliu phi kasam bamme. Lengreng niu chami thonbo 
kumjiu paliu pakwang kinne. 

9“Paliugu riphendung siniu kapingbo thiujiu charise hawang kinne, sichiujiu 
paliu wangboga mai hina pingkamme. Paliuniu minlubo maidungse nbuiniang 
kumjiu keng-e. 

10Paliuniu chawangdungtu khatdi kadibo chakampaodungtu nuimenjiu bamme. 
Charireng khatniudi paliutu khamman lulakge, paliuniu kadihse dangman lujiu, 
sise lumi rabo-e. 

11Sigasu paliu tingkai kumjiu pakmide, paliu pumtanse paliu ra si-e. 

Habakkuk Niu RAPIU Khuga Suinimak Lanbo 
12 RAPIU yo, nangra paphibang gasu Charawang si-e. Nangra agu masanbo khatdi 
tingtheng Rawang si-e. RAPIU, a-Rawang, khatdi atu Gupao, aliutu sajai pikhaira, 
nangniu haibo Babylon maidungtu kadalujiu pumtan pikhai mibo-e. 

13Chiudi haijiukha pathak kasamaidung situ nangniu dethengkha phui ngamlu 
ralo? Kasabo situ phuira, namik sira masanchang masan-e, nangra kamao 
kammai lam chap makge. Sijengniu paliu suang tacheng matipmaidung situ 
haichiu kam mahajiu bamboga nang dekamjiu maliu makjiu bammi gulo? 

14Dechiujiu nangniu maidung haitu chakhatu kumjiu, maksai paliutu jukhaira 
habo wakhaodung kumjiu kambam ralo? 

15Chakhatu khakhoiniu minbo kumjiu, Babylon maidungniu maidungtu min 
lude. Paliugu alangse jupad lujiu paliu chunwijiu makiak mara bamme! 

16Paliuniu paliugu alang tudi kahumjiu bamme, khatdi rathak mania kadkhaijiu 
bamme, palamra paliugu alang siniu paliuleng withubo hinase pikhaijiu bamme. 

17Paliuniu paliu heng thinlujiu jatdung haitu lungsamak jingjiu tingtheng kam 
mahajiu bam rama? 

Habakkuk 2 

RAPIU Niu Habakkuk Tu Paokak Khaibo 
1Iniu agu akheky ton-ga buangkhang lujiu RAPIU niu akhuga degu dinkhai ralo 
khatdi Iniu suini makbo situ degu paokak khairalo chiubo I khuanjiu phuine. 

2RAPIU niu atu haichiu paokak khai-e: “Iniu nakhuga madukhaibo hai wapekga 
masanjiu raokhai lulo, sichiujiu haise phuigap sai, kenlura kamkhailo. 

3Haise raokhai lulo, palamra haise padrabo tingse wangmakha-e. Chiudi 
patingse majadjiu wangkinne, khatdi Iniu natu lenkhaibo hai pachang siakjiu 
padrabo-e. Haise koina wangbo kumjiu ngao sune, chiudi khuanno, haise 
maomakjiu padrabo-e, rilak mide. 

4Pacham sira haichiu-e: ‘Kasa maidung ringlu lakge, chiudi tacheng matip 
maidungse ringlu rabo-e, palamra paliuniu Tingwang khuga chamchang-e.’” 

Tacheng Matipmak Maidung Sansiat 
5Chakhiu-chalanra pason sa-e. Patiuni kasamaise chaliang-e, khatdi mathaksi 
makge, kashaibo kumjiu paliu wadaodi kim makge. Sijengniu paliuniu jat khat 
sai jat khattu charithiu bambo-e. 

6Ngamlu lakbo maidung siniu paliutu ngamlu maitu thangjiu din-e, “Naliugu 
makbose naliuniu lu-e, chiudi naliu nchum mirabo-e. Naliu paw phungmai 
khugasu naliuniu manomjiu sutlubo siniu dethengkha naliu lungwi khai ralo?” 

7Chiudi naliuniu simakhaga, naliuniu ngamlu mai siniu chapawse paton 
khailujiu majonra manomjiu matan wang sune. Mikremaidung siniu naliutu kam 
charen-ale khaine. Paliuniu naliugu sutlu rabo-e! 

8Naliuniu jatdung wajiukhagu sutlude, chiudi tuhoira masiaklu mai siniu naliugu 
sutsune, palamra naliuniu maidungtu kamshat mibo-e, palamra naliuniu 
kadihpiri maidungtu khatdi paliugu namdidung situ kam masa mibo-e. 

9Naliu nchum mide! Palamra sutlubo siniu naliu kikhuntu pi lungwi khaijiu naliu 
kyga chariu magen thiubo piwang khai makge. 

10Chiudi naliugu ngamkam siniu naliu kikhun-ga mangambo phungwang 
bamde; jatdung wajiukhatu kam maha mibose naliu ronna kam maha mibo-e. 

11Singbenggu tatudung siniudi naliutu atungjiu mara bamme, khatdi sibo 
kajendungniu marabo kavai khuan pad bamme. 

12Naliu nchum mide! Naliuniu maitu kamshat lujiu siga maji makbo namdi 
thiukhai-e. 

13Naliuniu ngamlubo jatdungse paliu ronna pageng kahabo ngam kam bamme, 
sichiujiu paliuniu thiusubo hinase mipon thiu mide. Haise 
Ngamkambo RAPIU niu kamkhai mibo-e. 

14Chiudi duipuiga tadui phui kabam kumjiu, RAPIU gu makendibo ningting siniu 
kadihpiriga phui bamme. 

15Naliu nchum mide! Naliu lungpom siniu naliu kiningmai situ kam mangam 
khai mide, sichiujiu naliuniu paliutu jaw sak maniu lumai kumjiu pi tad tangad 
lad-lad bamme. 

16Naliu tudi chakhuang thiubo sung mangambo siniu gomkhai rabo-e. Naliu 
ronna jaw sak- maniu lujiu tad tangat lad-lad surabo-e. RAPIU niu naliutu sajai 
pirabo piangse pisak khaine, khatdi naliutu chakhuang thiubo sung kam 
mangam khaine. 

17Naliuniu Lebanon mariu situ huithon mide, tuhoira naliutu huithon mirabo-e. 
Naliuniu siga bambo khaoringdungtu kamshat mide, tuhoira naliutu 
khaoringdung siniu kapin sune. Haise padrabo-e, palamra naliuniu maidungtu 
kamshat mide, palamra maidunggu kadih nai namdidungse naliuniu atungjiu 
kam maha mibo-e. 

18Charamengse degu pageng bamlo? Haise chamainiu dambo-e haise aratbo 
sangnu wadi makge. Haise damlujiu malumbo hai degu pawat bamlo! Npao 
ngam makbo ra situ dekam ralo! 

19Naliu nchum mide! Naliuniu tasingpek khuga din-e, “Sulo!” Maksai tatukang 
khuga din-e, “Su chaplo!” Charameng siniu naliutu madulen ngamma? Haise 
rangkang giniu maksai kachia giniu domman bamdi sui-e, chiudi siga karingbo 
ha-e. 

20 RAPIU se pagu masanbo Raky lungga bamme; pamasuangga mai hina maliu 
makjiu rim-rim bamlo. 

Habakkuk 3 

Habakkuk Rathoi 
1Haise phaimiukakung Habakkuk rathoi-e. 

2 RAPIU yo, nangniu kamkhai mibose Iniu chiulujiu pingboniu phui bamme. 
Nangniu kamkhai mibo kadibo ngamdungse tuhoi aliu ken gadi kamkhai lanlo. 
Nalung pombamdi, chalungsa khailo. 

3Edom gasu Tingwang wanglan kinne; Paran luong gasu masanbo Rawang 
wangkinne Pakendi dibo siniu tinggense gomnam bamme; patu thuonbo siniu 
kadihpiri phui bamme. 

4Hengri kalikchan-chanbo nbiuse jaojiu pah wang kinne, paben gasu pabiuse 
kalikchan-chan pad bamme; siga pagu pumtanse baikhai bamme. 

5Pamasuangga paniu chararen langkhai-e sichiujiu kashaibo situ pasai suitadra 
chamtan pikhai-e. 

6Paniu mathak khaiboga kathise padle; paniu phuikhaiboga jatdungse 
pingboniu kaphikrai-rai mi-e. Nda bambo luongdungse kampang tap-tap mide; 
paniu nda tadkhai mibo luongdungse marumkiu kam mide. 

7Kushan maidungniu pingjiu bambo khatdi Midia maidung kaphik di-dijiu 
bambo I ngao-e. 

8 RAPIU yo, singgiudung siniu nalung kampom khai jiuma? Duipui siniu nalung 
kam masakhai jiuma? Nangra kamuang riga tonglu tadle; sichiujiu tingthung-
tingkai siniu nagu chaqon-kari thiu-e, namaidungtu pijiu chari ngamkhai-e. 

9Nangniu nagu tavaipise thinra kaden lude, nagu tavaithuse thipad lujiu kaden 
bamme. Nagu hengri kalik khaibo siniu kadihtu rekpangjiu lekhaide. 

10Kadih maluang siniu natu ngaoboga pingjiu kaphik rai-rai mi-e, khatdi tingpuk 
gasu tingdui runkiu khai-e. Kadih hangga bambo duise marajiu paliu kasuak 
khuanse tankhang-e. 

11Nagu majadbo tavaithu siniu kalik khaiboga, khatdi nagu ran-ranbo ngiu 
kathon khangboga, chahiu nai naimikse chapmi-e. 

12Nalung pomjiu nangniu kadihpiri haitu tadron khaide; nalungpom siniu 
jatdungtu taomalui khaide. 

13Nangniu kadakhai mibo wangtu khatdi namaidungtu gukhaira tadpadle. 
Nangniu kasamaigu jupaotu kamshat mi-e, khatdi pasai suimai hinatu kam maha 
mi-e. 

14Lunglakmai aliutu mahin kam masara, tingthung-tingkai kumjiu wangboga 
riphenmaigu papee situ nagu tavaithu siniu kettao mide. 

15Naqondung siniu duipui situ tao khaiboga kadibo tadui gase pata padle. 

16Pakhiangna hai I chiuluboga pingboniu amuntai tangna kakhutrai-rai mide. 
Apum haidi masandi-di mide, sichiujiu aphidi khengkhang sita mide. Aliutu 
miktunjiu aphenmaitu Tingwang niu sajai pira wangkinbo situ Ira maliu makjiu 
khuanbam rabo-e. 

17Ndutbang siniu pasy masimak tadi, mumsy kense masimak tadi, takisy 
masimak tadi, luzamga alin-tamra masimak tadi, milydung hina shaimi tadi 
chakhao ky hinase maruangmi tadi, 

18Ira achun wijiu khatdi ringajiu bamne, palamra RAPIU Tingwang hai atu 
gukhaipiu-e. 

19 Dithubo RAPIU siniu atu pumtan pikhai-e. tathan kumjiu maomakbo phikense 
paniu atu pikhai-e, khatdi maluong rigase paniu atu pi manang makjiu chapkhai-
e. 

Zephaniah 

Zephaniah 1 

1 Haibo champaose RAPIU niu Zephaniah khuga Judah mai wang Amon nahpiu 
Josiah niu mawangbo tingga dinkhaibo si-e. (Zephaniah hai Chawang Hezekiah 
khugasu chiubora Amariah, Gedaliah khatdi Kushi paliu khugasu lungkiubo-e). 

RAPIU Gu Ladjan Tingmik 
2 RAPIU niu din-e, “Kadihpiriga kabambo hina Iniu kam mahami rabo-e, 

3chamaina hina khatdi chakhao hina, thingnadung nai chakha hinatu kam 
mahami rabo-e. Kasabo hinatu Iniu kam mahami rabo-e. Iniu mai hinatu kam 
mahami rabo-e, chiujiu mai khat tudi masiak khai lakge. RAPIU, Iniu haise dinpad 
mibo-e. 

4“Iniu Jerusalem maidungtu khatdi Judah mai mathiutu sajai pirabo-e. Baal tu 
kahumbo mai hina situ Iniu kam mahami rabo-e, sichiujiu nkengmai singku, 
patu machabo mai khat tudi pijiu maningtao khai lakge. 

5Chaky npom rilam khanglujiu naimiktu, chahiutu, khatdi chagandungtu, 
kahumbo mai hinatu Iniu kam mahami rabo-e. Atu kahumne khatdi alad kadin 
piune chiujiu tasiang sianglujiu, chiudi Molech ra zan gasu tasiang siangjiu 
bammaitu Iniu kam mahami rabo-e. 

6Akhugasu marilujiu asai suita mimai, khatdi akhuga wanglujiu paliutu jukhaira 
khengmak mai hinatu Iniu kam mahami rabo-e.” 

7 RAPIU niu ladjan bamga ntaorabo tingmikse nawang mide, siniu pakhuga maliu 
makjiu bamlo. RAPIU niu pamaidungtu charathiu khaira kaden lujiu khatdi Judah 
maigu sutra paliugu mikremaidungtu kukhai mide. 

8RAPIU niu din-e, “Khaoshat rabo naise Iniu chakampaodungtu, chawang 
nahdungtu khatdi sangdiumai thak alimai hinatu sajai pirabo-e. 

9Nkengmai kumjiu kahumbo mai khatdi agatiujiu maitu kamshat mai khatdi 
pawangpiu ky piphui khaira wasutkinbo mai hinatu Iniu sajai pirabo-e. 

10 RAPIU niu din-e, “Sibo naise naliuniu Jerusalem ga Chakha Rengmun gasu 
kapbo khuan chiusune. Kiuhuibo khuanse namdigu kasanbo jailamsu khatdi wa 
kapang-kakekbo khuanse maluong lamsu naliuniu chiusune. 

11Namdigu n-hangbo jailam lungbo naliuniu haibo khuanse chiu dasai kiu-huijiu 
kaplulo, palamra chali-chala thiukinmai hinase shaimi rabo-e! 

12“Sibo tinggase Iniu chamibung thinlujiu Jerusalem maitu phiurabo-e. paliu 
ronna wasao thiujiu wa manang makjiu, ‘RAPIU niu wadaodi wakhatdi kamlakge’ 
chiujiu dinbam mai situ sajai pirabo-e. 

13Paliugu chakhiu-chalan hina sutlujiu paliu ky hinase kam mahami rabo-e. 
Paliuniu thiujiu bambo kygase paliu wadaodi lunglakge, maksai paliuniu 
lingkhaibo mumsireng gasu paliu mumjaw saklakge.” 

14 RAPIU gu kadibo tingmikse nawang mide—na-chang nawang mide khatdi 
majadjiu wangkinne! Sibo tingmikse kakhabo thiurabo-e, huthubo riphendung 
tangbo pingjiu mara sune! 

15Haibo tingmikse, lungpom tingmik, magenthiu chariubo tingmik, nchumbo nai 
kahabo tingmik, tamiubo nai katikbo tingmik khatdi kamuangniu gombo 
tingmik thiurabo-e, 

16sibo tingmikse chari make khuanse rengkhai bambo namdi khatdi kakubo 
chaky-ton situ riphendungniu aphenbo khuanniu phuimi rabo-e. 

17 RAPIU niu din-e, “Iniu haikumbo magenthak hai chamaina riga phungwang 
rabo-e, siga mai hina pamik tiatmai siniu kametjiu tadbo kum, kametjiu tadsune. 
Paliuniu akhuga nuan kam mide, siniu tuhoira paliu zaise tadui kumjiu runpadsu 
rabo-e, khatdi paliugu kashaibo phawse kadihga ten manamsu rabo-e.” 

18 RAPIU niu pagu lungpom lenkhaibo nai sira paliugu kachia nai rangkang 
siniudi paliutu gukhai silakge. Pagu lungpom mi siniu kadihpiri pakhiangnatu 
kam maha mirabo-e. Kadihpiriga lungmai hinatu kam mahanuang mirabo-e. 

Zephaniah 2 

Lunglira Kubo 
1Mangam makbo jat yo, 

2RAPIU gu lungpom mise naliu riga wangjiu, pagu lungnot siniu naliutu miureng 
kumjiu tingkainiu hunthonjiu pagu lungpomse lenkhai makhabo suangga, naliu 
wasi lulo. 

3Pagu chamtan majaijiu, kadihga lung manonjiu bammai naliu 
mathiu RAPIU khuga mariwang lulo. Kamajibose kamjiu 
khatdi RAPIU masuangga naliu ronna lung manon lulo. Sichiusai RAPIU niu pagu 
lungpom madujiu sajai pikhai rabo tingmik gasu naliu marilu bui-e. 

Israel Maitu Lungmagui Bambo Jatdunggu Sansabo 
4 Gaza namdiga mai khat tudi masiak lakge. Ashkelon se nkamkui mirabo-e. 
Ashdod ga lungbam maitu n-nien malod khatniu hathon mirabo-e, sichiujiu 
Ekron ga lungbam maitu paliu namdi gasu hathon mirabo-e. 

5Philistia mai naliu nchum mide, ajaikung mungga lungbam mai naliu nchum 
mide. RAPIU niu naliutu ladjan thiuloi mide. Paniu naliutu kam maha mine, mai 
khat tudi masiak lakge. 

6Duipui mungga bambo naliu dihse manamjiuga bambo mily khuanmai nai 
milydunggu apaky thiumi rabo-e. 

7Ring masiak lubo Judah maidung siniu naliu kadihga lungmi rabo-e. Siga 
paliuniu paliugu milydungtu senjiu Ashkelon maidung kygase paliu jirabo-e. 
Paliu Rawang, RAPIU niu paliutu maluang khaijiu paliu lungwikhang lan rabo-e. 

8 Ngamkambo RAPIU niu din-e, “Moab maidung nai Ammon maidungniu wasao 
thiujiu amaidungtu nuimenjiu khatdi din masajiu paliuniu paliu kadihse sutlune 
chiu dinbambose Iniu chiulude. 

9I hai pachangjiu ringbambo RAPIU, Israel mai Rawang thiubo jengniu Moab mai 
nai Ammon maitu hai, Sodom nai Gomorrah tu kumjiu kam mahami rabo-e chiu 
siangjiu dinbo-e. Paliu hai tingthengjiu hami rabo-e, chapiu puaksim mibo 
mataikhunse mawi mirabo-e. Amaidung ringmasiak bam mai siniu paliugu 
sutlujiu paliu kadih lumi rabo-e.” 

10Moab maidung nai Ammon maidungniu chaliangjiu khatdi wasao thiujiu 
Ngamkambo RAPIU maidungtu kam mangam khaibo jengniu paliutu sajai 
pirabo-e. 

11RAPIU niu paliutu kam charen khai rabo-e. Paniu kadih radungtu kam mahami 
rabo-e, sichiujiu jat hina pagu-gu kadih gasu patu kahummi rabo-e. 

12  RAPIU niu Sudan maidung tudi kamshat mirabo-e. 

13  RAPIU niu pagu pumtan thinlujiu Assyria maitu kam mahami rabo-e. Paniu 
Nineveh namditu kam maha lujiu, tadui kasangbo kathaidih pithiu khaimi rabo-
e 

14Haisitu khaorui-khaonadung khatdi tathiu-chakhao hinatu pi jikhai rabo bam 
thiumi rabo-e. Nkamkui mibo gase avengdungniu lungne, sichiujiu kiran gasu 
mara sune. N-gekdung siniu kamundeng gasu mara sune. Singbom singniu 
thiukhaibo paliu kyse khuak lujiu tadmi sune. 

15Paronna patu maning madilujiu wadi manang makjiu bambo namdi gase 
sichiu padsu rabo-e. Siga lungbam maidung siniu paliugu namdise kadihpiriga 
dithu-e chiujiu maning-e. Sibo bamse dejiukha nchummi ralo, nkan khaoniu siga 
paliu mathakbam thiumi rabo-e! Siga tadkhai mai hinase pingjiu paliu giu magao 
surabo-e. 

Zephaniah 3 

Jerusalem Maigu Nuan Khatdi Rankhaibo 
1Jerusalem hai nchum mide, haise pamai siaktu kam mathadjiu khatdi kadin 
piumakbo, kasabo namdi-e. 

2Haisiniu RAPIU lad nking khai makge, maksai paniu rukhaibose suini makge. 
Haisiniu RAPIU tu malum makge, maksai pakhuga nkha khaira kheng makge. 

3Pagu chakampaodungse marungjiu bambo ndongquidung kumme, pagu ladjan 
paodungse kamariubo, patiuni sabo, para tadi nsuan katang masiak khai makbo 
tanydung kumme. 

4Phaimiukakungdungse paliu ngiudon simakge, khatdi paliu lung magi-e; 
singkudung siniu masanbo situ kam tania mi-e, khatdi paliuleng kagengbo 
phiujiu Tingwang gu tacheng-tajaitu kam kadat mi-e. 

5Chiudi namdi lungga RAPIU se bamkha-e; paniu kamajibose kamme, wadaodi 
kamaobose kam makge. Nsuan machangna kamajibose saomakjiu paniu 
pamaidung khuga phungwang-e. Chiudi tacheng matipmakbo maidung siniu 
kamaobose kamjiu bamme, sichiujiu kamangambo thiu makge. 

6 RAPIU niu din-e, “Iniu jat hinatu kam maha mide; Iniu paliugu namdidungse 
kam maha mide, sichiujiu singbeng nai chakyton hinase hamide. Namdidungse 
nkamkui mide, npui hinase maruang mide—mai khatdi masiakta mide. 

7Sichiusai amaidung siniu atu chakhuang thiujiu, alad phungjiu, Iniu paliutu 
katikhai bibo ngiudonse paliuniu wadaodi mangailak mine chiu Ira maning-e. 
Chiudi paliugu kasabo lunlung gase wangnuang mide. 

8“Khuanno,” chiujiu RAPIU niu din-e. “Iniu sulujiu jatdungtu ladjan thiubo 
tingmik situ khuanno. Agu lungpomgu pumtanse paliutu pijiu ditao makthen, 
Iniu jatdungtu khatdi chawangdih hinatu khom maduira alung chap mide. Agu 
lungpom mi siniu kadihpiri pakhiangnatu kam maha mirabo-e. 

9“Sigasu Iniu jatdung situ kam kalikhai rabo-e, sichiusai paliuniu kakibo 
radungtu kahum makjiu akhuga ronna khengrabo-e. Siga paliu mathiuniu alad 
phungrabo-e. 

10Kadiubo Sudan lam lungmara tadmibo amaidung siniudi akhuga rathak mania 
phungwang rabo-e. 

11Sibo tinggara, amaidung, naliuniu atu atungkhai mibo jengniu mangamra 
pageng hamide. Wasao thiumai khatdi chaliangmai hinatu Iniu lupad mine, 
sichiusai naliuniu agu masanbo luongga atu wadaodi atungta mine. 

12Siga Iniu palung manonjiu nkha khaira akhuga kheng maitu masiak khaine. 

13Ring masiak lubo Israel maidung siniu mai khat khugadi kamaobo kamlakge, 
aratbodi dinlakge, khatdi sontiu lakge. Paliu hai wadi manang makjiu 
lungwikhang rabo-e, sichiujiu mai khat tudi pingra ha-e.” 

Ringabo Lui 
14Israel maidung yo, chalui thiujiu ringabo khuan senlo! Jerusalem mai yo, 
nalungchun pakhiangna ringa lulo! 

15 RAPIU niu nagu sajaise saokhai mide; paniu nagu mikremai hinatu luthon 
mide. RAPIU Israel mai wang, RAPIU niu natu maluang bamme; tuhoira pingra 
palam wakhatdi hamide. 

16Paliuniu Jerusalem ga lungbam mai khuga haichiu dinrabo tingse wangkin-e, 
“Zion gu namdi yo, pingtulo! Naben situ pijiu pajeng hami tulo! 

17Na-Rawang, RAPIU niu natu maluang bamme; pagu pumtan siniu charise pi 
ngamkhaine. palamra RAPIU niu nakhuga pachun kiu-e, sichiujiu kasanbo 
ringtingse naleng pikhai bine. Maidungniu chakhuang-changeega ringabo kum, 

18paniu ringajiu nakhuga chalui thiune.” RAPIU niu din-e, “Sansabogu kapingbose 
Iniu loikhai mide khatdi nagu mangambose luthon mide. 

19Patingse wangkin-e! Natu mathadmai situ Iniu sajai pirabo-e; pangen tangmai 
hinatu Iniu gukhai bine khatdi kavang thiumi maitu Iniu puiwang khai bine; 
paliugu mangambo sung pijiu chakhuang thiukhai bine. Siga kadihpiriga 
lungmai hinaniu paliutu thuon rabo-e. 

20Patingse wangkin-e! Lungmara tadmibo namaidung situ Iniu chakyga 
puiwang lankhai bine. Kadihpiri pabam hinaga nazan haitu Iniu pijiu dikhai bine. 
Haichiujiu naliu lungwi khanglan rabo-e.” RAPIU niu haise dinmibo-e. 

Haggai 

Haggai 1 

Charaky se Thiusu Lanra RAPIU Niu Chamtan Pibo 
1  Darius niu Persia Wangdipiu thiujiu bambo paniabo kumgu chahiu charukgu 
raithubo naise phaimiukakung Haggai khugasu RAPIU niu dinkhai-e. Sibo 
champaose Judah gu dihthinpao, Shealtiel nahpiu Zerubbabel nai Singku Dibo 
Jehozadak nahpiu Joshua leng-e. 

2Ngamkambo RAPIU siniu Haggai khuga din-e, “Maidung hainiu, Charaky thiusu 
lanra haise tuhoi pating-pawan makha-e, chiujiu din bamme.” 

3Siga phaimiukakung Haggai khugasu RAPIU niu maidung khuga haibo 
champaose pikhai-e; 

4“Amaidung yo, dekamjiu naliuniu chaky kawiboga lungbam lujiu atu 
Kahumboky haitu pijiu kaomaha bamralo? 

5Naliu khuga padbambose naliuniu ngaomak jiuma? 

6Naliuniu chamiuse kengkha lingkhai-e, chiudi poinakha ronna atiat wang-e. 
Katiu tiuraleng naliu khuga bamme, chiudi siseniu magiu makge. Naliu 
sakraleng jaw bamme, chiudi siseniu naliu chari kim makge! Naliugu chafai-tani 
bamme, chiudi siseniu pijiu lumkhai makge. Khatdi changam kamjiu bammai 
siniu ringbuibo leng katiu dao makge. 

7Dekamjiu haise padbam gulo, naliu ngao makjiuma? 

8Tuhoira maluang lamse khang, singpumse phiulujiu, Charaky se thiulan sulo; 
sichiusai I alung kimrabo-e khatdi atu kahumrabo thiak gasu kahum lubui-e. 

9“Naliuniu atiat mawiwang sune chiu maning-e, chiudi poinakha ronna atiat 
wang-e. Khatdi naliuniu atiat lujiu chakyga phungwangboga, Iniu mudthon mi-
e. Dekamjiu Iniu sise kamjiulo? Palamra agu Charaky situ pi kaokhai nbam lujiu, 
naliu mai hina paky-ky leng ronna pujiu bambo gasu-e. 

10Sijengniu tingriu khai makge, sichiujiu wakhatdi puakkhang ngam makge. 

11Iniu haibo kadihga ramluong gadi, luzam gadi, mumsireng gadi, charasireng 
gadi, alinbang puaksubo hina gadi, chakhao-chamai hina riga, naliuniu kambo 
hinaga, charakhum hai phungwang khaibo-e.” 

Maidungniu RAPIU Gu Chamtan Majaibo 
12Sigasu Zerubbabel nai Joshua khatdi Babylon lamsu kavang thiulu 
malanwangbo mai hinase RAPIU niu paliutu kamlo chiu dinkhaibo hinase kam 
sude. Paliuniu pingjiu RAPIU gu champao phungbo, phaimiukakung Haggai niu 
kadinbo hina majai sude. 

13Siga Haggai niu RAPIU gu champaose maidung khuga pikhai sude: “Iniu naliutu 
maluang bamne—haise agu ladriat si-e.” 

14RAPIU niu Charaky se thiusura, Judah gu dihthinpao, Zerubbabel, Singku Dibo, 
Joshua khatdi kavang thiulu malanwangbo mai hina lungchun pisu khaide. 
Sichiujiu paliuniu Ngamkambo RAPIU paliu Rawang tu Kahumboky se thiusu 
mide, 

15haise Darius niu Wangdipiu thiubo niabo kumgu chahiu charukbogu, jeng 
makai-je-madaikiubo nai thiusu mibo-e. 

Haggai 2 

Kasanbo Raky Gu Lunwat 
1Sibo kumgu chinniabo hiugu jeng makai-je-khat-kiubo nai RAPIU niu 
phaimiukakung Haggai khugasu dinlan-e. 

2Paniu Judah gu dihthinpao, Zerubbabel, Singku Dibo, Joshua khatdi maidung 
khuga dinkhaira Haggai khuga dinkhaide, 

3 “Charaky se dejiukha palun wilo chiubo maningtaobo mai naliu ruangga mai 
khat kumbo bamma? Tuhoira naliuniu haise dechiu ngao khailo? Haise wadi 
sichiu lakge. 

4Chiudi tuhoira naliu mai khatdi nkhinmi tulo. Changamse kamsulo, palamra 
Iniu naliutu maluang bamme. 

5 Naliuniu Egypt dih gasu npadbo tingga, Iniu naliutu maluang khaine chiujiu 
ladriat khai mibo-e. Tuhoi tangbo Iniu naliutu maluang bambo-e, siniu pingmi 
tulo. 

6  “Watheng makbo lungga Iniu tinggen nai kadihpiritu, ramluong nai duipuitu 
ju-kanuk khai sune. 

7Iniu jat hinatu luthonmi rabo-e, sichiujiu paliugu chakhiu-chalandungse haiga 
phungwang rabo-e, sichiujiu Charaky se chakhiu-chalanniu pi phuikhai rabo-e. 

8Kadihpirigu kachia nai rangkang hinase agu-e, 

9Kasanbo Raky hainiu kaguangbo suang ngaowi rabo-e, siga Iniu amaidungtu 
agi-manaibo siniu pijiu disu khairabo-e.” Ngamkambo RAPIU niu haise dinpad 
mibo-e. 

Phaimiukakung Niu Singkumaitu Npaobo 
10Darius niu Wangdi thiubo kum niabo kumgu chahiu chakiugu jeng makai-je-
madaikiu nai Ngamkambo RAPIU niu phaimiukakung Haggai khuga dinlan-e. 

11Paniu din-e, “Singkumaidung khuga tadbambo ladbam hai maniulo: 

12Wakhat kamjiu mai khatniu masanbo chamikang hai rathakbam khat gasu pa-
ntiang taronboga kadiplujiu ponlude. Sichiujiu pagu ntiang taronbo siniu taruak 

khuangga, langlubo tatekga, jawga, takisaga, maksai wa katiu khatga niakhai sai, 
siga katiuse masanmi rama?” Sibo ladse maniuboga, singkudungniu paokakge, 
“Chiumakge, masan lakge.” 

13  Siga Haggai niu maniu-e, “Sichiusai mai khat hai tania mide palamra paniu 
kashai phaw nia-mide. Sichiujiu katiu haise paniu niakhaisai sise taniami rama?” 
Singkudungniu paokakge, “Yo, taniami rabo-e.” 

14Siga Haggai niu din-e, “Sikumgapjiu jatdung rigase khatdi paliuniu kampadbo 
hina sidi, paliuniu rathakbamga kadkhaibo hina sidi tania mide chiujiu RAPIU niu 
dinbo-e. 

RAPIU Niu Thoidam Khaira Ladriat Khaibo 
15 RAPIU niu din-e, “Naliu khuga degu padmilo chiubo naliu sitanglu makhama? 

16Naliuniu Charaky se thiusulan makbo gara, naliugu miukhumse taju kainia 
bamniu sune chiu maningjiu tadboga, taju kariu ronna dao-e. Naliuniu karung 
khatga jaw-lah kaikhat daosune chiu maningjiu tadboga, jaw-lah atai ronna dao-
e. 

17Naliuniu lingkhaibo hina riga Iniu tingkai kasabo nai kachak langkhai-e, chiudi 
naliu tuhoi tangbo lungli makge. 

18Thainai hai chahiu chakiubogu jeng makai-je-madai-kiubo, khatdi Charaky 
phung hai loibo nai-e. Tuhoi gasu degu padralo chiubo phuilulo. 

19Chamiu hami tadi, mumsibang bang, majongsibang khatdi takisibang masira 
hami tadi, tuhoi gasu Iniu naliutu thoikhai birabo-e.” 

Zerubbabel Khuga RAPIU Niu Ladriat Khaibo 
20Sibo hiugu, jeng makai-je-madaikiubo naise RAPIU niu Judah maigu 
dihthinpao, Zerubbabel leng Haggai khugasu niabo champao hai pikhai-e. 

21“Iniu tinggen nai kadihpiritu tun kanuk khai sune, 

22sichiujiu chawangdih nai paliugu pumtanse luthon mirabo-e. Chaqon-
karidung khatdi tuangkinmai situ Iniu tun taliang mirabo-e; chaqondungse 
shaimi rabo-e, siga paliutu tuangkinmai karai khat-khattu kamshatmi rabo-e. 

23Sibo naise Iniu avangpiu Zerubbabel natu kada lujiu, chamtan gasu pi mawang 
khai rabo-e. Natu hai Iniu kadakhai mibo-e.” Ngamkambo RAPIU niu dinpad 
mibo-e. 

Zechariah 

Zechariah 1 

RAPIU Niu Pamaidungtu Pakhuga Malanwangra Kubo 
1 Darius niu Persia gu wangdipiu thiubo paniabo kumgu chahiu 
tachatga, RAPIU niu haibo chamse Iddo tah, Berekhiah nahpiu phaimiukakung, 
Zechariah khuga pikhai bide. 

2Maidung khuga haichiu dinkhaira RAPIU niu Zechariah khuga dinkhaibi-e. 
“RAPIU, Iniu naliu pao-peh maitu alung pomchang pommide, 

3chiudi tuhoira Iniu naliu khuga dinbo-e. Akhuga malanwang milo, chiusai I 
naliu khuga malanwang rabo-e. 

4Naliu pao-peh maidung kummi mane. Kasabo nuan gu lunlung gase lungta mira 
nda agu champaose phaimiukakung maidung khugasu paliu khuga pikhai mibo-
e. Chiudi paliuniu achamtu nking makge maksai akadin piumakge. 

5Naliu paopeh maidung khatdi sibo phaimiukakung maidungse lungta mide. 

6Avangmai phaimiukakungdung khugasu Iniu naliu paopehdung khuga 
chamtandung nai kachan khaibo hinase pikhaibo-e, chiudi paliuniu sise wajeng 
chakkhai makge, siniu sibogu chariubose paliuniu daomide. Sigasu paliu lung 
lipad lujiu, Ngamkambo RAPIU, Iniu kamkhaira chapkhai mibo kumjiu, paliutu 
sajai pibo-e chiubose paliuniu silude.” 

Phaimiukakung Niu Chaqondunggu Madungao Ngaobo 
7Darius niu wangdipiu thiubo paniabo kumgu, chahiu kariu-je-khatkiugu, jeng 
makai-je-madaikiubo nai (Shebat hiugu) nchun madungao khatga RAPIU niu 
akhuga tacham khat pikhai bide. 

8Mai khatniu chaqon kahengbo tongkinbo Iniu ngao-e. Paniu taningdih khat 
lungga bambo maronpen bang jiuga chap bamme, sichiujiu pasai lamse --
kahengbo, tarukbo khatdi kakabo qondung bamme. 

9Iniu pakhuga maniu-e, “Paohubo yo, haibo qondung hai degu rambalo?” Paniu 
paokakge, “Paliuse degu rambalo chiubo Iniu nakhuga lenkhaine. 

10RAPIU niu paliutu kadihpiriga tadlujiu phuira langkhaibo-e.” 

11Paliuniu maza khuga din-e: “Aliuniu kadihpiri pabam hinaga tadkhai kam 
mide, sichiujiu kadihpiri pakhiangnase wathak thiura hamibo lunlungga 
bamme.” 

12Siga maza siniu din-e, “Ngamkambo RAPIU yo, tuhoira nangniu Jerusalem nai 
Judah gu namdidungtu nalung pomwang mibose takum riak-chinnia tang mide. 
Nangniu paliutu lungsa khairabo haise dethengga bamkhalo?” 

13 RAPIU niu maza khugase thumkhaibo ladkengniu paokak khai-e, 

14siga Ngamkambo RAPIU niu dinbose paoron tadra maza siniu akhuga din-e: 
“Iniu agu masanbo namdi, Jerusalem haitu, wajiukha lungsa-e khatdi palamga 
manang khaijiu bamme, 

15sigasu chakhuan-chalad hajiu khatdi agi-manaibo lutaojiu bambo jatdungtu 
Iniu alung pomchang-pom mide. Iniu amaidung riga agu lungpom poinaga 
kasutjiu bamga, sibo jatdungniu amaidungtu kam chariu-chang kam chariu khai-
e. 

16Sijengniu namdi situ lungsabo lenkhaira Iniu Jerusalem ga malan wangbo-e. 
Agu Charaky situ kalankhai rabo-e, khatdi namdise thiukhai lanbi rabo-e.” 

17Haise dinron tadra maza siniu akhuga dinkhai-e: “RAPIU gu namdidungse pijiu 
lungwikhang lanne chiujiu Ngamkambo RAPIU niu din-e khatdi paniu Jerusalem 
tu nkha khai lanne sigasu namdise pagu siakge chiujiu dinrabo-e.” 

Wakhao Kehgu Madungao 
18Katambo madungao khatga Iniu matomchi ke madai ngao-e. 

19Atu npaojiu bambo maza khuga Iniu maniu-e, “Haibo wakhao kedunggu 
rambase degulo?” Paniu paokakge, “Haisiniu madu khaibora Judah mai, Israel 
mai khatdi Jerusalem maidungtu pijiu lungmara -maren khaibo kadihpirigu 
pumtantu dinbo-e.” 

20Siga RAPIU niu akhuga kadiak thinlujiu changam kamjiu bammai khang 
madaitu lenkhai-e. 

21Iniu maniu-e, “Paliu hai dekamra wangbam jiulo?” Paniu paokakge, “Judah mai 
kadihtu niakpet lujiu khatdi pamaidungtu pijiu lungmara-maren khaimibo jat 
situ kam charen khai lujiu khatdi luthon mira paliu hai wangbambo-e.” 

Zechariah 2 

Madatriang Gu Madungao 
1Katambo madungao khat, mai khatniu paben ga madatriang thinjiu bambo Iniu 
ngao-e. 

2“Nang delam tadralo?” chiujiu Iniu maniu-e. Paniu paokakge, “Jerusalem tu 
madatjiu, sise dethengga thenglo khatdi delangga dilo chiubo phuira leng-e.” 

3Atu npaojiu bambo maza siniu pasuanglam tadpadboga, katambo maza khatniu 
patu adaora wangbo Iniu ngao-e. 

4Karaibo piu siniu katambo piu khuga din-e, “Jerusalem lungga chakhao chamai 
kengjiu bamrabo jengniu kareng kamrabose diju rabo-e chiubose pakmeng lujiu 
madatriang thinlujiu bambo chabon mai khugase dinbilo. 

5RAPIU papum siakniu namdi kamaguibose chamigu kareng thiujiu gukhaine, 
sichiujiu pagu maken dijiu pah lungne chiujiu ladriat thiukhai mide.” 

Kavangleng Puitadmi Maitu chaky lam Malan Wangra Kubo 
6-7 RAPIU niu pamaidung khuga din-e, “Iniu naliutu kadih pake hinaga pijiu 
lungmara-maren khai mibo-e. Chiudi tuhoira, naliu kavang maidung yo, Babylon 
gasu marilujiu Jerusalem lam malanwang sulo. 

8Naliutu mai khatniu dapkhaibose, Iniu kungthubo mai khattu dapkhaibo 
kumbo-e.” Haijengniu Ngamkambo RAPIU niu pamaidungtu haphun lubo jat 
khuga haibo chamse paoron khaira atu langkhaibo-e: 

9“RAPIU papum siakniu naliutu charithiu rabo-e, sichiujiu pawan khatga naliu 
vang thiukhai mibo maidungniu naliutu haphun mirabo-e.” Haise padboga, 
Ngamkambo RAPIU niu atu langkhaibo-e chiubose mai hinaniu simi rabo-e. 

10 RAPIU niu din-e, “Chunwijiu chalui thiulo, Jerusalem maidung yo! Naliu 
ruangga lungra I wang kinne!” 

11Sibo tingga jat kakeng khaniu RAPIU khuga wangjiu pamaidung thiumi rabo-e. 
Paniu naliu ruangga lungne, sichiusai paniu naliu khuga atu langkhaibo-e 
chiubose naliuniu simi rabo-e. 

12Judah hai pagu masanbo kadihga RAPIU gu nkiubo thiulan rabo-e, sigasu 
Jerusalem hai paniu lungsa thubo namdi thiumi rabo-e. 

13 RAPIU masuangga, mai hina, maliu makjiu rim-rim bamlo, palamra pahai pagu 
masanbo bam gasu wang kinne. 

Zechariah 3 

Dibo Singku Lamga Madungao 
1 Katambo madungao khatga Dibo Singku, Joshua niu RAPIU gu maza masuangga 
chapjiu bambo RAPIU niu akhuga len khai-e. Sigasu Joshua mungga Satan 
chaplujiu, patu pamao pira kadenjiu bamme. 

2RAPIU gu maza siniu Satan khuga din-e, “Satan yo, RAPIU niu natu suimakbo 
thiumi sulo! Jerusalem tu lungsabo, RAPIU niu natu ladzan thiumi sulo. Haibo 
piuse chami gasu khoipadbo masumdang kumbo-e.” 

3Siga Joshua se taniabo fai-ni piulujiu chap bamme. 

4maza siniu pagu tinggen machamaidung khuga din-e, “Haibo piuniu piujiu 
bambo taniabo fai-nise luthon milo. Sigasu paniu Joshua khuga din-e, “Iniu nagu 
nuanse luthon mide sichiujiu nangniu piura chafai-tani kasanbo nakhuga pikhai 
bine.” 

5Joshua pee ga masanbo pikhekse khek khaira paniu machamaidung khuga 
chamtan pikhaide. Sikumjiu kam khai bide, sichiujiu RAPIU gu maza siniu siga 
chapjiu bamga paliuniu kasanbo fai-nise pakhuga benkhai bide. 

6Siga Ngamkambo RAPIU niu dinkhaibose maza siniu 

7Joshua khuga dinkhai-e: “Nangniu agu tacheng-tajai majaijiu bamsai khatdi Iniu 
nakhuga pikhai mibo ngiudon hinase kamjiu bamsai, khatdi agu Charaky nai 
sibo ladjanky se phuijiu bamsai, amasuang ga bambo mazadunggu rathoi Iniu 
chiukhaibo kumjiu, narathoi chiukhai birabo-e. 

8Chiusai nkinglo, Joshua yo, Dibo Singku nangniu, nakamai singkudung karai 
khuan nking-e, sichiujiu haise pasai naleng kawibo madan khatle: Iniu nakhuga 
avangpiu Pake chiu kubo situ madukhai bine! 

9Iniu Joshua masuangga pake chinnia bambo tukang khat khai bamme. Iniu sibo 
riga wakhat giakkhai bine, sichiujiu naikhat lungga Iniu haibo dihgu nuanse 
luthonmi rabo-e. 

10Sibo tingmikse wangboga, naliu mai hinaniu naliugu mumsireng nai 
ndutsireng siniu maguijiu bambo lungga naliu kiningmaitu kuwang lujiu wadi 
manang makjiu, agi-manaijiu bammi rabo-e.” 

Zechariah 4 

Chamibungdung Gu Madungao 
1Atu npaojiu bambo maza siniu wanglan lujiu Iniu jibambo kumjiu atu makiang 
sukhai-e. 

2“Nangniu degu ngaolo?” chiujiu paniu maniu-e. Iniu paokakge, “Kachianiu 
kambo chamibungdung, khatdi sibo riga chamidui-lah bamme. Sichiujiu 
chamibungdung rigase chamibung chinnia bamme, paliu mungga pariang khat-
khat bamme. 

3Sibo mibungdung mung nia lamse takisibang nia bamme.” 

4Siga Iniu maza khuga maniu-e, “Haise degu rambalo, paohubo yo?” 

5“Nang simak jiuma?” chiujiu paniu akhuga maniu-e. “Makge, I simakge, 
paohubo yo,” chiujiu Iniu paokakge.” 

Tingwang Niu Zerubbabel Khuga Ladriat Thiukhaibo 
6 RAPIU khugasu wangbo cham haise Zerubbabel khuga pikhaira maza siniu 
akhuga dinkhai-e: “Riphen maigu kangamboniu makjiu, maksai nagu pumtan 
gasu makjiu, chiudi nangniu agu hiupuina pen gasu, ngam rabo-e. 

7Nasuang ga maluong kadibo kumjiu bambo khamnambose hami rabo-e. 
Nangniu Charaky se thiusulan rabo-e, sigasu nangniu kanamthubo tukangse 
pabamga donsu khaisai, “Ngaowi-e, Ngaowi-e!” chiujiu maidungniu senpad 
rabo-e. 

8 RAPIU khugasu katambo champao akhuga wanglande. 

9Paniu din-e, “Zerubbabel niu Charaky gu kaphungse donsu khaide, khatdi paniu 
chakyse thiuloi khai rabo-e. Haise padboga, Iniu natu paliu khuga langkhaibo-e 
chiubose amaidungniu simi rabo-e. 

10aPoinaga ronna kam khaibo donniu paliu lung makge, Chiudi Zerubbabel niu 
Charaky hai thiujut khangbo paliuniu ngaoboga, paliu chun wimi rabo-e.” 

10b  maza siniu akhuga din-e, “Chamibung chinnia sira kadihpiri pakhiangnatu 
ngao chiajiu bambo, RAPIU mik chinnia si-e.” 

11 Siga Iniu pakhuga maniu-e, “Chamibungdung jai nialam bambo takisibang 
niagu rambase degu tulo? 

12Khatdi takisa runkiu khaibo kachia niu kambo taduiping nia mungga bambo 
takisibang gu pake nia ramba hai detulo?” 

13Paniu akhuga maniu-e, “Nang simak jiuma?” “Makge, I simakge, paohubo yo,” 
chiujiu Iniu paokakge. 

14Siga paniu din-e, “Haibo piu kaniase Tingwang niu kadalubo khatdi kadihpiri 
pakhiangnagu RAPIU, patu machara wasa manuk khai mibo si-e.” 

Zechariah 5 

Lenkinbo Ariak Majiuhan Gu Madungao 
1Iniu phuilanboga, tuhoira ariak majiuhanse tingkaiga lenjiu bambo Iniu ngao-
e. 

2Iniu ngaolubo lamga maza siniu maniu-e. Iniu paokakge, “Ariak majiuhan khat 
tingkaiga lenjiu bamme, haise gaphek chakiu theng-e khatdi gaphek madai 
paphan di-e.” 

3Siga paniu akhuga din-e, “Sigase kadihpiri pakhiangnaga wangrabo tasiangse 
raokhai nbamme. Ariak majiuhan jai khat lamse agatiu mai hinatu kadih gasu 
luthon mirabo-e khatdi jai khatlam siniu tasiangga aratmai hinatu luthonmi 
rabo-e, chiujiu dinkhai bambo-e. 

4Hai-bogu tasiangse paniu langkhai rabo-e, sichiujiu sise agatiumai hina kilung 
ga, khatdi pagu tasiangga aratmai hina kilungga ngut rabo-e chiujiu 
Ngamkambo RAPIU niu din-e. Sise paliu kilung ga bamlujiu paliutu kam 
nchummi rabo-e.” 

Maipui Khat Nbung Lungga Bambo Madungao 
5maza siniu wanglan lujiu din-e, “Phuilo! Wa khatra wangkinne!” 

6“Sise degulo?” chiujiu Iniu maniu-e. Paniu paokakge, “Sise nbung khatle, 
haisiniu kadihpiri pakhiangnagu nuan situ lenkhaibo-e.” 

7Sibo nbungse misiniu.” kambo pagom khat bamme. Iniu matingjiu phui 
bamboga, pagomse lepad sude, khatdi sibo nbung lunggase maipui khat ntao 
bamme! 

8maza siniu din-e, “Maipui hainiu kasabo situ lenkhaibo-e.” Sigasu paniu sibo 
puitu nbung lungga tunkhai mide, khatdi pagomse gomkhai mide. 

9Iniu ngangphui khangboga taduirui kumjiu pakan phungbo maipui khangnia 
akhulam lenwang kinbo I ngao-e. Panainiu nbungse ponlujiu lentad mide. 

10Iniu maza khuga maniu-e, “Panainiu sise delam pontad ralo?” 

11Paniu paokakge, “Babylon lamga-e, siga paliuniu charaky khat paleng 
thiurabo-e. Charaky se thiuloi dasai, nbungse khailujiu kahum sumi rabo-e.” 

Zechariah 6 

Chaqon-kari Madai Gu Madungao 
1Katambo madungao khat Iniu ngao-e. Tuhoira chaqon-kari madai hai tataagi gu 
maluang kadibo nia kak gasu padbo Iniu ngao-e. 

2Raithubo kuon-kari situ kahengbo qondungniu ju-e, niabo situ katikbo 
qondungniu ju-e, 

3pasumbo situ kakabo qondungniu sigasu pamadaibo situ tarikbo qondungniu 
ju-e. 

4Siga Iniu maza khuga maniu-e, “Paohubo yo, haibo kuon-karidung haise degu 
rambalo?” 

5 Paniu paokakge, “Haise tingkai madai si-e: Paliuse kadihpiri 
pakhiangnagu RAPIU masuang gasu wang kinbo-e.” 

6Katikbo qondungniu jutad kinbo kuon-karise tingpilam tadjiu Babylon ga 
mengrabo-e, kakabo qondung siniu tingnulam, sigasu tarikbo qondung siniu 
tingnu lam bambo dihlam tadkinbo-e. 

7Tarikbo qondungse tadpadboga, paliuniu kadihpiritu phuitad raleng khuan 
ngamlu lakjiu bambo-e!” maza siniu din-e, “Tadlujiu kadihpiri haitu phui 
matailo!”—sichiujiu paliu tad mide. 

8Siga maza siniu akhulam senpadle, “Tingpilam tadjiu Babylon lam tadmibo 
qondung siniu RAPIU lungpom tu pijiu saokhai mide.” 

Joshua Khuga Chawang Pirun Runkhaira Chamtan 
9 RAPIU niu haibo champaose akhuga pikhaide. 

10Paniu din-e, “Kavang thiutadbo gasu malan wangmai Heldai, Tobijah, khatdi 
Jedaiah niu, pikhaibo kalendungse ponlujiu Zephaniah nahpiu Josiah khulam 

kalangjiu tad sulo. Haimaidungse Babylon lam kavang thiutadbo gasu 
malanwang bambo-e. 

11Paliuniu pikhaibo kachia nai rangkang gasu chawang pirun khat kampadlo, 
sise Jehozadak nahpiu Dibo Singku, Joshua peega runkhai bilo. 

12Ngamkambo RAPIU niu haichiu dinbose pakhuga dinkhai bilo, ‘Pake chiujiu 
kubo piuse dikhangjiu, paniu RAPIU gu Charaky se thiusu lanne. 

13Paniu thiukhang rabo-e, khatdi chawanggu chakhuang thiubose daojiu 
pamaitu mawang rabo-e. Singku khatniu pawangbam mungga chaplujiu 
paliuniu agi-manaiboga khatdi chunkhat lungkhat thiujiu tatien thiu aruangne.’ 

14Chawang pirunse Heldai, Tabijah, Jedaiah, khatdi Josiah tu chakhuang thiubo 
thiujiu RAPIU gu Charakyga maningtaobo khat thiujiu bamrabo-e.” 

15Kadiulam lungjiu bam maidungniu wangjiu RAPIU gu Charaky thiusu lanboga 
nkha khai rabo-e. khatdi sise thiuloi luboga, RAPIU niu atu naliu khuga 
langkhaibo-e chiubose naliuniu simirabo-e. Naliu Rawang, RAPIU gu 
chamtandungse naliuniu piusai pakhiangna haise padrabo-e. 

Zechariah 7 

Chalung Masan Makjiu Kalum Ribotu RAPIU niu Suimakbo 
1Darius niu wangdipiu thiubo kum madaibo kumgu, chahiu chakiubogu (Kislev 
hiu), jeng madaibo nai RAPIU niu akhuga champao pikhai-e. 

2Bethel maidungniu RAPIU gu thoidam khengra Sharezer nai Ragemmelech tu 
Ngamkambo RAPIU gu Charakyga langkhaijiu, 

3singku maidung khatdi phaimiukakung maidung khuga haibo champaose 
maniura langkhaide, “Charaky kam mahamibo jengniu, takum wajiukha aliuniu 
kamkhai mibo kumjiu, mangiubo hiu lungga kalum rijiu, aliu chunsajiu tuhoidi 
bam rama?”. 

4 RAPIU gu champao akhuga wangbose haichiu-e. 

5Paniu din-e, “Takum riak-chinnia lungga hai paliuniu mangiubo hiuga, khatdi 
chinniabo hiuga kalum rijiu chunsa achung khai mibose, atu chakhuang 
thiubogu makge. 

6Sigasu paliuniu tiu-sak khai mibose paliuleng kimbo ronna-e chiujiu haibo 
dihga lungjiu bambo maidung khatdi singku maidung khuga dinkhai bilo.” 

7Haise RAPIU niu pagu karaibo phaimiukakungdung khuga Jerusalem niu 
lungwijiu bambo, khatdi siga maidungniu lungphuijiu bambo tingga khatdi 
namdi wonjengga bambo ronna makjiu, chiudi tingrun-gu luongriangga khatdi 
tingnulam bambo maluang phipan gadi lungjiu bambo wan ga dinkhai mibo-e. 

Kadin Piumakbo Jengniu Kavang Thiutad Mibo 

8 RAPIU niu haibo chamse Zechariah khuga pikhai-e: 

9“Iniu haibo chamtandungse nda amaidung khuga pikhai mibo-e: ‘Nchangbose 
kam bamme, khatdi khatniu khattu nkha sijiu, lungsabo lensiakjiu bamme 
chiubo nangniu phuisiak rabo-e. 

10Kami-magennah, maksai sangdiumai naliu ruangga lungjiu bambo, maksai 
pageng bambo mai situ kam kabuak tulo. Khatdi khatniu khattu kam masa rabo 
npui rangtulo.’ 

11“Chiubamdi amaidungniu paliu lung tanjiu nking khai makge. Paliu lung 
limakjiu bamme, 

12sichiujiu paliu lungse tatu kumjiu tanne. Palamra nda lungkhai mibo 
phaimiukakungdung situ Iniu langwangjiu katikhai mibose paliuniu nking khai 
makbo jengniu, I alung pomchang pom mibo-e. 

13Iniu tacham kadinbotu paliuniu nking khai makbo jengniu, paliu kakheng 
thiuboga Iniu paokak khai makbo-e. 

14Sangdiumai dihga lungra Iniu paliutu tingthung kumjiu hunthon mibo-e. 
Haibo kawibo kadihga mai khat tudi pi lungkhai makjiu, matha nchum mibo-e.” 

Zechariah 8 

Jerusalem Tu Kalan Khaira RAPIU Niu Ladriat Khaibo 
1Ngamkambo RAPIU niu haibo chamse Zechariah khuga pikhai-e: 

2“Iniu Jerusalem tu nkha khaira agunjiu bamme, palamra Iniu pamaidungtu 
kungchang-kung-e, sibo lungsiat siniu atu pijiu pagu mikremai riga alung 
pomkhai mibo-e. 

3Iniu agu masanbo namdi, Jerusalem ga malan wangjiu siga lungne. Sise 
chamchangbo namdi chiujiu simi rabo-e, sigasu Ngamkambo RAPIU gu luongbut 
situ masanbo luongbut chiujiu kumi rabo-e. 

4Thenthui wangmibo, tanpao-tanpeh mainiu tadbo tingga tathun mathunlu 
tadmaidungse namdigu maduibamga ntaolan rabo-e. 

5Sichiujiu npui-ncheng hina gase puimai-nahdung khatdi piumai-nahdung siniu 
phuitingjiu mathen bamlan rabo-e. 

6Saodiak mibo jatdung lengra haise wadaodi padlakge chiujiu lukhaibo sui-e, 
chiudi alengra haise padlu lakbo thiu lakge. 

7Amaidungtu puitad mibo dih gasu Iniu paliutu kalan khai bine, 

8sigasu paliutu tingbang, tingnu lamsu puiwang lanjiu Jerusalem ga pijiu lung 
khaine. Paliuniu amaidung thiu rabo-e, khatdi Iniu paliu Rawang thiujiu, paliu 
riga chamchangjiu khatdi majijiu mawang rabo-e. 

9“Hululo! Atu Kahumboky thiusu lanraleng kaphung donbambo tingga 
phaimiukakung mainiu dinkhai mibo ladkeng siakse tuhoi naliuniu chiujiu 
bambo-e. 

10Sibo masuang gara, mai khatniudi maidungtu lankhai ngam makge, maksai 
khaoring-khaona khatnadi mathiuhu makge, khatdi mai khatniu pagu 
mikremaidung khugasu marilu makge. Maidung siniu khatniu khattu suimakra 
Iniu kamkhai mibo-e. 

11Chiudi tuhoira masiak khaibo maidungtu Iniu tamsinbo jaiga kamkhai bambo-
e. 

12Paliuniu paliugu miusyse agi-manaijiu linglune. Paliugu mumkense pasy 
masine, kadih gasu miusy hinase padne, khatdi tingduise mali-malanjiu riukiu 
khai bine. Amaidung ringmasiak lubo jattu Iniu haibo thoidam pakhiangnase 
pikhai rabo-e. 

13Judah maidung nai Israel maidung yo, karai gara sangdiumai siniu, khat-
khattu haichiu dinjiu siangkhai mibo-e. ‘Judah mai nai Israel mai riga wangkhai 
mibo sansetse naliu riga wangbo thiumilo!’ Chiudi Iniu naliutu rankhaijiu, sigasu 
sangdiumaidung siniu, khatniu khat khuga haichiu dinsune, ‘Judah mai nai Israel 
mainiu daobo thoidamse naliuniu daobo thiumilo!’ Haijengniu pingtulo khatdi 
hujiu bamlo.” 

14Ngamkambo RAPIU niu din-e, “Naliu pao-peh maidungniu alungpom kamkhai 
miboga, Iniu paliu khuga kapingbo wangkhaira rang-e, sichiujiu alungchunse 
kalimi makge, chiujiu Iniu machunbose pijiu padra kam khai-e. 

15Chiudi tuhoira Iniu Jerusalem maidungtu khatdi Judah maidungtu thoidam 
pikhaira rang bamme. Haijengniu pingmi tulo. 

16Haidungse naliuniu kamrabo-e: Khat-khat khuga majibose dinlo. Ladjankyga, 
pachang-palingbose pikhailo—agi manaibo phungwang lura kam khailo. 

17Khatniu khattu kam masarabo npui rangtulo. Tasiangga aratjiu jengdin 
thiutulo. Aratbotu, maji makbotu, khatdi tathu-chara kampadbo situ Ira mareng-
e.” 

18Ngamkambo RAPIU niu haibo chamse Zechariah khuga pikhai-e! 

19“Pama-daibo, pamangiubo, pachinniabo, khatdi pakariubo hiu lungga 
kamkhaibo kalum ribose Judah maidung leng matha malabo khuang-ngee 
thiuwang rabo-e. Naliuniu majibo nai agi-manaibotu lungsa siakrabo-e.” 

20Ngamkambo RAPIU niu din-e, “Namdidung kakeng gasu Jerusalem ga maidung 
wangrabo tingse wangkinne. 

21Namdi khat gasu wangbo maidungniu namdi khatlamsu wangbo maidung 
khuga din sune, ‘Ngamkambo RAPIU tu kahumra khatdi pagu thoidam khengra 
aliu tadkinbo-e. Aliu sai suilulo!’ 

22Ngamkambo RAPIU tu kahumra, khatdi pagu thoidam khengra maidung 
kengkha khatdi katanbo jatdung siniu Jerusalem ga wangrabo-e. 

23Sibo tingmik wangsai sangdiumaidung khang kariuniu Jehudi mai khangkhat 
khuga wanglujiu din sune, ‘Nakhuga wangrabo damse aliu lumacham khaini-e, 
palamra Tingwang niu natu maluang bamme chiubo aliuniu chiu-e.’” 

Zechariah 9 

Sangnamai Jat Riga Ladjan Thiubo 
1  Haise RAPIU gu champao si-e: Paniu Hadrach kadih nai Damascus namditu 
sajai pira chamtan pikhai mide. Israel maigu kiphiudung ronna makjiu, chiudi 
Syria gu dihsingdi RAPIU gu-e. 

2Hadrach ramraiga bambo Hamath haidi pagu-e, haise kumjiu Tyre nai Sidon gu 
namdidung, paliu kamsi pakhiangna jaojiu pagu-e. 

3Tyre niu paleng charireng kamkhai lujiu, kachia nai rangkang hai taniang 
kumjiu makhuan lude.! 

4Chiudi pagu bambo hinase RAPIU niu luthonmi rabo-e. Pagu chakhiu-chalanse 
paniu duipuiga ponthon khaimi rabo-e, khatdi namdise ruthonmi rabo-e. 

5 Ashkelon gu namdiniu haise ngaolujiu pingmi rabo-e. Gaza gu namdiniu haise 
ngaolujiu kengchangkha chariu khengrabo-e. Haise kumjiu Ekron nai pagu 
agunbo hinase hakammi rabo-e. Gaza mai wang hami rabo-e, khatdi Ashkelon 
haitu kathaidih pithiu khaijiu nchummi rabo-e. 

6Katam-tambo jatniu Ashdod ga lungne. RAPIU niu din-e, “Wasao thiubo Philistia 
mai pakhiangnatu Iniu kam manon khai rabo-e. 

7Paliuniu chamise zairing bambo, maksai kaniu-karibo tatek tiuta mirabo-e. 
Masiak lubo maidung hinase amai thiu rabo-e, khatdi Judah kiphiuga bambo 
kiriangmai kummi rabo-e. Jebus mai kumjiu, Ekron maidi amai thiumi rabo-e. 

8Iniu agu kadihtu akhe khaijiu riphen mainiu haiga tadken wangrabotu khammi 
rabo-e. Palung kasabo maitu pijiu amaidungtu kam kabuak lantami rabo-e. 
Amaidungniu dejiuga chariu khengkhai migulo chiubo Iniu ngaolude.” 

Pasai Wangrabo Wang 
9 Chunwi lulo, ringa lulo, Zion maidung yo! Ringajiu senlo, naliu Jerusalem 
maidung! Phuilo, naliu wangpiuse wangkin-e! Paniu chari ngamjiu chunwijiu 
wangkin-e, chiudi manuanboga qonniam khat tuanglujiu-- qonniampoi rigasu 
wang kinne. 

10  RAPIU niu din-e, “Israel mai khugasu chaqon-karise Iniu luthon mine; 
Jerusalem gasu chaqondungse Iniu luthonmi rabo-e; chariga thinpiubo tavaipise 
kam mahami rabo-e. Naliu wangpiu siniu jatdung ruangga agi-manaibo kamkhai 
birabo-e; paniu duipui khat gasu duipui khatlam, Euphrate Giu gasu kadihpiri 
pakhiangna mawangrabo-e.” 

Tingwang Maidungtu Kalankhai Rabo 
11  RAPIU niu din-e, “Agu ladriat naliuniu majaibo jengniu rathak zai siniu madan 
thiujiu naliutu diangkhai mide. Iniu namaidungtu khenrang pithiu khai bine; 
tadui habo dih kavangthiu tadbo gasu khenrang pithiu khai bine. 

12Malan milo, kavangthiu tadmibo maidung tuhoira machunbose bamme; Naliu 
nbai bamlam malan wangmilo. Tuhoira Iniu naliu khuga dinbo-e, naliuniu chariu 
khai mibo hina jengniu Iniu naliutu thoidam pikhaijiu dam nia pikhai lan bine. 

13Greek maitu aphen raleng, Iniu Judah maitu riphenmaigu tavaipi kum, khatdi 
Israel maitu tavaithu kum, Zion maitu chaheng kum thinpiu rabo-e.” 

14 RAPIU niu pamaidung khuga lenkhai bine; ting kalikbo kumjiu paniu pagu 
tavaithuse ketpadne. Dithubo RAPIU niu makese mudkhaine; paniu tingrun 
lamsu tingthung jiuga tadpad rabo-e. 

15Ngamkambo RAPIU niu pamaidungtu gukhaine sichiujiu paliugu mikremai situ 
kam mahami rabo-e. Paliuniu chari thiuboga jaw sak maniu mai kumjiu makiak 
marajiu tad rabo-e paliuniu mikremaidung zaise kampad rabo-e; sise 
charathiujiu wakhao zaise rathakbam riga runkiubo kum rabo-e. 

16Sibo tingmikse wangboga, mily khuanpaoniu milydungtu kapingbo gasu 
gukhaibo kumjiu RAPIU niu pamaidungtu gukhai rabo-e. Paliu hai kachiagu 
chawang pirun kumjiu pagu kadih gase benrabo-e. 

17Sibo kadihse dejiuga palun wijiu matai wilo! Chabon maidung siniu tek-jaw, 
tiu-sakjiu paliu pum wijiu bam rabo-e. 

Zechariah 10 

RAPIU Niu Gukhaira Ladriat Khaibo 
1Takum gu kariak tingga tingriu pikhaira RAPIU khuga khenglulo. Mai hinagu 
luzamga mongjiu nai tingriu pikhaijiu piubuan madiak khaibo haise RAPIU niu-e. 

2Maidungniu charameng nai chaben-giak phui maitu npao-e, chiudi paliuniu 
daolubo chamkak sira aratbo-e khatdi mathakhu ladle. Mai khangsianiu 
chamang chalipad-e chiudi naliutu jumao khai raleng ronna-e, paliuniu chalung 
kamlum khaibose pageng ha-e. Sijengniu maidungse hamibo mily kumjiu 
tadmao kam mide. Paliu magenthiu chariujiu bamme palamra paliugu jupao ha-
e. 

3 RAPIU niu din-e, “Amaidungtu mawangjiu bambo sangdiu maidungtu alung 
pomme, haijengniu paliutu Iniu sajai pirabo-e. Judah maidung hai amai-e, siniu 

Ngamkambo RAPIU, Iniu paliutu manangkhai rabo-e. Paliu hai agu pumtan 
bambo chari-qonse thiurabo-e. 

4Paliu ruanggasu mawangpaodung, jupaodung khatdi amaidungtu thinpiuboga 
munranpaodung padrabo-e. 

5Riphen maidungniu paliu mikremaitu npui-nchengga tao malui tadbo kumjiu 
Judah maidungniu chari ngam rabo-e. Paliuniu aphen rabo-e palamra RAPIU niu 
paliutu maluang bamme, sichiujiu paliuniu paliugu mikremaigu chaqon tongbo 
riphenmai tudi ngamlu rabo-e. 

6“Iniu Judah maidungtu pijiu tankhai bine; Iniu Israel maidungtu gukhai bine. 
Iniu paliutu lungsa khaijiu paliu kyga puiwanglan bine. Paliu hai Iniu wadaodi 
luthon makbo maidung kumrabo-e. I hai paliu Rawang RAPIU si-e, Iniu paliu 
rathoi paokak khaine. 

7Israel maidungse riphendung kumjiu tanrabo-e, khatdi jaw saklu maidung 
kumjiu chunwi rabo-e. Chari ngamkhaibo hai paliu kaikik siniu maningtaojiu 
bamne, sichiujiu RAPIU niu kamkhai bibo donniu chunwijiu bamne. 

8“Iniu amaidungtu kuwang maduine. Iniu paliutu gukhaijiu nda paliuniu 
lungkhai mibo riak kumjiu pikeng khai bine. 

9Iniu paliutu jatdung ruangga pi lung maren khaimi tadi, paliuniu pabam kadiu-
diu lamsu atu maningtao lan rabo-e. Paliudi, paliu nahdungdi ringlu rabo-e 
sichiujiu paliu kyga wang aruanglan rabo-e. 

10Egypt nai Assyria lamsu paliutu Iniu paliu kyga puiwang khaibi rabo-e 
sichiujiu paliu dih siakga pilung khai rabo-e. Iniu paliutu Gilead nai Lebanon gadi 
pijiu lung khai rabo-e; pabam hinaga maidungniu lungphuimi rabo-e. 

11Paliuniu chariubogu duipui tadkenboga, RAPIU, Iniu duiliu situ lek khaibi rabo-
e, siga Nile gu kasukbo duise sangmi rabo-e. Chaliangbo Assyria hai manuan 
kiumi rabo-e, khatdi kangambo Egypt gu pumtan hami rabo-e. 

12Iniu amaidungtu pijiu tankhaibi rabo-e; paliuniu atu kahumjiu kadin piumi 
rabo-e.” RAPIU niu dinpad mibo-e. 

Zechariah 11 

Palung Kasa Maidung Kaobo 
1Lebanon yo, nagu akhamse lepad milo, chiusai chaminiu nagu cedar 
bangdungse ruthon mine! 

2Cypress bang kaplulo khatdi achung lulo— palamra cedar bang hinase 
kaomide; kendibo singbangdung tuse kam maha mide! Bashan gu 
nphubangdung yo, kaplulo khatdi achung lulo—mariu-riujingse bithon mide! 

3Mawangpaodungse chunsajiu kap bamme, paliugu kendise hamide! 
Ndongquiniu marung bambo situ nkinglo; Jordan Giu hugen lam bambo paliugu 
mariuramse kam maha mide! 

Mily Khuanpao Kania 
4A-Rawang, RAPIU niu akhuga din-e, ‘Milydungtu kamshat mirabo mily 
khuanpao ngamse kamlo. 

5Papaodung siniu paliutu wadi manang makjiu kamshat mi-e. Paliuniu chamise 
jonjiu din-e, ‘RAPIU tu thuonlo! Aliu lungwi mine!’ Paliutu khuanpao siakniudi 
paliutu lungsa makge.” 

6(RAPIU niu din-e, “Kadihga bambo mai khattudi Iniu lungsa lakge. I apumsiakniu 
mai hinatu paliugu mawangpaodung pumtan hangga pikhai mirabo-e. Sibo 
mawangpaodung siniu kadih haitu kam maha mirabo-e, siga Iniu paliugu 
pumtan gasu kalan khai lakge.”) 

7Milydung liujiu khatdi jonjiu bambo mai siniu atu mathiu-e, sijengniu kamshat 
mirabo milydunggu khuanpaose Iniu thiude. Iniu tathun nia thinlujiu: khattu 
Iniu “Nkha khaibo,” chiu ku-e, khatbo situ “Chunchambo,” chiu ku-e. Sichiujiu 
Iniu milydungtu akhijiu phui-e. 

8Atu marengbo, kakibo mily khuanpao sumtu Iniu khengngam lumakge, 
sijengniu Iniu paliu mathiutu chahiu khat lung gasu lupad mide. 

9Sigasu Iniu milydung khuga din-e, “I naliugu mily khuanpao thiuta mirabo-e. 
Shaimi rabodung siniu shaimi sulo. Kam mahami rabodungse, kam mahami sulo. 
Masiak khaibodung siniu khat-khattu kam mahami rabo-e.” 

10Sigasu “Lam chapbo” kubo thunse Iniu thinlujiu RAPIU niu jat hina khuga 
ladriat thiukhai mibose luta miraleng, singtangse kamtang mide. 

11Sichiujiu sibo tingmik gasu ladriatse luta mide. Milydung liujiu khatdi jonjiu 
bambo maidung siniu atu matingjiu phui bamme, khatdi Iniu haichiu kam 
bambo hai RAPIU niu akhuga dinkhaibo-e chiubo paliuniu si-e. 

12 Iniu paliu khuga din-e, “Naliuniu sui-e sai, aphijeng pilo. Chiudi pilakge 
chiusai, pimak milo.” Sichiujiu paliuniu aphijeng leng rangkang samriu pikhai 
bide. 

13 RAPIU niu akhuga din-e, “Sise charakygu chakhiubung lungga khai milo.” Aleng 
buimide chiujiu paliuniu maningbo rangkang samriuse Iniu khoilude—khatdi 
sise charakygu chakhiubung lungga khai mide. 

14Sigasu paniabo thun, “Chunchambo” chiu kubose Iniu kamtang mide, sichiujiu 
Judah mai nai Israel maigu chunchambose kampang tap-tap mide. 

15Sigasu RAPIU niu akhuga din-e, “Mily khuanpao ngamse kamlanlo, tuhoira 
pageng habose thiurabo-e. 

16Agu milydungtu phuiraleng mily khuanpao khat khai nbamme, chiudi kam 
maha mirabo milydungtu paniu nkha khai makge; maksai hamibotu phuison 
makge, maksai ajam mibo situ mathan mawi khai son makge, maksai masiak 
lubodung situ katiu pi tiukhai son makge. Sibo sung paniu pamai withubo milytu 
langtiu-e khatdi paliu ntindungse hipad mi-e. 

17Gengmakbo mily khuanpao sira nchummi rabo-e! Paniu pagu milydungtu phut 
mide. Chari siniu pagu pumtanse kam mahaduak mine. Pagu pumtanse nkhin 
mine, khatdi pamik majat lamse tiatmine.” 

Zechariah 12 

Jerusalem Tu Pasai Rankhairabo 
1Haise tingpuktu juden khaibo khatdi kadihpiri damkhaibo, sigasu chamaileng 
ringting pikhaibo RAPIU, khugasu Israel mai lamga wangbo chamme. Paniu din-
e, 

2“Iniu Jerusalem tu jaw piang khattu kumjiu thin rabo-e, pamungga bambo 
jatdungniu sise sak lujiu jaw-sak maniu maidung kumjiu tangat lad-lad surabo-
e. Haichiujiu Jerusalem tu taoweng lubo saiga, Judah gu kakibo namdidung situdi 
taoweng mirabo-e. 

3Chiudi sibo wanse wangboga, Iniu Jerusalem tu karidbo tukang khat pithiu 
khaine—sise pon masura kambo jat siniu ajam rabo-e. Kadihpiri pakhiangnagu 
riphendungniu wang aruang lujiu patu chari thiu rabo-e. 

4Sibo wan ga Iniu paliu qondungtu kam charen khai rabo-e khatdi paliutu 
tongkinbo maidungtu kammeng mirabo-e. Iniu Judah maidung riga akhe khai 
rabo-e, chiudi Iniu paliu mikremaigu chaqondung mikse kamtiat khai rabo-e. 

5Sigasu Judah kiriang mainiu paliu karai khuga din-e, ‘Jerusalem ga lungjiu 
bambo pamaidungtu Ngamkambo Rawang, RAPIU niu jengtan pikhai-e.’ 

6“Sibo wan ga Iniu Judah kiriang maitu mariuga maksai minmibo miusy luzamga 
taobambo mi kum pithiu khaijiu, paliuniu sangnamaigu jatdungtu kam mahami 
rabo-e. Jerusalem maidungniu namdi lungga manang makjiu lungmi rabo-e. 

7“RAPIU Iniu, Judah mai riphentu pijiu chari ngamkhai rairabo-e, chiusai David 
kaikikdung nai Jerusalem maidungniu daorabo chakhuangse kakibo Judah 
maidungniu daorabo suang di-nkiu makrabo-e. 

8Sibo wan ga Jerusalem lungga lungjiu bambo maidungtu RAPIU niu gukhaine, 
sichiujiu paliu ruangga sonthubo maidi David kumjiu tanmi rabo-e. Paliutu 
David kaikikdungniu RAPIU gu maza kumjiu, khatdi Tingwang papumsiak 
kumjiu jukhai bine. 

9Sibo wan ga Jerusalem tu chari thiura kambo jat hinatu Iniu kam maha mirabo-
e. 

10  “David kaikikdung nai kakibo Jerusalem maidungtu Iniu lungsabo hiupuina 
nai kakheng thiusibo hiupuina piphui khaibi rabo-e. Paliuniu kamshat mira 
phenkhai mibo piutu paliuniu phuine, sichiujiu panah khatnaga bambo piuleng 
maidungniu huibo kumjiu, paliuniu paleng huijiu kapsune. Paliu nah naraibopiu 
hamiboga kapbo kumjiu paliuniu kapchang-kapsune. 

11Sibo wan ga Jerusalem lungga kapjiu achungbose Megiddo ramjengga Hadad 
Rimmon leng kapjiu achungbo kumjiu achungsu rabo-e. 

12-14Sibo ramlungga bambo kikhun hina: David gasu lungwangbo kikhun, 
Nathan gasu lungkiubo kikhun, Levi gasu lungkiubo kikhun, Shimei gasu 
lungkiubo kikhun, khatdi kakibo kikhun hina paron-ronna kapjiu achungrabo-e. 
Sichiujiu paliu kikhunmai hina kiuhui rabo-e, khatdi maipiudung siniu 
maipuidung khugasu tampad lujiu achungjiu kiuhui rabo-e. 

Zechariah 13 

1Ngamkambo RAPIU niu din-e,” Sibo ting wangboga David kaikikdung nai 
Jerusalem maidungtu paliu nuan nai charameng kahumbo gasu kam masan lura 
duipin khat lekhai rabo-e. 

2Sibo tingga charamengdung zanse sibo kadih gasu luthon mirabo-e, sichiujiu 
paliutu mai khatniudi maningtao lantami rabo-e. Phaimiukakung khatle chiujiu 
kadinbo maitu Iniu luthonmi rabo-e khatdi charameng kahum nibo lungchun 
hina luthonmi rabo-e. 

3Sigasu mai khatniu sailad dinra matansai, patu hai kamshat siakmi rabo-e 
chiubose papui nai papiuniu pakhuga din rabo-e, palamra paniu RAPIU ladse 
dinra matan sune, chiudi sibo sung aratbo din-e. Paniu sailad dinboga papui nai 
papiu siakniu patuse chusatmi rabo-e. 

4Sibo ting wangboga, phaimiukakung khatniudi pagu madungao lamga wasao 
thiutami rabo-e, maksai maidungtu sonra phaimiukakung gu khio-khiobo 
fainise piuta mirabo-e. 

5Sibosung, paniu din-e, ‘Ira phaimiukakung makge, Ira chalu tien thiumai-e, Ira 
aringting pakhiangna chalu tien thiuwang mibo-e.’ 

6Siga mai khangsianiu pakhuga haichiu maniusai, ‘Nagaga tajam bambose 
dekamjiulo?’ Paniu paokak sune, ‘Haise akabopiu ky gasu ajam mibo-e.’” 

Tingwang Gu Mily Khonpaotu Kamshat Rabo Chamtan 
7 Ngamkambo RAPIU niu din-e, “Sulo, chahengse thinlujiu, agu mily khuanpao 
ngam kambo piutu aphen sulo! Patu kamshat milo, siga milydungse pak maren 
kammi rabo-e. Iniu amaidungtu charithiu sune. 

8Sichiujiu sibo kadihga maidungse jan-sumgu jan-niase shaimi rabo-e. 

9Haichiujiu ringbangbo pasumbo njan situ Iniu madiune khatdi rangkanggitu 
chaminiu maruak masan khaibo kumjiu paliutu kam masan khai rabo-e. 
Kachiatu maruakbo kumjiu Iniu paliutu madiune. Siga paliuniu akhuga kakheng 
thiune, khatdi Iniu paliutu paokak khai bine. Paliu hai amaidung-e chiubo Iniu 
paliu khuga dinne, khatdi I hai paliu Rawang-e chiubo paliuniu din madu padne.” 

Zechariah 14 

Jerusalem Nai Jatdung 
1 RAPIU niu ladjan thiurabo tingmikse namide. Siga Jerusalem tu sunglu rabo-e, 
khatdi sunglubose naliu masuang gasu njanmi rabo-e. 

2RAPIU niu jat hinatu puiwang aruanglujiu Jerusalem tu pijiu chari thiurabo-e. 
Namdise lutadmi rabo-e, chaky dungse sunglu rabo-e, khatdi maipuidungtu 
manomjiu min rabo-e. Chamai phankhat lamra kavang thiu tadmi rabo-e, chiudi 
khangsiamai tura namdi gasu puitad lakge. 

3Sigasu RAPIU niu tadpad lujiu khatdi paniu karaiga aphen khai mibo kumjiu 
paniu jatdung situ aphen khai rabo-e. 

4Sibo tingga paniu Olive luang, Jerusalem gu tingbang lamse suchap rabo-e. 
Sichiujiu Olive luang haise tingbang lamsu tingnulam tangbo njan nia thiujiu 
ramjeng kadibo khat nkakpad rabo-e. Sibo luong phan khat lamniu tingpilam 
khatdi phankhat lamniu tingnulam tadkhaimi rabo-e. 

5Maluong kak kaniaga njan padbo ramjeng gasu naliu pak mari rabo-e. Judah 
wangpiu Uzziah ken-ga kathi wangboga naliu paopehdungniu kamkhai mibo 
kumjiu, naliudi paktadmi rabo-e. A-Rawang, RAPIU niu, pagu mazadung hinatu 
majanglu wangrabo-e. 

6Sibo wan wangboga, siga agibo maksai chakimbo,maksai tamiubo wakhatdi 
bamlak mide. 

7Pawan machangna siga nchun tingdi n-nien kumjiu kabenbose bammi rabo-e. 
Haise dedao padralo chiubose RAPIU ronna sibo-e. 

8 Sibo tingmikse wangboga, Jerusalem gasu masanbo dui luangpadjiu paphan 
khatniu Kashaibo Duipui lam khatdi paphan khatniu Mediterranean lam 
luangkhai rabo-e. Sise takum katheng-kadun, tatun-chaken saomakjiu 
luangbam rabo-e. 

9Siga RAPIU niu kadihpiri pakhiangna riga chawang thiumi rabo-e; mai hinaniu 
pahai Charawang si-e chiu kahumjiu, patuse pazan khat gasu simi rabo-e. 

10Luongriang pakhiangna, tingpilam bambo Geba gasu tingrunlam bambo 
Rimmon tangbo kam manai khai rabo-e. Jerusalem hai pamungga bambo kadih 
suang ku-nkiumi rabo-e; namdise Benjamin Rengmun gasu karaiga kaguangbo 

rengmun bamdibo, Hananel kiton gasu chawang kygu mumsy thunboky tangbo, 
Pakegu Rengmun tangbo bammi rabo-e. 

11Maidungniu manang makjiu, kam mahami rabo situ ping makjiu lungmi rabo-
e. 

12Jerusalem tu chari thiubo jat hina riga, RAPIU niu kasabo-ra phungwang khai 
rabo-e. Paliuniu ringjiu bamga paliu tia haise tenmi rabo-e; paliu mik nai paliu 
leedungse machak padmi rabo-e. 

13Sibo wan ga RAPIU niu paliutu paliu chun kam tanuak khaijiu mai hinaniu 
pamungga bambo mai khattu atungjiu chari thiujiu pingmi rabo-e. 

14Jerusalem tu gukhaira Judah mainiu chari aphenne. Jat hinagu chakhiu-chalan, 
kachia-rangkang, khatdi chafai-tani mali-malanjiu paliuniu sunglu rabo-e.  

15Paliugu mikremai rijiky lungga bambo khaorui-khaona, chaqondung, qonniam 
katibo-jat, qontraodung khatdi qonniamdung pakhiangna riga chararen kasabo 
pijiu wangkhai rabo-e. 

16 Jerusalem tu chari thiubo jatdung gasu ringbang mai pakhiangna siniu 
Ngamkambo RAPIU hai chawang-e chiujiu kahumra khatdi Kapuang Ngee changi 
raleng takum machangna tad rabo-e. 

17Jat khat kumboniu Ngamkambo RAPIU tu chawang-e chiujiu kahumra tadmak 
sai, paliu kadihga tingriu pikiu khai lakge. 

18Egypt mainiu Kapuang Ngeese changini maksai, jat hina riga RAPIU niu 
langwangbo chararen siakse paliu riga wangrabo-e. 

19Haise Egypt mai riga, khatdi Kapuang Ngee changi makbo jatdung pakhiangna 
riga pijiu wang khai rabo sajai si-e. 

20Sibo wan ga chaqondunggu pakhuan makhiobo tiudung rigadi “RAPIU khuga 
kadpad khaimibo” chiubo ladkengse raokhai kam rabo-e. Charaky lungga bambo 
alangtiu-lidung sidi rathakbam masuangga bambo masanbo chakuangdung 
kumjiu masanmi rabo-e. 

21Jerusalem khatdi Judah pakhiangnaga bambo alangtiu-lidungse 
Ngamkambo RAPIU tu kahumboga thinpiu raleng lupad tamsinmi rabo-e. Rathak 
mania kadpatbo maidung siniu charathiubo mise lang raleng haibo lidungse 
thinpiu rabo-e. Sibo ting wangboga, Ngamkambo RAPIU tu kahumbo Kyga chali-
alimai khatnadi bamtami rabo-e. 

Malachi 

Malachi 1 

1Haibo chamse Israel maidung khuga din khaira RAPIU niu Malachi khuga 
pikhaibo-e. 

RAPIU Niu Israel Maitu Lungsabo 
2  RAPIU niu pamaidung khuga din-e, “Iniu naliutu pawan machang lungsajiu 
bamme.” Chiudi paliuniu paokakge, “Dechiujiu nangniu aliutu lungsabose 
lenkhai jiulo” RAPIU niu paokakge, “Esau nai Jacob hai puinah khatle, siga Iniu 
Jacob nai pakai-kik maitu lungsa-e, 

3chiudi Iniu Esau nai pakai-kik maitu mareng-e. Iniu Esau gu ramluong situ kam 
maha mide khatdi sibo ramse nkankhao leng pikhai mide.” 

4Esau kai-kikdung, Edom maidungniu, “Aliugu namdakdungse kam maha mide, 
chiudi aliuniu sise thiulanne chiu dinsai,” siga RAPIU niu paokakne, “Paliutu pijiu 
thiulan sulo—Iniu rathon lanmi rabo-e. Maidungniu paliutu kasabo kadih, 
khatdi RAPIU niu paliutu tingthengjiu palung pombo jat, chiujiu kumi rabo-e!” 

5Israel maidungniu haise paliu miksiakniu ngaosu rabo-e, siga paliuniu din sune, 
“RAPIU haira Israel maigu kadih lenlamdi tanne!” 

RAPIU Niu Singku Maidungtu Rukhaibo 
6Ngamkambo RAPIU niu singkudung khuga din-e, “Panahpiu khatniu papiutu 
chakhuang thiu-e, khatdi pavangmai khatniu pawangpiutu chakhuang thiu-e. I 
hai naliu piu-e, chiusai dekamjiu naliuniu atu chakhuang thiumak jiulo? I hai 
naliu wangpiu-e—chiusai dekamjiu naliuniu atu chakhuang thiumak jiulo? 
Naliuniu atu wajeng simakge, khatdi naliuniu maniu-e, ‘Dechiujiu aliuniu natu 
wajeng simak jiulo?’ 

7Sisera—gengmakbo tiutekse agu rathak bamga kadkhaibo ganiu-e. Siga 
naliuniu maniu-e, ‘Dechiujiu aliuniu natu chakhuang thiumak jiulo?’ Iniu naliu 
khuga dinbo-e—naliuniu agu rathakbamtu lungpom kamkhaibo gasu-e. 

8Naliuniu pamik tiatbo, maksai marabo, maksai paphi tangbo khaorui-khaona 
akhuga kadkhaira phungwang-e, siga wa kamaobo khatnadi ha-e chiujiu 
naliuniu maningjiu ma? Dihthinpao khuga haikumbo khaorui-khaona khat 
pikhaira kam matailo! Paniu naliutu kimlu buima, sichiujiu naliuleng wakhat 
pikhaibi rama?” 

9Tuhoira, naliu singkudung yo, aliuleng wilura Tingwang khuga kheng matailo. 
Paniu naliu rathoi situ paokak khai lakge, sise naliu mao rabo-e. 

10Ngamkambo RAPIU niu din-e, “Agu rathakbamga naliuniu gengmakbo mi 
mataobo suang, naliu ruanggasu mai khatniu charaky akhamse khammi ratu 

Iniu masenne, Naliuniu akhuga kadkhaira phungwangbose Iniu alung kim 
makge; sise Iniu lukhai lakge. 

11Kadihpiri pake hinaga bambo maidungniu atu chakhuangthiu-e. Paliuniu 
pabam hinaga parim wibo akhuga matao khai-e khatdi lusuibo rathak maniase 
kadkhai-e. Paliu mathiuniu atu chakhuangthiu-e! 

12Chiudi naliuniu pageng ha-e chiujiu lukhaibo tiutekse agu rathakbamga 
naliuniu kadkhai-e. 

13‘Haichiu kambo gasu aliura chiasiak mide!’ chiujiu naliuniu din-e, Sigasu 
naliuniu akhuga naliu chun ngut makge. Naliuniu aleng pipadbo thiujiu, naliuniu 
agalubo maksai paphi tangbo maksai kasa-kasonbo khaorui-khaona 
phungwang-e. Sikumbose Iniu naliu khugasu lukhaine chiujiu naliu maningjiu 
ma? 

14Pagu khaorui-khaonadung ruangga kawibo, aleng pine chiu ladriat thiukhai 
lujiu, kadpadboga sontiubo mai riga tasiang wangmi sulo! Palamra I hai kadibo 
chawang si-e, khatdi chamai jat hinaniu atu ping kamme.” 

Malachi 2 

1Ngamkambo RAPIU niu singkudung khuga din-e, “Haibo chamtanse naliuleng-e: 

2Naliuniu naliugu tienkam gasu atu chakhuang thiusiak rabo-e. Iniu dinbo haitu 
naliuniu nking khai maksai, Iniu naliu riga tasiang phungwang rabo-e. Naliu 
ringlu raleng daolubo maniadung riga Iniu tasiang pikhai mide. Palingjiu, 
naliuniu agu chamtan haitu kungjiu lukhai makbo donniu, paliu riga Iniu tasiang 
pikhai mibo-e. 

3Iniu naliu nahdungtu sajai pikhai rabo-e, khatdi naliuniu kadkhaibo khaorui-
khaona ba siniu naliu zuga manuk khai rabo-e, sichiujiu naliutu chabajiu gasu 
jupad rabo-e. 

4Sigasu haibo chamtanse naliu khuga Iniu pikhaibo-e chiubose naliu simirabo-e, 
chiusai singkudung, Levi kaikikdung khuga agu ladriat thiukhai mibose 
kampang tami rabo-e. 

5 “Agu ladriatga ringting nai amanbose Iniu paliu khuga ladriat thiukhai mibo-e, 
sichiujiu paliuniu atu chakhuangthiu raleng pikhai mibo-e. Sibo tinggara 
paliuniu atu chakhuang thiujiu pingmi rabo-e. 

6Paliuniu kamaobo situ makjiu, kamajibo situ katikhai-e. Paliuniu akhuga kawi 
thiujiu lung-e; paliu ronna kamajibo situ kambo ronna makjiu, paliuniu kakimai 
tudi kasabo kamta mira nkha khai-e. 

7Tingwang gu palingbo tasi-ningtingse maidung khuga katikhai birabose 
singkudunggu ngiudon-e. Iniu machunbose katikhaira maidung siniu paliu 

khuga tadrabo-e, palamra paliu hai Ngamkambo RAPIU gu champao 
phungmaidung-e. 

8“Chiudi tuhoira singkudung naliuniu majibo npui gasu mari mide. Naliugu 
katikhai gasu mai kakengtu kamaobo tien thiura jukhai mide. Iniu naliu khuga 
ladriat thiukhai mibose naliuniu kampang mide. 

9Sijengniu, Israel maidungniu naliutu din masajiu khanra Iniu kamkhai rabo-e, 
palamra naliuniu alad majai makge, sichiujiu naliuniu amaidungtu katikhaibo 
tingga, mai hinatu nchamjiu kamkhai makge.” 

Maidungniu Tingwang Khuga Chamchangmakbo 
10Aliu mathiu piu khat bammak jiuma? Sichiujiu sibo Rawang siniu aliu mathiutu 
damkhaibo makma? Chiusai dekamjiu aliu khatniu khat khuga aliugu ladriat 
kampangjiu, khatdi Tingwang niu aliu pao-peh maidung khuga ladriat khaibo 
situ dekamjiu wajeng simak jiulo? 

11Judah maidungniu Tingwang khuga ladriat thiukhai mibose kampang mide, 
sigasu Jerusalem ga khatdi pabam hinaga mai kapingbo ngam kamkhai 
mide. RAPIU niu lungsabo Raky situ paliuniu kam tania mide. Maipiudung siniu 
sangdiumai radungtu kahumbo puidungtu paliu naoleng lu-e. 

12Haichiu kambo maidungtu RAPIU niu Israel mai ruanggasu lupadmi sulo, 
khatdi Ngamkambo RAPIU khuga aliu jatniu kadpad raleng wa phungwangbo 
tingga wakamdi paliutu pijiu jaolan tami rabo-e. 

13Naliuniu katambo wakhat kambo sira hai-e. RAPIU gu rathakbam gase naliu 
achungjiu khatdi kapjiu huibamme, palamra naliuniu pakhuga phungwangbo 
maniakadse paniu lukhaita mide. 

14Paniu dekamjiu lukhai tami jiulo chiujiu naliuniu maniu-e. Sibo lamra naliuniu 
chabon tingga naliu nao leng ladriat thiukhai mibose naliuniu kampang mide 
chiubose paniu silubo jengniu-e. Pahai napampui-e, nangniu pakhuga 
chamchangjiu lungra Tingwang masuangga ladriat thiukhai mijiu tadi, nangniu 
ladriat thiukhai mibose kampang mide. 

15Tingwang niu nanaitu pijiu pumkhat, sigasu hiupuina khat thiukhai mibo 
makma? Haibo lamga pachun-ningse degulo? Sisera nanai nah lungjiu, paliuse 
Tingwang maisiak thiurabo leng-e. Haijengniu naliu mai khatniudi panao khuga 
ladriat thiukhai mibose kampangmak rabo-e chiubose simasan siak lulo. 

16“Tanao tabotu Iniu mareng-e,” chiujiu Israel mai Rawang, RAPIU niu din-e, 
“Naliu ruangga mai khatniu panaotu haichiu palung kasabo ngam kambose Iniu 
mareng-e. Nagu ladriatse kampang makjiu nanao khuga chamchangjiu lungra 
kamlulo.” 

Ladjan Thiurabo Tingmikse Namide 
17Naliuniu RAPIU tu npaobose chiamide. Chiudi naliuniu maniu-e, “Aliuniu 
dechiujiu patu pichia khai jiulo? “Kasa kambo maidungse wi-e, palingjiu paniu 

paliutu masenne chiujiu dinbo gasu-e.” Maksai, “Nchang-e chiujiu lukhaibo 
Tingwang hai dega bamlo?” chiujiu maniubo gasu-e. 

Malachi 3 

1 Ngamkambo RAPIU niu paokakge, “Agu npui thiuraleng Iniu agu champao 
phungmaitu langkhai rabo-e. Siga naliuniu agunjiu bambo RAPIU se pagu Rakyga 
bungjiu wangrabo-e. Naliuniu ngaonijiu agunwang mibo champao phungmaise 
wang rabo-e khatdi paniu agu ladriatse din madupad rabo-e.” 

2 Chiudi pah wangbo tingmik situ saoniu kheng ngamlu ralo? Pah wangboga sao 
ringlu ralo? Pahai katanbo tagaotaa kum, chagitu maruakbo mi kum rabo-e. 

3Chagi aketbopiu siniu rangkanggitu maruak masanbo kum, paniu ladjan thiura 
wangsune. Wa aketbopiu siniu kachia nai rangkanggitu maruak masanbo 
kumjiu RAPIU gu champao phungmai siniu singkudungtu kam masan khaine, 
sichiujiu paliuniu RAPIU khuga majibo maniakadse phungwang rabo-e. 

4Sichiusai Judah mai nai Jerusalem maidungniu phungwangbo 
maniakaddungse, karaiga paliuniu kamkhai mibo kumjiu RAPIU khuga kim rabo-
e. 

5Ngamkambo RAPIU niu din-e, “Ladjan thiura naliu ruangga I wangne, sibo wan 
gase Iniu chamik thao kadadmaitu, mainaoky kiumaitu, aratbo jengdin 
thiumaitu, mai phijeng sonbo maitu, kami-magennahtu khatdi sanglundungtu 
sontiubo maidungtu khatdi atu chakhuangthiu makbo maidung pakhiangnatu 
suini makbose madupad rabo-e. 

Kariu Dam Pibo 
6“I hai RAPIU si-e, siniu Ira kali makge. Sise kumjiu, naliu Jacob kai-kikdungdi 
hakammi makge. 

7Naliu hai, naliu masuangga lungkhai mibo naliu pao-peh maidung kumjiu, agu 
tacheng-tajai gasu mari mide khatdi sise majai makge. Akhuga mariwang lanlo, 
chiusai Idi naliu khulam mariwang lanne. Chiudi naliuniu maniu-e, ‘Nakhuga 
mariwang lanra aliuniu degu kamsiak ralo?’ 

8Iniu naliu khuga maniubo-e, mai khatniu Tingwang tu sontiubo hai majima? 
Chiumakge, chiudi naliura atu sontiu bamme. Naliuniu maniu-e, ‘Dechiujiu 
aliuniu patu sontiu jiulo?’ Naliugu pipadbo nai dam kariugu damkhat pibo lamga 
suniu-e. 

9Naliu mathiu riga tasiang bamme palamra jat hinaniu atu sontiujiu bamme. 

10Dam kariugu damkhat haise Charakyga phung wanglo, chiusai siga katiu-
kasakse mali-malanjiu bamrabo-e. Atu madiu matailo, chiusai Iniu tinggen gu 
kiranse lepad lujiu, naliu riga wa kawibo mania hina runkiu khai bi-e chiubose 
naliuniu simi rabo-e. 

11Iniu chakhaodungtu pijiu naliugu miusy bangdungtu kam maha lakge, khatdi 
naliugu mumsy situ pijiu masi phuiting khai bine. 

12Sichiusai jat hinaniu naliutu sanwimai chiujiu kumi rabo-e, palamra naliu 
kadihse lungraleng kawibo bam thiumi rabo-e. 

Lungsa Khaira Tingwang Gu Ladriat 
13“Naliuniu alamga mai pingbo lad dinkhai mide,” chiujiu RAPIU din-e. Chiudi 
naliuniu maniu-e, ‘Aliuniu nalamga degu din khaimi jiulo?’ 

14Naliuniu haichiu din mide, ‘Tingwang tu machara pageng ha-e, Pacham 
majaira degu pageng bamjiulo, maksai aliuniu kamkhai mibose kamaobo-e 
chiujiu Ngamkambo RAPIU khuga lenra degu pageng bamjiulo? 

15Aliuniu ngao bambo si-e, chaliangbo maidungse sanwi mai-e. Kasabo maidung 
siniu disubo ronna makjiu, paliuniu Tingwang gu khengsibotu madiu-e chiudi 
sigasu marilu kamme.’” 

16Sigasu RAPIU tu pingbo maidungniu khat-khat khuga din-e, sichiujiu paliuniu 
khengbose RAPIU niu nkingkhai-e, khatdi chiukhai bi-e. RAPIU tu pingbo khatdi 
patu chakhuang thiubo maidung zan raokhaibo ariakkhuangse pakhuga bamme. 

17“Paliu hai amaidung thiurabo-e,” chiujiu Ngamkambo RAPIU niu din-e. “Iniu 
tatien thiusubo nai, paliu hai amaisiak thiumi rabo-e. Papui-piutu machabo 
nahdungtu papui-piuniu lungsabo kumjiu, Iniu paliutu lungsa khai rabo-e. 

18Tacheng matipbo mai nai kasabo mai, khatdi atu machabo mai nai atu 
machamakbo mai kakga padrabose amaidungniu ngaosu rabo-e.” 

Malachi 4 

RAPIU Gu Tingmikse Wangkinne 
1Ngamkambo RAPIU niu din-e, “Magaorengtu kumjiu chaliangbo maidung khatdi 
kasabo maidung pakhiangnatu rumi rabo tingmikse wangkin-e. Sibo naise 
paliutu ruthon mirabo-e sichiujiu mai khattudi masiak khai lakge. 

2Chiudi acham majaimai naliu lengra, agu rankhaibo pumtan siniu naliu khuga 
naimik thao khaibo kum sune, sichiujiu naimik biuniu wikhaibose phungwang 
rabo-e. Naliu hai matom poidungtu paky gasu lepadbo kumjiu, naliu khenrang 
thiujiu naliu chunwi rabo-e. 

3Iniu tatien thiusubo naise, naliuniu kasabo maitu ngammi rabo-e, khatdi 
paliuse naliu phipa hangga tabui kum mawimi rabo-e. 

4“Avangpiu Mose gu katikhaidung, tacheng-tajaidung khatdi chamtandung Sinai 
Luong ga Israel mai hinaniu majaira Iniu pikhai mibose maningtaolo. 

5 “Chiudi RAPIU gu kadibo nai kapingbo tingmikse wang makbo masuangga, Iniu 
phaimiukakung Elijah tu naliu khuga langwang sune. 

6Paniu papiumai nai panahmaitu puiwang aruang khai lanne; sichiu maksai Iniu 
wanglujiu naliu dihtu kam mahami rabo-e.” 

Matthew 

Matthew 1 

Jesu Khrista Gu Chavang-chavi 
(Lk 3.23-38) 

1Haise Abraham kiriang, David kaikik thiubo Jesu Khrista gu chavang-chavi lam 
si-e. Abraham gasu chawang David tangbo kaikik siniu: 

2-6aAbraham, Isaac, Jacob, Judah khatdi pasingnadung; Sigasu Perez nai Zerah 
(papui siniu Tamar si-e) Hezron, Ram, Aminadab, Nahshon, Salmon, Boaz 
(papui siniu Rahab si-e) Obed (papui siniu Ruth si-e) Jesse khatdi Chawang 
David hai-e. 

6b-11 David gasu Israel maidungtu Babylon lam kavangleng puitadbo katang, 
sibo kaikik siniu: David, Solomon (papuise Uriah nao si-e)., Rehoboam, Abijah, 
Asa, Jehoshaphat, Jehoram, Uzziah, Jotham, Ahaz, Hezekiah, Manasseh, Amon, 
Josiah khatdi Jehoiachin nai pasingnadung haisi-e. 

12-16Babylon lam kavang thiulubo sai gasu Jesu tu manabo katang bambo kaikik 
siniu: Jehoiachin, Shealtiel, Zerubbabel, Abiud, Eliakim, Azor, Zadok, Achim, 
Eliud, Eleazar, Mathan, Jacob, sichiujiu Jacob niu Mary kina Joseph tu mana-e, 
sichiujiu Mary niu Messiah chiujiu kubo Jesu tu mana-e. 

17Sichiujiu Abraham gasu David tangbo chaken kariu-je-madaikiu-e, khatdi 
David gasu Babylon lam kavang thiubo katang hai chaken kariu-je-madaikiu-e, 
sigasu Messiah tu lungbo katang siniu chaken kariu-je- madaikiu-e. 

Jesu Khrista tu manabo 
(Lk 2.1-7) 

18 Haichiujiu Jesu Khrista manawang-e. Papui Mary haitu Joseph leng chagiang 
magiangra npao lubo-e, chiudi panaise magiang makbo suangga, pase Masanbo 
Hiupuina khugasu ngena phungmide chiubo simide. 

19Joseph hai ka-nchang mai-e, chiudi Mary tu mathiu suangga kam mangam 
khaini makge; sijengniu mahin paniu chagiang thiura npao lubose phut mira 
maning mide. 

20Paniu haichiujiu maning bamboga, pamang lamsu Rapiu gu maza siniu patu 
madu khaijiu din-e, “David kai-kik thiujiu bambo, Joseph yo, Mary tu nanao leng 
luping mane. Palamra paniu papum ripjiu bambose Masanbo Hiupuina 
khugasu-e. 

21Paniu panah piumai khat mana sune, khatdi nangniu pazanse Jesu chiujiu 
mathak rabo-e, palamra paniu pamaidungtu paliu nuan gasu kalan khaibi rabo-
e. 

22Haidungse Rapiu niu phaimiukakung khuga dinkhai mibose wangtang 
raleng-e, 

23“Phuilo, liuchangpui khatniu papum ripjiu panah piumai khat lungsune, 
sichiujiu pazanse Immanuel chiujiu kune” (parambase Tingwang aliutu 
maluong bamme). 

24Sijengniu Joseph niu sulujiu, Rapiu gu maza niu dinkhaibo saisuijiu Mary tu 
maluong lung mide. 

25Sichiudi paniu ngenase lunglu makthen patu nphiuji makge. Sichiujiu Joseph 
niu pazanse Jesu chiujiu mathak khaide. 

Matthew 2 

Tingbang Lamsu Ningtingmai Phiuwangbo 
1Herod niu chawang thiubo ken-ga Jesu tu Judaea ramlung Bethlehem ga mana 
khaide. Siga watheng makbo lungga tingbang lamsu ningting mai Jerusalem ga 
wanglujiu maniu-e. 

2“Jehudimai wangpiu leng mana khai bambo ngenase delam bamlo? Pagu 
chaganse aliuniu tingbang lam ngao lubo donniu patu kahumra wangkinbo-e.” 

3Haise chawang Herod niu chiuluboga palung magenthiu mide, khatdi 
Jerusalem ga bammai hinadi manang kammide. 

4Paniu singkudung khatdi tacheng-tajaigu katipaodungtu ku aruang lujiu 
maniu-e “Messiah haitu debo bamga mana ralo?” 

5“Judaea ramlung Bethlehem ga-e” chiujiu paliuniu paokakge. “Palamra 
phaimiukakung siniu haichiujiu raokhai bamme: 

6 ‘Judah ramlungga bambo Bethlehem, nangra Judah ramgu namdidung 
ruangga nang-hai siam thubo makge; palamra nakhu gasu amai Israel maitu 
maluang khaira jupaose padrabo-e.’ ” 

7Sijengniu tingbang lamsu wangmaidungtu Herod niu mahin kulujiu paliu 
khuga chagan ngaolen khaibo wansiaktu maniu lude. 

8Sichiujiu paniu paliu khuga haichiu din khaijiu Bethlehem lam langkhai mide. 
“Tadsulo, ngena situ phiu mawijiu phiulo, sichiujiu naliuniu patu daosai, atu 
pisikhailo, sichiusai Idi patu kahumra tadne.” 

9Sichiujiu paliuse tadmide, siga paliuniu tingbang lam ngaokhai mibo gan situ 
paliuniu ngaolande. Paliuniu haise ngaoboga, dejiukha paliu chun wijiu ringa 
kami gulo! 

10Haisiniu paliu masuangga tadjiu ngena bam wangtang makthen paliutu 
majang khaide. 

11Paliuniu kalunglam ngutboga ngena nai papui Mary tu ngaode, sichiujiu 
paliuniu khudung kiujiu patu kahumde. Paliuniu paliugu kalendung, kachia, 
maruta, khatdi parim wibo wasase kalen thiujiu paleng pikhaide. 

12Sichiujiu paliu manglamsu Tingwang niu Herod khulam malan wangmakra 
kachan khaibo jengniu npui katam lamsu paliu dihlam malanwang mide. 

Egypt Dihlam Maritad Mibo 
13Paliu tadmibo sailam, Rapiu gu maza khatniu Joseph manglam madu khaijiu 
din-e, “Herod niu ngena haitu kamshatra phiuwang kin-e. Sijengniu sulujiu 
ngena nai papuitu puilujiu Egypt dihlam mari milo, sichiujiu Iniu nakhuga 
dinlan makthen siga bam milo.” 

14Joseph niu sulujiu ngena nai papuitu puilujiu sibo n-chun gasu Egypt dihlam 
tadmide. 

15Siga paniu Herod shaimak then bam mide. Haise Rapiu niu pagu 
phaimiukakung khuga dinkhai mibose wangtang raleng-e, “Iniu Anahtu Egypt 
dih gasu kupadbo-e,” 

Nahmaidungtu Kamshatbo 
16Tingbang lamsu wangmai siniu patu son mide chiubo Herod niu silujiu palung 
pomchang pom mide. Siniu Bethlehem ga khatdi sibo wonjengga lungbo ngena 
hina, takum nia tangmibo khatdi sibo hanglam bambo npiumainah hinatu 
kamshat mira paniu chamtan pikhaide—haise tingbang lamsu wangbo 
maidung khugasu paliuniu chagan situ ngaolubo tingse paniu silubo saisuijiu 
kambo-e 

17Haichiujiu phaimiukakung Jeremiah niu dinmibose wangtangra leng-e. 

18 “Ramah gasu chakhuan khat chiu-e, kap-huijiu bambo khuan-e. Rachel niu 
panahmaidung jengniu kap bamme, patu hiambamdi pachun kiuta mide, 
palamra paliu shai mide.” 

Egypt Dih Gasu Malan Wangbo 
19Herod shaimibo sai Egypt dihga Rapiu gu maza khatniu Joseph manglam 
madukhaijiu din-e, 

20“Sulo, ngena nai papuitu puilujiu Israel mai kadihlam malan wangmi sulo, 
palamra ngena situ kamshatra phiubambo maise shai mide.” 

21Sijengniu, Joseph sulujiu ngena nai papuitu puilujiu Israel mai kadihlam 
wanglan mide. 

22Chiudi Archelaus niu papiu Herod bam malinjiu Judaea ga chawang 
thiubambo silujiu siga tadra Joseph hai pingmide. Pamang lamsu Tingwang 
dinkhai bibo donniu Galilee lam wang mide. 

23Sichiujiu Nazareth namdakga wangjiu lung mide, palamra “Patuse Nazareth 
mai chiujiu kune”, haise phaimiukakungniu dinkhai mibose wangtang raleng-e. 

Matthew 3 

John Baptist niu Dinronbo 
(Mk 1.1-18; Lk 3.1-18; Jn 1.19-28) 

1Sibo wan-ga John Baptist niu Judaea gu ramjingga wangjiu dinron sude. 

2Naliu nuan gasu lungli lulo, palamra Tinggen gu Chawangdihse nawang mide,” 
chiujiu paniu din-e. 

3John haise Isaiah niu dinbambo piusi-e, “Mai khatniu ramjingga chakhuan 
senkin-e, ‘Rapiu leng npui kaden khailo; paniu tadrabo npuise kam maji 
khailo!’” 

4 John fai-ni sira qontrao giu niu taliu-e, chamigi khen-gak niu pakhian ga khek-
khai-e, khatdi pagu tatek sira takao nai nkan-gu makhuidui-e. 

5Jerusalem gasu, Judaea ramlung hina gasu khatdi Jordan giugen lamsu 
maidungse pakhuga wang-e. 

6Paliuniu paliu nuan din madupadle, khatdi paniu paliutu Jordan gasu tadui 
nphum khai bide. 

7 John niu Pharisee maidung nai Sadducee maidung kengjiu pakhuga tadui 
nphumra wangbo ngaolujiu paliu khuga din-e, “Kaniu kaikikdung, naliu! 
Tingwang gu wangrabo lungpom gasu marilulo chiujiu saoniu naliu khuga 
dinkhai jiulo? 

8Naliu nuan gasu lungli mibo rasyse ngaopad lura kamlulo. 

9Sichiujiu naliura Abraham kaikikdung-e chiubo donniu wang kinbo mathad 
rabo gasu marilu bui-e chiujiu maningmi tulo. Iniu naliu khuga palingjiu dinbo-
e chiubora Tingwang niu haibo tukangdung gasudi Abraham kai-kik pithiu khai 
lubui-e! 

10Pamen gasu huimira marise kaden khai bamme; pasy masi makbo bang hina 
tura huilujiu chamijiuga thonkhai mirabo-e. 

11Naliuniu lunglibo lenra Iniu naliutu tadui gasu nphum khaibo-e, chiudi 
asailam wangkinbo paniu naliutu Masanbo Hiupuina nai chami gasu nphum 
khai rabo-e. Para asuang di-nkiu-e, Ira paphitop ponradi akaji makge. 

12Paben-ga kazap bamme siseniu parengdungse hunthon mirabo-e, sichiujiu 
miusyse pabowga khai madui mirabo-e, chiudi parengdung situ wadaodi 
midlan lakbo miga rumi rabo-e.” 

Jesu Tu Tadui Nphumbo 
(Mk 1.9-11; Lk 3.21,22) 

13Sibo wan gase Jesu niu Galilee gasu Jordan ga John khuga tadui nphum raleng 
wangde. 

14Chiudi John niu marilura din-e, “Nakhu gasu Iniu tadui nphumrabo pathao-e, 
chiudi nangniu akhuga wangkin jiuma?” 

15Chiudi Jesu niu patu paokakge, “Tuhoira pichiu khaimi sulo. Aliuniu 
haichiujiu Tingwang chunningse kamrabo-e.” Sichiujiu John niu suikhaide. 

16Jesu tu tadui nphum lujiu npad gapboga, tinggense paleng lekhaide, khatdi 
Tingwang gu Hiupuinase makhao kumjiu pariga kiutao khaibo paniu ngaode. 

17Siga tinggen lamsu chakhuan khatniu din-e, “Haise Iniu kungbo Anahpiu si-e, 
pakhuga alungchun kimme.” 

Matthew 4 

Jesu Tu Hiambo 
(Mk 1.12-13; Lk 4.1-13) 

1 Sigasu Satan siniu hiamra Jesu tu Hiupuina niu ramjinglam puitad mide. 

2N-nien atai, nchun atai katiu tiumakjiu wangboga Jesu hai mariu mide. 

3Siga Satan siniu pakhuga wangjiu din-e, “Nang hai Tingwang Nahpiu-e sai, 
haibo tudungtu taruak pijiu mawi khaira chamtan pikhailo.” 

4 Chiudi Jesu niu paokakge, “Masanbo ariakniu din-e, chamainiu taruak ronna 
ringsi lakge, chiudi Tingwang niu dinbo chamkeng siniu ringrabo-e.” 

5Sigasu Satan siniu Jesu tu masanbo namdi, Jerusalem ga puilujiu charaky ton-
ga pichap khai lujiu, pakhuga din-e, 

6“Nang hai Tingwang nahpiu-e sai haigasu machakkiu lulo, palamra haichiujiu 
raokhai bamme, “Tingwang niu natu nkha khaira pagu mazadung situ langkhai 
bine; sichiujiu tatu gasu naphi naben ajam makra paliuniu natu jukhai bine.” 

7 Jesu niu paokakge, “Masanbo ariakniu haichiu din-e, ‘Nangniu na Rapiu 
Tingwang tu madiu tulo.’” 

8Sigasu Satan siniu maluong kakubo khatga Jesu tu puikhang lujiu chawang 
kadih hina khatdi paken dibo hina lenkhaide. 

9“Nangniu akhuga khudung kiujiu kahum khaisai, pakhiangna haise Iniu naleng 
pikhai bine,” chiujiu Satan siniu din-e. 

10 Siga Jesu niu paokakge, “Satan! Tadmilo. Masanbo ariak siniu din-e, ‘Nangniu 
na-Rapiu Tingwang tu kahum rabo-e khatdi patu ronna macha rabo-e!’” 

11Siga Satan siniu Jesu tu phut khai mide; khatdi mazadung wangjiu patu nkha 
khaide. 

Jesu Niu Galilee ga Patien Thiusubo 

(Mk 1.14-15; Lk 4.14-15) 

12 John tu kavangkyga khai mide chiubo Jesu niu chiuluboga, Galilee lam 
tadkhai mide. 

13Paniu Nazareth tu phutlujiu Galilee Ajai uigenlam Zebulun nai Naphtali 
luongrianglam bambo Capernaum ga wanglung mide. 

14Haise phaimiukakung Isaiah niu dinkhai mibose wangtang raleng-e. 

15 “Zebulun dih nai Naphtali dih duipui uigen, Jordan uigenlam nkengmai dih, 
Galilee si-e! 

16Tamiuboga lungbambo mai siniu kadibo nbiuse ngao sune. Kashaibo kadih 
tamiuboga lungmai khuga, kabenbose thaokhai sune.” 

17 Sibo wan gasu Jesu niu pachamse dinron sude: “Naliu nuan gasu lungli lulo, 
palamra Tinggen gu Chawangdihse nawang mide!” 

Jesu Niu Chakha Minmai Khang Madaitu Kubo 
(Mk 1.16-20; Lk 5.1-11) 

18Jesu niu Galilee Ajai uigen ga tadkiuboga chakha minbo singna kania, Simon, 
(Peter kubo) khatdi pasai kariupiu Andrew siniu ajaiga alang thonkin niubo 
ngaode. 

19Jesu niu panai khuga din-e, “Wanglo asai suilo, Iniu nanaitu chamai minmai 
pithiu khai bine,” 

20Sibo wansiakga panainiu panaigu alang phutlujiu pasai suitad mide. 

21Paniu tadkiu lanboga, Zebedee nah kania Jacob nai John tu ngaode. Panaise 
panaipiu Zebedee tu majang lujiu aliam lungga paliugu alang thinlu bamniubo 
gasu panaitu kukhaide, 

22sibo wansiakga panainiu panai aliam nai panai piutu phutlujiu pasai suitad 
mide. 

Jesu Niu Katikhaibo, Dinronbo Khatdi Wikhaibo 
(Lk 6.17-19) 

23 Jesu niu Galilee ramlung hina tadjiu maduikyga katikhaijiu, Chawangdih 
lamga Kawibo champao dinronjiu, khatdi thiuniu chariumai hinatu wikhaide. 

24Syria ramlung pakhiangna paracham chiulujiu, mai hinaniu thiuniu chariubo 
mai hina, rasaniu rebo, chakhuira marabo, papumphan shaibo hinatu phung 
wangjiu Jesu niu mathiutu wikhai bide. 

25Sichiujiu Galilee lamsu, Namdi Kariu lamsu, Jerusalem lamsu, Judaea lamsu 
khatdi Jordan uigen lamsu chamai mendi wangjiu pasai suitad kin-e. 

Matthew 5 

Luongbut Rigasu Katikhaibo Ladbam 

1Jesu niu chamai menditu ngao lujiu luongbut khatga tadkhangjiu ntao kiude. 
Siga pakhommaidung pakhuga wang maduide. 

2Siga paniu paliutu katikhai sude; 

Palingjiu Sanwimai 
(Lk 6.20-23) 

3“Hiupuina ga sonne chiujiu kasi maise san wi-e; palamra tinggen gu 
Chawangdihse paliu gu-e! 

4“Chunsa jengsajiu bammaise san wi-e; palamra Tingwang niu paliutu pijiu 
amankhai bine! 

5 “Lung manuanbo maise san wi-e; palamra Tingwang gu ladriatse paliuniu 
daolune! 

6 “Tingwang luni kamjiu mariu-charibo maise san wi-e; palamra Tingwang niu 
paliutu pikim khai bine! 

7“Maidungtu lungsasibo maise san wi-e; palamra Tingwang niu paliutu lungsa 
khai bine! 

8 “Paliu lungchun masanbo maise san wi-e; palamra paliuniu Tingwang tu 
ngaolu rabo-e! 

9“Agi-manaibo leng tenbambo maise san wi-e; palamra Tingwang niu paliutu 
panahmai kukhai bine! 

10 “Tingwang chunning tenbo jengniu mathadjiu bammaise san wi-e; palamra 
tinggen gu Chawangdihse paliu gu-e! 

11 “Naliu asai kasuimai thiubo jengniu naliutu maidungniu kam mathadjiu 
khatdi kasabo madam khaijiu bambo maise san wi-e. 

12Ringa lulo khatdi chunwi lulo, palamra tinggen lam naliuleng tathuon kadibo 
bamme. Haise kumjiu nda karaiga lungkhai mibo phaimiukakung maidung tudi 
mathad khai kami gu-e. 

Matai Nai Kabenbo 
(Mk 9.50; Lk 14.34-35) 

13 “Naliu hai kadihpiri maileng matai kumbo-e, chiudi mataise pahum hamisai 
dechiujiu kam mahum lanlu ralo? Haise pageng hamibo donniu thon mirabo-e, 
siga maidungniu taomalui mirabo-e. 

14 “Naliu hai kadihpirigu kabenbo nbiuse kumbo-e. Maluong riga bambo namdi 
situ baingam lulakge. 

15Mai khatniudi chamibung matao lujiu takamniu gommi makge, chiudi 
kalungga bammai hina kabenbo nbiu situ ngaolura, padung riga dungkhai rabo-
e. 

16Sikumjiu naliugu kabenbo nbiuse maidung masuangga thaoben khaijiu, naliu 
tienkam kawibo ngao lujiu tinggen lam bambo naliu Piu situ thuon lura naliugu 
kabenbo nbiuse thaoben khailo. 

Tacheng-tajai Lamga Katikhaibo 
17“Iniu Mose gu Tacheng-tajai khatdi phaimiukakung maigu katikhaibo situ 
kam mahara wangbo-e chiujiu maningmi tulo. Iniu sise kam mahara wangbo 
makge, chiudi paliugu katikhaibo situ pitathui khaira wangbo-e. 

18Ting-kadih bamthen, tacheng-tajaigu siamthubo lad maksai nathubo ladkeng 
hinase wang tathui makbo thiulakge, chiubo maningtaolo. 

19Sijengniu, mai khatniu siamthubo chamtan situ majailu maksai khatdi 
katikhai maksai, pase tinggen gu Chawangdih ga siamthu rabo-e. Sichiujiu mai 
khatniu Tacheng-tajaise majai lujiu khatdi maidungtu katikhai sai, pase tinggen 
Chawangdihga dirabo-e. 

20Sijengniu, naliu khuga Iniu dinbo-e, chiubora tinggen gu Chawangdihga 
naliuniu ngut raleng, Tacheng-tajaigu katipaodung nai Pharisee maidung 
suang, Tingwang maning kamboga naliu malum matip nkiu rabo-e. 

Chalung Pombo Lamga Katikhaibo 
21 “Nda dinmibo naliuniu chiulude, ‘Maitu gitulo, mai khatniu maitu gimi sai 
patu ladjan thiu rabo-e.’ 

22Chiudi tuhoira Iniu naliu khuga dinbo-e, chiubora mai khatniu pasingnatu 
palam hajiu palung pomsai, patu ladjan thiurabo-e, mai khatniu pasingnatu 
‘Nangra mathakhu-e,’ chiujiu marusai, patuse apaimai ruangga puiwang rabo-
e, khatdi mai khatniu pasingnatu pageng habo kapangbo chiujiu kusai, pase 
chami-zaiga tadrabo-e. 

23Sijengniu Tingwang leng rathak bamga wakhat kadkhaira ponwangboga, 
nasingnaniu natu amanmakbo maningtao sai, 

24nagu kalense rathakbam mungga khaidia lujiu, malanwang nasingna situ 
kawi thiulujiu, nagu kalense Tingwang khuga kad khailo. 

25“Mai khatniu nariga ladjan thiura phungwang sai, ladjankyga wangtang 
makhaga npui gasu patu kawi thiululo. Nang ladjan bamga wangtang misai, 
paniu natu ladjanpao khuga pikhaijiu, paniu natu chamai minmai khuga 
pikhaijiu, kavangkyga natu khaimi rabo-e. 

26Siga nangniu majonse ruiloi makthen npad silakmi rabo-e, chiubo hai Iniu 
naliu khuga dinbo-e. 

Makhabo Lamga Katikhaibo 
27 “Naliuniu chiumide, ‘Makha mane.’ 

28Chiudi tuhoira Iniu naliu khuga dinbo-e: mai khatniu npuimai khattu makha 
khainibo mikphuiniu niu phuikhai sai, palungchun lamsu sibopui khuga nuan 
tenmibo-e. 

29Siniu namik majat lamniu natu nuan-ga jukhai sai, sise ladthon milo! Palamra 
napum pakhiangnatu charuidihga thonkhai mibo suang, napumgu mania khat 
hamiboniu wi-nkiu-e. 

30Naben majat lamniu natu nuan-ga jukhai sai, sise danthon milo! Palamra 
napum pakhiangna charuidihga tadbo suang naben khat haboniu wi-nkiu-e. 

Tanao Tabo Lamga Katikhaibo 
(Mt 19.9; Mk 10.11-12; Lk 16.18) 

31 “Haichiujiu dinmibo-e, ‘Mai khatniu panao tasai, tamibogu ariak khat raokhai 
rabo-e.’ 

32Chiudi tuhoira Iniu naliu khuga dinbo-e, mai khatniu panaogu matun makbo 
jengniu makjiu panaotu tabo suimakge, sichiu maksai paniu patu pijiu 
makhakhaibo-e, sichiujiu sibo puise milan misai makha mibogu kamaobose 
pakhu gasu padbo-e, khatdi mai khatniu tamibo pui situ lulansai pase mainao 
kiumibo-e. 

Tasiang Siangbo lamga Katikhaibo 
33 “Karaiga maidungniu dinbo naliuniu chiulude,’ Nagu ladriatse kampang tulo, 
chiudi Rapiu khuga nangniu ladriat khai mibose kamtang lulo. 

34Chiudi tuhoira Iniu naliu khuga dinbo-e; naliuniu ladriat thiuboga wadaodi 
siangtulo. Tinggen tu dinjiu siangtulo, palamra haise Tingwang gu Chawang 
bamme; 

35maksai kadihtu dinjiu siangtulo, palamra haise paphi pan-e, maksai 
Jerusalem tu dinjiu siangtulo, palamra haise Chawang kadibo piugu namdi-e. 

36Naliu peetu dinjiu siangtulo, palamra naliuniu naliu tham-hiukeng khat tudi 
kam maka ngamlakge, maksai kam matik ngamlakge. 

37Siniu nachamse ‘Yo’, maksai ‘Makge’, chiubo ronna dinlulo, haibo riga nkiubo 
sira Kasabo Piu khugasu wangbo-e. 

Chakhum Ruibo Lamga Katikhaibo. 
(Lk 6.29-30) 

38 “Haichiu dinbo naliuniu chiulude, ‘Mik khat sung, mik khat; hiu khat sung hiu 
khat;’ 

39Chiudi tuhoira Iniu naliu khuga dinbo-e: naliu khuga kamaobo tenkhaibo 
jengniu chakhum ruimane. Mai khatniu nabiang majatlam kaphi sai, mawilamdi 
lengkhai bilo. 

40Khatdi mai khatniu na-ntiang sutjiu ladzankyga puiwangsai, nafaidi pikhai 
bilo. 

41Sigasu mai khatniu natu manomjiu mathak bam khat pabang phung tadlo sai, 
mathak bam niadi phungtad khai bilo. 

42Mai khatniu nakhuga wakhat khengsai pikhai bilo, mai khatniu nagu wakhat 
mathiu khai nisai paleng mathiu khai bilo. 

Mikre Maidungtu Lungsalo. 
(Lk 6.27-28,32-36) 

43“Haichiu dinbo naliuniu chiumide, ‘Nakamaitu lungsalo, nagu mikremaitu 
marenglo.’ 

44Chiudi tuhoira Iniu naliu khuga dinbo-e: nagu mikremaitu lungsalo, natu 
siangkhai maitu thoikhai bilo, natu marengmai leng kawi kamkhai bilo, khatdi 
natu mathad maileng kakheng thiukhai bilo. 

45Sichiusai, tinggen lam bambo, naliu Piu nahdung naliu thiulu bui-e. Palamra 
paniu pagu naimikse kasamai nai kawimai riga thaoben khai bi-e, khatdi kawi 
kammai nai kasa kammai riga tingriu khai bi-e. 

46Naliutu lungsa maitu ronna naliuniu lungsa sai, Tingwang niu dechiujiu 
naliutu tathuon pikhai ralo? Ramkha khamaidi sichiu kambo-e! 

47Khatdi naliuniu naliu kamaitu ronna maning makung-e sai, ndegu nkiubo 
kamjiulo? Malummak maidi sichiu kambo-e! 

48Tinggen lam bambo naliu Piu witathuibo kumjiu naliudi witathui rabo-e! 

Matthew 6 

Lungsa Khairabo Lamga Katikhaibo 
1 “Charuangga maidungniu ngao raleng naliugu tacheng ngamse kamlen tulo. 
Naliuniu haidungse charuangga kamsai tinggen lam bambo naliu Piu khugasu 
tathuon wadi daolakge. 

2“Sijengniu pageng kabam maileng naliuniu piboga wasao thiumaidungniu 
kahumbokyga khatdi puidiga kambo kumjiu kamtulo. Maidungniu paliutu 
thuonra sise kambo-e Iniu naliu khuga pachang paling dinbo-e, paliura paliu 
dam loimide. 

3Chiudi naliuniu pageng kabambo maitu nkhabose naka kungthubo situdi pijiu 
simi tulo: 

4Sichiusai haise mahimgu thiurabo-e. Sichiujiu mahim ngaobambo naliu Piuniu 
tathuonse pirabo-e. 

Kakheng Thiubo Lamga Katikhaibo 
(Lk 11.2-4) 

5 “Naliuniu kakheng thiubo tingga, wasao thiumaidung kumjiu kamtulo! 
Maidungniu paliutu ngaora paliuniu maduikyga khatdi puidiga chaplujiu 

kakheng thiura masen-e. Iniu naliu khuga pachang paling dinbo-e, paliu damra 
loimide. 

6Chiudi naliuniu kakheng thiubo tingga, kalung lungsinglam ngutlujiu khatdi 
akham lujiu mainiu ngaomakbo naliu Piu khuga kakheng thiu lulo, sichiusai 
mahin phui bambo naliu Piuniu naliutu tathuonse pikhai bine. 

7“Naliuniu kakheng thiubo tingga, nkengmainiu pageng kahabo lad din lan-
lanbo kumjiu kam tulo, palamra paliuniu kheng mathengsai, paliu rathoi 
chiukhai sune chiujiu maning-e. 

8Siniu paliu kum tulo. Naliuniu pakhuga khengmakbo suangga naliuleng 
pageng kabambose naliu Piuniu sibambo-e. 

9Sijengniu haichiu khenglo: ‘Tinggen lam bambo aliu Piu, Nazan masanbo 
thiumilo; 

10Nawangdih wangkiubo thiulo; Tinggen lam nachunbo kum, kadih gadi 
nachunbo thiulo. 

11Thainai aliu tiubuibo pikhailo. 

12Aliu khuga maokhai maitu, aliuniu kuak khaibo kumjiu; aliu maodi kuak 
khailo. 

13Kahiamboga aliutu jukhai tulo, chiudi kasabo gasu aliutu gukhailo. Palamra, 
nawangdih, napumtan khatdi naken dibo tingtheng thiumilo. Amen. 

14 “ Naliu khuga maokhai maitu naliuniu kuak khai sai, tinggen lam bambo naliu 
Piu niudi naliutu kuak khai rabo-e. 

15Chiudi naliuniu maitu kuak khai maksai, naliuniu kamaobose naliu Piu niudi 
kuak khai lakge. 

Kalum Ribo Lamga Katikhaibo 
16Naliuniu kalum ribo tingga, wasao thiumai siniu, achungbo zu lenbo kumjiu 
kam tulo. Paliuniu kalum ribose maidung khuga mahinra kam makge. Iniu naliu 
khuga pachang paling dinbo-e, paliu damra loimibo-e. 

17Naliuniu kalum ribo tingga, naliu zu nphiu lujiu, naliu pitham tamai lujiu 
kamlo; 

18sichiujiu naliuniu kalum ribo situ maitu pi simakjiu mahin phuibambo naliu 
Piutu ronna pisilulo, chiusai mahin ngaobo naliu Piu siniu tathuonse pikhai 
rabo-e. 

Tinggen Lamgu Chakhiu-Chalan 
(Lk 12.33-34) 

19 “Haibo kadihga mathu nai tariniu tiu maha mirabo, khatdi agatiu mainiu 
kampang lujiu aga lurabo chakhiu-chalanse naliuniu makhuanmi tulo. 

20Sibosung, tinggen lam mathu nai tariniu tiu maha ngamlakbo, khatdi agatiu 
mainiu kampang lujiu aga ngamlakbo chakhiu-chalanse makhuan lulo. 

21Palamra naliugu chakhiu-chalan bamboga, naliu lungchundi bamrabo-e. 

Chapumgu Kabenbo 
(Lk 11.34-36) 

22“Chamik hai chapumgu chamibung kumbo-e. Namikse wisai, napum 
pakhiangnase benrabo-e; 

23chiudi namikse wita misai, napumse tamiumi rabo-e. Sijengniu nakhuga 
bambo nagu nbiuse tamiumi sai, haise dejiukha tamiumi ralo! 

Tingwang Nai Mania 
(Lk 16.13; 12.22-31) 

24“Mai khatniu, mai khangnia vang thiuda silakge, paniu khat situ lungsa misai, 
khat situ marengmi rabo-e; khatdi paniu khat piugu kadinpiu misai, khangkhat 
piugu kadin piusi lakge. Naliuniu Tingwang nai rangkang vang thiu nda silakge. 

25“Haise Iniu naliu khuga dinbo-e, naliuniu ringtinggu katiu-kasak khatdi 
chafai-tani jengniu manangmi tulo. Palamra ringting haise katiu-kasak suang 
nkiubo makma? Khatdi chapumse chafai-tani suang nkiubo makma? 

26Len mariujiu bambo thingnadungtu phuilo: paliuniu alindi lingmakge, 
chabow gadi phungwang makhuan makge; chiudi tinggen lam bambo naliu Piu 
siniu paliutu phuikhaijiu bambo-e! Naliu haira thingnadung suang nkiubo 
makma? 

27Naliu mai khatniu manangbo donniu poinakhadi ring matheng lubui ma? 

28“Siniu dekamjiu chafai-tani donniu manang bamralo? Phuilo, dechiujiu nkan 
rapendung hai puaksu bamlo? Paliuniu tatien thiu makge, maksai chafai-tani 
paliuleng dakmakge. 

29Sichiujiu Iniu naliu khuga dinbo-e, chiubora chawang Solomon niu pakhiu-
palan haijiuga bamdi, haibo nkinpen kumjiu witang makge. 

30Thainai penbam lujiu, nsuannai kuikiujiu n-mang ga rumirabo piubuan haitu 
Tingwang niu papuan thiukhai bambo-e. Paniu naliutu sisuang nkiujiu naliu 
pon thiukhai makma? Naliu malum hai dejiukha siamgulo! 

31“Sijengniu ‘tiura-sakra leng, maksai piurabo leng delamsu wangralo chiubo 
manangmi tulo!’ 

32(Haidungse nkengmainiu manangjiu bambo-e). Tinggen lam bambo naliu 
Piuniu haidungse naliuleng pageng bamme chiubo sibamme. 

33Sibosung, Tingwang gu Chawangdih khatdi pagu majibo situ nkiujiu phiululo, 
sichiusai paniu pakhiangna haise naliuleng pikhaibi rabo-e. 



1635 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

34Sijengniu sonnai leng manangmi tulo; sise nsuannai khen thiujiu manangmi 
rabo-e. Naikhatgu chariubo riga khaisanra pageng ha-e. 

Matthew 7 

Maidungtu Ladjan Thiubo 
(Lk 6.37-38,41-42) 

1“Tingwang niu naliutu ladjan thiumakra, naliudi maidungtu ladjan thiutulo, 

2palamra naliuniu maidungtu ladjan thiubo kumjiu, Tingwang niu naliutu 
ladjan thiurabo-e, khatdi naliuniu maidung khuga kambo kumjiu paniu naliu 
khuga kam rabo-e. 

3Naliu mikga karalik bamlujiu, dekamjiu maidung mikga karamud bambo situ 
naliuniu phuijiulo? 

4Naliu mikga karalik bamlujiu dechiu nasingna khuga, ‘Namikga bambo 
karamudse luthonmi bine,’ chiu dinjiulo? 

5Naliu wasao kathiu maidung! Raijiu naliu mikga bambo karalikse lupad milo, 
sichiusai nasingna mikga bambo karamudse lupadra masanjiu ngaolu rabo-e. 

6“Masanbo maniase tathi leng pitulo, paliuniu naliutu mariwang makira ronna-
e. Nagu tiuchangse kavak masuangga thonkhai tulo—paliuniu sise taomalui 
khaira leng ronna-e. 

Khenglo, Phiulo, Nkham Maganlo 
(Lk 11.9-13) 

7“Khenglo, naliuleng pikhai bine; phiulo, naliuniu daolune; nkham maganlo, 
naliuleng lekhai bine. 

8Palamra khengmai hina leng pikhai bine, khatdi phiumai hina daolu rabo-e; 
khatdi nkham maganmai hina leng lekhaibi rabo-e. 

9Naliu papiumai khat kumboniu naliu nahmai khatniu taruak khengsai, 
naliuniu paleng tatu pikhai rama? 

10Maksai paniu chakha khengboga, paleng kaniu pikhai rama? 

11Naliu haijiukha kasamai thiubam liudi, naliu nahmaidung leng haijiuga 
kawibo pikhaira si-e, sichiusai tinggen lam bambo naliu Piu khuga khengmai 
lengra dejiukha kawibo pikhai ralo! 

12 “Naliu khuga pijiu kamkhai nibose, naliudi mai khuga kamkhailo. Haise Mose 
gu Tacheng-tajai nai phaimiukakung maidungniu katikhaibo ramba si-e. 

Marumbo Rengmun 
(Lk 13.14) 

13“Marumbo rengmun gase tadlo, palamra charuidih tadrabo rengmunse di-e 
khatdi sibo npuise tadra mala-e, sichiujiu siga tadmai keng-e. 

14Chiudi karingbo npuiga tadrabo rengmun sira marumme, khatdi sibo npuise 
tadra kung-e sichiujiu siga tadmai tamme. 

Singbang Nai Parasy 
(Lk 6.43-44) 

15Aratbo phaimiukakung maidung situ mari lulo; paliu hai lenlamra mily 
kumjiu naliu khuga wangsune, chiudi paliu lung sira tanidung kumbo-e. 

16Naliuniu paliu tienkam gasu silubui-e. Tathu bangniu mumsy masi makge, 
khatdi thureng bangniu ndutsy masi makge. 

17Kawibo bang siniu kawibo sy masi-e, chiudi kasabo bang siniu kasabo sy 
masi-e. 

18Kawibo bang siniu kasabo sy masi makge, khatdi kasabo bang siniu kawibo 
sy masi makge. 

19Kawibo sy masi makbo bang tura huilujiu chamiga thonkhaijiu rumi rabo-e. 

20Sichiusai paliu tienkam gasu aratbo phaimiukakung situ naliuniu silubui-e. 

Naliutu Wadaodi I Simakge 
(Lk 13.25-27) 

21“Rapiu, Rapiu, chiujiu atu kumai hina tinggen gu Chawangdihga ngut lakge, 
chiudi tinggen lam bambo Apiu maning tenmaidung ronna ngutrabo-e. 

22Ladjan Tingmikse wangbo nai, maidung kakengniu ‘Rapiu, Rapiu, nazan gasu 
aliu niu Tingwang cham dinron khai mibo-e, nazan gasu aliuniu rasadungtu 
hathonjiu maisuang kahabo ngam kengjiu kamkhai mibo-e!’. chiujiu akhuga 
dinsune. 

23Siga Iniu paliu khuga dinsune, ‘Naliutu wadaodi I simakge. Naliu 
kasamaidung-e, akhugasu tadmilo! 

Chaky Thiubo Mai Khang Nia (Lk 6.47-49) 
24“Sijengniu, alad chiulujiu majai kalumai sira, ningtingbo piu khatniu tudi riga 
chaky thiukhaibo kumbo-e. 

25Tingriu kiubogu tingrod tanwangdi, tadui naiwangdi, khatdi tingkai tanjiu 
hunwangdi sibo kytu kamkao lakge, palamra haise tudi riga thiukhai mibo-e. 

26“Chiudi alad chiulujiu majai kamak maira kapangbo piu khatniu nbuijiuga 
chaky thiukhaibo kumbo-e. 

27Tingriu kiujiu tadui naiwangsai, khatdi tingkai tanjiu hunwangsai, haise 
kaomi rabo-e. Sise pakao sajiu kaomi rabo-e!” 

Jesu Gu Pumtan 
28 Jesu niu haidungse dinloi miboga, paniu katikhaibo gase maidungse paliu 
suang hamide. 

29Para Tacheng-tajaigu katipaodung kum makge; chiudi para pumtan jaojiu 
katikhai-e. 

Matthew 8 

Jesu Niu Nphenbo Mai Khattu Wikhaibo 
(Mk 1.40-45; Lk 5.12-16) 

1Jesu niu luongbut gasu nkumboga, chamai mendi pasai suiwangde. 

2Siga nphenbo mai khatniu pakhuga wangjiu pasuangga khudung kiujiu din-e, 
“Paohubo, nangniu nachun-e sai, nangniu atu kam masan ngamme.” 

3Jesu niu paben henpadjiu, khatdi patu kaba khaijiu din-e, “Iniu achun-e, masan 
milo.” Siga sibopiu rapotse winuang mide. 

4Siga Jesu niu pakhuga din-e, “Kinglo, mai khat khugadi haise dintulo, chiudi 
singku khuga tadlujiu nang wimide chiubo patu lenkhailo khatdi Mose niu 
chamtan pikhaibo saisuijiu charathiu milo.” 

Jesu Niu Rommai Chakampao Khat Vangtu Wikhaibo 
(Lk 7.1-10) 

5Jesu niu Capernaum ga ngutboga, Rommai chakampao khatniu patu adaojiu 
nkha khaira kheng-e. 

6“Paohubo, akyga avangpiu mara matanjiu malai lulakjiu paziga jibamme.” 

7Jesu niu din-e, “Iniu tadlujiu, patu wikhai bine.” 

8Chakampao siniu paokakge, “Oh chiumakge, paohubo, nangniu aky lungga 
wang khaira akaji makge. Chamtan ronna pikhailo, chiusai avangpiuse wilu 
rabo-e. 

9Palamra Idi asuang kadimai hangga bambo-e, khatdi ahang gadi riphendung 
bambo-e. Iniu mai khattu chamtan pijiu, ‘Tadlo’, chiusai pah tadle; khatdi 
katammai khattu chamtan pijiu, ‘Wanglo’, chiusai pah wang-e; khatdi 
avangpiutu chamtan pijiu, ‘Haise kamlo’, chiusai pah kamme.” 

10Jesu niu haise chiuboga, pasuang hamide, khatdi pasai suitad kinmai khuga 
din-e, “Iniu naliu khuga pachang paling dinbo-e, Iniu Israel maidung ruangga 
wadaodi haikumbo malum bammaitu daomakge. 

11Iniu naliu khuga pachangsiak dinbo-e chiubora maidung kakengniu tingbang, 
tingnu lamsu wangjiu Abraham, Isaac khatdi Jacob tu maluong lujiu tinggen 
chawangdihga wang aruang sune. 

12Chiudi tinggen Dihga bamniura mai situ tamiubo ga thonkhaijiu, siga kapjiu 
paliu hiu n-getjiu bam sune.” 

13Sichiujiu Jesu niu chakampao khuga din-e, “Naky lam wangsulo, nagu malum 
saisuijiu padmi sulo.” Sichiujiu chakampao vangpiuse sibo wansiakga wimide. 

Jesu Niu Maidung Kakengtu Wikhaibo 
(Mk 1.29-34; Lk 4.38-41) 

14Jesu niu Peter kyga tadwangboga, siga Peter naise kakhunjiu jibambo paniu 
ngaode. 

15Paniu paben dikhaijiu kakhunbose wikhai bide, siga paniu buangsu lujiu 
paliutu macha khai sude. 

16Chawan wangboga, maidungniu rasa phungmaidung kakengtu Jesu khuga 
puiwangde. Jesu niu rasadung situ chamtan thinjiu hathon khaide khatdi 
thiuniu mai hinatu wikhai bide. 

17Jesu niu haise kamkhaibo sira phaimiukakung Isaiah niu dinkhai mibose 
wangtangra leng-e, “Pah papum siakniu aliugu thiuniubo phungkhai-e, khatdi 
aliugu rapot hina paniu phungtad mide.” 

Jesu Sai Suiramai 
(Lk 9.57-62) 

18Jesu niu chamai mendi pakhuga wang magui bambo situ ngaoluboga, paniu 
pakhommaitu ajai uigen khatlam tadmira chamtan pikhai-e. 

19Tacheng-tajaigu katipao khatniu pakhuga wangjiu din-e, “Katipao yo, 
nangniu tadkhaibo bam hinaga suitadra I kaden lude.” 

20Jesu niu patu paokakge, “Asathidi paky bamme, khatdi thingnadi pasip 
bamme, chiudi Chamai Nahpiu sira papee mangiu khaijiu mathak khairabo bam 
ha-e.” 

21Siga pakhommai kakimai khat siniu din-e, “Paohubo, I raiboga malanwang 
apiutu baikhai lujiu wangne.” 

22Jesu niu paokakge, “Asai suilulo, pijiu kashai mainiu kashai maitu baimi sulo.” 

Jesu Niu Tingthungtu Pisao Khaibo 
(Mk 4.35-41; Lk 8.22-25) 

23Jesu niu aliam khat lungga ngutmide, siga pakhommaidung pasai suilujiu 
tadmide. 

24Siga tingthung katanbo khat bungjiu ajai gase wangde, siga aliamse taduiga 
malinra kum mide. Chiudi Jesu sira jiting bamme. 

25Khommaidung siniu pakhuga wangjiu patu makiangjiu din-e, “Rapiu yo, 
aliutu gukhailo! Aliu shailajiu bamme.” 

26Jesu niu paokakge, “Naliu dekamjiu haibo ping-pingjiulo? Naliu malum 
dejiukha siamlo!” Sichiujiu paniu buangsu lujiu tingkai nai tingthung kasuak 
bambo situ mathakmira chamtan pikhaiboga saojing mide. 

27Mai hinase paliu suang hamide. Paliuniu din-e, “Hainase dekumbo mailo? 
Tingthung nai tadui kasuakbo siniudi pacham majai-e!” 

Jesu Niu Rasa Phungmaitu Wikhaibo 

(Mk 5.1-20; Lk 8.26-39) 

28Jesu niu ajai uigen khat lam bambo, Gadara luongriang gase wangboga charao 
lamsu padbo mai khangniatu daode. Haina kaniase rasa phungbo mai-e, 
sichiujiu panaise sajubo donniu maidi sibo npuilam tad mariu makge. 

29Panainiu senjiu din-e, “Tingwang Nahpiu, Jesu yo, nangniu aliutu nde kamlo 
chiujiulo? Pawanse wangtang makhaga aliutu pi mathad khaira nang wangkin 
jiuma?” 

30Diumakbo bamga kavak dungdi khat bamme. 

31Sijengniu rasadung siniu Jesu khuga kheng-e, “Nangniu aliutu hathonpad 
mine chiusai, uibo vakdung khuga aliutu langkhai khelo.” 

32Jesu niu paliu khuga din-e, “Tadsulo.” Sichiujiu paliuniu kavakdung khuga 
ngut mide. Siga kavakdung pakhiangnase chakhaoga jongkhaijiu ajai lungga 
kahakshat kam mide. 

33Kavakdungtu khuanbam maidung siniu namdiga tadlujiu padmibo racham 
hinase khatdi rasadung nai maipiu kania khuga padmibose dinkhaide. 

34Sijengniu namdiga bammai hina Jesu tu phuira padle, khatdi paliuniu patu 
ngaoluga, paliu luongriang situ phutlujiu tadmira pakhuga kheng-e. 

Matthew 9 

Jesu Niu Papum-phan Shaibo Piutu Wikhaibo 
(Mk 2.1-12; Lk 5.17-26) 

1Jesu niu aliam lungga ngut lujiu pakiluang ajai uigen lamse malan wangboga, 

2maidung khangsianiu papum-phan shaibo khattu paziga majikhai lujiu 
ponwangde. Paliu malumse Jesu niu ngaoluboga, paniu papum-phan shaibo piu 
khuga din-e, “Anah yo, nama nsang lulo! Na-nuanse kuak khai mide.” 

3Siga Tacheng-tajaigu katipaodung khangsianiu paliu ronna din sude, “Haina 
piuniu Tingwang tu din masa bamme!” 

4Paliuniu maning bambose Jesu niu silujiu din-e, “Dekamjiu sikumbo kasabose 
naliuniu maning bam jiulo? 

5‘Sulujiu tadsulo’, chiubo suang ‘Na-nuanse kuak khai mide,’ chiubo desiniu 
malalo? 

6Chamai Nahpiu siniu kadihpiriga nuan kuak khaira pumtan bamme, chiubo 
Iniu naliu khuga kamlen khai bine.” Sichiujiu paniu papum-phan shaibo piu 
khuga din-e, “Sulo, nazise ponlujiu naky lam wangsulo!” 

7Sinapiu siniu sulujiu paky lam wangmide. 

8Maidung siniu haise ngaoluboga pingmide, khatdi haikumbo pumtan hai 
maidung khuga kamlen khaibo donniu Tingwang tu thuonde. 

Jesu Niu Matthew Tu Kubo 
(Mk 2.13-17; Lk 5.27-32) 

9Jesu niu sibo bam phutlujiu, tadpadboga ramkha khabo piu, pazanniu Matthew 
kubopiu siniu pagu chakamkyga ntaobam niubo paniu ngaolujiu pakhuga din-
e, “Asai suilulo.” Matthew niu sulujiu pasai suitad mide. 

10 Jesu niu Matthew kyga,(khangsiara Jesu kyga chiujiu din-e). katiu 
tiubamboga ramkha khamaidung khatdi tacheng majaimak maidung wangjiu 
Jesu nai pakhommaidungtu maluang lujiu wa tiura ntao macham bamme. 

11Pharisee maidung khangsianiu haise ngao lujiu pakhommaidung khuga 
maniu-e, “Dekamjiu naliugu katipao siniu haikumbo maidungtu maluong watiu 
bam jiulo?” 

12Paliuniu dinbose Jesu niu chiulujiu paokakge, “ Papum kawimai lengra 
phaimiu pageng ha-e, chiudi thiuniu maileng-e. 

13Masanbo ariakniu din-e, “Ira rathak mania situ makjiu lungsabo situ luni-e,” 
chiujiu dinbose detulo, tadlujiu phuilulo. Palamra Iniu kawimaitu makjiu, nuan 
phungmaitu kura wangbo-e.” 

Kalum Ribo Lamga Maniubo 
(Mk 2.12-22; Lk 5.33-39) 

14Sigasu John Baptist sai suimai siniu Jesu khuga wangjiu maniu-e, “Dekamjiu 
aliuniu khatdi Pharisee maidungniu kalumri rijiu bamdi nakhommaidungra 
wadaodi kalum rimak jiulo?” 

15Jesu niu paokakge, “Naopaopiuniu pagiang maidungtu maluong bamboga 
paliu chunsajiu bamra naliu maning jiuma? Sichiu makge! Chiudi naopaopiu 
situ paliu khugasu puitadmi rabo tingmikse wangsai paliu kalumri rabo-e. 

16“Mai khatniudi kaguangbo fai gase kasanbo fai khopkhai makge, palamra 
kasanbo fai siniu jutarut kiujiu kaguangbo fai jamse kamkek madimi rabo-e. 

17Sironna makjiu mai khatniudi kaguangbo jawbungga kasanbo jaw malikhai 
makge, palamra jawbungse puakpangmi rabo-e, sichiujiu jaw sidi jawbung sidi 
hakammi rabo-e. Sibosung kasanbo jawse kasanbo jawbungga malikhai rabo-
e, sichiusai niase wikana lubui-e.” 

Chakampao Nahpui Khatdi Jesu Fairi Niakhaibo Pui 
(Mk 5.21-43; Lk 8.40-46) 

18Jesu niu haise dinbamboga Jehudi maigu chakampao khatniu pakhuga 
wangjiu, pamasuangga khudung kiujiu din-e, “Anahpui hai tuhoi siakniu shai 
mide, chiudi wangjiu pariga naben kaba khailo, sichiusai pah ringlanlu bui-e.” 

19Sijengniu Jesu sulujiu pasai suitad kin-e, siga pakhommaidung sidi pasai 
suitad kin-e. 

20Siga takum kariu-je-niakiu tazai kinbo pui khatniu Jesu sailam wanglujiu 
pafairi niakhaide. 

21Paniu paronna din-e, “Iniu pafairi-nadi niakhai sai, I wimi rabo-e.” 

22Jesu niu mariwang patu ngaolujiu din-e, “Nachun nsang lulo, anahpui yo nang 
malum siniu natu wikhai mide.” Sibo wan siakga sibo puise wimide. 

23Sigasu Jesu niu chakampao kyga wangboga, kashai kanuijiu nthiam mudjiu 
kap-huijiu bamniu-e. 

24Siga paniu ngutlujiu din-e, “Mai hina npad milo! Aliumainase shai makge, 
pahai jibambo-e!” Siga paliu mathiu patu nuimen sude. 

25Sichiujiu maidung situ hathon lujiu, Jesu niu npuimainah ziga ngutlujiu paben 
jukhaiboga pase buangsu mide. 

26Sibo rachamse, sibo luongriang pakhiangna chiuchia mide. 

Jesu Niu Pamik Tiatmai Khang Niatu Wikhaibo 
27Jesu niu sibo bam phutlujiu, tadpatboga pamik tiatmai khangnia pasai suijiu 
haichiu senjiu tadkin-e, “David Nahpiu yo, anaitu lungsa khailo!” 

28Jesu se kalunglam ngut mide, siga pamik tiatbo khang niase pakhuga 
wangboga, paniu panai khuga maniu-e, “Iniu nanaitu kam mawi ngamme 
chiubo nanai malum jiuma?” Panainiu paokakge, “Yo, malumme, Paohubo!” 

29Siga Jesu niu panai mikse dikhaijiu din-e, “Nanai malum saisuijiu padmi sulo.” 

30Siga panai mikse ngao mide. Jesu niu chamtan pijiu din-e, “Haise mai khat 
khugadi dintulo.” 

31Chiudi panainiu padlujiu Jesu lamga sibo luongriang pakhiangna paoron 
mide. 

Jesu Niu Palad Padmakbo Piutu Wikhaibo 
32Sichiujiu paliuniu tadpadboga, maidung khangsianiu rasa ngutjiu palad 
padmakbo mai khattu Jesu khuga majang wangde. 

33Sichiujiu rasa situ hathon padmiboga sinapiuse npao sude, siga mai hina paliu 
suang hamide. “Aliuniu wadaodi haikumbo Israel mai ruangga ngaomakge,” 
chiujiu paliuniu dinsude. 

34 Chiudi Pharisee maidungniu din-e, “Patu hai rasa wangpiuniu pumtan 
pikhaibo jengniu, rasatu paniu hathonpad lubo-e.” 

Jesu Niu Maidungtu Lungsabo 
35 Jesu niu namdi hina khatdi nam machang tadron wangde. Paniu maduikyga 
katikhaide, Tinggen dihgu kawicham dinron khaide, khatdi mara sathiubo mai 
hinatu wikhaide. 

36Paniu maidungtu ngaoboga paliutu lungsabo lungchunniu phuimide, palamra 
paliu hai milykhuanpao habo milydung kumjiu, paliutu mai khatniudi nkha 
khaira hajiu chariu magenthiu bamme. 

37Sijengniu paniu pakhommaidung khuga din-e, “Atiat rabo hai kengjiu bamme, 
chiudi tatien thiura maira tamme. 

38Sijengniu luzam paopiu khuga, tatien thiumaitu langkhaira kheng lulo.” 

Matthew 10 

Ladlangtadmai Khang Kariu-je-nia 
(Mk 3.13-19; Lk 6.12-16) 

1Jesu niu pakhommaidung khang kariu-je-niakiutu ku aruang lujiu rasadungtu 
hathon padra khatdi mara sathiubo hinatu wikhaira pumtan pikhaide. 

2Ladlangtadmai khang kariu-je-niakiu zan sira: raiboga Simon (Peter kubo) 
khatdi pasai kariupiu Andrew; Jacob nai pasai kariupiu John panai haise 
Zebedee nahpiu kania-e; 

3Philip nai Bartholomew; Thomas nai ramkha khabo Matthew; Alphaeus 
nahpiu Jacob khatdi Thaddia; 

4Lungthiubo Simon khatdi Jesu tu jonbopiu Judas Iscariot paliu-e. 

Khang Kariu-Je-Niakiu Ngiudon 
(Mk 6.7-13; Lk 9.1-6) 

5Haidung khang kariu-je niakiu situ Jesu niu haichiu katikhaijiu langkhaide: 
“Nkengmai ramga maksai Samaria mai namdaklam tadkhai mane. 

6Sibosung, hamibo milydung, Israel maidung khuga naliu tadrabo-e. 

7Tadlujiu haichiu dinron khailo, ‘Tinggen gu chawangdihse nawang mide!’ 

8Thiuniu maitu wikhailo, kashai maitu kam maring khailo. Ka-nphenbo 
maidungtu wikhailo, khatdi rasadungtu hathon khailo. Matha pikhailo, palamra 
naliuniu matha daolubo-e. 

9Naliugu takhaoga kachia, rangkang, paisa phung mane; 

10nbin tadbo tingga takhao, maksai ntiang malin, maksai chaphitop malin, 
maksai tathun thin mane. Palamra tatien kathiu maise paphijeng daobui-e. 

11Naliuniu namdak khatga maksai nam khatga wangboga naliutu lukhai nimai 
khuga bamlo, sichiujiu naliuniu sibo bam gasu tadlan makthen siga bamlo. 

12Naliuniu chaky khatga ngutboga sibo ky situ thoikhai bilo. 

13Sibo kyga bammai siniu naliutu lukhai nisai, naliugu thoikhaibo kanuise 
pibam milo; chiudi paliuniu naliutu lukhaini maksai, naliugu thoikhaibo 
kanuise lulan milo. 

14Sichiujiu khangsia kyniu maksai namdak siniu naliutu lukhaini maksai khatdi 
naliu cham nkingkhaini maksai, naliu phiga bambo tabuise kasam khai lujiu 
sibo bam situ phutmilo. 

15 Iniu naliu khuga pachang paling dinbo-e, Ladjan Tingmik gase sibo namdiga 
bamniubo maitu suang Sodom nai Gomorrah ga bammai situ lungsa khaibi 
rabo-e! 

Wangrabo Mathaddung 
(Mk 13.9-13; Lk 21.12-17) 

16 “Kinglo! Iniu naliutu tanydung ruangga, milydungtu kumjiu langkhaibo-e. 
Kaniu kumjiu naliu ningting-charak sirabo-e, khatdi makhao kumjiu manon 
sirabo-e. 

17Phuilo, naliutu minlujiu ladzankyga jutad sune khatdi paliuniu maduiky gasu 
naliutu dapsune. 

18Adon jengniu naliutu mawangpaodung khatdi chawang maidung masuangga 
ladjan thiujiu Kawichampao paliu khuga nai Nkengmaidung khuga dinra 
puiwang sune. 

19Naliutu ladjan thiura puiwangboga, naliuniu dinrabo lamga maksai dechiu 
dinralo chiubo lamga manangmi tulo; pawanse wangtangboga, naliuniu degu 
dinralo chiubo pikhaibi rabo-e. 

20Palamra naliuniu dinrabo ladse naliugu makge. Naliu Piu gu Hiupuina siniu 
naliu khuga dinkhai birabo-e. 

21 “Maidungniu paliu singna karaitu kamshatra pipad sune, sichiujiu 
papiumainiu panahmaitu, khatdi panahmainiu puipiudungtu kamshatra pipad 
sune. 

22Mai hinaniu naliutu adon jengniu mareng sune. Chiudi pamalan tangbo 
khenglu maitu rankhai bine. 

23Paliuniu naliutu namdi khatga kam mathadsai namdi khat lam paklulo. Iniu 
naliu khuga pachang paling dinbo-e, chiubora Chamai Nahpiu wangmakbo 
suangga naliu ngamse Israel mai namdi lungga kamloi lulakge. 

24 “Ariak namai khatniu katipao suang dimakge; kavang khatniu papaopiu 
suang dimakge. 

25Sijengniu ariak namai siniu katipao kumlura, khatdi kavang siniu papaopiu 
kumlura kabuibose thiura kam rabo-e. Chaky paopiu situ Beelzebul ku-e sai, 
pakikhunmai mai situra sisuang sabo zan siniu kurabo-e! 

Saotu Pingralo 
(Lk 12.2-7) 

26 “Siniu maidungtu pingmi tulo. Tuhoi gomkhai bambo hina lepadmi rabo-e, 
khatdi mahinbo hinase madu kammi rabo-e. 

27Tamiuboga Iniu naliu khuga dinkhaibose naliuniu kabenboga dinpad rabo-e, 
khatdi naliuniu mahinjiu chiulubose chaky npom-gen gasu naliuniu senpad 
rabo-e. 

28Chapumtu ronna kamshat ngam lujiu hiunatu kamshat ngam makbo piutu 
ping tulo, chiudi chapum tudi hiuna tudi kamshat lujiu charuidih ga kam maha 
ngambo Tingwang tu ping lulo. 

29Palamra naliuniu damli khatniu takina niatu liu ngamme, chiudi naliu Piu 
chun maksai takina khatdi kadihga nkaikiu makge. 

30Naliu tura, naliu thamkeng hinadi siloi kamigu-e. 

31Sijengniu ping tulo, naliura takina wajiuga suang paman kung nkiubo-e! 

Khrista Tu Din Madubo Khatdi Suimakbo 
(Lk 12.8-9) 

32“Mai khatniu mathiu suangga pase agu-e chiujiu din madupad sai, Idi tinggen 
lam Apiu masuangga patu din madupad rabo-e. 

33Chiudi mai khatniu mathiu suangga atu lukhai maksai, Idi tinggen lam Apiu 
masuangga patu lukhai lakge. 

Agi-manaibo Makjiu Apang-heng 
(Lk 12.51-53; 14.26-27) 

34“Iniu kadihpiriga agi-manaibo phungwangbo-e chiujiu maningmi tulo. Makge, 
Iniu agi-manaibo makjiu, apang-heng phungwangbo-e. 

35Panahpiudung siniu papiumaidungtu atungra, panahpuidung siniu 
papuimaidungtu atungra, khatdi pamumaidung siniu panaimadungtu atungra 
I wangbo-e; 

36sichiujiu mai khatgu sathubo mikrese pakikhunmai siniu thiurabo-e. 

37“Mai khatniu papui papiutu, atu suang kungdiang sai, pase akhommai thiura 
buimakge; mai khatniu atu suang panahpui panahpiutu, kungdiang sai, pase 
akhommai thiura bui makge. 

38Mai khatniu pagu singchai phunglujiu asai sui maksai, akhommai thiura 
buimakge. 

39Mai khatniu pagu ringtingtu ranlura kamsai sise hami rabo-e; chiudi mai 
khatniu adon jengniu pagu ringting hakhai misai sise ranlu rabo-e. 

Tathuondung 
(Mk 9.41) 

40 “Mai khatniu naliutu lukhaisai atu lukhaibo-e; sichiujiu mai khatniu atu 
lukhai sai, atu langkhaibo patu lukhaibo-e. 

41Mai khatniu Tingwang lad dinron maitu, pase Tingwang lad dinronbo mai-e 
chiujiu lukhai sai, pagu tathuonse daorabo-e. Khatdi mai khatniu kawimai 
khattu, kawimai-e chiujiu lukhai sai, pagu tathuonse daorabo-e. 

42Naliuniu masanjiu silulo chiubora mai khatniu, siamthubo akhommai situ, 
akhommai-e chiujiu duigi-piang khat tadi pisak khai sai, pagu tathuonse 
daosiak rabo-e. 

Matthew 11 

John Baptist Khugasu Khommai Wangbo 
(Lk 7.18-35) 

1Jesu niu haidungse pakhommai khang kariu-je-niakiu situ katikhai lubo sai, 
paniu sibo bam phutlujiu sibo wonjengga lungbambo namdungtu katikhaira 
khatdi dinron khaira tadmide. 

2John Baptist niu kavangky gasu Khrista niu kambambo chamse chiulujiu, 
paniu pakhommai khangsiatu pakhuga langkhai-e. 

3Paliuniu Jesu khuga maniu-e, “Aliu khuga dinkhailo, nang hai John niu 
wangkinne chiubo piu sima, maksai aliuniu kakimaitu khuan ralo?” 

4Jesu niu paokakge, “Malanwang, John khuga naliuniu chiulubo khatdi 
ngaolubose paokhai bilo: 

5Pamik tiatmai siniu ngao mide, paphi katangmai siniu tadlu mide, ka-
nphenmaitu masankhai bide, pakuon tidmai siniu chiu mide, kashaimaitu kam 
maring khaide khatdi lungkalakmai khuga kawicham hai paoron khaide. 

6Atu malum masa makbo maidungse dejiukha san wilo!” 

7John pakhommaidung siniu tadmira kambamboga, Jesu niu palamga maidung 
khuga haichiu din-e: “Naliuniu ramjingga John khuga tadbo tingga degu phuira 
tadjiulo? Tingkainiu chapiuniw hun malai bambo tuma? 

8Naliuniu degu phuira tadjiulo? Chapuan kawi piubo piu tuma? Sikumbo pon 
piubo maidungra chawangkiningga lung bamme! 

9Akhuga dinkhailo, naliuniu degu phuira tadjiulo? Phaimiukakung tuma? Yo, 
maji-e, chiudi para phaimiukakung suang nkiubo-e. 

10Masanbo ariakniu John lamga haichiu raokhai nbamme: ‘Tingwang niu din-e, 
naleng npui thiu khaira, Iniu namasuangga agu ladlangtadmaitu langkhai rabo-
e.’ 

11Iniu naliu khuga palingjiu dinbo-e chiubora lungwang mibo mai ruangga John 
Baptist suang di-nkiubo ha-e. Chiudi tinggen gu Chawangdih gara siamthubo 
piu siniu John suang di-nkiu ye. 

12John niu dinron subo gasu thainai tangbo maidung siniu tinggen gu 
Chawangdihtu paliu-lai padjiu aphen bambo-e, sichiujiu palung kasamai siniu 
haisitu ngamlura matanjiu bambo-e. 

13Phaimiukakung hinaniu khatdi Mose gu Tacheng-tajai siniu John ken 
katangbo Chawangdih lamga dinjiu bambo-e; 

14sichiujiu paliu chamse naliuniu malumsai, John hai Elijah wangkinne chiujiu 
din masuang khai mibo si-e. 

15Pakuon kabammai hina nking lulo! 

16“Tuhoira Iniu thaidao ken-ga lungbambo maitu dechiujiu din kada ralo? Paliu 
haira senkiga ntao bambo nahmaidung kumbo-e. Bao khatniu bao khat khuga 
din-e, 

17‘Aliuniu tanao kapaobo lui thiuboga naliu lenkhai makge! Aliuniu kashai 
kanuibo lui thiu-e, chiudi naliu kapkhai makge!’ 

18John niu lungwangboga pah mai tatek tiumakge, khatdi sak makge. Siga 
maidungniu din-e, ‘Pakhuga rasa bamme!’ 

19Sichiujiu Chamai Nahpiu siniu lungwangboga pah wa tiu-e, khatdi sakge, siga 
maidung siniu din-e, ‘Phuilo hainatu! Para patiuni sa-e, khatdi pasakni sa-e, 
khatdi ramkha khamai nai nuan phungmai ka-e!’ Chiudi Tingwang gu ningting 
sira pagu majibo siniu lenjiu bamme.” 

Malum Makbo Namdidung 
(Lk 10.13-15) 

20Jesu niu pagu maisuang habo tiendung kengjiu tenkhaibo namdakdungga 
lungbo maidung siniu paliu nuan gasu lungli makbo donniu sibo namdung situ 
paniu rukhaide. 

21“Chorazin yo! Dejiuga chariubo hai nang daoralo? Bethsaida yo! Dejiuga 
chariubo hai nang daoralo? Naliu khuga tenkhai mibo maisuang habodungse 
Tyre nai Sidon ga tenkhai bisai, siga bambo maidungse paliu nuan gasu lungli 
mide chiubo lenra nda maliufai benlujiu, khatdi paliu riga tabui mara khaijiu 
kamlenmi bam rabo-e! 

22Iniu naliu khuga palingjiu dinbo-e, chiubora Ladjan Tingmikga Tingwang niu 
naliutu suang Tyre nai Sidon maitu lungsa khaibi rabo-e! 

23Sichiujiu Capernaum yo, nangra tinggen lam naronna natu ponkhangjiu 
bamma? Natu charuidihga thonkhai mirabo-e! Naliu khuga tenkhai mibo 
maisuang habodungse Sodom ga tenkhai bisai, thainai tangbo sise bamniu 
rabo-e! 

24Ladjan Tingmik gase Tingwang niu naliutu suangdi Sodom situ lungsa 
nkiudiang rabo-e chiubo hai masanjiu silulo!” 

Akhuga Wangjiu Mathak Lulo 
(Lk 10.21-22) 

25Sibo wan gase Jesu niu din-e, “Tinggen nai kadih Rapiu, Apiu yo! Iniu natu 
thuonkiu-e, palamra ningtingmai nai wakasimai khuga nbai khaibose nangniu 
wadi simakmai khuga lenkhaibi-e. 

26Yo, Apiu, haise nangniu machunbo si-e. 

27 “Apiuniu wahina hai akhuga pikhaibo-e. Papiu makbo mai khatniudi 
Nahpiutu simakge, khatdi Nahpiu makbo mai khatniudi Papiutu simakge, 
sichiujiu Nahpiu siniu madukhai nibo mai khuga makjiu mai khatniudi Papiutu 
simakge. 

28“Chabang karip phungjiu, magenthiu chariu mai hina akhuga wanglo, Iniu 
naliutu pi mathak khai bine. 

29Wangjiu agu wangkham phunglulo, khatdi akhu gasu wa kati lulo, palamra 
Ira agi n-jang-e khatdi alung manon-e, siniu naliu mathakbo daolune. 

30Palamra Iniu naliuleng pikhai rabo wangkham sira mala-e, khatdi naliuleng 
pikhai rabo abangsira masen-e.” 

Matthew 12 

Tabamnai Lamga Maniubo 
(Mk 1.23-28; Lk 6.1-5) 

1 Sibo sai watheng makjiu Jesu niu Tabamnaise chalu jamga tadron wang-e. 
Pakhommaidungse mariu mibo jengniu paliuniu chamiubui marut lujiu 
tiusude. 

2Haise Pharisee maidungniu ngaoluboga, paliuniu Jesu khuga din-e, “Phuilo, 
nakhommaidungniu Tabamnai haichiu kambambose aliugu Tacheng-tajai siniu 
suimakge!” 

3 Jesu niu paokakge, “David nai pamaidung siniu mariu miboga degu kammilo 
chiubo naliuniu wadaodi kentao mak jiuma? 

4Paniu Charakyga ngutlujiu, pah khatdi pamaidungniu Tingwang khuga 
kadkhai mibo taruakse tiu-e, haise paliuniu tiura Tacheng-tajainiu suimakbo-e; 
singkumai ronna sibo taruakse tiurabo-e. 

5Maksai Charakyga bambo singkudung siniu tania lijiu Tabamnai situ 
kampangjiu bamdi paliu maoleng chakkhai makge chiubo naliuniu Mose gu 
Tacheng-tajaiga kentao mak jiuma? 

6Iniu naliu khuga dinbo-e, chiubora sibo Raky suang kadibose haiga bamme. 

7Masanbo ariakniu din-e, ‘Ira khaoring rathaktu luni makge, chiudi lungsabo 
situ lunibo-e.’ Naliuniu haibo ramba sibam liusai, naliuniu pamao hamaidungtu 
ladjan thiulakge; 

8palamra Chamai Nahpiu hai Tabamnai gu Rapiu si-e 

Paben Khat Lam Kashaibo Piu 
(Mk 3.1-6; Lk 6.6-11) 

9Jesu niu sibo bam phut lujiu, maduiky khatga wangboga, 

10paben khatlam kashaibo piu khat bamniu-e. Siga maidung khangsianiu Jesu 
tu kamaobo madam khai nibo jengniu pakhuga maniu-e, “Tabamnai maitu 
wikhaibo hai aliugu Tacheng-tajainiu suima, suimaklo?” 

11 Jesu niu paokakge, “Naliugu mily khat Tabamnai chakhomky kasuk khatga 
nkaikiu misai ndechiu ralo? Paniu sise jusu khai lakma? 

12Sichiujiu chamai haira mily suang kung nkiubo makma? Sijengniu aliugu 
Tacheng-tajainiu Tabamnai mai khattu nkha khaira sui-e.” 

13Sichiujiu paniu paben khat lam shaibo piu khuga din-e, “Naben ntha padlo.” 
Paniu pabense nthapadboga, khatlam kumjiu wimide. 

14Sichiujiu Pharisee maidungse phut lujiu tadmide, khatdi Jesu tu kamshatra 
rangsude. 

Tingwang Niu Kadalubo Vangpiu 
15Jesu niu patu kamshatra rangmide chiubose siluboga, sibo bam gasu tadmide; 
sichiudi chamai mendi siniu pasai suikin-e. Siga thiuniu maidung situ paniu 
wikhai bide. 

16Khatdi palamga maidung khuga dinmakra paniu paliu khuga chamtan pikhai 
bide. 

17Paniu haise kambora Tingwang niu phaimiukakung Isaiah khuga dinkhai 
mibose wangtangra leng-e. 

18 “Phuilo, Iniu kadalubo avangse haiga bamme, Iniu lungsabo, khatdi Iniu 
alung kiubo Iniu ahiupuina pariga langkhaine, sichiujiu paniu jatdung situ 
ladjan thiune. 

19Paniu arilakge maksai pakhuan padlakge, maksai npuiga chalad senpad lakge. 

20Pagu majibose wangtang makthen, nrongtang kaobamdi kamtang lakge, 
maksai chamibung langriangse kibamdi, paniu kammid lakge, 

21sichiujiu mai hina patu malummi rabo-e.” 

Jesu Nai Beelzebul 
(Mk 3.20-30; Lk 11.14-23) 

22Sibo sai maidungniu rasa phungbo pamik tiatbo khatdi palad padmakbo 
piutu Jesu khuga majang wangde. Siga Jesu niu patu kam mawi khaijiu, palad 
pad mide, khatdi wa ngao mide. 

23Jesu niu kamkhaibo lamga mai hina paliu suang hajiu paliuniu maniu-e, 
“Pahai David Nahpiuse makjiuma?” 

24 Haise Pharisee maidungniu chiulujiu paokakge, “Paniu rasatu hathon bambo 
haira paliu wangpiu Beelzebul siniu patu pumtan pikhaibo donniu-e.” 

25Paliuniu maning bambose Jesu niu silujiu paliu khuga din-e, “ Chawang dih 
khatniu paronna njan lujiu khat khattu chari thiusai haise watheng lakge. 
Khatdi kadih khatniu maksai kykhun khatniu paronna njan lujiu chari thiusai 
kaomi rabo-e. 

26Sichiujiu Satan siniu Satan khattu hathon bamsai, paronna patu njanpad 
mibo-e, chiusai pawangdihse kaonuangmi rabo-e! 

27Iniu Beelzebul gu pumtan thinlujiu rasatu hathon bamsai, naliu saisui 
maidungra saogu pumtanniu paliutu hathonpad jiulo? Sichiusai paliuniu 
naliutu ladjan thiurabo-e. 

28Chiumakge, haise Beelzebul niu makge, chiudi Tingwang gu Hiupuina siniu 
rasa situ hathon lura pumtan atu pibo-e. Haisiniu madu khaibo sira Tingwang 
gu Chawangdih hai naliu khuga wangbam mide chiubo lenkhaibo-e. 

29“Mai khatniudi katanbo piu situ ratmanmi maksai, paky kampang lujiu pagu 
maniadung sunglu lakge. 

30 “Aleng makbo mai sira pachangjiu atu atungbo-e; aleng khom maduira 
suimak mai sira, pachangjiu khoi mara bambo-e. 

31Sichiujiu Iniu naliu khuga pachang palingjiu dinbo-e chiubora maidunggu 
nuan hina khatdi kasabo lad hina kuak khai ngamme; chiudi mai khatniu 
Masanbo Hiupuina tu din masa sai, patu kuak khai silakge. 

32Mai khatniu Chamai Nahpiu situ din masadi kuak khai ngamme; chiudi mai 
khatniu Masanbo Hiupuina situ din masa sai, tuhoidi tingthengdi kuak khai 
silakge. 

Singbang Nai Parasy 
(Lk 6.43-45) 

33 Pabang wisai pasy di wirabo-e, maksai pabang sasai, pasy di sarabo-e. 
Palamra pabangse pasy ganiu sibo-e. 

34Naliu kaniudung—naliu kasamai thiulujiu dechiu kawibo din ngamlu ralo? 
Palamra lungchun-ga maning bambose chamunniu din padbo-e. 

35Kawibo mainiu kawibo ladkeng dinpadle, kasabo mai siniu kasabo ladkeng 
dinpadle. 

36“Pageng habo lad dinmibo hina lamga, Ladjan Tingmikga palam pirabo-e 
chiubo hai naliu sisiak lulo. 

37Palamra naliu ladkeng siniu naliutu kam majikhai rabo-e, khatdi naliu 
ladkeng siniu naliutu kammao khai rabo-e.” 

Tasibo Lenra Khengbo 

(Mk 8.11-12; Lk 11.29-32) 

38 Siga Tacheng-tajaigu katipaodung nai Pharisee maidung khangsia siniu din-
e, “Katipao yo, nangniu tasibo kamkhaibo aliu ngao khaini-e.” 

39 Jesu niu din-e, “Thaidao ken ga lungmai hai dejiukha salo khatdi charatu 
simaklo! Naliuniu atu tasibo ngam kamra kheng-e. Makge, phaimiukakung 
Jonah khuga pikhai mibose makjiu kakibo madan lenkhai lak mide. 

40Jonah niu chakha kadibo lungga nchun sum, n-nien sum bamkhai mibo kum, 
Chamai Nahpiu sidi kadih lungga nchun sum, n-nien sum bamkhai rabo-e. 

41Ladjan Tingmikga Nineveh maidungniu suchap lujiu naliu kien kasabo dinpad 
sune, palamra Jonah niu dinron khai mibose chiuluboga paliu nuan gasu lungli 
mibo-e; chiudi Iniu naliu khuga pachang paling dinbo-e, chiubora haiga Jonah 
suang didiangbo bamme! 

42Ladjan Tingmikga Sheba Wangpui siniu suchap lujiu naliu kien kasabo dinpad 
sune, palamra Chawang Solomon gu ningtingtu nkingra paniu kadiu lamsu 
wangbo-e; khatdi Iniu naliu khuga pachang paling dinbo-e, chiubora haiga 
Solomon suang didiangbo bamme! 

Rasa Malan Wangbo 
(Lk 11.24-26) 

43“Rasa siniu mai khat khugasu npad lubo, sai mathak khairabo bam phiujiu 
tadui kasangbo bamga phiu tadle. Chiudi paniu daomakboga, 

44paronna din-e, ‘Iniu nda akyga malanwang mine.’ Sichiujiu malanwang 
lanboga paky se maruangjiu kam masansiak lujiu bamniubo daolude. 

45Siga paniu tadpad lujiu pasuang kasabo rasa chinniatu maluong lujiu siga 
ngut bammide, sichiujiu sinapiuse nda karaibo lunlung suang sadiang mide. 
Haise thaidao ken-ga lungmai kasamai khuga padrabo-e.” 

Jesu Pui Nai Pasingnadung 
(Mk 3.31-35; Lk 8.19-21) 

46Jesu niu maidung khuga sichiujiu wa katikhaijiu bamboga, papui nai pasingna 
maidung patu npaora kamaga wangjiu chapkhuan bamme. 

47Sijengniu maidung ruanggasu mai khatniu pakhuga din-e, “Phuilo, napui nai 
nasingna maidung natu npao khai nijiu kamaga chap bamme” 

48Jesu niu paokakge, “Apui saolo? Asingna maidung saolo?” 

49Sichiujiu paniu pakhommaidungtu siolujiu din-e, “Phuilo, haiga apui nai 
asingna maidung bamme! 

50Tinggen lam Apiu chunning tenbam maise asingna-e, atanpui-e khatdi apui-
e.” 

Matthew 13 

Chalin Marabotu Din Champanbo 
(Mk 4.1-9; Lk 8.4-8) 

1Sibo nai Jesu niu sibo ky phutlujiu ajai uigen khat lamse tadlujiu katikhaira 
ntao kiude. 

2Siga chamai mendi pakhuga wang madui suboga, paniu aliam khat lungga 
ngutlujiu ntao kiude, siga maidung sira ajai mungga chap bamme. 

3Paniu din champanbo thiujiu paliu khuga kengkha katikhai sude. “Phuilo, mai 
khatniu chalin marukra tadpatle. 

4Paniu chalin maruk suboga kasianiu npuiga nkai khaide, sise thingnadungniu 
wangjiu khoitiu lude. 

5Kasianiu kadih-tam habo tatu riga nkai khaide, sigase kadih-tam habo jengniu 
puakpadjiu agui nuang mide. 

6Sise naimik padjiu tankhangboga aguinuang mide palamra pamense 
sukmakbo jengniu-e. 

7Kasianiu tathu jiuga nkai khaijiu puakkhang-e chiudi sibo bang situ tathuniu 
lunggom mide. 

8Chiudi chalinpum kasianiu kadih-tam kawiboga nkai khaijiu, pabangse puak 
khangde, sise pasy masijiu, kasianiu kai, kasianiu riak-charuk, khatdi kasianiu 
samriu maside; 

9Haichiujiu Jesu niu munkom khaide, “Naliu kuon kabam mai hina nkinglulo!” 

Din Champan Khaibo Ramba 
(Mk 4.10-12; Lk 8.9-10) 

10Siga pakhommaidung siniu Jesu khuga wangjiu maniu-e, “Dekamjiu nangniu 
maidungtu npaobo tingga din champanbo hai thinjiulo?” 

11Jesu niu paokakge, “Tinggen Chawangdihgu nbaibo ningtingse naliu khuga 
pikhaibo-e, chiudi paliu khugara pikhai makge. 

12Palamra kabambo piuleng khaisan bine, sichiujiu mali-malanjiu bamrabo-e, 
chiudi kahabo piu khuga sura kabambo poi sidi luthonmi rabo-e. 

13Iniu paliutu npaobo tingga din champanbo thinbo rambara, paliuniu phui 
bamdi ngao makge, paliuniu nking bamdi chiumakge khatdi simakge. 

14Sijengniu phaimiukakung Isaiah chamse paliutu dinbo-e: ‘Maidungniu 
nkingra nking-e chiudi simakge; paliuniu phuira phui-e chiudi ngao makge. 

15Palamra paliu lungchunse kami mide, palamra paliu kuon makad mide; 
khatdi paliu mik kaba mide. Sichiumak sai, paliu mik ngaolu bui-e, khatdi paliu 
kuon chiulu bui-e, khatdi paliu lungchun siniu silu bui-e, sichiujiu paliuniu 
akhulam mariwang, atu kulubui-e, sichiusai Iniu paliutu wikhai lubui-e’ chiujiu 
Tingwang niu din-e. 

16 “ Naliura, dejiukha sanwilo! Naliu mikniu ngao lude, khatdi naliu kuonniu 
chiu lude. 

17Iniu naliu khuga pachang palingjiu dinbo-e chiubora phaimiukakung mai 
wajiu khaniu khatdi Tingwang maidung wajiu khaniu, naliuniu ngao mibose 
ngaokhaini paliu sangjiu tamibo-e, chiudi paliura ngaokhai lumakjiu tamide, 
khatdi naliuniu chiumibose chiukhaini paliu sangjiu tamibo-e, chiudi paliuniu 
chiukhai lumakjiu tamibo-e. 

Jesu Niu Chalin Marukbo Ramba Dinbo 
(Mk 4.13-20; Lk 8.11-15) 

18“Sichiusai, chalin marukbo rambase detulo chiubo nking lulo. 

19Chawangdih chamse chiulujiu simak maidungse npuimung ga nkaikhai mibo 
alinpum kumbo-e, paliu khuga lingkhai mibose Kasabo Khat siniu wanglujiu 
sutnuang mibo-e. 

20Tatu riga nkai khai mibo alinpum siniu tachamse chiubo tingga chunwijiu 
lukhai nuang lubo-e. 

21Chiudi haise paliu lungchun kasukga rimkhai lumakbo donniu paliuse pating 
theng makge. Sichiujiu sibo ladkeng jengniu magenthiu-chariubo, maksai 
mathadbo wangsai, paliuniu ladkengse phutnuang mibo-e. 

22Tathujiuga nkai khaibo alinpum siniu tachamse chiulu bamdi, paliu ringting 
jengniu manangbo, khatdi chakhiu-chalan jengniu lung pubo gasu tachamse 
kam maha mijiu pasy masilu makge. 

23Sichiujiu kadihtam kawiboga nkai khaibo alinpum siniu tachamse chiulujiu 
majai kalumai si-e, paliuniu pasy masijiu, khangsianiu kai, khangsianiu riak-
charuk, khatdi khangsianiu samriu masilu-e. 

Piumentu Din Champanbo 
24Jesu niu paliu khuga din champanbo thiujiu dinkhai-e. “Tinggen gu 
Chawangdih sira haikumbo-e, mai khatniu paluga chalin kawibo lingkhai-e. 

25Chiudi naikhat nchun, mai hina jimiboga, mikremai khatniu wangjiu 
chamiujiu gase piumen lingkhai lujiu tadmide. 

26Chamiubangse puakkhangjiu miubui padsubo tingga piumen sidi ngaopad 
sude. 

27Siga pavangdung siniu pakhuga wangjiu din-e, ‘Paohubo yo, naluga nangniu 
lingkhaibo sira kawibo chalin pum-e; chiudi piumen hai delamsu wangjiulo?’ 

28Paniu paokakge, “Haise mikremai khatniu kambo-e.” Paliuniu pakhuga 
maniu-e, “Aliuniu tadlujiu piumendungse luthon mira nang suima?” 

29Paniu paokakge, “Chiumakge, naliuniu piumendungse khom maduiboga 
chamiu kasiadi luthon mibo sui-e. 

30Pijiu chamiu nai piumen situ atiatting tangbo lungbammi sulo. Sichiujiu Iniu 
atiat tingga changam kammaitu pijiu piumendungse pepad lujiu, sise rat madui 
lujiu ruthon mira, khatdi chamiu situ khommadui lujiu abow lungga khai madui 
mira dinkhai rabo-e.’” 

Njiang Siutu Din Champanbo 
(Mk 4.30-32; Lk 13.18-19) 

31Jesu niu paliu khuga din champanbo khat dinkhai-e, “Tinggen gu 
Chawangdihse haikumbo-e mai khatniu njiang siu paluga lingkhai-e. 

32Haise alin ruanggasu siamthubo-e, chiudi haise puaksuboga dithubo bang 
thiumi-e. Haise pabang khat thiukhangjiu, thingnadungniu wangjiu pakega 
paliu sip pon-e.” 

Chakhitu Din Champanbo 
(Lk 13.20-21) 

33Jesu niu paliu khuga din champanbo khat dinkhai-e. “Tinggen gu Chawangdih 
haise chakhi kumbo-e: Maipui khatniu chakhi khailujiu tathuk matin khaijiu 
pungpad makthen khai nbamme.” 

Jesu Niu Din Champan Khaibo 
(Mk 4.33-34) 

34Jesu niu maidung khuga tacham kadin hina din champanbo thinjiu dinkhai-e. 
Paniu din champanbo thinmakjiu wakhatdi paliu khuga dinkhai makge. 

35Paniu haise kambora phaimiukakungniu dinmibose wangtangra leng-e, “Iniu 
paliutu npaobo tingga din champanbo hai thinlujiu, kadih dambo gasu simatai 
makbo guse paliu khuga dinkhai rabo-e.” 

Jesu Niu Piumentu Din Champan Khaibo Ramba 
36Jesu niu maidungtu phutkhai lujiu kalunglam ngutboga, pakhommaidungniu 
pakhuga wangjiu din-e, “Lujamga piumentu din champan khaibo rambase aliu 
khuga dinkhailo.” 

37Jesu niu paokakge, “Chalin kawibo lingkhaibo mai sira Chamai Nahpiu si-e; 

38luzam sira kadihpiri haisi-e, kawibo lin sira tinggen dihga tadrabo mai si-e, 
khatdi piumen sira Kasabo Piu saisui rabo mai si-e. 

39Piumen lingkhaibo mikremai sira Satan si-e. Atiat ting sira chaken kaloibo si-
e, khatdi atiatga changam kam maidung sira mazadung si-e. 

40Piumendung situ khom madui lujiu chamiga rumibo kumjiu, chaken 
kaloiboga sise padrabo-e. 

41Chamai Nahpiu siniu pagu mazadungtu langpadjiu Pawangdih gasu 
maidungtu nuan-ga jukhaijiu bammai khatdi kasabo tenmai hinatu khom 
madui lujiu, 

42taobambo chami jaiga paliutu thon khaimi rabo-e, siga paliu kapjiu paliu hiu 
n-giatjiu bamrabo-e. 

43Sichiusai Tingwang maidungse naimik kumjiu paliu Piu wangdih gase benjiu 
bammi rabo-e. Naliu kuon kabammai hina nking lulo. 

Baikhai Bambo Chakhiu-chalan 
44“Tinggen gu Chawangdih sira haikumbo-e, mai khatniu chakhiu-chalan 
baikhai bambo luzam khat daolubo kumbo-e. Paniu haise baikhai lanlujiu, 
khatdi pachun wijiu, pagu kabambo hina jonlujiu wang luzamse liulude. 

Tiuchangtu Din Champanbo 
45“Tinggen gu Chawangdih sira haise kumbo-e. Mai khatniu tiuchang kawibo 
phiujiu, 

46paniu paman kakungbose daoluboga, malanwang pagu kabambo hina 
jonlujiu sibo tiuchangse liulude. 

Alangtu Din Champanbo 
47“Tinggen gu Chawangdih sira haise kumbo-e. Chakha minmai siniu paliugu 
alangse ajaiga thonkhaijiu chakha pajat katam-tambo thonlu-e. 

48Sichiujiu alangse thonphui luboga paliuniu taphuga jupat lujiu ntaokiu, 
chakhase mathan-e. Kawibose paliu beng lungga khaimi-e, chiudi kasabo 
hinase thonmi-e. 

49Sichiujiu chaken kaloibo gase mazadung siniu tadlujiu kawimai rong gasu 
kasamai hinatu khom madui lujiu, 

50taobambo chami jaiga thonkhai mirabo-e. Siga paliu kapjiu paliu-hiu n-giatjiu 
bammi rabo-e. 

Kasanbo Nai Kaguangbo 
51Jesu niu paliu khuga maniu-e “Naliuniu haidungse silu dama?” Paliu niu 
paokakge, “Yo, Rapiu.” 

52Sijengniu paniu din-e, “Haibo ramba sira, Tacheng-tajaigu katipaoniu Tinggen 
gu Chawangdihga khommai khat thiuluboga, chaky npaoniu pagu wakhaiky 
gasu kasanbodi kaguangbodi ponpadbo kumbo-e.” 

Jesu Tu Nazareth Ga Suimakbo 
(Mk 6.1-6; Lk 4.16-30) 

53Jesu niu din champanbo hai dinloibo sai, sibo bamse phutlujiu, 

54pakiluang lam wangjiu maduikyga katikhai-e. Siga pacham chiulumai hina 
paliu suang hajiu din-e. Paliuniu maniu-e, “Haikumbo ningting-tasi hai delamsu 
pah daolu jiulo? 

55Pahai tasingsiam kambopiu nahpiuse makma? Papuise Mary makma, maksai 
Jacob, Joseph, Simon khatdi Judas paliuse pasingnamai makma? 

56Patanpui maise haiga lungbambo makma? Haise paniu delamsu daolu jiulo?” 

57Sichiujiu paliuniu patu lukhai makge. Jesu niu paliu khuga din-e, 
“Phaimiukakung situ parammai nai pakikhunmai mainiu makjiu, pabam hinaga 
chakhuang thiu-e.” 

58Palamra paliu malum habo donniu siga paniu tasibo tienkam kengjiu 
kamkhai makge. 

Matthew 14 

John Baptist Shaibo 
(Mk 6.14-19; Lk 9.7-9) 

1Sibo tingga Galilee gu, mawangpao Herod niu Jesu kendise chiuboga, 

2paniu pagu chakampaodung khuga din-e, “Pahai pachangjiu John Baptist 
ringwang lanbo bam sune, sijengniu pakhuga maisuang habo ngam kamra 
pumtan bambo-e.” 

3 Palamra Herod niu karaiga John tu minlujiu khatdi ratlujiu kavangkyga khai 
mibo-e, paniu haichiu kambo lamra, pasingna Philip nao Herodias don gasu-e. 

4Palamra pakak khatga John Baptist niu Herod khuga din-e, “Nangniu Herodias 
tu lubo hai maji makge!” 

5Herod niu patu kamshat nibam tadi, paniu Jehudi maidungtu ping-e, palamra 
paliuniu John haitu phaimiukakung khatle chiujiu lukhaibo-e. 

6Herod manabo tingmik gase Herodias nahpuiniu mathiu suangga chalen lenjiu 
Herod chun kam mawi khai bide. 

7Siga paniu pakhuga ladriat thiujiu din-e, “Nangniu kakhengbo Iniu natu pikhai 
bine.” 

8Papui cham maniu lujiu paniu pakhuga kheng-e, “Tuhoi John Baptist peese 
danglujiu chakuangga khailujiu haiga ponwanglo!” 

9Siga chawangse palung chariu mide, chiudi paniu pagiangmai mathiu suangga 
ladriat thiu khai mibo jengniu sise pikhaira chamtan pikhaide. 

10Sichiujiu paniu kavangky gasu John peese dangmide. 

11John peese chakuang khatga khailujiu ponwang aliupui situ pikhai mide, sise 
paniu papui khuga ponwang pikhai mide. 

12John pakhommaidung siniu wangjiu paphawse ponwang bai mide, haise 
paliuniu Jesu khuga wang paokhaide. 

Jesu Niu Chamai Sang Mangiutu Kikhaibo 
(Mk 6.30-44; Lk 9.10-17; Jn 6.1-14) 

13Jesu niu John racham hai chiuluboga, sibo bamse phutlujiu aliam tuanglujiu 
paronna tingjingbo bamga tadmide. Maidungniu sise chiuluboga paliugu 
namdungtu phutlujiu kadih gasu pasai suitad mide. 

14Jesu niu aliam gasu npadboga, maidung kakeng situ ngaojiu paliutu lungsabo 
lungchunniu phuimide, sichiujiu paniu thiuniumai hinatu wikhai bide. 

15Chawan ramliang wangmiboga pakhommaidung siniu pakhuga wangjiu din-
e, “Tuhoira richang-ri mide, khatdi haibo bam hai mai habo bamme. Maidung 
haitu langkhai milo, sichiusai paliu ronna wangjiu namga katiu liutiu lubui-e.” 

16Jesu niu paokakge, “Paliu tadmakdi sui-e, naliuniu paliu tiura wakhatra pikhai 
bilo.” 

17Paliu niu paokakge, “Aliu khuga taruak khuang mangiu nai chakhapek nia 
ronna bamme.” 

18Jesu niu paokakge, “Sichiu sai sise akhuga luwanglo.” 

19Sichiujiu maidung situ piuriangliga ntao kiura paniu chamtan pikhai-e. Siga 
paniu taruak khuang mangiu nai chakhapek niase thinlujiu, tinggen lam 
ngangkhangjiu, Tingwang tu thuon sude. Paniu taruak khuangse thenpang lujiu 
pakhommaidungtu pikhaide. Sise pakhommaidung siniu maidung khuga njan 
khaide. 

20Mai hina tiu magiu kamlude, sichiujiu tiumali padbose pakhommaidungniu 
chabeng kariu-je-niakiu khoi madui lanlude. 

21Siga tiubo maidung riakse npui n-nah jaomakjiu chamai sang mangiu kumbo-
e. 

Jesu Niu Tadui Riga Tadbo 
(Mk 6.45-52; Jn 6.15-21) 

22Paniu maidungtu phut khai lubo sai, Jesu niu pakhommaidung situ aliam 
tuanglujiu ajai uigen khatlam tadrai bamniura langkhai mide. 

23Maidungtu langkhai mibo sai paniu luongbut khatga paronna kakheng thiura 
khangde. Chawanse Jesu ronna siga bamme. 

24Tingkai tanbo donniu aliam situ ajaikung gasu hun madiu mide. 

25Nsuan wanchak sum nai charuk kakga Jesu niu pakhommaidung khuga tadui 
rigasu tadwang-e. 

26Paniu tadui riga tadwangbose paliuniu ngaoluboga, paliu ping masa mide. 
“Haise mahiu-e, chiujiu paliu pingjiu mara sude. 

27Siga Jesu niu paliu khuga din-e, “Manang tulo. Haise I-ye, pingtulo.” 

28Siga Peter niu din-e, “Rapiu, pachangjiu haise nang-e sai Iniu nakhuga tadui 
rigasu wangra chamtan pilo.” 

29Jesu niu paokakge, “Wanglo,” Sijengniu Peter aliam gasu npad lujiu tadui 
rigasu tadpad sude. 

30Chiudi tingkai tanbo donniu pase pingsude, siga tadui jiuga malin mira kum 
suboga paniu senpadle, “Rapiu, atu gukhailo!” 

31Jesu niu paben henpad patu majap lujiu din-e, “Nagu malum kahabo! 
Dekamjiu manangsu jiulo?” 

32Sichiu panai khangniase aliam lungga ngutmide, khatdi siga tingkaise hunta 
mide. 

33Siga pakhommaidungniu aliam lung gasu Jesu tu kahum sude. Paliuniu 
madujiu senpadle, “Pachangjiu nangra Tingwang Nahpiu si-e.” 

Jesu Niu Gennesaret ga Thiuniu Maitu Wikhaibo 
(Mk 6.53-56) 

34Paliuniu ajaise kenlujiu Gennesaret luongriangga wangde. 

35Siga maidungniu Jesu tu silude, sijengniu sibo wonjengga thiuniu bammai 
hinatu paliuniu Jesu khuga pui wangra langkhaijiu, thiuniu maitu puiwangde. 

36Paliuniu thiuniu maidungtu pijiu pafai-ri niakhaira kheng-e; sichiujiu 
niakhaimai hinatu wikhai bide. 

Matthew 15 

Pao-pehdungniu Katikhaibo 
(Mk 7.1-13) 

1Pharisee maidung khangsia nai Tacheng-tajaigu katipaodung Jerusalem lamsu 
Jesu khuga wanglujiu haichiu maniu-e, 

2“Dekamjiu nakhommaidung siniu aliu paopehniu katikhaibo situ majaimak 
jiulo? Paliuniu wa tiusu rabo suangga paliu ben ntik makge!” 

3Jesu niu paokakge, “Dekamjiu naliuniu Tingwang chamtan majai makjiu 
naliuniu katikhaibo saisui jiulo? 

4Palamra Tingwang niu din-e, ‘Napui napiutu chakhuang thiulo,’ khatdi ‘Mai 
khatniu papui nai papiutu siangsai, patu kamshat milo.’ 

5Chiudi naliuniu katikhai-e chiubora mai khatniu papui nai papiu leng 
kagengbo khat nkhalu buidi, ‘Haise Tingwang gu-e’ chiujiu papui papiutu 
chakhuang thiu khai makge. 

6Haichiujiu naliugu katikhaibo situ lukhaira Tingwang chamtantu wajeng chak 
khai makge. 

7Naliu, wasao thiumaidung! Isaiah niu naliu lamga din masuang mibose dejiuga 
majilo! 

8 ‘Maidung siniu paliu munpong nai muntainiu atu chakhuang thiu-e, chiudi 
paliu lungchun sira akhugasu diu-e. 

9Paliuniu atu kahum bambo hai pageng ha-e, palamra paliuniu machalubo jai-
ali situ agu tacheng-tajai kumjiu katikhai-e!’” 

Mai Khattu Kam Tania Khaibo 
(Mk 7.14-23) 

10Sigasu Jesu niu maidung situ pakhuga kuwang lujiu paliu khuga din-e, 
“Nkingjiu silulo! 

11Chamai mun gasu ngutbo siniu maitu kam tania makge, chiudi palung lamsu 
padbo siniu maitu kam taniabo-e.” 

12Siga pakhommaidungniu pakhuga wangjiu din-e, “Nangniu dinkhaibo gasu 
Pharisee maidung lung kam mathiu mide chiubo nang sima?” 

13Jesu niu paokakge, “Tinggen lam bambo Apiu niu lingkhai makbo bang hinatu 
pethonmi rabo-e. 

14Paliu jengniu manangmi tulo! Paliura pamik tiat maigu pamik tiatbo 
jupaodung si-e; sichiujiu pamik tiatbo khatniu pamik tiatbo khattu jusai, 
khangniase chakhomga nkhuang khaimi rabo-e.” 

15Peter niu din-e, “Haichiu dinbo ramba aliu khuga dinkhailo.” 

16Jesu niu paliu khuga din-e, “Naliudi maidung suang ningting sonbo makge. 

17Naliu simak jiuma? Amun gasu ngutbo hinase ai-mpuiga ngut lujiu tamud 
padmi rabo-e. 

18Chiudi amun gasu padbo sira palungchun lamsu padbo-e, sichiujiu haisiniu 
maitu kam taniabo-e. 

19Palamra lungchun gasu kasabo maning siniu maitu kamshatbo, mainao-
mainah kiubo, makha-agabo, aratbo jengdin thiubo khatdi maiken tiabo hai 
padbo-e. 

20Haidung siniu naliutu kam tania khaibo-e. Chiudi chaben ntikmakjiu tiubo 
siniu naliutu kam tania makge.” 

Maipui Khatgu Malum 
(Mk 7.24-30) 

21Jesu niu sibo bam phutlujiu Tyre nai Sidon namdilam tadmide. 

22Sibo luongriangga lungbambo Canaan maipui khat pakhuga wang-e. Paniu 
kapjiu din-e, “Paohubo, David Nahpiu yo, atu lungsa khailo! Anahpui khuga rasa 
bambo donniu pahai magenthiu-chang magenthiu bamme.” 

23Chiudi Jesu niu patu wadi kenkak khai makge, siga pakhommai siniu pakhuga 
wanglujiu kheng-e, “Patu hai langkhai milo! Pahai aliu sai suilujiu sentad kinbo-
e.” 

24Siga Jesu niu paokakge, “Atu langkhaibo sira, hamibo Israel maigu milydung 
leng ronna-e.” 

25Haichiu bamga sinapui siniu wanglujiu paphiga makhum kiujiu din-e, 
“Paohubo, atu nkha khailo!” 

26Jesu niu paokakge, “Nahmaidung kuangtekse sutlujiu tathitu pibo pajai 
makge.” 

27Paniu paokakge, “Paohubo, sise maji-e, chiudi papaodungniu tiutao kiubose 
tathiniu khoitiu-e.” 

28Siga Jesu niu patu paokakge, “Nangra nagu malum kadibo pui-e! Nangniu 
lunibose nakhuga padmi sulo.” Sichiujiu sibo wan siakga panahpuise wimide. 

Jesu Niu Maidung Kakengtu Wikhaibo 
29Jesu niu sibo bam phutlujiu Galilee Ajai munglam tadmide. Paniu luongbut 
khatga khanglujiu ntao bamme. 

30Maidung kakeng siniu pakhuga paphi tangmai, pamik tiatmai, paben tangmai, 
palad padmakmai khatdi katam-tambo thiuniubo maidungtu puiwang khaide, 
sichiujiu paniu paliutu wikhai bide. 

31Maidungse palad padlak mainiu npao mibo, paben tangmainiu wimibo, paphi 
tangmainiu tadmibo, pamik tiatmainiu ngaomiboga paliu suang hamide, 
sichiujiu paliuniu Israel maigu Tingwang situ thuonde. 

Jesu Niu Chamai Sang Madaitu Kikhaibo 
(Mk 8.1-10) 

32Jesu niu pakhommaidungtu pakhuga kuwang lujiu din-e, “Iniu haibo maidung 
jengniu alung makge, palamra paliu hai akhuga jengsum bamkhang mide, 
sichiujiu tuhoira paliu wadi tiuraleng hamide. Iniu paliutu mariujiu phutkhai 
mira alung makge, paliu npuiga mariujiu maliumibo sui-e.” 

33Khommaidung siniu pakhuga maniu-e, “Delamsu haibo ramjingga maidung 
haijiuga leng aliuniu katiu daolu ralo?” 

34Jesu niu maniu-e, “Naliu khuga taruak khuang dejiu bamlo?” Paliuniu 
paokakge, “Taruak khuang chinnia nai chakhapek tamnakha bamme.” 

35Sijengniu Jesu niu maidung situ kadihga ntao kiura chamtan pikhaide. 

36Sichiujiu paniu taruak khuang chinnia nai chakhase thinlujiu Tingwang tu 
thuonkiu khaide, khatdi kampang lujiu pakhommaidung khuga pikhaide, 
sichiujiu pakhommaidung siniu maidung leng njan khaide. 

37Paliu mathiu tiujiu magiukam lude. Sigasu pakhommaidungniu tiumali 
padbose chabeng chinnia khoi madui lude. 

38Siga wa tiumaidungse npui, n-nahtu chakmakjiu chamai sang madai-e. 

39Sigasu Jesu niu maidung situ phutkhai lujiu, aliam lungga ngutlujiu, Magadan 
luongriang lam tadmide. 

Matthew 16 

Maisuang Habo Kamlenra Khengbo 
(Mk 8.11-13; Lk 12.54-56) 

1 Pharisee maidung khangsia nai Sadducee maidungniu Jesu khuga wanglujiu, 
patu madiujiu, Tingwang niu patu suikhaibo-e sai, tinggen lamgu madan 
kamlenlo chiujiu kheng-e. 

2Chiudi Jesu niu paokakge, “Chawan ramliang tingka thao maren misai, ‘ting 
wimi rabo-e,’ chiujiu naliuniu din-e. 

3Khatdi nsuan tingbang lamse heng-mangjiu muangjiu thisai, ‘thainai ting sane,’ 
chiujiu naliuniu din-e. Naliuniu tingwan kawi kasa matad lu-e. Chiudi pating 
pawan madan tura singam lakge! 

4Tuhoi ken-ga lungbo maidung hai dejiukha salo, khatdi charatu simaklo! 
Naliuniu akhuga maisuang kahabo madan khengjiu ma? Makge, Jonah gu 
madan makjiu kakibo madan pikhai lakge.” Sichiujiu paniu paliutu phutkhai 
lujiu tadmide. 

Pharisee Maidung Nai Sadducee Maidunggu Chakhi 
(Mk 8.14-21) 

5Khommaidungse ajai uigen khatlam kenpadboga, paliuniu taruak phung 
mangai mide. 

6Jesu niu paliu khuga din-e, “Pharisee maidung nai Sadducee maidunggu chakhi 
situ naliu marisi lulo.” 

7Siga paliu karai arijiu din-e, “Oh, aliuniu taruak phungmakbo donniu haise 
paniu dinbo-e.” 

8Paliuniu din bambose Jesu niu silujiu paliu khuga maniu-e, “Dekamjiu naliuniu 
taruak kahabo jengniu naliu karai aribam jiulo? Naliugu malumse dejiukha 
siamlo! 

9Naliu wadi simak jiuma? Iniu taruak khuang mangiu kampang lujiu chamai 
sang mangiu leng pikhaibo situ, naliu maningtao mak jiuma? Naliuniu chabeng 
dejiu khoiphui lulo? 

10Khatdi taruak khuang chinniase chamai sang madaileng pikhaibose dechiulo? 
Naliuniu chabeng dejiu khoiphui lulo? 

11Iniu taruak lamga dinbo makge chiubo naliu simakbo hai dekumbo gulo? 
Sijengniu Pharisee maidung nai Sadducee maidunggu chakhi situ naliu marisi 
lulo!” 

12Sigasu paniu paliutu rubambo hai taruakgu chakhi makjiu Pharisee maidung 
nai Sadducee maidunggu katikhaibo lamga phuisira dinbo-e chiubo 
pakhommaidung siniu silude. 

Peter Niu Jesu Lamga Din Madupadbo 
(Mk 8.27-30; Lk 9.18-21) 

13Jesu niu Caesarea Philippi luongriang namdilam tadlujiu, paniu 
pakhommaidung khuga maniu-e, “Maidungniu Chamai Nahpiu situ sao-e chiu 
dinlo?” 

14 Paliuniu paokakge, “Khangsianiu John Baptist si-e chiu din, khangsianiu 
Elijah si-e chiu din, khangsianiu Jeremiah si-e, maksai phaimiukakung khatle 
chiujiu din-e.” 

15Paniu paliu khuga maniu-e, “Naliuniu atu sao-e chiujiu lukhailo?” 

16 Simon Peter niu paokakge, “Nangra ringjiu bambo Tingwang Nahpiu Khrista 
si-e.” 

17Jesu niu paokakge, “John nahpiu Simon yo, nasan wi-e! Palamra majibo haise 
tazaipumniu makjiu tinggen lam bambo Apiuniu nakhuga madukhai bibo-e. 

18Sichiujiu Peter, Iniu nakhuga pachang paling dinbo-e, nang hai tudi si-e, 
sichiujiu haibo tudi riga Iniu agu phumling thiu khaine, sichiujiu kashaibo siniu 
wadaodi haisitu ngam lakge. 

19Iniu tinggen gu Chawangdihgu khamtense nakhuga pikhaine; sichiujiu 
nangniu kadihpiriga khambose tinggen lamdi khamne, khatdi nangniu 
kadihriga suikhaibose tinggen lamdi suikhai bine.” 

20Sichiujiu pahai Khrista si-e chiubo mai khat khugadi dintulo, chiujiu Jesu niu 
pakhommaidung khuga chamtan pikhaide. 

Jesu Niu Pah Chariu Khengrabo Nai Shairabo Lamga Dinbo 
(Mk 8.31; 9.1; Lk 9.22-27) 

21Sigasu Jesu niu pakhommaidung khuga masanjiu din-e, “Iniu Jerusalem lam 
tadrabo-e, sichiujiu kating maidung, singku paodung, khatdi Tacheng-tajaigu 
katipaodung khugasu I magenthiu-chariubo khengrabo-e. Atu kamshat mine, 
chiudi pasumbo nai I ringsulan rabo-e.” 

22Peter niu patu puipad mali lujiu rukhai-e. Paniu din-e, “Rapiu yo, sise wadaodi 
pad kaniubo-e. Tingwang niu sise suimakge.” 

23Jesu niu Peter khulam mariwang lujiu din-e, “Satan, akhugasu tadmilo! Nang 
hai agu puitadga aphi masui raleng-e, palamra nangniu maningbo hai Tingwang 
khugasu makjiu chamaina khugasu-e.” 

24 Sigasu Jesu niu pakhommaidung khuga din-e, “Mai khatniu asai suinisai 
paniu papum paronna katin lujiu, khatdi pagu singchai phung lujiu asai suilulo. 

25Palamra paringting ranlu kani maise hamira-e, chiudi mai khatniu adon 
jengniu pagu ringting hakhai misai paniu daolu rabo-e. 

26Mai khatniu kadihpiri pakhiangna daolujiu, paringting hamisai degu 
kagengbo bamlo? Pagu ringtingtu nkhiak lurabo wadi ha-e. 

27Palamra Chamai Nahpiu siniu Papiugu kendiga pagu mazadungtu maluang 
lujiu, mai hina ngamkam saisuijiu tathuon piraleng wangrabo-e. 

28Iniu naliu khuga pachangsiak dinbo-e chiubora Chamai Nahpiu siniu 
Chawang kumjiu kiu makthen shaimak ramai khangsia haiga bamme.” 

Matthew 17 

Lunlibo 
(Mk 9.2-13; Lk 9.28-36) 

1Jeng charukbo saiga Jesu niu Peter khatdi Jacob nai pasingna John tu majang 
lujiu maluong kakubo khatga khangde. 

2Sichiujiu paliuniu phuijiu bamboga Jesu lunli sude; pazuse naimik biu kum 
mide, khatdi pafai-pani hai kapuangjiu kabun kum mide. 

3Siga khommai khang sum siniu Mose nai Elijah niu Jesu tu wang npao bambo 
ngaode. 

4Sijengniu Peter niu Jesu khuga din-e, “Rapiu, aliuniu haiga bambo hai dejiuga 
wilo! Nangniu suikhaisai, Iniu naleng khat, Mose leng khat, khatdi Elijah leng 
khat chiujiu mathenky sum thiu khaine.” 

5  Paniu haichiu dinbamga, bensatbo kamuang khatniu paliutu gomnam lujiu 
chakhuan khatniu din-e, “Haise Iniu kungbo Anahpiu si-e, Iniu pakhuga alung 
kiukhai-e; paniu kadinbo piulo!” 

6Khommaidung siniu chakhuanse chiuboga pingjiu kadihga paliu zu 
makhumkiu kam mide. 

7Jesu niu paliu khuga wanglujiu paliutu kaba khaijiu din-e, “Sulo, pingtulo!” 

8Siga paliuniu ngangsu phuiboga Jesu ronna makjiu mai khattudi ngao makge. 

9Sichiujiu paliuniu maluong gasu kiulanboga, Jesu niu paliutu chamtan pi-e, 
“Naliuniu ngaolubo madungao lamga hai, Chamai Nahpiu siniu kashaibo gasu 
ringsulan makthen mai khat khugadi dintulo.” 

10 Siga pakhommaidung siniu Jesu khuga maniu-e, “Dekamjiu Tacheng-tajaigu 
katipaodung siniu Elijah wangrai rabo-e chiu dinjiulo?” 

11Jesu niu paokakge, “Pachang siakjiu Elijah niu wangraijiu, paniu wahina 
kaden khai rabo-e. 

12Chiudi Iniu naliu khuga pachang paling dinbo-e, chiubora Elijah wang mibo-
e, chiudi maidungniu patu silu makge, chiudi paliu chunning thiujiu patu 
kamkhai kamigu-e. Sikum gapjiu paliuniu Chamai Nahpiu tudi kamkhai rabo-
e.” 

13Siga paniu dinbambo hai John Baptist lamga-e chiubo pakhommaidung siniu 
silude. 

Jesu Niu Rasa Phungbo Nah Khattu Wikhaibo 
(Mk 9.14-29; Lk 9.37-43) 

14Paliuniu maidung khulam wanglanboga, maipiu khatniu Jesu masuangga 
wang khudung kiujiu din-e, 

15“Paohubo yo, anahtu lungsa khailo! Pahai chakhuira phungjiu, tadui-chami 
jiuga jongkhai khaijiu kinbo-e. 

16Iniu patu nakhommaidung khuga maluong wangbo-e, chiudi paliuniu wikhai 
ngam makge.” 

17Siga Jesu niu paokakge, “Naliu hai dejiuga malummak mailo, khatdi kamao 
mailo! Iniu naliutu dethengga maluong bam ralo? Sibo nahtu haiga maluong 
wanglo!” 

18Jesu niu rasa situ chamtan pikhaiboga, sibo nah khugasu pad mide, khatdi 
sibo wansiakga pase wimide. 

19Siga pakhommaidung siniu mahin Jesu khuga wang lujiu maniu-e, “Aliuniu 
dekamjiu rasa situ hathon ngamlak jiulo?” 

20 Jesu niu paokakge, “Haise naliu malum buimakbo jengniu-e. Iniu naliu khuga 
pachangsiak dinbo-e chiubora naliu malumse njengsiu langga bamsai, naliuniu 
luongbut haitu haigasu, uilam kali milo, chiu dinsai haise kalimi rabo-e.’ 
Haichiujiu naliuniu wahina kam lubui-e!” 

Jesu Niu Pah Shairabo Lamga Dinlanbo. 
(Mk 9.30-32; Lk 9.43-45) 

22Khommaidung mathiu Galilee ga wang madui bamboga, Jesu niu paliu khuga 
din-e, “Chamaina Nahpiu situ maidung ben-ga pikhaijiu, paliuniu patu kamshat 
mirabo-e. 

23Chiudi pasumbo naise pah ringsu lanmi rabo-e.” Khommaidungse paliu chun 
sasui mide. 

Charakygu Ramkha Pibo 
24 Jesu nai pakhommaidung siniu Capernaum ga wangboga, Charaky gu ramkha 
khamaidung siniu Peter khuga wangjiu maniu-e, “Naliugu katipaoniu Charaky 
gu ramkha pima?” 

25Peter niu din-e, “Pimaksai dechiu ralo!” Peter niu kalunglam ngutboga Jesu 
niu raijiu din-e, “Simon, nang degu maninglo? Haibo kadihpiri gu wangdungtu 
saoniu ramkhadung maksai chaphijeng hai pijiulo? Parammai niuma maksai 
sangdiumai niulo?” 

26Peter niu paokakge, “Sangdiumai niu-e!” Jesu niu paokakge, “Sichiusai, wi-e, 
pamaidungra pimak rabo-e. 

27Chiudi maidung situ aliuniu kamkiam khaini makge. Sijengniu ajaiga tadlujiu 
khakhoi julo. Nangniu raithubo kamlubo chakha mun-ga rangkang khat dao 
sune. Sise anai damleng builu rabo-e. Sise khoilujiu paliu khuga aniagu 
ramkhaleng pimilo.” 

Matthew 18 

Saoniu Dithu Ralo? 
(Mk 9.33-37; Lk 9.46-48) 

1 Sibo wan gase pakhommaidungniu Jesu khuga wanglujiu maniu-e. “Tinggen 
gu Chawangdihga saoniu dithu ralo?” 

2Sijengniu nahmai khattu kulujiu paliu masuangga pichap khailujiu din-e, 

3“Iniu naliu khuga pachangsiak dinbo-e, chiubora naliuniu nahmaidung kumjiu 
lungliwang makthen, wakamdi tinggen gu Chawangdihga ngutlu lakge. 

4Tinggen gu Chawangdihga dithubo mai thiuni sai paronna patu kam manon 
lujiu, haibo nahmai kum lulo. 

5Sichiujiu mai khatniu haikumbo nahmai khattu chamtan gasu lukhaisai atu 
lukhaibo-e. 

Nuan Ga Jukhaibo 
(Mk 9.42-48; Lk 17.1-2) 

6“Mai khatniu atu malumbo nahmai khattu nuan-ga jukhai sai pawongchengga 
tatupen khinkhai lujiu duipuiga thonkhai miboniu paleng wi-nkiu rabo-e. 

7Nuan-ga jukhaira kadihpiriga kengjiu bambo jengniu maning kam lakge! 
Palamra haise padjiu bamrabo-e, chiudi mai khattu nuan-ga jukhai maise san 
sa-nkiu-e! 

8 “Nabenniu maksai naphiniu nagu malumtu kam maha bamsai, sise danthon 
milo! Naben nia, naphi nia bamlujiu midlan makbo miga thonkhai mirabo 
suang, naben khat maksai naphi khat hajiu tingtheng karingboga ngutbo siniu 
wi-nkiu-e. 

9Sichiujiu namikniu nagu malumse kam maha bamsai ladthon milo. Namik nia 
bamlujiu charuidihga thonkhai mirabo suang namik khat ronna karingboga 
ngutbo siniu wi nkiu-e. 

Hamibo Milytu Din Champanbo 
(Lk 15.3-7) 

10“Naliuniu haikumbo nahmai khattu mala makra phuilulo. Iniu naliu khuga 
pachang paling dinbo-e, tinggen lam paliugu mazadungse tinggen lam bambo 
Apiu khuga bamtan tanbo-e. 

12“Mai khatniu pagu mily kai khat bambo gasu, khat hamisai paniu degu 
kamralo chiubo naliu maninglo? Paniu riak-chakiu-je-chakiu situ phutlujiu 
hamibo mily khat situ phiutad rabo-e. 

13Iniu naliu khuga pachang paling dinbo-e, paniu daolan luboga, kabambo riak-
chakiu-je-chakiu situ suang hamibo mily khatse daoluboga pachun wi-nkiu 
rabo-e. 

14Sise kumgapjiu tinggen lam bambo naliu Piu siniu haibo nahmaidung khat 
tudi pi hamini makge. 

Mai Khatniu Nuan Ga Kaokhai Miboga 
15 “Nasingna khatniu nakhuga maokhai sai, pakhuga tadlujiu pamaose din 
lenkhai bilo. Haise nanai kakga mahin kamrabo-e Paniu suikhai bisai nangniu 
nasingna situ daolan lubo-e. 

16Chiudi paniu naladse suikhai maksai, masanbo ariakniu dinbo kumjiu, napam 
khang khat, maksai khang niatu maluong lujiu jengdin thiura maluong tadlo. 

17Sichiudi paniu paliu ladtu nking khai maksai, pakhiangna haise phumlingga 
dinkhailo. Kanam thuboga paniu phumling ladtu suikhai maksai, patuse 
malummak mai maksai tacheng majaimak mai khattu kumjiu lukhai milo. 

Khambo Khatdi Suikhaibo 
18 “Sijengniu naliu mathiu khuga Iniu pachang paling dinbo-e: kadihpiriga 
naliuniu khambo hina tinggen lamdi khamne, khatdi naliuniu kadihpiriga 
suikhaibo hina tinggen lamdi suikhai bine. 

19“Khatdi Iniu naliu khuga dinsan lanbo-e: kadihpiriga naliu khang nianiu 
chunjon lujiu walam khatga khengsai, tinggen lam bambo Apiuniu naliu khuga 
pikhai birabo-e. 

20Palamra khang nia khang sumniu chamtan-ga wang aruangboga, paliu 
ruangga I bamme.” 

Kuakkhai Simakbo Vangtu Din Champanbo 
21 Siga Peter niu Jesu khuga maniu-e, “Rapiu yo, asingna siniu akhuga maolan 
lanjiu bamsai, Iniu patu kuaklon dejiu khai ralo? Lon chinnia tangbo rama? 

22 Jesu niu paokakge, “Chiumakge, lon chinnia chiubo makge. Riakchinnia gu 
chinnia chiubo-e. 

23Palamra tinggen gu Chawangdih sira haikumbo-e. Pakak khatga chawang 
khatniu pavangdunggu tachak ariakkhuang situ phuira chap khaide. 

24Paniu phuisu gapboga, khang khatra pagu chapawse rangkang sang kariu 
phungbam niude. 

25Sibo kavang siniu sibo pawse rui ngamlak mide, sijengniu chawang siniu 
chamtan pi-e, “Nanao-nanah, nagu kabambo hina jonlujiu apawse ruisulo. 

26Chiudi kavang siniu chawang masuangga khudung kiujiu kheng-e, ‘Atu lungsa 
khailo, Iniu pakhiangna ruira kam rabo-e.’ 

27Siga chawang siniu patu lungsajiu papawse kuak khai bijiu patu pitad khai 
mide. 

28“Sinapiu siniu tadpadboga pakapiu khatniu pagu rangkang kai khat 
phungbambo piutu daode. Paniu patu pawangkining katunman lujiu din-e, 
‘Nangniu agu chapaw phung bambose ruisulo!’ 

29Pakapiu siniu makhumkiujiu pakhuga kheng-e, ‘Atu lungsa khailo, Iniu nagu 
pakhiangnase ruira kam rabo-e!” 

30Chiudi paniu suimakge, sichiujiu paniu papawse ruilan makthen patu 
kavangkyga khai mide. 

31Haise kavang kakimainiu ngaoboga paliu lung makjiu wang chawang khuga 
pakhiangnase paokhaide. 

32Sichiujiu paniu kavangpiu situ kuwang lujiu din-e, ‘Kasabo vangpiu yo, 
nangniu khengbo jengniu agu chapaw nangniu phung bambo hinase Iniu kuak 
khai mibo-e. 

33Iniu natu lungsa khaibo kumjiu nangdi nakapiutu lungsa khai lubui-e.’ 

34Chawangse palung pomchang pomjiu, paniu papawse ruiloi makthen patu 
mathadjiu bamra kavangkyga khai mide.” 

35Sichiujiu Jesu niu munkom khai-e, “Sise kumjiu naliuniu naliu lungchun gasu 
naliu singnatu kuak khai maksai, tinggen lam bambo Apiu niudi naliutu kuak 
khaibi lakge.” 

Matthew 19 

Tanao Tabo Lamga Jesu Niu Katikhaibo 
(Mk 10.1-12) 

1Jesu niu haidungse dinlubo saiga, paniu Galilee phutlujiu Judaea ramluong 
Jordan Giu uigen khat lamse tadmide. 

2Chamai mendi khatniu pasai suitad kimme, siga paniu paliutu wikhai bide. 

3Pharisee maidung khangsianiu pakhuga wanglujiu patu madiujiu maniu-e. 
“Aliugu Tacheng-tajaiga mai khatniu kasuibo lam bamsai panaotu tabo suima?” 

4 Jesu niu paokakge, “Karaiga Dampao niu npiumai nai npuimaitu damkhai-e, 
chiubose naliu kentao mak jiuma? 

5Sichiujiu Tingwang niu din-e, “Haijengniu npiumai siniu papui papiutu 
phutlujiu panao nai aruanglujiu, panaise khat thiumi rabo-e.’ 

6Sijengniu panai khangniase nia makjiu, khat thiumibo-e. Siniu Tingwang niu 
thamthui khai mibose chamainiu kam npekmi mak rabo-e.” 

7 Pharisee maipiu siniu din-e, chiusai Mose niu nde kamjiu tanao katabo ariak 
pikhaijiu panao tabo sui-e chiu dinjiulo?” 

8Jesu niu paokakge, “Mose niu tanao tabo sui-e, chiubo sira naliu lung tanjubo 
donniu-e. Sichiudi gandam karaigara sichiubo makge. 

9Iniu naliu khuga dinbo-e, mai khatniu makhabo jengniu makjiu panao talujiu 
kakimaitu panao kulansai, pase makhamibo-e.” Khatdi tapadbo puitu lumaise 
mainao kiubo-e. 

10Pakhommaidung siniu pakhuga din-e, “Maipui khat nai maipiu khat kakga 
sichiu-e sai, mai khatniu panao thiumakbo siniu widiang sune.” 

11Jesu niu paokakge, “Haise mai hina leng makge, chiudi Tingwang niu pumtan 
pikhaibo maileng ronna-e. 

12Maidungniu tanao thiu ngamlakbo palam kengjiu bamme: khangsianiu papui 
mana-gasu papum kashaimai bamme, khangsiara chamainiu kasiam lubo mai 
bamme, khatdi khangsiara Tinggen chawangdih jengniu tanao-tanah 
thiumakbo mai bamme. Haise majai ngam mainiu majai lulo.” 

Jesu Niu Nahmaidungtu Thoikhaibo 
(Mk 10.13-16; Lk 18.15-17) 

13Maidung khangsianiu nahmaidungtu Jesu khuga puiwangjiu, paliu pi kaba 
khaijiu, kakheng thiu khaira puiwang-e, chiudi pakhommaidung siniu paliutu 
suimakjiu rukhaide. 

14Siga Jesu niu paliu khuga din-e, “Nahmaidungtu khammi tulo, pijiu paliutu 
akhulam wangkhailo, delosai tinggen gu Chawangdihse haikumbo nahmaidung 
gu-e.” 

15Sichiujiu paniu paliu riga paben kabakhai bijiu tadmide. 

Kalekwibo Chabonmai Nah 
(Mk 10.17-31; Lk 18.18-30) 

16Pawan khatga, Jesu khuga mai khat wangjiu din-e, “Kawibo katipao yo, 
tingtheng karingbo daolura Iniu degu kawibo kamralo? chiujiu maniu-e.” 

17Jesu niu patu paokakge, “Nangniu nde kamjiu akhuga kawibo lamga maniu 
jiulo? Kawibo sira khat ronna-e, sise Tingwang-ye. Chiudi nangniu tingtheng 
karingbose daoni sai chamtandungse majai lulo.” 

18 Paniu maniu-e “Dekumbo chamtandung tulo.’ Siga Jesu niu paokakge, “Maitu 
gitulo, makha mane, aga mane, arat mane; 

19napui napiutu chakhuang thiulo, khatdi nakiningmaitu napum kumjiu 
lungsalo.” 

20Siga chabonmai siniu paokakge, “Sise Iniu majai kam kinbo-e. Iniu degu 
kamsan ralo?” 

21Jesu niu pakhuga din-e, “Nangniu witathui lunisai, wangjiu nagu kabambo 
hina jonlujiu, lungkalak maitu pikhai milo, sichiusai nangniu tinggen Dihga 
chakhiu-chalan kengjiu daolu rabo-e, khatdi wangjiu asai suilulo.” 

22Sibo chamse chiuboga, chabonmaise pachun sajiu tadmide. Palamra pahai 
kalekwi-chang wimai-e. 

23Siga Jesu niu pakhommaidung khuga din-e, “Iniu naliu khuga pachang paling 
dinbo-e, kalekwi mainiu tinggen gu Chawangdihga ngut raleng kung-e. 

24Iniu dinlanbo-e, kalekwi mainiu tinggen gu Chawangdihga ngutrabo suang, 
qontraoniu npin niukiga buang ngutbo siniu mala diang-e.” 

25Khommaidungniu haise chiuluboga paliu chun thiu silak mide. Sichiujiu 
paliuniu maniu-e, “Chiusai, saokum mainiu ranlubose ngaoralo?” 

26Jesu paliutu mating phuilujiu paokakge, “Chamaina niura haise wadaodi 
kamlu lakge, chiudi Tingwang lengra wadi kamlu lakbo ha-e.” 

27Siga Peter niu din-e, “Phuilo, aliura wahina phutlujiu nasai suitad kinbo-e. 
Aliuniu degu dao ralo?” 

28 Jesu niu paliu khuga din-e, “Chamai Nahpiu siniu Chaken Kasanboga, pagu 
kendibo pawangbamga ntaobo nai, naliu khang kariu-je-niakiu sidi, Israel mai 
kiphiu kariu-je-niakiu situ mawangra chawangbam gase ntaorabo-e chiubo 
masanjiu silulo. 

29Sichiujiu mai khatniu ajeng gasu paky, palu, maksai pasingna, patanmai, 
maksai papui, papiu, maksai panao, panah maitu phutkhai misai, dam kai sanjiu 
daorabo-e, khatdi tingtheng ringbose daorabo-e. 

30Sichiujiu tuhoi raijiu bambo mai kakengniu nami rabo-e, khatdi tuhoi najiu 
bambo mai kakengniu raimi rabo-e. 

Matthew 20 

Mumsirengga Tatien Thiumai 
1“Tinggen gu Chawangdih haira mai khatniu nsuan sujiu pagu mumsirengga 
mengra tajeng kukhaibo kumbo-e. 

2Sichiujiu naikhat phijeng rangkang khat leng suijiu pajengmaitu mumsirengga 
langkhaide. 

3Pasaidi pa wanchak chakiu tingga senkiga tadpad lujiu maidung matha 
chapbambo ngaode. 

4Siniu paliu khuga din-e, ‘Naliudi agu mumsirengga menglo chiusai Iniu naliu 
phijeng kabuibo pikhai bine,’ siga paliu mengde. 

5Pasaidi paniu wanchak kariu nia khatdi sum tingga tadpad lujiu sikumjiu 
kulande. 

6Khatdi wanchak mangiu wan gadi tadpadboga khangsiamai matha chapbam 
niubo ngaolujiu paliu khuga din-e, ‘Naliuniu haiga n-nien marinpuiting wadi 
kammakjiu dekamjiu chapbam gulo?’ 

7Paliuniu pakhuga din-e, ‘Mai khatniudi aliutu tajeng lankhai makge,’ Siga paniu 
paliu khuga din-e, ‘Naliudi agu mumsirengga menglo.’ 

8 Sichiujiu chawan wangjiu mumsireng paopiu siniu paniu malin khaibo piutu 
kulujiu, meng kanamthubo piu khugasu meng raithubo piu phijengse chaklujiu 
pikhai milo chiujiu din khaide. 

9Siga wanchak mangiu tingga mengmaidung siniu rangkang khat-khat daolude. 

10Siga meng karaimai siniu daomakeng sune chiu maning bamniu-e, chiudi 
paliu mai hina rangkang khat-khat dao kamme. 

11Siga paliuniu paliu phijengse daolubo sai papaopiu situ suini makjiu dinsude. 

12Paliura meng kanamjiu, wanchak khat ronna tatien thiubo-e, chiudi aliura 
marinpuiting tingcheng kathiubo lengjiu, kamjing khaibo aliu phijeng nai paliu 
phijeng dechiu ncham jiulo! 

13Siga papao siniu paliu ruangga mai khat khuga din-e, ‘Akabo yo, Iniu naliu mai 
khattudi sonbo makge, naliuniu rangkang khatleng suikhai mibo-e. 

14Nagu khoilujiu tadsulo, nakhuga pikhaibo kumjiu Iniu hainapiu leng pikhaira 
achun-e. 

15Iniu agu rangkang hai achun kamjiu thinra pathao mak jiuma? Maksai Iniu 
alung dibo jengniu atu naliu manma jiuma? 

16 Sichiujiu Jesu niu munkom khai-e, “Siniu kanabo mai siniu raimi rabo-e, 
khatdi karaimai siniu nami rabo-e.” 

Jesu pah Shairabo Lamga Dinlon Pasumbo 
(Mk 10.32-34; Lk 18.31-34) 

17Jesu niu Jerusalem khangboga pakhommai khang kariu-je-nia situ majang 
npuikiga tamlujiu paliu khuga din-e. 

18“Phuilo, aliuniu Jerusalem lam tadkhang kin-e, siga Chamai Nahpiu situ 
singku paodung nai Tacheng-tajaigu katipaodung ben-ga pikhaimi rabo-e, siga 
paliuniu patu ladjan thiujiu kamshatmi rabo-e, 

19sichiujiu patu nuimenjiu, dap-lekjiu khatdi singchaiga masengshat mira 
Nkengmai ben-ga pikhaimi rabo-e, chiudi pasumbo nai pah ringsulan rabo-e.” 

Maipui Khatniu Khengbo 
(Mk 10.35-45) 

20Zebedee naoniu panah kaniatu majang lujiu wang, Jesu khuga panaileng 
wakhat kam khaira makhum kiujiu kheng-e. 

21“Nang degu luni jiulo?” chiujiu Jesu niu maniu-e. Sibo puiniu pakhuga din-e, 
“Nawang kadihga nang wangbo nai, anah kania haitu khangkhatniu, naben 
majatlam, khatniu naben mawilam pijiu ntao khaira akhuga ladriat thiu khailo.” 

22Siga Jesu niu panah kania khuga din-e, “Naliuniu khengbambose naliu 
simakge. Iniu sakra kaden khai bambo piangse nanai sak ngamlu buima? 
Panainiu paokakge, “Yo, sakngam lubui-e.” 

23Jesu niu panai khuga din-e, “Apiang gasu nanainiu sak ngamlu sune, chiudi 
aben majadlam maksai mawilam ntao rabo sira Iniu pingam lakge. Haise 
Apiuniu pikhai raleng kaden khaibo maileng pirabo-e.” 

24Haise katambo khang kariu siniu siluboga, sibo singna kania riga paliu lung 
amanta mide. 

25Siga Jesu niu paliutu kumadui lujiu din-e, “Nkengmaira paliugu 
mawangpaodung siniu paliu riga papao thiu-e; khatdi jupaodung siniu paliu 
riga papao thiujiu pumtan thin-e, chiubo naliuniu si-e. 

26Sichiudi naliu rong gara sichiu mak rabo-e, chiudi naliu ruangga dithubo 
thiunimai, paniu mathiutu macha rabo-e, 

27khatdi naliu ruangga raithubo thiunimai, paniu mathiu vang thiu rabo-e. 

28Chamai Nahpiu sidi mainiu patu macha khaira makjiu, paniu maitu macha 
khaira, khatdi mai kakengtu papum pipadjiu rankhaira wangbo-e.” 

Jesu Niu Pamik Tiatmai Khangniatu Wikhaibo 
(Mk 10.46-52; Lk 18.35-43) 

29Jesu nai pakhommaidung siniu Jericho phutlujiu tadpadboga chamai mendi 
suiwang-e. 

30Siga pamik tiatmai khangnia npui mungga ntao bamme. Panainiu Jesu 
wangkinbo khuan chiuluboga senjiu din-e. “Oh Paohubo, David Nahpiu yo! 
Anaitu lungsa khailo!” 

31Maidung siniu panaitu maliu tulo chiujiu ru-e. Chiudi panai khuan tanliang 
liangjiu sen-e, “Oh, Paohubo, David Nahpiu yo! Anaitu lungsa khailo.” 

32Siga Jesu niu chapkhuan lujiu panai khuga din-e. “Nanaileng Iniu degu 
kamkhaira nanai luni jiulo?” 

33Panainiu paokakge, “Paohubo yo, anai mik pi ngao khailo”. 

34Jesu niu panaitu lungsajiu panai mikse dikhai bide, siga panai mikse 
ngaonuang mide, sichiujiu panaise pasai suitad mide. 

Matthew 21 

Pakendijiu Jerusalem Ga Ngutbo 
(Mk 11.1-11; Lk 19.29-40; Jn 12.12-19) 

1Jesu nai pakhommai siniu Jerusalem wang mana suboga, khatdi Olive luang 
Bethphage ga wangtangboga, Jesu niu pakhommai khangniatu langkhaide. 

2Sichiujiu panai khuga din-e, “Nanai masuangga bambo namga tadsulo, siga 
nanai nguttang gapsai qonniam papui papoi khinbambo ngao sune, sise khilujiu 
akhuga juwanglo. 

3Siga mai khatniu nanai khuga chalad maniusai, haichiu dinlo, ‘Papaopiu niu 
haibo khouna situ pageng bamjiu-e,’ chiusai paniu khouna situ gao tadra 
suikhaibi rabo-e.” 

4Haise phaimiukakung siniu dinkhai mibose wangtang raleng-e: 

5 “Zion namdiga paokhai bilo, Phuilo, naliu wangpiuse qonniam tuanglujiu 
wangkin-e. Para palung manonjiu qonniampoi tuanglujiu wangkin-e.” 

6Sichiujiu Jesu niu dinkhaibose pakhommaidung siniu tadlujiu kamkhai bide. 

7Paliuniu qonniam nai papoise juwang, sibo riga chafai thapkhai lujiu siga Jesu 
tu pijiu tongkhaide. 

8Chamai mendi siniu paliu faise npuiga thapkhaide, khatdi maidung 
khangsianiu kadanniu hiaklujiu npuiga thapkhaide. 

9Sichiujiu chamai mendi pasai-pasuang tadmai siniu sensude, “David Nahpiu tu 
thuonlo! Rapiu zan-ga wangbo maituse Tingwang niu thoikhai bilo! Hosanna! 
Tingwang tu thuonlo!” 

10Sichiujiu paniu Jerusalem ngutboga namdi pakhiangna chakhuan kariophui 
mide. Siga maidung siniu maniu-e, “Haise saolo?” 

11Siga maidungniu din-e, “Haise Galilee ga bambo Nazareth mai 
phaimiukakung Jesu si-e.” 

Jesu Niu Charaky Kam Masanbo 
(Mk 11.15-19; Lk 19.45-48; Jn 2.13-22) 

12Jesu niu charaky lungga ngutlujiu palungga, alijiu bammaitu hathon sude. 
Sichiujiu rangkang nkhiak bammai khatdi kaphina jonjiu bammai kuangkaise 
tun-kao marakhaide. 

13Paniu paliu khuga din-e, “Haichiujiu Masanbo ariakga raokhai bamme, 
‘Naliuniu Agu Kahumboky haitu kakheng thiubo ky pithiu khai rabo-e,’ chiudi 
naliuniu haisitu agatiumai nbaibam pijiu thiukhai mide.” 

14Sichiujiu Charaky lunggase pamik tiatmai khatdi paphi tangmai wangbo situ 
paniu wikhai bide. 

15Jesu niu maisuang habo kamjiu bambo khatdi nahmaidung siniu, ‘David 
Nahpiutu thuonlo!’ chiujiu Charaky lungga senbambo khuanse chiulujiu singku 
paodung khatdi Tacheng-tajai gu katipaodungse paliu lung pom mide. 

16Sichiujiu paliuniu Jesu khuga din-e, “Paliuniu chakhuan kam kariojiu bambo 
hai nang chiuma?” Jesu niu paokakge, “Yo, I si bamme. ‘Pamnahdung nai 
nahmaidung siniu tathuijiu thuon lura nangniu katikhai mide,’ chiujiu raokhai 
bambose naliuniu kentao mak jiuma?” 

17Sichiujiu Jesu niu sibo namdi gasu paliutu saodiak lujiu Bethany lam wang 
bamkhai mide. 

Jesu Niu Ndutbangtu Siang Khaibo 
(Mk 11.12-14,20-24) 

18Pasaibo nai nsuan paniu namdiga malan wangboga pawon mariu mide. 

19Npui mungga ndutbang khat ngaolujiu tadmeng phuiboga, paniu ronna 
bamniujiu wakhatdi daolu makge. Siga paniu sibo bang khuga din-e, “Nangra 
wadaodi narasy masita mirabo-e!” Siga ndutbangse aguinong mide. 

20Pakhommainiu haise ngaolujiu paliu suang hajiu din-e, “Dechiujiu haibo 
ndutbang hai aguinong mijiulo?” 

21 Jesu niu paliu khuga din-e, “Iniu naliu khuga pachang paling dinbo-e, naliuniu 
malumjiu, khatdi malum masabo hasai, ndutbang haitu kamkhai mibo suang 
nkiujiu kamlu rabo-e. Sichiujiu, naliuniu haibo luongtu haigasu duipui lungga 
jongkhai milo chiu dinsai sise padmi rabo-e. 

22Naliuniu malum siakjiu wakhat khengsai, sise daolu rabo-e.” 

Jesu Gu Pumtan Lamga Maniubo 
(Mk 11.27-33; Lk 20.1-8) 

23Jesu niu Charakyga ngutlujiu maitu katikhaijiu bamboga, singku paodung nai 
apaimaidung siniu pakhuga wangjiu maniu-e, “Nangniu haikumbo kamra nagu 
maji dega bamjiulo? Saoniu haibo pumtan hai natu pikhai jiulo?” 

24Jesu niu paliutu paokakge, “Idi naliu khuga wakhat maniune, naliuniu sise 
akhuga dinkhai sai, Iniu degu pumtan thinjiu haidungse kamjiulo chiubo 
dinbine. 

25John niu tadui nphumbo hai delamniu wangbo gulo? Tingwang khuga suma, 
maksai chamai khuga niulo?” Siga paliu ronna ari sude, “Aliuniu degu dinralo? 

Aliuniu ‘Tingwang khuga sude’ chiusai, naliuniu nde kamjiu patu malum 
makjiulo? chiu dinrabo-e. 

26Chiudi aliuniu ‘Pahai chamai khugasu-e’ chiu dinsai, aliuniu maidungtu ping-
e. Palamra mai hina John tu phaimiukakung khatle chiu lukhai-e.” 

27Sichiujiu paliuniu Jesu tu paokakge, “Aliu simakge!” Siga paniu paliu khuga 
din-e, “Idi degu pumtanniu haidungse kamjiulo chiubo naliu khuga dinlakge.” 

Tanah Khangniatu Din Champanbo 
28“Tuhoira naliuniu dechiu maninglo? Maipiu khat panah npiumai khangnia 
bamme. Paniu katingpiu khuga wangjiu din-e, ‘Anayo, nang thainai agu 
mumsirengga meng changam kamkhailo.’ 

29Siga paniu paokakge, ‘I mengdao lakge’, chiudi pasai palung lilujiu paniu 
mengde. 

30Siga paniu panah nabopiu khuga wanglujiu sise kumjiu din-e. Siga paniu 
papiu khuga din-e, ‘Yo, I mengne’, chiudi para mengmak tade. 

31Haina kania ruangga saoniu papiu cham majailo?” Paliuniu paokakge, 
“Katingbo piu siniu-e.” Jesu niu paliu khuga din-e, “Iniu naliu khuga pachang 
paling dinbo-e: ramkha khamaidung nai papum kajonpuidung siniu naliu 
masuang tinggen gu Chawangdihga tadrai mirabo-e. 

32Palamra John niu naliu khuga tacheng madtipbo npui lenkhai mide, chiudi 
naliuniu patu malum makge. Chiudi ramkha khamaidung nai papum 
kajonpuidung siniu patu malum khaide. Naliuniu haise ngaolu tadi, naliu lung 
limakjiu patu malum khai makge. 

Mumsireng Tenmaitu Din Champanbo 
(Mk 12.1-12; Lk 20.9-19) 

33 Jesu niu din-e, “Din Champanbo haise nkinglo. Nda mai khatniu mumsireng 
khat renglu, khatdi lingkhai lujiu sigasu mumsy thunrabo bam chulujiu, khatdi 
akheky thiukhaide. Sibo rengse tenra chamai lankhai lujiu, chabin tadmide. 

34Sichiujiu atiat tingse wangtang miboga papao siniu padamse lura 
pavangmaitu langkhaide. 

35Siga kareng tenbo mai siniu paliutu minlujiu, khang- khattu dapkhai bide, 
khangkhattu kamshat mide, khatdi khangkhattu tatuniu rotshat mide. 

36Pasaidi papaopiu siniu karaibo suang kengjiu pavangmaitu langkhai lande. 
Sigadi paliuniu paliutu sikumjiu kam khaide. 

37Siniu kanam thuboga, panahpiu tura paliuniu chakhuang thiusune chiu 
maningjiu paniu paliu khuga langkhaide. 

38Chiudi kareng tenmai siniu panahtu ngao lujiu, paliu ronna din-e, ‘Haise palek 
lurabo piu si-e, aliuniu patu kamshat mikhe, khatdi pagu maniase sut lukhe!’ 

39Sichiujiu paliuniu patu minlujiu kareng lenlam jupat kamshat mide. 

40“Sichiusai papaopiu siniu wangjiu, kareng tenmaidung situ degu kamsu ralo?” 
chiujiu Jesu niu maniu-e. 

41Paliuniu paokakge, “Paniu sibo kasamaidung situ kamshat mirabo-e, khatdi 
karengse tenlujiu pating siakga atiat lujiu padamse paleng pikhai lubuimai 
khuga pikhaimi rabo-e.” 

42 Jesu niu paliu khuga din-e, “Masanbo ariakga raokhaibose naliuniu kentao 
mak jiuma? Chaky thiumainiu pageng ha-e chiujiu thonpad mibo tukang siniu 
kungthubo kamik-tiangse thiurabo-e. Haise Rapiu niu kamkhaibo-e; haise maji-
e, dejiukha maisuang habo gulo!’ 

43Sijengniu I naliu khuga dinbo-e, “Tingwang gu Chawangdihse naliu khugasu 
lupad lujiu pasy masi lubuimai jat khuga pikhaimi rabo-e.” 

44Sibo tukang riga mai khatniu kaokhai sai pangtap tapmi rabo-e; khatdi mai 
khat riga sibo tukangse nkaikiu sai, pase tabui mawimi rabo-e. 

45Jesu gu din champanbo hai, paliutu dinbo-e chiubo singkupaodung nai 
Pharisee maidung siniu silude. 

46Sijengniu, patu minra paliuniu kamsude. Chiudi maidung siniu Jesu hai 
phaimiukakung khatle chiujiu lukhaibo donniu, paliuniu maidungtu ping-e. 

Matthew 22 

Magiangbo Ngeetu Din Champanbo 
(Lk 14.15-24) 

1Jesu niu paliu khuga din champanbo khat dinlan-e. 

2“Tinggen gu Chawangdihse haikumbo-e. Pawan khatga chawang khatniu 
panah nao thiura magiangbo ngee leng kaden khaide. 

3Magiangbo ngeega wangra masuang kukhai mibo maidungtu kura 
pavangmaitu langkhaide, chiudi paliu wangni mak mide. 

4Pasaidi, paniu pavang kakimaitu langkhaijiu din-e, “Phuilo, Iniu katiu kadenloi 
lude; siniu agu magiangbo ngeega wang khailo chiujiu langkhaide!’ 

5Chiudi maidungse wangkhai makge, sichiujiu patien-tien lam tadkam mide; 
mai khatniu palu mengmi, mai khatniu alira tadmi, 

6khangsianiu pavangdung situ minlujiu, khangsiatu lekkhai bide, khangsiatu 
kamshat mide. 

7Siga chawangse palung pomchang pommide khatdi pagu riphenmaitu 
langkhaijiu, simaitu kam maha lujiu, paliu namdise ruthon mide. 

8Khatdi paniu pavangmai khangsia khuga din-e, ‘Magiangbo ngee hai kadenloi 
mide; chiudi kukhai maise wang makge. 

9Siniu naliu tadlujiu puidiga chamai kangaomai hinatu magiangbo ngeega 
puiwanglo.’ 

10Sichiujiu pavangmai siniu puidiga tadlujiu, kawi-kasa rimakjiu kangao hinatu 
magiangbo ngeega kuwang phui khaide. 

11“Chawang siniu pagiangmai situ phuira ngutbo tingga, magiangbo fai-ni 
piumakbo mai khattu ngaode. 

12Siga chawang siniu pakhuga maniu-e, ‘Akabo yo, nang magiangbo fai-ni 
piumakge, dechiujiu haiga ngutbam jiulo?’ Siga pah wadinra hamide. 

13Siga chawang siniu pavangmai khuga din-e, ‘Padlujiu hainatu paphi-paben 
ratlujiu tamiubo kama lenlam thonkhai milo, siga pah kapjiu pahiu n-getjiu 
bammi rabo-e.’” 

14Sichiujiu Jesu niu munkom khai-e, “Kukhai maira keng-e, chiudi kadalu maira 
tamme.” 

Ramkha Pirabo Lamga Maniubo 
(Mk 12.13-17; Lk 20.20-26) 

15Sibosai Pharisee maidung wangjiu pakhuga wa maniujiu pagu chamkak gasu 
patu minra kamde. 

16Sichiujiu paliuniu Jesu khuga Herod rupmai nai paliu khommai khangsiatu 
langkhai-e. Paliuniu din-e, “Katipao yo, nangra majibo katikhai-e chiubo aliuniu 
si-e. Nangra mai khattudi pingmakjiu Tingwang chunningse majijiu maitu 
katikhai-e, palamra nakhuga chamiu mareng thiubo ha-e. 

17Siniu nalungchun dinkhailo? Aliuniu ramkhase Rom mai Wangdipiutu 
pirama, pimak ralo?” 

18Chiudi Jesu niu paliu maning kasabose silujiu din-e, “Kawijai thiubo mai 
naliuniu dekamra atu madiu jiulo? 

19Ramkhagu rangkanggise atu khoilenlo.” Siga paliuniu rangkanggise pakhuga 
khoiwang bide. 

20Siga paniu paliu khuga maniu-e, “Haise sao menglo, khatdi sao zanlo?” 

21Paliu niu pakhuga din-e, “Wangdipiu gu-e.” Siga Jesu niu paliu khuga din-e, 
“Wangdipiu guse Wangdipiu leng pimilo, khatdi Tingwang guse Tingwang leng 
pimilo.” 

22Sibo chamse paliuniu chiuluboga, paliu suang hajiu patu saodiak lujiu 
tadmide. 

Kashaimai Ringsulanbo Lamga Maniubo 
(Mk 12.18-27; Lk 20.27-40) 

23 Sibo naise kashaimai ringsulan lakge chiujiu dinbo Sadducee mai 
khangsianiu Jesu khuga wangjiu maniu-e, 

24“Katipao yo, Mose niu din-e, mai khatniu panah lungmakjiu shaimi sai, pasai 
kariupiu siniu kamipui situ madiulujiu pi pachi nahleng lungkhai rabo-e chiujiu 
dinkhai-e. 

25Tuhoira, pabam khatga singna khang chinnia lung bamniu-e. Tingthubo piuse 
panao thiulujiu panah lungkhai makjiu shai mide, sichiujiu panao kamipui situ 
pasai kariupiu siniu maluong lungde. 

26Sise kumjiu niabopiu, sumbopiu, khatdi kanamboga khang chinnia siniu 
maluong lungkhai lujiu shaikam mide. 

27Sichiujiu simaidung sailam maipui sidi shai mide. 

28Tuhoira, ringsulanbo naira sibo puise paliu khang chinnia ruangga sao-nao 
thiu ralo? Palamra paliu mathiu patu maluong lungkhai kam mide.” 

29Jesu niu paliutu paokakge, “Naliu hai dejiukha maomibo gulo! Masanbo ariak 
situ maksai Tingwang gu pumtan situ naliu simakbo jengniu naliu hai maomide. 

30Palamra ringsulanbo nai sira tanao-tanah thiulakge, chiudi mai hinase 
Tinggen mazadung kummi rabo-e. 

31Siniu kashaimai ringsulanbo lamga Tingwang niu dinkhai mibose naliu 
kentaomak jiuma? Paniu din-e, 

32‘I hai Abraham Rawang, Isaac Rawang, khatdi Jacob Rawang-e.’ Para 
kashaimai Rawang makge, chiudi karingmai Rawang-e.” 

33Maidungse haibo cham chiuluboga paliu suang hajiu tadmide. 

Dithubo Chamtan 
(Mk 12.28-34; Lk 10.25-28) 

34Sadducee mai ladse Jesu niu kam maha mide chiubo silujiu, 

35Pharisee mai ruangga Tacheng-tajaigu katipao khatniu wangjiu, patu 
madiujiu wakhat maniu-e. 

36“Katipao yo, Tacheng-tajai lungga debo chamtan siniu dithulo?” 

37 Jesu niu paokakge, “Nangniu na Rapiu tu nalungchun pakhiangna, nahiuna 
pakhiangna khatdi napumtan pakhiangna jaojiu lungsa rabo-e. 

38Haise dithubo khatdi nkiuthubo chamtan si-e. 

39Niabo chamtan siniu: ‘Nangniu naky ningmaitu napum kumjiu lungsalo.’ 

40Mose gu Tacheng-tajai nai phaimiu-kakungdungniu katikhaibo hina haibo 
chamtan nia hangga bambo-e.” 

Messiah Lamga Maniubo 

(Mk 12.35-37; Lk 20.41-44) 

41Pharisee maidung wangmadui bamboga, Jesu niu paliu khuga wakhat maniu-
e. 

42“Naliuniu Khrista lamga nde maninglo? Pase sao kaikiklo?” Paliuniu 
paokakge, “David kaikikge.” 

43Jesu niu paliu khuga maniu-e, “Sichiusai, dechiujiu David niu Hiupuina pen 
gasu patu ‘Rapiu’, chiu kujiulo? David niu din-e, 

44 ‘RAPIU niu a Rapiu khuga din-e; Nagu mikremaitu naphi hangga khaimak 
then, aben majatlam ntao bamlo.’ 

45David niu patu ‘Rapiu’ chiu ku-e sai, dechiujiu pase David kai-kik thiuralo?” 

46Mai khatniudi patu paokak ngamlak tamide. Sichiujiu sibo nai gasu mai 
khatniudi pakhuga chalad maniu hulan tamide. 

Matthew 23 

Jesu Niu Pharisee Maidung Nai Tacheng-tajaigu Katipaodung Lamga Kachan 
Khaibo 

(Mk 12.38-39; Lk 11.43,46; 20.45-46) 

1Siga Jesu niu pakhommaidung khatdi chamai mendi khuga din-e, 

2“Tacheng-tajaigu katipaodung nai Pharisee maidung siniu Mose gu Tacheng-
tajaise chalipadle. 

3Sijengniu paliu kadinbose naliuniu majaijiu kamlulo. Chiudi paliu lunlung 
situra alitulo. Palamra paliuniu dinbo nai kambose macham makge. 

4Paliuniu karipbo bangse mai riga thonkhai-e, chiudi paliura paliu njung 
khatniudi nkha khaini makge. 

5Paliura mainiu lenlam ngaora ronna kamme. Phuilo, Tingwang chamtan 
raokhaibo pekse paliu san-ga khekhailu, khatdi paliu npomga matalujiu wasao 
thiu-e. Khatdi phuilo, paliuniu ntiang taronbo khailujiu, paliu khen-ga khen-gak 
kadibo kheklujiu wasao thiu-e. 

6Sichiujiu paliuniu chakhuang changee ga khatdi maduikyga kakubo bamga 
ntao ratu masen-e. 

7Khatdi paliutu mainiu ruangdiga kahumjiu ‘Katipao’, chiujiu kubotu paliuniu 
luni-e. 

8Chiudi mainiu naliutu ‘Katipao’, chiujiu kubotu masen tulo, palamra naliugu 
Katipaora khatnakha ronna-e, khatdi naliu mathiu singna khat kamme. 

9Sigasu naliuniu kadihpiriga mai khat tudi ‘Apiu’ chiujiu kutulo, palamra naliu 
Piu sira tinggen lam bambo paronna-e. 

10Mainiu naliutu ‘Jupao’, chiujiu kubotu masen tulo, palamra naliugu jupao sira 
Khrista ronna-e. 

11Sijengniu naliu ruangga dithubo pasiniu naliutu machabo mai thiurabo-e. 

12Mai khatniu paronna patu kam madi sai, patu kam manuan khai rabo-e, 
khatdi mai khatniu paronna patu kam manuan kiusai, patu kam madi khai rabo-
e. 

Jesu Niu Kawijai Thiumaitu Ladjan Thiubo 
(Mk 12.40; Lk 11.39-42,44,52; 20.47) 

13“Tacheng-tajaigu katipaodung nai Pharisee maidung yo, naliu hai dejiukha 
san salo! Naliura wasao thiubo maidung-e! Palamra tinggen gu Chawangdihga 
maitudi pi ngutmakra khamme, naliudi ngutmakge, siga ngutra matanmai tudi 
naliuniu suikhai makge. 

14(Tacheng-tajaigu katipaodung nai Pharisee maidung yo, naliu hai dejiukha 
san salo! Naliura wasao thiubo maidung-e! Palamra naliuniu kamipuimai ma 
ruptiujiu paliugu humtiu-e. Sichiudi wasao thiujiu kakhengthiu matheng-e. 
Sijengniu naliutu sajai pirabose sadiang rabo-e). 

15“Tacheng-tajaigu katipaodung nai Pharisee maidung yo, dejiukha naliu hai 
san salo! Naliura wasao thiubo maidung-e! Palamra naliuniu mai khattu lungli 
khaira aliam tuanglujiu kadih pakhiangna tadron bamme; sichiujiu mai khatniu 
naliu jai majai misai, naliu suang damnia nkiujiu charuidihga pitad khaira 
naliuniu kamme. 

16“Pamik tiatbo jupaodung, naliu hai dejiuga san salo! ‘Mai khatniu charaky tu 
judengjiu siangbo hai wacham ha-e, chiudi charakygu kachia situ thindeng lujiu 
siangsai patu ratmibo-e’ chiujiu naliuniu kati khai-e. 

17Kapangbo pamik tiatbo mai yo! Kachiase dibo ma, maksai kachiatu kam 
masan khaibo charakyse dilo? 

18Sigasu ‘Mai khatniu rathakbamtu thin dengjiu siangbo wacham ha-e, chiudi 
rathakbamga kadkhaibo maniatu thin dengjiu siangsai patu ratmibo-e,’ chiujiu 
naliuniu kati khai-e. 

19Naliu hai dejiukha panglo! Kadkhaibo maniase dima, maksai kadkhaibo 
maniatu kam masan khaibo rathakbamse dilo? 

20Palamra mai khatniu rathakbamtu dinjiu siang-e sai, kadkhaibo mania hinadi 
jaojiu siang mibo-e. 

21Khatdi mai khatniu charakytu dinjiu siang-e sai, charakyga bambo patu jaojiu 
siang mibo-e. 

22Sikumjiu mai khatniu tinggentu dinjiu siang-e sai, Tingwang gu chawangbam 
khatdi sibo riga ntaobambo patudi jaojiu siang mibo-e. 

23 “Tacheng-tajaigu katipaodung nai Pharisee maidung yo, naliu hai dejiukha 
san sagulo! Naliu hai wasao thiubo maidung-e! Palamra naliuniu chaganniw, 
chapiubuan: tanam, n-ra, liangtu, gumlin kumbogu dam kariugu damkhat 
kadkhai-e, chiudi sisuang di-nkiubo tacheng-tajaigu, majibo, chalungsabo, 
nchangbo situ naliuniu lukhai makge. Haidungse naliuniu majai lujiu, 
kakibodung sidi kamsiak rabo-e. 

24Pamik tiatbo jupaodung yo! Naliu piang gasu tamangpui tura naliu singlu-e, 
chiudi qontraotu naliuniu kajong-e! 

25“Tacheng-tajaigu katipaodung nai Pharisee maidung yo, naliu hai dejiukha 
san salo! Naliura wasao thiubo maidung-e! Palamra naliuniu chakuang-
chapiang lenlamra nkhiu masan-e, chiudi palung lamra kapin tiubo khatdi 
lengsibo lungchunniu phui-e 

26Pamik tiatbo Pharisee maidung yo! Chakuang-chapiangse palunglam khiu 
masan milo, chiusai lenlamdi masanmi rabo-e. 

27 “Tacheng-tajaigu katipaodung nai Pharisee maidung yo, naliu hai dejiukha 
san salo! Naliura wasao thiubo maidung-e! Palamra naliu hai charaw maga 
ngaowira wa kaka manuk kakhai kumbo-e, chiudi palung lamra ten manam 
mibo charadung nai chaphawruang siniu phuiting bamme. 

28Sikumjiu naliudi lenlam, maigu mikphui gara tacheng matipbo mai kumme; 
chiudi naliu lungchun lamra wasao thiubo nai nuan siniu phuiting bamme. 

Jesu Niu Paliugu Sajaise Dinlenbo 
(Lk 11.47-51) 

29“Tacheng-tajaigu katipaodung nai Pharisee maidung yo, naliu hai dejiukha 
san salo! Naliura wasao thiubo maidung-e! Palamra naliuniu phaimiukakung 
mai raw khuanne khatdi tacheng-matipmai rawdi karukhai-e. 

30Sichiujiu naliuniu din-e, ‘Aliu pao-pehmai ken-ga aliu lungbam niusai, paliu 
kumjiu phaimiukakung maitu kamshat mak bamniu rabo-e.’ 

31Haichiujiu phaimiukakung maitu kamshat mibo mai nahdung-e chiubo naliu 
pumsiakniu jengdin thiu-e. 

32Sichiusai tadlujiu, naliu pao-peh maidungniu tensu mibose tenphu lura 
kamsulo. 

33Naliu kaniudung, khatdi kaniu kaikikdung yo! Naliutu charuidihga sajai 
pirabo gasu, dechiujiu naliu mari lune chiu maning jiulo? 

34Sichiujiu phuilo, Iniu naliu khuga phaimiukakung maidung, ningting maidung 
khatdi katipaodungtu langkhaine; siga naliuniu paliu khangsiatu kamshat sune, 
khatdi khangsiatu singchai gasu masengshat sune; khatdi khangsiatu maduiky 
ganiu dapjiu, namdi khat gasu namdi khatga hatad sune. 

35Pakhui-pamao kahamaitu kamshat mibo hai Abel zai gasu naliuniu 
Charakygu rathakbamga kamshat mibo Berachiah nahpiu, Zechariah zai 
tangbo, kadihga kiukhai mibo hinase naliu riga wangrabo-e. 

36Iniu naliu khuga pachangjiu dinbo-e: haibo sajai hinase tuhoi ken-ga 
lungbambo mai riga wangrabo-e. 

Jerusalem Jengniu Jesu Huibo 
(Lk 13.34-35) 

37“Oh, Jerusalem, Jerusalem yo! Naliuniu phaimiukakung maidungtu kamshat 
mide, khatdi Tingwang niu naliu khuga langwangbo maitu tatuniu rotshat 
mide! Maruipuiniu papoitu pakan hangga khailu kakukbo kumjiu, nanahmaitu 
Iniu dethengkha akhuga kuwang madui khainilo? Chiudi naliuniu suikhai 
makge. 

38Sijengniu phuilo, naliu Raky hai maruangmi rabo-e, khatdi nkamkui mirabo-
e. 

39Iniu naliu khuga dinbo-e, “Rapiu zan-ga wangbo patu hai Tingwang niu 
thoikhai bibo thiu milo chiujiu dinpad makthen, tuhoi gasu naliuniu atu 
ngaotami rabo-e.’’ 

Matthew 24 

Charaky Kam Mahami Rabo Lamga Jesu Niu Dinbo 
(Mk 13.1-2; Lk 21.5-6) 

1Jesu niu Charaky phutlujiu tadpadboga, pakhommai siniu thiukhaibo ky situ 
dintao khaira wang-e. 

2Chiudi Jesu niu paliu khuga din-e, “Yo, naliuniu haidungse mataiwijiu phui 
bambo sui-e, chiudi Iniu naliu khuga palingjiu dinbo-e, haibo tukangdungse 
khatnadi masiak khai lakge, pakhiangna haise khoithon kammi rabo-e.” 

Chariubo Nai Mathadbo 
(Mk 13.3-13; Lk 21.7-19) 

3Jesu niu Olive luongga bambo tingga, pakhommaidung siniu pakhuga mahin 
wang maniu-e, “Haise dedao padsu ralo? Kanambo ken-ga khatdi nangniu 
wangrabo tinggu madanse dechiubo gu padsu ralo? 

4Jesu niu paokakge, “Naliutu mainiu sonmi makra mathing sijiu bamlo. 

5Palamra mai kakeng khaniu chamtan thinlujiu, ‘I hai Khrista si-e,’ chiujiu mai 
kakeng khatu son sune. 

6Khatdi naliuniu pabam hinaga chari thiubo khatdi n-gi athaobo ronna 
chiusune, chiudi naliu lung chariumi tulo, palamra sikumbo hinase padsiak 
rabo-e chiudi sise kaloibo makha-e. 

7Sichiujiu jat khatniu jat khattu, chawang dih khatniu chawang dih khattu 
charithiu sune; pabam hinaga charakhum khatdi kathi wang sune. 

8Pakhiangna haise ngena manathad thiu karaibose kumbo-e. 

9 “Sichiusai maidungniu naliutu minlujiu khatdi kam mathadjiu kamshatra 
pipad sune. Mai hinaniu naliutu adon jengniu naliutu mareng sune. 

10Sibo wan-gase mai kakeng khaniu paliu malumtu phutmi sune, sigasu khatniu 
khattu pipad sune, khatdi khatniu khattu mareng sune. 

11Siga aratbo phaimiukakung kengkha padjiu, mai kakengtu son sune. 

12Sichiujiu kasabo hai nkiu khangjiu mai kakenggu lungsabo hai nkhinmi sune. 

13Chiudi kaloibo tangjiu khenglu maitu rankhai bine. 

14Sichiujiu Chawang dihgu kawicham hai jat hina khuga jengdin thiujiu, 
kadihpiri pakhiangna dinron lubo sai kaloibo wanse wangrabo-e. 

Maningkam Lakbo Mathad 
(Mk 13.14-23; Lk 21.20-24) 

15 “Maningkam lakbo mathadbo lamga phaimiukakung Daniel niu nda dinkhai 
mibose masanbo bamga padbo naliuniu ngao sune. Haise masanbo bamga 
padsu rabo-e.” (Haise kenbo mainiu paramba hai silulo!) 

16“ Sichiujiu Judaea ga bambo mai siniu maluonggen lam pak marilulo. 

17Siga chaky npom riga bammai siniu pagu wania khoira nkummak rabo-e. 

18Sikumjiu chalulam bammai niudi, pafai-pani khoira malan wangmak rabo-e. 

19Sibo tingga pawon phungbo puidung khatdi pamna pontup kinbo puidungse 
dejiukha chariu ralo! 

20Chiudi naliuniu pak rabo wanse tathedao maksai Tabamnai padmakra 
Tingwang khuga khenglulo. 

21Sibo tingga padrabo sira, nda kadih damsu karai gasu tuhoi tangbo pad matai 
makbo, khatdi wadaodi padlan lakbo kapingbo mathadse thiurabo-e. 

22Chiudi Tingwang niu sibo tingmikdungse kam madun khai mide. Paniu kam 
madun khai maksai, mai khatniudi ring silakge. Chiudi paniu kadakhai mibo 
mai jengniu sibo tingmikdungse Tingwang niu kam madun khai mide. 

23“Sikumbo tingga maidungniu naliu khuga, ‘Phuilo, haiga Khrista bamme’, 
maksai ‘uiga bamme’, chiudi malummi tulo. 

24Palamra aratbo khristadung khatdi aratbo phaimiu-kakungdung padjiu 
kadibo madan khatdi maisuang habo kamjiu Tingwang niu kadalubo mai tudi 
sonmi sune. 

25Kinglo, haise pad makhaga Iniu naliu khuga din masuang khaibo-e. 

26 “Sichiujiu paliuniu naliu khuga ‘Phuilo, ramjingga pah bamme’, chiudi tad 
tulo; maksai ‘Phuilo, lungsingga pah bamme’, chiudi malummi tulo. 

27Delosai tingbang lamsu hengri kalik khai sai, tingnu lamdi ngaobo kumjiu, 
Chamai Nahpiu sidi sikum siakjiu wangrabo-e. 

28 “Kashaiphaw bambo gase, chamitiuleng wang madui rabo-e. 

Chamai Nahpiu Wanglan Rabo 
(Mk 13.24-27; Lk 21.25-28) 

29 “Kapingbo mathaddung hai loigap sai naimik tamiumi rabo-e, chahiudi 
bentami rabo-e, sikumjiu chagandungdi tinggen lamsu nkaikiumi rabo-e, 
khatdi tingpukga bambo pumtan hinadi jukacha kammi rabo-e. 

30Sichiujiu Mai Nahpiu wangrabo madanse tinggen lamsu maduwang sune: 
Siga kadihga lungbambo jat hina paliu gah jumjiu kapsune. Sichiujiu Mai 
Nahpiu siniu pumtan nai kendibo jaojiu kamuong tuanglujiu wangbo paliuniu 
ngaosune. 

31Siga kadibo makese mudsune, sichiujiu pagu mazadungtu langkiujiu tingpi-
tingrun, khatdi tingbang-tingnulam bambo, paniu kadalumai hinatu 
khomwang madui sune. 

Ndutbangtu Din Champanbo 
(Mk 13.28-30; Lk 21.29-30) 

32“Ndutbang ganiu naliu silulo; haise pake padjiu pabuan bonsuboga naliuniu 
tinglum wangkinne chiubo si-e. 

33Sikumjiu naliuniu wahina hai ngao sai pah kamun mungga chapbam mide 
chiubo silulo. 

34Tuhoi lung bammai hai shai kam makbo suangga, haidungse padrabo-e 
chiubo maningtao lulo. 

35Tinggen nai kadih haira hami rabo-e, chiudi agu ladkeng sira wadaodi 
halakge. 

Pating Pawanse Mai Khatdi Simakge 
(Mk 13.32-37; Lk 17.26-30,34-36) 

36“Pating pawanse Papiu makjiu, tinggen mazadung niudi, Nahpiu niudi 
simakge. 

37Chamai Nahpiu siniu wangrabo tingse Noah ken-ga padmibo kumjiu pad 
rabo-e. 

38Duidetse wangmakbo suangga, Noah niu malee lungga ngut makthen, 
maidung siniu watiu-wasakjiu, tanao-tanah thiujiu bamniu-e. 

39Sichiujiu duidetse wangjiu paliutu maten makthen paliuniu simakge; Chamai 
Nahpiu siniu wangbo gadi sikum rabo-e. 

40Siga mai khangnia chaluga tatien tenbam sune, khang khattu lutadmi sune, 
khatdi khang khattu saodiak sune. 

41Maipui khangnia athao-akao bam sune, khang khattu lutadmi sune, khatdi 
khang khattu saodiak sune. 

42“Haijengniu kadensijiu bamlo, palamra naliuniu Rapiu wangrabo tingmikse 
simakge. 

43Chiudi haise silulo, ka-agamaise dekumbo wan-ga wangralo chiubo chakypao 
siniu sibam niusai, paniu rakjiu bamrabo-e, sichiujiu agatiumai situ pijiu paky 
kampang khai lakge. 

44Sijengniu naliu kadensijiu bamlulo, palamra naliuniu maning makbo wan-ga 
Chamai Nahpiuse wang sune. 

Malumbuibo Nai Malumbuimakbo Vang 
(Lk 12.41-48) 

45“Malumbuibo khatdi ningtingbo vangpiuse saolo? Pahaira pavang kakimaitu 
pawan gapboga katiu-kasak pikhaira papao siniu malin khaibo vangpiu si-e. 

46Papaopiu wangbo wan-ga patien thiujiu bamniubo vangpiuse dejiukha padon 
wilo! 

47Palingjiu Iniu naliu khuga dinbo-e, papaopiu siniu pagu mania pakhiangna 
riga sibo vangpiutu pi papao thiukhai bine. 

48Chiudi kasabo vangpiu siniu, pawangpiuse wangji lakge chiu maning lujiu, 

49paniu pakamaitu n-gi athaojiu, watiu-wasakjiu khatdi jaw maniujiu bamboga, 

50paniu maning makbo wan-ga, pawangpiuse wangde. 

51Siga pawangpiu siniu wanglujiu patuse dim-mara lujiu wasao thiubo mai 
damse lura, simai ruangga thonkhai mirabo-e. Siga pah kapjiu pahiu n-getjiu 
bammi rabo-e. 

Matthew 25 

Aliumai Khang Kariutu Din Champanbo 
1 Sichiusai tinggen gu Chawangdih sira aliumai khang kariu chamibung thin 
lujiu nao-paopiutu sundaobo kumbo-e. 

2Siga khang mangiu sira ningtingmai-e, khatdi khang mangiu sira kapangmai-
e. 

3Sichiujiu kapangmaidung sira paliu mibung thinlujiu, chiudi paliuniu chamidui 
sira khai makge. 

4Chiudi ningting maidung sira paliu mibung gase chamidui khailujiu tad kinne. 

5Naopaopiuse wangri mide, siniu aliumaidungse nguiniu mijiu njit mide. 

6“Siga chunding tingga chakhuan senwang sude, “Phuilo, naopaopiuse wang 
kin-e, wangjiu patu sundao sulo.’ 

7Siga aliumaidungse sulujiu paliu mibung kaden sude. 

8Siga kapangmaidung siniu ningtingmaidung khuga din-e, “Naliu midui kasia 
aliuleng janlo, palamra aliu mibungse midlajiu bamme.” 

9Chiudi ningting maidung siniu paokakge, ‘Aliu lengdi builak, naliu lengdi 
builakmi sune, siniu naliu tadlujiu kajonmai khuga naliuleng liulujiu wanglo.’ 

10Sichiujiu paliu liura tadmiboga naopaopiuse wangde, siga kaden lujiu 
bammaidungse naopaopiu tuse maluong lujiu magiangbo ngee ga ngutmide, 
siga nkhamse nam mide. 

11 Kanamboga kapangbo aliumaidungse wangjiu, “Rapiu, Rapiu, aliuleng 
nkham lekhailo,” chiujiu kheng-e. 

12Chiudi paniu paliutu paokakge, “Palingjiu Iniu naliu khuga dinbo-e, I naliutu 
simakge.” 

13Sichiujiu Jesu niu munkom khaide, “Kaden sijiu akhe bamlo; palamra naliuniu 
pating pawan situ simakge. 

Kavang Khangsumtu Din Champanbo 
(Lk 19.11-27) 

14 Tinggen gu Chawangdih sira, maipiu khatniu sangdiulam nbintad miraboga 
pavang maitu kuwang lujiu pagu chakhiu-chalanse paliu khuga benlen 
khaibose kumbo-e. 

15Sichiujiu paniu mai khattu rangkang sang mangiu, mai khattu sang nia, khatdi 
mai khattu sang khat, chiujiu pagu-gu kangambo saisuijiu paliu khuga pikhai 
lujiu, pah nbintad mide. 

16Sichiujiu rangkang sang mangiu daolubo piu siniu tadlujiu alibo gasu 
rangkang sang mangiu gengsan lude. 

17Sikumjiu nia dao lubo piu siniudi kakibo nia gengsan lude. 

18Chiudi khat daolubo piu siniu, tadlujiu kadih chulujiu papaopiugu rangkangse 
bai mide. 

19Sichiujiu pating katheng saiga paliu paopiu malan wangjiu, paliu lithakse 
riam sude. 

20Siga rangkang sang mangiu daolubo piu siniu kakibo rangkang sang mangiu 
thinsan lujiu, wangjiu din-e, “Awangpiu yo, nangniu rangkang sang mangiu atu 
pikhaibo-e, phuilo, I sang mangiu gengsan lude.’ 

21Papaopiu siniu pakhuga din-e, ‘Kamdaode, kawibo khatdi malumbuibo vang; 
nangra wapoina riga malum suibo jengniu, Iniu natu wa kakengkha riga papao 
pithiu khaine; wangjiu agu chunwiboga padam lululo.’ 

22Rangkang sang nia daolubo piu siniudi wangjiu din-e, ‘Awangpiu yo, nangniu 
atu rangkang sang nia pikhai-e, tuhoira, Iniu sang nia gengsan lude.’ 

23Papaopiu siniu pakhuga din-e, ‘Kamdaode, kawibo khatdi malumbuibo vang, 
nangra wapoina riga malum suibo jengniu, Iniu natu wa kakengkha riga papao 
pithiu khaine; wangjiu agu chunwiboga padam lululo.’ 

24Siga rangkang sang khat daolubo piu siniu wangjiu din-e, ‘Awangpiu yo, 
nangra nalung kasabo mai-e chiubo I si-e, nangra alin maruk khai makbo gadi 
ge-e, khatdi nangniu lingkhai makbo gadi khom madui-e. 

25Siniu, Ira pingjiu nagu rangkangse wangjiu kadih chulujiu bai mibo-e, phuilo 
naguse haiga bamme.’ 

26Papaopiu siniu paokakge, ‘Kasabo khatdi kamakebo vang, Iniu lingkhai 
makbose gebambo, khatdi Iniu maruk khai makbo sidi khom madui bambo 
nang sima? 

27Wide, nangniu agu rangkangse thinlujiu rangkang kyga khaibam lubui-e, 
Chiusai Iniu malan wangboga agu rangkangdi, paton-panadi daolu rabo-e. 

28Sijengniu naliu wanglujiu pakhuga bambo rangkangse khoilujiu, rangkang 
sang kariu bambo piu khuga pikhai milo. 

29Sijengniu wa bambo mai khuga pisan khai bine, sichiujiu paniu keng-mali 
malan lubui-e, chiudi wa habo mai khugasu, pagu bambo poi sidi luthonmi 
rabo-e. 

30Sichiujiu pageng kahabo vangpiu situ lenlam, tamiuboga thonkhai milo, siga 
pah kapjiu pahiu n-giatjiu bammi rabo-e.” 

Kanambo Ladzan 
31 “Sichiujiu Chamai Nahpiu siniu Chawang kumjiu mazadung situ majanglu 
wang, pagu kendibo bam riga ntao lujiu, jat hinatu khomwang aruang sune. 

32Siga milykhuanpao siniu kamidung ruanggasu milydungtu kadatam padbo 
kumjiu, paniu paliutu baonia thiujiu kadatam pad sune. 

33Sichiujiu paniu milydung situ paben jatlam, khatdi kamidung situ paben 
mawuilam khai sune. 

34Sichiujiu chawang siniu paben jatlam bammaidung khuga din-e, “Wanglo, 
Apiu gu thoidam ngaolu maidung, kadihpiri dambo gasu naliuleng kaden khai 
nbambo chawang dihse lululo. 

35Palamra Iniu mariubo tingga naliuniu atu pitiu khai-e, Iniu charibo tingga 
naliuniu atu pisak khai-e, khatdi Iniu chabin tadbo tingga naliuniu atu naliu 
kyga piriu khai-e. 

36Iniu apumruangjiu bambo tingga naliuniu chafai-tani aleng pikhai-e, Iniu 
marajiu bambo tingga naliuniu wang akhi khai-e, khatdi Iniu kavangkyga 
bambo tingga, naliuniu wang atu phui khai-e.” 

37Siga tacheng matipmai siniu patu paokak sune, “Rapiu yo, nang mariubo 
aliuniu dedao ngaojiu pitiu khai jiulo, maksai charijiu bamboga pisak khai jiulo? 

38Maksai nangniu chabin mai thiujiu tadkinbo aliu dedao ngaojiu, natu aliu kyga 
piriu khai jiulo? Maksai napumruang kinbo dedao ngaojiu chafai-tani pikhai 
jiulo? 

39Sichiu makjiu nang marabo, maksai kavangkyga bambo aliu dedao ngaojiu 
wang phuikhai jiulo?” 

40Siga chawang siniu paliu khuga din sune, ‘Iniu naliu khuga dinbo-e, naliuniu 
haibo singna maidung ruangga siamthubo mai khat khuga tenkhaibose akhuga 
tenkhai mibo-e!’ 

41“Sichiujiu paniu paben mawuilam bammai khuga din-e, ‘Tasiang phungmai 
naliu, akhu gasu tadmilo, Satan nai pagu mazadung leng kaden khai bambo 
tingthenggu chamijai gase tadmilo! 

42Palamra Iniu mariubo tingga, naliuniu atu pitiu khai makge, Iniu charibo 
tingga, naliuniu atu pisak khai makge; 

43Iniu chabin tadkinbo tingga, naliuniu atu naliu kyga piriu khai makge, Iniu 
marabo tingga khatdi kavangkyga bambo tingga naliu atu wang phuikhai 
makge.’ 

44Siga paliuniu paokak sune, ‘Rapiu yo, nang mariu kinbo maksai chari kinbo; 
chabin tadkinbo maksai napumruang tad kinbo; marajiu bambo maksai 
kavangkyga bambo dedao aliu ngaojiu natu macha khai makjiulo?’ 

45Siga chawang siniu paliutu paokak sune, ‘Naliuniu haibo siamthubo mai khat 
khuga tenkhai makbose akhuga tenkhai makbo-e.’ 

46Sichiujiu tingtheng mathadbo bam gase paliutu thonkhai mirabo-e, chiudi 
tacheng matipmai sira tingtheng karingbo bamga tadmi rabo-e.” 

Matthew 26 

Jesu Tu Kamshatra Rangbo 
(Mk 14.1-2; Lk 22.1-2; Jn 11.45-53) 

1Jesu niu haidungse katikhai loimibo saiga, paniu pakhommaidung khuga din-
e, 

2“Jengnia saiga Kenpadbo Ngeese wangkin-e, chiubo naliuniu sibamme, siga 
Mai Nahpiu situ masengshat mira pipadmi rabo-e.” 

3Sigasu singku paodung khatdi kating maidung siniu Dibo Singku Caiaphas 
kijengga wang maduide. 

4Sichiujiu paliuniu Jesu tu mahin minlujiu kamshat mira makhiam thiu sude. 

5Paliuniu din-e, “Changee tingga aliuniu kamdao lakge, palamra maidungse 
kabuakmi rabo-e.” 

Bethany ga Jesu Tu Wasa Manukbo 
(Mk 14.3-9; Jn 12.1-8) 

6Tuhoira Jesu hai Bethany ga, ka-nphenbopiu Simon kyga bamme. 

7Siga Jesu niu watiujiu bamboga maipui khatniu paman kungbo wasa, albaster 
bung khat thinwang lujiu papeega runkhai sude. 

8Sise pakhommaidungniu ngaoluboga paliu lung aman makjiu din-e, “Ndeleng 
haise kam nchum bam jiulo? 

9Haibo wasase jon mageng lujiu lungkalak maitu nkha khai lubui-e!” 

10Paliuniu dinbambose Jesu niu silujiu paliu khuga din-e, “Naliuniu nde kamjiu 
haibo puitu kam kabuak bamjiulo? Paniu akhuga kamkhai bambo hai wa 
kawibo gu-e. 

11Palamra naliuniu lungkalak maitura majang jut-jutjiu bam rabo-e, chiudi Ira 
naliutu tingthengjiu majang bam lakge. 

12Paniu ariga wasa runkhaijiu bambo hai, atu baikhai rabo leng kaden khaibo-
e. 

13Palingjiu Iniu naliu khuga dinbo-e, kawicham hai kadihpiriga dinron bamthen 
hainapui siniu tenkhai mibose maningtaojiu bamrabo-e.” 

Jesu Tu Jonra Juda Niu Suikhaibo 
(Mk 14.10-11; Lk 22.3-6) 

14Siga pakhommaidung khang kariu-je-niakiu ruangga, khangkhat Juda Iscariot 
kubo siniu singku paodung khuga tadlujiu din-e, 

15“Iniu Jesu tu naliu ben-ga pikhai sai, naliu aleng nde piralo?” Siga paliuniu 
rangkang samriu pakhuga pikhaide. 

16Sibo wan gasu paniu Jesu tu minlujiu pipadra pawan kawibo phiusu mide. 

Jesu Niu Pakhommaidungtu Majang Lujiu Kenpadbo Ngee Changibo 
(Mk 14.12-21; Lk 22.7-14,21-23; Jn 13.21-30) 

17Tuhoira Chakhi khaimakbo Taruak Ngee raithubo naise pakhommaidung 
siniu Jesu khuga wangjiu din-e, “Kenpadbo Ngee maluadse tiura debo bamga 
kaden khaira nangniu masenlo?” 

18Paniu din-e, “Namdiga tadlujiu siga bambo mai khat khuga dinlo, ‘Katipaoniu 
din-e, Atingse manawang mide; siniu akhommaidungtu majang lujiu nakyga 
Kenpadbo Ngee se I changi khaine!” 

19Jesu niu dinkhaibo kumjiu pakhommaidung siniu tadjiu Kenpadbo Ngee 
lengse kaden khaide. 

20Chawanse wangboga Jesu niu paliu khang kariu-je-niakiu situ majang lujiu 
wa tiura ntao kiude. 

21Sichiujiu paliuniu wa tiubamga Jesu niu din-e, “Palingjiu Iniu naliu khuga 
dinbo-e, naliu ruangga mai khatniu atu jonmi rabo-e.” 

22Sijengniu pakhommaidungse paliu chun sajiu, khangkhat khat thiujiu, “Rapiu, 
sise Iniu rama?”, chiujiu maniu karen sude. 

23 Siga Jesu niu paokakge, “Atu jonrabo piu sira chakuang khatga kanomkhai 
ncham bambo piu siniu-e.” 

24Haise raokhai mibo kumjiu “Chamai Nahpiu sira tadmi rabo-e, chiudi Mai 
Nahpiu situ jonbo maileng sira, maning kamlakge. Patu manawang maksai 
paleng wi-nkiu rabo-e.” 

25Siga patu jonrabo piu Juda niu din-e, “Katipao, Iniu rama?” Paniu patu 
paokakge, “Yo, nangniu dinbo si-e.” 

Rapiu Gu Maluad 
(Mk 14.22-26; Lk 22.14-20; 1 Co 11.23-25) 

26Sichiujiu paliuniu watiu bamboga, Jesu niu taruak khuang khat khoilujiu, 
thuonkiubo rathoi khengkhai lujiu, khatdi thenpang lujiu pakhommaidung 
khuga pikhaijiu din-e, “ Khoilujiu tiulo, haise atia-e. 

27Sibo sai paniu chapiangse ponlujiu Tingwang tu thonkiujiu, khatdi paliu 
khuga pikhaijiu din-e, “Naliu mathiu haise saklo. 

28Palamra maidung nuanse kuak khaira luangpad khaibo chamriat kasanbo 
chamtan si-e. 

29Iniu naliu khuga dinbo-e, Apiugu chawang dihga naliutu maluong lujiu 
kasanbo mumjawse sak ncham rabo tingmik wangtang makthen, Iniu thainai 
gasu haibo mumjawse saklan lak mibo-e.” 

30Sichiujiu paliu chalui khat thiujiu Olive Luonglam tadkhai mide. 

Peter Niu Suimakrabo Lamga Jesu Niu Din Masuangbo 
(Mk 14.27-31; Lk 22.31-34; Jn 13.36-38) 

31Sichiujiu Jesu niu paliu khuga din-e, “Thaichun naliu mathiuniu atu phutlujiu 
pakmi rabo-e, palamra haichiu raokhai bamme, ‘Tingwang niu milykhuanpiu tu 
kamshatmi rabo-e, siga milydungse pak mara kammi rabo-e.’ 

32Chiudi Iniu ringsu lanboga, naliu masuangga Iniu Galilee ga wangrai bamniu 
rabo-e.” 

33Siga Peter niu din-e, “Mai kakimainiu natu phutmi tadi, Ira wadaodi nangtu 
phutkhai lakge.” 

34Jesu niu pakhuga din-e; “Iniu nakhuga pachang paling dinbo-e, thaichun 
marui khuang makhaga, nangniu atu simakge chiujiu dinlon sum rabo-e.” 

35Peter niu paokakge, “Iniu shaibo katangna sikumbose wadaodi dinlakge!” 
Sikum gapjiu khommai hina sidi din-e. 

Jesu Niu Gethsemane Ga Kakheng Thiubo 
(Mk 14.32-42; Lk 22.39-46) 

36Sigasu Gethsemane kubo bamga Jesu niu pakhommaidungtu maluong 
tadlujiu, paliu khuga din-e, “I uiga tadpad lujiu kakheng thiulujiu wangne. Naliu 
haiga ntao bamniulo.” 

37Sichiujiu paniu Peter nai Zabedee Nahpiu kaniatu majang lujiu tadpad mide. 
Siga palung chariuboniu phui mide. 

38Sichiujiu paniu paliu khuga din-e, “Alung chariuboniu shaira kum mide, naliu 
haiga atu khuanjiu liangri bam niulo.” 

39Paniu paliu khugasu poinakha tadpad lujiu, kadihga pazu makhum kiujiu 
kakheng thiu-e, “ Hey, apiu yo, daolu buisai, haibo piangse akhugasu luthon 
milo, chiudi achunbo makjiu nachunbo thiulo.” 

40Sichiujiu paniu pakhommai khang sum khuga malanwangboga paliu njitbam 
niubo ngaolujiu, paniu Peter khuga din-e, “Naliuniu wanchak kak khatnadi atu 
liangrijiu khuan ngam lakmi jiuma? 

41Kahiamboga ngutmi makra ningting charakjiu, kakheng thiujiu bamlo; 
Hiupuina siniura luni-e, chiudi chapum siniura sonne.” 

42Paniu tadpadlan lujiu kakheng thiu-e, “Hey Apiu yo, Iniu haibo piangse 
sakmak daolak jiuma, chiudi nachunbo thiulo.” 

43Pah malanwang lanboga paliu njitlan bamniu-e, palamra paliu mikse 
rakpadlak siakjiu bamniu-e. 

44Lonsumbo gadi paniu tadpad lujiu, kalu ladkeng kumjiu khenglande. 

45Sichiujiu paniu malanwang pakhommaidung khugase din-e, “Tuhoi tangbo 
naliu jijiu, mathak bam khama? Phuilo, Chamai Nahpiutu nuan phungmai ben-
ga pipad rabo pawanse tuhoi wangtang mide. 

46Sulo, aliu tadsukhe. Phuilo, atu jonbo piuse haiga wang bamde.” 

Jesu Tu Minbo 
(Mk 14.43-50; Lk 22.47-53; Jn 18.3-12) 

47Sichiujiu paniu tacham dinbamga, phuilo, paliu khang kariu-je-niakiu 
ruangga Juda siniu singku paodung nai katingmai khugasu chaheng-changiu 
thinbo chamai menditu majang lujiu wangde. 

48Patu jonrabo piu siniu paliu khuga madan pijiu din-e, “Iniu kapup khaibo piu 
situ minrabo-e!” 

49Sichiujiu paniu Jesu khuga wangjiu din-e, “Wibamma, Katipao,” chiujiu patu 
kapup khaide. 

50Jesu niu pakhuga din-e, “Akabo, nang haiga dekamra wangjiulo? Nangniu 
kamrabose majat sulo!” Siga paliuniu wangjiu Jesu tu minlude. 

51Sigase Jesu tu maluongbam maidung rong gasu mai khatniu chaheng thadpad 
lujiu Dibo Singku vangpiutu bijiu pakuon bitap mide. 

52Siga Jesu niu pakhuga din-e, “Nahengse pabungga setkhai milo, palamra 
chaheng thinmai hina siniu chaheng gasu shairabo-e. 

53Iniu Apiu khuga khengsai paniu pagu mazadung sang-sang langwang ngam 
lulakge chiubo naliu maning jiuma? 

54Sichiusai dechiujiu, Masanbo ariakga raokhai bambose wangtang luralo?” 

55 Sichiujiu Jesu niu maidung khugase din-e, “Naimachang Charakyga Iniu 
katikhaijiu bamdi naliuniu atu min makge, chiudi agatiu maitu kumjiu naliuniu 
chaheng-changiu thinlujiu atu minra wangjiu ma?” 

56Chiudi phaimiukakung maidungniu raokhaibo chamse wangtang raleng 
haichiu padmibo-e.” Siga pakhommai hina patu phutlujiu pak mara kam mide. 

Apaimai Suangga Jesu tu Ladjan Thiubo 
(Mk 14.53-65; Lk 22.54-55,63-71; Jn 18.13-14,19-24) 

57Jesu tu minlujiu maidung siniu Tacheng-tajaigu katipaodung nai kating 
maidung madui bambo Dibo Singku Caiaphas kyga majang wangde. 

58Siga patu hatangsiak makjiu, Dibo Singku kyjeng tangbo Peter niu pasai 
suiwang-e, sichiujiu degu padsu ralo chiubo phuira akhemai ruangga ngut lujiu 
ntao bamme. 

59Siga singku paodung nai kating maidung mathiu siniu Jesu tu kamshatra 
aratbo jengdin phiu sude. 

60Sichiujiu aratbo jengdin kengkha madamkhai sude, chiudi tacham khatnadi 
pathao pad makge. Kanamthubo thiujiu, aratbo jengdin thiumai khangnia 
padlujiu din-e, 

61“Tingwang Raky se rathon milo, sichiujiu jengsum lungga sise thiulan lune 
chiujiu hainaniu dinbo-e.” 

62Siga Dibo Singku siniu sulujiu pakhuga din-e, “Maidungniu natu madam khai 
bambo jengdin lamga nang wakhatdi paokak khaira hajiuma?” 

63Chiudi Jesu niu maliumak palun-e. Siga Dibo Singku siniu pakhuga din-e, 
“Ringbambo Tingwang zan thinlujiu Iniu natu pi tasiang siangne; Nang hai 
Tingwang Nahpiu Khrista-e ma? Aliu khuga dinkhailo.” 

64 Jesu niu pakhuga din-e, “Nangniu dinbo si-e. Chiudi Iniu naliu khuga dinbo-e, 
haibo saiga Chamai Nahpiuse Tingwang ben jatlam ntao lujiu, kamuang rigasu 
wangkiubo naliuniu ngao sune.” 

65 Siga Dibo Singku siniu pafai phetjiu din-e, “Paniu Tingwang tu din masajiu 
bambo hai naliuniu chiulude! Aliuniu haisuang nkiubo jengdin phuisan lanra 
nde bamlo? 

66Naliu nde maninglo?” Paliuniu paokakge, “Pahai maomide, pah shaibui-e.” 

67 Sigasu paliuniu pazuga tatai masiu khaijiu, patu jum sude, khatdi khangsianiu 
patu kaphijiu din-e, 

68“Khrista yo, natu saoniu jumjiulo? Nagu sailad chamse aliu khuga dinkhailo?” 

Peter Niu Jesu Tu Suikhai Makbo 
(Mk 14.66-72; Lk 22.56-62; Jn 18.15-18,25-27) 

69Peter Ladjan thiubo ky kajeng gase Peter ntaojiu bamboga, Dibo Singku 
vangpui khatniu pakhuga wanglujiu din-e, “Nangdi Galilee mai Jesu tu majang 
kinbo mai khatle.” 

70Chiudi mathiu masuangga paniu suini makjiu din-e, “Nang nde dinjiulo, I 
simakge.” 

71Sibo sai paniu kahiulam padboga katambo kavangpui khatniu patu ngaolujiu 
siga bammai khuga din-e, “Hainase Nazareth Jesu tu majang kinbo mai khatle.” 

72Sigadi Peter niu suini makjiu, tasiang siangjiu din-e, “I, sinatu simakge.” 

73Sibo sai watheng makjiu siga chapbammai khatniu wangjiu Peter khuga din-
e, “Nangdi haimai ruangga khangkhat siakge, palamra nalad ganiu natu si-e!” 

74Siga Peter niu din-e, “Iniu siangjiu majibose dinbo-e, I sinatu simakge. Iniu 
sinatu sisai Tingwang niu atu sajai pikhaibo thiumi sulo.” Sichiu khaigap 
maruireng khuang mide. 

75“Marui khuang makbo suangga, nangniu atu simakge chiu dinlon sum rabo-
e,” chiujiu Jesu niu pakhuga dinkhaibose Peter niu maning taode. Sichiujiu 
kamalam padlujiu kapchang kapsude. 

Matthew 27 

Jesu Tu Pilate Khuga Puitadbo 
(Mk 15.1; Lk 23.1-2; Jn 18.28-32) 

1Nsuan kalu, singku paodung nai kating maidung siniu Jesu tu kamshatra leng 
chapkhai mide. 

2Sichiujiu paliuniu patu ratlujiu Rommai gu dihthinpao Pilate khuga juwangde. 

Juda Shaibo 
(Tk 1.18-19) 

3 Sibo wan-ga patu jonmibo Juda niu Jesu tu shaira ladjan thiukhai mibo 
siluboga palung lilujiu rangkang samriuse phungwang singku paodung nai 
kating maidung khuga din-e, 

4“Iniu pamao kahabo piu situ jon mibo hai nuan kammide,” Chiudi paliuniu din-
e, “Aliuniu dekam khaila? Haise nangam kamme.” 

5Siga paniu Charakyga rangkangse taliangkhai diaklujiu, tadpad paronna 
nkhekjiu shai mide. 

6Singkupaodung siniu thonkhai diakbo rangkangse khoilujiu din-e, “Haise 
Charaky gu chakhiu bungga khaibo pajai makge, palamra haise tazai man-e.” 

7Sijengniu paliuniu makhiam lujiu sangdiumaileng charawbam khat ‘Chali 
dambo Lujamse’ liukhaide. 

8Sijengniu sibo luzam situ ‘Tazai Lujam’, chiujiu tuhoi tangbo kujiu bamme. 

9 Haise phaimiukakung Jeremiah niu dinbose wangtang raleng-e: “Paliuniu 
rangkang samriuse lulude, sibo rangkangse Israel mainiu paman leng suikhai 
mibo si-e. 

10Rapiu niu akhuga chamtan pibo saisuijiu haibo rangkangse khoilujiu ‘Chali 
dambo Lujamse’ lura Iniu pikhai mide.” 

Jesu Khuga Pilate Niu Maniubo 
(Mk 15.2-5; Lk 23.2-5; Jn 18.33-38) 

11Rommai gu dihthinpao masuangga Jesu wang chapde: siga dihthinpao siniu 
pakhuga maniu-e, “Nang hai Jehudimai wangpiu sima?” Jesu niu paokakge, 
“Nangniu dinbo si-e.” 

12Chiudi singku paodung nai kating maidung siniu patu kamaobo madam 
khaibo gase paniu wakhatdi paokak khai makge. 

13Siga Pilate niu pakhuga din-e, “Nariga kamaobo wajiuga madam khai 
bambose nang chiumak jiuma?” 

14Chiudi paniu pakhuga walad di paokak makboga dihthinpaose pasuang 
hachang hamide. 

Jesu Shaira Dinkhaibo 
(Mk 15.6-15; Lk 23.13-25; Jn 18.39—19.16) 

15Kenpadbo Ngee tingga maidungniu phutkhai nibo kavangmai khattu 
dihthinpaoniu phutkhaira kasuibo tajai bamme. 

16Sibo tingga Barabbas Jesu kubo matun makbo piu khat kavangkyga bamme. 

17Haichiujiu maidungse wang aruangboga Pilate niu paliu khuga maniu-e, “Iniu 
naliuleng saotu phutkhaibo lunilo? Barabbas Jesu tu rama, maksai Khrista kubo 
Jesu tu ralo?” 

18Palamra paliuniu patu kambambo hai manmabo jengniu-e, chiubo paniu 
masanjiu sibamme. 

19Pilate niu ladjan thiubo bamga ntaobambo lon panaoniu mai khattu pakhuga 
langwangjiu din-e, “Nangniu pamao-pameng kahabo piu situ wakhatdi 
kamkhai mane, palamra thaichun amanglamsu, palamga chariusui khai mibo-
e.” 

20Tuhoira singku paodung nai kating maidung siniu Barabbas Jesu tu 
khenglujiu, Khrista Jesu tu kamshat raleng maidungtu kachu khaijiu bambo-e. 

21Chiudi Pilate niu paliu khuga maniu-e, “Panai khangnia rong gasu Iniu saotu 
phut khaira naliu masenlo?” Paliuniu paokakge, “Barabbas tu-e.” 

22“Sichiusai, Khrista kubo Jesu tu Iniu nde kamralo?” chiujiu Pilate niu paliu 
khuga din-e. Paliu mathiuniu paokakge, “Patu masengshat milo.” 

23Siga paniu maniu-e, “Paniu degu kamaobo kamkhai mibo bam jiulo?” Chiudi 
maidung siniu ‘Patu masengshat milo,’ chiujiu sen matanbi-bi mide. 

24 Siga Pilate niu wadi kamsan khaira hamide, chiudi siga kabuakbo pad raleng 
sangnu, wadi sonta mide chiubo silujiu paliu suangga tadui thinlujiu paben 
ntikjiu din-e, “Hainapiu shaibuibo lamga Ira simakge! Haise naliu ronna 
phuilulo!” 

25Siga paliu mathiuniu paokakge, “Pazai hai aliu riga khatdi aliu nahmai riga 
wangbo thiu milo.” 

26Siga Pilate niu Barabbas tu paliuleng phutkhai mide, khatdi Jesu tu lekkhai 
lujiu masengshat mira pipad mide. 

Riphendungniu Jesu Tu Tanui Thenbo 
(Mk 15.16-20; Jn 19.2-3) 

27Sigasu Pilate gu riphendung siniu Jesu tu dihthinpao ky lam juwang mide, 
khatdi riphendung siniu Jesu mungga wang maduide. 

28Siga paliuniu pafai-panise gaopad lujiu, chafai kahengbo khat benkhaide. 

29Sigasu paliuniu tathu pirun khat taliu lujiu papeega runkhaijiu chahutang 
thun khat paben majatlam pikhaide. Sichiujiu paliuniu pamasuangga khudung 
kiujiu patu tanui thenjiu din-e, “Tingtheng ringbamlo, Jehudimai wangpiu yo!” 

30Paliuniu pazuga tatai masiu khaijiu pathunse khoilujiu patu kakhiujiu 
dapsude. 

31Sichiujiu paliuniu patu tanui thiuloi miboga pakhu gasu chafai kahengbose 
gaolujiu, pafaise patu benkhai dailujiu masengshat mira puitad mide. 

Jesu Tu Masengshatbo 
(Mk 15.21-32; Lk 23.26-43; Jn 19.17-27) 

32Sichiujiu paliuniu tadpadboga Cyrene maipiu, Simon kubo piutu adaode, siga 
riphendung siniu, Jesu gu singchaise ponra manomjiu kam khaide. 

33Paliuniu Golgotha parambaniu, “Tapeeruang Luong” kubo bamga wangde. 

34Siga paliuniu Jesu tu kakhaboniu tabot mibo mumjawse pikhaide, chiudi 
paniu sise machan khai lujiu sak makge. 

35 Paliuniu patu maseng khai lujiu, pafai-panise taden thonjiu njan lude. 

36Sichiujiu ntao khuanjiu paliuniu patu phui bamme. 

37“Haise Jehudimai wangpiu, Jesu-e,” chiubo patu suini makbo chamse papee 
riga raokhai bamme. 

38Sichiujiu paliuniu pamungga, agatiu-kaliktiumai khang niatu, khang khattu 
paben majatlam, khatdi khang khattu paben mawuilam maseng khaide. 

39 Sichiujiu siga tadmariu bammai siniudi paliu pi kangumjiu patu menjiu din-
e, 

40“Charakyse rakiu lujiu jengsum lungga thiu sulan ngamme chiubose nangma? 
Nang hai Tingwang Nahpiu-e sai, singchai gasu nkum lujiu naronna natu ran 
lulo.” 

41Sikumjiu singku paodung, Tacheng-tajaigu katipaodung khatdi apaimaidung 
siniu patu tanui thenjiu din-e, 

42“Paniu kakimai tura ranlu-e, chiudi paronna patu ran ngam makge! Pahai 
Jehudimai wangpiu makma? Tuhoi singchai gasu wang nkum lulo, sichiusai aliu 
patu malum rabo-e! 

43Tingwang tu pah malumme, khatdi pah Tingwang Nahpiu-e chiujiu dinbo-e. 
Sichiusai wide, patu Tingwang niu rankhai suma aliu phui mataikhe!” 

44Sikumjiu patu singchaiga maseng ncham bambo agatiumai siniudi patu 
kamenbo ladse dinsude. 

Jesu Shaibo 
(Mk 15.33-41; Lk 23.44-49; Jn 19.28-30) 

45Niending tingga wanchak sum kumbo hai kadihpiri pakhiangna tamiu wang 
mide. 

46Sichiujiu wanchak sum kiubo ningga Jesu niu pakhuan tanjiu senpatle, “Eli, 
Eli, lema sabachthani,” chiubora “A-Rawang yo, A-Rawang yo, dekamjiu nang 
atu phutmi jiulo.” 

47Siga chap bammai khangsia siniu pakhuan chiulujiu din-e, “Elijah tu paniu ku 
bamme.” 

48Sigase paliu ruangga khang khatniu pakpad, marampuang khat khoilujiu 
kakhiangbo jawga sumlujiu chahutang ton ganiu kathonkhang patu pisak 
khaide. 

49Chiudi khangsianiu din-e, “Khuanno, Elijah wangjiu patu rankhai suma aliu 
phui mataikhe.” 

50Sibo sai pakhuan tanjiu senpad lanlubo sai, Jesu pasiu thisao mide. 

51 Phuilo, Charakyga lenkhai bambo jusungfaise papee gasu parun tangbo paled 
nia thiujiu kekmide, khatdi kathi wangjiu tatudi nkakjiu pangpad mide. 

52Siga charawdungdi lepadjiu, Tingwang gu masanmai, shai mibo mai 
kakengkha ringsu lande. 

53Sichiu charaw gasu paliu padlujiu Masanbo Namdiga ngutbo maidung kakeng 
khaniu ngao-e. 

54Tuhoira riphen-gu kai-ripi nai Jesu tu akhejiu bammai siniu kathijubo khatdi 
padmibo hina ngaolujiu ping karen mide, sichiujiu “Pachangjiu pahai Tingwang 
Nahpiu siakge” chiujiu din-e. 

55 Siga Galilee lamsu Jesu tu machabo puidung kakengdi pasai suiwangjiu, 
kadiu lamsu chaplujiu phui bamme. 

56Sibo ruangga Mary Magdalene, Jacob nai Joseph pui Mary, khatdi Zebedee nao 
chiujiu bamme. 

Jesu Tu Nphumbo 
(Mk 15.42-47; Lk 23.50-56; Jn 19.38-42) 

57Chawan wangboga Arimathea Joseph kubo kalekwibo piu khat wang-e. Padi 
Jesu khommai khatle. 

58Paniu Pilate khuga wangjiu Jesu pumse kheng-e, siga Pilate niu Jesu phawse 
Joseph khuga pikhaira chamtan pikhaide. 

59Siga Joseph niu sise ponwang kasanbo fainoi khatniu majiu khaide. 

60Paniu tudiga paraw leng bungkhai bambo kasanbo raw gase ponwang baikhai 
mide, khatdi tatu kadi khatniu kapnam khai lujiu wangmide. 

61Siga Mary Magdalene nai kakibo Mary se charaw situ muntong lujiu ntao 
bamme. 

Charawtu Akhemai 
62Tabamnai suangbo naise singku paodung nai Pharisee maidung aruang lujiu 
Pilate khuga wang din-e, 

63“Paohubo, aratbopiu hainiu ringbambo tingga ‘Jengsum saiga, I ringsulan 
rabo-e,’ chiu dinbo aliu maningtao-e. 

64Sijengniu jengsum tangbo paraw akhera chamtan pikhailo. Palamra 
pakhommaidung siniu nchun wang agalujiu ringsulan mide chiujiu dinsune. 
Sichiusai karaibo arat suang, kanabo arat siniu sadiang sune.” 

65“Naliuniu akhemaitu majang lujiu ngamdiu thenna akhe mawi sulo.” chiujiu 
Pilate niu paliu khuga dinkhaide. 

66Sichiujiu paliu wanglujiu charaw situ akhejiu, rawkham rigase madan 
diangkhai lujiu khuanra khaidiak mide. 

Matthew 28 

Jesu Ringsulanbo 
(Mk 16.1-10; Lk 24.1-12; Jn 20.1-10) 

1Tabamnai sai Nidnai nsuan kalu, Mary Magdalene nai katambo Mary siniu 
charaw phuira mengde. 

2Phuilo! Siga simakdakjiu kathi katanbo khat wangde, palamra Rapiu gu maza 
siniu tinggen lamsu kiujiu tatuse kalad thon mide, khatdi sibo riga ntao bamde. 

3Pazu-rase hengri kalikbo kumme, khatdi pafai-panise kabun kumjiu kapuong-
e. 

4Siga charaw akhejiu bambo maidungse pingju mibo donniu kaphik rai-raijiu 
kashai kum kaokiu mide. 

5maza siniu maipuidung khuga din-e, “Naliu pingtulo, masengshat mibo Jesu tu 
naliu phiukinne chiubo I si-e. 

6Pah haiga ha-e, palamra paniu dinmibo kumjiu ringsulan mide. Wangjiu patu 
maji khaibo bamse phuilo. 

7Tuhoira kalangjiu tadwang pakhommaidung khuga haichiu dinkhai bilo, 
“Kashaibo gasu pah ringsulan mide, sichiujiu naliu masuang Galilee lam paniu 
tadrai bamniu sune, siga naliuniu patu adao sune!’ Iniu naliu khuga dinkhai 
mibose maningtaolo.” 

8Sijengniu paliu kalangjiu charawse phutlujiu pingbo nai chunwibo siniu 
phuilujiu pakhommaidung khuga paokhaira paktad mide. 

9Paliuniu khommai khuga paokhaira tadbambo tingga phuilo, simakdakjiu Jesu 
niu paliutu dao lujiu din-e, “Naliu khuga agi-manaijiu bamlo.” Siga paliu wangjiu 
paphi thinjiu kahumde. 

10Jesu niu paliu khuga din-e, “Ping tulo. Tadlujiu asingnamaidungtu Galilee lam 
tadra dinkhai bilo, siga paliuniu atu adao sune.” 

Akhemai Gu Champao 

11Sichiujiu maidungse tadmiboga, phuilo, akhemaidung khangsianiu namdilam 
wangjiu padmibo lam hina singku paodung khuga dinkhaide. 

12Siga singku paodung siniu kating maidung situ kumadui lujiu khatdi makhiam 
thiulujiu, riphendung lengse rangkang kengga pikhai lujiu, naliuniu haichiu 
dinlo, 

13“Aliu njip mibo tingga pakhommaidung siniu paphawse agalude. 

14Sichiujiu dihthinpao siniu haibo lamga chiuwang tadi naliutu wadi kam 
makra aliuniu dinlubui-e, siga naliu manangra wadi ha-e.” 

15Sichiujiu akhemaidung siniu rangkangse lulujiu, paliutu ladpi khaibo kumjiu 
kamde. Sijengniu thainai tangbo Jehudi maidungniu haichiu dinbam kha-e. 

Jesu Niu Pakhommaitu Lenkhaibo 
(Mk 16.14-18; Lk 24.36-49; Jn 20.19-23; Tk 16.6-8) 

16 Khommaidung khang kariu-je-khatkiuse Galilee lam, Jesu niu dinkhai diakbo 
luong lamse tad mide. 

17Paliuniu patu ngaobo tingga patu wangjiu kahumme, chiudi paliu khangsia 
maira malum masabi-e. 

18Jesu niu wang mana lujiu paliu khuga din-e, “Tinggen lamdi, kadih gadi 
pumtan hina akhuga pikhai mide. 

19Sijengniu pabam hinaga, naliuniu tadlujiu jat hinatu khommai pithiu khaijiu, 
Papiu, Panah, Masanbo Hiupuina zan gasu paliutu tadui nphum khailo. 

20Khatdi Iniu naliu khuga pikhaibo chamtan hinase majaira katikhai bilo. 
Sichiujiu phuilo, chaken kaloibo katang, Iniu naliutu majang khai bine.” 

Mark 

Mark 1 

John Baptist Niu Dinronbo 
(Mt 3.1-12; Lk 3.1-18; Jn 1.19-28) 

1Haise Tingwang Nahpiu Jesu Khrista lamga Kawibo Champao si-e. 

2Haise phaimiukakung Isaiah niu raokhaibo kumjiu padbo-e: “Tingwang niu 
din-e, ‘Nangniu tadrabo npuise kaden khaira, Iniu agu ladlangtadmaitu 
nasuangga langkhai bine.’ 

3 Ramjing gase chakhuan khat senjiu bamme, Rapiu npuise kaden khailo; pagu 
npuise kam maji khailo!’” 

4Sichiujiu John Baptist niu ramjing gase, maidungtu tadui nphum khaijiu khatdi 
dinron wang-e. Paniu maidung khuga din-e, “Naliu nuan gasu marilujiu tadui 
nphum lulo, sichiusai Tingwang niu naliu nuanse kuak khai bine”. 

5Judaea ramluong khatdi Jerusalem namdi gasu chamai kengkha tadpadjiu John 
chamse nking-e. Sichiujiu paliuniu paliu nuanse din madu padde, siga paniu 
paliutu Jordan Giu gasu tadui nphumkhai bide. 

6 John hai qontrao-giu fai piu-e, pakhen-ga chamigi khen-gak khek-e, khatdi 
takao nai makhuidui siniu pagu tatek thiu-e. 

7Paniu maidung khuga madujiu din-e, “ Asailam wangkinbo piu sira asuang di-
nkiu-e. Ira kinkiujiu paphitop riangdi khira akaji makge. 

8Iniu naliutu tadui gasu nphum khaibo-e, chiudi para naliutu Masanbo 
Hiupuina gasu nphum khai rabo-e.” 

Jesu Tu Tadui Nphumbo Khatdi Hiambo 
(Mt 3.13; 4.11; Lk 3.21-22; 4.1-13) 

9Jesu niu Galilee ramluong Nazareth gasu tadpadbo pating watheng makbo 
lungga John niu patu Jordan gasu tadui nphum khai bide. 

10Sichiujiu Jesu niu tadui gasu npadgapda tinggen akhamse lepadbo khatdi 
Hiupuina siniu makhao kumjiu pariga lenkiu taobo paniu ngao-e. 

11Siga tinggen lamsu chakhuan khat senkiu-e: “Nang hai Iniu kungbo Anahpiu 
si-e. Iniu nariga alung kimme.” 

12Sichiujiu Hiupuina siniu patu ramjing lamse maluang khai mide. 

13Siga pah tingmik atai bamjiu, Satan siniu wangjiu patu hiam sude. Siga nkan 
khaoringdi bamme, chiudi mazadung siniu wangjiu patu akhi khaide. 

Jesu Niu Chakha Minmai Khang Madaitu Kubo 
(Mt 4.12-22; Lk 4.14-15; 5.1-11) 

14John tu kavangkyga khai mibo sai, Jesu niu Galilee ga tadlujiu Tingwang gu 
Kawicham hai dinron sude. 

15Paniu din-e, “Pawanse wangtang mide, khatdi Tingwang gu Chawangdihse 
nawang mide! Naliu nuan gasu mari lujiu Kawicham haitu malum lulo!” 

16Sichiujiu Jesu niu Galilee Ajai mungga tadkiuboga chakha khamai khangnia, 
Simon nai pasai kariupiu Andrew niu alang thonkin niubo ngaode. 

17Jesu niu panai khuga din-e, “Wanglo, asai suilo, Iniu nanaitu chamai minmai 
pithiu khai bine.” 

18Siga panainiu panaigu alangse thondiak lujiu pasai suitadnuang mide. 

19Paniu sichiu tadpad lanboga, singna khangnia, Zebedee nahpiu, Jacob nai John 
tu ngaode. Panainiu aliam lunggase panaigu alang makhajiu bamniu-e. 

20Jesu niu panaitu ngao gapboga panaitu kude, sichiujiu panainiu panaipiu, 
Zebedee khatdi tajengmai situ aliam lungga phutkhai lujiu Jesu sai suitad mide. 

Rasa Phungbo Piu 
(Lk 4.31-37) 

21Jesu khatdi pakhommaidungse Capernaum namdiga wangde, khatdi 
Tabamnaise Jesu niu maduikyga tadlujiu katikhai sude. 

22Paniu katikhaibose chiulubo mai hina paliu suang hamide; palamra paniu 
katikhaibo hai Tacheng-tajaigu katipaodung kum makjiu, pumtan jaojiu kati 
khai-e. 

23Siga rasa phungbo piu khatniu maduiky lung gase ngut lujiu marajiu sen-e, 

24“Nazareth Jesu, nangniu aliutu degu kamkhaini jiulo? Nang aliutu kam maha 
mira haiga wang jiuma? Nang saolo chiubo I si-e; nangra Tingwang gu masanbo 
ladlangtadmai-e!” 

25Jesu niu rasa situ chamtan pijiu din-e, “ Maliu tulo, khatdi sinapiu khugasu 
npad milo!” 

26Rasa siniu maipiu situ kam mathiusui khai lujiu khatdi kam mara khai lujiu, 
pakhu gasu npad mide. 

27Siga mai hinase paliu suang hachang hamide, khatdi paliu karai khat-khat 
khuga din-e, “Haise dechiubo gulo? Haise katambo khatdi kasanbo katikhai 
makma? Hainapiu hainiu rasatu chamtan pira pumtan bamme, khatdi paliuniu 
pacham majai-e!” 

28Haichiujiu Jesu makense Galilee ramluong pakhiangna dinchia mide. 

Jesu Niu Maidungtu Wikhaibo 
(Mt 8.14-17; Lk 4.38-41) 

29Jesu nai pakhommaidung, khatdi Jacob nai John jaojiu maduiky situ phut lujiu 
Simon nai Andrew kyga tad mide. 

30Siga Simon naise kakhunjiu paziga jibambose, Jesu wangji-wangkari pakhuga 
paokhaide. 

31Siga paniu pakhuga tadlujiu paben jusu khaiboga, kakhunbose winuang mide; 
sichiujiu paniu buangsu lujiu paliutu akhikhai sude. 

32Naimik kiujiu, chawanse wang miboga maidung siniu Jesu khuga mara-sathiu 
maidung khatdi rasa phungmaidungtu maluang wangde. 

33Sibo namdiga bammai hina, sibo ky kamaga wang madui sude. 

34Siga Jesu niu mara sathiubo mai hinatu wikhai bide, khatdi rasa 
phungmaidung tudi hathonpad khaide. Paniu rasadung situ pijiu wadi dinpad 
khai makge, palamra paliuniu patu saolo chiubo sibamme. 

Jesu Niu Galilee Ga Dinronbo 
(Lk 4.42-44) 

35Pasaibo nai nsuan-kalu, ting benpad makhaboga, Jesu niu buangsu lujiu sibo 
kyse phutlujiu tadmide. Sibo namdak gasu katingjingbo bamlam kakheng 
thiura tadmide. 

36Siga Simon nai pakahmaidung siniu patu phiutad sude, 

37sichiujiu paliuniu patu daoluboga, pakhuga din-e, “Mai hinaniu natu 
phiukinbo-e.” 

38Chiudi Jesu niu paokakge, “Aliuniu haibo mungga bambo namdung gadi 
tadrabo-e, palamra haijengniu I wangbo-e.” 

39Sichiujiu Galilee ramluong pakhiangnaga dinron tadjiu maduikyga katikhai-e 
, khatdi rasadungtu hathon pad khaide. 

Jesu Niu Nphenmai Khattu Wikhaibo 
(Mt 8.1-4; Lk 5.12-16) 

40Nphenmai khatniu Jesu khuga wangjiu, khudung kiujiu patu nkha khaira 
khengjiu din-e, “Nangniu sui-e sai, atu kam masan khai ngamme.” 

41Jesu niu patu lungsaboniu phuilujiu, patu kaba khaijiu din-e, “Iniu natu 
suikhai-e, masan milo.” (Ka-nphenbo rapot haitu masan kamakbo gu-e chiujiu 
lubo-e). 

42Siga ka-nphenbo piuse masannuang mide. 

43Sichiujiu Jesu niu pakhuga chamtan pikhai lujiu langkhai mide. 

44Paniu pakhuga din-e, “ Kinglo, haise mai khat khugadi din mane. Chiudi 
singku khuga tadlujiu natu piphui khailo, sichiujiu Mose gu chamtan saisuijiu, 

mai hinaniu tuhoira nang masan mide chiubo silura rathak maniase kadkhai 
milo.” 

45Chiudi sinapiu siniu sibo chamse pabam hinaga dinron-tad mide. Paniu din 
mathiuju kami jengniu Jesu se namdiga madujiu tad ngamlak mide. Sichiujiu 
tingjingbo bamga paronna bam mide, sigadi maidung siniu pabam hina lamsu 
pakhuga wangde. 

Mark 2 

Jesu Niu Papumphan Kashaibo Piutu Wikhaibo 
(Mt 9.1-8; Lk 5.17-26) 

1Sibo saiga Jesu niu Capernaum ga wanglande, sichiujiu pase chakyga wang 
bamme chiubo sichia mide. 

2Siga maidung siniu wang madui subo tingga bamkhai radi hamide, kamunki 
katangna chapphui mide. Jesu niu siga tachamse katikhai sude. 

3Siga maidung khang madainiu papumphan kashaibo piu khattu pakhuga 
ponwangde. 

4Chamai kengju mibo jengniu, Jesu khuga paliuniu patu ponwangtang lulak 
mide. Sijengniu chaky npomse ranput lujiu, paliuniu sinatu talaiga maji khai 
lujiu patun-ga phutkiu khaide. 

5Jesu niu paliugu malumse dejiuga dilo chiubo ngao lujiu papumphan shaibo 
piu khuga din-e, “ Anayo, na-nuanse kuak khai mide.” 

6Siga ntao bammai Tacheng-tajai katipaodungse paliu ronna maning sude, 

7“Paniu dechiujiu Tingwang tu din masabam jiulo? Mai khatniudi nuan hai kuak 
khai ngamra ha-e, Tingwang ronna nuan kuak khai ngambo-e!” 

8Paliuniu maningbose Jesu niu silujiu, paliu khuga din-e, “Naliuniu dekamjiu 
sichiu maningbam jiulo? 

9Papumphan shaibo piu khuga hai ‘Na-nuanse kuak khai mide,’ chiu dinbo siniu 
malama, maksai ‘Sulo, nazihamse pon lujiu tad sulo,’ chiubo siniu malalo? 

10Iniu naliu khuga dinlen khai bine, chiubora Chamai Nahpiu siniu kadihpiriga 
nuan kuak khaira pumtan bamme.” Sichiujiu paniu papumphan shaibo piu 
khuga din-e, 

11“Iniu nakhuga dinbo-e, nazise pon lujiu nakylam wang sulo!” 

12Paliu mathiuse phuijiu bamboga sinapiuse sulujiu, pazihamse pon lujiu 
kalangjiu tadwang mide. Paliu mathiuse paliu suang hamide, khatdi Tingwang 
tu thuonjiu haichiu dinsude, “Aliuniu wadaodi haikumbo ngao matai makha-e!” 

Jesu Niu Levi Tu Kubo 
(Mt 9.9-13; Lk 5.27-32) 

13Jesu niu Galilee Ajai hugen lamse tadlan mide. Siga maidung kakengkha 
pakhuga wangjiu, paniu paliutu katikhai sude. 

14Sichiujiu paniu tadkiuboga Alphaeus nahpiu, ramkha khapiu pazanniu Levi 
kubo siniu, pagu chakamkyga ntao bamniubo ngaode. Jesu niu pakhuga din-e, “ 
Asai suilulo.” Siga Levi niu sulujiu pasai suitad mide. 

15Pasai naikhat Jesu niu Levi kyga katiu tiubam niude. Siga ramkha khamai 
khatdi nuan phungmai kengkhadi Jesu saisui kin-e, khatdi patu maluang lujiu 
tiu ncham bamme, siga pakhommaidungdi kuang-kai gase maluang tiu ncham 
bamme. 

16Sise Tacheng-tajai katipaodung chiubora Pharisee maidung siniu, Jesu niu 
nuan phungmaidung nai ramkha khamaidungtu maluang tiu ncham bambose 
ngaolujiu, pakhommaidung khuga maniu-e, “Paniu dekamjiu ramkha 
khamaidung nai nuan phungmaidungtu maluang tiubam jiulo?” 

17Jesu niu paliu chamse chiulujiu, paliutu haichiu paokakge, “Papum kawibo 
maidung lengra phaimiu pageng ha-e, chiudi mara-sathiumaidung leng-e. Ira 
tacheng matipmaitu kura wangbo makge, chiudi nuan phungmaidungtu kura 
wangbo-e.” 

Kalum Ribo Lamga Maniubo 
(Mt 9.14-17; Lk 5.33-39) 

18Sibo tingga John Baptist saisuimai, khatdi Pharisee maidungra kalum rijiu 
bambo-e. Siniu maidung khangsianiu Jesu khuga wanglujiu haichiu maniu-e, 
“John Baptist pakhommaidung nai Pharisee maidungniu kalum rijiu bamboga 
dekamjiu nakhommaidungra kalum rimak jiulo?” 

19Jesu niu paokakge, “Naopaopiu siniu pakahmaidungtu maluang bamboga, 
dechiujiu paliu katiu tiumakjiu makim bam ralo? Sichiu makge. Naopaopiu 
siniu paliutu maluang bam thenna wadaodi paliu katiu makimbo pajai makge. 

20Chiudi naopaopiu situ paliu khugasu puitad mibo tingmikse wang sune, siga 
paliu kalum risu rabo-e. 

21“Mai khatniu ntiang kaguangboga, chafai kasanbo khopkhai sai, kasanbo fai 
siniu kaguangbo fai situ jukek madimi rabo-e. 

22Maksai mai khatniu chamigibung kaguangboga, jaw kasanbo liangkhai lakge; 
paniu liangkhai bisai, chamigi bungse puakpangmi rabo-e; sichiujiu jaw sidi, 
chamigibung sidi hami rabo-e. Siniu kasanbo jaw leng kasanbo chamigibung 
thin rabo-e!” 

Tabamnai Lamga Maniubo 
(Mt 12.1-8; Lk 6.1-5) 

23 Tabamnai khatga Jesu niu luzam khatga tadwang-e, siga patu maluang tad 
kinbo pakhommaidung siniu chamiubui marut lujiu tiusude. 

24Siga Pharisee maidungniu Jesu khuga din-e, “Phuilo, nakhommaidung hainiu 
kambambo hai aliugu Tacheng-tajainiu suimakbo-e!” 

25Jesu niu paokakge, “David niu wa tiura hamibo tingga paniu degu kamkhai 
milo chiubo naliuniu wadaodi kentao mak jiuma? Pah khatdi pamaidung siniu 
mariu miboga, paniu Charakygase ngut lujiu Tingwang leng kadkhai mibo 
taruakse tiumibo-e. 

26Haise Abiathar niu Dibo Singku thiu kinbo tingga pad mibo-e. Aliugu 
Tacheng-tajai sai suisai, haise singku maidung ronna tiurabo taruakge; chiudi 
haise David niu tiu mide, khatdi pamaidung lengdi pikhai mide.” 

27Jesu niu munkomjiu din-e, “Tabamnai haise chamaina leng wira damkhaibo-
e, chamaina haitu Tabamnai leng damkhaibo makge. 

28Sichiujiu Chamai Nahpiu haise Tabamnai gu papao si-e.” 

Mark 3 

Paben Kashaibo Piu Khat 
(Mt 12.9-14; Lk 6.6-11) 

1Sichiujiu Jesu niu maduikygase wanglanboga, paben kashaibo piu khat 
bamniu-e. 

2Jesu tu din masakhai nijiu bammai khangsia siniu, pah Tabamnai maitu wikhai 
suma chiubo phuijiu bamme. 

3Jesu niu paben kashaibo piu khuga din-e, “Pamasuang hailam wanglo.” 

4Sichiujiu paniu maidung khugase maniu-e, “Aliugu Tacheng-tajai siniu 
Tabamnai nde kamra suikhailo? Nkha khai rama, maksai kam masa khai ralo? 
Mai khattu rankhai rama, maksai kam maha ralo?” Siga paliu wakhatnadi din 
makge. 

5Jesu niu palung pomjiu paliutu awajiu phui sude, chiudi paliu jengniu palung 
aman mak lan-e, palamra paliu lungse tandi tan-e khatdi maodi mao-e. Sichiujiu 
paniu uinapiu khuga din-e, “Naben ntha padlo.” Paniu paben ntha padboga 
pabense wimide. 

6Sijengniu Pharisee maidungse maduiky situ phut lujiu, Herod rupmaitu 
aruang lujiu Jesu tu kamshatra leng makhiam thiu sude. 

Ajai Mungga Maidung Khattu Adaobo 
7Jesu nai pakhommaidungse Galilee Ajai lamse tadmide, siga maidung mendi 
khatniu pasai suitad kinne. 

8Paliu hai, Galilee lamsu, Judaea lamsu khatdi Tyre nai Sidon namdi mung 
lamsu wangbo-e. Paliuniu Jesu khuga wangbo sira paniu kamkhai mibose 
chiulubo gasu-e. 

9Maidungse kengju mibo donniu, patu kam maomi makra, paleng aliam khat 
kaden khaira dinkhaide. 

10Paniu thiu-niu maidung hinatu wikhai bibo jengniu, mara sathiubo mai hina 
siniu patu niatao khaira ahi karenjiu bamme. 

11Sichiujiu rasa phungmai siniu patu ngaoboga, pamasuangga nkhuang kiu-e 
khatdi paliu khuan tanjiu sen-e, “Nang hai Tingwang Nahpiu si-e!” 

12Jesu niu rasa khugase pahai saolo chiubo din makra chamtan tanjiu pikhaide. 

Jesu Niu Khang Kariu-Je-Niakiutu Khommai Leng Kadabo 
(Mt 10.1-4; Lk 6.12-16) 

13Sigasu Jesu niu ramluong khatga khang lujiu, paniu lunibo maidungtu paleng 
kada khaide. 

14Paniu paliu khang kariu-je-niakiutu kulujiu, paliu khuga din-e, “ Naliu akhuga 
bamra, Iniu naliutu kada lubode; sichiujiu naliuniu dinron tadra Iniu naliutu 
langkhaine. 

15Sichiujiu naliuniu rasadungtu hathon ngamrabo pumtanse daorabo-e.” 

16Paniu kadalubo mai khang kariu-je-niakiu sira: Simon (Jesu niu pazanse Peter 
chiujiu kukhai-e). 

17Jacob khatdi pasai kariupiu John, panai hai Zebedee nahpiu kania-e (Jesu niu 
panaitu Boanerges, chiujiu kukhai-e, parambara, “Tingthung mai,” chiubo-e). 

18Andrew, Philip, Bartholomew, Matthew, Thomas, Alphaeus nahpiu Jacob, 
Thaddaeus, lungthiubo Simon, 

19khatdi patu jonrabo piu Judas Iscariot paliu si-e. 

Jesu Nai Beelzebul 
(Mt 12.22-32; Lk 11.14-23; 12.10) 

20Sigasu Jesu niu paky lam malanwang mide. Siga maidung kengsuikha 
wanglanbo jengniu Jesu nai pakhommaidungse katiu tiurabo wandi hamide. 

21Maidungniu, “Para kaluang mide,” chiu dinbo jengniu pakikhun mainiu patu 
maluangra wangde. 

22 Siga Jerusalem lamsu wangmai, Tacheng-tajaigu katipaodung khangsianiu 
haichiu din-e, “Pakhuga Beelzebul bamme! Rasa wangpiu siniu hathonpad 
ngambo pumtan hai patu pikhaibo-e.” 

23Sijengniu Jesu niu maidung situ pakhuga kuwang lujiu din champanbo thiujiu 
paliu khuga din-e, “Satan niu dechiujiu Satan tu hathon padralo? 

24Kadih khatniu paliu ronna njanpad lujiu paliu karai chari thiujiu aphensai, 
paliuse hami rabo-e. 

25Kikhun khatniu njanpad lujiu aphensai, paliu kaomi rabo-e. 

26Sikumjiu Satan wang kadihse njan misai, sise tingtheng lakge, chiudi kaomi 
rabo-e khatdi sise hami rabo-e. 

27“Katanbo piu situ ratmanmi makthen, mai khatniudi paky kampang lujiu 
pagu maniadungse sunglu lakge; chiudi patu ratman lubo sainiu, ngutlujiu pagu 
maniase sung rabo-e. 

28“Iniu naliu khuga pachang paling dinbo-e, maidunggu nuan hina khatdi 
paliuniu kasabo dinbo hina bamliudi, sise kuak khai bine. 

29Chiudi mai khatniu Masanbo Hiupuina situ din masa-ye sai, patura wadaodi 
kuakkhai lakge, palamra paniu halan silakbo nuanse ten mibo-e.” 

30(Jesu niu haise dinbo rambara, maidung khangsianiu din-e, “Pakhuga kasabo 
hiupuina bamme,” chiujiu dinbo jengniu-e). 

Jesu Pui Nai Pasingna Maidung 
(Mt 12.46-50; Lk 8.19-21) 

31Siga Jesu singnamai nai papuise wangtangde. Paliuniu siga wanglujiu, patu 
phiu bamme chiubo chamse pakhuga paokhaide. 

32Jesu mungga ntaobam maidung siniu pakhuga din-e, “Phuilo, kajenglam 
napui nai nasingna maidungniu natu npaokhai nijiu chapkhuan bamme.” 

33Jesu niu paokakge, “Asingna maidungse saolo? Apuise saolo?” 

34Paniu pamungga ntao magui bam maidungtu phuilujiu din-e, “Phuilo, haise 
apui-e, khatdi asingna maidung si-e! 

35Palamra Tingwang luni kambam maidungse asingna mai-e, atanpui mai-e, 
khatdi apui-e.” 

Mark 4 

Chalin Marukbotu Din Champanbo 
(Mt 13.1-9; Lk 8.4-8) 

1 Jesu niu Galilee Ajai hugen gasu katikhai lansude. Maidung wang maduibose 
kengju mibo jengniu, paniu aliam khat lungga ngutjiu siga ntao kiude. 
Maidungse Ajai hugen gase chap magui bamme. 

2Paniu paliutu katikhaiboga, din champanbo thiujiu katikhai-e. Sichiujiu paniu 
paliu khuga dinsude: 

3“Kinglo, mai khatniu chalin marukra tad padde. 

4Sichiujiu paniu luzamga alinse maruk suboga, kasianiu npuiga taokhaide, sise 
thingnaniu wangjiu khoitiu lude. 

5Kasianiu taniang kengmakbo turaliga taokhaide; alin pumse majadjiu 
puakkhang-e, palamra taniangse kengmakbo donniu, alinse puakkhang 
nuangbo-e. 

6Sichiujiu naimik padjiu naimik thaokhai suboga, alinbangdungse pamen 
sukmakbo jengniu kuinuang mide. 

7Kasiara tathujiuga taokhaijiu sibo bangdungse puakkhang-e, chiudi pasy masi 
ngamlak mide, palamra tathubang siniu sibo bangdungtu lungjin mide. 

8Chiudi kasianiu kadihtam kawiboga taokhaijiu, sibo bangdungse 
puakkhangjiu pasy kengjiu maside. Sichiujiu kasianiu samriu, kasianiu riak-
charuk khatdi kasianiu kai chiujiu maside.” 

9Jesu niu munkomjiu din-e, “Pakuon bammai hina nking lulo!” 

Din Champan Khaibo Lam 
(Mt 13.10-17; Lk 8.9-10) 

10Jesu niu paronna bamboga, pachamse chiulumai khangsia maidung nai 
pakhommaidung khang kariu-je-niakiu siniu pakhuga wanglujiu paniu din 
champan khaibo rambase maniu-e. 

11“Naliuleng Tingwang gu Chawangdihgu kakungbose pikhai mibo-e,” chiujiu 
Jesu niu paokakge. “Chiudi lenlam bammai lengra pakhiangna hai din champan 
khaibo thiujiu pikhaibo-e.” 

12Sichiujiu: ‘Paliura phuijiu bamdi ngao lakge, paliuniu nkingjiu bamdi silakge; 
palamra paliuniu ngaolusai, khatdi silusai Tingwang khuga mariwang sai,, 
paniu paliu nuanse kuak khai mirabo-e.’” 

Chalin Marukbotu Din Champan Khaibo Ramba Jesu Niu Dinkhaibo 
(Mt 13.18-23; Lk 8.11-15) 

13Sichiujiu Jesu niu paliu khuga maniu-e, “Din champan khaibo haitu naliuniu 
simak jiuma? Sichiusai, dechiujiu kaki-kibo din champan khaibo situ naliu 
singamlu ralo? 

14Chalin marukbo piu siniu, Tingwang ladkeng marukbo-e. 

15Chalin kasianiu npuiga taokhaiboga thingnaniu khoitiu lubose kumjiu 
maidung siniu chiukhai gapboga, Satan niu paliu khugasu luthon mibo-e. 

16Turaliga taokhai mibo kasia siniu, ladkengse paliuniu chiukhaiboga paliu 
chun wijiu lukhaibo-e. 

17Paliu lungchun kasuklam mengtang makbo jengniu sise tingtheng makge. 
Sijengniu paliuniu chiukhai lubo ladkeng jengniu magenthiu chariubo khatdi 
mathadbo wangsai paliu kaonuang mibo-e. 

18Khangsia maidung siniu tathu jiuga taokhai mibo kumjiu, paliudi ladkengse 
chiulubo-e. 

19Chiudi haibo ringting jengniu chalung pujiu, chakhiu chalan masenbo khatdi 
katam tambo lunidung siniu ladkeng situ kam maha mijiu pasy masi makbo-e. 

20Chiudi khangsia maidung sira kadihtam kawiboga taokhaijiu pasy kengjiu 
masibo kum, paliuniu ladkengse lukhaijiu, khangsianiu samriu, khangsianiu 
riak-charuk khatdi khangsianiu kai chiujiu masibo-e.” 

Takam Hangga Chamibung 
(Lk 8.16-18) 

21 Jesu niu dinkiu lan-e, “Mai khatniu chamibung matao lujiu takam hangga 
maksai tazi hangga dungkhai rama? Maksai paniu chamibung kai rigase 
dungkhai ralo? 

22Mahinbo hinase din madupad rabo-e, khatdi gomkhai bambo hinase lepad 
rabo-e. 

23Pakuon kabam hina nking lulo!” 

24 Paniu paliu khuga din lan-e, “Naliuniu chiulubo hinase naliu lungchun ga khai 
lulo! Naliuniu maidungtu ladjan thiubo kumjiu, Tingwang niu naliu tudi ladjan 
thiune, sisuangdi nkiujiu thiu sune. 

25Poinakha kabambo pakhuga khaisan bine, wadi kahabo piu khugasu 
poinakha bambo sidi luthon mine.” 

Pokkhangbo Alin Bangtu Dinramba Khaibo 
26Jesu niu din lan-e, “Tingwang gu Chawangdih haira maipiu khatniu paluga 
chalin maruk khaibo kumbo-e. 

27Paniu nchun jilujiu, nsuan padbo wan-ga alindungse puakkhang bamniude. 
Chiudi haise dechiu padmi jiulo chiubo paniu silu makge. 

28Sibo kadihtam siniu sibo bangdungtu pidi khangjiu, pasy masi sude; raiboga 
pabuan, sibosai pabui, sibo saiga pasy masi padde. 

29Sichiujiu pasyse minsubo tingga, khatdi atiatting wangboga, papaopiu siniu 
pagu nkhoina thinlujiu paluse gesude. 

Njengsiutu Din Champan Khaibo 
(Mt 13.31-34; Lk 13.18-19) 

30“Aliuniu Tingwang gu Chawangdih haitu dechiujiu din kada ralo?” chiujiu Jesu 
niu maniu-e. “Aliuniu dekumbo din champanbo thinjiu haisitu din kadakhai 
ralo? 

31Haise kadihpiriga siamthubo njengsiu kumbo-e, chiudi haise maipiu khatniu 
khoilujiu lingkhaijiu puakkhangboga, 

32pakak khat saiga dikhangjiu, dithubo bangse thiumibo-e. Sichiujiu sibo 
kedungse disuikhangbo ga thingnadung siniu wangjiu siga paliu sip 
ponkhaide.” 

33Jesu niu haichiu maidung khuga dinron tadboga, haichiu din champan khaibo 
siniu dinjiu katikhaide. 

34Din champan khaibo jaomakjiu paniu paliutu wadaodi katikhai makge. Chiudi 
paniu pakhommaidung situ majang tambo wan ga paliu khuga wahina hai din 
masan khaibi-e. 

Jesu Niu Tingthung-tingkaitu Khambo 
(Mt 8.23-27; Lk 8.22-25) 

35Sibonai chawanse Jesu niu pakhommaidung khuga din-e, “Aliuniu Ajai uigen 
khat lamse kenpadkhe.” 

36Sichiujiu paliuniu maidung situ phutkhai lujiu, Jesu niu bambo aliam lung 
gase ngutde. Siga aliamdung kakidi bamme. 

37Siga tingthung-tingkai katanbo khat wangjiu aliamse tadui nphumjiu malinra 
kum mide. 

38Siga Jesu ra aliam milamse kiulujiu chakhum makhum lujiu jipbam mide. Siga 
pakhommaidung siniu patu makiangjiu din-e, “Katipao yo, aliu shailajiu 
bamme, haise nangniu manangkhai mak jiuma?” 

39Jesu niu sulujiu tingthung-tingkai situ kasanjiu din-e, “Saomilo,” khatdi tadui 
kasuak bambo situ ru-e, “Mathak milo.” Siga tingthung-tingkaise saojing mide, 
khatdi rim-rim mide. 

40Sichiujiu Jesu niu paliu khuga din-e, “Dekamjiu naliu haijiukha charen-ale 
jiulo? Naliu malum hakha jiuma?” 

41Chiudi paliura pingchang ping mide, khatdi khat-khat khuga dinsude, 
“Hainapiu hai saolo? Tingthung-tingkai khatdi tadui kasuakbo siniudi palad 
piu-e!” 

Mark 5 

Jesu Niu Rasa Phungbo Piu Khattu Wikhaibo 
(Mt 8.28-34; Lk 8.26-39) 

1Sichiujiu paliuniu Galilee Ajai hugen khatlam, Gerasa kadih lamse wangtangde. 

2Jesu niu aliam gasu npad gapboga, charaw lamsuniu wangbo piu khatniu patu 
adaode. 

3Hainapiu hai rasa phungbo jengniu charaw lam lungbambo-e. Chagiriang niudi 
patuse ratman silakjiu bambo-e. 

4Paphi pabense wajiukha ratman khai bidi paniu sibo giriangse kamtap-tap 
lujiu pakmi mibo-e. 

5Nchun n-nien simakjiu pahai charaw lam khatdi maluang lam rontadjiu, 
marajiu khatdi patu paronna tatuniu kadi ajamjiu kinbo piu-e. 

6Paniu Jesu tu ngaoluboga, pakwang, pamaga makhum kiude, 

7Khatdi pakhuan tanjiu din-e, “Kuthubo Tingwang Nahpiu, Jesu yo, atu dekam 
khaira nangniu machun jiulo? Tingwang zan gasu Iniu khengbo-e, atu sajai 
pikhai tulo!” 

8(Paniu haise dinbora Jesu niu pakhuga haichiu dinbambo donniu-e, “Kasabo 
hiupuina yo, hainapiu khugasu npad milo!”) 

9Sijengniu Jesu niu pakhuga maniu-e, “Nazan sao kulo?” Paniu paokakge, 
“Azanra Dungdi chiu-e, palamra aliu riak hai kengsui-e.” 

10Sichiujiu paniu sibo luongriang gasu hathonmi makra Jesu khuga khengjiu 
bamme. 

11Sibo maluangphi gase kavak dungdi khat tangunjiu bamme. 

12Kasabo hiunadung siniu Jesu khuga kheng-e, “Aliutu kavakdung rong gahai 
pi-ngut khailo.” 

13Sichiujiu paniu paliutu suikhaiboga, rasadung siniu sibo piu khugasu npad 
lujiu kavakdung rong gase ngut mide. Siga kavakdung sang nia jiukha bambose 
chakhaolam jongkhaijiu ajai lung gase jongkhai kam mide. 

14Kavak khuanmaidungse paktadjiu, namdi lam khatdi luzam lamse padmibo 
chamse dinron tad mide, sichiujiu maidung siniu degu padmilo chiubo phuira 
tad karen sude. 

15Paliuniu Jesu khuga wangboga, rasa phungbo piu siniu pafai-pani khai mawi 
lujiu ntao bamniubo ngaoboga ping mide. 

16Rasa phungbo piu khuga khatdi kavakdung khuga degu pad milo chiubo 
ngaomaidung siniu, maidung khuga dinkhaide. 

17Sijengniu paliuniu paliu kadihse phut lujiu tadmira Jesu khuga kheng-e. 

18Jesu niu aliamse tong lujiu tadmira kamsubo tingga, rasa phungbo piu siniu 
pakhuga kheng-e, “I nasai suitad khaine.” 

19Chiudi Jesu niu patu suikhai makge. Sibosung, paniu pakhuga din-e, “Nakylam 
malan wang lujiu, Rapiu niu naleng dejiukha kamkhai bilo chiubo chamse paliu 
khuga dinkhai bilo.” 

20Sijengniu sibo piu siniu, Namdi Kariu gase tadlujiu, Jesu niu paleng degu 
kamkhai bilo chiubo chamse dinron sude; sichiujiu sibo cham chiulu maidung 
hina paliu suang hamide. 

Jairus Nahpui Nai Jesu Fairi Dikhaibo Pui 
(Mt 9.18-26; Lk 8.40-56) 

21Jesu niu Ajai hugen khat lamse wanglanboga, maidung kakengkhaniu 
pakhuga wangde. 



1710 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

22Maduiky gu chakampao, Jairus di siga wangde, paniu Jesu tu ngaoboga, 
pakwang paphiga makhum kiude. 

23Sichiujiu paniu kheng matanjiu kheng-e, “Anahpui hai mara-matanjiu 
bamme. Siniu lungsajiu akyga wangkhaijiu patu dikhailo, sichiusai pah wilubui-
e khatdi ringlubui-e.” 

24Siga Jesu niu pasai suilujiu tadpadde. Siga maidung kengkha patu khommadui 
lujiu tad kinne. 

25Siga maipui khat takum kariu-je-niakiu tazai wangmibo pui bamme. 

26Sibo pui siniu pagu kabambo ponpadjiu, chapiu-chaga kasimai, phaimiudung 
khuga akhikhai mibo-e, chiudi wibibo thiu makjiu sabi-bi mibo-e. 

27Paniu Jesu rachamse chiuluboga, paniu maidung ruang gasu pasailam wang-
e. 

28Paniu haichiu maning-e, “Iniu pafai-rise dikhai sai, wimi sune.” 

29Sichiu maning lujiu, paniu wang pafairise dikhaiboga, paniu tazai bambose 
winuang mide, khatdi palung chun gasu niudi parapotse wimide chiubo simide. 

30Sibo wan siakga pakhu gasu pumtan npad mide chiubo Jesu niu mide. 
Sijengniu maidung khulam paniu mariwang lujiu din-e, “Saoniu atu dijiulo?” 

31Pakhommaidung siniu paokakge, “Maidung haijiu khaniu natu khom 
maguiting bambo hai nang ngao bamlujiu dechiu, ‘Saoniu natu dijiulo,’ chiubo 
maniu jiulo?” 

32Chiudi sise saoniu dikhai jiulo chiubo Jesu niu ajangjiu phui bamme. 

33Maipui siniu pakhuga degu padmi jiulo chiubo paniu siluboga, pingboniu 
masandi-dijiu wang, paphiga makhum kiujiu, pakhuga padmibo hina 
paokhaide. 

34Jesu niu pakhuga din-e, “Anahpui yo, nagu malum siniu natu wikhai mide. Agi-
manaijiu tadsulo, khatdi nagu thiuniubo hina wimi sulo.” 

35Jesu niu haise din bamboga, Jairus ky lamsu walangtadmai khangsia wangjiu 
din-e, “Nanahpuise shai mide. Dekamjiu nangniu Katipao situ kampujiu bam 
ralo?” 

36Paliuniu dinbambo situ, Jesu niu chiu makbo kumjiu pakhuga din-e, “Manang 
mane, malumgap bamlo.” 

37Sichiujiu paniu Peter khatdi Jacob nai pasai kariupiu John tu makjiu 
kakimaitu pijiu pasai suikhai makge. 

38Paliuniu chakampao kygase wangboga, maidung siniu kap-huijiu bambo 
khatdi nkhiamjiu bambose ngaode. 

39Paniu kalunglamse ngut lujiu paliu khuga din-e, “Dekamjiu naliuniu 
haichiujiu kapbam jiulo? Ngena hai shai makge, pahai jibambo-e!” 

40Siga paliuniu patuse nui sude, chiudi paniu paliu mathiutu lenlam hapad 
mide, sichiujiu ngena pui nai papiu khatdi pakhommai khang sum situ puilujiu, 
ngenatu majikhai bambo kichen gase ngutde. 

41Paniu ngena bense julujiu pakhuga din-e, “Talitha koum,” chiubo rambara, 
“Ngena yo, sulo,” chiujiu Iniu nakhuga dinbo-e. 

42Siga pah buangsu nuang mide, khatdi tad mariu sude. (Pahai tingkum kariu-
je-niakiu khangmibo-e). Haise padboga paliu suang hachang hamide. 

43Chiudi haise mai khuga din makra Jesu niu chamtan pikhaide, khatdi din-e, 
“Wa tiura paleng pikhai bilo.” 

Mark 6 

Jesu Tu Nazareth Ga Lukhai Makbo 
(Mt 13.53-58; Lk 4.16-30) 

1Jesu niu sibo bamse phut lujiu, pakhommaidung situ pakiluang lamse maluang 
lujiu wangde. 

2Tabamnaise paniu maduikygase wang lujiu katikhai sude. Siga maidung 
kengkha bamme, sichiujiu paniu katikhaibo gase paliu suang hajiu din-e, “Paniu 
pakhiangna haise delamsu silu jiulo? Dechiujiu paniu tasibo tienkamdung hai 
kamlu jiulo? 

3Pahai Mary nahpiu, tasingsiam kambo piuse makma? Pahai Jacob, Joseph, 
Judas khatdi Simon singnapiuse makma? Patanpui maidung haiga bambo 
makma?” Sichiujiu paliuniu patu lukhai makge. 

4 Jesu niu paliu khuga din-e, “Phaimiukakung situ parammai nai pasingnadung 
siniu makjiu, pabam hinaga chakhuang thiubo-e.” 

5Siga paniu thiuniumai khangsia piriga paben kaba khaijiu wikhaibo, makjiu 
katam-tambo tasibo tienkam kamlu makge. 

6Maidung siniu paliu malum wadi kahabo jengniu pasuang hamide. 

Jesu Niu Khommai Khang Kariu-je-niakiu situ Langpadbo 
(Mt 10.5-15; Lk 9.1-6) 

Sigasu Jesu niu sibo wenjengga bambo namdung lamse rontadjiu katikhai sude. 

7Paniu pakhommaidung khang kariu-je-niakiu situ kulujiu, khang nia-nia 
thiujiu langkhaide. Paliuniu rasadungtu hathonpad ngambo pumtanse paliu 
khuga pikhaide, 

8khatdi paliu khuga chamtan pikhaide, “Naliuniu nbin tadboga, tathun makjiu, 
taruak, takheng tiubo beng, khatdi takhao lungga tasen-chalan wakhatdi 
phungtad mane. 

9Chaphitop khailo, chiudi ntiang malin phung mane.” 

10Paniu paliu khuga dinkiu lan-e, “Naliuniu nam khatga wangboga, naliutu 
lukhaibo kygase, sibo bam phutlan makthen siga bamlo. 

11 Naliuniu pabam khatga wangboga, naliutu lukhai maksai, khatdi naliu cham 
lukhai maksai, siga bamkhai mane, khatdi naliu phiga tabuise kasampad milo. 
Siseniu paliutu kachan khaibo-e.” 

12Sichiujiu paliuniu maidung lung pili khaira, khatdi paliu nuan gasu mari lura 
dinron tadde. 

13Paliuniu rasadung kakeng khatu hathonpad khaide, khatdi thiuniu maidung 
kakengkha riga wasa nunkhaijiu paliutu wikhai bide. 

John Baptist Shaibo 
(Mt 14.1-12; Lk 9.7-9) 

14 Tuhoira, haidungse Chawang Herod niu chiulude, palamra Jesu gu kendi hai 
pabam hinaga chiuchia mide. Siga maidung khangsianiu din-e, “John Baptist 
ringwanglan bamme! Sijengniu pakhuga pumtan hai bambo-e!” 

15Maidung khangsianiu din-e, “Pahai Elijah-e.” Chiudi khangsianiu din-e, “Pahai 
phaimiukakung khatle, ndagu phaimiukakung khat kumbo-e.” 

16Haise Herod niu chiuluboga, paniu din-e, “Pahai John Baptist si-e, Iniu papee 
dangmibo si-e, chiudi pah ringwang lanbo-e.” 

17Herod papum siakniu John tu minra khatdi ratlujiu kavangkyga khai mira 
chamtan pikhai mibo-e. Herod niu haichiu kambora, paniu maluang lung 
bambo pasingna Philip nao, Herodias donniu-e. 

18Siga John Baptist niu Herod khuga dinjiu bambo-e, “Nangniu nasingnapiu 
naotu maluang lungbo hai pajai makge.” 

19Sijengniu Herodias niu John Baptist tu palung pomchang pomjiu, patu 
kamshat mira phiu bambo-e, chiudi Herod bambo jengniu sise kam ngamlu 
makge. 

20Herod niu John tu nping-e, palamra John hai kawibo khatdi masanbo mai-e 
chiubo paniu si-e; sijengniu patu paniu wadi kam makge. 

21Kanamboga, Herodias niu pawan kawibo khat daolude. Haise Herod tu 
manabo tingmik, paniu chakampaodung, riphenpidung khatdi Galilee namdiga 
jupaodungtu maluang katiu tiubo nai-e. 

22Siga Herodias nahpui siniu wanglujiu chalen lenboga, Herod tu khatdi 
pagiang maidungtu pikim khaide. Sijengniu chawang siniu aliupui khuga din-e, 
“Nangniu degu lunilo? Nangniu lunibose pikhai bine.” 

23Paniu ladriat thiujiu pakhuga din-e, “Nangniu khengbose Iniu pikhai siakne, 
awang kadih paphan tangbo pikhai bine.” 

24Sijengniu sibo aliupui siniu npad lujiu papui khuga maniu-e, “Iniu degu 
khengralo?” Siga papui siniu ladtikhai-e, “John Baptist peese khenglo.” 

25Aliupui siniu malanwang lujiu chawang khuga kheng-e, “Tuhoisiak John 
Baptist peese chakuang khatga khailujiu ponwangbotu Iniu luni-e.” 

26Tuhoira chawang hai palung magenthiu chang magenthiu mide, chiudi paniu 
pagiangmaidung suangga ladriat khai mibo jengniu kalan lulak mide. 

27Sijengniu John peese ponwangra, paniu akhemai khattu chamtan pikhaide. 
Sichiujiu akhepiu siniu kavangky lam tadlujiu John peese dangmide; 

28khatdi paniu chakuang khatga khailujiu ponwang aliupui khugase pikhai 
mide. 

29Haise John pakhommaidungniu chiuluboga, paphawse ponwang nphum 
mide. 

Jesu Niu Maidung Sang Mangiutu Kikhaibo 
(Mt 14.13-21; Lk 9.10-17; Jn 6.1-14) 

30Khommaidungse malanwang Jesu tu adaojiu paliuniu kamkhai mibo khatdi 
paliuniu katikhai mibo hinase pakhuga paokhaide. 

31Siga maidung tadpad tadngutjiu bam maidungse kengju mibo jengniu, paliu 
wa tiurabo wandi hamide. Sijengniu paniu paliu khuga din-e, “Aliu ronna 
pabam katingjingbo lam tadkhe, sichiujiu naliudi pakak khat mathak lulo.” 

32Sichiujiu paliuniu aliam gase ngut lujiu tajingbo bam khat lam tadsude. 

33Sichiudi maidung kakengkhaniu paliutu silude, sichiujiu paliuniu paliu 
namdungtu phut lujiu, Jesu nai pakhommaidung masuang raijiu wangsude. 

34Jesu niu aliam gasu npadboga, maidung situ phuikhaiboga, lungsaboniu phui 
mide, palamra paliuse milykhuanpao habo milydung kumjiu ngaokhaide. 
Sijengniu paliutu kengjiu paniu katikhai lan sude. 

35Haise rimibo wan-e, siga khommainiu wangjiu din-e, “Haise mai kahabo 
bamme, khatdi richang-ri mide. 

36Maidung haitu langkhai misulo, sichiujiu paliuniu kanabo luzamga khatdi 
namga tiuraleng piphiu tadmi sulo.” 

37Jesu niu paokakge, “Naliuniu paliuleng wa tiura pikhai bilo.” Paliuniu 
paokakge, “Aliuniu tadlujiu rangkang kai nia man taruak liulujiu wang paliutu 
kikhailo chiu jiuma?” 

38Siga Jesu niu paliu khuga maniu-e, “Naliu khuga taruak khuang dejiukha 
bamlo? Tadlujiu phui matailo?” Paliuniu din-e, “Taruak khuang mangiu nai 
chakhapek nia bamme.” 

39Siga Jesu niu paliutu pijiu pathom thom thiujiu ntao khaira pakhommaidung 
khuga dinkhaide. 

40Sichiujiu maidungse kai thom, ringiu thom thiujiu ntao kiude. 

41Jesu niu taruak pek mangiu nai chakhapek niase thin lujiu, tinggen lam 
ngangsu lujiu, Tingwang tu thuonkiu khaide. Sichiujiu paniu taruakse phetpang 
lujiu maidung khuga njan khaira pakhommaidung khuga pikhaide. Chakhapek 
nia sidi paliu mathiu khuga sichiujiu njan khai bide. 

42Sichiujiu mai hina tiu magiu kamlude. 

43Sichiujiu khommaidung siniu tiu malipadbo chakha nai taruakse khoi 
maduiboga, chabeng kariu-je-niakiu khoiphui padde. 

44Siga katiumaise chamai sang mangiu-e. 

Jesu Niu Tadui Riga Tadbo 
(Mt 14.22-33; Jn 6.15-21) 

45Paniu maidungtu langkhai lubo saiga, pakhommaidung tudi aliam khat ganiu 
Ajai hugen khat lamse pamasuangga tadrai bamniura langkhaide. 

46Khommaidungtu ramnakhai lubo saiga, ramluong khatga kakheng thiura pah 
tadmide. 

47Chawanse wangsuboga, aliamse Ajai n-gangga bamme, siga Jesu ra kadihga 
bamme. 

48Pakhommaidungse aliam taiboga, magenthiu bamme chiubo paniu si-e, 
palamra tingkaise paliu khulam hunkhaijiu bamme, sijengniu nsuan wanchak 
sum nai charuk kakga paniu paliu khulam tadui rigasu tadwangde. 

49Sichiujiu paniu paliu mungnaga tadui rigasu tad wangbo paliuniu 
ngaoluboga, “Haise mahiu khatle” chiubo maning lujiu nping charen mide. 

50Palamra patu sichiu ngao luboga paliuse pingsui mide. Siga Jesu niu paliu 
khuga din-e, “Pingtulo, khatdi manang tulo, haise I-ye.” 

51Sichiujiu paniu paliugu aliam lung gase ngutde, siga tingkaise hunta mide. 
Sichiujiu pakhommaidungse paliu suang hachang hamide khatdi wathak thiura 
sita mide. 

52Sichiujiu chamai sang mangiutu kikhaibo rambase paliuniu sitang lumakge, 
paliu lungchun siniu makumtang lumakge. 

Jesu Niu Gennesaret Ga Thiuniu Maitu Wikhaibo 
(Mt 14.34-36) 

53Sichiujiu paliuniu Ajaise kenpad lujiu khatdi aliamse khinkhai diak lujiu 
Gennesaret ga wangde. 

54Paliuniu aliamse phutkhai gapboga, maidung siniu Jesu tu sinuang mide. 

55Pah bamme chiubo silubo jengniu sibo luongriangga bammai hinaniu 
thiuniubo mai hinatu paliu zi gasu ponwangde. 

56Sichiujiu Jesu niu tadkhaibo bam machangga, namdi gadi, luzam gadi, senky 
gadi thiuniu maidungtu puiwangjiu, pafairi nakhadi piditao khaira kheng-e, 
sichiujiu ditao khaimai hinatu wikhai bide. 

Mark 7 

Pao-peh Maidungniu Katikhaibo 
(Mt 15.1-9) 

1Pharisee maidung khangsia nai Jerusalem lamsu wangbo Tacheng-tajaigu 
katipaodung khangsia Jesu khuga wang madui bamme. 

2Siga pakhommaidung siniu, paliugu tajai saisuijiu paliu ben ntik makjiu wa 
tiubo paliuniu ngao lude. 

3(Palamra, Pharisee maidung nai Jehudi maidung siniu, paliu pao-pehdungniu 
katikhaibo saisuijiu tadkinbo-e: paliura tajai saisuijiu paliu ben ntik mawi 
maksai wa tiu makbo-e, 

4sichiujiu senky lamsuniu liuwangbose khiurai makthen tiu makbo-e. Sichiujiu 
paliuniu katam tambo tajaidung chiubora chakuang, chapiang, khatdi kakibo 
hinadi majai kamna kinbo-e). 

5Sijengniu Pharisee maidung nai Tacheng-tajaigu katipaodung siniu Jesu khuga 
maniu-e, “Dekamjiu nakhommaidung hainiu aliu pao-peh maidungniu dinkhai 
diakbose majai makjiu, paliu bense tajai saisuijiu ntik masan makjiu wa tiu 
jiulo?” 

6 Jesu niu paliutu paokakge, “Isaiah niu sailad dinkhaibo hai dejiukha majibo 
gulo! Naliu hai wasao kathiu maidung-e, sichiujiu paniu raokhai-e: Tingwang 
niu din-e, haibo maidungniu, paliu munniu atu chakhuang thiu-e, chiudi paliu 
lungchun sira, akhugasu diuchang diu-e. 

7Paliuniu atu kahum bamdi, paliuleng kagengbo ha-e, palamra chamainaniu 
kamlubo chamtanse, Tingwang gu chamtan kumjiu katikhai-e!’ 

8Sichiujiu Jesu niu din-e, “Naliuniu Tingwang gu chamtan haitu pajai khatlam 
khailujiu chamainagu chamtan situ katikhai-e.” 

9Sichiujiu Jesu niu dinkiu-e, “Naliuniu Tingwang gu chamtan haitu lukhai mak 
lujiu, naliuniu katikhaibo chamtan situ pon makura kamme. 

10Palamra Mose niu chamtan pikhai-e, ‘Napui napiutu chakhuang thiulo,’ khatdi 
‘Mai khatniu papui papiutu siangsai, pase shaimi sulo.’ 

11Chiudi naliuniu katikhaibo sira, mai khatniu papui papiutu nkha lubuibo 
bamdi, haichiu din-e, ‘Haise Corban-e’, chiubora (haise Tingwang gu-e), 

12sichiujiu paniu papui papiutu nkha makra kamme. 

13Haichiujiu naliuniu maidungtu katikhaibo jengniu maidung siniu Tingwang 
ladtu lukhai makge. Sichiujiu naliuniu katam-tambo kengjiu kambo bamme.” 

Chamaitu Kam Tania Khaibo Mania 
(Mt 15.10-20) 

14Sichiujiu Jesu niu maidung situ pakhuga kuwang lujiu paliu khuga din-e, 
“Naliu mathiu kinglo, khatdi silulo. 

15Lenlamsu ngutbo mania siniu mai khattudi kam tania makge. Chiudi mai khat 
khugasu padbo siniu kam taniabo-e.” 

16Pakuon kabam mai hina nking lulo. 

17Maidungniu patu saokhai lujiu tadmiboga khatdi paniu kalunglam ngutboga 
haibo rambase pakhommaidung siniu pakhuga maniu-e. 

18Jesu niu paliu khuga din-e, “Chiusai, naliudi maidung suang ningting sonbo 
makge. Haise naliu simak jiuma? Mai khat khuga lenlamsu ngutbo mania 
khatniudi patu kam tania makge, 

19palamra hainiu palungchun ga ngutbo makge, chiudi pawonpuiga ngutbo-e, 
sichiujiu papum lenlam tadmibo-e.” (Jesu niu haichiu dinbo sira, wa tatek tiubo 
hina suikamme chiubo madu khaibo-e). 

20Sichiujiu paniu dinkiu-e, “Chamaina lungchun gasu padbo siniu patu kam 
taniabo-e. 

21Palung lamsu, kasabo maning padbo siniu patu kamaobo tien thiura, agara, 
maitu gira, 

22npui-npiu thiura, patiuni-sabo khatdi katam-tambo kasabo hina chiubora, 
aratbo, pa-nkhai rili kasabo, manmabo, mai-ken tiabo, wasao thiubo, khatdi 
kapangbo lungchun 

23haikumbo kasabo hina hai chamaina lungchun gasu padbo siniu patu kam 
taniabo-e.” 

Maipui khatgu Malum 
(Mt 15.21-28) 

24Sichiujiu Jesu niu saodiak lujiu Tyre namdi luongriang lamse tad mide. Paniu 
mai khat ky lungga ngut lujiu, pah bamme chiubo mai khat tudi pisikhai ni 
makge, chiudi nbaijiu bam ngam lulak mide. 

25Siga panahpui rasa phungbo maipui khatniu wanglujiu, Jesu phiga makhum 
kiujiu kheng-e. 

26Sibo pui sira nkengmai-e, patuse Syria gu Phoenicia gasu manabo-e. Paniu 
panahpui khugasu rasa situ hathonpad khaira Jesu khuga khengbo-e. 

27Chiudi Jesu niu patu paokakge, “Aliuniu nahmaidunggu tatekse khoilujiu 
tathitu pibo pajai makge.” 

28Paniu paokakge, “Katipao yo, chiudi nahmaidung kuangkai gasu kamtao 
kiubose tathiniudi khoitiu-e.” 

29Sijengniu pakhuga Jesu niu din-e, “Nangniu haichiu dinbo donniu nakylam 
wang sulo, nanahpui khugasu rasase npad mide.” 

30Sichiujiu paniu pakylam malanwang mide, khatdi panah khugasu rasase npad 
mijiu jibam niude. 

Jesu Niu Pakuan Tidbo Khatdi Palad Padmakbo Piutu Wikhaibo 
31Jesu niu Tyre luongriang situ phutkhai lujiu, Sidon tadron wangjiu, Galilee 
Ajai hugenlam, Namdi Kariu gase wangde. 

32Siga maidung khangsianiu pakuon tidbo khatdi palad padmakbo piu khattu 
puiwangjiu, pariga,paben kabakhaijiu wikhaira leng Jesu khuga kheng-e. 

33Sichiujiu Jesu niu patuse maidung rong gasu puipad mali lujiu, sinapiu kuonki 
nia gase pa-njung kariokhai lujiu khatdi patai masiukhai lujiu, paleese dikhaide. 

34Sichiujiu Jesu niu tinggen lam ngangphui lujiu, siudi thijiu sinapiu khuga din-
e, “Ephphatha” chiubo rambara, “Lepad sulo.” 

35Siga sinapiu kuonse chiunuang mide, khatdi paleedi chalad dinpadnuang 
mide. Sichiujiu pase wadi kakhambo thiu makjiu chalad npao sude. 

36Haise mai khat khugadi din makra, Jesu niu paliu khuga chamtan pikhaide, 
chiudi paliuniu haibo lamga din mathiujiu dintad sude. 

37Sichiujiu haise chiulumai hina paliu suang hachang hamide. Sichiujiu paliuniu 
din-e, “Paniu wahina hai dechiujiu kamlu jiulo! Paniu pakuon tidmai tudi pichiu 
khai-e, khatdi palad padmak maitudi palad pipad khai-e. 

Mark 8 

Jesu niu Chamai Sang Madaitu Kikhaibo 
(Mt 15.32-39) 

1Pating watheng makbo lungga, maidung kengjiu wang madui lande. Sichiujiu 
paliuniu wadi tiura hamibo tingga, Jesu niu pakhommaidungtu pakhuga 
kuwang lujiu din-e, 

2“Iniu haibo maidungtu lungsa-e, palamra paliuniu atu jeng sum maluangkhang 
mide, sichiujiu tuhoira paliu tiura leng wadi hamide. 

3Iniu paliutu kikhai makjiu paliu kylam langkhai sai, khangsia maira maliu midi 
sui-e, palamra paliu kadiu lamsuniu wangbo-e. 

4Pakhommaidung siniu pakhuga maniu-e, “Haikumbo ramjingga dechiujiu mai 
khatniu maidung haijiukha leng tiu kabuibo tatek daolu ralo?” 

5“Naliu khuga taruak khuang dejiukha bamlo?” chiujiu Jesu niu paliu khuga 
maniu-e. Paliuniu paokakge, “Taruak khuang chinnia bamme.” 

6Maidung situ kadihga ntao kiura paniu chamtan pikhaide. Paniu taruak 
khuang chinniase thin lujiu Tingwang tu thuonkiu khaide, khatdi phetpang 
lujiu pakhommaidung khuga sise pikhaijiu, paliuniu maidung khugase njankhai 
bide. 

7Paliu khuga chakhapekdi bamniu-e, sise Jesu niu khoilujiu thuonkiu lujiu, 
sisedi paliu khuga njan khaira pikhaide. 

8Mai hinaniu tiu magiu lude, siga maidung riakse sang madai kumbo-e. 

9Siga tiu malipadbose khommaidung siniu khoimadui lanboga, chabeng chinnia 
khoiphui padde. Sichiujiu Jesu niu maidung situ paliu kylam langkhai mide. 

10Sichiujiu paniu pakhommaidung situ maluang lujiu, aliam khat gasu 
Dalmanutha luongriang lamse tadmide. 

Pharisee Maidungniu Tasibo Lenkhaira Khengbo 
(Mt 16.1-4) 

11 Pharisee maidung khangsianiu wang lujiu Jesu tu chalad ari sude. Patu tathak 
thiujiu Tingwang niu suikhaibo madan kamlenjiu tasibo tienkam madu khaira 
pakhuga kheng-e. 

12Jesu niu siudi thijiu din-e, “Dekamjiu thaidao ken-ga lungmaidung siniu tasibo 
lenra khengjiulo? Makge, Iniu naliu khuga pachang paling dinbo-e: haibo 
maidungleng katambo madan pikhai lanlak mide!” 

13Sichiujiu paniu paliutu saodiak lujiu, aliam lung gase ngut mide, khatdi Ajai 
hugen khat lamse kenpad mide. 

Pharisee Maidung Nai Herod Gu Chakhi 
(Mt 16.5-12) 

14Khommaidung siniu taruak phung mangaijiu khuang khat ronna phung lujiu, 
aliam lung gase tad kin-e. 

15Jesu niu paliutu rujiu din-e, “Phuilo, naliuniu Pharisee maidung nai Herod gu 
chakhi situ marisi lulo.” 

16Paliu ronna haichiu dinsude, “Paniu haichiu dinbo rambara aliu khuga taruak 
habo donniu-e.” 

17Paliuniu dinbambose silujiu, paniu paliu khuga maniu sude, “Dekamjiu 
naliuniu taruak habo donniu, manangjiu aribam jiulo? Naliu sitanglu makha 
jiuma? Haijiukha naliu chun hajiu bam rama? 

18Naliu mik bamme, chiudi naliu ngaomak jiuma? Naliu kuon bamme, chiudi 
naliu chiumak jiuma? 

19Iniu chamai sang mangiu leng taruak khuang mangiu phetpang khai mibose 
naliuniu mangaimi jiuma? Tiu malipadbose naliuniu chabeng dejiu khoiphui 
lulo?” Paliuniu paokakge, “Kariu-je-niakiu.” 

20Jesu niu maniu lan-e, “Maidung sang madai leng Iniu taruak khuang chinnia 
phetpang khaiboga, tiu malipadbose chabeng dejiu khoiphui lanlulo?” Paliuniu 
paokakge, “Chinnia.” 

21Siga paniu paliu khuga din-e, “Sichiudi naliuniu wadi sitang makha jiuma?” 

Jesu Niu Bethsaida Ga Pamik Tiatbo Piutu Wikhaibo 
22Paliuniu Bethsaida ga wangbo tingga, maidungniu pamik tiatbo piu khattu 
Jesu khuga maluang wangjiu patu ditao khaira kheng-e. 

23Jesu niu pamik tiatbo piu situ paben julujiu kareng hanglam tadkiu mide. 
Sichiujiu paniu sinapiu mik gase patai masiukhai lujiu, patu kaba khaijiu 
pakhuga maniu-e, “Nang wa ngaoma?” 

24Sinapiu siniu ngangphui lujiu din-e, “ Yo, maidungtu ngao-e, chiudi paliuse 
singbang tadkinbo kumjiu ngao-e.” 

25Siga Jesu niu sinapiu mikga paben kabakhai lande. Siga sinapiu siniu wa phui 
nsijiu phuisuboga, wahina ngao masan mide. 

26Jesu niu patu paky lam langkhaijiu chamtan pikhai-e, “Nangniu sibo namgase 
ngutlan talo.” 

Peter Niu Jesu Lamga Din Madupadbo 
(Mt 16.13-20; Lk 9.18-21) 

27Sigasu Jesu nai pakhommaidungse Caesarea Philippi mungga bambo 
namdung lamse tad mide. Npuikiga paniu paliu khuga maniu-e, “Maidungniu I 
hai sao-e chiujiu dinlo?” 

28 Paliuniu paokakge, “Khangsianiu nang hai John Baptist si-e chiu, khangsianiu 
nang hai Elijah si-e chiu, khatdi khangsianiu nang hai phaimiukakung khatle 
chiujiu din-e.” 

29Paniu paliu khuga maniu-e, “Naliura I hai sao-e chiujiu lukhailo?” Peter niu 
paokakge, “Nangra Messiah si-e.” 

30Siga Jesu niu paliutu chamtan pijiu din-e, “Haise mai khat khugadi din mane.” 

Jesu Niu Pah Chariu Khengrabo Nai Shairabo Lamga Dinbo 
(Mt 16.21-28; Lk 9.22-27) 

31Sigasu Jesu niu pakhommaidungtu katikhai sude: “Chamai Nahpiuse 
wajiukha chariu magenthiubo khengsune, sichiujiu apaimaidung, singkudung, 
khatdi Tacheng-tajaigu katipaodung siniu patu lukhai lakge. Patuse kamshat 
mine, chiudi pase jengsum saiga ringsu lanmi rabo-e.” 

32Paniu haise paliu khuga masan siakjiu dinkhaibo-e. Sijengniu Peter niu patu 
puipat mali lujiu rukhaide. 

33Chiudi paniu mariwang pakhommaidung situ phuilujiu khatdi Peter tu 
kasanjiu din-e, “Akhu gasu tadmilo, Satan. Nangniu maningbo haira Tingwang 
gu maning makge, chiudi chamainagu maning-e!” 

34 Sigasu Jesu niu chamai mendi nai pakhommaidungtu pakhuga kuwang lujiu 
din-e, “Mai khatniu akhuga wang nisai, paniu paronna patu mangai lujiu, khatdi 
pagu singchai phunglujiu asai suilulo. 

35Palamra mai khatniu pagu ringtingtu ranlura matansai, pase hami rabo-e, 
chiudi mai khatniu adon jengniu khatdi kawicham jengniu pagu ringting hakhai 
misai, patuse rankhai bine. 

36Mai khatniu kadihpiri pakhiangna daolujiu pagu ringting hamisai, paleng 
degu kagengbo bamlo? Sichiu makge. 

37Mai khatniu pagu ringtingtu nkhiak lurabo wa khatnadi ha-e. 

38Sichiusai, mai khatniu ajeng gasu khatdi agu kawicham jengniu haibo charatu 
simakbo khatdi kasabo ken-ga mangam misai, Chamai Nahpiu siniudi 
pakendibo Papiu nai masanbo mazadung masuangga wang dasai, pajengniu 
mangam rabo-e.” 

Mark 9 

1Sichiujiu paniu dinkiu-e, “Haise maningtao lulo! Tingwang gu Chawangdihse 
paken dijiu wangbotu ngao makthen shaimak ramai haiga khangsia bamme.” 

Jesu Niu Lunlibo 
(Mt 17.1-13; Lk 9.28-36) 

2 Jesu niu jeng charuk saiga, Peter, Jacob khatdi John tu maluang lujiu paliu 
ronna kakubo maluang khatga khang-e. Sichiujiu paliuniu phuijiu bamboga, 
pakhuga lunlibo hai wang mide, 

3sichiujiu pafai-panidungse kapuangjiu ranran pad sude, kadihpiriga mai 
khatniudi haise kumjiu kam maka ngamlu lakge. 

4Khatdi pakhommaidung khang sum siniu Elijah nai Mose niu wangjiu Jesu tu 
npao bambo ngaode. 

5Peter niu padlujiu Jesu khuga din-e, “Katipao yo, aliuniu haiga bambo hai wi-
e. Aliuniu naleng khat, Mose leng khat, khatdi Elijah leng khat chiujiu mathenky 
sum thiu khaine.” 

6Sichiudi paliu khang sumse pingchang-pingmide khatdi wadi dinra sita mide. 

7 Siga kamuang kenwang paliutu gomnam mide, khatdi kamuangjiu gasu 
chakhuan khatniu din-e, “Haise Iniu kungbo Anahpiu si-e. Paniu kadinbo lad 
phunglo!” 

8Paliuniu majatjiu khatdi ajangjiu phui-e, chiudi mai khat tudi ngao makge. Jesu 
ronna paliu khuga chap bamniu-e. 

9Sichiujiu paliuniu maluang gasu tadkiu lanbo tingga Jesu niu paliu khuga 
chamtan pijiu din-e, “Naliuniu ngaokhai mibose, Chamai Nahpiu siniu shailujiu 
ringsulan makthen, mai khat khugadi dintulo.” 

10Pagu chamtanse paliuniu majai-e, chiudi sibo lamga paliu ronna ari sude, 
“Kashaibo gasu ringsulanbo, chiubo ramba hai detulo?” 

11Sichiujiu paliuniu Jesu khuga maniu-e, “Dekamjiu Tacheng-tajaigu 
katipaodung siniu Elijah wangraine chiu din jiulo? 

12Paniu paokak khaibo sira: “Elijah sira pachang siakjiu wahina kaden khaira 
wangrai kamigu-e. Chiusai dekamjiu Chamai Nahpiu situ lukhai makjiu 
magenthiu chariubo khengsonna rabo-e chiujiu Masanbo ariakniu din jiulo? 

13Iniu naliu khuga pachang paling dinbo-e: Elijah sira wangrai kamigu-e, khatdi 
maidungniu masenbo kumjiu paliuniu pakhuga kamkhai kamigu-e. Haise 
Masanbo ariakniu palamga dinkhai mibose wangtang raleng-e.” 

Jesu Niu Rasa Phungbo Nahpiu Khattu Wikhaibo 
(Mt 17.14-21; Lk 9.37-43a) 

14Paliuniu khommai khangsiamai khuga wanglanboga, siga maidung kakeng 
khatu ngao-e, sichiujiu Tacheng-tajaigu katipaodung khangsianiu paliutu arijiu 
bamme. 

15Paliuniu Jesu tu ngaoboga, paliu suang hamide, khatdi pakhuga pakwangjiu 
patu kahumme. 

16Siga Jesu niu pakhommaidung khuga maniu-e, “Dekumbo lamga naliuniu 
paliutu aribam jiulo?” 

17Maidung ruanggasu maipiu khatniu paokakge, “Katipao yo, Iniu anahpiutu 
nakhuga puiwangbo-e, palamra pakhuga rasa bambo jengniu pahai npaopad 
ngam makge. 

18Sichiujiu sibo rasa siniu kam mathad susai, patu tun nkhuang khaijiu, pamun 
gasu patai ta-nphopmi, pahiu kagetmi khatdi papum pakhiangna siakmi mibo-
e. Iniu nakhommaidung khuga sibo rasa situ hathon khaira khengbo-e, chiudi 
paliuniu hathon ngam makge.” 

19Jesu niu paliu khuga din-e, “Naliu hai dejiukha malum makbo mailo! Iniu 
dethengkha naliutu maluang bamralo? Iniu dethengkha naliutu nkhajiu 
bamralo? Ngena situ akhuga puiwanglo.” 

20Sichiujiu paliuniu Jesu khuga patu puiwangde. Sibo rasa siniu Jesu tu ngao 
kaji-kari, ngena situ kadihga tun nkhuangkiu, pamun gasu patai pi ta-nphop 
khai sude. 

21Jesu niu papiu khuga maniu-e, “Haise pating dethengkha wangmi jiulo?” 
Paniu paokakge, “Pah nadao gasu haichiu mibo-e. 

22Haichiujiu patu tadui chami gasu kam shatra kamjiu wangkinbo-e. Aliutu 
lungsajiu nkha khailo, nangniu nachun-e sai wikhai ngamme!” 

23Jesu niu din-e, “Yo, nang naronna suisai, malumbo mai khugara wahina ngam 
kamme.” 

24Papiu siniu senjiu din-e, “I malumme, chiudi bui makge. Atu nkha khailo!” 

25Maidung siniu pakhuga wang mana kinbo situ ngao lujiu rasa situ chamtan 
pijiu din-e, “Chaqon tidbo nai palad padmakbo hiuna yo, haibo nahpiu khugasu 
padmilo, sichiujiu wadaodi pakhuga ngutlan tamilo!” 

26Sibo hiuna siniu ngena situ kadihga tun nkhuang khai lujiu khatdi kam 
marakhai lujiu npad mide. Ngenase kashaibo kum mide; sijengniu mai hinaniu 
din-e, “Pahai shai mide!” 

27Chiudi Jesu niu sibo ngena bense jujiu patuse pisu chapsu khaide. 

28Jesu niu kalunglam ngutboga, pakhommaidung siniu pakhuga mahin maniu-
e, “Dekamjiu rasa situ aliuniu hathonpad ngammak jiulo?” 

29Jesu niu paokakge, “Kakheng thiuboniu makjiu wakhat niudi haikumbotu 
hathonpad ngam lakge.” 

Jesu Niu Pah Shairabo Lamga Dinlanbo 
(Mt 17.22-23; Lk 9.43-45) 

30Paliuniu sibo bamse saodiak lujiu Galilee lamse tadwangde. Jesu niu pah dega 
bamlo chiubo mai khat tudi pi sini makge, 

31palamra paniu pakhommaidungtu haichiujiu katikhai bamme, “Chamai 
Nahpiu situ maidung khuga pikhaijiu kamshat mine, chiudi pase jengsum saiga 
ringsulan rabo-e.” 

32Haichiujiu katikhai bambo rambase, paliu sitanglu makge, chiudi paliuniu 
pakhuga maniuping-e. 

Saoniu Dithu Ralo? 
(Mt 18.1-5; Lk 9.46-48) 

33Paliuniu Capernaum ga wangtangde, sichiujiu namga ngutboga Jesu niu 
pakhommaidung khuga maniu-e, “Naliuniu npuikiga nde lamga arikin jiulo?” 

34Chiudi paliuniu patu npao kak makge, palamra npuiki gase paliu ronna saoniu 
dithu ralo chiubo lamga arikhai mibo-e. 

35Jesu niu ntaokiu pakhommaidung khang kariu-je-niakiu situ pakhuga 
kuwang lujiu din-e, “Mai khatniu rainisai, pase mathiu suang nathurabo-e, 
khatdi mathiu vang thiu rabo-e.” 

36Paniu ngena khattu kuwang lujiu, paliu suangga pichap khai lujiu khatdi patu 
ben-gai lujiu paliu khuga din-e, 

37“Mai khatniu haikumbo ngena khattu azan-ga lukhai sai, atu lukhaibo-e; 
khatdi mai khatniu atu lukhai sai, atu ronna lukhaibo makge, chiudi atu 
langkhaibo Apiu tudi lukhaibo-e.” 

Aliutu Atungmak Maise Aliu Gu-e 
(Lk 9.49-50) 

38John niu pakhuga din-e, “Katipao yo, mai khatniu nazan gasu rasatu hapad 
bamniubo aliu ngao lujiu, patu aliuniu kham mibo-e, palamra pahai aliu sai 
suimak mai-e.” 

39Jesu niu paokakge, “Patu khammi tulo, palamra mai khatniu chamtan gasu 
tasibo ngam kambam sai, paniu atu kasabo kammi lakge. 

40Palamra aliutu atungmak maise aliugu thiurabo-e. 

41Haise maningtao lulo! Naliuniu asai kasuibo jengniu mai khatniu naliutu tadui 
piang khat sakra pikhai bisai, pagu tathuonse daosiak rabo-e.” 

Nuan-ga Jukhaira Hiambo 
(Mt 18.6-9; Lk 17.1-2) 

42Mai khatniu atu malumbo nahmai khattu paphi masuira nuan-ga jukhai rabo 
suang, paniu tatupen pawongga khinkhai lujiu duipuiga thonkhai miboniu wi-
nkiu-e. 

43Sijengniu natu nabenniu pimao khaisai, danthon milo! Naben nia bam lujiu 
midlan lakbo charuidihgu chamijiuga natu thonkhai mirabo suang, ben khat 
hajiu tingtheng karingboga ngutbo siniu wi-nkiu-e. 

44[Siga parikse wadaodi shai lakge, khatdi sibo mise wadaodi midlan lakge] 

45Khatdi naphiniu natu pimao khaisai, danthon milo! Naphi nia bamlujiu 
charuidihga thonkhai mirabo suang, naphi khat hajiu tingtheng karingboga 
ngutboniu wi-kiu-e. 

46[Siga parikse wadaodi shai lakge, khatdi sibo mise wadaodi midlan lakge] 

47Khatdi namik khatniu natu pimao khaisai, ladthon milo! Mik nia bamlujiu 
charuidihga thonkhai mirabo suang, mik khat hajiu Tingwang gu 
Chawangdihga ngutboniu wi-nkiu-e. 

48Siga parikse wadaodi shai lakge, khatdi sibo mise wadaodi midlan lakge. 

49“Palamra mai hinatu matai maruakbo kumjiu maruak rabo-e. 

50 “Matai hai wi-e, chiudi matai siniu pahumse hamisai, dechiujiu haisitu pi 
humkhai lanralo? Naliu khuga matai humse bamlulo, sichiujiu naliu khat-khat 
khuga agi-manaijiu bam lulo.” 

Mark 10 

Tanao Tabo Lamga Jesu Niu Katikhaibo 
(Mt 19.1-12; Lk 16.18) 

1Sigasu Jesu niu sibo bamse phut lujiu Jordan giu kenjiu Judea ramluong lam 
tadmide. Siga chamai mendi pakhuga wanglande, sichiujiu paniu paliutu 
katikhai kinbo kumjiu katikhai sude. 

2Pharisee maidung khangsianiu wanglujiu patu tathak thiujiu manra kamsude. 
Paliuniu maniu-e, “Aliu khuga dinkhai janlo, aliugu Tacheng-tajai ganiu mai 
khatniu panao tabo suima?” 

3Jesu niu maniubo chamniu paokakge, “Mose niu naliu khuga dekumbo ladriat 
pikhai bilo?” 

4 Paliuniu paokakge, “Mose niura mai khatniu tanao tamide chiubo ariak khat 
raokhai lujiu panaotu taraleng suikhai-e.” 

5Jesu niu paliu khuga din-e, “Mose niu sibo ladriat naliu khuga raokhaibo sira, 
naliu lung tanjubo jengniu raokhaibo-e. 

6Chiudi nda paphibangga, ting-kadihtu damkhaibo tinggara, ‘Tingwang niu 
npiumai nai npuimaitu damkhaibo-e,’ chiujiu masanbo ariakga dinkhaibo-e. 

7Sijengniu npiumai siniu papui nai papiutu phut lujiu panaotu lung aruangmi 
rabo-e, 

8sichiujiu khang niase khat thiumi rabo-e.’ Sijengniu panaise nia makjiu khat 
thiu mibo-e. 

9Sichiusai Tingwang niu aruang khai mibo situ, chamainaniu kam npek mimak 
rabo-e.” 

10Paliuniu kalung lamse ngutbo tingga, pakhommaidung siniu haibo lamga Jesu 
khuga maniu lan-e. 

11Paniu paliu khuga din-e, “Mai khatniu panaotu talujiu katambo puitu lunglan 
sai, paniu panao khuga makha mibo-e. 

12Sikumjiu maipui khatniu pakinatu malujiu, katambo piu khuga lunglansai, 
pase makha mibo-e.” 

Jesu Niu Nahmaidungtu Thoikhaibo 
(Mt 19.13-15; Lk 18.15-17) 

13Maidung khangsianiu nahmaidung piriga pijiu kabakhaira, Jesu khuga 
maluang wang-e. Chiudi pakhommaidung siniu paliutu kasanjiu rukhaide. 

14Haise Jesu niu siluboga, palung pomjiu pakhommaidung khuga din-e, “Paliutu 
akhulam wangra kham tulo, palamra Tingwang gu Chawangdihse haikumbo 
nahmaidung gu-e. 

15I niu naliu khuga palingjiu dinbo-e chiubora mai khatniu haibo nahmai khat 
kumjiu Tingwang gu Chawangdih situ lukhai maksai wadaodi siga ngutsi 
lakge.” 

16Sichiujiu paniu nahmaidung situ pamlujiu paliu mathiu riga paben 
kabakhaijiu thoikhai bide. 

Kalekwibo Piu 
(Mt 19.16-30; Lk 18.18-30) 

17Jesu niu npuikiga tadpadboga, mai khat pakwang pamasuangga khudung 
kiujiu, pakhuga maniu-e, “Kawibo Katipao yo, tingtheng karingbo daora Iniu 
degu kam ralo?” 

18Jesu niu pakhuga din-e, “Dekamjiu nangniu atu kawibo chiu kujiulo? 
Tingwang makbo mai khatdi kawibo ha-e. 

19Ladrianse nangniu sijiu bamme: ‘Maitu gimane; makha mane; aga mane; mai 
khat tudi arat madam mane; maitu sontiu mane. napui napiutu chakhuang 
thiulo.’” 

20Sinapiu siniu din-e, “Haibo ladriandung hai Iniu nda nahting gasu majaijiu 
lungkhang mibo-e.” 

21Jesu niu patu lungsabo mikhuanniu phuilujiu din-e, “Nakhuga wakhat 
machang makha-e. Tadlujiu, nagu kabambo hina jonlujiu, kaleksa maidung leng 
njan khai milo, sichiusai tinggen dihga nang kalekwi rabo-e; sichiujiu wang asai 
suilulo.” 

22Sinapiu siniu haise chiuluboga, pazu kin masuk mide khatdi pachun sajiu 
tadmide, palamra pase kalek wi-chang wibo piu-e. 

23Jesu niu pakhommaidung situ ajang phuilujiu paliu khuga din-e, “Kalekwi 
mainiu Tingwang gu Chawangdihga ngutrabo hai dejiukha kunglo!” 

24Haibo cham donniu pakhommaidungse paliu suang hamide. Chiudi Jesu niu 
dinlan-e, “Anahmaidung yo, Tingwang gu Chawangdihga ngutrabo hai dejiukha 
kunggulo! 

25Kalekwi mai khatniu Tingwang gu Chawangdihga ngutrabo suang, qontrao 
khatniu npin miga buang ngutbo siniu mala diang-e.” 

26Siga pakhommaidungse paliu suang ha matan mide; khatdi paliu ronna khat-
khat khuga maniu-e, “Sichiusai, saokum mainiu ranlubo hai ngaolu ralo?” 

27Jesu niu paliutu phui mating lujiu din-e, “Haise chamaina lengra daolakge, 
chiudi Tingwang lengra wadi daolakbo thiu makge.” 

28Siga Peter niu din-e, “Phuilo, aliura wahina saodiak lujiu nasai suitad kinbo-
e.” 

29Jesu niu paliu khuga din-e, “Yo, haise Iniu naliu khuga pachang paling dinbo-
e: mai khatniu ajeng gasu khatdi kawicham jengniu paky, palu, papui-papiu, 
pasingna, patan-panahtu haibo ringtingga phutkhai sai, paniu nkiujiu daorabo-
e. 

30Paniu haichiujiu chariu magenthiubo khengkhai sai, padam kai nkiujiu chaky, 
chalu, papui-papiu, pasingna, patan-panah hai wangkinbo ringtingga daorabo-
e, khatdi tingtheng karingbose daorabo-e. 

31Sichiujiu tuhoi mai kakeng khaniu raijiu bamdi kanammi rabo-e; khatdi mai 
kakeng khaniu kanamjiu bamdi raimi rabo-e.” 

Jesu Niu Pah Shairabo Lamga Dinlon Pasumbo 
(Mt 20.17-19; Lk 18.31-34) 

32Tuhoira paliu Jerusalem lam tad kinne. Pingbijiu tadkinbo pakhommaidung 
suang, Jesu tadrai mide, khatdi maidung siniudi pingbijiu suitad karen kinne. 
Siga Jesu niu pakhommaidung khang kariu-je-niakiu situ puipad tamlujiu, 
pakhuga padrabo hinase dinkhai lande. 

33Jesu niu paliu khuga din-e, “Phuilo, aliuniu Jerusalem lam tad kinbo-e, siga 
Chamai Nahpiu situ singkudung nai Tacheng-tajai katipaodung ben-ga 
pikhaimi rabo-e. 

34Sichiujiu paliuniu, patu tanui thiujiu, tatai masiu khai sune, dapsune, khatdi 
kamshatmi mine. Chiudi pase jengsum saiga ringsulan rabo-e. 

Jacob Nai John Niu Khengbo 
(Mt 20.20-28) 

35Siga Zebedee nahpiu kania, Jacob nai John niu Jesu khuga wanglujiu panainiu 
din-e, “Katipao yo, anaileng wakhat kamkhaira luni-e.” 

36Jesu niu panai khuga maniu-e, “Iniu nanaileng degu kamkhai ratu luni jiulo? 

37Panainiu paokakge, “Nangniu pakendibo nawangbamga wangbo naise, anai 
khang khattu naben majatlam, khang khattu naben mawuilam, natu maluang 
ntao machamra anainiu lunibo-e.” 

38 Jesu niu panaitu paokakge, “Nanainiu khengjiu bambose degulo chiubo 
nanainiu simakge. Iniu sakrabo piangse nangnai sak ngamlu buima? Atu tadui 
nphumbo kumjiu nanai nphum ngamlu buima?” 

39Panainiu paokakge, “Yo, Ania ngamme.” Jesu niu panai khuga din-e, “Iniu 
sakrabo piangse nanainiu sakngam sune khatdi atu tadui nphum rabo kumjiu 
nphum ngam sune. 

40Chiudi aben majatlam, maksai mawuilam ntaora pikhai rabo sira angam 
makge. Haisira Tingwang niu kadakhai lujiu, kadenkhai mibo maidung leng-e.” 

41Khommaidung khang kariu siniu haise chiuboga, Jacob nai John tu paliu 
lungpom karen mide. 

42Sijengniu, paliutu pakhuga kuwang lujiu Jesu niu din-e, “Maidung niura 
paliugu mawangpaodung-e chiumai siniu, maidung riga pumtan thinne, khatdi 
jupaodung siniu chamtan thin-e. 

43Chiudi haise naliu ruanggara sichiumak rabo-e. Naliu mai khat kumboniu 
dinisai, paniu mai mathiutu machamai thiurabo-e. 

44Khatdi naliu mai khat kumboniu karaibo thiunisai, paniu mathiu vang 
thiurabo-e. 

45Palamra Chamai Nahpiu sidi patu macha khaira wangbo makge, chiudi paniu 
maidungtu macha khaira, khatdi chamai kakengtu ranlu raleng, pagu ringting 
pipadra wangbo-e. 

Jesu Niu Pamik Tiatbo Bartima Tu Wikhaibo 
(Mt 20.29-34; Lk 18.35-43) 

46Jesu niu pakhommaidung nai maidung kakeng khatu maluang lujiu Jerikho ga 
wangboga, pamik tiatbo Tima nahpiu, pazanniu Bartima kubo khatniu npuiki 
mungga ntao lujiu takhengtiu bamniu-e. 

47Paniu Nazareth Jesu wangkin-e chiubo chiuluboga, pakhuan tanjiu sen-e, 
“David Nahpiu, Jesu yo, atu lungsa khailo!” 

48Siga maidung kakeng khaniu patu kasanjiu, maliumak bamra din-e. Chiudi 
paniu pakhuan tanliang- liangjiu sen-e, “David Nahpiu, Jesu yo, atu lungsa 
khailo! 

49Jesu niu mathakkiu lujiu din-e, “Patu kuwanglo.” Siga paliuniu pamik tiatbo 
piu situ kulujiu din-e, “Nachun wilulo! Sulo, paniu natu kujiu bamme.” 

50Siga paniu pafaise gaopad lujiu pachun wijiu, Jesu khulam machaojiu wang-e. 

51Jesu niu pakhuga maniu-e, “Iniu naleng degu kamkhai ratu nangniu machun 
jiulo?” Pamik tiatbopiu siniu din-e, “Katipao yo, atu pi-ngao khailo.” 

52Jesu niu pakhuga din-e, “Tadsulo, nagu malum siniu natu wikhai mide.” Siga 
pah ngaonuang mide, sichiujiu paniu Jesu saisui lujiu tad mide. 

Mark 11 

Jerusalem Ga Chawang Thiujiu Ngutbo 
(Mt 21.1-11; Lk 19.28-40; Jn 12.12-19) 

1Paliuniu Jerusalem manawang suboga, Bethphage nai Bethany namdiga 
wangboga paliuniu Olive Luong gase khangde, Jesu niu pakhommai khangniatu 
haibo lad dinkhaijiu langkhai masuang mide, 

2“Nanai masuangga bambo nam gase tadsulo. Nanainiu siga mengtang gapboga 
qonniam poi wadaodi tong matai makhabo khat daosune. Sise khilujiu haiga 
juwanglo. 

3Siga mai khatniu nanai khuga. ‘Sise dekam ralo?’ chiu maniusai haichiu 
pakhuga dinlo, ‘Papaopiu siniu pageng bambo-e, khatdi langwang lanbi rabo-
e.” 

4Sichiujiu panaise tadde, khatdi qonniampoise puidi mung katiangga khinkhai 
bambo daode. Sichiujiu panainiu khijiu bamboga, 

5pamungga chapbam mai siniu panai khuga maniu-e, “Sibo qonniampoise 
khilujiu dekam ralo?” 

6Jesu niu dinkhaibo kumgapjiu panainiu paokak khaiboga, panaitu paliuniu 
suikhai bide. 

7Paliuniu qonniampoise Jesu khuga juwang lujiu, paliu faise sibo riga thapkhai 
biboga, Jesu se tongsude. 

8Maidung kakeng khaniu paliu faise puikiga thapkhai sude, khangsia mainiu 
chapiuniw danlujiu thapkhai sude. 

9Pasai pasuang lam tadkinmaidung siniu haichiu sensude, “Hosanna! Rapiu zan 
ga wangmaitu Tingwang niu thoikhai bilo! 

10Wangkinbo aliu piu David wangdihtu Tingwang niu thoikhai bilo! Tingwang 
tu thuonlo!” 

11Jesu niu Jerusalem ga wanglujiu, Charaky lungga ngutde, khatdi wahina awa-
ajangjiu phuikhaide. Chiudi haise chawan rimibo donniu Bethany lamse 
pakhommaidung khang kariu-je-niakiu situ maluang lujiu tadmide. 

Jesu Niu Ndut Bangtu Siangbo 
(Mt 21.18-19) 

12Pasaibo naise, paliuniu Bethany gasu malan wangboga, Jesu mariu mide. 

13Paniu pabam khatga phuimengboga, paniw lung nphob bambo ndutbang 
khattu ngaolujiu, daolu buisai chiujiu tadpadle. Chiudi paniu siga mengboga, 
paniw ronna daode, palamra haise ndutsy masibo ken makge. 

14Jesu niu ndutbang situ din-e, “Mai khatniudi nakhu gasu nasyse tiulan 
tamilo!” Haichiu paniu dinbose pakhommaidung siniu chiu bamme. 

Jesu niu Charaky lungga Tadbo 
(Mt 21.12-17; Lk 19.45-48; Jn 2.13-22) 

15Paliuniu Jerusalem ga wangtangboga, Jesu niu Charaky lunggase ngutlujiu, 
wa jonjiu khatdi liujiu bammaitu hathon sude. Rangkang nkhiakjiu bammai nai 
makhao jonjiu bammai kuongkaidung khatdi paliu bamdungse tun taliang 
sude, 

16sichiujiu paniu mai khattudi Charaky lenlam wakhatdi pijiu ponpad makge. 

17Sichiujiu paniu maidungtu katikhai sude: “Tingwang niu dinbose Masanbo 
ariakga raokhai nbambo-e. ‘Araky haitu mai hinaniu, jat hinagu kakheng thiubo 
ky chiujiu kurabo-e!’ Chiudi naliuniu haisitu agatiumai nbaibam pithiu khai 
mide!” 

18Singkudung nai Tacheng tajai katipaodungniu haise chiulude, sijengniu 
paliuniu Jesu tu kamshatra npui phiusude. Paliuniu patu ping-e, palamra mai 
hinase pagu katikhai gase paliu suang hajiu bambo-e. 

19Chawanse wangsuboga, Jesu nai pakhommaidung namdise phudkhai lujiu 
tadmide. 

Ndutbang Gasu Katikhaibo Ngiudon 
(Mt 21.20-22) 

20Pasaibo nai nsuan kalu paliuniu npuiki gase tadwangboga, paliuniu 
ndutbangse ngaode. Haise pamen katangna shaimi bamniubo paliuniu ngao 
lude. 

21Degu padmilo chiubo maningtao lujiu, paliuniu Jesu khuga din-e, “Phuilo, 
katipao yo, nangniu siangkhaibo ndutbangse shai mide!” 

22Jesu niu paliutu paokakge, “Tingwang tu malumlo. 

23Iniu naliu khuga pachangjiu dinbo-e, mai khatniu malum siakjiu, wadi malum 
masabo thiumakjiu, haibo maluang situ duipui gase thonkhai milo chiu dinsai, 
sise padmi rabo-e. 

24Haijengniu naliu khuga Iniu dinbo-e: Naliuniu kakheng thiujiu, wakhat 
khengsai, naliu daosiak lune chiubo malumlo, sichiusai naliuniu kakhengbo 
hinase naliu khuga pikhai rabo-e. 

25Khatdi naliuniu kakheng thiura chapsu dasai, naliu khuga maokhai mimai situ 
kuak khai bilo, sichiusai tinggen lam bambo naliu Piu siniu naliu maose 
kuakkhai bine. 

26Naliuniu maidungtu kuak khai maksai, tinggen lam bambo naliu Piu siniu 
naliu nuanse kuak khai lakge!” 

Jesu Gu Pumtan Lamga Maniubo 
(Mt 21.23-27; Lk 20.1-8) 

27Paliuniu Jerusalem ga wangjiu Charaky lungga Jesu niu tad mariujiu bamboga 
Tacheng-tajaigu katipaodung khatdi apaimaidungse pakhuga wangde. 

28Sichiujiu pakhuga maniu-e, “Haibo ngamdung hai kamra nagu maji degu 
bamjiulo? Haibo majise saoniu natu pikhai jiulo?” 

29Jesu niu paliutu paokakge, “Iniu naliu khuga wakhat maniune, sichiujiu 
naliuniu atu paokak khaisai, Iniu haidungse kamra agu maji degu bamlo chiubo 
Iniu naliu khuga dinkhai bine. 

30John niu tadui nphumbogu majise delam sulo; haise Tingwang khuga suma 
maksai chamaina khuga suniulo?” 

31Paliu karai ari sude. Aliuniu degu dinralo? Aliuniu ‘Tingwang khuga suniu-e,’ 
chiusai paniu din-e, ‘Sichiusai dekamjiu naliuniu John tu malummak jiulo?’ 

32Chiudi aliuniu ‘Chamaina khuga suniu-e chiusai...’” (Maidungtu paliuniu ping-
e, palamra mai hinaniu John hai phaimiukakung khatle chiujiu lukhai-e). 

33Sijengniu paliuniu Jesu tu paokakge, “Aliu simakge.” Jesu niu paliu khuga din-
e, “Sichiusai, degu majiniu haidungse Iniu kambo gulo chiubo naliu khuga 
dinkhai lakge.” 

Mark 12 

Mumsireng Mathakbo Piutu Din Champanbo 
(Mt 21.33-46; Lk 20.9-19) 

1 Sigasu Jesu niu paliu khuga din champanbo thiujiu din-e: “Nda maipiu khatniu 
mumsireng khat renglujiu, mumsy thunraleng pabam chukhaide, khatdi khom 
maduirabo apaky thiukhaide. Sichiulujiu paniu mumsirengse maidung khuga 
mathak khaidiak lujiu chabin tadmide. 

2Sichiujiu mumsyse atiat ting wangsuboga paniu kavang khattu pareng mathak 
khaidiak maidung khuga padam lura langkhaide. 

3Mathak khai maidung siniu kavang situ minlujiu dapkhai bide, khatdi wadi 
pikhai makjiu matha kalan khai mide. 

4Sigasu papaopiu siniu kavang khattu langkhai lande; mathak khai maidung 
siniu patu dapjiu kam mangam khaijiu langkhai bide. 

5Papaopiu siniu kavang khattu langkhai lande, siga paliuniu patu kamshat 
mide. 

6Tuhoira langkhai lanrabo sira paniu kungbo panahpiuse ronna mide. Sichiujiu, 
kanam thuboga, paniu panahpiu situ mathak khai maidung khugase 
langkhaide. Paniu din-e, ‘Anahpiu tura paliuniu chakhuang thiusu rabo-e.’ 

7Chiudi mathak khai maidung siniu khat khat khuga din-e, ‘Hainase papaopiu 
nahpiu kalek lurabo si-e. Wanglo, aliuniu patu kamshat mikhe, sichiusai pagu 
maniadungse aliugu thiumi rabo-e!’ 

8Sichiujiu paliuniu panahpiu situ kamshat lujiu paphawse kareng lenlam 
thonkhai mide. 

9“Sichiu dasai, mumsireng paopiu siniu degu kamsu ralo?” chiujiu Jesu niu 
maniu-e. “Paniu wanglujiu simaidung situ kamshat lujiu katammai khuga 
mathak khai mirabo-e. 

10Pachangjiu naliuniu haibo Masanbo ariakse kentao bamrabo-e, ‘Chaky kathiu 
maidung siniu pageng ha-e chiujiu thon mibo tu siniu wahinagu kungthubo 
thiumi rabo-e. 

11Haise Rapiu niu kamkhai mibo-e; dejiukha maisuang habo gulo!’” 

12Jehudi maidunggu katingmaidung siniu Jesu tu minra kam sude, palamra 
paniu din champan khaibo hai paliutu dinbambo-e chiubo paliuniu simide. 
Chiudi maidung situ paliuniu pingbo jengniu, patu phutkhai lujiu tadmide. 

Ramkha Pirabo Lamga Maniubo 
(Mt 22.15-22; Lk 20.20-26) 

13Pharisee maidung khangsia nai Herod rupgu khangsiatu wa maniubo tathak 
gasu Jesu tu minra langkhaide. 

14Paliuniu pakhuga wanglujiu din-e, “Katipao yo, nangra mai khat tudi pi 
chariukhai makjiu majibose din-e chiubo aliu si-e. Nangra mai khat tudi 
manang makjiu Tingwang lamga majibose katikhai-e. Siniu Romai 
Wangdipiutu ramkha pibo hai aliugu Tacheng-tajaiga suima suimaklo? Aliu 
khuga dinkhailo. Aliuniu sise pirama, maksai pimak ralo?” 

15Chiudi Jesu niu paliu thakse ngaolujiu haichiu paokakge, “Dekamjiu naliuniu 
atu madiu bamjiulo? Rangkang-gi pum khat akhuga khoiwanglo, I phui 
mataine.” 

16Paliuniu rankanggi khat pakhuga khoiwang-e siga paniu maniu-e, “Haise sao 
menglo khatdi sao zanlo?” “Wangdipiu gu-e” chiujiu paliuniu paokakge. 

17Siga Jesu niu din-e, “Wide, sichiusai Wangdipiu guse Wangdipiutu pimilo, 
khatdi Tingwang guse Tingwang tu pirabo-e.” Jesu gu chamkakga paliu suang 
hamide. 

Kashaibo Gasu Ringsu Lanbo Lamga Maniubo 
(Mt 22.23-33; Lk 20.27-40) 

18 Siga kashaibo gasu ringsulan lakge chiujiu dinbo Sadducee maidung siniu 
Jesu khuga wanglujiu din-e. 

19“Katipao yo, aliuleng Mose niu raokhai diakbo cheng sira: ‘Mai khatniu panao 
thiujiu panah lungmakjiu shaimi sai, sinapiu saikariupiu siniu sibo kamipui situ 
lulujiu shai mibo piu nahleng panainiu lungkhai rabo-e,’ chiu-e. 

20Sichiujiu pawan khatga mai khangkhat pasingnadung khang chinnia bamniu-
e; tingthubo piu siniu panao thiulujiu panah lungmakjiu shai mide. 

21Sigasu niabopiu siniu sibopui situ lulande, padi panah lungmakjiu shailan 
mide. Pasumbopiu khugadi sichiu padlande, 

22sichiujiu paliu mathiu khuga padde: singnadung khang chinnia siniu sinapui 
situ maluang lung khaide, chiudi ngena khatnadi lungmakjiu shaikam mide. 

23Tuhoira, kashaimaidung hina ringsulanbo naise ringsulan dasai, pase saonao 
ralo? Paliu khang chinniase patu maluang lung kam mibo-e.” 

24Jesu niu paliutu paokakge, “Dejiukha naliu hai maolo! Haise naliu simak 
jiuma? Haise naliuniu Masanbo Ariakkhuangtu maksai Tingwang gu pumtantu 
simakbo jengniu-e. 

25Palamra maidung siniu ringsulan dasai, paliuse tinggen gu mazadung kummi 
rabo-e, siga tanao-tanah thiubo bamlakge. 

26Tuhoira, kashaimaitu piringsu lanbo lamga, Mose gu Ariakkhuangga 
chaphepiu taobo lamga, naliuniu kentao makma? Siga haichiujiu raokhai 
bamme chiubora Tingwang niu Mose khuga din-e, ‘I hai Abraham Rawang-e, 
Isaac Rawang-e khatdi Jacob Rawang-e.’ 

27Pahai kashaimai Rawang makjiu, karingmai Rawang-e. Naliu hai maoju 
mide!” 

Kadibo Ladrian 
(Mt 22.34-40; Lk 10.25-28) 

28Tacheng-tajaigu katipao khatniu paliu npao bambose chiulude. Sadducee 
maidungtu Jesu niu paokak mawikhai mide chiubo paniu silujiu, paniu pakhuga 
wanglujiu maniu-e: “Dekambo ladrian siniu kungthulo?” 

29 Jesu niu paokakge, “Kungthubo sira: ‘Israel mai yo, kinglo! Aliu Rapiu 
Tingwang hai khat nakhabo Rawang si-e. 

30Rapiu Tingwang tu, nalungchun pakhiangna, nahiupuina pakhiangna, 
namaning pakhiangna khatdi napumtan pakhiangnaniu lungsalo.’ 

31Niaboga kungthubo ladrian siniu: ‘Naky ningmaitu napum kumgapjiu 
lungsalo.’ Haibo ladrian nia riga nkiubo ha-e.” 

32 Tacheng-tajaigu katipao siniu Jesu khuga din-e, “Wide, Katipao yo! Nangniu 
dinbose maji-e, Rapiu sira Tingwang-e, paronna sangnu kakibo ra ha-e. 

33Khatdi mai khatniu Tingwang tu palungchun pakhiangna, pamaning 
pakhiangna khatdi papumtan pakhiangnaniu lungsa rabo-e; khatdi paniu 
pakining maitu papum kumgapjiu lungsa rabo-e. Tingwang khuga khaoring 
kadkhaijiu, wa katam tambo kadkhaibo suangdi, haibo ladrian nia haitu 
majaibo siniu wi-nkiu-e.” 

34 Pagu chamkak hai ningting-e chiubo Jesu niu silubo jengniu pakhuga din-e, 
“Tingwang gu Chawangdih gasu nang-hai diuta mide.” Haibo saiga mai 
khatniudi Jesu khuga wa maniu huta mide. 

Messiah Lamga Maniubo 
(Mt 22.41-46; Lk 20.41-44) 

35Jesu niu Charaky lungga katikhaijiu bamboga, paniu maniu-e, “Dechiujiu 
Tacheng-tajaigu katipaodung siniu Messiah haise David riangrui-e chiu 
dinjiulo? 

36Masanbo Hiupuina siniu David tu kachu khaijiu din-e: ‘Rapiu niu a-Rapiu 
khuga din-e: Iniu nagu mikremaitu naphipa hangga khaimak then, aben 
majatlam ntao bamlo.’ 

37David papum siakniu patu ‘Rapiu’ chiu ku-e sai dechiujiu Messiah hai David 
kai-kik thiusi ralo?” 

Tacheng-Tajaigu Katipaodung Lamga Rukhaibo 
(Mt 23.1-36; Lk 20.45-47) 

Chamai mendi khatniu Jesu chamtu chunwijiu nking bamme. 

38-39Paniu paliutu katikhaijiu haichiu din-e, “Paliu ntiang kathengbo khailujiu 
senkiga maidungniu paliutu chakhuang thiujiu kahum khaira tad kinbo mai, 
sichiujiu maduikyga, khatdi khumkiboga pabam kawibotu kadajiu tadkinbo 
mai, Tacheng-tajaigu katipaodung situ mari lulo. 

40Paliuniu kamipuidung ma ruptiujiu khatdi paliu ky humtiujiu kinbo-e, 
sichiujiu kakhengthiu mathengbo jai kamjiu bambo-e. Paliugu mathadse 
dejiukha sa nkiu ralo!” 

Kamipuigu Potkad 
(Lk 21.1-4) 

41Jesu niu Charaky gu rangkang bung mungga wang ntaolujiu, maidungniu 
paliugu rangkang thonkhai bambotu phui bamme. Lungwi maidung kakeng 
khaniu rangkang kengjiu thonkhai bamme; 

42siga kaleksabo kamipui khatniu wanglujiu paisa ginia, chiubora damli khat 
siga thonkhaide. 

43Paniu pakhommaidung situ ku madui lujiu paliu khuga din-e, “Iniu naliu 
khuga dinbo-e chiubora haibo kaleksabo kamipui hainiu maidung suang 
kengjiu kadkhai bamme. 

44Palamra maidung siniu paliugu lungwibogu malipadbose khai-e; chiudi para 
haijiukha kaleksajiu bamdi, paniu tiujiu ringlu buibo, pagu kabambo hinase 
pikhai mide.” 

Mark 13 

Jesu niu Charaky Kam Maha Mirabo Lamga Dinbo 
(Mt 24.1-2; Lk 21.5-6) 

1Jesu niu Charaky gasu tadpadboga, pakhommai khatniu din-e, “Phuilo, katipao 
yo! Haise dejiukha ngao wibo kydunglo khatdi dejiukha maisuang habo 
tudunglo!” 

2Jesu niu paokakge, “Naliuniu haibo ky dungse ngaoma? Tatukang khatnadi 
masiak khai lakge, pakhiangnase kaladthon kammi rabo-e.” 

Magenthiu Chariubo Nai Mathadbo 
(Mt 24.3-14; Lk 21.7-19) 

3Peter, Jacob, John khatdi Andrew niu Jesu khuga mahin wangboga, Jesu se 
Charaky kenpad lujiu Olive Luongga ntaobam niu-e. 

4Paliuniu din-e, “Haise dedao padsu ralo, khatdi haidungse padsu rabo tingga 
dekumbogu tasibo padsu ralo chiubo aliu khuga dinkhailo.” 

5Jesu niu paliu khuga din-e, “Ningting sijiu bamlo, sichiujiu naliutu mai 
khatniudi pijiu sonmi tulo. 

6Maidung kakeng khaniu chamtan gasu wangjiu din sune, ‘I hai pa-e!’ sichiujiu 
paliuniu maidung kakeng khatu aratjiu son sune. 

7Khatdi naliuniu pabam hinaga tathiu-chari khuan chiu sai manangmi tulo. 
Haikumbo hinase padsiak rabo-e, chiudi haisiniu kanambo wangmide chiubo 
makge. 

8Kadih khatniu kadih khattu chari thiu sune; chawang kadih khatniu chawang 
kadih khattu aphen sune. Pabam hinaga kathi wangsune, khatdi charakhum 
wangsune. Haidungse ngenatu manabo thad thiu karaibo kumbo-e. 

9 “Naliu kaden sijiu bamrabo-e. Naliutu minlujiu ladzankyga pipad sune. 
Naliutu maduiky gasu dap sune. Naliuniu mawangpaodung khatdi 
chawangdung suangga adonjengniu chaplujiu Kawibo champaose paliu khuga 
dinrabo-e. 

10Chiudi kanambose wangtang makhaga Kawicham hai mai hina khuga dinron 
khai rabo-e. 

11Sichiujiu naliutu minlujiu ladzankyga jukhaibo tingga naliuniu degu dinralo 
chiujiu manangmi tulo; naliu khuga pikhaibose dinlo. Palamra naliuniu dinrabo 
chamse naliugu makge; sise Masanbo Hiupuina khugasu wangrabo-e. 

12Maidung siniu paliu singna siaktu kamshat raleng pipad sune, khatdi 
papiudung siniu paliu nahdungtu pipad sune, sichiujiu panahdung siniudi paliu 
pui-piudung situ pipad sune. 

13Adonjengniu naliutu mai hina mareng sune. Chiudi kanambo tangna khenglu 
mai situ rankhaibi rabo-e. 

Maning Kamlakbo Wan 
(Mt 24.15-28; Lk 21.20-24) 

14 ‘Naliuniu buimakbo bamga chapbambo tingga, ‘Maning kamlakbo mathadse’ 
chapbambo tingga ngaosune.” (Ariak hai kenbo mai siniu paramba haise 
sirabo-e). “Sichiujiu Judea ga bammai siniu maluang genlam pakkhai sune. 

15Chaky riga bambo piu siniu kalungga pagu mania khoira nkum mak rabo-e. 

16Chaluga bambo piu siniu pafai khoira chakyga malanwang mak rabo-e. 

17Sibo tingga pawon kaphungpuidung nai npampuidungse dejiukha chariu 
ralo! 

18Haikumbose tathe tingga padmakra Tingwang khuga khenglulo! 

19Palamra sikumbo magenthak haise nda Tingwang niu kadih dambo gasu 
tuhoi tangbo pad makhabo-e. Khatdi haikumbose wadaodi padlan lakge. 

20Chiudi Rapiu niu sibo tingmik riakse kam madun khai mide; paniu sichiu 
khaibi maksai, mai khatdi ringsi lakge; paniu kadalu mai jengniu sibo tingse 
kam madun khaibo-e. 

21“Sichiusai, mai khatniu nakhuga, ‘Phuilo, haiga Khrista se bamme!’ chiu dindi 
sise malummi tulo. 

22Palamra aratbo khristadung khatdi aratbo phaimiukakungdung padsu rabo-
e. Tingwang niu kadalubo maitu tangbo sonra paliuniu maisuang kahabo khatdi 
tasibodung kamsune. 

23Kaden sijiu bamlo! Patingse wangtang makhaga pakhiangnase naliu khuga 
Iniu dinkhaibo-e. 

Chamai Nahpiu Wanglan Rabo 
(Mt 24.29-31; Lk 21.25-28) 

24 “Magenthiu chariubo hai padlubo saiga naimikse tamiuwang mirabo-e, 
chahiuse pabiu padtami rabo-e; 

25chagandungse tinggen lamsu tiakiumi rabo-e, khatdi tingpuk lam bambo 
pumtandungse paliu bam kalimi rabo-e. 

26Sichiusai Chamai Nahpiuse kamuang gasu pumtan nai maken dibo jaojiu 
madukiu surabo-e. 

27Sichiujiu Tingwang niu kadalu maitu khom maduira kadih pake madai gase 
mazadung situ langkiu rabo-e. 

Ndutbanggu Ngiudon 
(Mt 24.32-35; Lk 21.29-33) 

28“Ndutbang siniu naliutu ngiudon khat katikhaibo thiululo. Paniwse 
madiakwangjiu khatdi pamum padsu dasai, kariak tingse wangkinne chiubo 
naliuniu si-e. 

29Sise kumjiu, naliuniu haidungse padbo ngao dasai, patingse nawang kinne 
chiubo sirabo-e. 

30Haidungse tuhoi lungbam maidungniu shaikam makhaga padrabo-e chiubo 
maningtaolo. 

31Tinggen nai kadihse hami rabo-e, chiudi agu ladkeng sira wadaodi halakge. 

Pating Pawanse Mai Khatdi Simakge 
(Mt 24.36-44) 

32 “Sichiujiu mai khatniudi, pating, pawanse dedao wangralo chiubo simakge, 
tinggen mazadung niudi, Nahpiu siniudi simakge, sise Papiu ronna sibo-e. 

33Akhe sijiu bamlo, mathing sijiu bamlo, palamra pating pawanse dedao 
padralo chiubo naliuniu simakge. 

34Haise maipiu khatniu pangamse kamraleng pavangdungtu khaidiak lujiu, 
khatdi kamun khuanbo piutu akhera khaidiak lujiu chabin tadmibo kumbo-e. 

35Sichiusai, kaden silo, palamra papaose dedao chakyga malanwang ralo 
chiubo simakge. Haise chawandi sui-e, chundingdi sui-e, nsuan kaludi sui-e, 
maksai naimik padgapbo gadi sui-e. 

36Paniu bungjiu wang dasai, nangniu jibamniubo paniu daomak rabo-e. 

37Sichiusai, Iniu naliu khuga dinbo hina hai, mathiu khuga dinbo-e. Akhe sijiu 
bamlo!” 

Mark 14 

Jesu Tu Minra Kambo 
(Mt 26.1-5; Lk 22.1-2; Jn 11.45-53) 

1 Haise chakhi khaimakbo taruak tiubo, Kenpadbo Ngee masuangga jengniabo 
nai-e. Singkudung nai Tacheng-tajaigu katipaodung siniu Jesu tu mahin 
minlujiu kamshat mira npui phiujiu kin-e. 

2Paliuniu din-e, “Aliuniu haise changee tingga kammak rabo-e, palamra 
maidung siniu chakhuan-chara kampadmi rabo-e.” 

Jesu Tu Bethany Ga Wasa Manuk Khaibo 

(Mt 26.6-13; Jn 21.1-8) 

3 Jesu hai Bethany ga, Simon kubo, ka-nphenbo piu kyga bamme. Jesu niu katiu 
tiu bamboga, maipui khatniu paman kungbo parim wibo wasabung khat khoi 
lujiu wang-e. Paniu pagu wasabungse lepad lujiu, sise Jesu piga runkhai sude. 

4Siga maidung khangsiara paliu lung pom mide, khatdi khat khat khuga 
dinsude, “Parim wibo haitu haichiujiu kam nchum bambo hai pageng degu 
bamjiulo? 

5Haise rangkang kai sum suang kengjiu jonlu bui-e, sichiujiu kaleksa maidungtu 
njankhai lubui-e.” Sichiujiu paliuniu pakense tiak sude. 

6Chiudi Jesu niu din-e, “Patu pijiu pakhen pani pithiu milo! Dekamjiu naliuniu 
patu kam kabuak bamjiulo? Paniu kawibo khatdi matai kawibo ngamse akhuga 
kamkhai bambo-e. 

7Naliuniu kaleksa maidung tura tingtheng maluang bamrabo-e, sichiujiu 
naliuniu daolubo wan ga, paliutu nkhakhai ngamme. Chiudi naliuniu atura 
tingtheng maluang bam lakge. 

8Paniu kangambose paniu kam bambo-e, atu baikhai rabo tiense paniu 
kamkhai masuang bambo-e. 

9Tuhoi, Iniu naliu khuga pachang paling dinbo-e, chiubora kadihpiri pabam 
hinaga kawicham dinron bamthen, paniu kamkhai mibo hai, patu maningtaobo 
thiujiu dinbammi rabo-e.” 

Judas Niu Jesu Tu Jonra Suikhaibo 
(Mt 26.14-16; Lk 22.3-6) 

10Sichiujiu, khommai rong gasu khang khat, Judas Iscariot siniu dibo singku 
paodung khulam Jesu tu jonra tad mide. 

11Paniu dinbo gase paliu chunwi mide, sichiujiu patu rangkang pira ladriat thiu 
lude. Sijengniu Jesu tu paliu khuga pikhaira pajad kawibo hai Judas niu phiu 
sude. 

Jesu Niu Pakhommaitu Maluong Lujiu Kenpadbo Malod Tiubo 
(Mt 26.17-25; Lk 22.7-14,21-23; Jn 13.21-30) 

12Chakhi khaimakbo Taruak tiubo, Kenpadbo Ngee maluadleng milypoi 
kamshatbo naise pakhommaidung siniu pakhuga maniu-e, “Aliuniu debo 
bamga Kenpadbo maluadse kaden khaira nangniu lunilo?” 

13Siga paniu paliu rong gasu khangniatu haichiu dinjiu langkhai mide, “Namdi 
gase tadsulo, siga mai khatniu taduikhiu ponkin niubo nanainiu daosune. 

14Pasai suilujiu paniu ngutbo kygase ngutlo, khatdi chaky npao khuga haichiu 
dinlo, ‘Katipaoniu din-e, Iniu pakhommaidungtu maluang lujiu Kenpadbo Ngee 
maluad tiurabo bamse degalo?’ 

15Siga paniu chakaigen lam kaden mawikhai bambo bamse lenkhai sune, siga 
nanainiu aliu mathiuleng wahina kaden khailo.” 

16Khommai kania siniu namdi lamse tadde, siga Jesu niu dinkhaibo kumgapjiu 
daode; siga panainiu Kenpadbo Ngee maluadse kaden khaide. 

17Chawanse wangboga, Jesu niu pakhommaidung khang kariu-je-niakiu situ 
maluang lujiu wangde. 

18Paliuniu chakuangkaiga katiu tiu bamboga, Jesu niu din-e, “Iniu pachangjiu 
naliu khuga dinbo-e, chiubora naliu rong gasu mai khatniu atu suimakjiu 
pipadmi sune.” 

19Siga pakhommaidungse paliu chunsa mide, khatdi khat-khat thiujiu pakhuga 
maniu sude, “Iniu ma, Iniu ma?” 

20Jesu niu paokakge, “Haise naliu rong gasu pagu taruakse chakuang khatga atu 
sumtiu macham bambo siniu-e. 

21Chamai Nahpiu haira Masanbo ariakniu dinbo kumjiu shairabo-e; chiudi 
Chamai Nahpiu situ suimakjiu pipadbo piu sira dejiukha sansabo gulo! Patu 
mana wangmak tasai, pasan wi-nkiu rabo-e!” 

Rapiu Gu Chawan Maluad 
(Mt 26.26-30; Lk 22.14-20; 1 Co 11.23-25) 

22Paliu katiu tiujiu bamboga, Jesu niu taruak khuang khat thinsu lujiu, 
Tingwang tu thuonjiu kakheng thiu khailu, khatdi phetpang lujiu 
pakhommaidung khuga pikhaijiu din-e, “Haise tiulo, haise atia-e.” 

23Sibosai paniu chapiang sidi ponsu lujiu, Tingwang tu thuonkiu lujiu, paliu 
khuga pikhaide, sise paliu mathiu sakde. 

24Jesu niu din-e, “Haise maidungleng luangkhai mibo zai, khatdi Tingwang gu 
ladriat situ madan diangkhai mibo chamtan si-e. 

25Iniu naliu khuga pachang paling dinbo-e: haibo mumjawse, Iniu Tingwang gu 
Chawangdihga wangjiu kasanbo mumjawse saklan makthen, wadaodi sak 
lanlak mide.” 

26Sichiujiu paliu chalui khat thiujiu, Olive Luong lamse tadpad mide. 

Peter Niu Suimak Rabotu Jesu Niu Din Masuangbo 
(Mt 26.31-35; Lk 22.31-34; Jn 13.36-38) 

27 Jesu niu paliu khuga din-e, “Naliu mathiu atu phutkhai lujiu paktad kammi 
rabo-e, palamra Masanbo ariakniu din-e, ‘Tingwang niu milykhuanpao situ 
kamshat mine, siga milydungse pak marakam mine.’ 

28Chiudi Iniu ringsulan dasai, naliu masuangga Iniu Galilee lam tadrai bamniu 
sune.” 

29Siga Peter niu paokakge, “Mai kakimainiu phutmi tadi, Ira wadaodi natu phut 
lakge.” 

30Jesu niu Peter khuga din-e, “Iniu nakhuga pachangjiu dinbo-e: thaichun 
maruirengniu khuang lonnia makbo suangga, nangniu atu simakge chiujiu 
dinlon sum rabo-e.” 

31Peter niu patun tanjiu paokak lan-e, “Iniu wadaodi sichiu lakge, Iniu kashaibo 
tangjiu natu maluang bam rabo-e.” Sichiujiu kakibo pakhommaidung siniudi 
sikum gapjiu din kamme. 

Jesu Niu Gethsemane Ga Kakheng Thiubo 
(Mt 26.36-46; Lk 22.39-46) 

32Paliuniu Gethsemane kubo bam gase wangde, siga Jesu niu pakhommaidung 
khuga din-e, “Iniu kakheng thiubo lungga, naliu haiga ntaobam niulo.” 

33Sichiujiu paniu Peter, Jacob khatdi John paliutu maluanglu tadmide. Siga 
chunsabo nai nchungboniu palung phui mide. 

34Siga paniu paliu khuga din-e, “Alungchun hai magenthiubo siniu, I shaira kum 
mide. Haiga naliu kakheng thiujiu bamniulo.” 

35Paniu poinakha tadpad lujiu kadihga makhumkiu lujiu, daolu buisai, 
magenthiu chariubose wangmak raleng kheng-e. 

36Paniu haichiu kheng-e, “Abba, Apiu yo, wahina nakhu gara sui kamme. 
Magenthiu chariubo piang hai akhugasu luthon khailo. Chiudi Iniu maningbo 
makjiu, nangniu nachunbo thiulo.” 

37Sichiujiu paniu malan npadboga, khommai khang sumse jibing bamniubo 
daode. Paniu Peter khuga din-e, “Simon, nguiniu naliu sangjiu ma? Wanchak 
kak khat lengdi naliuniu raksu ngamlak siakjiu ma?” 

38Sichiujiu paniu paliu khuga din-e, “Akhe sijiu bamlo, khatdi kahiamboga 
kaokhai makra naliu kheng lulo. Hiupuina sira masenjiu bamme, chiudi chapum 
sira son-e.” 

39Paniu tadpad lanlujiu kalu kumgapjiu kheng lande. 

40Sichiujiu paniu malanwang lanboga, pakhommaidungse jibing bamniubo 
daolande; paliu mikse rakpad lulak siakjiu bamme. Siga paliuniu pakhuga wadi 
dinra sita mide. 

41Paniu malanwang pasumboga, paliu khuga din-e, “Naliu mathakjiu jibam 
khama? Buimide! Pawanse wangtang mide! Phuilo, Chamai Nahpiu situ tuhoira 
nuan phungmai ben-ga pikhai mide. 

42Sulo, tadsukhe. Phuilo, atu suimakjiu pipadbo piuse haiga wang bamde.” 

Jesu Tu Minbo 
(Mt 26.47-56; Lk 22.47-53; Jn 18.3-12) 

43Jesu niu haichiu dinbamga pakhommaidung khang kariu-je-niakiu gasu 
khang khatse chiubora Judas se wangtangde. Paniu dibo singku paodung, 
Tacheng-tajaigu katipaodung khatdi apaimaidungniu langkhaibo chaheng-
changiu thinmai situ, majang lujiu wangde. 

44Sichiujiu pipad khaibo piu siniu maidung khuga madan khat pikhai-e, Iniu 
biangpup khairabo piuse naliuniu machun kinbo piusi-e. Patuse minlujiu 
khatdi ratlujiu puitad milo.” 

45Judas se wangtang gapda, paniu Jesu khuga wang lujiu din-e, “Katipao yo!” 
chiujiu patu biangpup khaide. 

46Sichiujiu paliuniu Jesu tu minlude khatdi thinman lude. 

47Chiudi siga chap bammai rong gasu khang khatniu paheng thadpad lujiu Dibo 
Singku vangpiu kuonse septap mide. 

48Siga Jesu niu paliu khuga din-e, “Atu hai Tacheng-tajaiga kamaomai kumjiu, 
naliuniu atu minraleng, chaheng-changiu thinlu wangkin jiuma? 

49Naimachang Charaky lungga Iniu naliutu katikhaijiu maluang bambo-e; siga 
naliuniu atu min makge. Chiudi haise Masanbo ariakga raokhai bambose 
wangtang raleng-e.” 

50Sichiujiu pakhommaidung hinase patu saokhai lujiu pakkam mide. 

51Chiudi akhangmai khatra fainoi ronna ben lujiu, Jesu saisui kin-e. Paliuniu 
patudi minra kamsude. 

52Siga paniu pafaise thonkhai diak lujiu papumruang paktad mide. 

Jesu Apaimaidung Masuangga 
(Mt 26.57-68; Lk 22.54-55,63-71; Jn 18.13,14,19-24) 

53Sigasu Jesu tu Dibo Singku khuga juwangde, siga dibo singku paodung hina, 
apaimai hina khatdi Tacheng-tajaigu katipaodung hina wang madui bamme. 

54Peter se sailam npen bijiu suitad kinne, khatdi Dibo Singku ky jeng gase 
wangde. Siga akhemaidungtu padi maluang lujiu chami magajiu bamme. 

55Singkupaodung nai apaimaidung siniu Jesu tu kamshatra pamao phiujiu 
bamme, chiudi paliuniu wakhatdi daomakge. 

56Jengdin kakeng khaniu Jesu riga aratbo madam khaijiu bamme, chiudi 
paliugu jengdinse macham makge. 

57Sichiujiu maidung khangsianiu chapsu lujiu Jesu riga aratbo jengdin madam 
khaijiu bamme. 

58“Maidungniu thiukhaibo Raky hai rathon milo, chiusai jengsum lungga 
chabenniu thiu makbo khat paniu thiu lubui-e,’ chiu dinbo aliu chiu-e.’” 

59Sichiudi paliuniu madam khaibose wakhatdi macham makge. 

60Dibo Singku siniu paliu mathiu masuangga chapkhang lujiu Jesu khuga 
maniu-e, “Paliuniu nariga kamaobo madam khaijiu bambo haiga nang wadi 
paokakra hajiuma?” 

61Chiudi Jesu niu maliu makjiu bamme, wadi din makge. Siga Dibo Singku siniu 
patu maniu-e, “Nang hai Sanwibo Tingwang Nahpiu Messiah sima?” 

62 Jesu niu paokakge, “I-ye, Chamai Nahpiu siniu Ngamkambo Piu ben jatlam 
ntao bambo khatdi tinggen lamsu kamuang riganiu wangbo naliuniu ngao 
sune.” 

63Siga Dibo Singku siniu pafai phetjiu din-e,, “Aliuniu kakibo jengdin lusonra 
hade! 

64Paniu Tingwang tu ping makjiu dinbo hai chiulude. Naliu degu maninglo?” 
Paliu mathiudi patu din masa karen sude, “Pahai mao siakge, patu kamshatra 
bui-e.” 

65Paliu khangsianiu Jesu gen-ga tatai masiukhai sude, khatdi pamik dom lujiu 
patu dapjiu din-e, “Saoniu natu dapbam jiulo din matailo.” Sichiujiu paliuniu 
patu julujiu kaphi sude. 

Peter Niu Jesu Tu Suimakbo 
(Mt 26.69-75; Lk 22.56-62; Jn 18.15-18,25-27) 

66Dibo Singku vangpui khat kamalam padboga, Peter ntaobam kha-e. 

67Peter niu chami magajiu bambose paniu ngao luboga, patu phui mating lujiu 
din-e, “Nangdi Nazareth Jesu sai suibo mai khatle.” 

68Chiudi paniu sise suimakge. “I simakge--nangniu dinbambose I simakge,” 
chiujiu paniu paokakge. Sichiujiu kama lenlam tadpad mide. Siga maruireng 
khuang mide. 

69Sibosai kavangpui siniu patu ngaolan lujiu pamungga chap bammai khuga 
din-e, “Padi paliu ruangga khang khatle.” 

70Chiudi Peter niu suimak lande. Bamnak lubo sai, pamungga chap bammai 
khatniu din lan-e, “Nangdi paliu ruangga khang khatle chiubo suimak silakge, 
palamra nangdi Galilee gasu-e.” 

71Siga Peter niu din-e, “Iniu pachangjiu dinbo-e, chiubo siang ngamme. Naliuniu 
din bambo piutu Ira simakge!” 

72Siga maruireng siniu khuang lonnia mide, siga Jesu niu pakhuga dechiu 
dinkhai milo chiubo Peter niu maningtaode, “Maruireng siniu khuang lonnia 
makhaga nangniu atu simakge chiujiu dinlon sum rabo-e.” Siga pase pachun 
sachang sajiu kapsude. 

Mark 15 

Jesu Tu Pilate Suangga Maluong Wangbo 
(Mt 27.1-2,11-14; Lk 23.1-5; Jn 18.28-38) 

1Nsuan kaluse dibo singku paodung siniu kalangjiu katingmaidung, Tacheng-
tajaigu katipaodung khatdi Apaimai mathiutu ku aruang lujiu makhiam thiu 
sude. Paliuniu Jesu tu ratlujiu Pilate khuga julu wangde. 

2Siga Pilate niu pakhuga maniu-e, “Nang hai Jehudimai wangpiu sima?” Jesu niu 
paokakge, “Nangniu dinbo si-e.” 

3Singkupaodung siniu Jesu tu kengchangkha madam khaijiu bamme. 

4Sijengniu Pilate niu pakhuga maniu lan-e, “Nang paokak khailak jiuma? 
Paliuniu madam khaijiu bambo hina hai nkinglo!” 

5Jesu niu wadi dinmakge, siga Pilate se pasuang hamide. 

Jesu Tu Kamshatra Suikhaibo 
(Mt 27.15-26; Lk 23.13-25; Jn 18.39—19.16) 

6Kenpadbo Ngee machangnaga bangkhai bambo rong gasu maidungniu 
khengbo mai khattu Pilate niu phutkhai khai-e. 

7Sibo tingga maipiu khat pazanniu Barabbas kubo kabuakbo gasu maitu gimibo 
jengniu kavangkyga khai bamme. 

8Maidungniu wang madui lujiu sise kamkhai raleng Pilate khuga kheng sude, 

9Paniu paliu khuga maniu-e, “Iniu Jehudimai wangpiu tuse phutkhaira naliuniu 
lunima?” 

10Singkupaodung siniu Jesu tu pakhuga pikhaibo lamse paniu simasan bamme, 
palamra paliuniu patu manmabo donniu-e. 

11Chiudi dibo singku paodung siniu maidungtu kalung lujiu, Barabbas tu 
paliuleng phut khaira Pilate khuga khengra dinkhaide. 

12Pilate niu maidung khuga dinlan-e, “Sichiusai, Iniu Jehudi mai wangpiu situ 
degu kamralo?” 

13Paliuniu senjiu din-e, “Patu masengshat milo!” 

14Siga Pilate niu maniu-e, “Paniu degu kamaobo kamkhai mibo bamjiulo?” 
Paliuniu sen matanjiu din-e, “Patu masengshat milo!” 

15Pilate niu maidung situ pikimkhai nijiu paliuleng Barabbas tu phutkhai mide. 
Khatdi Jesu tu chariangniu dapkhai lujiu masengshat mira pikhai mide. 

Riphendungniu Jesu Tu Thenjiu Nuimenbo 
(Mt 27.27-31; Jn 19.2-3) 

16Riphendung siniu Jesu tu dihthinpao ky jengga pui ngutde khatdi paliu 
rupmaitu ku maduide. 

17Paliuniu Jesu tu liklikbo fai benkhai bide, khatdi tathu keniu kambo pirun 
papeega runkhaide. 

18Sigasu paliuniu patu kahumjiu din-e, “Jehudi mai wangpiu yo, tingthengjiu 
ring bamlo!” 

19Sichiujiu paliuniu patuse tathun thin lujiu papee kakhiujiu, pazuga tatai masiu 
khaide, khatdi khudung kiujiu pamasuangga makhum kiude. 

20Paliuniu patuse haichiu thenjiu nuimen khai lubo sai liklikbo faise khoipad 
lan mide khatdi pafaise benkhai lanbide. Sichiujiu paliuniu patu singchaiga 
jumaseng raleng puitad mide. 

Jesu Tu Singchaiga Jumasengbo 
(Mt 27.32-44; Lk 23.26-43; Jn 19.17-27) 

21 Paliuniu npui gase maipiu khat pazanniu Simon kubo piutu dao-e, pase 
manam lamsu namdilam wangkinbo-e, patuse riphendung siniu Jesu gu 
singchai phungra manomjiu minkhaide. (Simon hai Cyrene gasu-e khatdi pahai 
Alexander nai Rufus piu-e). 

22Paliuniu Jesu tu Golgotha parambaniu “Tapeeruang luang” chiu kubo bamga 
puimengde. 

23Siga paliuniu patu jaw nai singmendui kakhabo khai ajalujiu pisakra kamme, 
chiudi Jesu niu sise sakhai makge. 

24Siga paliuniu patu jumaseng khaide khatdi pafaise paliuleng njanra, taden 
thonjiu phuide. 

25Paliuniu patu jumaseng subose nsuan wanchak chakiu ga-e. 

26Patu madam khaibo ladkeng siniu raokhai-e: “Jehudi mai Wangpiu.” 

27Paliuniu agatiumai khang nia tudi Jesu tu maluang maseng macham khai-e. 
Khatniu paben majatlam, khatniu paben mawilam chiujiu jumaseng khaide. 

28Haise Masanbo ariakniu dinbose wangtang raleng-e, “Paniu kamaomai dam 
lumacham khai-e.” 

29 Pamungga tadwangmai siniudi paliu pi kangumjiu Jesu tu nuimenjiu haichiu 
din-e: “Aha! Nang hai Charaky situ rathon lujiu jeng sum lungga thiulan rabo 
piu si-e! 

30Tuhoira singchai gasu nkumlo khatdi naronna natu ranlulo!” 

31Sise kumjiu, dibo singku paodung nai Tacheng-tajaigu katipaodung siniu Jesu 
tu nuimenjiu, khat khat khuga din-e, 

32“Paniu maidung tura rankhai-e, chiudi paronna patu rankhai ngam makge. 
Tuhoira Israel mai Wangpiu Messiah siniu singchai gasu nkumbo aliu phuikhe, 

sichiusai aliuniu patu malum rabo-e!” Sichiujiu Jesu tu maluang jumaseng 
macham khaibo khangnia siniudi patu din masajiu bamme. 

Jesu Shaibo 
(Mt 27.45-56; Lk 23.44-49; Jn 19.28-30) 

33Niending tingga kadih pakhiangna, wanchak kak sum tamiu wang-e. 

34Wanchak sum kiuboga Jesu niu pakhuan tanjiu senpadle: “Eloi, Eloi, lema 
sabachthani?” Sibo rambara, “A-Rawang yo, A-Rawang yo, dekamjiu nang atu 
phutmi jiulo!” 

35Siga bammai khangsianiu pakhuanse chiulujiu din-e, “Kinglo, paniu Elijah tu 
kujiu bamme!” 

36Paliu ruangga mai khatniu sak sabo jawse wapong khatga sumlujiu tathun 
ton-ga runglujiu pakwang, sise Jesu mun-ga madon khai-e. Siga mai khatniu 
din-e, “Khuanno, Elijah niu wangjiu patu singchai gasu lukiukhai suma aliuniu 
phuikhe!” 

37Pakhuan tanjiu senkhai lujiu Jesu shai mide. 

38 Charaky lungga masengkhai bambo zusungfaise papee gasu parun tangbo 
njan nia thiujiu kekri mide. 

39Singchai mungga chapbambo riphenpi siniu Jesu dechiu shaikiu milo chiubo 
ngao-e. Paniu din-e, “Hainase pachangjiu Tingwang Nahpiu siakge!” 

40 Maipuidung khangsia siga chap npen lujiu phui bamme. Sise Magdalene 
Mary, Jacob nabo nai Joseph pui Mary khatdi Salome paliu-e. 

41Paliu hai Jesu niu Galilee ga bambo gasu suikinbo, khatdi patu nkha khaijiu 
kinbo puidung-e. Jerusalem lamsu patu maluanglu wangbo puidung 
kakengkhadi siga bamme. 

Jesu Tu Baikhaibo 
(Mt 27.57-61; Lk 23.50-56; Jn 19.38-42) 

42Siga Arimathea maipiu, Joseph niu wangbo hai chawan ramliang mide. 
Pahaise Apaimai ruangga chakhuang thiubuibo, Tingwang gu Chawangdihtu 
khuanbambo mai khatle. 

43Haise Kadenbo Nai-e (chiubora, Tabamnai suangbo nai-e) sijengniu Joseph 
niu Pilate khuga papum siakniu tadlujiu Jesu pum situ khengde. 

44Jesu se shaimide chiubo chiuluboga Pilate se pasuang hamide. Paniu riphenpi 
situ kulujiu Jesu se shaimibo nakkha mijiuma chiubo maniu-e. 

45Riphenpi ladse chiuluboga Pilate niu Jesu pumse lusui-e chiubo Joseph khuga 
dinkhaide. 

46Joseph niu papumse ponkiu lujiu sise fainoiniu majiukhai lujiu, tatuga 
bungkhaibo rawga baikhai mide. Siga paniu charawse tatu kadibo khatniu 
kaladsim mide. 

47Siga Mary Magdalene nai Joseph pui Mary siniu phuijiu bamme sichiujiu Jesu 
pumse dega khaimilo chiubo phuijiu bambo-e. 

Mark 16 

Ringsulanbo 
(Mt 28.1-8; Lk 24.1-12; Jn 20.1-10) 

1Tabamnaise loimibo saiga, Mary Magdalene, Jacob pui Mary khatdi Salome 
paliuniu Jesu pumga wasa hai manuk khaira tadde. 

2Nidnai nsuan kalu, naimik padgapbo tingga paliuniu charao lamse tadsude. 

3Paliuniu npuiki gase khat khat khuga din-e, “ Saoniu aliuleng rawkham tuse 
kaladpad khai ralo?” (Sibo tukang haise disuang kha-e). 

4Sichiujiu paliuniu phuikhangboga tatuse kalad padmi bamniu-e. 

5Sijengniu paliuniu charao gase ngutle, siga paliuniu akhangmai khat, chafai 
kakabo benlujiu, majat jailam ntaobam niubo ngaode. Siga paliu hai pingchang-
ping mide. 

6Siga akhangmai siniu din-e, “Naliu ping mane, naliuniu singchaiga masengshat 
mibo Nazareth Jesu situ phiukin-e chiubo I si-e. Pah haiga hade—pah ringsulan 
mide! Phuilo, paliuniu haise patu baikhaibo bam haisi-e. 

7Tuhoira tadlujiu Peter nai pakhommaidung khuga haibo champao hai pikhai 
bilo: ‘Naliu masuang Galilee ga pah tadrai mide; paniu naliu khuga dinkhai mibo 
kumjiu naliuniu patu siga adao sune.’” 

8Sijengniu paliuse charao gasu paliu lung magenthiubo nai pingboniu phuilujiu 
paktad sude. Paliuniu mai khat khugadi dinmakge, palamra paliu hai 
pingchang-ping mide. 

Jesu Niu Mary Magdalene Khuga Lenkhaibo 
(Mt 28.9-10; Jn 20.11-18) 

9[Jesu niu kashaibo gasu ringsulan lubo saiga, Nidnai nsuan kalu paniu rasa 
chinnia hathonpad khaibo pui, Mary Magdalene khuga lenkhai raithu-e. 

10Paniu tadlujiu pakahmaidung khuga dinkhai bide. Paliuse kapjiu achungbam 
kamme] 

11Jesu ringbamme, khatdi paniu ngao-e chiubo paliu khuga dinboga, paliuniu 
patu malum makge. 

Jesu Niu Khommai Khangnia Khuga Lenkhaibo 
(Lk 24.13-35) 

12Haibo saiga, Jesu niu paliu khangnia khuga, panainiu namdi npuikiga 
tadkinboga pathak tamjiu lenkhai-e. 

13Panainiu malanwang, kaki maidung khu dinkhaiboga paliu malum makge. 

Jesu Niu Khang Kariu-Je-Khatkiu Khuga Lenkhaibo 
(Mt 28.16-20; Lk 24.36-49; Jn 20.19-23; Tk 1.6-8) 

14Kanamthuboga, Jesu niu pakhommaidung khang kariu-je-khatkiu siniu katiu 
tiubamboga lenkhai-e. Paliuniu malum habo donniu, khatdi pah ringbamme 
chiubo ngaolu maidungtu paliuniu malum makbo jengniu sigasu paliu 
lungchun tanbo jengniu paliutu paniu rukhai bide. 

15Paniu paliu khuga din-e, kadihpiri pabam machang tadchiajiu Kawibo 
Champao hai chamai jat hina khuga paoron khailo. 

16Mai khatniu malum lujiu tadui nphum lusai, patuse rankhai bine; mai khatniu 
malum maksai patuse kammao khai bine. 

17Malum maidung situ maisuang habo ngam kamra pumtan pikhai bine; 
paliuniu chamtan gasu rasadungtu hathonpad lune; paliuniu katam tambo 
ladniu dinsune; 

18paliuniu kaniu thinsu bamdi, maksai karabo-tai tiu-sak bamdi, wadi lakge; 
paliuniu thiuniumai riga paliu ben kabakhai sai wilu rabo-e.” 

Jesu Tu Tinggen Lam Lukhang Mibo 
(Lk 24.50-53; Tk 1.9-11) 

19 Rapiu Jesu niu paliutu npao lubo saiga patu tinggen lam lukhang mide khatdi 
Tingwang ben jatlam taobam mide, 

20Khommaidung siniu pabam machang dinron tad sude, khatdi Rapiu niu 
paliutu maluang tatien thiukhai-e chiubo paliuniu dinron tadboga maisuang 
habo tienkamdung siniu madukhaijiu paliugu malum hai kam matip khai-e. 
(Chaladriang 9-20 haise khangsia maigu ariak gara khai makge). 

Luke 

Luke 1 

Lungsa Kakung Theophilus: 

1Aliu ruangga padmibo lamga maidung kakengniu raopad raleng paliu lai 
padjiu kamkhai mibo-e. 

2Aliuniu dinbo kumjiu paliuniu raokhai mide chiubora paphibang gasu paliuniu 
haidungse ngaolujiu pachamdi paoron khai mibo-e. 

3Sichiujiu, Pakendibo piu yo, Iniudi paphibang gasu phui mawikhai mibo 
donniu, padmibo saisuijiu Idi nakhuga raokhai sai wisune chiu maningbo-e. 

4Iniu haise raokhaibo lamra nangniu katikhai mibo, majibo lamga masan siakjiu 
silura leng-e. 

John Baptist Tu Manarabo Lamga Pisikhaibo 
5 Herod niu Judaea ga mawang bambo tingga, Abijah gu singku kiriangga, 
Zechariah chiu kubo singku khat bamme. Panao zanniu Elizabeth chiu ku-e; 
padi singku kiriang gasu-e. 

6Panai khangniase Tingwang mikphuiga matipjiu Rapiu gu Tacheng-tajai hina 
majaijiu khatdi kadin piujiu lungbam mai-e. 

7Panaira panai nah lung makge palamra Elizabeth hai nakampui-e, khatdi 
Zechariah panai khangniase thenthui mide. 

8Naikhatra Zechariah damdi wangtangjiu Charaky lungga singku tiense kamra 
wangde. 

9Paliugu singku cheng saisuijiu paniu rathakbamga maru mataora taden 
thonpadle. Sijengniu paniu Rapiu gu Charaky lungga ngutde, 

10paniu maru matao bambo wan gase maidungniu lenlam kahumjiu bamme. 

11Paniu maru matao bamga, rathakbam majadlamse Rapiu gu maza khat 
chapbambo patu lenkhaide. 

12Zechariah niu patu ngaoluboga pingmide khatdi manang mide. 

13Chiudi maza siniu pakhuga din-e, “Pingtulo, Zechariah yo! Nangniu khengbo 
rathoise Tingwang niu chiukhaide, sichiujiu nanao Elizabeth niu piumainah 
khat lungsune. Nangniu pazan John chiujiu kurabo-e. 

14Pah lungwang dasai nang dejiuga chunwi-matha ralo, khatdi maidung kakeng 
niudi dejiukha chunwi ralo! 

15Pahai Rapiu mikphuiga kadibo mai khat thiu rabo-e. Para mumjaw maksai 
chiangna sakmak rabo-e. Patu managap gasu Masanbo Hiupuina siniu phuikhai 
mirabo-e, 

16sichiujiu paniu Israel mai kakengtu paliu Rapiu Tingwang khulam malankhai 
birabo-e. 

17Pahai phaimiukakung Elijah kumjiu pumtan bamjiu khatdi tanjiu Rapiu 
masuangga tadrai sune. Paniu papiudung nai panahdungtu pui aruang khai 
lanne; paniu kadin piumakbo nahdungtu tacheng matipbo lun-lungga jukhaine; 
paniu Rapiu maidungtu kadenkhai rabo-e.” 

18Zechariah niu maza khuga din-e, “Haise dechiu pad ralo chiubo Iniu dechiu 
silu ralo? I tanpao mide, khatdi anaodi tanpeh mide.” 

19 “I hai Gabriel si-e”, chiujiu maza siniu paokakge. “I hai Tingwang masuangga 
chapbambo, kawicham haise nakhuga paokhaira atu langwangbo-e. 

20Chiudi pawan wangtang dasai majijiu padrabo haise, nakhuga Iniu 
dinkhaiboga nangniu malum makge. Haise nangniu malum makbo jengniu, 
nakhuga Iniu ladrian thiukhaibo haise wangtang makthen nakhuan hamijiu, 
npao ngamlak mirabo-e.” 

21Sichiujiu bamga maidung siniu Zechariah tu khuanjiu, paniu haitheng-theng 
dekamjiu Charaky lungga bammi gulo chiujiu paliu suang hajiu bamde. 

22Paniu padlanboga, paliutu npao ngamlak mide, sijengniu Charaky lungga wa 
tasibo khat ngao mide chiubo paliuniu simide. Paniu pakhuan pad lulak mibo 
donniu, pabenniu paliu khuga kamlen khaide 

23Zechariah niu Charakyga patiense loilujiu paky lam malanwang mide. 

24Sibosai panao Elizabeth papum ripmide, sichiujiu chahiu mangiuse paky gasu 
tadpad makjiu bam khangde. 

25Sichiujiu Elizabeth niu din-e, “Tuhoira Rapiu niu kanamboga atu nkha khai 
bide. Maidung ruangga Iniu mangambo haise paniu luthon khai bide.” 

Jesu Tu Manarabo Lam Pisikhaibo 
26Elizabeth niu papum ripmibo chahiu charuk tangmiboga Tingwang niu pagu 
maza Gabriel situ Galilee ga bambo Nazareth namdakga langkhaide. 

27Chawang David kiriang gasu Joseph leng khammibo riliu khatleng champao 
paniu phungwangde. Riliupui zanse Mary chiu ku-e. 

28maza siniu pakhuga wangjiu din-e, “Nakhuga agi-manai bamlo! Rapiu niu 
natu maluang bamme khatdi natu dijiu thoikhai bide! Npuimai ruangga nangra 
sanwibo pui-e.” 

29maza gu champao siniu Mary lungchun kam chariusui mide, sibo cham siniu 
degu padsu ralo chiubo pasuang hamide. 

30Siga maza siniu pakhuga din-e, “Pingtulo, Mary yo, Tingwang niu natu lungsa 
khai bide. 

31Nangniu napum ripjiu nangnah piumai khat lungsune, khatdi nangniu 
pazanse Jesu chiu mathak rabo-e. 

32Pase paken dirabo-e khatdi Kukachangbo Tingwang Nahpiu chiujiu kurabo-
e. Rapiu Tingwang niu papao David kumjiu patu chawang khat pithiu khai rabo-
e, 

33khatdi paniu Jacob kai-kikga tingthengjiu chawang thiurabo-e; pawangdihse 
wadaodi pamalan thiulakge! 

34Mary niu maza khuga din-e, “I hai liuchang khatle. Dechiujiu haikumbose 
padsu ralo?” 

35maza siniu paokakge, “Masanbo Hiupuina siniu nariga wangrabo-e sichiujiu 
Tingwang pumtan nariga wangkiu rabo-e. Haijengniu masanbo ngena situ 
Tingwang Nahpiu chiujiu kurabo-e. 

36Naky phiuga Elizabeth tu maningtaolo. Pase thenthui mibo sai, tuhoi papum 
ripbo chahiu charuk tangmide, patuse nakampui chiujiu kumibo-e. 

37Palamra Tingwang niu kam ngammakbo wadi ha-e. 

38Mary niu din-e, “I hai Rapiu vangpui-e, nangniu dinbo kumjiu akhuga padmi 
sulo.” Siga mazase tadmide. 

Mary Niu Elizabeth Tu Phuira Tadbo 
39Sibosai Mary niu kalangjiu Judea ramluonggu namdi khatga tadmide. 

40Paniu Zechariah kyga tadlujiu Elizabeth tu kahum sude. 

41Elizabeth niu Mary gu kahumbo khuanse chiuboga palungga bambo ngenase 
nbob khang-e. Elizabeth se Masanbo Hiupuina niu phuilujiu, 

42pakhuan tanjiu din-e, “Nang hai npuimai ruanggasu nasan withubo pui-e, 
khatdi nangniu lungrabo ngenase paphaw chagaa-e! 

43Dekamjiu haijiukha kadibose akhuga padjiulo, chiubora a-Rapiu puiniu 
akhuga wangjiu atu phuikhai bibo hai! 

44Palamra nangniu zu-ngaobo cham dinbose chiugap, alungga bambo ngenase 
pachun wijiu nbob khang-e. 

45Nangniu Rapiu chamse nakhuga pachang palingjiu padrabo-e chiubo malum 
kalubo hai dejiuga nasan wibo gulo!” 

Mary Niu Thuonbo Lui Thiubo 

46Mary niu din-e: “Alung chunniu Rapiu tu thuon-e; 

47Tingwang, atu Rankhaipiu donniu ahiupuina chun wi-e. 

48 Palamra luimakbo pavangpui atu, paniu maningtao khaibi-e! Tuhoi gasu mai 
hinaniu atu sanwibo pui chiujiu kumine. 

49Palamra Kangambo Tingwang niu wa kadibo aleng kamkhai bide. Pazan hai 
masanbo-e. 

50Patu chakhuang thiu maitu chaken machang paniu lungsa khaibi-e, 

51pagu kangambo benpomse henpadjiu tasaothiu mainiu rangbo hinase kam 
mara khaibi-e. 

52 Paniu chawangdungtu paliu wangbam gasu jukiu lujiu, lung manon maitu 
jusu khaibi-e. 

53Mariu maitu kawibo tatekniu pimagiu khaibi-e, kalekwi maitu papumruang 
phutkhai bi-e. 

54Paniu aliu pao-pehmai khuga ladriat khaibose wangtang khaijiu, Israel maitu 
lungsa khai bi-e!” 

55  Paniu Abraham tu maningtao khaijiu pakai-pakik hina khuga lungsiat hai 
lenkhai bi-e!” 

56Mary niu Elizabeth tu chahiu sum kumbo maluang bamlujiu paky lam 
malanwang mide. 

John Baptist Tu Manabo 
57Elizabeth niu ngena lungrabo ting wangtangjiu, paniu npiumainah khat 
manade. 

58Pakining maidung nai pasingnadungniu Rapiu gu maisuang habo lungsiatse 
patu pikhai bide chiubo chiuluboga, paliu mathiu chunwi machamde. 

59 Ngenase nidkak khat tangmiboga paliuniu pagi romraleng wangde, khatdi 
paliuniu pazan hai papiu zan champonjiu Zechariah chiu kura kam sude. 

60Siga papuiniu din-e, “Chiulakge! Pazanra John chiu kurabo-e.” 

61Paliuniu pakhuga din-e, “Chiudi sibo zan kajon sira nakiriangga ha-e!” 

62Sichiujiu paliuniu papiu khuga kamlenjiu ngena zan paniu dechiu kunilo 
chiujiu maniu-e. 

63Zechariah niu raokhai rabo pek khat khenglujiu raokhaide, “Pazan hai John 
chiu kurabo-e.” Dejiuga paliu suang hamilo! 

64Sibo wansiak gasu Zechariah pakhuan padlanjiu npaolan mide, sichiujiu 
paniu Tingwang tu thuon sude. 

65Pakining maidungse pingmide, sichiujiu sibo chamse Judaea ramlung 
pakhiangnaga dinchia mide. 

66Haibo cham chiumai hinaniu paliu lungga makumjiu haichiu din-e, “Haibo 
nah hai dechiu padsu ralo?” Palamra Rapiu pumtan hai pariga bamme. 

Zechariah Niu Sailad Dinbo 
67John piu Zechariah se Masanbo Hiupuina niu phuilujiu, Charawang chamse 
haichiu dinsude: 

68“Israel mai Rawang Rapiu tu aliu thuon sukhe! Paniu pamaidungtu nkha 
khaijiu, khenrang pithiu khai bide. 

69Paniu pavang David kai-kik gasu aliuleng kangambo Rankhaipiu pikhaide. 

70Pagu masanbo phaimiukakung mai khuga nda ladriat thiukhai mibo-e. 

71Paniu aliu mikremai khugasu gukhai bine, paliugu pumtan gasu gukhai bine 
chiujiu ladriat thiukhai mibo-e. 

72Paniu din-e, aliu pao-peh maidungtu lungsabo lenkhai bide; pagu masanbo 
ladriatse maningtao khai bide. 

73-74Paniu aliu pao Abraham khuga ladriat khaibo kumjiu, aliugu mikremai 
khugasu gukhajiu, aliuniu ping makjiu patu macha rabo-e. 

75Aliu ringting bamthen pasuangga masanjiu khatdi nchangjiu lung rabo-e. 

76 “Ngena yo, natu, Kukachangbo Tingwang gu phaimiukakung chiujiu kurabo-
e. Rapiu masuangga nangniu tadraijiu paleng npui kaden khai rabo-e. 

77Sichiujiu maidung nuanse kuak khaijiu paliutu gukhai rabo-e, chiubose 
pamaidung khuga dinkhai rabo-e. 

78Aliu Rawang haira lungsasibo nai palung manuonbo piu-e. Pagu juringbo 
nbiuse aliu riga thaoben khai bine. 

79 Kashaibo mahiuga bammai riga tinggen lamsu thaokhai bine; agi-manaibo 
npuiga aliutu jukhaijiu aliutu gukhai bine.” 

80Ngena siniu papumdi, hiupuina gadi tanjiu mawi khangde. Paniu Israel 
maidung ruangga lunglen makhabo suangga ramjingga lung-e. 

Luke 2 

Jesu Tu Manabo 
(Mt 1.18-25) 

1Sibo wan-ga Wangdih Augustus niu Rom kadihga lungbambo mai hina mairiak 
raorabo-e chiujiu chamtan padle. 

2Haibo mairiak raoraithubo hai, Quirinius niu Syria gu dihthinpao thiubambo 
tingga-e. 

3Sichiujiu mai hinase pagu-gu namdiga pazan raora tadsude. 

4Joseph niu Galilee ga bambo Nazareth namdak gasu Judaea ga bambo 
Bethlehem namdiga, Chawang David tu mana khaibo bamgase tadde. Joseph 
niu siga tadbo lamra pase David kiriang mai-e. 

5Paniu panaoleng khamkhaibo, Mary situ maluang lujiu mairiak raobo ga panai 
zan raora tadde, Mary se papum ripmibo-e, 

6sichiujiu panainiu Bethlehem ga bambo tingga, ngena lungrabo tingse 
wangtang mide. 

7Paniu naraibo thiujiu, piumainah lunglujiu, failep khatniu majiu lujiu khaoring 
kuangga maji khai bamme, palamra panaileng kiriuky dao makge. 

Mily khuanmaidung Nai mazadung 
8Sibo kadihga mily khuanmaidung khangsianiu paliugu milydung khuanjiu, 
luzamga jibamme. 

9Rapiu gu maza khatniu paliutu lenkhaijiu, Rapiu maken siniu paliutu thaoben 
khaide. Siga paliu pingsui mide, 

10siga maza siniu paliu khuga din-e, “Pingtulo! Iniu naliuleng Kawibo Champao 
phung wangbo-e, haise mai hina leng chunwi mathabo gu-e. 

11Thainai David namdiga naliuleng Rankhaipiu Khrista tu mana khai bamme! 

12Haisiniu naliuleng madan thiurabo-e: naliuniu ngena situ failepniu majiu lujiu 
khaoring kuangga majikhai bambo daosune.” 

13Simakdakjiu tinggen maza riphen kengsui wanglujiu sibo maza situ maluang 
lujiu Tingwang tu thuonjiu chalui thiu sude: 

14“Kukachangbo tinggen lam Tingwang ken dibamlo, kadihpiriga paniu pachun 
kimmai khuga agi-manai bamlo!” 

15mazadung siniu tinggen lam wanglan miboga, mily khuanmaidung siniu khat-
khat khuga din-e, “Aliuniu Bethlehem lam tadlujiu Rapiu niu aliu khuga madu 
khaibo, khatdi padbambo haitu phui mataikhe.” 

16Sichiujiu paliuniu kalangjiu tadmengboga Mary nai Joseph tu khatdi ngena 
siniu khaoring kuangga jibam niubo ngao daode. 

17Sichiujiu mily khuanmaidung siniu patu ngao luboga, mazaniu ngena lamga 
dinkhaibose paliu khuga dinkhaide. 

18Mily khuanmaidung siniu dinbo chiulumai hina paliu suang hamide. 

19Mary niu haidung pakhiangna hai maningjiu khatdi makumjiu bamme. 

20Mily khuanmaidungse mazaniu dinkhaibo kumjiu paliuniu ngaolubo khatdi 
chiulubo donniu Tingwang tu thuonjiu khatdi chalui thiujiu malanwang mide. 

Jesu Zan Mathakbo 
21 Nidkak khat sai, ngena situ pagi romrabo ting wangtang miboga, patu lung 
makhaga mazaniu dinkhaibo zan siniu, Jesu chiujiu mathak khaide. 

Jesu Tu Charakyga Kadkhaibo 
22Mose gu Tacheng-tajai saisuijiu Joseph nai Mary niudi kam masan rabo tingse 
wangtang mide. Sichiujiu panainiu Jerusalem ga ngena situ Rapiu khuga 
kadkhaira phungtadle, 

23haise Rapiu gu Tacheng-tajai gadi raokhai bambo-e: “Nahraibo piumainah 
hinatu Rapiu leng kadkhai rabo-e.” 

24Paliuniu Rapiu gu Tacheng-tajai saisuijiu kaphina nia maksai makhao nia 
kadkhai ralengdi phunglujiu wang-e. 

25Sibo wan-ga Jerusalem ga maipiu khat Simeon kubo bamme. Pahai kawibo 
khatdi palungchun ngutjiu Israel maitu gukhai bira khuanbambo piu-e. 
Masanbo Hiupuina niu patu maluang khaijiu, 

26Rapiu niu ladriat khaibo Messiah situ ngaomak then pah shai lakge chiujiu 
ladriat thiukhaibo piu-e. 

27Hiupuina siniu Simeon situ Charaky lungga maluang ngut khaide.Tacheng-
tajai saisuijiu papui nai papiu siniu ngena Jesu tu Charakyga phungwangboga, 

28Simeon niu ngena situ ponsu lujiu Tingwang tu thuonkiu sude: 

29“Tuhoira, Rapiu yo, nagu ladriatse pi wangtang khai bide, siniu navangpiu atu 
agi-manaijiu phutkhai sulo. 

30Nangniu mai mathiu suangga kaden khaibo, 

31nagu juringbo situ amik siakniu ngaolude. 

32 Nkengmai khuga kabenbo thao khaira-e, khatdi namai Israel maileng 
kendibo daolura-e.” 

33Simeon niu haichiujiu ngena lamga dinboga, papui nai papiu panai suang 
hamide. 

34-35Simeon niu paliutu thoikhaide khatdi papui Mary khuga din-e, “Haibo nah 
haitu pijiu Israel mai kakengtu kam maha khaira khatdi kakengtu juring khaira 
Tingwang niu kadakhai mibo-e. Paniu maidung lungchun mahinbose din madu 
padjiu, maidungniu patu atungjiu Tingwang gu madan thiurabo-e. Sichiujiu 
lungchun magenthiu chariubo siniu, apang-heng kumjiu namalung risune.” 

36-37Sigasu Asher kiphiuga Phanuel nahpui, pazanniu Anna chiujiu kubo 
phaimiukakungpui, kamipui khat bamme. Pase milubo sai takum chinnia ronna 

pakinatu maluang lung khaijiu, kamipui thiujiu tuhoi takum riaktachat-je-
madaikiu tangmibo pui-e. Paniu Charaky situ nchun n-nien wadaodi saomakjiu 
Tingwang tu kahumjiu, khatdi kalum rijiu kakheng thiubambo pui-e. 

38Sibo wansiak gase paniu wanglujiu Tingwang tu thuonjiu khatdi Jerusalem tu 
khenrang thiujiu phut khaira khuanbam mai mathiu khuga ngena lamga 
dinkhaide. 

Nazareth Ga Malan Wangbo 
39 Joseph nai Mary niu Rapiu gu Tacheng-tajai saisuijiu kamlubo sai panai ky 
Galilee ga bambo Nazareth lam malanwang mide. 

40Ngenase mawijiu tankhangde, khatdi ningtingniu phuikhang-e, khatdi 
Tingwang lungsiatse pariga bamme. 

Jesu Niu Charakyga 
41 Takum machang Jesu pui nai papiu siniu Kenpadbo Ngee leng Jerusalem lam 
tadle. 

42Jesu niu takum kariu-je-niakiu tangmibo gadi paliuniu sibo Ngeega tadle. 

43Changibose loilujiu paliu kylam malanwang suboga, ngena Jesu sira 
Jerusalem ga bam mide. Sise papui nai papiu siniu silu makge. 

44Maidung ruangga jaobam talakge chiu, maning lujiu, naikhat tadjing lubo sai 
panainiu pakiriang maidung nai pakahmaidung ruangga phiusude. 

45Panainiu patu phiudao lulak mibo donniu Jerusalem lam patu phiura tadlan 
sude. 

46Pasumbo naise Charaky lungga ntaolujiu, Jehudi maigu katipaodung ruangga 
paliu cham nkingjiu khatdi maniujiu bamniubo panainiu daolude. 

47Palad kingkhai mai hina khatdi pagu ningting chamkak chiulu mai hinaniu 
paliu suang hamide. 

48Papui nai papiuniu patu ngao luboga panai suang hamide, sichiujiu papuiniu 
pakhuga din-e, “ Anah yo, nangniu dekamjiu napiu anaitu haikumbo thak 
kamjiulo? Napiu anainiu natu phiujiu anai lung chariusui mide.” 

49Paniu panaitu paokakge, “Dekamjiu nanainiu atu phiukin jiulo? Ira Apiu kyga 
bammi rabo-e chiubo naliu simak jiuma?” 

50Chiudi pachamkak haitu panainiu sitanglu makge. 

51Sichiujiu Jesu niu panai saisui lujiu Nazareth lam malanwang panai kadin 
piujiu lungkhangde. Papuiniu haidung pakhiangnase palungga lidkhai bamme. 

52Jesu se papum tankhangjiu, ningting mid-mid khang-e, sichiujiu Chara chamai 
thoi lujiu lung khangde. 

Luke 3 

John Baptist Niu Dinronbo 
(Mt 3.1-12; Mk 1.1-8; Jn 1.19-28) 

1Wangdi Tiberia niu takum kariu-je-mangiukiu mawang wangmibo tingga; 
Pontius Pilate niu Judaea ramlungga dithinpao thiukinbo tingga, Herod niu 
Galilee mawang bamga, khatdi pasai kariupiu Philip niu Iturea nai Trachoniti 
luongriang mawang bamga; Lysania niu Abilene mawang bamga, 

2khatdi Anna nai Caiaphas niu dibo singkupao thiubambo wan ramjing ga , 
Zechariah nahpiu John khuga Tingwang chamse piwang-e. 

3John niu Jordan Giuki uigen pakhiangna tadronjiu, “Naliu nuan gasu mari lujiu 
tadui nphum lulo, sichiusai Tingwang niu naliu nuanse kuak khai bine,” chiujiu 
dinron wangde. 

4Phaimiukakung Isaiah ariakga raokhaibo kumjiu: “Mai khatniu ramjingga 
senjiu kin-e: Rapiu npuise kaden khailo; 

2 paniu tadrabo npuise kam maji khailo! 

5Pabek hinadi kamphui khailo, paluong hinadi kam ncham khailo. Nkhuibo 
npuise kam maji khailo, 

2 khatdi taradbo npuise kam manai khailo. 

6Sichiujiu Tingwang gu juringbose mai hinaniu ngao rabo-e!’” 

7 Maidung siniu John khuga tadui nphumra wang-e. Siga paniu paliu khuga din-
e, “Naliu kaniu kaikikdung! Tingwang lungpom gasu naliu marilubui-e chiubo 
saoniu naliu khuga dinjiulo? 

8Haikumbo ngamkam hainiu naliu nuan gasu mari lubui-e chiubo lenjiuma? 
Naliu ronna, aliura Abraham kaikikge chiu dinmi tulo. Iniu naliu khuga dinbo-e 
Tingwang ra haibo tudung haitu pijiu Abraham kaikik pithiu khai ngamme! 

9Singbang situ huimira marise kaden lujiu paphibang gase khai nbamme; 
kawibo sy masi makbo hina situ huilujiu chamiga thonkhai mirabo-e.” 

10Maidung siniu pakhuga maniu-e, “Sichiusai aliuniu degu kamralo?” 

11Paniu paokakge, “Pah ntiang nia bammai siniu wadi habo maileng pikhai bilo, 
khatdi katiu-kasak bammai siniu wadi habo maitu njan tiulo.” 

12 Ramkha khamai khangsia tadui nphumra wangjiu pakhuga maniu-e, 
“Katipao yo, aliuniu degu kamralo?” 

13Paniu paliu khuga din-e, “Suikhaibo rigasu kha nkiu mane.” 

14Riphendung khangsiadi pakhuga wangjiu maniu-e, “Aliu ndechiu ralo? 
Aliuniu degu kamralo?” Paniu paliu khuga din-e. “Mai khat khugadi aratjiu, 

maksai manomjiu wa lutulo, khatdi mai khattudi kamaobo madam khai mane. 
Naliu phijeng siniu kabuibo thiululo.” 

15John hai Messiah sima chiujiu maidung siniu maning sude. 

16Sijengniu John niu paliu khuga din-e, “Ira naliutu tadui gasu nphum khaibo-e, 
chiudi asailam wangkinbo piu sira asuang di-e. Ira paphitop riangdi khira akaji 
makge. Paniu Masanbo Hiupuina nai chami ganiu naliutu nphum khai rabo-e. 

17Paben-ga kazap bamme, sichiujiu tasiuse biulujiu pabowga khai maduimi 
rabo-e, chiudi pareng situra midlan lakbo miga thonkhaijiu rumi rabo-e.” 

18Haichiujiu John niu pathak tam-tamjiu Kawicham hai maidung khuga 
dinronjiu, paliu npui gasu kali lura dinron khaide. 

19Sichiujiu John niu dihthinpao Herod tu pasai kariupiu nao Herodias tu lubo 
khatdi kakibo kasabo tienkam donniu rukhaide. 

20Siga Herod niu John tu kavangkyga khaijiu, kasabo tiense kamsan lande. 

Jesu tu Tadui Nphumbo 
(Mt 3.13-17; Mk 1.9-11) 

21Maidung mathiutu tadui nphum lubo sai, Jesu tudi tadui nphum khaide. Paniu 
kakheng thiujiu bamboga tinggen akhamse lepad sude, 

22khatdi Masanbo Hiupuina siniu makhao lun kumjiu pariga kiutao khaide. 
Sichiujiu tinggen lamsu chakhuan khat senkiu-e, “Nang hai Iniu lungsabo 
Anahpiu siakge, Iniu nakhuga alung kimsiakge.” 

Jesu Gu Chavang-chavi 
(Mt 1.1-17) 

23Jesu niu pangam kamsubo tingga pagu takum samriu kumbo khangmide. 
Maidungniu patu maningbora, pahai Joseph nah, Heli nah, 

24Mathat nah, Levi nah, Melchi nah, Jannai nah, Joseph nah, 

25Mattathia nah, Amos nah, Nahum nah, Esli nah, Naggai nah, 

26Maath nah, Mattathia nah, Semien nah, Joseph nah, Joda nah, 

27Joanan nah, Rhesa nah, Zerubbabel nah, Shealtiel nah, Neri nah, 

28Melchi nah, Addi nah, Cosam nah, Elmadan nah, Er nah, 

29Joshua nah, Eliezer nah, Jorim nah, Mathat nah, Levi nah 

30Simeon nah, Judah nah, Joseph nah, Jonam nah, Eliakim nah, 

31Melea nah, Menna nah, Mattatha nah, Nathan nah, David nah, 

32Jesse nah, Obed nah, Boaz nah, Salmon nah, Nahshon nah, 

33Amminadab nah, Admin nah, Arni nah, Hezron nah, Perez nah, Judah nah, 

34Jacob nah, Isaac nah, Abraham nah, Terah nah, Nahor nah, 

35Serug nah, Reu nah, Peleg nah, Eber nah, Shelah nah, 

36Cainan nah, Arphaxad nah, Shem nah, Naoh nah, Lamech nah, 

37Methuselah nah, Enoch nah, Jared nah. Mahalaleel nah, Kenan nah, 

38Enosh nah, Seth nah, Adam nah, khatdi Tingwang nah-e chiujiu maning-e. 

Luke 4 

Jesu Tu Hiambo 
(Mt 4.1-11; Mk 1.12-13) 

1Jesu niu Masanbo Hiupuina phuilujiu Jordan lamsu wangbo tingga Hiupuina 
siniu ramjingga maluang khai mide. 

2Siga Satan siniu jeng atai hiamsude. Sibo lungga pah wakhatnadi tiumakge, 
sichiujiu tanusu lamra pawon mariu mide. 

3Siga Satan siniu pakhuga din-e, “Nang Tingwang Nahpiu-e sai, haibo tudung 
situ pijiu taruak mawira chamtan pilo.” 

4 Jesu niu paokakge, “Masanbo ariakga haichiu raokhai bamme, ‘Taruak ronna 
chamaina ringlu lakge, chiudi Tingwang ladkeng siniu ringrabo-e.’” 

5Sigasu Satan siniu maluang lujiu, kadihpiri wangbam hina malod khatniu 
lenkhaide. 

6Sichiujiu Satan siniu pakhuga din-e, “Iniu haibo pumtan hina khatdi chakhiu-
chalan hina nakhuga pikhai bine. Palamra Iniu achunbo mai khuga haise pikhai 
raleng akhuga pikhai mibo-e. 

7Nangniu atu kahum khaisai, pakhiangna haise nagu thiu rabo-e.” 

8 Jesu niu paokakge, “Masanbo ariakga haichiu raokhai bamme, ‘Nangniu nah 
Rapiu Tingwang tu kahum rabo-e, khatdi nangniu patu ronna macha rabo-e.’” 

9Sigasu Satan siniu patu Jerusalem lam maluang tadle, khatdi kuthubo Charaky 
ton-ga pichap khailujiu pakhuga din-e, “Nang hai Tingwang Nahpiu-e sai 
haigasu jongkiu lulo. 

10Palamra haichiu raokhai bamme, ‘Tingwang niu natu manang khaijiu pagu 
mazadungtu langkiu khai bine.’ 

11Sironna makjiu, ‘Tatu gasu naphi kam ajam makra paliu benniu natu jukhai 
rabo-e.’” 

12 Siga Jesu niu paokakge, “Haichiujiu raokhai bamme, ‘Nangniu Na-Rawang 
Rapiu tu madiumak rabo-e!’” 

13Satan siniu Jesu tu kahiambo hina gasu madiuloi mibo sai, pakak khatleng 
patu saodiak lujiu tadmide. 

Jesu Niu Galilee Ga Patien Thiusubo 
(Mt 4.12-17; Mk 1.14-15) 

14Sigasu Jesu niu Galilee ga malanwang mide, khatdi Masanbo Hiupuina 
pumtan siniu patu maluang bamme. Paracham hai sibo wonjeng hina sichia 
mide. 

15Paniu maduiky gase katikhaide, sichiujiu mai hinaniu pakense dinjiu patu 
thuon sude. 

Jesu Tu Nazareth Ga Suikhai Makbo 
(Mt 13.53-58; Mk 6.1-6) 

16Sichiujiu Jesu niu patu makuat khangbo bam Nazareth ga wangjiu Tabamnai 
machang maduikygase tadjiu bamme. Paniu Masanbo ariak kenra 
chapkhangde, 

17sichiujiu phaimiukakung Isaiah gu ariakkhuangse patu pikhaiboga, haichiu 
raokhaibo bamga paniu lepadjiu kensude: 

18 “Rapiu gu Hiupuinase ariga bamme, palamra kawichamse lungkalak 
maidung khuga phungwangra paniu atu kadakhai bide. Kavangkyga bammaitu 
lepad khaira, khatdi pamik tiat maitu pi-ngao khaira khatdi pamad padjiu 
bammaitu khi khaira paniu atu langkhai bide. 

19Rapiu niu pamaidungtu rankhai rabo chamse madukhaira pawanse 
wangtang mide.” 

20Sichiujiu Jesu niu sibo ariakkhuangse majiu lujiu, macha bambo piu khuga 
pikhai lujiu ntaokiu mide. Maduikyga bambo mai hina patu matingjiu phui 
bamme. 

21Siga paniu paliu khuga din-e, “Masanbo ariak hainiu dinkhaibose naliuniu 
chiulubo kumjiu, haise thainai wangtang khaide.” 

22Paliu mathiu lungchunse pakhuga ngut mide, khatdi paniu haijiukha chalad 
dinsibo gase paliu suang hamide. Sichiujiu paliuniu din-e, “Haise Joseph 
nahpiuse makma?” 

23Paniu paliu khuga din-e, “Naliuniu haibo kadincham hai akhuga dinsu rabo-e, 
‘Phaimiupiu yo, naronna natu kam mawi lulo.’ Capernaum ga kamkhai mibo 
naliuniu chiulubose akiluong haigadi kamkhailo chiujiu naliuniu akhuga din 
sune.” 

24Jesu niu dinkiu lan-e, “Iniu naliu khuga dinbo-e, Phaimiukakung situ wadao 
khatdi pakiluangga lukhai makbo-e.” 

25 “ Acham kinglo, haise palingbo-e nda Elijah ken-ga Israel mai ruangga 
kamipuidung kengjiu bamniu-e. Sibo tingga takum sum paphan tingriu 
kiumakjiu kadihpiri pabam hina ga chakhum katanbo wang-e. 

26Chiudi Elijah situ Israel mai, kakimai khuga langkhai makjiu, Sidon 
luongriangga Zarephath ga bambo kamipui khuga ronna langwang khaibo-e. 

27Sichiujiu phaimiukakung Elisha ken-gadi ka-nphenmai kengjiu bamniu-e; 
chiudi Syria mai piu Naaman tu makbo mai kakimaitu piwikhai makge. “ 

28Maduikyga bam maidung siniu haise chiuluboga paliu lung pomchang pom 
mide. 

29Paliuniu sulujiu, Jesu tu namdi lenlam jupad lujiu, paliu namdi thiukhaibo 
luongton gasu, chakhaolam tunkhai mira maningjiu maluang padde. 

30Chiudi maidung rong gasu pah tadpad mide. 

Rasa Phungbo Piu 
(Mk 1.21-28) 

31Sigasu Jeau niu Galilee namdi lungga bambo Capernaum gase maidungtu 
katikhaira Tabamnaise tadde. 

32Pumtan jaojiu katikhai bibo donniu mai hina paliu suang hamide. 

33Maduiky lung gasu rasa phungbo maipiu khatniu pakhuan tanjiu senpad 
sude, 

34“ Oh! Nazareth Jesu yo, nangniu aliutu dekamlo chiujiulo? Aliutu kam mahara 
nang haiga wangjiuma? Nang saolo chiubo I si-e: Nangra Tingwang gu masanbo 
ladlangtadmai-e!” 

35Jesu niu rasa situ chamtan pi-e, “Maliu makjiu bamlo khatdi sibo piu khugasu 
padmilo! “ Siga rasa siniu paliu masuangga maipiu situ kamkao khailujiu wadi 
patu kam masa makjiu padmide. 

36Mai hina paliu suang hajiu khat-khat khuga din-e, “Haikumbo ladkengse 
dechiubo gulo? Pumtan jaojiu rasa situ chamtan pi-e, siga paliu padmide.” 

37Jesu ken haise sibo luongriang pakhiangnaga dinchia mide. 

Jesu Niu Maidungtu Wikhaibo 
(Mt 8.14-17; Mk 1.29-34) 

38Jesu niu maduiky situ phutlujiu Simon kyga wangde. Simon naise kakhunjiu 
mara bambose paliuniu Jesu khuga paokhaide. 

39Paniu tadlujiu, paji mungga chaplujiu kakhunbo situ tadmira chamtan pide. 
Kakhunbose pakhu gasu tadmide, sichiujiu paniu sulujiu paliutu macha khai 
sude. 

40Naimik kiumibo saiga paka-paphen kabammai hinaniu mara sathiujiu bambo 
hinatu Jesu khuga puiwangde; paliu mathiu riga paniu paben kaba khaijiu paliu 
mathiutu wikhai bide. 

41Rasadung niudi maidung kakeng khugasu, “Nang hai Khrista, Tingwang 
Nahpiu si-e!” chiu senjiu pad karen mide. Jesu niu rasadung situ maliu makjiu 
bamra chamtan pi-e, palamra paliuniu pahai Messiah-e chiubo sibam mibo-e. 

Jesu Niu Maduikyga Dinron Tadbo 
(Mk 1.35-39) 

42Tingben padboga Jesu niu sibo namditu phutlujiu mai habo bamlam tadmide. 
Siga maidung siniu patu phiusude, khatdi paliuniu patu phiudao luboga paliutu 
phutkhai makra kamsude. 

43Siga paniu paliu khuga din-e, “Tingwang niu atu langkhaibo saisuijiu, Iniu 
katam-tambo namdi lamdi Tingwang gu Chawangdih lamga kawibo champao 
hai dinron tadrabo-e.” 

44Sichiujiu paniu sibo luongriangga bambo maduiky hinaga dinron khaide. 

Luke 5 

Jesu Niu Kuraibo Khommaidung 
(Mt 4.18-22; Mk 1.16-20) 

1 Naikhat Jesu niu Gennesaret ajai mungga chap bamboga, maidung siniu 
pakhuga Tingwang chamse nkingra ahi karenjiu bamme. 

2Ajai kunglamse aliam nia khinkhai bambo paniu ngaode. Siga chakha minmai 
siniu paliu aliamse phutkhai lujiu, paliu alang kam masanjiu bamme. 

3Jesu niu Simon gu aliam lung gase ngutlujiu singgiu chaphu gasu poinaga tai 
ngutra din-e. Sichiujiu Jesu niu aliam lung gase ntaolujiu maidung situ katikhai 
sude. 

4Paniu katikhai loi lubo saiga, paniu Simon khuga din-e, “Aliam hai tadui 
kasukbo jamga tai ngutlujiu nanaigu alangse thonkhailo.” 

5 Simon niu paokakge, “Katipao yo, aliuniu nchunse thonsang mibo-e, siga wadi 
kamlu makge. Chiudi nangniu dinbo saisuijiu Iniu thonkhaine.” 

6Paliuniu thonkhai gapboga chakha kengga thonpadjiu alangse kekra kum 
mide. 

7Sijengniu, paliu maluangmai kakibo aliamga bammai situ paliuniu benjiajiu 
wang paliutu nkha khaira kukhaide. Siga paliu wangde chiudi paliu aliam sidi 
phuimijiu, paliudi malim mira kum mide. 

8Degu padbamlo chiubo Simon Peter niu siluboga Jesu masuangga khudung 
kiujiu haichiu din-e, “Rapiu, akhu gasu tadmilo, Ira nuan phungmai-e.” 

9Paliuniu chakha kengga thonlubo jengniu paliu mathiu suang hamide. 

10Sikumjiu Simon kahmaidung Zebedee nahpiu kania Jacob nai John sidi panai 
suang hamide. Chiudi Jesu niu Simon khuga din-e, “Ping mane, tuhoi gasu naliu 
hai chamai minmai thiumi rabo-e.” 

11Sichiujiu paliuniu paliugu aliamdung khatdi paliugu mania hinase singgiu 
chaphuga khaidiak lujiu Jesu sai suitad mide. 

Jesu Niu Mai Khattu Wikhaibo 
(Mt 8.1-4; Mk 1.40-45) 

12Jesu niu namdi khatga wangboga ka-nphenbo piu khat bamniu-e. Paniu Jesu 
tu ngaoboga, makhum kiujiu kheng-e, “Paohubo yo! Nangniu nachun-e sai, atu 
masan khaira ngamme!” 

13Jesu niu paben henpadjiu patu dikhaijiu din-e, “Iniu achun-e, wimi sulo!” Sibo 
wan siakga sibopiu rapotse winuang mide. 

14Sichiujiu Jesu niu patu chamtan pijiu din-e, “Mai khat khugadi din mane, 
chiudi singku khuga tadlujiu natu pijiu phui khailo; sichiujiu Mose niu dinbo 
kumjiu charathiu khaijiu mai hinaniu nang wimide chiubo pisi khaimi sulo.” 

15Sichiudi Jesu kense mai hinaniu sidiang-diang mide, khatdi mai hinaniu 
pakhuga wangjiu pacham nkingra khatdi pakhu gasu paliu rapotdung wikhaira 
wang karen sude. 

16Sichiudi mai habo bamlam para kakheng thiura tadmi mi-e. 

Jesu Niu Papumphan Kashaibo Piutu Wikhaibo 
(Mt 9.1-8; Mk 2.1-12) 

17Naikhat Jesu niu katikhaijiu bamboga Galilee, Judaea khatdi Jerusalem namdi 
hina gasu Pharisee maidung nai Tacheng-tajaigu katipaodungdi wangjiu ntao 
bamme. Jesu khuga mara-sathiu maidungtu wikhaira Tingwang gu pumtan 
bamme. 

18Siga maidung khangsianiu papumphan kashaibo piu khattu pazi ganiu 
ponwangjiu Jesu niu bambo ky lung gase, pasuangga khaira matan sude. 

19Sichiudi chamai kengju mibo donniu paliuniu patu pon ngutra kamdao 
lakmide. Sijengniu paliuniu chaky rilam ponkhang lujiu chaky npomse ranput 
lujiu pazi gasu Jesu masuangga ponkiu sude. 

20Jesu niu paliu malumse dejiuga dilo chiubo ngaolujiu, paniu sibopiu khuga 
din-e, “akabo yo, na-nuanse kuakkhai mide.” 

21Siga Tacheng-tajaigu katipaodung nai Pharisee maidung siniu paliu ronna din 
sude, “Haichiujiu Tingwang tu wajeng simakjiu dinbambo mai hai saolo? 
Tingwang ronna nuan kuak khai ngambo-e!” 

22Jesu niu paliu maning silujiu, paliu khuga din-e, “Naliuniu dekamjiu sichiu 
maning bamjiulo? 

23‘Na-nuanse kuak khai mide,’ chiubo nai ‘Buangsu lujiu tadsulo,’ chiu dinbo 
desiniu malalo? 

24Chamai Nahpiu siniu kadihpiriga nuan kuak khaira pumtan bamme chiubo 
Iniu naliu khuga masanjiu dinlen bine.” Sichiujiu paniu papumphan kashaibo 
piu khuga din-e, “Iniu nakhuga dinbo-e, sulo, nazise ponlujiu naky lam 
wangsulo!” 

25Paliu mathiu masuang gasu, sibo piuse sulujiu, pazi ponlujiu, Tingwang tu 
thuonjiu paky lam wangmide. 

26Siga paliu mathiuse paliu suang hamide! Sichiujiu kapingbo siniu phuilujiu, 
Tingwang tu thuonjiu din-e, “Thainai aliuniu ngaolubo hai maisuang kahabo-
e!” 

Jesu Niu Levi Tu Kubo 
(Mt 9.9-13; Mk 2.13-17) 

27Haibo sai, Jesu niu tadpadboga ramkha khabo pazanniu Levi kubo piuniu 
pagu chakamkyga ntao bam niubo ngaolujiu, Jesu niu pakhuga din-e, “Asai 
suilulo.” 

28Levi niu sulujiu, pagu hina phutlujiu, pasai suilu tadmide. 

29Sigasu Levi niu pakyga (kasia gara Jesu kyga chiu din-e) Jesu tu maluang katiu 
tiude, khatdi sibo giangdung ruangga ramkha khamai kengkha bamme, khatdi 
katam-tam maidungdi bamme. 

30Paliu ruangga bambo Pharisee maidung khangsia nai Tacheng-tajaigu 
katipaodung khangsia siniu Jesu pakhommaidung khuga haichiu dinsude, 
“Naliuniu dekamjiu ramkha khamaidung nai nuan phungmaidungtu maluang-
tiu, maluang-sak jiulo?” 

31Jesu niu paliutu paokakge, “Papum kawimai lengra phaimiu pageng ha-e, 
chiudi mara-sathiu maileng-e. 

32Kawimaidungtu kura I wangbo makge, chiudi nuan phungmaidungtu kura 
wangbo-e.” 

Kalum Ribo Lamga Maniubo 
(Mt 9.14-17; Mk 2.18-22) 

33Maidung khangsianiu Jesu khuga din-e, “John pakhommaidungra kalum rijiu 
kahum humme, khatdi Pharisee maidungdi sichiu-e, chiudi nakhommaidung 
sira tiudi tiu-e, sakdi sakge.” 

34Jesu niu paokakge, “Naopaopiuniu pagiang maidungtu maluang bamboga, 
katiu makimjiu bamraleng maningjiu ma? Pachangjiu chiumakge! 

35Sichiudi naopaopiu situ puitad mibo nai wangsune, sichiu dasai paliu kalum 
risu rabo-e.” 

36Jesu niu paliu khuga din champanbo thiujiu dinsude: “Mai khatniudi kasanbo 
ntiangse phetlujiu kaguangbo ntiangga khopkhai makge. Paniu kasanbo 
ntiangse phetlujiu kaguangbo gase khopkhai sai, sise wadaodi macham lakge. 

37Maksai mai khatniudi kasanbo mumjawse kaguangbo mumjaw bungga khai 
makge, palamra kasanbo mumjaw siniu chamigibungse puakpang padjiu, 
mumjaw sidi chamigibung sidi hami rabo-e. 

38Sibosung, kasanbo mumjawse kasanbo mumjaw lah gase khai rabo-e! 

39Khatdi kaguangbo mumjaw saklubo saiga kasanbo mumjaw sakni makbo-e. 
Palamra “Kaguangbo siniu sakwi nkiu-e” chiujiu naliuniu dinbo-e. 

Luke 6 

Tabamnai Lamga Maniubo 
(Mt 12.1-8; Mk 2.23-28) 

1 Tabamnai khatga Jesu niu chamiu luzamga tadron wang-e. Siga 
pakhommaidung siniu chamiubui marut lujiu paliu bendi gasu manui lujiu tiu 
sude. 

2Pharisee maidung khangsianiu maniu-e, “Aliugu Tacheng-tajai ganiu kambo 
suimakge chiubo dekamjiu naliuniu kamjiulo?” 

3 Jesu niu paliu khuga paokakge, “David niu pah khatdi pamaidung mariu mibo 
tingga degu kammilo chiubo naliuniu kentao mak jiuma? 

4Paniu Charakygase ngut lujiu, Tingwang khuga kadkhai mibo taruakse lulujiu 
tiumibo-e, khatdi pamaidung lengdi pikhai mibo-e. Sise aliugu Tacheng-tajai 
gasu singkudung siniu tiurabo sangnu, mai khatniudi tiusui makbo taruakge.” 

5Sichiujiu Jesu niu munkomjiu din-e, “Chamai Nahpiu haise Tabamnai gu Rapiu-
e.” 

Paben Khat Lam Kashaibo piu 
(Mt 12.9-14; Mk 3.1-6) 

6Tabamnai khatga Jesu niu maduiky khatga meng katikhaijiu bamme. Siga 
paben majadlam kashaibo piu khat bamme. 

7Tacheng-taijaigu katipaodung nai Pharisee maidung khangsianiu Jesu tu 
kammao khai nibo donniu, Tabamnai kamsui makbo ngamse kamsai chiujiu 
paliuniu patu phuijiu bamme. 

8Sichiudi Jesu niu paliu maningse silujiu sinapiu khuga din-e, “Chapsulo khatdi 
hailam suanglam wanglo.” Siga sinapiu siniu sulujiu chap khangde. 

9Sichiujiu Jesu niu paliu khuga din-e, “Iniu naliu khuga maniubo-e: aliugu 
Tacheng-tajainiu Tabamnai nde kamra suikhailo? Maitu nkha rama, maksai 
kam masa ralo? Maitu juringkhai rama, maksai kam maha ralo?” 

10Paniu mai hinatu phui ajan lujiu, sibo piu khuga din-e, “Naben ntha padlo.” 
Sichiujiu paniu ntha padboga, pabense wilan mide. 

11Siga paliu lung pomchang pom mide, sichiujiu paliuniu Jesu tu degu kamralo 
chiubo paliu ronna makhiam thiusude. 

Jesu Niu Khommai Kariu-Je-Niakiutu Kadabo 
(Mt 10.1-4; Mk 3.13-19) 

12Sibo wan-ga Jesu niu luongbut khatga kahumra khanglujiu nchunse 
Tingwang khuga khengsang-e. 

13Tingben padboga, paniu pakhommaidung leng khang kariu-je-niakiutu kada 
khaide, paliu zandungse: 

14Simon (paniu Peter chiu kukhaibo) khatdi pasai kariupiu Andrew; Jacob 
khatdi John, Philip khatdi Bartholomew, 

15Matthew khatdi Thomas, Alphaeus nahpiu Jacob, khatdi Simon (Lungthiubo 
chiujiu kukhaibo); 

16Jacob nahpiu Judas khatdi patu jonbo piu Judas Iscariot. 

Jesu Niu Katikhaibo Khatdi Wikhaibo 
(Mt 4.23-25) 

17Jesu niu luongbut gasu pakhommaidung situ maluang lujiu kiuboga, paniu 
maidung kakeng khattu paning khatga maluang chap bamme. Siga Judaea 
lamsu, Jerusalem lamsu khatdi Tyre nai Sidon gu namdi lamsu chiujiu maidung 
kengkha wang bamme. 

18Paniu katikhaibo nkingra khatdi paliu rapotdungse pi wikhaira wangbambo-
e. Rasaniu kam chariujiu bammaidungdi wangjiu paliutu wikhai bide. 

19Mai hinaniu patu niatao khaira matan bamme, palamra pakhu gasu pumtan 
padjiu paliu mathiutu wikhai bide. 

Sanwibo Nai Sansabo 
(Mt 5.1-12) 

20Jesu niu pakhommaidung situ phui ajanlujiu din-e, “Lung kalakmai naliu hai 
sanwi-e; palamra Tingwang gu chawangdihse naliu gu-e! 

21“Tuhoi mariujiu bammai naliu sanwi-e, palamra naliutu magiukhai rabo-e! 
“Tuhoi kapjiu bammai naliu sanwi-e; palamra naliu nuisu rabo-e! 

22 “Chamai Nahpiu donniu naliutu maidungniu manihjiu, lukhai maksai, kam 
mangam khaisai, khatdi naliu kasamai-e chiu dinsai naliu sanwi-e! 



1765 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

23Sichiusai chunwijiu chalen lenlulo, palamra tinggen lam naliuleng tathuon 
kadibo bamme. Palamra phaimiukakung maidung khugadi paliu paopeh 
maidungniu sikumjiu kamkhai mibo-e. 

24“Chiudi tuhoi kalekwi maidung dejiuga naliu sansalo; naliu amansaijiu 
lungkhai mibo-e! 

25“Tuhoi magiujiu bammai dejiuga naliu sansalo, palamra naliu mariujiu 
tadrabo-e! “Tuhoi nuijiu bammai dejiuga naliu sansalo; palamra naliu kap-
kiamjiu tadrabo-e! 

26“Maidungniu din thuonjiu bammai naliura dejiuga sansalo; aratbo 
phaimiukakungdung situ paliu pao-peh maidungniu sichiu dinkhai kamigu-e. 

Mikre Maitu Lungsabo 
(Mt 5.38-48; 7.12) 

27“Chiudi alad nkingjiu bammai naliu khuga Iniu dinbo-e: Naliuniu 
mikremaidungtu lungsalo, naliutu mareng maileng kawi kam khailo, 

28naliutu siangbo maitu thoikhai bilo, naliutu kam masa khaibo maileng 
kakheng thiu khailo. 

29Mai khatniu nabiang khatlam kaphi khaisai, khatlamdi pijiu kaphi khailo; mai 
khatniu na-ntiang lenbose khoilu sai nungbo ntiang sidi pikhai bilo. 

30Nakhuga kheng mai hinaleng wakhatra pikhai bilo, khatdi mai khatniu nagu 
khoilusai, sise khenglan mane. 

31Naliu khuga pi kamkhai nibo kumjiu, maidung lengdi kamkhai bilo.” 

32“Naliutu lungsa maitu ronna lungsasai, dechiujiu naliuniu thoidam daoralo? 
Nuan phungmai niudi paliutu lungsa maitu lungsajiu bambo-e! 

33Khatdi naliuleng kawi kamkhai maileng ronna kawi kamkhai sai, naliuniu 
dechiujiu thoidam daoralo? Nuan phungmaidung niudi sichiujiu bambo-e! 

34Khatdi naliuleng daolan lune chiujiu malummaitu ronna apuk khai sai, 
naliuniu dechiujiu thoidamse daoralo? Nuan phungmaidung karai niudi nuan 
phungmaitu apuk khaijiu paliugu daolan lu-e! 

35Sichiu makjiu, naliu mikremaidung situ lungsa silo khatdi paliuleng kawi 
kamkhai bilo; daolanra maningson makjiu apuk khai bilo, sichiusai kadibo 
tathuonse naliuleng bamme, khatdi Kukachangbo Tingwang nahdung naliu 
thiurabo-e. Palamra paniu thuonkiu simakmai nai kasamaileng kawibo pikhai-
e. 

36Naliu Piu lungsa sibo kumjiu naliudi lungsa silo.” 

Maidungtu Ladjan Thiubo 
(Mt 7.1-5) 

37“Maidungtu ladjan thiu mane, sichiusai Tingwang niu naliutu ladjan 
thiulakge; maidungtu din masa mane, sichiusai Tingwang niu naliutu din masa 
lakge; maidungtu kuak khailo, sichiusai Tingwang niu naliutu kuak khai bine. 

38Maidungtu pikhailo, sichiusai Tingwang niu naliuleng pikhai bine. 
Pachangjiu, kamajaobo madadse naliuniu daolune; naliuniu phungtad ngamdiu 
then, lungsa sibo nkhase naliutu pikhai bine. Naliuniu maidungleng madadbo 
kumjiu Tingwang niu naliuleng madad khai bine.” 

39 Sichiujiu Jesu niu paliu khuga din champanbo thiujiu din-e: “Pamik tiatbo 
khatniu pamik tiatbo khattu jukhai silakge. Panai ajusai, khangniase 
chakhomga nkhuang khai rabo-e. 

40Ariaknah khatniu pagu katipao suang dimakge, chiudi paniu patiense loilu 
dasai, pagu katipao kummi rabo-e.” 

41“Dekamjiu namikga karalik bamlujiu, nasingna mikga karamud situ phuibam 
jiulo? 

42Dechiujiu namikga karalik bamlujiu, nasingna khuga ‘Singna yo, namikga 
bambo karamudse Iniu lupad bine chiu dinjiulo?’ Wasao kathiubo nang! Raijiu 
namikga karalik bambose lupad milo, sibo sainiu nasingna mikga bambo 
karamoise lupadra ngao masan rabo-e.” 

Singbang Nai Parasy 
(Mt 7.16-20; 12.33-35) 

43“Kawibo bang siniu kasabo rasy masi makge, maksai kasabo bang siniu 
kawibo rasy masi pajai makge.” 

44Singbang hinatu parasy masibo gasu si-e; naliuniu ndutbang gasu tathusy 
raimakge, maksai mumsiken gasu thurengsy raimakge. 

45Kawibo mai siniu palungchun gasu kawibo lungchunse phungpadle; khatdi 
kasabo mai siniu palungchun gasu kasabo lungchunse phungpadle. Palamra 
palungchun ga phuibambose pamunniu dinpadbo-e. 

Chaky Thiubopiu Khangnia 
(Mt 7.24-27) 

46“Iniu kadinbo naliuniu kammak lujiu, dekamjiu naliuniu atu ‘Rapiu, Rapiu’ 
kubam jiulo? 

47Mai khatniu akhuga wangjiu acham nking lujiu sise majailubo maise 
dekumbo mailo chiubo Iniu naliu khuga lenkhai bine. 

48Sinapiu sira tutong riga katiangkhun chulujiu chaky thiubo piu kumbo-e. 
Tadui diwangjiu situ naibamdi, sise thiu mawikhai mibo donniu sise malai 
makge. 

49Chiudi mai khatniu acham chiulujiu majai makbo mai sira, pamen habo ky 
kathiubo piu kumbo-e; sise tadui diwang dasai kaonuangmi rabo-e khatdi sise 
pakao sarabo-e!” 

Luke 7 

Jesu Niu Rommai Chakampao Vangpiu Khattu Wikhaibo 
(Mt 8.5-13) 

1Jesu niu haidungse maidung khuga dinkhai lubo sai, Capernaum lam tadmide. 

2Rommai chakampao khatgu vangpiu paniu lungsabo piuse mara matanjiu 
shaira kum bamme. 

3Sibo chakampao siniu Jesu racham hai chiuboga, Jesu niu wangjiu pavangpiu 
situ wikhaira, Jehudimai katingmai khangsiatu langkhaide. 

4Paliuniu Jesu khuga wanglu matanjiu dinsude, “Hainapiutu nangniu nkhabui 
siakge. 

5Palamra paniu aliutu lungsa-e, sichiujiu paniu aliuleng maduiky khat thiukhai 
bibo-e.” 

6Siga Jesu niu paliu saisui lujiu tadsude. Pakyga wang manasuboga, chakampao 
siniu pakahmaidungtu langkhaijiu pakhuga din-e, “Paohubo, nang chariukhai 
tulo. Akumbo kyga nang wangra akaji makge, 

7maksai apumsiak niudi nakhuga mengra buimakge. Chamtanse pikhaigap talo, 
chiusai avangpiuse wimi rabo-e. 

8Delosai asuang pumtan bammai, chakampaodung hangga Idi bambo-e, 
sichiujiu ahang gadi riphendung bamme. Iniu khattu ‘Tadlo!’ chiuboga pah 
tadmi-e; Iniu khattu ‘Wanglo,’ chiuboga pah wang-e; khatdi Iniu avangmai 
khattu chamtan pijiu, ‘Haise kamlo!’ chiusai paniu sise kamme!” 

9Jesu niu haise chiuluboga pasuang hamide; khatdi pasai suikin maidung 
khulam mariwang lujiu paniu din-e, “Iniu haikumbo malum hai Israel mai 
ruanggadi daomakge!” 

10Sichiujiu walang tadmaidung siniu chakampao kyga malanwang lanboga 
pavangpiuse wimi bamniu-e. 

Jesu Niu Kamipui Nah Khattu Kam Maring Khaibo 
11Sibosai siak, Jesu niu Nain kubo namdi gasu, pakhommaidung khatdi chamai 
mendi khattu maluang lujiu wangde. 

12Paniu sibo namdi rengmun-ga wangtang gapboga, kashai ponpad maitu adao-
e. Kashaibo piuse kamipui nahpiu khatnaga bambo-e, sichiujiu sibo namdakga 
maidung siniu patu maluang kin-e. 

13Rapiu niu patu ngaoboga, lungsaboniu phuimide, sichiujiu paniu pakhuga 
din-e, “Kap talo.” 

14Sichiujiu paniu tadpat tatingse dikhaiboga, tating ponkin maise chap mide. 
Jesu niu din-e, “Akhangpiu yo! Iniu nakhuga dinbo-e, buangsu milo!” 

15Siga kashaibo piuse sumide, khatdi npao sumide, siga Jesu niu patu papui 
khuga pikhai mide. 

16Siga paliu mathiu pingboniu phuimide, khatdi Tingwang tu thuon sude. 
Paliuniu din-e, “Aliu ruangga Phaimiukakung khattu lenkhaijiu, Tingwang niu 
pamaitu rankhaira wang bamme!” 

17Haichiujiu Jesu kendi hai Judea ram pakhiangna khatdi sibo luongriangga 
bambo nam hinaga chiukam mide. 

John Baptist Khugasu Ladlangtad Maidung 
(Mt 11.2-19) 

18John pakhommaidung siniu haibo chamdung hai pakhuga dinboga, paniu 
pakhommai khangniatu kulujiu, 

19Rapiu khuga langkhaijiu maniu-e, “John niu wangkinne chiu dinbose nang 
dama, maksai aliuniu mai kakimaitu khuanralo?” 

20Paliuniu Jesu khuga wangboga paliuniu din-e, “John Baptist niu aliutu 
langkhaibo-e, paniu wangkinne chiu dinbose nangma, maksai aliuniu mai 
kakimaitu khuanralo?” 

21Sibo wan-ga Jesu niu mara-sathiumai rapotdung, rasa phungmaidung, khatdi 
pamik tiat maidungtu wikhai bide. 

22Paniu John ladlangtad maidungtu paokakge, “Malanwang sulo, khatdi 
naliuniu ngaomibo nai chiumibo haise John khuga dinkhai bilo: Pamik tiat 
mainiu ngao ngamme, pangen tangmainiu tadlan ngamme, ka-nphenmaitu 
wikhai bi-e, pakuon katidmai chiu ngam bamme kashaimaitu piringsu khai-e, 
khatdi kawicham hai lung kalakmai khuga dinron khai-e. 

23Atu maning masamak maise dejiukha pasan wiralo!” 

24John ladlangtadmai wangmibo saiga, Jesu niu palamga maidung khuga 
dinsude: “Naliuniu ramjingga John khuga tadboga degu ngaora maning jiulo? 
Chapiuniutu tingkainiu hun malai bambo tuma? 

25Naliuniu degu phuira tadjiulo? Papuan katam khaibo piu tuma? Sikumbo 
kata-tambo pon piumai sira chawangky ningga lung bamme! 

26Akhuga dinkhailo, naliuniu degu phuira tadjiulo? Phaimiukakung tuma? Yo, 
pachangjiu naliuniu phaimiukakung suang monbo situ ngao-e. 

27Palamra John haise Masanbo ariakniu dinkhaibo khat si-e: ‘Tingwang niu din-
e, namasuangga Iniu agu ladlangtad maitu langkhaijiu naleng npui kadenkhai 
rabo-e.’ 

28Jesu niu dinkiu lan-e, “Iniu naliu khuga dinbo-e, John haise lungkhai mibo 
chamaina rong gasu dithubo-e, chiudi Tingwang gu Chawangdih gara 
siamthubo piudi John suang di-nkiu rabo-e.” 

29 Mai hina pachamse chiulude; khatdi nkiujiu ramkha khamaidung situ John 
niu tadui nphum khaijiu Tingwang niu machunbose majai bamme. 

30Chiudi Pharisee maidung nai Tacheng-tajaigu katipaodungra John niu tadui 
nphum khaibo situ lukhai makjiu khatdi Tingwang niu machunbo lukhai makbo 
maidung-e. 

31Jesu niu dinlan-e, “Iniu tuhoi lungbammai haitu dechiujiu din kada khai ralo? 
Paliu haitu ndeniu pon kada khai ralo? 

32Paliu hai senkiga ntao bambo nahmaidung kumbo-e. Mai khatniu mai khat 
khuga din-e, ‘Aliuniu tanao aruangbo lui thiu-e, chiudi naliu chalen lenkhai 
makge! Aliuniu kashai baibo lui thiu-e, chiudi naliuniu kapkhai makge!’ 

33John Baptist niu tiumakge, khatdi sakmakge, siga naliuniu din-e, ‘Pakhuga 
rasa bamme!’ 

34Siga Chamai Nahpiu siniu wangjiu tiu-e, khatdi sakge, siga naliuniu din-e, 
‘Hainapiu haitu phuilo! Pahai patiuni sa-e, khatdi pasakni sa-e, sichiujiu ramkha 
khamai khatdi nuan phungmaigu chaka-e!’” 

35Sichiudi Tingwang gu ningting sira lukhaimai hina khuga majibo-e.” 

Jesu Niu Pharisee Maipiu Simon kyga 
36Pharisee maipiu khatniu Jesu tu katiu tiura kujiu, Jesu niu pakyga wangjiu 
tiura ntao kiude. 

37Sibo namdiga nuan phungbo pui khat bamme. Paniu sibo Pharisee maipiu 
kyga Jesu wang bamme chiubo chiuboga, paniu parimwibo wasa khoilujiu 
wangde. 

38Sichiujiu Jesu saiga chaplujiu, kapjiu pamatui siniu pangen-ga majaokiujiu 
kam matim khaide, khatdi patham siniu manuk masang khaijiu, kapup khaide, 
khatdi parimwibo wasase manuk khai sude. 

39Haise Pharisee maipiu siniu ngaoluboga, paniu haichiu din-e, “Haina piu haise 
pachangsiakjiu phaimiukakung khatle sai, patu thinbambo pui haise saolo 
chiubo silubui-e; sichiujiu pahai nuan phungbo pui-e chiubo paniu sirabo-e!” 

40Jesu niu pakhuga haichiu dinsude, “Simon, Iniu nakhuga wakhat dinkhaira 
bamme.” Paniu din-e, “Yo, katipao, dinkhailo.” 

41Jesu niu haichiu dinsude, “Pawan khatga maipaw kaphungmai khangnia 
bamme. Khangkhat siniu rangkang kai mangiu phung-e, khangkhat siniu 
rangkang ringiu phung-e. 

42Sichiudi panai khangniase rui ngamlak mide, sijengniu panai khangnia situ 
paniu kuakkhai mide. Chiusai tuhoira sibo piu siniu, panai khangnia ruangga 
sao situ lungsa nkiulo?” 

43Simon niu paokakge, “Paniu kuak khai makeng mibo piu situ-e, chiujiu Ira 
maning-e.” Jesu niu paokakge, “Nang maji-e.” 

44Sigasu Jesu niu maipui khulam mariwang lujiu Simon khuga din-e, “Nangniu 
haibo pui situ ngaoma? Iniu nakyga wangbo-e, chiudi nangra aphi khiura tadui 
pikhai makge, chiudi para pamatui siniu aphi nkhiu khaijiu khatdi patham siniu 
manuk masang khai bide. 

45Nangra atu kapupjiu adaokhai makge, chiudi para I ngutbo gasuniu kapupsao 
makha-e. 

46Nangra apiga wasa manuk khai makge, chiudi para aphiga wasase manuk 
khaijiu bamme. 

47Sichiusai Iniu nakhuga dinbo-e, paniu lungsa nkiubo jengniu pa-nuan kengbo 
situ kuak khai mide. Sichiujiu poinakha kuak khai bibo patu sira poinakha 
lungsabo-e.” 

48Sichiujiu Jesu niu maipui khuga din-e, “Na-nuan hina kuak khai mide.” 

49Siga chakuangkai mungga taobam maidung siniu paliu ronna dinsude, “Haina 
hai saolo? Paniu nuandung tudi kuak khaijiu bamme!” 

50Siga Jesu niu sibo maipui khuga din-e, “Nagu malum siniu natu ranlude, agi-
manaijiu tadsulo.” 

Luke 8 

Jesu Tu Maluong Tadbo Maipuidung 
1Sibosai Jesu niu namdakdung khatdi nam-namga tadjiu Tingwang gu 
Chawangdih lamga Kawicham hai dinron tadle. Khommaidung khang kariu-je-
niakiu sidi suitad kin-e. 

2Siga rasadung gasu wikhaibo puidung khatdi thiuniubo gasu wikhaibo 
puidung; khatdi rasa chinnia phungbo gasu hathonpad mibo pui, Mary 
(Magdalene chiu kubo pui); 

3khatdi Herod gu chakampao, Chuza nao Joanna, khatdi Susanna khatdi Jesu nai 
pakhommaidungtu nkhajiu bambo maipuidung suitad kin-e. 

Chalin Marukbo Piutu Din Champanbo 
(Mt 13.1-9; Mk 4.1-9) 



1771 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

4Maidung siniu namdi katam tambo lamsuniu Jesu khuga wangsude, sichiujiu 
maidung kengsui wangboga, Jesu niu din champanbo hai dinkhaide: 

5“Pawan khatga maipiu khatniu chalin marukra tadpadle. Sichiujiu paniu chalin 
marukboga kasianiu npuikiga taokhai mide, sise maidungniu taomalui mide 
khatdi thingnadungniu wangjiu khoitiu lude. 

6Chalin kasianiu turaliga taokhaijiu puak khangboga kadihtam kaha donniu 
sise shainong mide. 

7Chalin kasianiu tathuphe jiuga taokhaijiu puak khangboga, tathuphe siniu 
gomsin mibo jengniu sise shai mide. 

8Khatdi chalin kasianiu kadihtam kawiboga taokhaijiu puakkhang pasy masijiu 
kai maside.” Sichiujiu Jesu niu munkom khai-e, “Naliu pakuon bammai hina 
chiululo!” 

Din Champan Khaibo Ramba 
(Mt 13.10-17; Mk 4.10-12) 

9Pakhommaidung siniu Jesu khuga, din champanbo rambase dechiulo chiu 
maniu-e, 

10Siga paniu paokakge, “Tingwang gu Chawangdih lamga mahinbo ningting 
tasise naliu khugara pikhai mibo-e chiudi kakimai khugara din champanbo 
thiujiu dinkhaibo-e, sichiujiu paliuniu phuibamdi ngaomakge, khatdi 
nkingbamdi simakbo-e. 

Jesu Niu Chalin Marukbotu Din Champanbo Ramba 
(Mt 13.18-23; Mk 4.13-20) 

11“Din champanbo ramba sira: Chalin sira Tingwang gu ladkeng si-e. 

12Puikiga taokhai mibo alinpumdung siniu chiukhai kamimai si-e; chiudi Satan 
siniu wangjiu paliu khuga dinkhai mibose lupad mijiu, pijiu malumkhai makbo, 
khatdi ranlu makbo si-e. 

13Tatura liga taokhai mibo alinpumdung siniu chiukhaiboga chunwijiu 
lukhaibo-e. Chiudi sise pamen hajiu matipmak donniu pakak khat ronna 
malumkhai lujiu kahiambo wangboga kao kamibo si-e. 

14Tathuphe jiuga taokhai mibo alinpumdung siniu chiukhai mibo si-e, chiudi 
magenthiu chariubo maksai chakhiu-chalan wang dasai kam maha mibo si-e, 
sichiujiu wadao khatdi pasyse minpad makbo si-e. 

15Kawibo kadihga taokhai mibo alinpumdung siniu kawibo chamtu chiulujiu 
khatdi majailubo lungchun si-e, sichiujiu paliuniu khenglujiu pasy masilubo si-
e. 

Wabung Hangga Chamibung 
(Mk 4.21-25) 

16 “Mai khatniu chamibung matao lujiu chakuangniu runmi makge, maksai tazi 
hangga khaimi makge. Sibosung, paniu wadung riga khailujiu maidungniu 
pabiuse ngaora kamme. 

17“Baikhai bambo hina madulen kamrabo-e, khatdi mahinbo hinase kabenboga 
lenkhai kamrabo-e. 

18 “Naliuniu nkingbo hina nking mawi lulo; palamra poinakha bambo paleng 
pikhai sanbine, chiudi wadi habo pakhu gasu poinakha bambo sidi lupadmi 
rabo-e.” 

Jesu Pui Nai Pagu Singnamai 
(Mt 12.46-50; Mk 3.31-35) 

19Jesu pui nai pagu singnadung siniu pakhuga wang-e chiudi maidung jiuga 
bammibo donniu pakhuga wangtang lulak mide. 

20Siga mai khatniu Jesu khuga din-e, “Napui nai nasingnamai natu adao 
khainijiu lenlam chap khuan bamme.” 

21Jesu niu paliu mathiu khuga din-e, “Apui nai asingnamai sira Tingwang cham 
hai chiulujiu majai kalu mai si-e.” 

Jesu Niu Tingthung-tingkaitu Pisao Khaibo 
(Mt 8.23-27; Mk 4.35-41) 

22Naikhat Jesu niu pakhommaidungtu maluang lujiu aliam khat lungga 
ngutlujiu paliu khuga din-e, “Aliuniu ajai uigen khatlamse tadkhe.” Sichiujiu 
paliu tadsude. 

23Paliuniu aliam ramkinbo tingga, Jesu se jibing mide. Siga tingthung-tingkai 
bungjiu wangsude, sichiujiu aliamse taduiniu maliam phuimide, siga paliu 
manangchang manang mide. 

24Siga pakhommaidung siniu Jesu khuga tadlujiu, khatdi patu makiangjiu 
haichiu din-e, “Paohubo yo, Paohubo yo! Aliu shailajiu bamme!” Siga Jesu niu 
sulujiu tingthung-tingkai situ chamtan pikhaiboga sise manon kiujiu, saojing 
mide. 

25Sichiujiu paniu pakhommaidung khuga din-e, “Naliugu malumse dega 
bamjiulo?” Siga paliu suang hajiu khatdi pingjiu paliuniu khat-khat khuga din-
e, “Haina hai saolo? Paniu tingthung-tingkai gu duiliutu chamtan pikhaiboga, 
paliuniu pagu kadin piu-e!” 

Jesu Niu Rasa Phungbo Piutu Wikhaibo 
(Mt 8.28-34; Mk 5.1-20) 

26Jesu nai pakhommaidungniu Galilee ajai uigen khatlam, Gerasa ramlamse 
aliam tuanglujiu tadmide. 

27Sichiujiu Jesu niu ajai uigen lamsu padboga, sibo namdiga rasadung phungbo 
piu khattu adao-e. Pawan kathengga hainapiu hai pafai-pani khai makjiu, 
khatdi chaky gadi bammakjiu, charawlam bambo piu-e. 

28Paniu Jesu tu ngaoboga, pakhuan tanjiu senne, khatdi paphibangga kaokiujiu 
din-e, “Kukachangbo Tingwang Nahpiu, Jesu yo! Nangniu atu dekam khai ralo? 
Atu sajai pikhai makra, Iniu nakhuga kheng-e!” 

29Paniu haichiu dinbo lamra, sinapiu khugasu rasa situ tadmira chamtan pibo 
donniu-e. Haisiniu pawan kathengkha patu thinman lujiu, patu ratkhaibo 
chagiriang sidi kamtap-tap lujiu manamjiuga rontadjiu bambo-e. 

30Jesu niu pakhuga maniu-e, “Nazan saolo?” Paniu paokakge, “Azanra, 
‘Maidung’ chiu-e.” Palamra rasadung kengkha pakhuga ngutmibo-e,” 

31Sichiujiu rasadung siniu paliutu charui dihlam langkhaimi makra Jesu khuga 
kheng-e. 

32Sibo mungga maluanggen khatga kavak-dungdi khat bamme. Sijengniu 
rasadung siniu kavak-dung ruanggase ngut khaira Jesu khuga kheng-e, 
sichiujiu paniu paliutu suikhai bide. 

33Paliuniu sibo piu khugasu padlujiu kavak-dung ruanggase ngut mide. Siga 
kavak-dungdise chakhaoga jongkhaijiu ajaiga malinkam mide. 

34Kavak khuanbam maidung siniu padmibose ngaolujiu, namdaklam khatdi 
luzamlam paktadjiu sibo chamse dinchia mide. 

35Maidung siniu degu padmilo chiubo phuira padle, khatdi paliuniu Jesu khuga 
wangboga, rasadung phungbo piuse pafai-pani khai mawilujiu, palungchun 
majijiu Jesu phibangga ntaobam niubo ngaode, siga paliu mathiuse pingmide. 

36Sibo piuse dechiu wimibo gulo chiubo ngaolu maidung siniu maidung khuga 
dinkhaide. 

37Sichiujiu sibo luongriangga bammai hina pingju mibo donniu Jesu tu sibo bam 
gasu tadmira kheng-e. Siga Jesu niu aliam lungga ngutlujiu tadmide. 

38Sichiujiu pakhu gasu rasadung padmibo piu siniu Jesu khuga kheng-e, “I nasai 
suitad khaine.” Chiudi Jesu niu pakhuga din-e, 

39“Chaky lam wanglujiu Tingwang niu naleng degu kamkhai bilo chiubo dinkhai 
bilo,” chiujiu langkhai mide. Sibopiu siniu namdiga tadronjiu, Jesu niu paleng 
degu kamkhai bilo, chiubo dinron sude. 

Jairus Nahpui Khatdi Jesu Fairi Niakhaibo Pui 
(Mt 9.18-26; Mk 5.21-43) 

40Jesu niu ajai uigen khatlam wangboga, maidungniu patu lukhai-e, palamra 
paliuniu patu khuanjiu bambo-e. 

41Siga mai khat Jairus chiu kubo piuse wang-e; pahai parammaigu maduiky gu 
chakampao-e. Paniu Jesu phibangga makhum kiujiu paky lam wang khaira 
kheng-e, 

42palamra panahpui khatnaga bambo, takum kariu-je-niakiu tangmibo nahse 
shaira kumjiu mara bamme. Sichiujiu Jesu niu tadsuboga, maidung siniu patu 
khomphui lujiu tadkinne. 

43Paliu ruangga takum kariu-je-niakiu tazai kinbo pui khat bamme; paniu pagu 
kabambo hina phaimiu khuga pikhaijiu mathan kamigu-e chiudi mai khatniudi 
patu wikhai ngamlakjiu bambo-e. 

44Paniu maidung ruanggasu Jesu sailam wanglujiu pafairise niakhaiboga, paniu 
tazaijiu bambose sangnuang mide. 

45Siga Jesu niu maniu-e, “Saolo atu niabose?” Mai hinaniu simakge chiu dinsude, 
siga Peter niu din-e, “Paohubo, maidungniu natu haichiujiu khom maguithui 
lujiu khatdi chapphuiting lujiu bambo-e.” 

46Chiudi Jesu niu din-e, “Mai khatniu atu niamide, palamra pumtanse akhugasu 
padmibo I si-e.” 

47Maipui siniu patu silude chiubo ngao luboga, Jesu phibangga pacheng kaphik 
rai-raijiu makhum kiude. Sichiujiu mathiu suangga, paniu deleng patu niakhai 
jiulo khatdi pah dechiujiu winuangmi gulo chiubo pakhuga dinkhaide. 

48Siga Jesu niu pakhuga din-e, “Anahpui yo, nagu malum siniu natu wikhai 
mide. Agi-manaijiu tadsulo.” 

49Jesu niu haichiu dinbamga, chakampao ky gasu walang tadmai khattu 
langwangjiu Jairus khuga din-e, “Ngenase shai mide, Katipao situ kam chariu 
talo.” 

50Sichiudi Jesu niu sise chiulujiu Jairus khuga din-e, “Manangmi tulo, malumjiu 
bamlo, sichiusai pah wimi rabo-e.” 

51Paliuniu sibo kyga wangtangboga, paniu Peter, John khatdi Jacob sigasu 
ngena pui nai papiutu makjiu mai khattudi kalung lamse pi suingut makge. 

52Mai hinase ngena donniu kapjiu khatdi huijiu bamme. Jesu niu din-e, 
“Kaptulo, ngena haise shai makge pahai jibambo-e!” 

53Siga paliu mathiu patu nuisude, palamra pah shai mide chiubo paliuniu si-e. 

54Sichiujiu Jesu niu paben julujiu haichiu din-e, “Ngena yo, Sumilo!” 

55Siga pase ringjiu sunuang mide, siga Jesu niu ngena lengse wakhat tiura 
pikhailo chiujiu paliu khuga chamtan pikhaide. 

56Sichiujiu papui nai papiudi panai suang hamide, chiudi padmibo lamga mai 
khat khugadi dinmakra Jesu niu chamtan pikhaide. 

Luke 9 

Jesu Niu Khommai Kariu-je-niakiutu Langpadbo 



1775 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

(Mt 10.5-15; Mk 6.7-13) 

1Jesu niu pakhommaidung kariu-je niakiutu kulujiu rasadungtu hathon padra 
khatdi thiuniu maidungtu wikhaira pumtan nai jengtan pikhaide. 

2Sichiujiu Tingwang gu Chawangdih chamse dinron tadra khatdi mara-sathiu 
maitu wikhaira paliutu langkhaide, 

3haichiujiu paliu khuga dinkhai-e, “Naliuniu tadrabo tabin donniu wakhatnadi 
phung tad mane: tathundi, takhaodi, katiu-kasakdi, rangkangdi, ntiang malindi 
phungtad mane. 

4Naliutu lukhaibo bamgase, naliuniu sibo namditu phutmak thenna sibo kyga 
bamlo; 

5 naliutu maidungniu lukhai maksai, sibo namdise saodiakjiu naliu phiga tabui 
bambo sidi paliutu rukhaibo thiujiu kasam khai diak milo.” 

6Sichiujiu pakhommaidung siniu nam namga Kawichamse dinron tadjiu khatdi 
pabam hinaga maidungtu wikhaijiu tadronde. 

Herod Niu Simasan Makbo 
(Mt 14.1-12; Mk 6.14-29) 

7 Galilee ga mawangpao, Herod niu padbambo lam hina hai chiu luboga, 
pasuang hamide, palamra maidungniu John Baptist hai kashaibo gasu ringwang 
lanbo-e chiujiu din-e. 

8Khangsianiu Elijah hai maduwang lanbo-e chiujiu din-e, khangsianiu nda 
phaimiukakung maidung rong gasu khang khat ringwang lanbo-e chiujiu din-e. 

9Herod niu din-e, “Iniu John pee dangmibo-e; chiudi Iniu palamga chiubambo 
piu hai saolo?” Sichiujiu paniu Jesu tu phuira karamjiu bamme. 

Jesu Niu Chamai Sang Mangiutu Kikhaibo 
(Mt 14.13-21; Mk 6.30-44; Jn 6.1-14) 

10Khommaidung siniu malan wangjiu, paliuniu kamkhai mibo hinase Jesu 
khuga dinkhaide. Paniu paliutu maluang lujiu, paliu ronna Bethsaida kubo 
namdi lam tadmide. 

11Maidungniu sise chiuluboga, paliudi pasai sui tadsude. Paniu paliutu lukhaijiu 
Tingwang gu Chawangdih chamse paliu khuga dinkhaide, khatdi thiuniu 
maidung hinatu wikhaide. 

12Naimik kiusubo tingga, khommai khang kariu-je-niakiu siniu pakhuga 
wanglujiu din-e, “Maidung haitu langkhai milo, sichiujiu paliuniu nam namlam 
tadjiu katiu phiutadjiu khatdi jikhaira langkhai milo, palamra haise maidi habo 
bamme.” 

13Chiudi Jesu niu paliu khuga din-e, “Naliu niu paliutu pi tiukhai bilo.” Paliu niu 
paokakge, “Aliu khuga bambo sira taruak khuang mangiu nai chakhapek nia 

ronna bamme. Haibo maidung leng aliuniu tadlujiu katiu liura nangniu machun 
jiuma?” 

14(Siga maidungse sang mangiu kumbo bamme). Jesu niu pakhommaidung 
khuga din-e, “Maidung haitu khang ringiu-ringiu bao thiujiu pi ntao khailo.” 

15Khommaidung siniu sichiujiu taliu khaide. 

16Siga Jesu niu taruak khuang mangiu nai chakhapek niase thinlujiu tinggen lam 
ngang phuijiu, paliu jengniu Tingwang tu thuonkiu khaide; khatdi thenpang 
lujiu sise pakhommaidung khuga pikhaijiu, paliuniu maidungleng njankhai 
bide. 

17Paliu mathiuse tiu magiu lude, sichiujiu malipadbose, pakhommaidung siniu 
chabeng kariu-je-niakiu khoi madui lanlude. 

Peter Niu Jesu Lamga Din Madupadbo 
(Mt 16.13-19; Mk 8.27-29) 

18Naikhat Jesu niu paronna kahumjiu bamga, pakhommaidung pakhuga wang-
e. Siga paniu paliu khuga maniu-e, “Maidungniu I hai sao-e chiujiu dinlo?” 

19 Paliu paokakge, “Khangsianiu nang hai John Baptist si-e chiujiu din-e, 
khangsianiu Elijah si-e chiujiu din-e, khatdi khangsianiu ndagu phaimiukakung 
maidung rong gasu khat ringwang lanbo-e chiujiu din-e.” 

20 “Naliura dechiu maninglo?” chiujiu paniu paliu khuga maniu-e. “I hai sao-e 
chiujiu naliura lulo?” Peter niu paokakge, “Nang hai Tingwang gu Messiah si-e.” 

Jesu Niu Pah Chariu Khengrabo khatdi Shairabo Lamga Dinbo 
(Mt 16.20-28; Mk 8.30—9.1) 

21Sichiujiu Jesu niu haise mai khat khugadi din makra paliu khuga tanjiu 
chamtan pikhaide. 

22Paniu paliu khuga din-e, “Chamai Nahpiuse chariu khengsiak rabo-e, sichiujiu 
apaimaidung, singku paodung khatdi Tacheng-tajaigu katipaodung siniu lukhai 
lakge. Patu kamshatmi rabo-e, chiudi pasumbo nai pah ringsulan rabo-e.” 

23 Sichiujiu paniu paliu mathiu khuga din-e, “Mai khatniu asai suinisai, paniu 
patu paronna mangai lujiu, naimachang pagu singchai phunglujiu asai suilulo. 

24Palamra pagu ringting majamai hinase hami rabo-e, chiudi ajengniu pagu 
ringting hakhai mimai situ rankhaibi rabo-e. 

25Mai khatniu kadihpiri pakhiangna daolujiu, pagu ringtingse hamisai, paleng 
degu kagengbo daoralo? Maksai mai khatniu pagu ringting situ deguniu 
nkhiaklu ralo? Wakhat niudi nkhiak silakge! 

26Mai khatniu agu Kawibo Champao jengniu khatdi adonjengniu mangamsai, 
Chamai Nahpiu niudi paken diboga, khatdi Papiu kendiboga, khatdi masanbo 
mazadung masuangga wang dasai mangam rabo-e. 

27Pachang palingjiu Iniu naliu khuga dinbo-e chiubora haiga bammaidung 
khangsiara Tingwang gu Chawangdihse paliuniu ngao makthen shailakge.” 

Lunlibo 
(Mt 17.1-8; Mk 9.2-8) 

28Paniu haidungse dinlubo sai nidkak khat saiga, Jesu niu Peter, John khatdi 
Jacob tu maluang lujiu luongbut khatga kakheng thiura tadle. 

29Sichiu paniu kahumjiu bamboga, pazuse tamsinjiu kali mide, khatdi pafai-
panidi kapuangjiu bensat mide. 

30Simak dakjiu mai khangnia wanglujiu patu npao sude. Panaise Mose nai Elijah 
si-e, 

31panaise tinggen-gu maken dibo ganiu wanglujiu, Jesu niu dechiujiu Jerusalem 
ga shai khaijiu Tingwang chunningse pi tathui khai ralo chiubo lamga npaode. 

32Siga Peter nai pakahmaidungse nguijingkiu mide, chiudi paliu raklop 
padboga Jesu gu kendibo gase mai khangniase patu maluanglu bamniubose 
ngaode. 

33Khangnia siniu Jesu tu phutmiboga Peter niu pakhuga din-e, “Paohubo, 
aliuniu haiga bambo hai dejiukha wilo! Aliuniu naleng khat, Mose leng khat, 
khatdi Elijah leng khat chiujiu mathenky thiukhaine.” (Paniu degu dinbamlo 
chiubo paniu sisiaklu makge). 

34Paniu haichiu dinbamga, kamuong khatniu wanglujiu paliutu majiu suboga 
khommaidungse ping mide. 

35 Kamuongjiu gasu chakhuan khatniu din-e, “Haise Anahpiu si-e, Iniu patu 
kadalubo-e, paniu kadinbo majailo!” 

36Chakhuanse hamiboga, Jesu ronna bamniude. Haichiujiu paliuniu ngaolubo 
lamgase sibo tingga mai khat khugadi dinmakjiu, wahina mahinjiu bamme. 

Jesu Niu Rasa Phungbo Nah Khattu Wikhaibo 
(Mt 17.14-18; Mk 9.14-27) 

37Pasaibo nai Jesu nai pakhommaidung khangsumse luongbut gasu kiuboga 
maidung siniu Jesu tu adao-e. 

38Maidung rong gasu mai khatniu senjiu din-e, “Paohubo yo, anah khat nakha 
bambo piu haitu phuikhaira Iniu nakhuga khengbo-e! 

39Rasa khatniu patu thinman lujiu, patu kam mathadjiu, kam mariudi-di khai 
khaijiu bambo-e, sichiujiu pamun gasu patai ta-nphopjiu patu kam magenthiu 
sonna mibo-e. 

40Iniu nakhommaidung khuga patu wikhaira khengbo-e, chiudi paliuniu kam 
mawi ngam makge.” 

41Jesu niu paokakge, “Naliu hai dejiukha malum kamak mailo khatdi maji 
kamak mailo! Dethengkha Iniu naliutu maluang bam ralo? Sichiujiu paniu 
maipiu khugase din-e, “Ngena situ haiga puiwanglo.” 

42Piumainahse wangboga, rasa siniu patu kadihga kam nkhuang khai lujiu 
khatdi kam mariudi-di khai lande. Jesu niu rasa situ chamtan pijiu, ngena situ 
wikhai lujiu, papiu khuga pikhai mide. 

43Siga mai hinase Tingwang gu kangambo pumtan situ paliu suang hamide. 

Jesu Niu Pah Shairabo Lamga Dinlanbo 
(Mt 17.22-23; Mk 9.30-32) 

Jesu niu kamkhai mibo hina lamga maidung siniu paliu suang hajiu bamboga, 
paniu pakhommaidung khuga din-e, 

44“Iniu naliu khuga dinkhaibo haise mangai tulo! Chamai Nahpiu situ 
maidunggu pumtan-ga pikhaimi rabo-e.” 

45Chiudi pakhommaidung siniu haibo rambase sitanglu makge. Haise paliuniu 
simakra paliu khugasu baikhai mibo-e, chiudi sibo lamga paliuniu pakhuga 
maniura nping-e. 

Saoniu Dithuralo 
(Mt 18.1-5; Mk 9.33-37) 

46 Saoniu dithu ralo chiubo lamga pakhommaidung siniu ari sude. 

47Paliuniu maning bambose Jesu niu silujiu paniu pamungga chap bambo 
nahmai khattu ponsu lujiu paliu khuga din-e, 

48“Mai khatniu chamtan gasu haikumbo ngena khattu lukhaisai, paniu atu 
lukhaibo-e; khatdi mai khatniu atu lukhaisai, atu langkhaibo patudi lukhaibo-e. 
Palamra naliu ruanggasu siamthubo pasiniu dithu rabo-e.” 

Naliutu Atungmak Maise Naliu Gu-e 
(Mk 9.38-40) 

49John niu din-e, “Paohubo, mai khatniu nazan gasu rasadungtu hathonpad 
bamniubo aliuniu ngaolujiu, aliuniu patu kham mide, palamra pahai aliu 
ruangga jaomak mai-e.” 

50“Patu khammi tulo”, chiujiu Jesu niu pakhuga khatdi pakhommaidung khuga 
din-e, “Palamra naliutu atungmak maise naliu gu-e.” 

Samaria Mai Nam Khatniu Jesu Tu Lukhai Makbo 
51Jesu tu tinggen lam lusu mira nawang suboga, paniu Jerusalem lam tadkhaira 
maning lujiu tadsude. 

52Samaria mai nam khatga paniu paleng kaden khaira walang tadmaitu 
pamasuangga langkhaide. 

53Chiudi maidung siniu patu lukhaini makge, palamra pase Jerusalem lam 
tadkinbo-e chiubo paliuniu si-e. 

54Haise khommai Jacob nai John niu ngaoboga, panai niu din-e, “Rapiu yo, 
aliuniu Elijah niu kambo kumjiu, tinggen lamsu chami kukiujiu paliutu kam 
maha mira nang suima?” 

55Jesu niu paliu khulam mariwang lujiu din-e, “Naliura wadi sitang makge, 
palamra Chamai Nahpiu siniu chamaitu kam mahara wangbo makge, chiudi 
paliutu rankhai raleng wangbo-e.” 

56Sigasu Jesu nai pakhommaidungse kakibo namlam tadmide. 

Jesu Sai Suira Maidung 
(Mt 8.19-22) 

57Sichiujiu paliuniu tadkinboga, mai khatniu Jesu khuga din-e, “Nangniu 
tadkhaibo bam hinaga Iniu nasai suitadne.” 

58Jesu niu pakhuga din-e, “Asathidi paky bamme, khatdi thingnadi pasib 
bamme, chiudi Chamai Nahpiu sira jikhaijiu mathak khairabo bam ha-e.” 

59Paniu katambo mai khat khuga din-e, “Asai suilulo.” Chiudi sibo piuniu din-e, 
“Paohubo yo, raiboga Iniu wanglujiu apiutu baikhai lune.” 

60Jesu niu paokakge, “Kashaimainiu kashaimaitu pijiu baimi sulo. Nangra 
tadlujiu Tingwang Kadih chamse paoron lulo.” 

61 Mai khatniu din-e, “Paohubo yo, Iniu nasai suitadne, chiudi raijiu akikhun 
maitu kanuicham dinkhai lura suikhailo.” 

62Jesu niu pakhuga din-e, “Mai khatniu chalu phura kafiu thinsu lujiu, sailam 
mariphui lansai, pase Tingwang gu Chawangdih leng bui makge.” 

Luke 10 

Jesu Niu Khang Riak Chinnia-Je-Niakiutu Langkhaibo 
1Haibo saiga Rapiu niu khang riakchinnia-je-niakiutu kada lujiu, paliu khangnia 
niatu, namdi hinaga langkhai-e. 

2Paniu paliu khuga din-e, “Atiatra leng kengjiu bamme, chiudi tenra maira 
tamme. Siniu atiatpao khuga atiatra maitu langkhaira khenglo. 

3Tadsulo, Iniu naliutu milypoi kumjiu tanijiuga langkhaibo-e. 

4Rangkang khao maksai, chabeng maksai, chaphitop phungtulo; npuikiga maitu 
kahum khaira mathak tulo. 

5Naliuniu maiky lungga ngutboga raijiu haichiu dinlo, ‘Haibo kyga agi-manaijiu 
bamlo.’ 

6Siga agi-manaibotu lunibo mai bamsai naliugu agi-manaibo kahumse pariga 
pibam misulo; sichiu maksai naliugu agi-manaibo thoidamse lulan lulo. 

7Naliuniu riukhaibo kyga naliutu pikhaibo hinase tiu, sakjiu bamlo. Palamra 
tenbam maileng chaphijeng pirabo-e. Mai khat ky gasu mai khat kyga tad mariu 
tulo. 

8Naliuniu tadkhaibo namdi gasu maidungniu naliutu lukhaisai naliuleng kaden 
khaibose tiujiu, 

9sibo namdiga mara-sathiu maitu wikhailo. Khatdi siga bammai khuga haichiu 
dinlo, ‘Tingwang gu Chawangdihse naliu khuga nawang mide.’ 

10Chiudi naliuniu namdiga ngutboga naliutu lukhai maksai tadpad lujiu haichiu 
dinlo, 

11‘Naliu namdi gasu wangbo tabui sidi aliuniu naliu riga kasam khai diakbo-e. 
Chiudi Tingwang gu Chawangdihse naliuleng nawang mide chiubo maningtao 
lulo!’ 

12Iniu naliu khuga pachang paling dinbo-e, Ladjan thiubo Naise Tingwang niu 
sibo namditu suang, Sodom situ lungsa nkiu rabo-e! 

Malum Makbo Namdidung 
(Mt 11.20-24) 

13 “Chorazin yo! Dejiukha nasan hai salo! Bethsaida yo, dejiukha nasandi salo! 
Naliu khuga kamkhai mibo maisuang habodung haise Tyre nai Sidon ga 
kamkhai bamniu-e sai, maidungse maliufai benlujiu paliu nuan gasu lungli 
mibose nda lenmi bamta lakge! 

14Ladjan thiubo Naise Tingwang niu naliutu suang Tyre nai Sidon tu lungsa 
nkiu rabo-e. 

15Capernaum yo! Naronna natu tinggen lam ponkhang lujiu bambo ma? Natura 
charuidih gase thon khaimi rabo-e!” 

16 Sichiujiu Jesu niu pakhommaidung khuga din-e, “Naliu ladtu lukhai mai 
hinase alad lukhaibo-e; naliutu lukhai makbo maise atu lukhai makbo-e; khatdi 
atu lukhai makbo maise atu langkhaibo Apiutu lukhai makbo-e.” 

Khang Riak Chinnia-je-niakiuse Malan Wangbo 
17Khang riakchinnia-je-niakiuse paliu chun wichang wijiu malan wangde. 
Paliuniu din-e, “Rapiu yo, aliuniu nazan gasu chamtan pikhaiboga rasadung 
siniudi aliu kadin piu-e!” 

18Jesu niu paliutu paokakge, “Satanse Tinggen lamsu hengri kalikbo kumjiu 
tiakkiu mibo Iniu ngao-e. 

19Kinglo! Iniu naliutu pumtan pikhaibo-e, sichiujiu naliuniu kaniu riga khatdi 
charuimaigapui riga taomaluijiu tadra khatdi Mikrepiu pumtan situ ngamlura 
pumtan pikhaibo-e, sichiujiu naliutu wakhatniudi kam masa ngam lakge. 

20Rasadung siniu naliu kadin piubamme chiujiu naliu chun wimi tulo, chiudi 
Tinggen lam naliu zan raokhai mibo donniu naliu chun wilulo.” 

Jesu Niu Chunwibo 
(Mt 11.25-27; 13.16-17) 

21Sibo wan gase Jesu niu Masanbo Hiupuina phuilujiu pachun wijiu, haichiu 
din-e, “Tinggen nai kadih Rapiu, Apiu yo! Iniu natu thuonkiu-e, palamra 
nangniu wasimaidung nai ningtingmai khugasu, baikhai mibose wasimak 
maidung khuga lenkhaibi-e. Yo, Apiu yo, haise nangniu machunbo si-e. 

22 “Apiuniu pakhiangna haise akhuga pikhai mibo-e. Nahpiu situ Papiu makbo 
mai khatniudi simakge, khatdi Papiu situ Nahpiu makbo mai khatniudi simakge 
khatdi Nahpiu siniu kadakhai mibo paliu khuga ronna lenkhaibo-e.” 

23Sibosai Jesu niu pakhommaidung khulam mariwang lujiu paliu khuga mahin 
din-e, “Naliuniu ngaokhai mibo hina ngaolu maise dejiukha sanwilo! 

24Iniu naliu khuga dinbo-e, chiubora nda phaimiukakung maidung khatdi 
chawangdung kakeng khaniu, thainai naliuniu ngaolubose ngaokhai nijiu 
tamibo-e, chiudi paliuniu ngaolu makjiu tamide, khatdi naliuniu chiukhai 
mibose chiukhai nijiu tamibo-e; chiudi chiukhai tangmakjiu tamide.” 

Kawibo Samaria Maipiutu Din Champanbo 
25 Tacheng-tajaigu katipao khatniu wanglujiu Jesu tu manlu raleng matan sude. 
Paniu maniu-e, “Katipao yo, tingtheng karingbo daolura Iniu dekam ralo?” 

26Jesu niu patu paokakge, “Masanbo Ariakniu dechiu dinlo? Naliuniu dechiu 
dinpad chalilo?” 

27 Sinapiu siniu paokakge, “Naliu Rapiu Tingwang tu naliu lungchun 
pakhiangna, naliu pumtan pakhiangna, khatdi naliu maning pakhiangnaniu 
lungsalo,” khatdi “Napum naronna lungsabo kumjiu nakiningmaitu lungsalo.” 

28 Jesu niu patu paokakge, “Nang maji-e, sise kumjiu kamlo, sichiusai nangniu 
tingtheng karingbose daolu rabo-e.” 

29Chiudi Tacheng-tajaigu katipao siniu patu paronna kam maji lunijiu, paniu 
Jesu khuga maniu-e, “Saose akyning mailo?” 

30Jesu niu paokakge, “Pawan khatga maipiu khat Jerusalem lamsu Jericho lam 
tadkiuboga, agatiu maidungniu patu chonlujiu pafai pani sutlude, khatdi 
dapkhaijiu kashai kumjiu thonkhai diakge. 

31Siga singku khatniu sibo puidiga tadkiude, chiudi paniu sibo piutu 
ngaoluboga, npui katam lam maren tad mide. 

32Sikumjiu Levi mai khatniudi tadwangjiu sibo piutu ngaolujiu, npui katamlam 
maren tadlan mide. 

33Sichiudi Samaria maipiu khatniu sibo piu bambo bamga tadwangde, paniu 
patu ngaoluboga, patu lungsaboniu phuimide. 

34Paniu pakhuga wanglujiu, wasa nai mumjawse pajamga nunkhai bide khatdi 
domkhai bide, sigasu paniu sibo piutu pagu chakhao poi riga khailujiu kiriuky 
khatga, puiwangjiu paniu patu akhi khaide. 

35Pasaibo nai paniu rangkang nia khoipad lujiu, kiriupiu khuga pikhaide. 
Sichiujiu paniu kiriupiu khuga din-e, “Patu akhi mawi khailo. Iniu malan 
wangboga nangniu pakhuga thinkhai mibo hinase pikhailan bine.” 

36Sichiujiu Jesu niu munkomjiu din-e, “Simai khangsum ruanggasu, saose agatiu 
maidungniu dapkhai bibo piu kiningmai kumjiu kamkhai bilo chiubo nang 
lukhailo?” 

37Tacheng-tajaigu katipao siniu paokakge, “Patu lungsa khai bibo piu siniu-e.” 
Jesu niu paokakge, “Sichiusai, nangdi tadsulo, khatdi sise kumjiu kamlo.” 

Jesu niu Martha Nai Mary Khuga Wangbo 
38 Sichiujiu Jesu nai pakhommaidung siniu paliu npui tadwangboga, paniu nam 
khatga ngut khaiboga, Martha kubo puiniu patu pakyga wangra lukhaide. 

39Pasai kariupui Mary kubo khat bamme, paniu Rapiu phiga ntaolujiu paniu 
katikhaibose nkingjiu bamme. 

40Changam hinase paronna kamrabotu maning khailujiu Martha niu wangjiu 
din-e, “Rapiu yo, asai kariupui hainiu wadi atu nkha khai makjiu changam hina 
aronna kamrabose nangniu wajeng chakkhai mak jiuma? Wangjiu atu nkha 
khaira patu dinkhailo!” 

41Rapiu niu patu paokakge, “Martha, Martha yo! Nangra wa kakeng kambo 
donniu nalung manangjiu chariu bamme. Chiudi nakhuga wakhatra pageng 
bamkha-e. 

42Mary niu majibose kada lude, sise pakhu gasu wadaodi khoipad silak mibo 
gu-e.” 

Luke 11 

Jesu Niu Kakheng Thiubo Lamga Katikhaibo 
(Mt 6.9-13; 7.7-11) 

1Naikhat Jesu niu pabam khatga kakhengthiu bamme. Paniu loimiboga, 
pakhommai khatniu pakhuga din-e, “Rapiu, John niu pakhommaidungtu 
katikhaibo kumjiu, aliutudi kakheng thiura katikhailo.” 

2Jesu niu paliu khuga din-e, “Naliuniu kakheng thiubo tingga haichiu dinlo: 
‘Apiu yo, nazan masanbo thiu milo; nawang kadihse wangkiu sulo. 

3Naimachang aliu tiubuibo pikhailo. 



1783 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

4Aliu nuan kuak khailo, palamra aliu khuga maokhai maitu aliuniu kuak khai-e. 
Aliutu tanjiu madiukhai tulo.’” 

5Sichiujiu Jesu niu pakhommaidung khuga din-e, “Din champanjiu, naliu 
ruangga khang khatniu chundingga naliu kamai khangkhat kyga tadlujiu 
pakhuga dinlo, ‘Na-yo, atu taruak khuang sum apuk khai khelo. 

6Palamra akamai khangkhat chabin kadiu lamsu tuhoiniu akyga wangjiu, 
paleng pikhaira akhuga wadi hamijiu-e!’ 

7Siga nakabo siniu haichiu dinsaira, ‘Atu kam chariu tulo! Akhamse khamten 
mide, khatdi nahmai aliu mathiu jikam mide. Iniu sulujiu natu wakhatnadi 
pikhai ngamlak mide.’ 

8Wide, sichiusai dechiu ralo? Iniu naliu khuga dinbo-e chiubora paniu naka 
thiubo donniu buangsu lujiu natu taruak pikhaimak tadi, nangniu mangam 
makjiu, khenglu khenglanjiu bambo donniu paniu sulujiu, nangniu lunibo 
hinase pikhai rabo-e. 

9“Sichiujiu Iniu naliu khuga dinbo-e: khenglo, naliuleng pikhai bine; phiulo, 
naliuniu daolune; khatdi akham maganlo, naliuleng lekhai bine. 

10Palamra kakhengmai hinaleng pikhaibi rabo-e, khatdi phiumai hinaniu daolu 
rabo-e, khatdi akham magan mai hinaleng lekhaibi rabo-e. 

11Naliu papiumai khuga naliu nah siniu taruak khengsai, tatu pikhai rama? 
Maksai chakha khengsai kaniu pikhai rama? 

12Maksai paniu maruibum khengboga charuimaigapui pikhai rama? 

13Haijiukha naliu kasamai thiubam tadi, naliuniu naliu nahmaileng kawibo 
pikhaira si-e. Sichiusai, tinggen lam bambo Piu siniu khengmai hina khuga 
Masanbo Hiupuina se pikhaibi rabo-e!” 

Jesu Nai Beelzebul 
(Mt 12.22-30; Mk 3.20-27) 

14Rasa phungjiu npao ngamlakbo piutu Jesu niu rasa situ hathonpad miboga 
sinapiuse npao sude. Siga maidungse paliu suang hamide. 

15Chiudi maidung khangsianiu din-e, “Haise rasadung wangpiu, Beelzebul 
siniu, paliutu hapad ngambo pumtanse patu pikhaibo-e.” 

16 Khangsianiu Jesu tu manlu nijiu, Tingwang niu patu suikhaibo-e chiubo lenra 
maisuang habo ngam kamra paliuniu pakhuga kheng-e. 

17Chiudi paliuniu degu maning bamlo chiubo Jesu niu silujiu paniu paliu khuga 
din-e, “Kadih khatniu parup rup kamlujiu, khat khattu chari thiusai tingtheng 
lakge; kikhun khatniu njanpad lujiu chari thiusai hanuangmi rabo-e. 

18Sichiujiu, Satan kadihse parup-parup thiumisai, haise dechiu tingtheng 
luralo? Naliuniu din-e chiubora Iniu rasadungtu hathonpad ngambose 
Beelzebul niu atu pumtanse pikhai bibo-e. 

19Iniu haichiujiu paliutu hapad bamsai, naliu saisui maidung sira saogu pumtan 
gasu paliutu hathonpad jiulo? Naliu saisuimai siakniudi naliu hai mao mide 
chiubo lenrabo-e! 

20Sichiu makge, Tingwang pumtan gasu Iniu rasadung haitu hapadbo-e, 
haisiniu Tingwang gu chawangdihse naliu khuga wangbam mide chiubo 
lenkhaibo-e. 

21Katanbopiu siniu chaheng-changiu thinlujiu paky khuanbamsai, pagu 
maniase wadi halakge. 

22Chiudi pasuang tanbibopiu siniu patu chonlujiu, patu ngammi sai, paniu 
mangiu khaijiu bambo heng-ngiu hinase sutlujiu tad mine sichiujiu paniu 
agalubo hinase njanmi rabo-e. 

23 “Aleng makbo maise pachang siakjiu atu atung bambo-e; khatdi atu nkhakhai 
makbo maise kam mara bambo-e. 

Rasa Malan Wangbo 
(Mt 12.43-45) 

24“Rasa siniu mai khat khugasu padboga, mathak khaira pabam phiujiu 
kasangbo kadihga rontadle. Haisiniu wakhatnadi daomakboga paronna din-e, 
‘Iniu akyga malanwang mine.’ 

25Sichiujiu haisiniu wanglanboga, paky se kam masan lujiu kaden khaibam 
niubo daode. 

26Siga rasa siniu tadpad lujiu pasuang kasabo rasa chinniatu maluang wangjiu 
siga lung mide. Sichiujiu, haise pad miboga, sibo piuse nda karaiga suang sa-
nkiu mide.” 

Palingjiu Sanwibo 
27Haise Jesu niu dinboga, maidung ruang gasu maipui khatniu pakhuan tanjiu 
din-e, “Natu lungbopui khatdi akhibo puise dejiukha pasan wilo!” 

28Siga Jesu niu paokakge, “Sisuang, Tingwang chamse chiulujiu majailu maise 
pasan wi-e!” 

Tasibo Lenkhaira Khengbo 
(Mt 12.38-42) 

29 Maidung siniu Jesu khuga wang aruang suboga, paniu haichiu dinsude, 
“Thaidao tingga lungmaidung hai dejiukha salo! Paliuniu tasibo lenkhaira 
kheng-e, chiudi Jonah khuga lenkhai mibo makjiu tasibo hai lenkhai lak mide. 

30Nineveh maidung khuga phaimiukakung Jonah tu tasibo pi thiukhaibo 
kumjiu, thaidao tingga lungmai lengdi Chamai Nahpiu siniu tasibo pi thiukhai 
rabo-e. 

31Ladjan thiubo Naise Sheba mai Wangpuiniu chapsu lujiu thaidao tingga 
lungmaidungtu ladjan thiu sune, palamra paniu pagu kadih gasu Chawang 
Solomon gu ningting situ nkingra tadkhai kamigu-e; sichiujiu Iniu naliu khuga 
dinbo-e, haiga Solomon suang kadibo khat bamme. 

32Ladjan thiubo Naise Nineveh maidungniu chapsu lujiu naliutu ladjan 
thiusune, palamra Jonah niu dinron wangboga paliu nuan gasu lungli kamigu-
e; sichiujiu Iniu naliu khuga pachang paling dinbo-e chiubora haiga Jonah suang 
kadibo khat bamme! 

Chapum Gu Nbiu 
(Mt 5.15; 6.22-23) 

33 “Mai khatniudi chamibung matao lujiu baimi makge, maksai takam hangga 
khaimi makge; chiudi paniu wadung riga khai-e, sichiujiu maidungniu kalungga 
ngutboga kabenbo nbiuse ngao-e. 

34Naliu mikse naliu pumgu chamibung kumbo-e. Naliu mikse wibamsai, naliu 
pum pakhiangna kabenboniu phui bamme; chiudi naliu mikse wita misai, naliu 
pum pakhiangna tamiuboga bamrabo-e. 

35Sichiusai naliu khuga bambo nbiuse tamiuboga bammi makra kamsiak lulo. 

36Naliu pum pakhiangna kabenboniu phuibamsai, tamiuboga wakhatnadi bam 
maksai, haisiniu chamibung mataoboga pabiu nakhuga thaokhaibo kumjiu, 
pakhiangna benjiu bamrabo-e.” 

Jesu Niu Pharisee Maidung Nai Tacheng Tajaigu Katipaodungtu Ladjan Thiubo 
(Mt 23.1-36; Mk 12.38-40) 

37Jesu niu tachamse dinloi miboga Pharisee mai khatniu patu katiu tiura ku-e, 
sijengniu paniu tadlujiu tiuraleng ntao kiu-e. 

38Jesu niu katiu tiusu rabo suangga tacheng saisuijiu paben ntik makbo donniu, 
Pharisee maipiuse pasuang hamide. 

39Siga Rapiu niu pakhuga din-e, “Phuilo, naliu Pharisee maidungra naliu kuang, 
naliu piang lenlamra khiu masan-e, chiudi naliu lung lamra kasabo nai 
taniaboniu phui bamme. 

40Kapang maidung yo! Palenlam damkhaibo Tingwang niu palung lamdi 
damkhaibo makma? 

41Sichiujiu naliu kuang-piangga bambose lung kasamaidung khuga pikhai bilo, 
sichiusai pakhiangnase naliuleng masanmi rabo-e. 

42 “Pharisee maidung yo, dejiukha naliu sansa gulo! Naliuniu pawan hinagu 
alin-tara, liangtu, nrahmen kumbo hinagu dam kariugu dam khatse Tingwang 

leng pi-e, chiudi majibo nai Tingwang tu lungsabose naliuniu wajeng simakge. 
Haidungtu naliuniu wajeng chakmakbo thiumakjiu kam rabo-e. 

43“Pharisee maidung yo, dejiukha naliu sansa gulo! Naliuniu maduiky gase 
kadakhaibo bamga ntaora, khatdi senky gase mainiu naliutu chakhuang thiujiu 
kahumbo situ naliuniu masenne. 

44Dejiukha naliu san kasa gulo! Naliu hai kam tasikhai makbo rawdung riga 
maidungniu simakjiu tadkhaibose kumbo-e.” 

45Tacheng tajaigu katipao khatniu pakhuga din-e, “Katipao yo, nangniu haise 
dinboga, aliutudi din masa kabam gu-e.” 

46Jesu niu paokakge, “Tacheng-tajaigu katipaodung yo, dejiukha naliu san 
sagulo! Naliuniu phungtad lulakbo bangse maidung riga thonkhai lujiu, naliu 
njung khatniudi kariopad sibo bangtu phungra nkha khaini makge. 

47Dejiukha naliu san kasa gulo! Naliu pao-peh mainiu kamshat mibo 
phaimiukakungdung rawse naliuniu kam mawi khai-e. 

48Siga naliuniu naliu ronna suikhai-e, chiubora naliu paopehniu kamshat mibo 
phaimiukakungdung lengse naliuniu paliu rawleng chukhai-e. 

49Haijengniu Tingwang gu ningting siniu din-e, ‘Iniu paliuleng 
phaimiukakungdung nai walang tadmaidung tu langkhaine; siga paliuniu 
khangsiatu kamshat mine, khatdi khangsiatu kam mathad khaine.’ 

50Sichiujiu kadihpiri damsubo gasu phaimiukakungdung tu kamshat mibose 
thaidao tingga lungmaidung riga mathad khai rabo-e, 

51Abel tu kamshatbo gasuniu Zechariah tu rathakbam nai Masanbo Bam kakga 
kamshat mibo tangjiu, mathad khai rabo-e. Yo, Iniu naliu khuga dinbo-e, 
thaidao tingga lungmaidungtu paliu mathiu sung mathad khai rabo-e! 

52“Tacheng tajaigu katipaodung yo, dejiukha naliu sansa gulo! Tasi ningtinggu 
khamtense naliuniu thinman lude; naliuniu, naliu ronna ngutkhai makge, 
khatdi siga ngutra matan bammai tudi naliuniu suikhai makge!” 

53Jesu niu sibo bamtu phutkhai lujiu tadmiboga, Tacheng-tajaigu katipaodung 
nai Pharisee maidung-niu patuse khan-tiajiu dinsude, khatdi pakhuga wa 
kakengkha maniu sude, 

54sichiujiu patu tathak thiujiu palad gasu kamaobo madamjiu patu minra 
kamsude. 

Luke 12 

Wasao Thiumaitu Rukhaibo 
(Mt 10.26-27) 

1Maidung sang sang siniu wang maduijiu, paliuniu khat khat riga tao maluijiu 
ahi bamboga, Jesu niu raiboga pakhommaidung khuga din-e, “Pharisee 
maidung khi situ phuisilo, Iniu dinbora paliugu wasao thiubo situ-e. 

2Gomkhai bambo hina lepad mirabo-e, khatdi mahimgu hinase din madupad 
mirabo-e. 

3Sichiusai, tamiuboga naliuniu dinbo hinase benboga chiukam mirabo-e, khatdi 
naliuniu mahim ladtum khai mibo hinadi chaky npom rigasu senpad mirabo-e. 

Saotu Ping Ralo 
(Mt 10.28-31) 

4“Akahmaidung yo, Iniu naliu khuga dinbo-e, chapumtu gilujiu, sibosai wa kasa 
kamsan silakbo patu pingmi tulo. 

5Saotu ping ralo chiubo Iniu naliu khuga dinlen bine: gimibo sai charuidihga 
thonkhai ngambo Tingwang tu pinglulo. Iniu dinbo hai malumlulo, patuse naliu 
pingrabo siakge. 

6Takinapui mangiutu damli nialeng jonbo makma? Chiudi Tingwang niu takina 
khattudi mangai makge. 

7Nathamkeng hinadi pariak sikamlu mibo-e. Sijengniu pingmi tulo; naliura 
padung kengbo takina suang paman kung nkiubo-e! 

Din Madupadbo Khatdi Khrista Tu Lukhai Makbo 
(Mt 10.32-33; 12.32; 10.19-20) 

8“Iniu naliu khuga pachang paling dinbo-e, chiubora mai khatniu mathiu 
suangga pahai asai kasui mai-e, chiujiu din madu khaisai, Chamai Nahpiu 
siniudi Tingwang gu mazadung masuangga patu din madu khai rabo-e. 

9Chiudi mai khatniu mathiu suangga atu lukhai maksai, Chamai Nahpiu niudi 
Tingwang gu mazadung masuangga patu lukhai lakge. 

10 “Mai khatniu Chamai Nahpiu situ din masadi patu kuak khai lan ngamme; 
chiudi mai khatniu Masanbo Hiupuina situ din masa sai patura kuak khai 
silakge. 

11 “Paliuniu naliutu ladjan thiura maduikyga maksai dihthin paodung, khatdi 
mawangpaodung masuangga maluang wangsai, naliuniu dechiujiu naliu lam 
dinralo, maksai degu dinralo chiubo lamga manangmi tulo. 

12Palamra Masanbo Hiupuina siniu sibo wan-ga naliuniu dinrabose katikhai 
birabo-e.” 

Kapangbo Kalekwibo Piutu Din Champanbo 
13Maidung ruanggasu mai khatniu Jesu khuga din-e, “Katipao yo, apiuniu 
khaidiakbo maniase njan khaira asingnapiu khuga dinkhai khelo.” 

14Jesu niu patu paokakge, “Singna yo, nanai kakga ladjan thiura maksai nanaigu 
maniatu njanra saoniu atu pumtan pijiulo?” 

15Sichiujiu paniu paliu mathiu khuga dinsude, “Patiuni kasabo hina gasu naliu 
ronna maren lulo; palamra mai khatgu palingbo karingting sira pagu wajiukha 
bamjiu lungwibo mania siniu makge.” 

16Sigasu Jesu niu din champanbo hai paliu khuga dinsude; “Kalekwibo piu 
khatniu tasiu kengkha kamlude. 

17Paniu paronna haichiu maning sude, ‘Iniu agu miusydung hai waga khaira 
pakhai hamide. Iniu nde kamralo?’ 

18Paronna haichiu din-e, ‘Iniu haichiu kamrade. Iniu abow haise ralujiu 
haisuang kadibo khat thiulujiu asiu khatdi agu kakibo maniadungse khaira 
mide. 

19Sibo naise Iniu aronna atu din-e, ‘Oh, Pasan kawibopiu yo! Takum wajiukha 
leng mania hina bamkam mide, koina njiu-njiangjiu tiulo, saklo khatdi naronna 
amansai lulo!’ 

20Chiudi Tingwang niu pakhuga din-e, ‘Oh, Kapangbo piu yo! Thaichun siak 
nagu karingting hai hami rabo-e; sichiusai nangniu naleng-e chiujiu makhuan 
khai bambo maniadung hai saoniu luralo?’” 

21Sichiujiu Jesu niu munkomjiu din-e, “Tingwang leng lungwi khai makjiu, 
paliuleng ronna lungwi bambo maira haichiu rabo-e.” 

Tingwang Tu Malumbo 
(Mt 6.25-34) 

22Sigasu Jesu niu pakhommaidung khuga din-e, “Haijengniu, naliuniu tiujiu 
ringraleng katiu-kasak, maksai naliu pumleng,chafai-tani jengniu manangmi 
makra Iniu naliu khuga dinbo-e. 

23Karingting hai katiu-kasak suang kungbo-e, khatdi apum hai chafai-tani 
suang kungbo-e. 

24N-gekdungtu phuilo: paliuniu wadi lingmakge, maksai wadi atiat makge; 
paliuniu khom maduibo ky maksai chabow thiumakge; chiudi Tingwang niu 
paliutu pitiu khajiu bambo-e! Thingnadung suang naliura paman kung nkiubo-
e! 

25Naliu mai khatniu manangbo donniu poinakha ringthenglu buima? Maksai 
naliu then hai poinakha kam maku lubuima? 

26Naliuniu haikumbo kam ngam maksai, dekamjiu kakibo donniu manangbam 
ralo? 

27Manamga nkinpense dechiujiu puaksulo chiubo phuilo: paliuniu chalang thiu 
makge, maksai paliuniu adak makge. Chiudi Iniu naliu khuga dinbo-e, chiubora 

Chawang Solomon niudi haibo rapendung kumjiu wadaodi palekwat siniu 
karulu makge. 

28Nkan piubuantu karukhaibo haise Tingwang niu-e chapiubuan hainiu thainai 
penbam lujiu sonnai khoilujiu mangga rumi rabo-e. Sisuang monjiu paniu 
naliutu karukhaibi lakma? Naliugu malum hai dejiukha ha gulo! 

29“Sijengniu naliuniu tiurabo khatdi sakrabo donniu manang mitulo. 

30(Palamra haibo kadihpirigu nkengmai niudi haikumbo donniu manang 
kabamgu-e). Naliuleng haidungse pageng bamme chiubo naliu Piuniu sibambo-
e. 

31Sibosung, pawangdih donniu manang lulo, sichiusai paniu haidungse 
naliuleng pikhai san bine. 

Tinggen Lekwat 
(Mt 6.19-21) 

32“Kasiambo milypoidung yo pingmi tulo, palamra naliu Piuniu naliuleng 
Chawang kadihse pikhaira pachun wijiu bamme. 

33Naliugu hina jonlujiu, kahamaileng rangkangse njan khai milo. Sichiujiu 
wadao khatdi npikiu makbo tinggen lekwat situ matan lulo, palamra siga 
agatiumaidung siniu agalan ngam makge, khatdi makhiu-tariniu kam mahalan 
ngam makge. 

34Palamra naliugu chakhiu-chalan bamboga, naliu lungchundi bamrabo-e. 

Kaden Sibo Vangdung 
35 “Wa hinaleng naliu pon khailujiu khatdi naliu mibung matao lujiu kaden sijiu 
bamlo. 

36Paliu wangpiu siniu tanao aruangbo gasu wangra khonbambo vangdung kum 
lulo. Paliu wangpiuniu wangjiu nkham magansai lekhainuang bira, paliu 
kadenjiu khonbambo-e. 

37Paliu wangpiu wangbo tingga kadenjiu rakbam niubo vangdungse dejiukha 
san wilo! Iniu naliu khuga dinbo-e, paniu pa-ntiangse lupad lujiu, paliutu 
ntaokiura dinsune, khatdi paliutu khonkhai bine. 

38Paniu chundingga wangdi, sisuang rijiu wangdi, paliuniu kadenjiu khon 
bambose, paniu daosai dejiuga paliu sanwi ralo! 

39Sigasu chaky paopiu siniu agatiu maidungse dedao wangralo chiubo paniu 
sisai, simaitu wangjiu paky kampangra wadaodi suilakge, chiubo naliuniu si-e. 

40Sijengniu naliudi kadensiak lujiu bamlo, palamra Chamai Nahpiuse naliuniu 
maning makjingbo tingga wangrabo-e.” 

Malum suibo Maksai Malum Suimakbo Vang 
(Mt 24.45-51) 

41Peter niu din-e, “Rapiu yo, din champanbo hai aliutu dinjiuma, maksai haise 
mai hinatu dinjiulo?” 

42Rapiu niu paokakge, “Sichiusai, saose malum suibo khatdi ningtingbo vanglo? 
Palamra papaopiuniu pakilung pakhiangna phuikhaira khatdi pavang 
kakimaidung tudi pawan gapboga katiu pikhaira malinkhai diakbo piu si-e. 

43Papao siniu wangbo tingga kaden lujiu bamniubo vangse dejiukha pasan 
wilo! 

44Pachang palingjiu Iniu naliu khuga dinbo-e, papao siniu sibo vang situ pagu 
kabambo hina pithin khai rabo-e. 

45Chiudi sibo vang siniu paronna, papao wangrabo ting thengbam kha-e chiu 
maninglujiu, kakibo vangdung situ maipui, maipiutu simakjiu dapbambo 
tingga, khatdi tiu-maniu, sak-maniu bambo wan-ga, papao piuse wangsai 
dechiu ralo? 

46Sichiujiu paniu maningkhai makbo wan gase papao piuse wanglujiu patuse 
dan marami rabo-e, khatdi patuse kadinpiu makbo maidung dam lura 
thonpadmi rabo-e. 

47Papao piuniu patu pikam khai nibose silujiu, sise kamra kaden makbo vang 
situra dapjiu mathadsui khai rabo-e. 

48Chiudi papao piuniu patu pikam khainibo simak tadi, poinagadi paniu 
kabuibo kambam niusai, patu masen bibo dapsiniu poinakha mathad khai 
tarabo-e. Pikhai makeng mibo pakhugasu kakengbose lulan rabo-e, pikhai nkiu 
mibo pakhugasu nkiubose lulan rabo-e. 

Jesu Niu Palam Pitam-tam Khaibo 
(Mt 10.34-36) 

49“Iniu kadihpiriga chami khaira wangbo-e, sichiujiu sise taoloi bamniu sai Iniu 
dejiukha achun ralo! 

50Atu nphum khairabo khat bamme, sise loimak thenna dejiukha alung chariu 
gulo! 

51Iniu kadihpiriga agi-manaibo phungwang-e, chiujiu naliu maning jiuma? 
Chiumakge, agi-manaibo makge, chiudi palam pitam-tam khaira wangbo-e. 

52Tuhoi gasuniu khang mangiu bambo kykhun siniu khangsumtu khangnianiu, 
khangnianiu khangsumtu mikremi raleng-e. 

53Papiudungniu nahpiudungtu, khatdi nahpiudungniu paliu piudungtu 
mikremi raleng-e; khatdi papuidungniu nahpuidungtu, khatdi nahpuidungniu 
paliu puidungtu mikremi raleng-e; khatdi panaidungniu pamupuidungtu, 
khatdi pamupuidungniu panaidungtu mikre raleng-e. 

Pawantu Sibo 
(Mt 16.2-3) 

54Jesu niu maidung khuga din-e, “Naliuniu tingbanglam kamuang kensubo 
ngaosai, ting riune chiujiu din-e, khatdi sise pachangjiu padle. 

55Khatdi tingrun lamsu tingkai hunwang sai, naliuniu ting thiune chiujiu din-e, 
khatdi sise pachangjiu padle. 

56Wasao kathiu maidung yo! Naliuniu tingra matad lujiu, tingkai, tingriutu silu-
e; sichiusai tuhoi ken-gu ramba haitu dekamjiu naliuniu simak jiulo? 

Naliutu Atungmaitu Chun Chamlulo 
(Mt 5.25-26) 

57“Naliuniu dechiujiu majibo siniu naliutu ladjan thiumak jiulo? 

58Naliuniu, mai khattu n-gijiu paniu ladjanky lam puitadra kamsai patu n-gikhai 
mibose kam mahakhai mira matan lulo. Naliuniu sichiulu maksai paniu naliutu 
ladjanpao khugase naliutu jukhaine, chiusai paniu naliutu chamai minmai 
khuga pikhaijiu paliuniu naliutu kavangkyga jukhai mine. 

59Sichiusai Iniu naliu khuga dinbo-e, naliuniu damli poi katang pikam makthen 
siga naliu bammi rabo-e.” 

Luke 13 

Naliu Nuan Gasu Lungli Lulo Maksai Shairabo-e 
1Sibo tingga maidungniu chara thiujiu bamga Pilate niu Galilee maidungtu 
kamshat mibo lamga Jesu khuga dinkhaide. 

2Jesu niu paliutu paokakge, “Kamshat mibo Galilee maidungse, kakibo Galilee 
maidung suang sa-nkiubo nuan kambo donniu-e chiubo naliu maning jiuma? 

3Pachangjiu chiumakge! Iniu naliu khuga dinbo-e chiubora naliudi naliu nuan 
gasu lungli lumaksai, paliu kumjiu naliudi shairabo-e. 

4Siloam ga chaky-ton kaokiujiu chamai khang kariu-je-tachatkiutu kamshat 
mibose dechiubo gasulo? Jerusalem ga lungbambo kakimaidung suang paliuse 
sa-nkiubo donniu-e chiubo naliu maning jiuma? 

5Pachangjiu chiumakge! Iniu naliu khuga dinbo-e chiubora naliudi naliu nuan 
gasu lungli lumaksai paliu kumjiu naliudi shairabo-e.” 

Masimakbo Ndutbangtu Din Champanbo 
6Sigasu Jesu niu din champanbo hai paliu khuga dinkhaide: “Pawan khatga 
maipiu khat reng lungga ndutbang khat puak bamme. Sichiujiu paniu ndutsy 
phiutadboga wakhatnadi daomakge. 

7Sijengniu paniu pareng tenbo piu khuga din-e, ‘Phuilo, Iniu haibo ndutbangga 
pasy phiuwangbo hai takum sum tangmide chiudi Iniu wakhatnadi daomakge. 
Haise huithon milo! Deleng kadihtam haitu kam mahajiu bamralo?’ 

8Chiudi kareng tenbo piu siniu paokakge, ‘Paohubo, haise takum khat lengra 
pichiu khaibam railo; Iniu haibo munggase chu magui lujiu kadihtam khai 
mataine. 

9Sichiujiu ma-kum hai pasy masi dasai wi-diangde; masi makjiu tasai haise 
nangniu huimidi sui-e.’” 

Jesu Niu Tabamnai Pangen Tangbopui Khattu Wikhaibo 
10Tabamnai khatga Jesu niu maduiky khatga katikhaijiu bamme. 

11Siga maipui khat khuga rasa ngutbo jengniu takum kariu-je-tachat marawang 
mibo pui khat bamme; pahai nkontarung mijiu wadaodi chap mating ngamlak 
mibo pui-e. 

12Jesu niu sinapuitu ngaoboga, paniu patu kujiu din-e, “Narapot gasu wimi 
sulo!” 

13Sichiujiu paniu pariga paben kabakhai biboga, pase paronna chap 
matingkhang mide sichiujiu Tingwang tu thuon sude. 

14 Jesu niu Tabamnai wikhaibo donniu, maduikygu chakampaose palung pom 
mide, sichiujiu paniu maidung khuga haichiu dinsude, “Aliuniu changam kamra 
jeng charuk bamme; sijengniu sibo lungga wikhaira wanglo, chiudi Tabamnai 
mak rabo-e!” 

15Rapiu niu patu paokakge, “Wasao thiubo mai yo! Naliu mai hina, naliugu 
matomtu maksai qonniamtu pareng lunggasu Tabamnai khipad lujiu tadui 
pisak khai-e. 

16Tuhoi haibo pui, Abraham kaikik haitu Satan niu takum kariu-je-tachatkiu 
rewang mibo-e; patuse Tabamnai khikhai mak rama?” 

17Pagu chamkak hainiu, pagu mikre maidungse paliu ronna mangamjiu bamga, 
maidung sira paniu tasibo ngam kamkhaibo jengniu paliu chun wijiu bamme. 

Njengsiutu Din Champanbo 
(Mt 13.31-32; Mk 4.30-32) 

18Jesu niu maniu-e, “Tingwang gu Chawangdih situ dechiujiu Iniu din kada ralo? 

19Sise haikumbo-e. Mai khatniu njengsiu khat khoilujiu paluga lingkhai-e, sibo 
bangse puakkhangjiu, singbang kadibo thiukhang-e, sibo kedung gase 
thingnadungniu wangjiu paliu sip ponkhaibo kumbo-e.’ 

Chakhitu Din Champanbo 
(Mt 13.33) 

20Jesu niu maniu lan-e, “Iniu Tingwang gu Chawangdih haitu dechiujiu din 
kadakhai ralo? 

21Sise haikumbo-e. Maipui khatniu takhui takamga chakhi tamnakha jakhaijiu 
sise pungpad makthen khai bambo kumbo-e. 

Marumbo Rengmun 

(Mt 7.13-14,21-23) 

22Jesu niu namdakdung khatdi namdungtu katikhaijiu Jerusalem lam jonwang 
kin-e. 

23Maidung khangsianiu pakhuga din-e, “Paohubo yo, maidung khangsia ronna 
rankhaibo daorama?” Jesu niu paliutu paokakge, 

24“Marumbo rengmun-ga ngutra naliu matan lulo; palamra maidung kakengniu 
siga ngutra matan sune chiudi ngut ngamlakge. 

25Chaky paopiu siniu sulujiu akhamse khammi sune, siga naliuniu lenlam 
chaplujiu akhamse lekhaira maganjiu dinsune, ‘Aliuleng nkham lekhailo, Rapiu 
yo!’ Siga paniu naliutu haichiu paokak sune, ‘Naliu delamsu wangmailo I naliutu 
simakge!’ 

26Siga naliuniu paokak sune, ‘Aliu hai nangtu tiu macham sak macham 
khaimibo mai-e; nangniu aliu namdakga katikhai mibo-e!’ 

27Chiudi paniu dinsune, ‘Naliu delamsu wangmailo? I naliutu simakge. Naliu hai 
kasamai maliang-e, akhugasu tadmilo!’ 

28 Naliutu thonpadbo bamgasu, naliuniu Abraham, Isaac khatdi Jacob khatdi 
phaimiukakung maidung hinatu Tingwang gu chawangdihga ngaoboga, naliu 
kapjiu naliu hiu n-getjiu bamsu rabo-e! 

29Maidungniu tingbang lamsu khatdi tingnu lamsu, tingpi lamsu khatdi tingrun 
lamsu Tingwang gu chawangdihgu Ngee gase wang ntao sune. 

30Sichiusai tuhoi kanamaidung siniu raimi sune, khatdi tuhoi raijiu bam 
maidungse kanammi sune. 

Jerusalem Jengniu Jesu Huibo 
(Mt 23.37-39) 

31Sibo wan gase Pharisee maidung khangsianiu Jesu khuga wanglujiu din-e, 
“Nang haibo bamgasu tadmilo khatdi pabam kakilam maritad milo, palamra 
Herod niu nangtu kamshat raleng phiu bamme.” 

32Jesu niu paliutu paokakge, “Tadlujiu sibo tany khuga dinbilo: Iniu thainai, 
sonnai lungga rasadungtu hapadjiu wikhai kinbo-e, sichiujiu pasumbo naise 
Iniu angam loimi rabo-e,’ 

33chiudi Iniu thainai, sonnai, khatdi pasaibonai angam kambam rabo-e; 
phaimiukakung situ Jerusalem ga makbo kakilam kamshatra maji makge.” 

34“Oh,Jerusalem, Jerusalem! Phaimiukakung maidung situ nangniu kamshat 
mibo-e, Tingwang niu pagu ladlangtad maidungtu langkhaiboga nangniu tatu 
rotshat mibo-e! Maruipuiniu pakan hangga papoinatu kagom kumjiu, Idi akan 
hangga naliu mathiutu gomkhai nibo-e, chiudi naliuniu atu suikhai makge! 

35Sijengniu naliu Raky hai nchummi rade. Iniu naliu khuga pachang paling 
dinbo-e chiubora naliuniu, ‘Rapiu zan gasu wangbo patu Tingwang niu thoikhai 
bilo,’ chiu dinmak thenna, naliuniu atu ngaolak mide.” 

Luke 14 

Jesu Niu Marabo Piu Khattu Wikhaibo 
1Tabamnai khatga Jesu niu Pharisee maigu jupao khat kyga katiu tiura tadle, 
siga maidungniu Jesu tu matingjiu phui bamme. 

2Siga paphi-paben menjiu bambo piu khat Jesu khuga wang-e, 

3siga Jesu niu Tacheng-tajaigu katipaodung nai Pharisee maidung khuga 
maniu-e, “Aliugu Tacheng-tajainiu Tabamnai wikhaira suima, suimaklo?” 

4Chiudi paliuniu wakhatnadi dinmakge. Siga Jesu niu maipiu situ wikhai lujiu 
paky lam langkhai mide. 

5Sichiujiu paniu paliu khuga din-e, “Naliu ruangga mai khangkhat nahpiu 
maksai matomchi khat, Tabamnaise ajai lungga nkai khai misai, naliuniu 
Tabamnai siakse patu jupad nuangmi lakma?” 

6Chiudi haibo lamga paliuniu patu wadi kenkak ngamlakjiu tamide. 

Lung Manonbo Khatdi Lukhai Sibo 
7Chagiangmai khangsianiu withubo bamdungse kada bambose Jesu niu 
siluboga; paniu din champanbo haise paliu mathiu khuga dinkhaide: 

8“Tanao aruangboga naliutu mai khatniu kukhai sai withubo bamgase ntaomi 
tulo. Nasuang parathiubo mai khattu kukhai bam niudi saoniu siralo, 

9sichiujiu nanai khangniatu kukhaibo chakypao siniu wanglujiu nakhuga 
haichiu dinsune, ‘Haibo bamse patu pimilo.’ Sichiusai nang mangamjiu n-
hangthubo bamga ntaomi surabo-e. 

10Sisuangra natu kukhaiboga tadlujiu n-hangthubo bamgase ntaolo; sichiusai 
chaky pao siniu wanglujiu nakhuga dinsune, ‘Akabo yo, pabam wibibo haiga 
wang ntao khailo.’ Haisiniu kakibo giangdung mathiu suangga natu 
chakhuangthiu khaibo-e. 

11Palamra paronna patu pidi khai maitu kam manuankhai rabo-e, khatdi 
paronna patu kam manuan khai maitu kam madikhai rabo-e.” 

12Sigasu Jesu niu pa-kiriupiu khuga din-e, “Nangniu katiu tiura kuboga, 
nakahmaidungtu maksai nasingna maidungtu maksai nakiriang maidungtu 
maksai lungwibo nakining maidungtu kumi tulo; palamra paliuniu natu 
kulanjiu nangniu kamkhai mibose ruilan ngamme. 

13Nangniu katiu tiura kuboga lungkalak maitu, paphi-paben katang maitu, 
khatdi pamik katiat maitu kukhailo; 

14sichiusai nasan wirabo-e, palamra paliuniu napawse ruingam lakge. Sichiujiu 
kawimaidungniu kashaibo gasu ringsulanbo naise Tingwang niu napawse 
ruikhai birabo-e.” 

Khumkibo Ngeetu Din Champanbo 
(Mt 22.1-10) 

15Sibo ruangga bammai khatniu haise chiuboga, paniu Jesu khuga din-e, 
“Tingwang gu Chawangdihgu changeega wangra maise dejiukha paliu san 
wiralo!” 

16Jesu niu pakhuga din-e, “Pawan khatga Khumkibo ngee kadibo khatga mai 
khatniu maidung kakengtu kukhai-e. 

17Khumkibo ngeese wangtangboga, paniu pavangmaitu langkhaijiu pagiang 
maidungtu kukhai-e, ‘Wanglo, wahinase kadenloi mide!’ 

18Chiudi paliu mathiuniu khat-khat thiujiu kuak khailo chiujiu dinsude. Karaibo 
piuniu kavangpiu khuga din-e, ‘I chalu khat liukhai bamme sise phuira tadmak 
sai daolakge; lungsajiu Iniu khengbo hai suikhailo.’ 

19Khangkhat siniu din-e, ‘Idi matomchi ndah mangiu lukhai bamme, situ phuira 
Iniu tadkinbo-e; lungsajiu Iniu khengbo hai suikhailo.’ 

20Khang khatniu dinlan-e, ‘Ira anaothiu lugap bambo-e, sijengniu I wang 
daolakge.’ 

21Pavang siniu malanwang pakhiangna haise pawangpiu khuga dinkhaide. Siga 
pawangpiuse palung pomchang pom mide khatdi pavang khuga haichiu din-e, 
‘kalangjiu puidiga khatdi namdigu kamikga lungkalakmai, paphi-paben 
tangmai khatdi pamik tiatmaitu kuwanglo.’ 

22Pavang siniu watheng makjiu din-e, “Nangniu dinbo kumjiu kamkhai mide, 
chiudi pabamra keng bamkha-e.’ 

23Siga pawangpiu siniu din-e, Tadlujiu puidiga khatdi pabam hinaga tadkin 
maitu kuwangjiu aky piphui khailo. 

24Iniu naliu mathiu khuga dinbo-e chiubora kukhai mibo maidungse, mai 
khatniudi Iniu kaden khaibo katiu-kasakse tiukhaira ha ye!’” 

Khommai Khat Thiubo Man 
(Mt 10.37-38) 

25Pawan khatga maidung kakengniu Jesu sai suilujiu tadkinboga paniu 
mariwang lujiu paliu khuga din-e, 

26“Mai khatniu atu hai papui, papiu, panao panahdung, pasingnadung, 
patandungtu khatdi papum suang lungsa nkiu maksai pase akhommai thiusi 
lakge. 

27Mai khatniu pagu singchai phunglujiu asaisui maksai pase akhommai thiusi 
lakge. 

28Naliu mai khatniu chaky thiura rangsai, paniu raiboga ntaokiu lujiu, 
pangamse kamra pagu rangkangse tanglu rama chiubo, paniu chakrai rabo-e. 

29Paniu kaphung chukhai lujiu, pakyse thiuloilu maksai kangaomai hinaniu 
patu nuirabo-e. 

30Paliuniu haichiu dinsune, “Haibo piuniu chaky hai thiura rangsubo-e, chiudi 
thiungam lakjiu tamibo-e!” 

31Chawang khatniu chamai sang kariutu maluang lujiu tadboga, patu aphenra 
wangbo chawang khat siniu chamai sang makaitu maluanglu wangsai, paniu 
ntaokiu lujiu sibo wangtu aphenra buima, buimaklo chiubo phuirabo-e. 

32Paniu buimakge chiu maningsai, paniu walangtad maidungtu langkhaijiu 
chawang khat siniu diujiu bamga, kawithiu mira khengrabo-e.” 

33Sichiujiu Jesu niu munkomjiu din-e, “Naliu mai khatniu, pagu bambo hinase 
saodiak ngamlu maksai akhommai thiusi lakge.” 

Pageng Hamibo Matai 
(Mt 5.13; Mk 9.50) 

34“Matai hai wi-e, chiudi matai haise pahum hamisai, dechiujiu kam mahumlan 
luralo? 

35Haise kadihtam lengdi gengta mibo-e, haise thonmi rabo-e. Pakuon bammai 
hina nking lulo!” 

Luke 15 

Hamibo Mily 
(Mt 18.12-14) 

1 Naikhat ramkha khamai nai nuan phungmaidung siniu Jesu khuga pacham 
nking raleng wang-e, 

2sigase Pharisee maidung nai Tacheng-tajaigu katipaodungse paliu ronna 
haichiu dinsude, “Haina piuniu nuan phungmaidungtu lukhai-e, khatdi paliutu 
maluang tiu-e!” 

3Sijengniu Jesu niu paliu khuga din champanbo hai dinkhaide: 

4“Naliu ruangga mai khang khatgu mily kai khat bambo gasu, khat hamisai 
paniu dechiu ralo? Paniu pagu mily riakchakiu-je-chakiu situ piuriang liga 
khaidiak lujiu, hamibo khat situ phiudao makthen phiurabo-e. 

5Sichiujiu paniu sise phiudao luboga, pachun wijiu pamakhuak rigasu ponlujiu 
pakyga wangrabo-e. 

6Sichiujiu pakahmaidung nai pakiningmaitu kumadui lujiu, paliu khuga din-e, 
‘I achun wichang wi-e, palamra Iniu agu hamibo mily situ daolan lude, siniu aliu 
chunwi machamkhe!’ 

7Sikumgapjiu Iniu naliu khuga dinbo-e, lungli lanra pageng hamibo tacheng 
tadmaidung riak-chakiuje-chakiu tusuang, nuan phungmai khatniu lungliwang 
lanboga tinggen lam chunwi nkiurabo-e. 

Hamibo Rangkang 
8“Sichiu maksai maipui khatniu rangkang kariu bambo gasu rangkang khat 
hamisai paniu dechiu ralo? Paniu chamibung matao lujiu, paky biakjiu phiudao 
makthen phiurabo-e. 

9Sichiujiu paniu phiudao luboga, pakahmaidung nai pakiningmaitu kumadui 
lujiu din-e, ‘I achun wichang wi-e, palamra Iniu agu hamibo rangkangse daolan 
lude, sijengniu aliu chunwi machamkhe!’ 

10Sikumjiu Iniu naliu khuga dinbo-e, nuan phungmai khatniu lungliwang 
lanboga Tingwang gu mazadung siniu chunwi-e.” 

Hamibo Nahpiu 
11Jesu niu dinkiu lan-e, “Pawan khatga maipiu khatniu panah piumai khangnia 
bamme. 

12Panah n-nahpiu siniu papiu khuga din-e, ‘Apiu yo, tuhoira adamrabo 
maniadungse aleng pikhailo.’ Sijengniu papiu siniu pagu bambo maniadungse 
panah kania damse njankhai mide. 

13Sichiujiu watheng makjiu panah nabopiu siniu pagu hina jonlujiu paky 
phutlujiu tadmide. Paniu pabam kadiubo lam tadlujiu pagu kabambo hinase 
wajeng simakjiu thinkam mide. 

14Sichiujiu paniu pagu bambo hinase thinkam mide. Siniu pah wadi thinra 
hamiboga, charakhum khumdi wangde. 

15Sijengniu siga lungbammai khunlungmai khat khuga wangde, paniu patuse 
kavak khuanra langkhaide. 

16Siga pase kavak tekdi tiujiu pawanse magiu khaini mide, chiudi mai khatniudi 
patu wadi pikhai makge. 

17Sichiujiu kanamboga paniu wa maningtao lujiu haichiu dinsude, ‘Apiuniu 
lanbambo kavangdung sira tiumali malanjiu bambo-e, chiudi Ira haiga wadi 
tiura hajiu makim bamme. 

18Iniu sulujiu apiu khulam wanglujiu din-e, ‘Apiu yo, Iniu Tingwang khuga 
khatdi nakhuga maomide. 

19Atu hai nanahpiu leng kuji tamide, chiudi nangniu lanbambo kavang khattu 
kumjiu atu lukhailo.’ 

20Sichiujiu paniu sulujiu papiu khulam jonwang sude. “Sichiujiu paniu 
kadiulam tadkin khaga papiuniu patu phuimeng ngaolude, khatdi lungsaboniu 
phuilujiu pakmeng daojiu panahtu pamlujiu kapup khai sude. 

21Panah siniu din-e, ‘Apiu yo, Iniu Tingwang khuga khatdi nakhuga maomide. 
Atu hai nanahpiu leng kuji tamide.’ 

22Sichiudi papiu siniu pavangmaitu kulujiu din-e, ‘Kalang sulo, withubo faise 
khoipad lujiu patu benkhai bilo, khatdi paphitop nai njung khapse khai bilo. 

23Sigasu pamai wibo tomse gisulo, sichiujiu aliu chunwi matha sukhe. 

24Palamra anahpiu hai shaimibo-e, chiudi pah ringwang lan bamme; pahai 
hamibo-e, chiudi tuhoira daolan lude.’ Sichiujiu paliu chun wijiu matha sude. 

25Sibo wan gase panah katingpiuse chaluga bamme. Sichiujiu paniu chaky wang 
mana suboga chalui thiubo khatdi chalen lenbo khuan hai chiusude. 

26Siga paniu pavang khattu kulujiu nde kambo gulo chiu maniu-e. 

27Pavang siniu paokakge, ‘Nasai kariupiuse malan wanglan bamme; sijengniu 
napiuniu pachun wijiu pamai wibo khatdi paman kungbo tomse gilujiu matha 
bambo-e.’ 

28“Siga pachi katingpiuse palung pomchang pomjiu chakyga wanglakde chiujiu 
bam mide; sijengniu papiu siniu padlujiu patu hiamjiu chakyga wangra din-e. 

29Siga paniu papiu khuga din-e, ‘Phuilo, takum haitheng lungga Iniu nalad majai 
kamakbo thiumakjiu kavang khat kumjiu lungwang mibo-e. Sichiudi nangniu 
aleng degu pikhailo? Kamipoi nadi akahmaidungtu maluang tiu nchamra pikhai 
makge. 

30Sichiudi nanahpiu hainiu pagu kabambo hinase matun kamak puidungtu 
maluangjiu kam mahakam lujiu wangda, nangniu paman kungbo tomse gilanbi 
jiuma!’ 

31Papiu siniu din-e, ‘Anah yo, nangra pawan machang akhuga bambo-e, siniu 
agu kabambo hinase nagu-e. 

32Sichiudi aliu chunwijiu matha rabo-e, palamra nasai kariupiu haisira 
shaimibo-e, chiudi tuhoi pah ringwang lanbo-e; pahai hamibo-e, chiudi tuhoi 
patu daolan lubo-e.’” 

Luke 16 

Ningtingbo Changam Phungpao 
1Jesu niu pakhommaidung khuga din-e, “Pawan khatga kalekwibo piu khat 
bamme, sinapiugu changam phungpao, pavang khat ronna bamme. Changam 
phungpao siniu, pawangpiugu rangkangse thin mawi makge chiubo chamse 
kalekwibo piu khuga paowangde. 

2Sijengniu paniu patu kulujiu din-e, ‘Iniu nalamga chiubo hai dechiubo gulo? 
Agu maniagu pad-ngutbo tachak hina palam pilo, palamra nangniu agu 
changam phung silak mide.’ 

3Siga pavangpiu siniu paronna haichiu din-e, ‘Awangpiu hainiu angam gasu atu 
lupad mine. Iniu dekam ralo? Iniu kadih chu ngam-lakrai, maksai Iniu takheng 
radi mangamme. 

4Tuhoira Iniu dekam ralo chiubo I si-e! Iniu angam hami tadi, akahmaidung 
siniu paliu kyga atu lukhai raleng kamra mide.’ 

5“Sijengniu pawangpiu paw kaphungmai hinatu paniu kuwangde. Paniu 
raithubo piu khuga maniu-e, ‘Nangniu awangpiu pawse dejiukha phungbam 
jiulo?’ 

6Paniu paokakge, ‘Wasa bung kai khat.’ Changam phungpao siniu din-e, ‘Nagu 
tachak khuangse haiga bamme, nangniu ntaokiu lujiu ringiu ronna-e chiujiu 
raokhai lulo,’ 

7Sibosai paniu khangkhat khuga maniu-e, ‘Nangra dejiukha phungbam jiulo? 
Paniu paokakge, ‘Chabanmiu phaopot sang khat.’ Changam phungpaoniu 
pakhuga din-e, ‘Nagu tachak khuangse haiga bamme, kai tachat ronna-e chiujiu 
raokhai lulo.’ 

8Haichiujiu ningtingbo jengniu pawangpiu siniu palung masan makbo changam 
phungpao situ thuonde. Haichiujiu haibo kadihga lungbo maidung siniu paliu 
ngamga, kabenbo nahdung suang ningting nkiu-e.” 

9Sichiujiu Jesu niu dinkiu-e, “Siniu naliu khuga Iniu dinbo-e: haibo kadihgu 
chakhiu-chalantu naliu ka thiu silulo, hainiu naliutu thonpad dasai, tingtheng 
ringbo kygase naliutu lukhai rabo-e. 

10Mai khattu changam poinaga malumsui sai, kadibo gadi malumsui rabo-e; mai 
khattu changam poinaga malum khaidao laksai, kadibo gadi malum khai 
silakge. 

11Naliutu haibo kadihgu chakhiu-chalan gadi malum maksai, dechiujiu 
majibogu chakhiu-chalan gase malum silu ralo? 

12Khatdi naliutu maigu maniaga malum khaidao laksai, saoniu naliutu naliugu 
maniaga malum silu ralo? 

13 “Kavang khatniu wadaodi chawang khangnia vang thiu nda silakge; paniu 
khang khattu marengjiu, khang khattu lungsa rabo-e; paniu khang khatlam 
liangjiu khang khat ken tiarabo-e. Naliuniu Tingwang nai rangkang vang thiu 
nda silakge.” 

Jesu Niu Dinkhaibo Kasia 
(Mt 11.12-13; 5.31-32; Mk 10.11-12) 

14Haise Pharisee maidungniu chiuluboga, paliuniu Jesu tu nui-e, palamra 
paliuse rangkangtu masenbo maidung-e. 

15Jesu niu paliu khuga din-e, “Naliu hai maidung masuangga majibo sao 
kathiubo mai-e, chiudi Tingwang niu naliu lungchun sibamme. Palamra 
chamainiu kakungbo leng lukhaibose Tingwang lengra wadi makge. 

16 “Mose gu Tacheng-tajai nai phaimiukakung maidungniu raokhaibose John 
Baptist ken tangbo thin-e, sibo wan gasu Tingwang gu Chawangdih lamga 
Kawibo Champaose dinbam mibo-e, khatdi mai hina sibo npui gase ngutra 
matanbam mibo-e. 

17Sichiujiu sibo Tacheng-tajaiga siamthubo khattu kam maha mirabo suang, 
ting-kadih hamiboniu mala-e. 

18 “Panaotu talujiu kakimaitu lulan maise makhabo-e; khatdi tamibo puitu lulan 
maidi makhabo-e. 

Kalekwibo Piu Nai Lazarus 
19“Pawan khatga kalekwibo piu khatniu pafai-pani kawibo maliang piujiu lung 
amansai khai mibo piu khat bamniu-e. 

20Sigasu kaleksabo, pazanniu Lazarus kubo masakjiu akhuanbo piu khatniu, 

21sibo kalekwibo piu ky kamun gase, pakuangkai gasu ntiakiubose khoitiu 
khaira chiujiu wang-e. Siga pagen akhuanbo jamse tathiniu wangjiu maliak 
bamme. 

22Siga kaleksabo piuse shaikiu mide, sichiujiu Abraham mungga ntaolujiu 
tinggen maluadse tiura, mazadungniu puikhang mide. Siga kalekwibo piu sidi 
shaijiu bailan mide, 

23siga pase magenthiubo charuidih gase wangjiu, phuikhangboga, Abraham niu 
Lazarus tu maluang ntao bambose ngaode. 

24Siga paniu kujiu din-e, “Apiu Abraham yo! Lungsajiu Lazarus tu langkiu, pa-
njung ton-gasu tadui sumlujiu alee pisum agi khailo, palamra haibo miniu 
magenthiu asangjiu bamme!” 

25“Chiudi Abraham niu din-e, ‘Anah yo, nangra nda nagu karingtingga kawibo 
maliang daomide, chiudi Lazarus ra kasabo maliang dao mibo-e. Siniu, tuhoira 
nangniu magenthiuboga, paniu amanboga bambo haide. 

26Sironna makjiu, aliu kakga kasukbo khunki hai bamme, sijengniu haigasu 
naliu khulam padkhaini maidi kenpad ngamlakge, khatdi naliu khulam niudi 
aliu khulam mai khatniudi kenpad ngamlakge.’ 

27Siga kalekwibo piuniu din-e, ‘Sichiusai, apiu Abraham yo, apiu ky lam Lazarus 
tu langwang khaira, Iniu nakhuga khengbo-e, 

28siga asingnamai khang mangiu bamme. Siga patu pitad lujiu paliura haibo 
magenthiubo bamga wangmak raleng pijiu rukhailo.’ 

29“Abraham niu din-e, ‘Nasingna maidungtu rukhai raleng Mose khatdi 
phaimiukakung maidung bamme; paliuniu dinbose nasingna maidungniu 
lukhai rabo-e.’ 

30Kalekwibo piu siniu paokakge, ‘Siniu buimakge, apiu Abraham yo! Chiudi mai 
khattu pi kashaibo gasu ringwanglan lujiu paliu khuga langkhai bisai, paliu 
nuan gasu lungli lubui-e.’ 

31Chiudi Abraham niu din-e, ‘Paliuniu Mose khatdi phaimiukakung maidung 
chamtu lukhai maksai, mai khatniu kashaibo gasu ringwanglan bidi paliu lung 
lisi lakge.’” 

Luke 17 

Nuan 
(Mt 18.6-7,21-22; Mk 9.42) 

1Jesu niu pakhommai khuga din-e, “Maidungniu nuan ga kaokhaira bamme, 
chiudi sise pipad khaibo maira dejiuga san salo! 

2Kasiambo nahmai khat haitu pijiu nuan ga kaokhaira kambo suang, tatupen 
kadibo khat pawongga khinkhai lujiu duipuiga thonkhai miboniu paleng wi-
nkiu-e. 

3Sijengniu, naliuniu kambo hinaga ningting silo! “Nasingnaniu nakhuga mao 
khaisai, patu rukhai bilo; sichiujiu paniu palung liwang lansai, patu kuakkhai 
bilo. 

4Paniu nakhuga naikhat maolon chinnia midi, paniu nakhuga wangjiu, “I alung 
limide,’ chiusai nangniu patu kuak khaibi rabo-e.” 

Malumbo 
5Khommaidung siniu Rapiu khuga din-e, “Aliu malum pidi khailo.” 

6Rapiu niu paokakge, “Naliu malumse njengsiu langga bamsai, naliuniu haibo 
marebang haitu, haigasu npad lujiu uibo duipuiga lungmilo chiujiu dinsai, sise 
padmi rabo-e. 

Kavang Khatgu Ngiudon 
7“Naliu mai khat vangpiu siniu chalu phujiu bamme, maksai milytu khuanjiu 
bamme chiukhe. Paniu chalu lamsu wangboga, naliuniu patu kalangjiu katiu 
tiusulo chiu din rama? 

8Sichiu lakge! Sibosung haichiu dinrabo-e, ‘Nakhen n-hang lujiu aleng katiu 
kaden khailo khatdi Iniu tiuloi-sakloi makthen khuanlo, sibo sainiu nang tiulo 
chiujiu dinrabo-e.’ 

9Sichiujiu kavang siniu sibo chamtanse majaibo donniu patu thuonbo chamse 
din rama? 

10Naliudi haise kumbo-e; naliutu kamraleng pikhaibose kamloi dasai, haichiu 
dinno, ‘Aliu hai wadi makbo vangdung-e, aliuniu kamrabo hina kamloi lude.’” 

Jesu Niu Ka-Nphenmai Khang Kariutu Wikhaibo 
11Jesu niu Jerusalem lam tadra chiujiu Samaria nai Galilee kakga tadpadle. 

12Paniu nam khatga ngutboga ka-nphenmai khang kariuniu patu adao-e, siga 
paliuniu chap npen lujiu, 

13senjiu din-e, “Paohubo, Jesu yo! Aliutu lungsa khailo!” 

14 Jesu niu paliutu ngaolujiu paliu khuga din-e, “Tadsulo, singkudung khuga 
naliutu phuira lenkhai bilo.” Sichiujiu paliuniu tadkinboga, paliuse masan mide. 

15Paliu ruangga khangkhat siniu wimide chiubo siluboga, malanwang paniu 
Tingwang tu pakhuan tanjiu thuon sude. 

16Sichiujiu paniu Jesu phibangga makhum kiujiu patu thuonkiude. Haise 
Samaria maipiu-e. 

17Siga Jesu niu din-e, “Khang kariutu wikhai mibo-e; khang chakiu sira delam 
bammilo? 

18Haibo sangdiumai nakhaniu dechiujiu Tingwang tu thuonra wangjiulo?” 

19Sichiujiu Jesu niu pakhuga din-e, “Sulujiu tadsulo, nagu malum siniu natu 
wikhai mide.” 

Tinggen Kadih Wangrabo 
(Mt 24.23-28,37-41) 

20Pharisee maidung khangsianiu Tingwang gu Chawangdihse dedaoniu 
wangralo chiubo Jesu khuga maniu-e. Paniu haichiu paokakge, “Tingwang gu 
Chawangdih sira haichiujiu wangne chiubo ngaolakge. 

21Mai khatniu, ‘Phuilo, haiga bamme!’ Maksai ‘Siga bamme!’ chiujiu dinlakge; 
palamra Tingwang gu Chawangdihse naliu ruangga bambo-e.” 

22Sibosai paniu pakhommaidung khuga din-e, “Naliuniu Chamai Nahpiu 
wangbo tingmiktu ngaoni sune, chiudi naliuniu sise ngaolakge. 

23Siga maidungniu naliu khuga ‘Phuilo, siga bamme!’ Maksai ‘Phuilo, haiga 
bamme!’ chiu dinsune. Chiudi sise phuira tadtulo. 

24Hengri kalikboga ting pake khat lamniu pake khatlam ngaochiabo kumjiu, 
Chamai Nahpiu wangbo tingmikdi sichiu rabo-e. 

25Chiudi raiboga pase magenthiu khengrabo-e, khatdi haibo ken-ga 
lungmaidung siniu patu lukhai lakge. 

26Noah ken-ga padmibo kumjiu Chamai Nahpiu Tingmik gadi padsu rabo-e. 

27Mai hinaniu tiujiu-sakjiu, khatdi tanao-tanah thiujiu bamboga Noah niu malee 
lungga ngutmibo sai tadui diwangjiu paliu mathiutu kamshat mibo-e. 

28Maksai, haise Lot ken-ga kumrabo-e. Mai hinaniu tiujiu, sakjiu, khatdi chali-
alijiu, khatdi chaky chalu thiujiu bambo-e. 

29Chiudi Lot niu Sodom tu phutlujiu tadmibo naise tinggen lamsu chami nai 
chaganmipiu siniu riukiu khaijiu paliu mathiutu kamshat kam mibo-e. 

30Sise kumjiu Chamai Napiu tingmik sidi maduwang rabo-e. 

31Sibonai mai khatniu paky npom riga bamdi pagu mania khoira nkum mak 
rabo-e; sise kumjiu chalulam tadmibo paniudi paky lam malanwang mak rabo-
e. 

32Lot naotu maningtaolo! 

33Mai khatniu paringting ranlura matansai hami rabo-e; mai khatniu 
paringtingse hakhai misai, ranlu rabo-e. 

34Iniu naliu khuga dinbo-e, “Sibonai nchunse mai khangnia tazi khatga jijiu 
bamdi, khang khattu lumine, khang khattu saodiak sune. 

35Maipui khangnia athao bam niudi, khang khattu lumine, khang khattu 
khaidiak sune. 

36Maipiu khangnia chaluga changam kambam niudi, khang khattu lumine, 
khang khattu khaidiak sune. 

37Khommaidung siniu maniu-e, “Rapiu yo, dega dechiu padsu ralo?” Jesu niu 
paokakge, “Kashaibo phaw bambo gase, chamitiuleng wang madui rabo-e.” 

Luke 18 

Kamipui Nai Ladjanpaotu Din Champanbo 
1Jesu niu pakhommaidungtu pawan machang kakheng thiujiu bamrabo-e, 
wadao khatdi paliu lungchun nkhinmi makrabo-e chiubo katikhaijiu din 
champanbo hai dinsude. 

2“Namdi khatga Tingwang tudi pingmak, chamai tudi pingmakbo ladjanpao 
khat bamme. 

3Khatdi sibo namdi gasu kamipui khat pakhuga wanglujiu, “Agu mikrepiu 
khugasu amaji rikhailo!’ chiujiu khengsao makjiu bamme. 

4Pawan thengkha ladjanpao siniu suimakge, chiudi tanusu lamra paniu 
paronna haichiu din-e, ‘Iniu Tingwang tu pingmakge maksai chamai tudi 
chakhuangthiu makge, 

5chiudi haibo kamipuiniu haijiuga atu kam chariu bambo donniu, Iniu pagu 
majise phuikhaira mide. Iniu sichiu maksai, paniu haichiujiu wang bamsai atu 
kam chariujiu bamrabo-e!’” 

6Sichiujiu Rapiu niu dinkiu-e, “Haijiukha kasabo ladjanpao siniu dinbo haise 
nkinglo. 

7Sichiusai nchun n-nien saomakjiu nkha khaira khengbambo pamaidungtu 
Tingwang niu paliu lam chapkhai lakma? Paniu paliutu nkha khai lakma? 

8Iniu naliu khuga dinbo-e, paniu paliu lam chapjiu kamkhai siakbi rabo-e. 
Chiudi Chamai Nahpiu siniu wangbo nai kadihpiriga hai malummai daolu 
suma?” 

Pharisee Maipiu Nai Ramkha Khapiutu Din Champanbo 
9Jesu niu din champanbo haidi, paronna patu kawimaileng lukhai lujiu katambo 
mai hinatura wathao thiumak mai lamga dinbo-e. 

10“Pawan khatga maipiu khangnia Charakyga kahumra tadle: maipiu khatniu 
Pharisee maipiu-e, khang khatniu ramkha khabo piu-e. 

11Pharisee maipiu siniu paronna chap npenlujiu haichiu kakheng thiu sude, ‘Oh 
Tingwang yo, Iniu natu thuonne, palamra I hai aluni samakge, alungchun masan 
makbo thiumakge, khatdi makha makge, Ira maikum makge. Iniu natu thuonne, 
palamra Ira uibo ramkha khapiu kumdi makge. 

12Ira n-nid-kak khatga kalumri lonnia-e, khatdi agu wangbo mania hinagu dam 
kariu gu damkhat hina pi-e.’ 

13Sichiudi ramkha khapiu siniu chap madiulujiu, pazudi tinggenlam ngangphui 
humakjiu, chiudi paga kaphijiu din-e, ‘Oh Tingwang yo, nuan phungbo atu hai 
lungsa khailo!’ 

14Jesu niu din-e, ‘Iniu naliu khuga dinbo-e, Tingwang khuga Pharisee maipiuse 
makjiu, ramkha khapiu siniu majibo-e. Palamra mai khatniu paronna patu 
maning madisai, patu kam masiam khaibi rabo-e; khatdi mai khatniu paronna 
patu kam manon kiusai, patu kam madi khaibi rabo-e.” 

Jesu Niu Nahmaidungtu Thoikhaibo 
(Mt 19.13-15; Mk 10.13-16) 

15Maidung khangsianiu paliu nahdungtu kabakhaijiu thoikhai raleng Jesu 
khuga puiwangde, chiudi sise pakhommaidungniu ngaolujiu paliutu kasan 
khaide, 

16chiudi Jesu niu nahmaidung situ pakhuga kuwang lujiu din-e, “Nahmaidung 
haitu akhuga piwang khailo, paliutu khammi tulo, palamra Tingwang gu 
Chawangdihse haikumbo maidung leng-e. 

17Haise maning taolo! Mai khatniu nahmai khat kumjiu Tingwang gu 
Chawangdih haitu lukhai maksai wadaodi siga ngutsi lakge,” 

Kalekwibo Piu 
(Mt 19.16-30; Mk 10.13-16) 

18Jehudi maigu jupao khatniu Jesu khuga maniu-e, “Kawibo katipao yo, 
tingtheng karingbo daolura Iniu degu kamralo?” 

19Jesu niu pakhuga din-e, “Dekamjiu nangniu atu kawibo chiu kujiulo? 
Tingwang ronna makjiu mai khatdi kawibo ha-e. 

20Chamtandungse nangniu sibamme: ‘Makha mane; maitu gimane; maigu aga 
mane; maitu aratjiu din masa mane; napui napiutu chakhuang thiu silo.’” 

21Sibopiu siniu paokakge, “Iniu nahgasu haibo chamtandung hai majaijiu 
lungkhang kinbo-e.” 

22Jesu niu haise chiuboga, pakhuga din-e, “Nangniu kam tanglu makbo khat 
bamkha-e. Nagu kabambo hinase jonlujiu kaleksabo maileng njan khai milo; 
sichiusai tinggen dihga chakhiu-chalanse nangniu daorabo-e; sichiujiu wangjiu 
asai suilo.” 

23Sinapiu siniu haise chiuboga, palung magenthiu mide, palamra pahai kalek 
wichang-wibo piu-e. 

24Sichiujiu paniu palung magenthiu mibose ngaoboga Jesu niu haichiu din-e, 
“Kalekwibo mainiu Tingwang gu Chawangdihga ngutrabo hai dejiuga kakung 
gulo! 

25Kalekwi mainiu Tingwang gu Chawangdihga ngutrabo suang, qontraoniu 
npin niukiga buang ngutboniu mala-e.” 

26Pachamse chiulu maidung siniu din-e, “Sichiusai, saokum mainiu ranlubose 
daolu ralo?” 

27Jesu niu paokakge, “Chamaina khuga suilu lakbose Tingwang khugara 
suilubui kamme.” 

28Siga Peter niu din-e, “Phuilo! aliura nasai suira aliuky saodiak mide.” 

29Jesu niu paliu khuga din-e, “Yo, Iniu naliu khuga pachang paling dinbo-e, mai 
khatniu Tingwang gu Chawangdih jengniu, paky-palu maksai panao-panahtu 
maksai pasingnatu maksai papui-papiutu phutkhai misai, 

30haibo ken-ga kengkha daosanne, khatdi wangrabo chaken ga tingtheng 
karingbose daone.” 

Jesu Niu Pah Shairabo Lamga Dinlon Pasumbo 
(Mt 20.17-19; Mk 10.32-34) 

31Jesu niu pakhommaidung khang kariu-je-niakiu situ majang malilujiu paliu 
khuga din-e, “Phuilo, Chamai Nahpiu lamga phaimiukakung maidungniu 
raokhai mibose pachangjiu wangtang khaira, aliuniu Jerusalem lam tadkinbo-
e. 

32Patuse Nkengmai ben-ga pikhaijiu, paliuniu patu tanui thiusune, khatdi 
pazuga tatai masiu khaijiu patu kam mangam sune. 

33Paliuniu patu dapsune khatdi patu kamshatmi sune, chiudi pasumbo nai pah 
ringsulan mirabo-e.” 

34Sichiudi paliuniu haidungse silu makge; parambase paliu khugasu baimide, 
khatdi Jesu niu degu dinjiulo chiubo paliuniu sitanglu makge. 

Jesu Niu Pamik Tiatbo Takhengtiu Piutu Wikhaibo 
(Mt 20.29-34; Mk 10.46-52) 

35Jesu niu Jericho lam wang manasuboga, pamik tiatbo piu khatniu npui 
mungga ntaolujiu takheng bamniu-e. 

36Maidung siniu pamungga tadjiu bambo khuanse paniu chiuboga, paniu 
maniu-e, “Chakhuan kariobo hai dekambo donniulo?” 

37“Nazareth Jesu se wangkinbo donniu-e.” chiujiu paliuniu pakhuga dinkhai 
bide. 

38Siga paniu pakhuan tanjiu sen-e, “David Nahpiu! Jesu yo! Atu lungsa khailo!” 

39Pamasuangga bammaidung siniu patu maliu mane chiujiu kasan-e. Chiudi 
paniu pakhuanse tanliang liangjiu senlan-e, “David Nahpiu yo! Atu lungsa 
khailo!” 

40Sijengniu Jesu niu mathak lujiu, pamik tiatbo piu situ pakhuga puiwanglo 
chiujiu chamtan pikhaide. Paniu pakhuga wangboga, Jesu niu pakhuga maniu-
e, 

41“Iniu naleng degu kamkhai raleng nang luni jiulo?” Paniu paokakge, “Rapiu 
yo, Iniu ngaokhai ni-e.” 

42Jesu niu pakhuga din-e, “Sichiusai ngaomi sulo! Nagu malum siniu natu 
wikhai mide.” 

43Sibo wansiak gasu pase ngao mide, khatdi Tingwang tu thuonjiu, paniu Jesu 
sai suitad mide. Chamai mendi siniu haise ngaoboga, paliu mathiuse Tingwang 
tu thuon sude. 

Luke 19 

Jesu Nai Zacchaeus 
1Jesu niu Jericho ga wanglujiu rontad bamde. 

2Siga ramkha khabo papee khat, pazanniu Zacchaeus chiu kubo kalekwibo piu 
khat bamme. 

3Jesu hai dekumbo mailo chiubo pah phuikhai nijiu bamme, chiudi maidung 
kengbo donniu khatdi pase pakhao siambo donniu Jesu tu phuitang lulak mide. 

4Sijengniu maidung masuang paniu pakmeng railujiu biuruibang khatga 
buangkiu lujiu Jesu wangrabo tu phui bamme. 

5Sibo bamga Jesu niu wangboga, phuikhang lujiu Zacchaeus khuga din-e, 
“Zacchaeus, kalangjiu nkumlo, palamra thainai, I nakyga riukhai rabo-e.” 

6Zacchaeus niu kalangjiu nkumde khatdi pachun wichang wijiu patu lukhaide. 

7Haisitu ngaomaidung siniu haichiujiu khansude, “Haina piuniu nuan 
phungmai kyga riukhaira tadmide.” 

8Zacchaeus niu chaplujiu Rapiu khuga din-e, “Rapiu yo! PhuiIo, kaleksa maitu 
agu kabambo mania phankhat lamse pirabo-e, khatdi mai khatgu Iniu aratjiu 
lubam niusai, sise Iniu patu dam madai thiujiu pirabo-e.” 

9Jesu niu pakhuga din-e, “Thainai haiboky gahai juringbose wangde, palamra 
haina piudi Abraham kaikikge. 

10Chamai Nahpiu siniu hami maitu phiura khatdi rankhai raleng wangbo-e.” 

Kachia Khuangtu Din Champanbo 
(Mt 25.14-30) 

11Maidung siniu haise nkingjiu bamboga, Jesu niu din champanbo haise paliu 
khuga dinlan-e. Pah tuhoira Jerusalem wangtang kinbo-e, siniu Tingwang gu 
Chawangdihse ngaoji sune chiubo paliuniu maningjiu bambo-e. 

12Sijengniu paniu din-e, “Pawan khatga kadimai khatniu charam kadiu khatlam 
tadlujiu, chawang thiulujiu malanwang raleng tad mide. 

13Paniu tad makhaga, pavangmai khang kariutu paniu kulujiu, paliu mathiu 
leng kachia khuang khat khat khaidiak lujiu paliu khuga din-e, ‘Iniu nbintad 
mibo lungga haise naliuniu dejiukha lipad ngamlu ralo phui matailo.’ 

14Haina piu haitu param maidung ngaokhai lakbo piu-e, sijengniu pasai lamsu 
paliuniu walangtad maitu langkhaijiu din-e, ‘Aliuniu haina piu haitu aliu wang 
thiura suini makge.’ 

15“Chiudi sibo piuse chawang thiulujiu wanglande. Pavang maidung siniu 
dejiukha lipad lulo chiubo phuira paniu chamtan pikhai sude. 

16Raithubo piu siniu wanglujiu din-e, ‘Paohubo, nangniu pikhai diakbo gasu, 
Iniu kachia khuang kariu hai lipad lude.’ 

17Paniu din-e, ‘Kamdaode, nang hai kawibo vang-e! Natu hai poi riga malum 
suibo donniu, Iniu natu namdi kariu paopiu pithiu khai rabo-e. 

18Niabo vang siniu wanglujiu din-e, ‘Paohubo, nangniu pikhai diakbo gasu Iniu 
kachia khuang mangiu hai lipad lude!’ 

19Paniu sinapiu khuga din-e, ‘Nangdi namdi mangiu paopiuse thiurabo-e.’ 

20“Kavang khat siniu wanglujiu din-e, Paohubo, nagu kachia khuangse haisi-e; 
Iniu chafairenniu majiu lujiu haise baikhai mibo-e. 

21Palamra nang hai kasabo donniu natu Ira ping-e. Nangra nagu makbose lu-e 
khatdi nangniu lingkhai makbose atiatle.’ 

22Paniu pakhuga din-e, ‘Kasabo vang! Nagu ladkeng saisuijiu natu ladjan thiu 
rabode. I hai kasabo, agu makbotu lubo khatdi Iniu lingkhai makbotu atiatbo 
piu-e chiujiu nangniu si-e. 

23Sichiusai, wide, dekamjiu nangniu agu rangkangse rangkangbung kyga 
khaimi mak jiulo? Sichiusai Iniu malanwangbo naise paton-pana tamanjiu 
daolu rabo-e!’ 

24“Sichiujiu siga chapbam maidung khuga paniu din-e, ‘Kachia khuangse 
pakhugasu khoilujiu, khuang kariu bambo piu khugase pikhai milo.’ 

25Siga paliuniu din-e, ‘Paohubo, pakhu gara khuang kariu bambo-e!’ 

26Paniu paokakge, ‘Iniu naliu khuga pachang paling dinbo-e, poinakhadi 
bammaileng pikhai sanbine, chiudi wadi habo pakhu gasu, kabambo poi sidi 
lupadmi rabo-e. 

27Tuhoira, agu mikre maidung, atu pijiu paliu wang thiukhaini makbo maidung 
situ haiga puiwanglo, khatdi amasuangga paliutu kamshat milo.’” 

Chawang Thiujiu Jerusalem ga ngutbo 
(Mt 21.1-11; Mk 11.1-11; Jn 12.12-19) 

28Jesu niu haichiujiu dinlubo sai Jerusalem lam paliu masuang tadrai mide. 

29Paniu Olive Luong wangtangboga Bethphage nai Bethany wangtang suboga, 
paniu khommai khang niatu haichiu dinkhaijiu langkhaide. 

30“Nanai masuangga bambo namgase tadsulo, sichiujiu nanainiu ngutboga 
qonniampoi mai khatniudi tongkhai matai makhabo khattu khinkhai bamniubo 
ngaosune, Sise khilujiu haiga juwanglo. 

31Nanaitu mai khatniu dekamjiu sise khibam jiulo chiu maniusai, papaoniu 
thinrabo pageng bamjiu-e chiu pakhuga dinlo.” 

32Sichiujiu panainiu tadboga Jesu niu panai khuga dinkhaibo kumjiu daode. 

33Panainiu qonniampoi situ khibamboga papao siniu panai khuga din-e, 
“Dekamra nanainiu sise khibam jiulo?” 

34Panainiu paokakge, “Papaopiu siniu haise thinrabo ngam bamjiu-e” 

35Sichiujiu panainiu qonniampoise Jesu khuga juwangde. Khatdi paliuniu paliu 
faise sibo khao riga thapkhai lujiu Jesu tu pi ntao khaide. 

36Sichiujiu paniu sise tuanglujiu padboga maidung siniu paliu faise npuikiga 
thapkhai khuan sude. 

37Sichiujiu paniu Jerusalem wang mana suboga, Olive Luong kiusu raboga, 
pasai suikinbo maidung siniu, paniu maisuang habo ngamdung kamkhai 
mibose ngaolujiu paliu khuan tanjiu Tingwang tu thuonsude! 

38“Rapiu zan gasu wangbo chawang situ Tingwang niu thoikhai milo! Tinggen 
lam agi-manai bamlo, khatdi Tingwang maken dibamlo!” 

39Siga maidung ruanggasu Pharisee mai khangsianiu Jesu khuga din-e, “Katipao 
yo, nakhommaidung haitu maliumak bamra chamtan pikhailo.” 

40Jesu niu paokakge, “Iniu naliu khuga dinbo-e, paliuniu maliumak bammisai 
tatudung hainiu paliu ronna marapad surabo-e.” 

Jerusalem Jengniu Jesu Huibo 
41Paniu namdise wang mana suboga, haise phuikhai lujiu, khatdi kapjiu haichiu 
dinsude: 

42“Thainai hai agi-manaijiu bamrabo pageng bambo situ nangniu sibamniusai 
wirabo-e! Chiudi nangniu haisitu tuhoi sitanglu makge! 

43Nagu mikre maidungniu natu chap magui lujiu khatdi pake hina lamsu natu 
dangkham mirabo tingse wangkinne. 

44Paliuniu nareng lungga bammai hinatu kam mahami rabo-e; khatdi siga 
tatukang khat nakhadi masiak khaidiak lakge, palamra Tingwang niu natu 
gukhai raleng wangbo tingga nangniu sitanglu makge!” 

Charaky Lungga Jesu Niu Ngutbo 
(Mt 21.12-17; Mk 11.15-19; Jn 2.13-22) 

45Sibosai Jesu niu Charaky lunggase ngutlujiu, alijiu bam maidung situ haichiu 
dinjiu hasude: 

46“Masanbo Ariakkhuangga haichiu raokhai bamme chiubora Tingwang niu 
dinne, ‘Atu kahumboky haitu kakheng thiuboky kurabo-e!’ Chiudi naliuniu pijiu 
agatiu maidunggu nbaiky pithiu khai mide!” 

47 Naimachang Jesu niu Charakyga katikhaijiu bamme. Siga singkudung, 
Tacheng-tajaigu katipaodung, khatdi maidunggu jupaodung siniu patu 
kamshatra rangsude, 

48chiudi paliuniu sise kamrabo npuise phiudaolu makge. Palamra paniu 
katikhaibo ladkengse khatnadi maidung siniu kam maha nimakjiu nkingjiu 
bamme. 

Luke 20 

Jesu Gu Pumtan Lamga Maniubo 
(Mt 21.23-27; Mk 11.27-33) 

1Naikhat Jesu niu Charakyga maidungtu katikhaijiu bamboga, khatdi Kawibo 
Champaose dinjiu bamboga, singkudung, Tacheng-tajaigu katipaodung khatdi 
apaimaidung siniu wanglujiu pakhuga maniu-e, 

2“Saoniu haidungse kamra natu pumtan pikhai jiulo?” 

3Jesu niu paliutu paokakge, “Sichiusai, Iniu naliu khuga wakhat maniu khaine, 
akhuga dinkhailo. 

4John niu tadui nphum khaibo pumtan haise Tingwang khuga suma, maksai 
chamaina khuga sulo?” 

5Paliu ronna ari sude, “Aliuniu dechiujiu dinralo? ‘Tingwang khuga niu-e,’ 
chiusai paniu din-e, ‘Sichiusai, dekamjiu naliuniu John tu malum mak jiulo?’ 

6Sichiu makjiu aliuniu, ‘Chamaina khuga suniu-e,’ chiusai maidung siniu aliutu 
tatu komrabo-e, palamra John haise phaimiukakung khatle chiujiu paliuniu 
malumme.” 

7Sijengniu paliuniu paokakge, “Haise delam suniu wangbolo chiubo aliu 
simakge.” 

8Siga Jesu niu paliu khuga din-e, “Sichiusai, Iniu dekambo majiniu haidungse 
kambolo chiubo naliu khuga dinkhai lakge.” 

Mumsireng Lankhai Maitu Din Champanbo 
(Mt 21.33-46; Mk 12.1-12) 

9 Sigasu Jesu niu maidung khuga din champanbo haise dinkhaide: “Pawan 
khatga mai khatniu mumsireng kamkhai lujiu maidung khuga lankhai diaklujiu, 
pakak kathengkha nbintad mide. 

10Mumsy khom maduirabo ting wangtang miboga, paniu padam rabose 
pikhailo chiujiu lankhai maidung khugase pavang khattu langkhaide. Chiudi 
lankhaibo maidung siniu pavang situ dapkhai lujiu wadi pikhai makjiu matha 
phutkhai lan bide. 

11Sijengniu paniu katambo vang khattu langkhai lande, chiudi patudi lankhai 
maidung siniu dapkhai lujiu khatdi kam mangam khai lujiu wadi pikhai makjiu 
matha phutkhai lan bide. 

12Sichiujiu paniu pasumbo vang situ langkhai lande; chiudi patudi lankhai 
maidung siniu dapkhaijiu, kam ajam tap-tap khailujiu phutkhai lan bide. 

13Sigasu mumsireng paopiu siniu din-e, ‘Iniu dekam ralo? Iniu anah siakbo 
haitu langkhai rabode; maomakjiu paliuniu patura chakhuangthiu khaisu rabo-
e!’ 

14Chiudi lankhai maidung siniu patu ngaoboga, paliu ronna haichiu dinsude, 
‘Haise panahpiu palek lurabo piu siakge. Aliuniu patu kamshat mikhe, chiusai 
pagu kabambo mania hinase aliugu mirabo-e!’ 

15Sichiujiu paliuniu patuse mumsireng gasu jupad lujiu kamshat mide. 
“Sichiusai, mumsireng paopiu siniu lankhai maidung situ dechiu ralo?” chiujiu 
Jesu niu maniu-e. 

16“Paniu wanglujiu, simaidung situ kamshat mirabo-e, khatdi kakimai khuga 
mumsirengse pikhaimi rabo-e.” Maidungniu haise chiuboga, paliuniu din-e, 
“Sichiu lakge!” 

17 Jesu niu paliutu phuilujiu haichiu din-e, “Sichiusai, Masanbo ariakniu haibo 
lamga degu dinjiulo? ‘Chaky thiumaidungniu pageng ha-e chiujiu thonmibo tu 
siniu nkiuthubo thiu rabo-e.’ 

18Sibo tu riga nkhuang kiumai hinatu kamtap-tap mirabo-e; khatdi sibo tu siniu 
mai khangkhat kumbo riga kalakiu-e sai, patu niakpet mirabo-e.” 

Ramkha Pirabo Lamga Maniubo 
(Mt 22.15-22; Mk 12.13-17) 

19Tacheng-tajaigu katipaodung nai singkudung siniu sibo bam gasu Jesu tu 
minra matan sude, palamra paniu din champanbo hai paliutu dinbo-e chiubo 
paliuniu silude; chiudi paliuniu maidung situ ping-e. 

20Sijengniu pawanse paliuniu phiusude. Paliuniu maidung khangsiatu paliu 
chun ngutbo jai thiujiu Jesu khuga wa maniura, sichiujiu palad gasu patu 
minlujiu Rom maigu dihthinpao khuga pikhai mira tanim pikhaijiu langkhaide. 

21Chakhumpaodung siniu Jesu khuga din-e, “Katipao yo, nangra majibo 
katikhaibo piu-e chiubo aliuniu si-e. Nangra chamai zu phuimakjiu, chiudi 
Tingwang maningse chamaina leng katikhai bibo-e chiubo aliuniu si-e. 

22Aliuniu Rommai Wangdipiu situ, aliugu ramkhadung pibo hai aliugu 
Tacheng-tajaiga suima, suimaklo? Aliu khuga dinkhai khelo.” 

23Chiudi Jesu niu paliu thakse silujiu, paliu khuga din-e, 

24“Rangkanggi khat akhuga khoiwanglo. Haibo riga bambose sao menglo, 
khatdi sao zanlo?” Paliuniu paokakge, “Wangdipiu-e.” 

25Siga Jesu niu din-e, “Sichiusai, wide, Wangdipiu guse Wangdipiutu pimilo, 
sichiujiu Tingwang guse Tingwang tu pilo.” 

26Siga maidung suangga paliuniu patu mindao lulak mide, khatdi pagu chamkak 
gase paliu suang hajiu maliu mak tamide. 

Kashaimai Ringsulanbo Lamga Maniubo 
(Mt 22.23-33; Mk 12.18-27) 

27 Sigasu kashaibo gasu ringsulan makge chiujiu dinbo Sadducee mai khangsia, 
Jesu khuga wanglujiu din-e, 

28“Katipao yo, Mose niu haichiu aliuleng Tacheng-tajai hai raokhai diakge: ‘Mai 
khatniu panao thiulujiu panah lungmakjiu shaimi sai, sibo kamipui situ pakina 

saikariu piuniu maluang lungrabo-e, sichiujiu shaimibo piu zan ga panah 
lungkhai rabo-e chiu-e.’ 

29Nda pawan khatga singna khang chinnia bamniu-e; tingthubo piu siniu panao 
thiulujiu panah lungmakjiu shai mide. 

30Sigasu paniabo piu siniu sibo puitu maluanglung lande, 

31sibosai pasumbo piuniu maluang lung lande. Sichiujiu paliu khang chinnia 
siniu maluang lungkhai kamde chiudi paliu nah lungmakge. 

32Kanam thuboga, sibo pui sidi shai mide. 

33Tuhoira, kashaimai ringsulanbo naise, sinapuise sao nao ralo? Paliu khang 
chinnia siniu patu maluang lungkhai kam mibo-e.” 

34Jesu niu paliutu paokakge, “Haibo ken-ga lungmaidung siniu tanao-tanah 
thiubo-e, 

35chiudi kashaibo gasu ringsulanbo, uibo ken-ga lungra maidung sira tanao-
tanah thiulan lakge. 

36Palamra paliuse mazadung kumjiu shailak mide. Paliura kashaibo gasu 
ringsulan mibo donniu, paliura Tingwang nahdung thiu mibo-e. 

37Mose niu kashai maidung ringsu lanne chiubo hai masanjiu dinkhai kamigu-
e. Chaphejiuga chami taobo gasu Rapiu ra, ‘Abraham Rawang, Isaac Rawang, 
khatdi Jacob Rawang-e chiujiu dinkhai kamigu-e.’ 

38Para kashai mai, Rawang makge, chiudi ringbam mai Rawang-e, palamra 
pakhuga mai hina ringjiu bambo-e.” 

39Tacheng-tajaigu katipaodung khangsianiu din-e, “Sise kawibo chamkakge, 
Katipao yo.” 

40Palamra paliuniu pakhuga wa maniulan huta mide. 

Messiah Lamga Maniubo 
(Mt 22.41-46; Mk 12.35-37) 

41Jesu niu paliu khuga maniu-e, “Dechiujiu Messiah haise David kaikikge chiujiu 
din ralo? 

42-43Palamra David papum siakniu Tathoilui ariakkhuangga haichiu din-e, 
‘Rapiu niu Arapiu khuga din-e: Iniu nagu mikremaitu naphipa hangga pijiu 
ntaokhai makthen aben majadlam ntao bamlo.’ 

44David niu patu ‘Rapiu’ chiujiu kusai, dechiujiu Messiah hai David kaikikge 
chiuralo?” 

Jesu Niu Tacheng-tajaigu Katipaodung Lamga Rukhaibo 
(Mt 23.1-36; Mk 12.28-40) 

45Haichiujiu maidungniu pacham nkingjiu bamboga, Jesu niu pakhommaidung 
khuga din-e, 

46“Tacheng-tajaigu katipaodungniu, paliu ntiang kathengbo ntiang lujiu, khatdi 
senkiga paliutu chakhuang thiujiu kahum khai ratu masenbo; khatdi 
maduikyga, matha malabo bamga, chakhuang thiubo bamga ntaora kadabo; 

47khatdi kamipui-kaminah ma rupjiu sut tiubo, chiudi kakhengthiu mathengbo 
thak kamjiu tasao thiubo maidung situ naliuniu akhesi rabo-e! Paliutu pibo 
sajaise sathu rabo-e!” 

Luke 21 

Kamipui Potkad 
(Mk 12.41-44) 

1Jesu niu haichiu phui ajang wangboga, kalekwibo maidungniu charaky gu 
chakhiu bungga paliu gu kalense khaibambo ngaode, 

2khatdi paniu kaleksabo kamipui khatniu paisa nia nakha khaikiubo sidi 
ngaode. 

3Siga Jesu niu paliu khuga din-e, “Iniu naliu khuga dinbo-e chiubora haibo 
kamipui hainiu maidung mathiu suang kadkhai makeng-e. 

4Palamra maidung sira paliugu kamalibo lungwat gasu khaibo-e, chiudi para 
haijiukha lunglak bamdi, pagu kabambo hina, paniu tiujiu ringbambose pikhai-
e.” 

Charaky Hamirabo Lamga Jesu Niu Dinbo 
(Mt 24.1-2; Mk 13.1-2) 

5Pasai suimaidung khangsianiu Charaky hai phuilujiu, dejiukha ngaowilo, 
khatdi Tingwang leng kadkhaibo hai dejiukha kawibo kalenno chiujiu din-e. 

6Siga Jesu niu din-e, “Naliuniu ngao bambo tukang hina hai, wakhat nakhadi 
masiak makjiu, ponthon kam mirabo tingse wangkinne.” 

Magenthiu Chariubo Khatdi Mathadbodung 
(Mt 24.3-14; Mk 13.3-13) 

7Paliuniu maniu-e, “Katipao yo, haise dedao padsu ralo? Khatdi haise padsu 
raga degu tasibo lenkhai ralo?” 

8Jesu niu din-e, “Maidung kakengniu, ‘I hai pah-e!’ khatdi ‘Pawanse wangtang 
mide!’ chiujiu chamtan gasu dinwang sune. Chiudi paliu sai suimi tulo. 

9Naliuniu chari thiubo khuan khatdi n-gi athaobo khuan chiudi pingmi mane; 
sikumbo hina padsiak rabo-e, chiudi sise kaloibo makge.” 

10Paniu haichiu dinkiu-e, ‘Kadih khatniu kadih khattu chari thiune; khatdi 
chawang khatniu chawang khattu aphen sune. 

11Siga kathi katanbo, charakhum wangbo, khatdi chararet katam tambo pabam 
hinaga padsune; siga tinggen lam katasi-sibo khatdi kapingbose padsune. 

12Haidungse pad makhaga, naliutu minlujiu kam mathad sune, naliutu 
maduiky-ky gasu ladjan thiujiu kavangkyga jukhai sune; naliutu chawangdung 
khatdi ladjanpaodung masuangga adon jengniu puiwang sune. 

13Haise naliuleng Kawicham dinra padao kachabo wan si-e. 

14Naliuniu degu dinralo chiubo manangmi tulo, 

15palamra Iniu naliuleng ningting tasi pikhaijiu naliugu mikre maidung siniu 
wadaodi naliutu din masa ngam lakge. 

16Naliutu naliu pui-piuniu, naliu singnaniu, naliu kikhun mainiu pipad sune, 
khatdi paliuniu naliu khangsiatu kamshat sune. 

17Adon jengniu naliutu mai hinaniu mareng sune. 

18Sichiudi naliu peegiu khatnagadi kam maha lakge. 

19Chap matipjiu bamlo, naliutu rankhaibi rabo-e. 

Jerusalem Hamirabo Lamga Jesu Niu Dinbo 
(Mt 24.15-21; Mk 13.14-19) 

20“Jerusalem haitu riphendungniu chap magui lujiu bambo naliuniu ngao dasai, 
patu kam mahanuang mirabo-e chiubo naliuniu silulo. 

21Chiusai Judaea ga bam maidung siniu maluang genlam pakkhai sune; 
namdiga lungbammai hina pakmi sune, khatdi maluang genlam lungbammai 
paliura namdilam jontad lakge. 

22Palamra ‘Sise Sajai pikhaibo Tingmikdung si-e,’ haise Masanbo ariakga 
dinkhaibose wangtang raleng-e. 

23Sibo tingga papum ripjiu bambo puidung nai npampuidung lengra dejiukha 
magenthiu ralo! Mainiu din silakbo magenthak hai kadihpiriga padrabo-e, 
khatdi Tingwang lungpomse paliu riga wangrabo-e. 

24Sichiujiu khangsiatu chahengniu bishat sune, khatdi khangsiatu kadih katam 
tambo lam jutad sune khatdi nkengmainiu paliu tingse loimak thenna 
Jerusalem riga taomaluijiu bamrabo-e. 

Chamai Nahpiu Wangrabo 
(Mt 24.29-31; Mk 13.24-27) 

25 “Chahiu, naimik khatdi chagandung riga katasi-sibo padsune. Khatdi 
kadihpiri pabam hinaga kapingbo padsune, duipui kasuakbo khuan khatdi 
duiliu kahakbo khuan siniu kapingbo padsune. 

26Kadihpiriga degu padkinbo gulo chiubo khuanjiu bammaidung siniu pingjiu 
shaikhang sune, palamra tingpukga bambo pumtan hinatu thin kacha khai 
kammi rabo-e. 

27Sibosai Chamai Nahpiu siniu pakendibo nai pumtan jaojiu kamuang rigasu 
wangkiu sune. 

28Haidungse padboga, chapkhang lujiu naliu pi mahen khanglo, palamra 
naliugu juringbose nawang mibo-e.” 

Ndutbang Ganiu Dinlenbo 
(Mt 24.32-35; Mk 13.28-31) 

29Sibosai Jesu niu paliu khuga din champanbo hai dinkhai-e: “Ndutbang khatdi 
kakibo singbang hinatu matadjiu phuilo. 

30Naliuniu pamum hai padsubo tingga, kariakting wangkinne chiubo si-e. 

31Sikumjiu haidungse padsuboga, Tingwang gu Chawangdihse nawang mide 
chiubo naliu sirabo-e. 

32“Haidungse tuhoi lungbambo maidungniu shaikam makhaga padsu rabo-e 
chiubo maningtao lulo. 

33Tinggen nai kadihra hamine, chiudi aladkeng haira wadaodi halakge. 

Kadensijiu Bamlo! 
34“Kadensijiu bamlo! Haibo karingtingga maluang tiubo, maluang sakbo khatdi 
haibo ringtingleng manangbo siniu pumi tulo, sichiu maksai sibo Tingmik siniu 
natu tathak kumjiu mannong mirabo-e. 

35Palamra haise kadihpiri pabam hinaga, mai hina khuga padrabo-e. 

36Kadensijiu bamlo, sichiujiu haikumbo hina padsai, Chamai Nahpiu 
masuangga chap ngamlu raleng pawan machang kakheng thiujiu bamlo.” 

37 Jesu niu sibo tingmikdung gase Charakyga bamjiu katikhai-e, sichiujiu 
chawan wangsai tadpadjiu nchun sira Olive Luonglam mathakmi mi-e. 

38Nsuan machang maidungniu pacham nkingra Charakyga wang-wang-e. 

Luke 22 

Jesu Tu Kamshatra Phiubo 
(Mt 26.1-5; Mk 14.1-2; Jn 11.45-53) 

1 Tuhoira, chakhi khai makbo taruak tiubo Kenpadbo Ngee se wangtang kin-e. 

2Singku paodung nai Tacheng-tajaigu katipaodung siniu maidungtu pingbo 
donniu mahim Jesu tu kamshatra tasiam phiusude. 

Judas Niu Jesu Tu Jonra Suikhaibo 
(Mt 26.14-16; Mk 14.10-11) 

3Khommaidung khang kariu-je-niakiu ruanggasu khangkhat Iscariot kubo 
Judas lunggase Satan ngut mide. 

4Sichiujiu Juda niu singku paodung nai charaky akhemaigu chakampaodung 
khuga tadlujiu paniu dechiujiu Jesu tu paliu khuga pikhai ralo chiubo npao 
sude. 

5Paliu chun wijiu patu rangkang pine chiujiu suikhai mide. 

6Judas niu sise suikhai lujiu maidungtu pisi makjiu Jesu tu paliu khuga pikhai 
rabo wanse phiu sude. 

Jesu Niu Kenpadbo Ngee Maluad Leng Kadenbo 
(Mt 26.17-25; Mk 14.12-21; Jn 13.21-30) 

7Chakhi khaimakbo taruak Ngee se wangtangjiu Kenpadbo Ngee leng milyse 
kamshat rabo tingse wangtang mide. 

8Jesu niu Peter nai John khuga haichiu dinkhaijiu langkhaide: “Kenpadbo Ngee 
maluadse aliu tiuraleng tadlujiu kaden khailo.” 

9Panainiu pakhuga maniu-e, “Debo bamga anainiu kaden khaibo nang lunilo?” 

10Paniu paokakge, “Nanainiu namdi gase ngutboga, maipiu khatniu taduikhiu 
khat ponjiu tadkinbotu adao sune. Paniu ngutbo kygase pasai suilujiu ngutlo, 

11khatdi chaky paopiu khugase haichiu dinlo: ‘Katipaoniu nakhuga dinkhai-e, 
Iniu akhommaidungtu maluang lujiu Kenpadbo Ngee maluad tiurabo bamse 
dega bamlo?’ 

12Siga paniu chakai rilam kam masansiak lujiu khaibambo bamse lenkhai sune, 
siga nanainiu wahinase kaden khailo.” 

13Sichiujiu panainiu tadboga Jesu niu dinkhaibo kumjiu wahinase panainiu 
daode, siga panainiu Kenpadbo Ngee maluadse kaden khaide. 

Rapiu Gu Chawan Maluad 
(Mt 26.26-30; Mk 14.22-26; 1 Co 11.23-25) 

14Pawanse wangtang miboga Jesu niu pakhommaidung situ maluang lujiu 
chakuangkai mungga wang ntao kiude. 

15Paniu paliu khuga din-e, “Iniu chariu khengrabo suangga, haibo Kenpadbo 
Ngee maluadse naliutu maluang lujiu tiukhaini sonna bambo-e! 

16Iniu naliu khuga pachang paling dinbo-e, haise Tingwang gu Chawangdihga 
wangtang makthen Iniu tiulan lak mibode.” 

17Sibosai Jesu niu chapiangse thinsu lujiu, Tingwang tu thuonkiu lujiu din-e, 
“Haise lulujiu naliu njan saklo. 

18Iniu naliu khuga dinbo-e chiubora tuhoi gasu Tingwang gu Chawangdihse 
wangkiu lanmak then Iniu haibo mumjawse saklanlak mide.” 

19Sibosai paniu taruak khuangse thinlujiu, Tingwang tu thuonkiu lanlujiu 
khatdi thenpang lujiu, paliu khuga pikhaijiu din-e, “Haise atia-e, naliuleng-e 
chiujiu pikhai mibo si-e. Haise atu maningtaojiu bamra naliuniu kambamlo.” 

20Sise kumjiu, katiuse tiuloi luboga paniu chapiangse thinsu lujiu haichiu din-e, 
“Haise azainiu diangkhai mibo Tingwang gu kasanbo ladriat si-e, haise 
naliuleng luangkhai mibo si-e.” 

21“Chiudi phuilo, atu jonmibo piu bense chakuangkai riga aben panai kario khai 
ncham bamme! 

22Chamai Nahpiu sira Tingwang niu machunbo saisui rabo-e, chiudi patu 
jonmibo piu sira dejiuga pasan salo!” 

23Sichiujiu haise saoniu kamralo chiubo paliu karai khat-khat khuga maniu 
sude. 

Saoniu Dithu Ralo 
24 Saoniu dithuralo chiubo lamga pakhommaidung ruangga ari sude. 

25Siga Jesu niu paliu khuga din-e, “Mai nkengmaira paliu wangdungniu 
maidung riga paliugu pumtan bamme; khatdi paliu wangdungtu ‘Maidung 
Kamai,’ chiujiu ku-e. 

26 Chiudi haise naliu ruanggara chiumak rabo-e, chiudi dithubo piu siniu 
nathubo piu kum rabo-e, khatdi jupao siniu kavang kum rabo-e. 

27Ntao lujiu tiubambo piu nai machajiu bambo piuse saoniu dilo? Pachangra 
ntao lujiu tiubambo piu si-e. Chiudi I hai naliu ruangga machajiu bambo piuse 
kumjiu bambo-e. 

28“Agu magenthiubo hinaga naliuniu atu maluang bambo-e; 

29Apiuniu atu mawangra agu majileng pikhaibo kumjiu, Idi naliutu naliu 
majileng pikhaibo-e. 

30Sichiujiu Awang kadih gase naliuniu, akuangkai gasu atu maluang tiu ncham 
khatdi maluang sak ncham rabo-e; khatdi chawangbam gase ntao lujiu Israel 
mai kiphiu kariu-je-niakiutu mawangjiu bamne. 

Peter Niu Suimak Rabo Lamga Jesu Niu Din Masuang Khaibo 
(Mt 26.31-35; Mk 14.27-31; Jn 13.36-38) 

31“Simon, Simon! Phuilo, chamiubuitu tun kanukbo kumjiu, natudi tun kanukra 
Satan niu khenglude. 

32Chiudi Simon yo, nagu malumse kaomak raleng Iniu khengkhai mide. 
Sichiujiu nang akhuga malanwang dasai, nangniu nasingna maidungtu pitan 
khai rabo-e.” 

33Peter niu paokakge, “Rapiu, Iniu kavangkyga tadi, kashaibo tangjiu nasai 
suitadra Iniu kaden lude.” 

34Jesu niu din-e, “Peter, Iniu nakhuga dinbo-e, thaichun nangniu atu simakge 
chiu dinlon sum tangmak thenna maruireng siniu khuang lakge.” 

Rangkangkhao, Paibeng Khatdi Chaheng 
35 Sibosai Jesu niu pakhommaidung khuga maniu-e, “Iniu naliutu 
rangkangkhao, paibeng maksai chaphitop jaomakjiu langkhaibo tinggase 
naliuniu wa chang kamakbo bamma?” Paliuniu paokakge, “Wakhat nakhadi 
machang kamakbo thiumakge.” 

36Jesu niu paliu khuga din-e, “Chiudi tuhoira, mai khatniu rangkangkhao maksai 
paibeng bamsai sise phungrabo mide; khatdi mai khatniu chaheng hasai, paniu 
pafai jonlujiu khatra liurabo mide. 

37Palamra Iniu naliu khuga dinbo-e chiubora Masanbo ariak gase; ‘Patuse 
agatiu kaliktiu maidung ruangga chakkhai mide!’ Siniu raokhai mibose 
ajengniu wangtang rabo-e.” 

38Siga pakhommaidung siniu din-e, “Rapiu, phuilo, haiga chaheng niara 
bamme!” Paniu paokakge, “Siseniu buide.” 

Jesu Niu Olive Luongga Kakheng Thiubo 
(Mt 26.36-46; Mk 14.32-42) 

39Jesu niu palun jai kumjiu namdi situ phutlujiu Olive Luonglam tadmide; siga 
pakhommaidung siniu pasai suitadle. 

40Paliuniu sibo bamgase mengtangboga, paniu paliu khuga din-e, “Naliu 
kahiamboga kaokhaimi makra khenglulo.” 

41Sichiujiu paniu paliu khugasu tatu phenbo kak khat kumbo tadpad lujiu 
khudungkiu kakheng thiu sude. 

42Paniu haichiu din-e, “Apiu yo, nachunne sai, haibo piangse akhugasu luthon 
milo. Chiudi achunbo makjiu nachunbose thiu milo.” 

43Siga tinggen lamsu maza khatniu kiulujiu patuse pitan khai bide. 

44Palung chun magen thiujubo donniu, paniu kakheng thiu katin khaide; 
sichiujiu pagu kasuangduise tazai puak kumjiu kadihga jaokiude. 

45Paniu kakheng thiubo bam gasu sulujiu pakhommaidung khuga malan 
wangboga, paliu lungchun magenthiujiu jibam niu-e. 

46Siga paniu paliu khuga din-e, “Dekamjiu naliu jibam jiulo? Sulo, kahiambo ga 
kaokhaimi makra sulujiu kakheng thiulo.” 

Jesu Tu Minbo 
(Mt 26.47-56; Mk 14.43-50; Jn 18.3-11) 

47Jesu niu haichiu dinbam khaga, pakhommaidung ruangga khangkhat Juda 
siniu chamai dungdi khattu puilujiu wangde. Paniu Jesu khuga wanglujiu 
pabiang kapup khaide. 

48Siga Jesu niu din-e, “Juda, nangniu Chamai Nahpiu situ biangpup khaijiu 
jonmira dama?” 

49Jesu tu maluang bambo khommaidung siniu degu padmi gulo chiubo 
siluboga, paliuniu din-e, “Rapiu, aliuniu aliu hengse thinsu rama? 

50Sichiu bamga paliu ruangga mai khatniu singkupaogu kavangpiu kuon 
majatlamse bitap mide. 

51Siga Jesu niu din-e, “Hainiu buide.” Sichiujiu paniu sinapiu kuonse dikhaijiu 
wikhai mide. 

52Sichiujiu Jesu niu singku paodung, charaky gu chakampaodung khatdi patu 
minra suiwangbo apaimaidung khuga din-e, “Naliuniu atu agatiu-kaliktiu mai 
khattu kumjiu chaheng-changiu thinlujiu minra wangkinbo ma? 

53Naimachang Iniu naliutu Charaky lungga maluang lujiu bambo-e, chiudi siga 
naliuniu atu minra kam makge. Chiudi tamiubo pumtanniu thinjiu bambo wan 
naliuniu haise kamrabo pawan mibo-e.” 

Peter Niu Jesu Tu Suimakbo 
(Mt 26.57-58,69-75; Mk 14.53-54,66-72; Jn 18.12-18,25-27) 

54Paliuniu Jesu tu minlujiu Dibo Singkupao kygase juwangde, siga Peter-se 
pakak diubijiu suitad kimme. 

55Kajengga chami thiulujiu ntao magui bambo gase Peter di suiwang ntao 
bamme. 

56Paniu siga ntao bamboga, kavangpui khatniu ngaolujiu din-e, “Haibopiu haidi 
Jesu saisuibo mai-e!” 

57Chiudi Peter niu suini makjiu din-e, “Maipui yo, Iniu patu simakge!” 

58Bamnak lubo sai, maipiu khatniu Peter tu ngaolujiu din-e, “Nangdi paliu 
ruangga jaobo mai khatle.” Chiudi Peter niu paokakge, “Maipiu yo, I makge.” 

59Wanchak khat kumbo bamlubo sai mai khatniu din matanjiu din-e, “Pachang 
siakjiu hainapiu hai Jesu tu maluang bammai-e, palamra pahaidi Galilee mai-e.” 

60Chiudi Peter niu paokakge, “Maipiu yo, nangniu din bambose, I wadi 
simakge!” Paniu haichiu dinjiu bambo wan-ga maruireng khatniu khuang mide. 

61Siga Rapiu niu mari wangjiu Peter tu phuikhaide; siga Rapiu niu pakhuga, 
“Thaichun maruireng niu khuang makhaga nangniu atu simakge chiu dinlon 
sum rabo-e,” chiubose maningtaode. 

62Siga Peter niu tadpad lujiu palung kheng ngamlakjiu kapchang-kap sude. 

Jesu Tu Tanui Thenbo Khatdi Dapkhaibo 
(Mt 26.67-68; Mk 14.65) 

63Jesu tu khuanbam maidung siniu patu tanui thiu sude khatdi dapsude. 

64Paliuniu pamik domlu, pabiang kaphijiu pakhuga maniu-e, “Saoniu natu 
dapbam jiulo? Din madu padlo!” 

65Sichiujiu paliuniu patu nuimenjiu tacham kengkha madam khaide. 

Jesu Tu Apaikyga Puiwangbo 
(Mt 26.59-66; Mk 14.55-64; Jn 18.19-24) 

66Tingben padboga, katingmaidung, singku paodung khatdi Tacheng-tajaigu 
katipaodungniu wang madui lujiu, Jesu tu Apaikyga puiwangde. 

67Paliuniu din-e, “Nang hai Messiah si-e chiuma? Aliu khuga dinkhailo.” Paniu 
paokakge, “Iniu naliu khuga dinkhai tadi, naliuniu atu malum lakge; 

68khatdi Iniu naliu khuga wakhat maniu tadi naliuniu atu paokak lakge. 

69Sichiudi tuhoi gasuniu Chamai Nahpiu siniu Ngamkambo Tingwang benjad 
lamse ntaobam mirabo-e.” 

70Paliu mathiuniu din-e, “Chiusai, nangse Tingwang Nahpiu sima?” Paniu 
paliutu paokakge, “Naliuniu dinbose I-e.” 

71Siga paliuniu din-e, “Aliuniu jengdin phiu sonra hade! Aliuniu pamun siak 
ganiu chiulude!” 

Luke 23 

Jesu Tu Pilate Masuangga Puiwangbo 
(Mt 27.1-2,11-14; Mk 15.1-5; Jn 18.28-38) 

1Maidung siniu sulujiu Jesu tu Pilate masuangga puiwangde, 

2Paliuniu haichiujiu patu madam khaijiu din masa sude: “Haibo piuniu aliutu 
npui kamaklam jukhaijiu, Wangditu ramkha pimak rabo-e, khatdi pah 
papumsiak Messiah chawang si-e chiujiu dinbo don-ga aliuniu patu minlujiu 
puiwang kinbo-e.” 

3Pilate niu pakhuga maniu-e, “Nang Jehudimai wangpiu sima?” Jesu niu 
paokakge, “Nangniu dinbo si-e.” 

4Siga Pilate niu singku paodung nai maidung khugase din-e, “Iniu haibo piutu 
ladjan thiura pamao wadi daomakge.” 

5Chiudi paliuniu tanjiu din-e, “Paniu Judaea ramlung hinaga maidungtu 
katikhaijiu kam kabuaksu mibode. Paniu Galilee ga kamsu khaijiu tuhoi haiga 
wangbambo haide.” 

Jesu Tu Herod Khuga Langkhaibo 
6Pilate niu haise chiuboga, paniu maniu-e, “Hainapiu hai Galilee mai-e chiuma?” 

7Pilate niu Jesu hai Herod niu mawang bambo luongriangga lungmai-e chiubo 
siluboga, khatdi Herod hai Jerusalem lungga bambo donniu pakhuga lang 
khaibo-e. 

8Herod niu Jesu tu ngaoboga pachun wichang wide, palamra paniu palamga 
chiujiu bambo-e, khatdi pawan kathengkha patu ngaokhai nijiu bambo-e. Jesu 
niu maisuang kahabo ngam kamkhaibo situ phuikhai nijiu agun bambo-e. 

9Sijengniu, Herod niu Jesu khuga wa kakengkha maniu sude, chiudi Jesu niu 
wadi paokak khaibi makge. 

10Singku paodung nai Tacheng-tajaigu katipaodung siniu masuang tadpad lujiu 
Jesu tu katam-tambo lad dinjiu madam khai sude. 

11Herod nai riphendung niudi Jesu tu wajeng simakjiu tanui thiujiu then khaide; 
sichiujiu paliuniu pariga fainoi khat benkhai lujiu Pilate khulam langkhai malan 
mide. 

12Sibo nai gasu Herod nai Pilate hai chaka thiumide, sibo suanggara panaise 
mikremai thiujiu bamniubo-e. 

Jesu Tu Kamshatra Chalad Tapkhaibo 
(Mt 27.15-26; Mk 15.6-15; Jn 18.39—19.16) 

13Pilate niu singku paodung, jupaodung, khatdi maidung mathiutu ku aruang 
lujiu paliu khuga din-e, 

14“Haibo piu hainiu maidungtu npui kamaklam jukhai-e chiujiu patu naliuniu 
akhuga puiwangbo-e. Tuhoi Iniu naliu masuangga patu phuiboga, naliuniu patu 
madam khaibo kamaobodungse wadi daomakge. 

15Herod niudi pamao wadi dao makbo donniu aliu khuga langwang lande. 
Haibopiu hai shai raleng wakhatnadi buimakge. 

16Sijengniu Iniu patu dapkhai lujiu phutmi tane. 

17(Kenpadbo Ngee machang Pilate niu paliuleng kavangkyga bambo mai khattu 
phutkhai khai-e). 

18Maidung siniu senjiu din-e, “Patu kamshat milo! Barabbas tu aliuleng phut 
khailo!” 

19(Barabbas haitu namdi gase chalad padjiu khatdi maitu kamshat mibo lam 
ganiu kavangkyga khai nbambo-e). 

20Pilate niura Jesu tu phutkhai nibo-e, sijengniu patu phutkhai mira paniu 
maidung khuga dinlan-e. 

21Chiudi paliuniu senjiu dinlan-e, “Patu ju maseng milo! Patuse ju maseng 
milo!” 

22Pilate niu pasumbo thiujiu dinlan-e, “Paniu degu kamaobo kammi jiulo? Paniu 
shai buibo mao wadi kamkhaibo I daomakge! Iniu patu dapkhai lujiu phut 
khaimi tane.” 

23Chiudi paliuniu, paliu laipadjiu Jesu haitu ju maseng rabo-e, chiu sensude. 
Sichiujiu kanambo gara paliu khuan siniu ngam lude. 

24Sichiujiu paliuniu khengbose Pilate niu suikhai mide. 

25Sichiujiu maitu kamshat mibo piu situ paliuniu lunibo donniu phutkhai mide. 
Khatdi Jesu tu paliu maning thiujiu kamra pikhai mide. 

Jesu Tu Maseng Shatbo 
(Mt 27.32-44; Mk 15.21-32; Jn 19.17-27) 

26Riphendung siniu Jesu tu julujiu tadsude, sichiu paliuniu tadpadboga, Cyrene 
maipiu pazanniu Simon kubo siniu manam lamsu namdi gase ngutra chiujiu 
wangbo piu khattu adaode. Paliuniu patu minlujiu, Jesu gu singchaise piphung 
khaide. 

27Chamai mendi khatniu pasai suikin-e, sibo ruangga maipuidung, khangsianiu 
padon jengniu kapjiu khatdi achungjiu kimme. 

28Jesu niu paliu khulam mariwang lujiu din-e, “Jerusalem maipuidung yo, Adon 
jengniu kap mane, chiudi naliu donjengniu khatdi naliu nahdung donjengniu 
kap lulo. 

29Palamra maidungniu haichiu dinrabo tingse wangkin-e, ‘Panah wadi 
kahamaidung, nakampuidung, wadao khatdi pontup khai kamakbo puidungse, 
dejiukha paliu san wilo!’ 

30Sibo tingga maidungniu maluong dibodung khuga dinsune, ‘Aliutu kiugom 
khailo!’ Khatdi luongbutdung khuga dinsune, ‘Aliutu baikhailo!’ 

31Palamra madiakring bambo mariutudi haichiu bamsai, kimibo gara dechiu 
kadai ralo?” 

32Jesu tu kamshat taman khaira, agatiumai khang niatu juwangde. 

33Paliuniu “Tapee luong” kubo bam gase wangtangboga Jesu tu maseng khaide, 
khatdi agatiumai khangnia situ, khang khattu paben majadlam, khang khattu 
mawilam jumaseng khaide. 

34Jesu niu din-e, ‘Apiu yo, paliutu kuak khailo. Palamra paliuniu kam bambose 
paliuniu sitang makjiu-e.” Paliuniu taden thonjiu pafai-panidungse paliuleng 
njan lude. 

35Jehudi maigu jupaodung siniu patu tanui thenjiu, “Paniu maidung tura 
rankhai-e, Tingwang niu kadakhaibo Messiah si-e chiusai paronna patudi 
ranlulo,” chiujiu dinbose maidungniu phuijiu chap bamme! 

36 Riphendung niudi patu thenjiu nuimen bamme, paliuniu sak kasabo 
mumjawse pamunkiga monkhaijiu din-e, 

37“Nang Jehudimai wang-e chiusai naronna natu ranlulo.” 

38Papi riga haibo ladkengse raokhai bamme: “Haise Jehudimai wangpiu-e.” 

39Patu maseng ncham bambo agatiubo piu khat siniudi patu wajeng simakjiu 
din-e, “Nang hai Messiah mak jiuma? Natudi, anaitudi rankhai sulo!” 

40Chiudi khang khatpiu siniu patu kasanjiu din-e, “Nang, Tingwang tu pingmak 
jiuma? Pakumjiu nangdi dao ncham bambo-e. 

41Chiudi anaira majijiu, chiubora anainiu kamkhai mibo saisuijiu anaileng 
kabuibose daobo-e; chiudi para wadi kamaobo ha-e.” 

42Sichiujiu paniu Jesu khuga din-e, “Jesu yo, nagu chawang bamga wangbo naise 
atu maningtao khailo!” 

43Jesu niu pakhuga din-e, “Iniu nakhuga ladriat thiu khaibo-e chiubora thainai 
gasu nangniu atu Paradise ga maluang bam ncham bammi rabo-e.” 

Jesu Shaibo 
(Mt 27.45-56; Mk 15.33-41; Jn 19.28-30) 

44-45 N-nien wanchak kariu-je-niakiu wan gase naimikbiu padmakjiu kadihpiri 
pakhiangna wanchak sum tangbo tamiu wang mide; khatdi Charakyga lenkhai 
bambo zusungfaise n-gang gasu nia thiujiu kekreo mide. 

46Siga Jesu niu pakhuan tanjiu senne, “Apiu yo, ahiupuina naben-ga Iniu 
pikhaide!” Paniu haise dinkhai lujiu shaikiu mide. 

47Riphendunggu chakampao siniu padbambo hina ngaoboga, paniu haichiu 
dinjiu Tingwang tu thuon sude, “Pachang siakjiu pahai kawibo mai-e!” 

48Padbambo situ phuibammai hinaniu degu padmilo chiubo ngaolujiu, paliu 
lung makjiu, paliu gah jumjiu, paliu ky-ky lam malan kam mide. 

49Jesu tu kasimai hina, khatdi Galilee gasu pasai suikinbo maipuidung siniu 
kadiulam chaplujiu sise phui bamme. 

Jesu Tu Baikhaibo 
(Mt 27.57-61; Mk 15.42-47; Jn 19.38-42) 

50Siga Judaea ramlungga bambo Arimathea kubo namdi gasu Joseph kubo piu 
khat bamme. Pase Tingwang gu Chawangdih wangrabotu khuanjiu bambo, 
tacheng matipbo piu-e. 

51Para Apaimai khat thiujiu bamdi paliuniu suikhai mibo ladbam gase 
suimakbo piu-e. 

52Paniu Pilate khuga tadlujiu Jesu pum situ khengde. 

53Sichiujiu paniu papumse lukiu lujiu khatdi fainoi khatniu majiu lujiu, tatuniu 
bungkhaibo mai khattudi baikhai makhabo rao gase baikhai mide. 

54Haise Masannai-e, sichiujiu Tabamnaise sumi lajiu bambo-e. 

55Galilee gasu suikinbo maipuidung siniu Joseph tu maluang tadjiu, Jesu pumtu 
charao lungga baikhai mibose paliuniu ngaokhai mibo-e. 

56Sichiujiu paliuniu paliu ky ky lam malan mide, khatdi papumga parim wibo 
wasa nai manam wibose manuk khaira kaden lude. Tacheng tajaigu chamtan 
saisuijiu, paliuniu Tabamnai sira mathak mide. 

Luke 24 

Ringsu Lanbo 
(Mt 28.1-10; Mk 16.1-8; Jn 20.1-10) 

1Nidnai nsuan kalu maipuidung siniu, paliuniu kaden lubo parim wibo wasase 
thinlujiu charao lamse tad sude. 

2Paliuniu rawkham tuse kaladpad bamniubo ngaode. 

3Sichiujiu paliuniu ngutboga, Rapiu Jesu pumse daomakge. 

4Sijengniu paliu suang hajiu chap bamboga, ranranbo fai benbo piu khangnia 
sibo mungga chap bamniu-e. 

5Siga maipuidungse pingju mijiu kadihga paliu pi makhum kiuboga, maipiu 
khangnia siniu paliu khuga din-e, “Dekamjiu naliuniu ringbambo patuse 
kashaimai ruangga phiukin jiulo? 

6Pah haiga ha-e, pah ringsu mide. Paniu Galilee ga bambo tingga naliu khuga 
dinkhai mibose maningtaolo: 

7“Chamai Nahpiu situ nuan phungmai ben-ga pikhaijiu jumasengshat mine, 
chiudi pasumbo naise pah ringsulan mine.” 

8Siga maipuidung siniu pachamse maningtao lujiu, charao gasu malanwang 
mide; 

9khatdi pakhommaidung khang kariu-je-khatkiu khatdi kakimaidung khuga 
pakhiangna haise wangjiu paokhaide. 

10Maipuidung sira: Magdalene Mary, Joanna, khatdi Jacob pui Mary paliu-e; 
paliuniu khatdi kakibo maipuidung siniu pakhiangna haise pakhommaidung 
khuga dinkhaide. 

11Chiudi pakhommaidung siniu maipuidung situ malum makge, khatdi paliuniu 
dinbose kamengbo gu-e chiujiu lukhaide. 

12Chiudi Peter niu sulujiu charao lamse paktad mide, paniu kinkiu phuiboga, 
fainoise majiukhai bambo makjiu, wadi ngao makge. Siga degu padmibo gulo 
chiubo simakjiu pasuang hajiu chaky lam malanwang mide. 

Emmaus Npuikiga Maluong Tadbo 
(Mk 16.12-13) 

13Sibo naise pasai suimai khangnianiu Jerusalem gasu mathakbam kariu-je-
khatkiu kumbo kadiubo, Emmaus kubo namga tadra tadkiude, 

14sichiujiu padmibo hina lamga panainiu khat-khat khuga din kin-e. 

15Sichiujiu panainiu dinjiu ari kinboga, Jesu niu wangmana lujiu, panaitu 
maluang lujiu tadkin-e; 

16panaidi patu ngao-e, chiudi wakhat nadi patuse si-nsilu makge. 

17Jesu niu panai khuga din-e, “Nanainiu haichiu tadkinboga, dekambo lamga 
khat-khat khuga arikin jiulo?” Sichiudi panai chun sajiu chap bamme. 

18Panai ruangga khangkhat, pazanniu Cleopas kubopiu siniu pakhuga maniu-e, 
“Jerusalem ga nbin mengbo maidung ruangga, haibo kak lungga padmibodung 
simakbo hai nang naronna suma?” 

19Paniu maniu-e, “Degu padmi jiulo?” Panainiu paokakge, “Nazareth Jesu khuga 
padmibo situ-e. Patu hai Tingwang niu kadakhai mibo phaimiukakung khatle, 
sichiujiu paniu dinbo khatdi kambo hinaga pumtan bambo piu-e, chiujiu 
maidungniu lukhaibo-e. 

20Chiudi aliugu mawangpaodung nai singkupaodung siniu patuse kamshat 
mira suikhai mibo-e, sichiujiu jumasengjiu kamshat mibo-e. 

21Israel maitu paniu khen-rang pithiu khai bine chiujiu aliuniu maningbo-e. 
Sichiujiu thainai haise jeng sum tang mibo-e. 

22Sigasu aliu ruangga maipuidung khangsianiu aliu suang kam maha khaide; 
paliuniu nsuan kalu charawlam tadboga papumse daomakge chiujiu din-e, 

23mazadungniu paliu khuga madu khaijiu, ‘Pah ringsu mide’ chiujiu aliu khuga 
paokhaide. 

24Sichiujiu aliu ruangga sudi khangsianiu charaw lamse tadlanjiu phuiboga, 
maipuidungniu dinbo kumgapjiu dao-e, sichiudi paliuniu patura ngaolu 
makge.” 

25Siga Jesu niu panai khuga din-e, “Naliuse dejiukha kapang mailo, 
phaimiukakungdung siniu dinkhai mibose dekamjiu naliuniu malummak jiulo! 

26Messiah niu haichiujiu chariu khengkhai maksai dechiujiu pakendibo gase 
ngutlu ralo?” 

27Sichiujiu Jesu niu Mose gu ariakkhuangga phaimiukakungdung siniu palamga 
raokhaibo hinase paphibang gasu, panai khuga dinjiu katikhai sude. 

28Sichiujiu panainiu tadkhai rabo namgase wangtangboga, Jesu niu tad madiu 
mirabo kumjiu kam sude; 

29chiudi panainiu patuse khamjiu din-e, “Aliu khuga manai khai milo, tuhoira 
rimide, khatdi tamiuwang kinne.” Sijengniu panai saisuilujiu manai khaira pah 
ngutde. 

30Katiu tiuraleng paliutu maluang ntaokiu lujiu, paniu taruakse thinsujiu 
thoikhaide; khatdi paniu taruakse thenpang lujiu paliuleng pikhaide. 

31Siga paliu mikse rakphak padjiu ngaode, khatdi paliuniu patuse silude, chiudi 
pase paliu khugasu halan mide. 

32Siga paliu karai khat-khat khuga dinsude, “Npuikiga tadjiu npao kinboga 
khatdi paniu Masanbo Ariakse aliu khuga dinjiu katikhaibo lonse aliu lungga 
chami taobambo kum makma?” 

33Sibo wan gasu panai sulujiu Jerusalem lamse malan wangboga, 
pakhommaidung khang kariu-je-khatkiu siniu wang aruang bamniubo daode. 

34Siga paliuniu “Rapiu hai ringsu siak mide! Paniu Simon khuga ngaolen khai-
e,” chiujiu dinbamniu-e. 

35Panai khangnia siniudi npuikiga degu padmilo, khatdi Rapiu niu taruakse 
thenpang khaiboga, dechiujiu panainiu patu silulo chiubose paliu khuga dinlen 
khaide. 

Jesu Niu Pakhommaidung Khuga Ngaolen Khaibo 
(Mt 28.16-20; Mk 16.14-18; Jn 20.19-23; Tk 1.6-8) 

36Sichiujiu panai khangnia siniu paliu khuga haichiu dinbamboga, simak dakjiu 
Rapiu papumsiak paliu ruangga wang chaplujiu, paliu khuga din-e, “Naliu 
khuga agi-manai bamlo!” 

37Siga paliuniu mahiu ngaojiu bamne chiu maning lujiu, ping masajiu charen 
mide. 

38Chiudi paniu paliu khuga din-e, “Dekamjiu naliu sibo nping pingjiulo? 
Dekamjiu naliu haichiu maning masa bamjiulo? 

39Aphi aben phuilo, haise I-e. Atu wangjiu dikhailo, palamra naliuniu atu 
ngaobo kumjiu mahiu sira patia khatdi paraa thiumakge.” 

40Paniu haichiu dinlujiu, paphi pabense paliu khuga lenkhaide. 

41Paliu chun wichang wimide khatdi paliu suang hamide; chiudi paliuniu 
malum masa bambo donniu, paniu paliu khuga maniu-e, “Naliu khuga wa-tiura 
bamma?” 

42Paliuniu langlubo chakha puikhat pakhuga pikhai bide. 

43Paniu sise lulujiu paliu masuangga tiulen khai bide. 

44Sichiujiu paniu paliu khuga din-e, “Haidungse Iniu naliutu maluang bambo 
tingga dinkhai mibo si-e: Mose gu Tacheng-tajaiga, phaimiukakungdung siniu 
raokhaibo khatdi Tathoilui ga dinkhai mibose wangtang raleng-e.” 

45Sigasu Masanbo Ariakse silu raleng paniu paliu chunse pikhai bide, khatdi 
paliu khuga din-e, 

46“Haichiujiu raokhai mibo-e: Messiah se chariu khengrabo-e, khatdi kashaibo 
gasu pasumbo naise ringsulan rabo-e; 

47khatdi Jerusalem ganiu sujiu jat hinaga chalung lira khatdi nuan kuak khai 
raleng pazan gasu dinron tadrabo-e. 

48Pakhiangna haise naliuniu lamchap thiubo-e. 

49Sichiujiu Apiuniu ladriat thiukhai mibose I apumsiakniu naliu riga langkiu 
khaibi rabo-e. Sichiudi kakulamgu pumtanse naliu riga kiumak then, naliuniu 
namdi gase khuanjiu bamlo.” 

Jesu Tu Tinggenlam Lukhang Mibo 
(Mk 16.19-20; Tk 1.9-11) 

50 Sigasu paniu paliutu Bethany namdi tangbo maluang padlujiu, paben 
khengkhangjiu paliutu thoikhai bide. 

51Sichiujiu paniu paliutu thoikhaijiu bambo gasu, patuse tinggenlam lukhang 
mide. 

52Sichiujiu paliuniu patu kahumkhai lujiu, khatdi paliu chun wibo siniu 
phuilujiu Jerusalem lam malanwang mide, 

53sichiujiu Charakyga bamtan tanjiu Tingwang tu thuonjiu bamme. 

John 

John 1 

Karingbo Ladkeng 
1Kadihpiri dammak gasu Ladkengse bamniu-e, pahai Tingwang panai bamniu-
e, khatdi pahai Tingwang panai nchamme. 

2Paphibang gasu Ladkengse Tingwang panai bamniu-e. 

3Papen gasu Tingwang niu mania hina damkhai-e, gandam khatnagadi pakhu 
ganiu makjiu dambo ha-e. 

4Ladkengse karingbo phibang si-e khatdi karingbo haisiniu chamaina khuga 
kabenbo phungwang-e. 

5Kabenbo siniu tamiuboga thaoben khai-e, sichiujiu tamiubo siniu wadaodi 
kammid lanlu makge.  

6Tingwang niu paladlangtadmai khat pazanniu John kubo piutu langkhai-e. 

7Paniu kabenbo lamga maidung khuga paokhaijiu, paliuniu pagu champao situ 
chiulujiu malum lura leng-e. 

8Pasiakra kabenbo makge, chiudi kabenbo lamga dinkhaira wangbo-e. 

9Haise palingbo kabenbo si-e, palamra kabenbo siniu kadihpiriga wangjiu 
chamaina mathiu khuga thaoben khai-e. 

10Ladkengse kadihpiriga bamniu-e, khatdi Tingwang niu papen gasu 
kadihpiritu damkhai-e, chiudi kadihpiri niu patu silu makge. 

11Paniu pagu kadihga wangbo-e, chiudi pamaidung siniu patu lukhai makge. 

12Chiudi maidung khangsianiu patu lukhai-e, khatdi patu malum khai-e, 
sichiujiu paniu paliutu Tingwang nahdung pithiu khaira pumtan pikhai-e. 

13Paliuse chamaina lunlung gasu Tingwang nahdung thiubo makge, chiubora 
chamaina khat piu nahdung thiubo makge, chiudi Tingwang papum siakniu 
paliu piu thiubo-e. 

14Sichiujiu Ladkeng siniu chamaina lun thiuwangbo-e, khatdi lungsiat nai 
majiboniu phui lujiu aliu ruangga lungwang-e. Aliuniu pakendise ngaode, sibo 
kendise Papiu gu kamalibo Nahpiu si-e. 

15John niu palamga dinjiu haichiu sen-e, “Hainase Iniu dinbambo pah si-e, pahai 
asailam wangkin-e, chiudi para asuang di-e; palamra atu dammak gasu para 
bambo-e.” 

16Pakhuga lungsiatniu phuijiu bambo jengniu, paniu aliu mathiutu thoi khaide 
sichiujiu aliu khatniu khattu thoikhai raleng-e. 

17Tingwang niu Tacheng-tajaise Mose khuga pikhai-e, chiudi lungsiat nai 
majibo haira Jesu Khrista khuga suniu-e. 

18Mai khatniudi Tingwang tu ngao makge. Pumlibo Nahpiu, Tingwang tu 
maluang bambo paniu patu pisi khaibo-e. 

John Baptist Gu Champao 
(Mt 3.1-12; Mk 1.1-8; Lk 3.1-18) 

19Jerusalem ga bammai Jehudi maigu apaimaidungniu, singkudung nai Levi mai 
khangsiatu John khuga langkhaijiu maniu-e, “Nang hai saolo?” 

20John niu paliutu paokak makbo thiumakjiu, haichiu dinkhai-e, “Ira Khrista se 
makge.” 

21 Paliuniu maniu-e, “Sichiusai nang saolo? Nang hai Elijah sima?” John niu 
paokakge, “Chiumakge.” Siga paliuniu maniu-e, “Chiusai nang hai 
phaimiukakungse ma?” Paniu paokakge, “Chiumakge.” 

22“Sichiusai nang hai sao siaklo?” chiubo aliu khuga dinkhailo, aliutu langkhai 
mai khuga aliu pao malan wangra leng-e. “Nangniu nalamga dechiujiu dinralo?” 

2323 Phaimiukakung Isaiah niu dinkhai mibo chamkengse khoilujiu John niu 
din-e, “Ira ramjingga chakhuan senkinbo si-e: Rapiu niu tadrabo npuise kam 
maji khailo.” 

24Pharisee maidunggu walang tadmai siniu John khuga maniu-e, 

25“ Nang hai Khrista dimak, Elijah dimak, phaimiukakung dimak sai dekamjiu 
tadui nphumbo tien hai kambam jiulo?” 

26John niu paokakge, “Ira taduiniu nphum khaibo-e, chiudi naliu ruangga chap 
bambo piutu naliuniu simakge. 

27Para asailam wangkinne, chiudi Ira paphitop riangdi khira akaji makge.” 

28Haidungse John niu Jordan Giu tingbanglam bambo Bethany ga, John niu tadui 
nphum bambo lon padmibo-e. 

Tingwang gu Milypoi 
29Pasaibo naise Jesu pakhuga wangkinbo ngaolujiu John niu din-e, “Phuilo, uise 
Tingwang gu Milypoi, kadihpirigu nuan phung maha khaibo piu si-e! 

30Mai khat asailam wang kinne, chiudi para asuang di-e, palamra atu damkhai 
makha gasu para bambo-e, chiujiu Iniu dinbambo si-e. 

31Pase saokumbo mai thiu ralo chiubo simakge, chiudi Israel maidungtu pijiu 
patu silu raleng Ira tadui nphum khaibo-e.” 

32Sichiujiu John niu pagu jengdin thiujiu din-e, “Tinggen lamsu makhao kumjiu 
Hiupuina pariga kiu taokhaibo Iniu ngao-e. 

33Haise pa-e chiubo Ira silu makge, chiudi atu tadui nphumra langkhaibo 
Tingwang siniu akhuga din-e, ‘Mai khat piriga Hiupuina kiubo nang ngaosune, 
pase Masanbo Hiupuina gasu nphum khai rabo piu si-e.” 

34John niu din-e, “Haise Iniu ngao lubo-e khatdi naliu khuga dinbo-e, chiubora 
pase Tingwang Napiu si-e.” 

Jesu Gu Karaibo Ladlangtadmai 
35Pasaibo naise John niu pakhommai khangniatu maluang lujiu chap bamboga; 

36paniu Jesu wangkinbo ngao lujiu din-e, “Phuilo, uise Tingwang gu Milypoi si-
e!” 

37Paniu dinbose pakhommai khangnia siniu chiulujiu Jesu sai suitad mide. 

38Jesu niu mariwang paliutu ngao lujiu paliu khuga maniu-e, “Naliuniu degu 
phiukin gulo?” Paliuniu paokakge, “Rabbi yo, nang delam lungkin jiulo?” (Rabbi 
ladkeng rambaniu ‘Katipao’ chiubo-e). 

39Paniu paokakge, “Wangjiu phuilulo?” (Haise n-nien wanchak madai ningga-
e). Sichiujiu paliuniu pasai suilujiu paniu bambo bamse ngao lujiu sibo nai gasu 
pasai suitad mide. 

40Khang khat sira Simon Peter saikariupiu Andrew si-e. 

41Paniu pasingna Simon tu ngao lujiu din-e, “Aliuniu Messiah tu daolude.” 
(Paramba siniu Khrista chiubo-e). 

42Sichiujiu paniu Simon tu Jesu khuga puiwang-e. Jesu niu patu phuilujiu din-e, 
“John nahpiu Simon yo, chiudi natuse Cephas chiujiu kumine.” (Cephas chiubo 
haise Peter chiubo panai nchambo-e, paramba siniu Tudi chiubo-e). 

Jesu Niu Philip Nai Nathanael Tu Kubo 
43Pasaibo naise Jesu niu Galilee lam tadraleng kaden lujiu tadpadboga, paniu 
Philip tu daolujiu pakhuga din-e, “Asai suilulo.” 

44(Philip ra Andrew nai Peter niu lungbo bam Bethsaida gasu-e). 

45Philip niu Nathanael tu daolujiu din-e, “Tacheng-tajai ga Mose niu raokhaibo 
khatdi phaimiukakung mainiu raokhaibo patu aliuniu daolude, para Nazareth 
ga bambo Joseph nahpiu Jesu si-e. 

46Nathanael niu din-e, “Nazareth gasu wa kawibo padlu buima?” Philip niu 
paokakge, “Wanglo, phui matailo!” 

47Nathanael niu pakhulam wangkinbo Jesu niu ngao lujiu din-e, “Haiga Israel 
mai masan siakbo piu bamme. Pakhuga kamaobo wa khatdi ha-e!” 

48Nathanael niu pakhuga maniu-e, “Degasu nangniu atu silu jiulo?” Jesu niu 
paokakge, “Philip niu natu kubo masuang, nangniu ndutbang hangga chapjiu 
bambo gasu Iniu natu ngaokhai mibo-e.” 

49Nathanael niu paokakge, “Katipao yo, nangra Tingwang Nahpiu, Israel mai 
Wangpiu si-e.” 

50Jesu niu pakhuga din-e, “Nang ndutbang hangga chap bamme chiujiu Iniu 
dinbo donniu nang malum jiuma? Nangniu haisuang kadibo ngao sune!” 

51Sichiujiu paniu paliu khuga din-e, “Iniu naliu khuga pachang paling dinbo-e, 
Tinggen nkhamse lepadbo khatdi Tingwang mazadung siniu Nahpiu riga kiu-
khangjiu bambo naliu ngao sune.” 

John 2 

Cana Ga Tanao Magiangbo 
1Jengnia saiga Galilee ga bambo Cana namdiga tanao magiangbo khat bamme. 
Siga Jesu puidi wang bamme, 

2siga Jesu nai pakhommaidung tudi kukhaide. 

3Sichiujiu mumjawse hamiboga Jesu khuga papuiniu din-e, “Paliugu mumjawse 
loimide.” 

4Jesu niu paokakge, “Apui yo, Iniu degu kamralo chiubo nangniu dinra makge. 
Aleng pawan wangtang makha-e.” 

5Siga Jesu pui siniu kavang maidung khuga din-e, “Paniu naliu khuga dinbo hina 
kamkhai bilo.” 

6Jehudi maigu tacheng saisuijiu khiu masanbo thiak bamme, sijengniu siga 
tadui karung charuk bamme; karung khatse wa madatpiang kai khat kumbo 
ngutsui kamme. 

7Jesu niu kavang maidung khugase din-e, “Haibo karungdungse tadui maliphui 
khailo.” Siga paliuniu pawongcheng tangbo tadui maliphui khaide. 

8Siga paniu paliu khuga din-e, “Tuhoira taduise tamnakha thuaklujiu machapiu 
situ pikhai bilo.” Sichiujiu paliuniu taduise thuaklujiu pakhuga pikhaide. 

9Tuhoira paniu machanbo tingga sibo duise mumjaw mawui mide; mumjaw 
haise ndechiu wangbo gulo chiubo para silu makge, (chiudi kavangdung sira 
sibamme). Siga paniu naopaopiu situ kulujiu din-e, 

10“Mai hinaniu sak kawibo jawse raiboga njanbo-e, sichiujiu chagiangmai siniu 
sak maniu mibo sainiu wiju makbo jawse njanbo-e. Chiudi nangra tuhoi tangbo 
sak wibo jawse khai bamkha-e!” 

11Galilee ga bambo Cana gasu Jesu niu pagu raithubo tasibo tien hai thiukhai-e. 
sichiujiu paniu pakendise madukhai-e, sichiujiu pasingnamaidung nai 
pakhommaidung siniu patu malum mide. 

12 Haibo saiga, Jesu niu papui nai pasingnadung khatdi pakhommaidungtu 
Capernaum lam maluang wanglujiu, siga pakak khat bamkhai mide. 

Jesu Niu Charaky Ga Tadbo 
(Mt 21.12-13; Mk 11.15-17; Lk 19.45-46) 

13 Tuhoira Kenpadbo Ngee hai nawang mide, sijengniu Jesu niu Jerusalem lam 
tadde. 

14Charaky lungga paniu matom-kabui, milydung khatdi kaphinadung jonjiu 
bambo khatdi rangkang nkhiakjiu bammaitu daode. 

15Siga paniu phenlubo chariang siniu thinlujiu Charaky lungga khaoring hinatu, 
matom-kabui khatdi milydung hinatu hapad sude, khatdi rangkang nkhiakjiu 
bam maigu pakaidungse tun makhum-tun masijiu rangkangse phe- mara mide. 

16Sichiujiu kaphina jonmaidung khuga chamtan thiujiu din-e. “Haigasu lupad 
milo! Apiu ky haitu ka-alibo bam pithiu khai tulo.” 

17Siga pakhommaidung siniu Masanbo ariakga dinkhai bambose maning taode, 
“Oh, Tingwang, nakyga Iniu kahumbo haise alungga chami kumjiu tao-e.” 

18Siga Jehudi maigu apaimaidung siniu paokakjiu haichiu maniu-e, “Haikumbo 
ngam kamra nangniu ndegu tasibo aliutu lenkhai ngamlo?” 

19 Jesu niu paokakge, “Haibo Raky hai rathon milo, Iniu jengsum lungga thiulan 
lubui-e.” 

20Siga paliuniu maniu-e, “Nangniu haise jengsum lungga thiulan lubui-e ma? 
Haibo Raky hai thiuboga takum atai-je-charukkiu ngutkhai mibo-e. 

21Chiudi Jesu niu dinbo sira papum raky lamga dinbambo-e. 

22Sichiujiu paniu shailujiu ringsulan miboga pakhommaidung siniu haise paniu 
dinmibo si-e chiubo maningtao lude, khatdi Masanbo ariak nai Jesu niu dinbo 
situ malumde. 

Jesu Niu Chamaina Lunlungtu sibo 
23Kenpadbo Ngee tingga Jesu niu Jerusalem ga bambo lon tasibo ngam 
kamkhaibo ngao lumai kakeng khaniu patu malum mide. 

24Chiudi Jesu ra paliutu malumkhai makge, palamra paniu paliu mathiutu 
sibamme. 

25Paliu lamga mai khatniu pakhuga dinkhaira pageng ha-e, palamra paliu 
mathiu lungchunse paniu sikam bamme. 

John 3 

Jesu Nai Nicodemus 
1Jehudi maigu jupao khat pazanniu Nicodemus chiu kubo, Pharisee mai khat 
bamme. 



1833 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

2Naikhat nchun paniu Jesu khuga wanglujiu din-e, “Rabbi yo, nangra Tingwang 
niu langwangbo katipao khatle chiubo aliuniu si-e; palamra Tingwang niu patu 
maluang khaibi maksai nangniu kamkhaibo tasibodung hai kamlu lakge.” 

3Jesu niu paokakge, “Iniu nakhuga pachang paling dinbo-e, mai khatniu mana 
kasan lanlu maksai Tingwang gu Chawangdihga ngutlu lakge.” 

4Nicodemus niu maniu-e, “Dechiujiu katingmai khatniu mana kasan lanlu ralo? 
Paniu wadao khatdi papui wonlungga ngutlan silakge, sichiujiu mana lonnia 
lulakge.” 

5Jesu niu paokakge, “Iniu nakhuga pachang paling dinbo-e, mai khatniu tadui 
nai Hiupuina gasu mana kasanlu maksai, Tingwang gu Chawangdihga ngutsi 
lakge. 

6Chamai gasu manabose chamai-e, chiudi hiupuina gasu manabose Hiupuina-e. 

7Nang mana kasanlan rabo-e chiujiu Iniu dinboga nasuang hami mane. 

8Tingkai siniu hunkhai nibo lam hunkhai-e, sise nangniu pakhuan ronna chiu-
e, chiudi sise delam suniu, delam hunkhai bamlo chiubo nang simakge. 
Hiupuina gasu mana lumai hinadi sikumbo-e.” 

9Nicodemus niu maniu-e, “Haise dechiujiu padngam ralo?” 

10Jesu niu paokakge, “Nangra Israel maigu katipao kadibo khatle, chiudi haise 
nang simak jiuma? 

11Iniu nakhuga pachang paling dinbo-e: Aliura kasibo dinbo-e, khatdi ngao 
lubose dinbo-e. Chiudi aliugu champao haitu naliuniu lukhaini makge. 

12Haibo kadihgu lamga Iniu dinboga naliuniu atu malum maksai, Iniu tinggen 
lamga dinsai dechiujiu naliuniu malumlu ralo? 

13Khatdi tinggen lamsu kiubo Nahpiuse makjiu mai khatdi tinggen lam khang 
makge.” 

14 Mose niu ramjingga tanaaginiu kambo kaniutu jumaseng khai mibo kumjiu 
Chamai Nahpiu tudi jumaseng surabo-e. 

15Sichiujiu patu malummai hina tingtheng ringbo ngao lune. 

16Palamra Tingwang niu kadihpiri haitu haijiukha kungbo donniu panah 
pumlibo situ pikhai bide, sichiujiu patu malum lumai hina shaimakjiu tingtheng 
karingbo daolura leng-e. 

17Palamra Tingwang niu Nahpiu situ kadihpiri haitu ladjan thiura langkhaibo 
makge, chiudi haisitu rankhai raleng-e. 

18Mai khatniu Nahpiu situ malum lusai patu ladjan thiu lakge, chiudi mai 
khatniu patu malum maksai ladjan thiuloi mibo-e, palamra paniu Tingwang 
Nahpiu pumlibo situ malum makbo donniu-e. 

19Haichiujiu ladjan thiu rabo-e. sisera kabenbo siniu kadihpiriga wang-e chiudi 
maidung siniu kabenbotu suang tamiubo situ masenne, palamra paliu 
tienkamse kasabo donniu-e. 

20Mai khatniu kasabo tien kamsai paniu kabenbo situ mareng mibo-e, palamra 
pagu tienkam kasabose madu padni makge. 

21Chiudi kamajibo kam maidung siniu kabenboga wang-e, sichiujiu kabenbo 
siniu pagu tienkamse Tingwang kadin piubo-e chiubo madulen raleng-e. 

Jesu Nai John 
22Haibo sai, Jesu niu pakhommaidungtu puilujiu Judaea ramlungga tadde, siga 
paniu paliutu maluang bam khaide, khatdi tadui nphum khaide. 

23John di Salim gasu diumakbo Aenon kubo bamga tadui nphum khaijiu 
bamme, palamra siga tadui kengbamme. Maidung siniu pakhuga wang karenjiu 
bamme, sichiujiu paniu paliutu tadui nphum khai-e. 

24(Haise John tu kavangkyga khai makhabo suang-e). 

25Jehudimai khangsianiu John gu pakhommaidung khuga tacheng saisuijiu kam 
masanbo lamga arijiu bamme. 

26Sijengniu paliuniu John khuga tadlujiu haichiu din-e, “Katipao yo, nangdi 
maningtao bamdi sui-e, chiubora Jordan gu tingbanglam nangniu dinkhai mibo 
piuse, tuhoira padi tadui nphum khaijiu bamme, sichiujiu mai hina pasai sui 
mide!” 

27John niu paokakge, “Tingwang niu patu pikhaibi maksai mai khatniudi kam 
ngam lakge. 

28Naliu pumsiakniu agu jengdin thiu bambo-e, chiubora ‘Ira Messiah se makge 
chiudi pamasuangga atu langkhaibo-e.’ 

29Naopaopuise naopaopiu leng-e chiudi naopaopiu kahmaidung pamungga 
chap bammai siniu, naopaopiu khuan chiuboga paliu chun wi-e. Haichiujiu agu 
chunwibo hai wiphu lubui-e. 

30Ira nkhin kiubi-bi mine,chiudi para nkiukhangbi-bi rabo-e.” 

Tinggen Lamsu Wangbo 
31Tinggen lamsu wangbo piuse mathiu suang di-nkiu-e, kadihpiriga lungmai 
hinase kadih gu-e, khatdi kadihpiri lamga dinbo-e; chiudi tinggen lamsu 
wangbo para mathiu suang nkiubo-e. 

32Para ngaolubo nai chiulubose dinbo-e, chiudi pachamse mai khatniudi lukhai 
makge. 

33Sichiudi pacham lukhai mai hinaniu Tingwang ra majibo-e chiujiu lukhaibo-
e. 

34Tingwang niu langkhaibo paniu Tingwang ladkengse dinbo-e, palamra 
Tingwang niu pagu Hiupuina kaphuibose paleng pikhai-e. 

35Papiuniu Nahpiu situ lungsabo jengniu pumtan hinase paleng pikhai bibo-e. 

36Mai khatniu Nahpiutu malum lusai tingtheng karingbo daolune; mai khatniu 
Nahpiutu malum maksai tingtheng karingbose daolakge, chiudi Tingwang gu 
sajai hangga bamme. 

John 4 

Jesu Nai Samaria Maipui 
1Jesu niu John suang pakhommai keng nkiu mide, khatdi tadui nphum khai 
maidung keng mide, chiujiu Pharisee maidungniu chiude. 

2(Pachang siakra pakhommaidung siniu sangnu, Jesu papum siakra mai 
khattudi tadui nphum khai makge). 

3Jesu niu haibo chamse chiuluboga, paniu Judaea phutlujiu Galilee lam malan 
khai mide. 

4Sichiujiu pagu npuise Samaria kenjiu tadra padde. 

5 Samaria ramlung gase Sychar chiubo namdi, Jacob niu panah Joseph leng 
pikhaibo luzam gasu watheng makbo gase paniu wangde. 

6Jacob akhunse siga bamme, Jesu niu npui tad jengniu, magenthiu mibo jengniu 
akhun munggase ntao mathak khaide. Haise niending tingga-e. 

7Siga Samaria maipui khat tadui thuakra mengde, siga Jesu niu pakhuga din-e, 
“Tadui sak khaira aleng khelo.” 

8(Pakhommaidung sira katiu liuraleng namdi lamse tadmibo-e). 

9 Maipui siniu paokakge, “Nangra Jehudi mai-e, Ira Samaria mai-e, dechiujiu 
nangniu akhuga tadui sakra khengjiulo?” (Jehudi maidungra Samaria mainiu 
thinbo kuang-piang gasu wa tiu aruang makbo-e.”) 

10Jesu niu paokakge, “Tingwang niu pibo kalense, khatdi nakhuga tadui sak 
khaira kheng bambo patuse nangniu sisai, nangniu pakhuga karingbo duise 
pikhaira nangniu khengbam rabo-e.” 

11Maipui siniu Jesu khuga din-e, “Paohubo, nakhuga thuakrabo piangdi ha-e, 
khatdi akhun haira sukge. Nangniu delamsu karingbo duise daolu ralo? 

12Aliu pao Jacob niu akhun hai aliuleng pikhaibo-e; sichiujiu panahmaidung 
khatdi patom pabuidung hinaniu haise sakjiu bambo-e. Nang, Jacob suang di-e 
chiujiu maning jiuma?” 

13Jesu niu paokakge, “Haibo akhun gasu sakmai hinara charilan rabo-e. 

14Chiudi Iniu pikhaibo dui sakmai hinara wadaodi charilan lakge. Iniu pikhai 
rabo dui sira palung gasu duipin thiujiu ringbo duise patu pikhaijiu, tingtheng 
karingbose thiumi rabo-e.” 

15Maipui siniu din-e, “Paohubo yo, sibo duise atu pikhai khelo! Sichiusai Iniu 
wadaodi charilan lak mine khatdi tadui thuakra haiga menglanta mine.” 

16Siga Jesu niu pakhuga din-e, “Sichiusai tadlujiu nakinatu kulujiu wanglo.” 

17“Akina ha-e,” chiujiu paniu paokakge. Jesu niu paokakge, “Nakina ha-e chiujiu 
nangniu dinbose maji-e. 

18Sichiudi nangniu khang mangiu khuga lungkhai mide, sichiujiu tuhoi nangniu 
maluang lung bambose nakina kachang siakbo makge. Nangniu akhuga 
majibose dinbo-e. 

19Maipui siniu din-e, “Paohubo, nang hai phaimiukakung khatle chiubo I silude. 

20Aliu Samaria mai pao-peh mainiu haibo luongri gasu Tingwang tu kahumme, 
chiudi naliu Jehudi maidungniu Jerusalem gasu Tingwang tu kahum rabo-e 
chiujiu din-e.” 

21Jesu niu pakhuga din-e, “Maipui yo, atu malum lulo, maidungniu haibo luongri 
gasu maksai Jerusalem gasu Papiu situ kahummak rabo wanse wang kinne. 

22Naliu Samaria maidungniu detu kahum kinbolo chiubo naliuniu sisiak makge, 
chiudi aliu Jehudi maidungra aliuniu kahum kinbo patu si-e. Palamra juringbo 
haise Jehudi mai khugasu wangbo-e. 

23Chiudi pawanse wang kinne, wangdi wang bamde; maidung siniu Papiu situ 
Hiupuina gu pumtan gasu kahum rabo-e, khatdi paniu lunibo kumjiu majibo 
gasu kahum rabo-e. 

24Tingwang sira Hiupuina-e, khatdi patu kahum mai siniu Hiupuina ga khatdi 
majiboga patu kahum rabo-e.” 

25Maipui siniu pakhuga din-e, “Messiah wangkinne chiubo I si-e, sichiujiu paniu 
wangsai, paniu wahina aliu khuga dinkhaibi rabo-e.” 

26Jesu niu paokakge, “I hai pah si-e, natu npao bambo I si-e.” 

27Sibo wan-gase pakhommaidungse wangde, khatdi paniu maipui situ npao 
bamniubo ngaoboga paliu suang hamide. Chiudi paliu mai khatniudi paniu, 
“Degu luni jiulo”, maksai “Nang dekamjiu patu npao bam jiulo?” chiu maniu 
makge. 

28Siga maipui siniu paduikhiu khaidiak lujiu namdi lamse wangjiu maidung 
khuga din-e, 

29“Khe, meng phui matailo, Iniu kammibo hinase din madukhai bibo piu khat 
bamme. Pahai Messiah kubo piu sima?” 

30Sijengniu paliuniu namdi gasu mengjiu Jesu tu phuide. 

31Sibo wan-gase pakhommaidung siniu Jesu tu katiu tiura din-e, “Katipao yo, 
poinagadi tiukhailo.” 

32Siga Jesu niu paokakge, “Naliuniu simakbo agu tatekse bamme.” 

33Sijengniu pakhommaidung siniu paliu ronna dinsude, “Mai khatniu paleng 
katiu phungwang khaibi jiuma?” 

34Jesu niu paliu khuga din-e, “Agu tatek sira atu langwangbo pagu chunning nai 
patiense kamloi rabo si-e. 

35Naliuniu haichiu dinbo bamme, ‘Chahiu madai bamlujiu atiatne,’ chiudi Iniu 
naliu khuga dinbo-e, luzamse ngang phuilo, chamiuse atiat raleng min maren 
bamde! 

36Atiatra lankhaibo maileng chaphijeng pirabo-e, sichiujiu kagebo piu siniu 
tingtheng karingbo leng miusy khom madui-e; sichiujiu lingkhaibo piu nai 
gewangbo piuse chunwi macham rabo-e. 

37Kadinchamse maji-e, ‘Mai khatniu lingkhai-e, mai khatniu gewang-e.’ 

38Naliuniu tenkhai makbo luzamga, maidungniu tenkhaibo luzamga Iniu 
naliutu langkhai-e, sichiujiu paliu tienkam gasu naliuleng genglu rabo-e,” 

39Sichiujiu sibo namdiga bammai Samaria mai kakeng khaniu Jesu tu malum 
mide, palamra maipui siniu haichiu dinbo jengniu, “Iniu kammibo hinase din 
madukhai bi-e.” 

40Sijengniu Samaria maidung siniu pakhuga wangjiu paliu khuga manai khaira 
kheng-e, sichiujiu Jesu niu siga jengnia manai khaide. 

41Pacham gasu maidung kengkha malum mide. 

42Sijengniu paliuniu maipui khuga din-e, “Tuhoira aliuniu malum lude, haise 
nangniu dinbo jengniu makge; paniu dinbo champaose aliuniu chiulujiu, pahai 
kadihpiritu Ranpao-e chiubo aliuniu pachang palingjiu silude.” 

Jesu Niu Chakampao Khat Nahpiutu Wikhaibo 
43Siga jengnia manaikhai lubo sai, Jesu Galilee lam tad mide. 

44Palamra paniu haichiu din-e, “Phaimiukakung situ pakiluong gara chakhuang 
thiu makge.” 

45Paniu Galilee ga wangboga maidung siniu patu lukhai-e, palamra paliuniu 
Kenpadbo Ngee leng Jerusalem ga tadbo tingga, changee kak lungga paniu 
kamkhai mibo hinase ngaolude. 

46 Sigasu Jesu niu Galilee ga bambo Cana, paniu tadui gasu mumsy-jaw pi mawui 
khaibo bam gase tadlan mide. Capernaum ga bambo dithinpao gu chakampao 
khat nahpiu marajiu bamme. 

47Jesu se Judaea lamsu Galilee ga wangkinne chiubo paniu chiulujiu, pakhuga 
wangjiu Capernaum ga wangjiu panah marajiu shaira kumjiu bambotu piwi 
khaira kheng-e. 

48Jesu niu pakhuga din-e, “Tasibo khatdi maisuang habo ngamse ngaolu maksai 
naliu mai khatniudi malum lakge.” 

49Chakampao siniu paokakge, “Katipao yo, anahse shai makhaga wangjiu patu 
wikhailo.” 

50Jesu niu pakhuga din-e, “Tadsulo, nanahse ringlu rabo-e.” Sibo piu siniu Jesu 
ladtu malum lujiu tad mide. 

51Paniu npuikiga tadkinbo lon pavangmai patu meng daojiu din-e, “Nanahse 
wimide ringlu rabo-e.” 

52Dekumbo wansiak gasu ngenase wimi jiulo chiujiu paniu paliu khuga maniu-
e. Paliuniu paokakge, “Danai wanchak khat ningga kakhunbose wimibo-e.” 

53Siga papiu siniu danai sibo wansiakga Jesu niu pakhuga, “Nanahse ringlu 
rabo-e,” chiujiu dinbo situ maning taode. Sijengniu pakikhunmai mathiu malum 
mide. 

54Haise Jesu niu Judaea lamsu Galilee ga wangbo saiga kamlon niabo tasibo si-
e. 

John 5 

Ajai Gasu Wikhaibo 
1Haibo sai, Jesu niu Jerusalem lam changi raleng tadde. 

2Jerusalem gase Mily Rengmun mungga, kahun mangiu bambo ajai khat, 
Hebrew mai lad gasu Bethzatha kubo bamme. 

3Sibo kahun gase kamara maidung, pamik katiatmai, paphi-paben katangmai 
khatdi papum-phan kashaimai jibam karenne. (Paliuniu taduise malai rabotu 
khuanjiu bamme. 

4Palamra pakak kakga, taduise kam malai khaira Rapiu gu maza khat kiu-e. Siga 
taduise kam malai khaiboga tadui jiuga ngutrai thubo piuse parapot wilu-e). 

5Siga maipiu khat takum samriuje-tachatkiu marawang mibo piu khat bamme. 

6Paniu siga jibambo khatdi pating kathengkha marajiu bambo-e chiubose Jesu 
niu silujiu pakhuga maniu-e, “Nangdi wikhaini jiuma?” 

7Kamarabo piu siniu paokakge, “Paohubo yo, taduise thin malai khaigap 
chiuboga, atu ajai gase jukhaira mai hajiu bambo-e. Iniu ngutra matan bamboga 
mainiu asuang ngutraimi mijiu bambo-e.” 

8Jesu niu pakhuga din-e, “Nazise ponlujiu tad sulo.” 

9Sibo piuse winuang mide; sichiujiu pazise ponlujiu tad mide. Haise Tabamnai 
padmibo-e, 

10sijengniu Jehudi maigu apaimaidung siniu wimibo piu khuga din-e, “Haise 
Tabamnai-e, nangniu nazi pon lujiu tadkinbose aliugu Tacheng-tajainiu 
suimakbo-e.” 

11Siga paniu paokakge, “Atu wikhai bibo piu siniu azi ponlujiu tadsulo chiujiu 
atu dinkhai bibo-e.” 

12Paliuniu pakhuga maniu-e, “Saolo, haikumbo ngam kamra nakhuga dinkhai 
bibo piuse?” 

13Chiudi wimibo piu siniu Jesu se saolo chiubo simakge, palamra siga chamai 
kengkha bambo-e, sichiujiu Jesu ra tadmibo-e. 

14Pakak khat saiga, Charaky lungga Jesu niu patu adao lujiu din-e, “Phuilo, 
tuhoira nang wimide; sijengniu nuan kamlan talo, sichiu maksai nakhuga 
haisuang kasa padbo sui-e.” 

15Sigasu sinapiu siniu, Jehudi maigu apaimaidung khuga patu wikhai bibo piuse 
Jesu niu-e chiubo wang paokhaide. 

16Sichiujiu paliuniu Jesu tu kam mathadra kamsude, palamra paniu wikhai 
bibose Tabamnai-e. 

17Jesu niu paliu khuga din-e, “Apiuse pawan machang changam kamjiu bambo-
e, sijengniu Idi kamjiu bamrabo-e.” 

18Haibo cham jengniu Jehudi maigu apaimaidung siniu Jesu tu kamshatra 
rangsude. Palamra Tabamnai gu tacheng-tajai paniu kampangbo ronna makjiu, 
paniu Tingwang tu Papiu siakge chiu lukhaijiu, Tingwang tu pagu machamleng 
lukhai-e. 

Nahpiu Gu Pumtan 
19Sijengniu paliu khuga Jesu niu din-e, “Iniu naliu khuga pachang paling dinbo-
e: Nahpiu siniu wadaodi pamaning ngam kamsi lakge; paniu Papiu maning 
ronna Papiu ngamkam saisuijiu kambo-e. 

20Palamra Papiuniu Nahpiu situ lungsabo jengniu paniu kambambo hina 
lenkhai bi-e. Paniu haisuang kadibo kamra lenkhai bine, siga naliu suang 
hasune. 

21Papiu siniu kashai maitu piringsu khaibo kum, khatdi karingbo ringting 
pikhaibo kum, Nahpiu siniudi paniu pikhai nimai khuga karingbo ringtingse 
pikhai rabo-e. 

22Papiu siniu mai khat tudi paronna ladjan thiu makge, Nahpiu siniu ladjan 
thiura paniu pumtan hina pikhai mide. 

23Sijengniu mai hinaniu Papiu tu chakhuang thiurabo kumjiu, Nahpiu tudi 
chakhuang thiurabo-e, Nahpiu situ chakhuangthiu makbo mai hina, patu 
langkhaibo Papiu tu chakhuang thiu makbo-e. 

24“Iniu naliu khuga pachang paling dinbo-e: mai khatniu alad chiulujiu atu 
langkhaibo patu malum lumai hina tingtheng ringbo daolune. Patuse ladjan 
thiura hamide, chiudi kashaibo gasu karingbo lam kenpad mide. 

25Iniu naliu khuga pachang paling dinbo-e: pawanse wang kinne, khatdi wang 
bamde, kashaimai siniu Tingwang Nahpiu khuanse chiusune, khatdi chiulu mai 
hina karingbo daolune. 

26Papiuse karingbo phibangbo kum, paniu Nahpiu tudi karingbo phibang leng 
damkhai mibo-e. 

27Sichiujiu paniu Nahpiu situ ladjan thiura pumtan pikhai mide, palamra pase 
Chamai Nahpiu si-e. 

28Haiga naliu suang hami tulo, palamra kashaimai siniu pakhuan chiurabo 
wanse wangkinne. 

29Sichiujiu paliu raw gasu paliuse npad rabo-e, kawibo tenkhai mibo maidung 
siniu ringsu lanjiu lungbam mirabo-e, kasabo tenkhai mibo maidung siniu 
ringsu lanjiu ladjan thiurabo-e. 

Jesu Lamga Jengdin 
30“Iniu aronna amaning wadi kam makge, Tingwang niu dinkhaibo kumjiu Iniu 
ladjan thiubo-e, sijengniu agu ladjan hai majibo-e, palamra Iniu machunbo 
makjiu, atu langkhai bibo pamaning kambo-e. 

31“Iniu alamga dinsai, aladse maji makbo-e. 

32Chiudi alamga jengdin thiubo piu bamme, sichiujiu paniu dinbose majibo-e 
chiubo Iniu si-e. 

33Naliuniu John khuga naliu walang tadmaitu langkhai-e, sichiujiu pase 
kamajibo lamga dinbo-e. 

34Mai khatgu jengdintu Ira dinbo makge, chiudi naliuniu juringbo daolura Iniu 
dinbo-e. 

35John sira chamibung khat matao lujiu sanben khaibo kumbo-e, sichiujiu 
naliuniu pabiu situ pakak khat leng ronna masenbo-e. 

36Chiudi John niu pikhaibo suang kadibo haiga agu jengdin bamme: Iniu kambo 
haise, Apiuniu atu pikhaibo khatdi alamga din bambose madu khaibo-e. 

37Sichiujiu atu langkhai bibo Apiuniu alamga jengdin thiujiu bambo-e. Naliuniu 
pakhuandi chiu matai mak, pazudi ngao matai makge. 

38Sichiujiu naliuniu pachamse naliu lungga lukhai makge, palamra patu 
langkhai bibo piutu naliuniu malum makge. 

39Naliuniu tingtheng karingbo daolura chiujiu Masanbo ariak kati-e. Sichiujiu 
Masanbo ariak hainiu alamga din bambo-e! 

40Sichiudi naliura karingbo lura akhuga wang makge. 

41“Chamainaniu thuonbo tu Ira phiubo makge. 

42Chiudi naliu dekumbo mailo chiubo I si-e, chiubora naliu lungchun gasu 
Tingwang tu lungsabo ha-e chiubo Iniu si-e. 

43Iniu Apiu gu pumtan jaojiu wangbo-e, chiudi naliuniu atu lukhai makge; 
chiudi mai khatniu pumtan jaojiu wangsai, patu naliuniu lukhai sune. 

44Naliu karainiu khat khattu thuonbotu naliura masenne, sichiujiu khatnaga 
bambo Tingwang khugasu kathuonbo tura naliuniu matan makge; sichiusai 
dechiujiu naliuniu atu malum ralo? 

45Sichiudi Iniu Apiu khuga naliutu ladjan thiune chiubo maningmi mane, chiudi 
naliuniu malumjiu bambo Mose siniu naliutu ladjan thiu rabo-e. 

46Naliuniu pachang siakjiu Mose tu malumsai, atudi malum rabo-e, palamra 
paniu alamga raokhaibo-e. 

47Chiudi paniu raokhaibose naliuniu malum maksai dechiujiu Iniu dinbo 
naliuniu malum siralo?” 

John 6 

Jesu Niu Chamai Sang Mangiutu Kikhaibo 
(Mt 14.13-21; Mk 6.30-44; Lk 9.10-17) 

1Haibosai, Jesu niu Galilee Ajai (maksai Tiberia Ajai kubo), hugen lamse kenpad 
lujiu tadde. 

2Paniu mara-sathiumai kakeng khatu wikhai bibo jengniu maidung mendi 
khatniu pasai suitad kin-e. 

3Jesu niu luongbut khatga pakhommaidungtu maluang lujiu ntao kiude. 

4Haise Kenpadbo Ngee leng pating nawang mibo-e. 

5Jesu niu ajangjiu phuiboga, maidung mendi khatniu pasai suikinbo ngao lujiu, 
paniu Philip khuga maniu-e, “Maidung haijiukha leng aliuniu delamsu katiu 
liulu ralo?” 

6(Paniu haise dinbora, Philip tu madiura chiubo sangnu paniu degu kamralo 
chiubo raijiu sibambo-e). 

7Philip niu paokakge, “Maidungniu poi-poina tiujiu tadi, rangkang kai nia 
manniu builakge.” 

8Pakhommai rong gasu mai khat Simon Peter saikariupiu, Andrew niu din-e, 

9“Uiga, piumainah khat khuga taruak pek mangiu nai chakhapek nia bamme. 
Chiudi siniu paliu mathiu tiubui lakge.” 

10“Maidung situ pijiu ntao khailo, “chiujiu Jesu niu paliu khuga dinkhaide. (Sibo 
bamse taphi li-e). Sichiujiu chamai sang mangiu kumbo ntao kiude. 

11Jesu niu taruak pekse thin lujiu, Tingwang tu thuonne, khatdi siga ntao 
bammai mathiu khuga jankhaide. Chakhapek sidi paniu sichiujiu njan khaijiu, 
paliuniu tiu kanithen tiura njankhai bide. 

12Paliuniu tiu magiu mibo saiga, paniu pakhommaidung khuga din-e, “Tiu 
kamalibo hina aliuniu kam maha makjiu khoi madui lankhe.” 

13Sijengniu paliuniu pakhiangna khomwang aruangboga, taruak pek mangiu 
gasu chamai sang mangiuniu tiu mali padbose chabeng kariu-je-niakiu phuibo 
khoi padde. 

14Jesu niu haikumbo tasibo ngam kamkhaibo ngaolu mainiu din-e, “Pachang 
siakjiu hainase kadihpiriga lungwangbo phaimiukakung khatle!” 

15Paliuniu patu manom minlujiu, paliu wang pi thiura kammibo silubo jengniu, 
Jesu niu paronna maluong lamse tadlan mide. 

Jesu Niu Tadui Riga Tadbo 
(Mt 14.22-33; Mk 6.45-52) 

16Chawan wangbo tingga, Jesu pakhommaidungse ajai lamse tadlujiu, 

17malee khatga tuanglujiu Capernaum lam malan mide. Nchun wangmide, 
chiudi Jesu se paliu khuga wanglan makha-e. 

18Siga tingthung katanbo wangjiu taduise hun kabuak sude. 

19Khommaidung siniu mathakbam sum maksai madai kumbo maleese rampad 
miboga, Jesu niu tadui rigasu malee mungga tadwangbo paliuniu ngao luboga 
nping charen mide. 

20Siga Jesu niu paliu khuga din-e, “Pingtulo, haise I-e.” 

21Siga paliuniu patu malee lungga lukhaide, sichiujiu paliuniu tadrabo bamgase 
wangtang nuang mide. 

Maidungniu Jesu Tu Phiubo 
22Pasaibo naise, maidung siniu ajai hugen khatlamse malee khat ronna 
bamdiak mibose maning taode. Jesu niu pakhommaidung situ phutkhai lujiu 
paronna tad mali mide chiubo paliuniu sibamme. 

23Rapiu niu thuonkiu lujiu maidungniu taruak tiukhai mibo bam Tiberia lamsu 
maleedung wang-e. 

24Sigase Jesu di, pakhommaidungdi ha-e chiubo paliuniu silujiu, paliugu malee 
lungga ngutlan lujiu Capernaum lam patu phiutad mide. 

Jesu Hai Karingbo Taruak Si-e 
25Paliuniu Jesu tu ajai hugen khat lamse adao luboga, pakhuga maniu-e, 
“Katipao yo, haiga nang dedaoniu wangjiulo?” 

26Jesu niu paokakge, “Iniu naliu khuga pachang paling dinbo-e: naliuniu atu 
phiubo lamra Iniu kamkhai mibo tasibo jengniu makge, chiudi naliuniu tiu 
kanithen tiukhai mibo taruak jengniu-e. 

27Sami rabo tatek jengniu matan mitulo, chiudi tingtheng ringbo tatek jengniu 
matan lulo. Haise Chamai Nahpiu siniu naliutu pikhai rabo tatek si-e, palamra 
Papiu Tingwang siniu suikhaibo madan si-e.” 

28Sijengniu paliuniu pakhuga maniu-e, “Tingwang niu lunibo aliuniu degu kam 
ralo?” 

29Jesu niu paokakge, “Tingwang niu naliu khugasu lunibo sira paniu langkhaibo 
patu malumbo si-e.” 

30Paliuniu paokakge, “Aliuniu natu malumra nangniu degu tasibo tenkhai jiulo? 
Nangniu degu kamkhai ralo? 

31Aliu paopeh mainiu ramjing gase manna tiu kamigu-e, sise Masanbo ariakga 
dinkhai kamigu-e, ‘Paniu tinggen lamsu paliuleng taruak pikiu khai mibo-e.’” 

32Jesu niu din-e, “Iniu naliu khuga pachang paling dinbo-e: Mose niu naliutu 
pikhaibo taruakse tinggen lamsu makge, sise Apiuniu pikhaibo, palingbo 
tinggen lamsu pikiubo taruak si-e. 

33Palamra Tingwang niu pikhaibo taruak sira tinggen lamsu kiubo Nahpiu si-e, 
sichiujiu paniu kadihpiritu karingbo pikhai-e.” 

34Paliu niu pakhuga maniu-e, “Katipao yo, sibo taruakse aliuleng pikhai tan-
tanlo.” 

35“I hai karingbo taruak si-e,” chiujiu Jesu niu paliu khuga din-e. “Akhuga 
wangbo paniu wadaodi mariulan lakge; khatdi atu malumbo paniu wadaodi 
charilan lakge. 

36Tuhoi Iniu naliu khuga dinbo-e chiubora naliuniu atu ngaolude chiudi malum 
makge. 

37Apiuniu atu pikhaibo hina akhuga wangrabo-e. Akhuga wangbo mai situ Iniu 
wadaodi hathon lakge. 

38Palamra tinggen lamsu Iniu kiubora amaning kamra kiubo makge, chiudi atu 
langkhaibo pagu maning kamra leng-e. 

39Sichiujiu haise pagu maning-e chiubora paniu atu pikhai bibo mai khatna tudi 
kam maha makjiu, chiudi kanambo naise paliu mathiutu piring khai raleng-e. 

40Palamra Apiuniu lunibo sira mai hinaniu Nahpiu situ ngao lujiu malum lumai 
hinatu tingtheng karingbo pikhai raleng-e. Sichiujiu kanambo naise Iniu paliutu 
piringsu khai lan rabo-e.” 

41Maidungse patu paliu lung amanta mide, palamra paniu din-e, “I hai tinggen 
lamsu kiubo taruak si-e.” 

42Sijengniu paliuniu din-e, “Hainase Joseph nahpiu Jesu si-e. Sichiu makma? 
Aliuniu papui nai papiutu si-e. Sichiusai, dechiujiu tinggen lamsu pah kiubo-e 
chiujiu tuhoi dinjiulo?” 

43Jesu niu paokakge, “Naliu lung pomjiu bam talo. 

44Atu langkhaibo Apiu niu aleng pikhai makbo mai khatniudi akhuga 
wanglakge, sichiujiu kanambo naise patu piringsu khai rabo-e. 

45Phaimiukakung maidungniu haichiu raokhai mibo-e, ‘Tingwang niu mai 
hinatu katikhaibi rabo-e.’ Papiu kadin piumai khatdi pakhu gasu katilubo mai 
siniu akhuga wang rabo-e. 

46Haisiniu Papiu situ mai hinaniu ngaolude chiubo makge, Tingwang khugasu 
kiubo paronna Papiutu ngaobo-e. 

47Iniu naliu khuga pachang paling dinbo-e: patu malummai pasiniu tingtheng 
karingbo daolu rabo-e. 

48I hai karingbo taruak si-e. 

49Naliu paopehmai siniu ramjingga manna tiulujiu shai mide. 

50Chiudi tinggen lamsu kiubo taruak tiulu mai sira shailakge. 

51I hai tinggen lamsu kiubo ringbambo taruak si-e. Naliuniu haibo taruakse 
tiulusai tingtheng ringrabo-e. Iniu pikhai rabo taruak sira atia-e, haise kadihpiri 
mainiu karingbo daolura Iniu pikhaibo si-e. 

52Sijengniu paliu lungpomjiu paliu ronna ari sude, “Haina siniu aliu tiura 
dechiujiu patia pikhai ralo?” 

53Jesu niu paliu khuga din-e, “Iniu naliu khuga pachang paling dinbo-e: naliu 
mai khatniu Chamai Nahpiu tiase tiu maksai, khatdi pajai sak maksai, naliuniu 
karingbose daolakge. 

54Mai khatniu atia tiu-e sai, khatdi chamtan sak-e sai pase tingtheng karingbo 
daolune; sichiujiu kanambo naise Iniu patu piringsu khaibi rabo-e. 

55Palamra atia hai palingbo tatek si-e, khatdi chamtan sira pachangjiu sakrabo 
si-e. 

56Atia tiu mai hina khatdi chamtan saklu mai hina akhuga bambo-e, khatdi Iniu 
paliu khuga bambo-e. 

57Ringbambo Piu siniu atu langkhaibo-e, sichiujiu pajeng gasu Idi ringbambo-
e. Sikumjiu atu tiulumai siniu ajeng ganiu ringrabo-e. 

58Sijengniu, haise tinggen lamsu kiubo taruak si-e, haise nda naliu pao-peh 
mainiu tiulujiu shaimibo taruak kumbo makge. Haibo taruak tiumai hinara 
tingtheng karingbo daolu rabo-e.” 

59Jesu niu haise Capernaum maduikyga katikhaijiu dinkhai mibo-e. 

Tingtheng Karingbo Ladkeng 
60Haise pasai suikin maidung siniu chiuluboga, haichiu din-e, “Haibo katikhaise 
kungchang-kung-e. Saoniu haikumbotu nking ngamlu ralo?” 

61Paliu ronna haibo lamga arijiu bambose Jesu niu silujiu paliu khuga din-e, 
“Haisiniu naliu phi masuibo bamjiu ma? 

62Sichiusai, Chamai Nahpiu siniu karaiga paniu bambo bamga malanwang 
misai naliu dechiu ralo? 

63Karingbo pikhaibose Tingwang gu Hiupuina-e, chamaina pumtan sira pageng 
wadi ha-e. Iniu naliu khuga dinbo hainiu naliu khuga Tingwang gu karingbo 
Hiupuina pikhaibo-e. 

64Chiudi naliu khangsia maira malum makge.” (Karai gasu malummak rabo 
khatdi patu jonrabo situ Jesu niu sibambo-e). 

65Sichiujiu paniu dinsan kiu-e, “Haijeng gasu Iniu naliu khuga dinkhai mibo-e, 
chiubora Papiu siniu suikhaibo makjiu mai khatnadi akhuga wanglu lakge.” 

66Haijengniu, Jesu saisui kinmai kakeng kha malan mide, khatdi pasai suita 
mide. 

67Sijengniu paniu pakhommaidung khang kariu-je-niakiu khuga maniu-e, 
“Sichiujiu naliudi tadmini jiuma?” 

68 Simon Peter niu paokakge, “Rapiu yo, aliu sao khulam tadkhai ralo? Nakhuga 
tingtheng karingbo ladkengse bambo-e. 

69Sichiujiu, nang hai Tingwang khugasu wangbo Masanbo Khatnakhabo si-e 
chiubo, tuhoira aliu malum mide.” 

70Jesu niu paokakge, “Iniu naliu khang kariu-je-niatu kadakhai mibo makma? 
Chiudi naliu khang khatra Satan khuga sude!” 

71Paniu haise Simon nahpiu Judas Iscariot lamga din bambo-e. Palamra Judas 
hai pakhommaidung khang kariu-je-niakiu ruangga bamdi patu jonrabo-e 
chiubo paniu si-e. 

John 7 

Jesu Nai Pasingna Maidung 
1Haibo saiga, Jesu niu Galilee lam nbin tadde, paniu Judaea lam nbin tadrao 
mide, palamra Jehudi maigu apaimaidung siniu patu kamshatra rangmide. 

2Haise Miusan Ngee ting namide, 

3sijengniu Jesu singna maidung siniu pakhuga din-e, “Haibo bam phutlujiu 
Judea lam tadlujiu, nangniu kambambose nasai kasui maidung situ lenkhai bilo. 

4Mai khatniu patu pijiu kasimai thiukhai nisai, paniu kambambose nbai lakge. 
Sichiujiu nangniu kam bambo hinase kadihpiri pakhiangnatu pisimi sulo!” 

5(Pasingna maidung katangna patu malum makge). 

6Jesu niu paliu khuga din-e, “Aleng pawan wangtang makha-e. Pawan haise 
naliu lengra sui kamme. 

7Kadihpiri siniu naliutu mareng makge, chiudi atura mareng-e. Palamra haibo 
npuise sa-e, chiujiu Iniu din bambo-e. 

8Changee raleng naliu tadsulo, Ira haibo ngee gara tadlakge, palamra pawanse 
aleng wangtang makha-e.” 

9Haichiu paniu dinkhai lujiu Galilee ga pah bammide. 

Miusan Ngeega Jesu 
10Pasingna maidungniu changi raleng tadmibo saiga, Jesu niu madumakjiu, 
mahinjiu tadde. 

11Changi gase Jehudi maigu apaimaidung siniu Jesu tu phiujiu bamme. Paliuniu 
maniu-e, “Pah delam bammi jiulo?” 

12Maidung siniu palamga ladtum karenjiu bamme, khatdi khangsianiu din-e, 
“Para kawimai-e.” Maidung khangsianiu din-e, “Makge, paniu maidungtu jumao 
kammi lajiu bamme”. 

13Chiudi mai khatniudi madujiu din makge, palamra paliuniu Jehudi maigu 
apaimaidungtu ping-e. 

14Changeese loisu rabo tingga Jesu niu Charaky lungga ngutlujiu katikhai sude. 

15Siga Jehudi maigu apaimaidungse paliu suang hamide, sichiujiu paliuniu din-
e, “Hainase wadaodi kati matai makge, chiudi dechiujiu haijiukha paniu silu 
jiulo?” 

16Jesu niu paokakge, “Iniu katikhaibo haise amaning makge, chiudi atu 
langkhaibo Tingwang khugasu wangbo-e. 

17Tingwang niu lunibo kamni mai siniu, Iniu katikhaibo hai Tingwang gasu ma 
maksai amaning gasu ma chiubo sira-e. 

18Mai khatniu pamaning cham dinsai, paronna pamaken dira matanbo-e. 
Chiudi patu langkhaibo pamaken dira matan bamsai para ka-nchang mai-e, 
khatdi pakhuga kamaobo wadi ha-e. 

19Mose niu naliuleng Tacheng-tajaise pikhai mibo makma? Chiudi naliu mai 
khat niudi Tacheng-tajaise majai makge. Dekamjiu naliuniu atu kamshatra 
matanbam jiulo?” 

20Maidung siniu paokakge, “Nakhuga rasa bambo jengniu-e! Saoniu natu 
kamshatra matan jiulo?” 

21Jesu niu paokakge, “Iniu tasibo khat kamme, siga naliu mathiu suang ha-e. 

22Naliu nahdungtu chagi romra Mose niu chamtan pikhai-e (haise Mose niu 
makge, chiudi naliu pao-peh mainiu kamsubo-e), sijengniu naliu nahmaitu 
Tabamnai naliuniu chagi romme. 

23Nahmai khattu Tabamnai chagi rombo siniu Mose gu Tacheng-tajai kampang 
maksai, Iniu mai khattu Tabamnai piwi khaisai, dekamjiu naliuniu atu naliu 
lung pomjiulo? 

24Lenlam suniu ladjan thiu tulo, chiudi majibo siniu ladjan thiu lulo.” 

Pahai Messiah Sima? 
25Jerusalem ga bammai khangsianiu din-e, “Apaimaidungniu kamshatra 
phiukinbo hai patu makma? 

26Phuilo! Pah mathiu ruangga chalad din bamme, chiudi paliuniu wadi din 
makge! Pachang siakjiu pahai Messiah si-e chiujiu paliu silu jiuma? 

27Chiudi Messiah niu wangbo naira mai khat niudi pah delamsu wangjiulo 
chiubo silakge. Hainara delamsu wangjiulo chiubo aliuniu sibamme.” 

28Jesu niu Charaky lung gase pakhuan tanjiu katikhaijiu din-e, “Pachangsiakjiu 
naliuniu atu sima, khatdi delamsu I wangjiulo chiubo naliu sima? Iniu amaning 

thiujiu wangbo makge. Chiudi naliuniu simakbo atu langwangbo pasira majibo-
e. 

29Chiudi Ira patu sibamme, palamra paniu atu langkhaibo jengniu I wangbo-e.” 

30Paliuniu patu minra matan sude, chiudi mai khat niudi paliu ben khaira kam 
makge, palamra pawanse wangtang makha-e. 

31Sichiujiu maidung rong gasu kakeng khaniu patu malum mide, khatdi 
paliuniu din-e, “Messiah niu wangsai haisuang kengjiu tasibo ngam kamkhai 
rama? “ 

Jesu Tu Minra Akhemaidungtu Langkhaibo 
32Maidung siniu sichiujiu Jesu lamga arijiu bambo donniu Pharisee maidung nai 
singkupaodung aruang lujiu, patu minra akhemaidung khangsiatu langkhaide. 

33Jesu niu din-e, “Iniu naliutu pakak khat ronna bam macham khai lujiu atu 
langkhaibo piu khulam malanwang mine. 

34Naliuniu atu phiusune, chiudi naliuniu atu phiudao lakge, palamra Iniu tadbo 
bam gase naliu tadtanglu lakge.” 

35Siga Jehudi maigu apaimaidung siniu paliu ronna din-e, “Pah delam tadmine 
chiujiu aliuniu patu phiudao lakge chiujiulo? Paniu Greek mai namdi lam aliu 
maidung lung bambo lam tadlujiu Greek maidungtu katikhaira tadmine chiujiu 
ma? 

36Aliuniu patu phiusune chiudi aliuniu patu daolakge, khatdi paniu tadbo 
bamga aliuniu tadtang lakge chiujiu paniu dinbo hai, paniu degu maning jiulo?” 

Karingbo Duipin 
37 Kanam thubo khatdi para thiubo ngee naise Jesu niu chapsu lujiu, pakhuan 
tanjiu din-e, “Charimai hina akhuga wangjiu saklulo. 

38Masanbo ariakniu dinbo kumjiu, ‘Atu malummai hina lung gasu karingbo 
duipinse luangpad rabo-e.’” 

39Malum maidungniu daorabo Hiupuina lamga Jesu niu haise dinbambo-e. Sibo 
tingga sira Hiupuinase daomakha-e, palamra Jesu tu pakendibo gase piringsu 
khai makha-e. 

Maidung Maning Tam-tambo 
40Paniu haichiu din bambose maidung rong gasu khangsianiu chiuluboga din-
e, “Hainase pachang siakjiu phaimiukakung si-e!” 

41Khangsianiu din-e, “Pahai Messiah si-e!” Chiudi khangsianiu din-e, “Messiah 
sira Galilee gasu wang lakge! 

42Masanbo ariakniu din-e, chiubora Messiah sira chawang David kaikik gasu-e, 
khatdi David niu lungbo namdi, Bethlehem gasu mana rabo-e.” 

43Sichiujiu maidung siniu Jesu lamga tam-tamjiu lukhai mide. 

44Khangsianiu patu manomjiu minra kamde, chiudi mai khatniudi patu min 
makge. 

Jehudi Maigu Apaimainiu Malum Makbo 
45Akhemaidung siniu malan wangboga, singkupaodung nai Pharisee 
maidungniu paliu khuga maniu-e, “Dekamjiu naliuniu patu puiwangmak jiulo?” 

46Akhemaidung siniu paokakge, “Mai khat nakhadi haina kumjiu din matai 
makge!” 

47Pharisee maidungniu paliu khuga din-e, “Paniu naliutudi kaniklu jiuma? 

48Apaimai khatniu maksai Pharisee mai khatniu patu malumme chiubo 
naliuniu sijiuma? 

49Maidung hai Mose gu Tacheng-tajaise simakbo jengniu Tingwang gu tasiang 
hangga paliu bam mide!” 

50 Karaiga Jesu tu adao mibo piu, Nicodemus kubo Pharisee mai khatse siga 
bamme. Paniu kakimaidung khuga din-e, 

51“Aliugu Tacheng-tajai saisuijiu, aliuniu mai khattu ladjan thiujiu pakhu gasu 
chiulu maksai, aliuniu patu din masa silakge.” 

52Paliuniu paokakge, “Wide, nangdi Galilee gasu wangbo ma? Masanbo ariak 
kenlo, siga nangniu phaimiukakung hai Galilee gasu padlakge chiubo silu sune.” 

John 8 

Ka-makhabo Puitu Minbo 

[1Mai hina paliu ky lam wang mide, chiudi Jesu ra Olive Luonglam tad mide. 

2Pasaibo nai nsuan kalu paniu Charaky gase tad lande. Siga maidung mendi 
khat pakhuga wang-e, siga paniu ntaokiu lujiu paliutu katikhai sude. 

3Siga Tacheng-tajaigu katipaodung nai Pharisee maidungniu ka-makhabo pui 
khattu minwangjiu mathiu ruangga pichap khaide. 

4Paliuniu Jesu khuga maniu-e, “Katipao yo, aliuniu hainapuitu paniu makha 
bambo wan siakga minlubo-e. 

5Aliugu Mose gu Tacheng-tajai gara haikumbo puitu tatuniu rotshatmi rabo-e 
chiu-e. Chiudi tuhoi nangniu degu dinralo?” 

6Paliuniu haichiu dinbo haira, patu minlura tathak thiubo-e. Chiudi paniu 
kinkiu lujiu pa-njungniu kadihga wakhat raosude. 

7Paliuniu sichiu maniujiu chap bambo donniu, Jesu niu suchap lujiu paliu khuga 
din-e, “Naliu ruangga nuan kam makbo mainiu patu rotrai kachanglo.” 

8Sichiujiu paniu kinkiulan lujiu kadihga raolan mide. 

9Paliuniu pachamse chiuluboga tingthubo gasu sujiu mai hina tadkam mide. 
Sichiujiu sibo pui nai Jesu ronna siga chapbam mide. 

10Paniu suchap lujiu pakhuga maniu-e, “Paliuse delam tadkammi jiulo? Mai 
khatniudi natu ladjan thiura hajiu tama?” 

11“Mai khatdi ha-e,” chiujiu paniu paokakge. Jesu niu pakhuga din-e, “Wide, 
sichiusai Iniudi natu ladjan thiulakge. Tadsulo, sichiujiu nuan tenlan talo.”] 

Jesu Hai Kadihpiri Nbiu-e 
12 Jesu niu Pharisee maidung khuga dinlan-e, “I hai kadihpirigu nbiu si-e. Mai 
khatniu asai suisai, pah karingbo nbiuga bambo-e, sichiujiu paniu tamiuboga 
wadaodi tadlan lakge.” 

13 Pharisee maidungniu pakhuga din-e, “Tuhoira, nangniu dinbo hai majita 
mide, palamra nangniu naronna nagu jengdin thiu-e.” 

14Jesu niu paokakge, “Chiumakge, Iniu alamga jengdin thiubamdi majibo-e, 
palamra Iniu wangbo bam khatdi tadlan rabo bamse Iniu si-e. Sichiudi naliura 
delamsu wangjiulo maksai delam tadkinbo jiulo chiubo simakge. 

15Naliura chamaina lunlung gasu maitu ladjan thiu-e, chiudi Ira mai khat tudi 
ladjan thiu makge. 

16Chiudi Iniu ladjan thiusai, agu ladjanra majibo-e, palamra siga aronna makge, 
atu langkhaibo Papiu siniu atu maluang bambo-e. 

17Naliugu Tacheng-tajaiga haichiujiu raokhai bamme chiubora mai khangniagu 
jengdinse majibo-e. 

18Iniu alamga jengdin thiubo-e, khatdi atu langkhaibo Papiu siniudi alamga 
jengdin thiubo-e.” 

19Paliuniu pakhuga maniu-e, “Napiu se delam bamlo?” Jesu niu paokakge, 
“Naliuniu atudi simakge, Apiu tudi simakge. Naliuniu atu sisai, Apiu tudi sirabo-
e.” 

20Jesu niu haidungse Charaky lungga wa kadkhaibo bung mung gasu 
dinbambo-e. Chiudi mai khatniudi patu min makge, palamra paleng pawanse 
makha-e. 

Iniu Tadrabo Gase Naliura Tadtang Lakge 
21Jesu niu paliu khuga din lan-e, “I tad mine, naliuniu atu phiu sune, chiudi 
naliura naliu nuan ga shaikhai mira-e. Iniu tadbo bamga naliu tadtang lakge.” 

22Sijengniu Jehudi maigu apaimaidung siniu din-e, “Paniu tadbo bamga aliuniu 
tadtanglu lakge chiujiu din-e. Haibo rambara pah paronna nkhekshat mine 
chiujiu ma?” 

23Jesu niu paokakge, “Naliura haibo kadihpiriga lungbambo mai-e, chiudi Ira 
kaku lamsu wangbo-e. Naliura haibo kadihpiri gu-e, chiudi Ira haibo kadihpiri 
gasu makge. 

24Sijengniu naliura naliu nuan ga shaikhai mirabo-e chiujiu Iniu dinbo-e. 
Sichiujiu ‘I hai I-e’ chiubo naliuniu malum maksai naliuse naliu nuan ga shaikhai 
rabo-e.” 

25Paliuniu pakhuga maniu-e, “Nang hai saolo.” Jesu niu paokakge, “Karai gasu 
Iniu naliu khuga dinkhai mibo si-e. 

26Iniu naliu lamga dinrabo khatdi ladjan thiurabo kengjiu bamme. Atu 
langkhaibo para majibo-e sichiujiu Iniu pakhu gasu chiulubo ronna kadihpiri 
mai khuga dinbo-e.” 

27Jesu niu Tingwang lamga din bambo-e chiubo paliuniu sitanglu makge. 

28Sijengniu paniu paliu khuga din-e, “Chamai Nahpiu situ jumaseng subo nai ‘I 
Hai I-e’ chiubo, khatdi Iniu amaning tenmakjiu, atu langkhaibo Apiuniu 
dinkhaibose Iniu dinbo-e chiubo naliuniu sisu rabo-e. 

29Khatdi atu langkhaibo paniu atu maluang bamme, paniu wadaodi atu 
phutkhai makge, palamra Iniu patu pikim khaira ronna kambo-e.” 

30Jesu niu haidungse dinboga chiulumai kakeng khaniu patu malum mide. 

Majibo Siniu Naliutu Pijiu Khenrang Thiukhai Rabo-e 
31Sijengniu patu malum maidung khuga paniu din-e, “Naliuniu alad majai lusai, 
pachang siakjiu naliu hai akhommaidung-e. 

32Naliuniu majibo situ silusai, majibo siniu naliutu khenrang thiukhaibi rabo-
e.” 

33 Paliuniu paokakge, “Aliura Abraham kaikikdung-e, khatdi aliu wadaodi mai 
khat vangdi thiu matai makge. ‘Naliutu khenrang thiujiu phutkhai bine,’ chiujiu 
nangniu dinbose nde maning jiulo?” 

34Jesu niu paliu khuga din-e, “Iniu naliu khuga pachang paling dinbo-e: nuan 
kambo mai hina nuan vang-e. 

35Kavang sira chakyga bamphu makbo-e, chiudi panah sira tingtheng bamphu 
rabo-e. 

36Chamai Nahpiu siniu naliutu khenrang thiujiu phutkhai bisai, palingjiu naliu 
khenrang thiu mibo-e. 

37Naliu Abraham kaikikdung-e chiubo I si-e. Chiudi naliuniu atu kamshatra 
kamme, palamra Iniu naliutu katikhaibo hai naliuniu luni makge. 

38Apiuniu atu langkhaibo lamga Ira dinbo-e, chiudi naliura naliu piuniu dinbose 
kamme.” 

39Paliuniu patu paokakge, “Aliu piura Abraham si-e.” Jesu niu paokakge, “Naliu 
pachang siakjiu Abraham kaikikdung-e chiusai, paniu kambo kumjiu naliudi 
kamrabo siakge. 

40Iniu kambo hinase Tingwang khugasu Iniu chiulubo si-e, khatdi haise majibo-
e. Chiudi naliura atu kamshatra kamme. Haikumbo ngamse Abraham kam 
makge. 

41Naliura naliu piuniu kambose kambo-e.” Paliuniu paokakge, “Aliu Piu sira 
Tingwang paronna-e, khatdi aliura panahmai siakge.” 

42Jesu niu paliu khuga din-e, “Pachang siakjiu Tingwang se naliu Piu-e chiusai 
naliuniu atu lungsa rabo-e, Palamra I hai Tingwang khugasu wangbo-e. Iniu 
amaning thiujiu wangbo makge, chiudi paniu atu langkhaijiu I wangbo-e. 

43Iniu dinbo hai naliuniu dekamjiu sitang mak jiulo? Palamra naliuniu acham 
hai nking ngam makge. 

44Naliu piura Satan si-e, naliura panahmai-e, sichiujiu naliuniu naliu piu maning 
saisuijiu lungbo-e. Karaigasu para chamaitu kagibo mai-e, khatdi majibotu 
paniu wadaodi sui makge, palamra majibose pakhuga wadi ha-e. Aratbo hai 
pagu lunlung-e, palamra para aratbo mai-e, khatdi para aratbo hina piu-e. 

45Iniu naliu khuga majibose dinbo-e chiudi naliuniu atu malum makge. 

46Naliu rong gasu saoniu I hai nuan phungmai-e chiujiu dinlen ngamlu ralo? 
Iniu majibose dinboga, naliuniu dekamjiu atu malum makjiulo? 

47Tingwang khugasu wangbo paniu Tingwang chamse lukhaibo-e. Chiudi 
naliura Tingwang khugasu makbo jengniu, naliuniu lukhai makbo-e.” 

Jesu Nai Abraham 
48Paliuniu Jesu khuga maniu-e, “Nangra Samaria mai-e khatdi nakhuga rasa 
bambo-e chiujiu aliuniu dinbose maji makma?” 

49Jesu niu paokakge, “Akhuga rasa ha-e. Iniu Apiutu chakhuang thiubo-e, chiudi 
naliura atu chakhuang thiu makge. 

50Atu chakhuang thiu khaira Iniu phiubo makge. Chiudi agu jengdin thiujiu, 
alam ponjiu ladjan thiubo mai bamme. 

51Iniu naliu khuga majibose dinbo-e: Iniu katikhaibo haitu majai lumai hina 
wadaodi shailakge.” 

52Paliuniu pakhuga din-e, “Tuhoira, nakhuga chara kasabo bam siakge chiubo 
aliuniu silude! Abraham shai mide, khatdi phaimiukakung maidungdi shaikam 
mide, palamra nangniu katikhaibo majaimai hinara shailakge chiujiu nangniu 
katikhaibo-e. 

53Aliu piu Abraham shai mide, chiudi nang hai aliu piu Abraham suang di-e 
chiujiu maning jiuma? Phaimiukakungdungdi shaimide. Nang sao-e chiujiu 
naronna maning jiulo?” 

54Jesu niu paokakge, “Iniu aronna atu chakhuang thiusai pageng ha-e. Naliuniu 
naliu Rawang-e chiujiu dinbo pase Apiu-e, paniu atu chakhuang thiubo-e. 

55Naliuniu patu wadaodi simakge, chiudi Ira patu si-e. Iniu patu simakge chiujiu 
dinsai, Idi naliu kumjiu arat mai-e. Chiudi Ira patu sibambo donniu palad 
majaijiu bambo-e. 

56Naliu piu Abraham niu I wangrabotu ngaokhai nijiu bambo-e, sichiujiu paniu 
atu ngaokhai lujiu pachun wikhai kamigu-e.” 

57Paliuniu pakhuga din-e, “Nangra takum ringiudi tangmakha-e, chiudi nangniu 
Abraham tu ngaomi jiuma?” 

58Jesu niu paokakge, “Iniu naliu khuga majibose dinbo-e: Abraham tu mana 
makhaga ‘I Hai’ bammibo-e.” 

59Siga paliuniu patu tatu rotra kamjiu tatu khoisuboga, paronna Charaky gasu 
mari mide. 

John 9 

Jesu Niu Papui Managasu Pamik Tiatbo Mai Khattu Wikhaibo 
1Jesu niu haichiu tadkiubo tingga papui managasu pamik tiatbo mai khattu 
ngao-e. 

2Siga pakhommaidung siniu pakhuga maniu-e, “Katipao yo, pahai saogu nuan 
gasu pamik tiatjiulo? Papui nai papiu nuan gasu ma, maksai pa-nuan gasu 
niulo?” 

3Jesu niu paokakge, “Pamik tiatbo hai papui papiu nuan gasu niudi makge, pa-
nuan gasudi makge. Pamik tiatbo haira Tingwang gu pumtanse pakhu gasu 
madupad lura leng-e. 

4N-nien pawan bambo tingga atu langkhaibo pa-ngamse Iniu kamrabo-e; 
nchunse wangmi sai mai khatniudi changam kam lulakmi rabo-e. 

5Iniu kadihpiri ga bamthen, I hai kadihpiri nbiusi-e.” 

6Haichiu paniu dinlubo sai Jesu niu kadihga patai masiukhai lujiu, taniangse 
khoikhang uinapiu mik gase manuk khaijiu din-e, 

7“Siloam Ajai gase tadlujiu nazu npiu milo,” (Haibo rambara Langkhaibo 
chiubo-e). Sichiujiu uinapiu siniu tadlujiu pazu nphiu khaide, siga ngao lujiu 
malan wangde. 

8Pakiningmai nai paniu takheng tiubo ngaokhai mibo maidungniu patu 
ngaolujiu din-e, “Hainase wakhatga ntao lujiu takhengtiu bambo piuse 
makma?” 

9Khangsianiu din-e, “Pahai sinapiu-e.” Chiudi khangsianiu din-e, “Tiumakge, 
sinase makge, pakumgap mai-e.” Sijengniu uinapiu siniu din-e, “I hai sinapiu si-
e.” 

10“Sichiusai tuhoi dechiu nang ngaolumi jiulo?” chiujiu paliuniu maniu-e. 

11Paniu paokakge, “Jesu kubo piu siniu taniang manui lujiu amikga manuk khai 
lujiu, Siloam ga tadlujiu azu npiu milo chiujiu atu dinkhaijiu, Iniu siga tadlujiu 
azu npiu khai gapboga I ngao mibo-e.” 

12“Pah delam bamlo,” chiujiu paliuniu pakhuga maniu-e. “I simakge,” chiujiu 
paniu paokakge. 

Pharisee Maidungniu Wikhaibo Situ Maniu Katinbo 
13Sichiujiu paliuniu pamik tiatbo piu situ Pharisee maidung khuga majang 
wangde. 

14Jesu niu taniang manui lujiu pamik tiatbo piu situ wikhaibo naise Tabamnai-
e. 

15Pharisee maidungniu uinapiu khuga pamikse dechiu ngaolu jiulo chiubo 
maniu lan-e. Paniu din-e, “Paniu amikga taniang manukkhai bide, khatdi Iniu 
azu npiu khaiboga Iniu ngao mibo-e.” 

16Pharisee maidung khangsia mainiu din-e, “Haibo ngam kambo piuse 
Tingwang khugasu makge, palamra paniu Tabamnai chengtu majai makge.” 
Chiudi maidung khangsia mainiu din-e, “Dechiujiu nuan phungmainiu 
haikumbo tasibo ngam kamlu ralo?” Sichiujiu paliu ronna paphom tam-tam 
mide. 

17Sijengniu Pharisee maidungniu uinapiu khuga maniu lan-e, “Wide, paniu 
namik tiatbo wikhai-e chiujiu nangniu din-e; sichiusai nangniu palamga nde 
dinralo?” “Pahai phaimiukakung khatle” chiujiu uinapiu siniu paokakge. 

18Sichiudi Jehudi maigu apaimaidung siniu papui nai papiutu kulujiu pahai 
pamik tiatbo-e khatdi tuhoi ngaolan mibo-e chiujiu maniutang makthen malum 
makge. 

19Sichiujiu panai khuga maniu-e, “Hainase nanai nahpiu sima? Pamik tiatjiu 
mana-e chiulujiu, tuhoi dechiujiu paniu ngaolan mijiulo?” 

20Papui nai papiu siniu paokakge, “Pa hai anai nahpiu si-e, khatdi pahai pamik 
tiatjiu mana-e chiubo anainiu si-e. 

21Sichiudi paniu tuhoi dechiu ngaolanmi jiulo, maksai saoniu patu wikhai bilo 
chiubora anainiu simakge. Pakhuga maniu lulo, pah paronna kakngam lubui-e, 
palamra pahai pasiu chap mibo-e.” 

22Papui nai papiuniu haichiu dinbo lamra, Jehudi maigu apaimaidung situ 
pingbo donniu-e, palamra paliuniu Jesu tu Messiah-e chiujiu malum maitu 
maduiky gasu hathon mine chiujiu suikhai mibo-e. 

23Sijengniu papui nai papiu siniu, “Pakhuga maniu lulo, pahai pasiu chap mibo-
e,” chiujiu dinbo-e. 

24Niabo thiujiu paliuniu pamik tiatjiu manabo piu situ kulan lujiu maniu-e, 
“Tingwang masuangga pachang siakjiu nangniu majibose dinbo-e chiujiu 
ladriat thiulo! Natu wikhaibo piu hai nuan phungmai-e chiubo aliuniu si-e.” 

25Uinapiu siniu paokakge, “Pahai nuan phungmai-e, maksai nuan phungmai 
makge, chiubo I simakge. Khatra Iniu si-e, chiubora I hai amik tiat bamniu-e, 
chiudi tuhoira I ngaolan lude.” 

26Paliuniu maniu lan-e, “Paniu natu degu kamkhai bilo. Namik tiatbose dechiu 
wikhai bilo?” 

27Paniu paokakge, “Iniu naliu khuga dinmibo-e, chiudi naliuniu nking khai 
makge. Dekamjiu naliuniu nkinglan lanni jiulo? Naliudi pakhommai thiuni 
jiuma?” 

28Paliuniu patu siangjiu din-e, “Nangra sinapiu khommai-e, aliura Mose 
khommai-e. 

29Tingwang niu Mose tu npao-e chiubo aliuniu si-e; chiudi sinapiu sira delamsu 
wangjiulo chiubo aliu simakge.” 

30Paniu paokakge, “Sise katasibo khatle! Pah delamsu wangjiulo chiubo 
naliuniu simakge, chiudi amik tiatbo haitu paniu pi ngaokhai bibo-e. 

31Nuan phungmaitu Tingwang niu chiukhai makge chiubo aliuniu si-e; chiudi 
patu chakhuang thiubo mai ladse nking khaibi-e. 

32Kadihpiri damkhai karai gasu mai khat niudi pamik tiat maitu pi ngaokhai-e 
chiubo aliu chiu matai makge. 

33Pah Tingwang khugasu wang maksai, paniu haikumbo ngam kamsi lakge.” 

34Paliuniu paokakge, “Nuan ga mana khaibo nangniu aliutu katikhaira kamjiu 
ma?” Sichiujiu paliuniu patu maduiky gasu hathon mide. 

Hiupuina Ga Mik Tiatbo 
35Padmibose Jesu niu chiulujiu khatdi patu daolan lujiu pakhuga maniu-e, 
“Chamai Nahpiu situ nang malumma?” 

36Uinapiu siniu paokakge, “Katipao yo, pah saolo chiubo akhuga dinkhailo, 
sichiusai Iniu patu malum ngamme.” 

37Jesu niu pakhuga din-e, “Nangniu patu ngao lude, khatdi tuhoi paniu natu 
npao bamme.” 

38Siga uinapiu siniu khudungkiu kahumjiu din-e, “Rapiu, I malumde!” 

39Jesu niu din-e, “Haibo kadihpiriga Iniu ladjan thiura wangbo-e, sichiujiu 
pamik tiatmai siniu ngaolu rabo-e khatdi ngao bammai siniu pamik tiatmi rabo-
e.” 

40Siga bambo Pharisee maidung khangsianiu pacham chiulujiu pakhuga maniu-
e, “Pachangjiu aliura aliu mik tiat makge chiubo nang sijiu bambo makma?” 

41Jesu niu paokakge, “Naliu mik tiat bamniusai, naliu mao lakge, chiudi naliu 
ngao bamme chiujiu naliuniu dinbo jengniu naliu mao hai bamkha-e.” 

John 10 

Milykhuanpiutu Din Champanbo 
1Jesu niu din-e, “Iniu naliu khuga majibose dinbo-e: mai khatniu rengmun gasu 
ngut makjiu, katam lamsu marenwang sai, pase agatiu mai-e khatdi humtiu 
mai-e. 

2Rengmun gasu ngutbo piuse mily kakhuanpiu-e. 

3Rengmun khuanpiu siniu paleng rengmunse lekhai bine, khatdi milydung 
siniu pakhuan si-e, sichiujiu paniu paliu zan kujiu paliutu jukhai bine. 

4Paniu paliu masuangga tadraijiu paliuniu pasai suitadne, palamra paliuniu 
pakhuan si-e. 

5Paliuniu kakimai saira suilakge, chiudi paliuniu sikumbo mai khugasu pakmi 
rabo-e, palamra paliuniu pakhuanse simakge.” 

6Din champanbo hai Jesu niu dinkhaidi paliuniu wadi sitanglu makge. 

Jesu Hai Kawibo Milykhuanpiu Si-e 
7Sijengniu Jesu niu din lan-e, “Iniu naliu khuga majibose dinbo-e: Ira 
milydunggu rengmun si-e. 

8Asuangga wangrai mibo mai hinase agatiu mai-e khatdi humtiu mai-e, 
sichiujiu milydung siniu paliu khuan chiukhai makge. 

9I hai rengmun si-e. Akhuga wangmai hinatu Iniu gukhai bine; sichiujiu paniu 
tadpad tadngutjiu piubuanse daolune. 

10Agatiu mainiu wangbo sira, agatiura, kamshatra khatdi kam mahara ronna 
wangbo-e. Iniu wangbo haira naliuniu karingbose lutaora leng-e, khatdi 
karingbose tathui lura leng-e. 

11“I hai kawibo milykhuanpiu-e, milydung leng shai khai raleng kadenlubo piu-
e. 

12Milykhuanpiu makbo, tajeng lankhai mai sira tany wangbo ngaosai, paniu 
milydung situ phutlujiu pakmi rabo-e; sichiujiu tany siniu milydung situ nimlu 
tiumi rabo-e, khatdi kam marami rabo-e. 

13Chaphi kaphimai sira pakmi-e, palamra patura lankhaibo-e, khatdi milydung 
situ manang khai makge. 

14-15I hai kawibo milykhuanpiu-e. Papiuniu atu sibo kum, Iniu Papiutu si-e, 
sikumjiu Iniu agu milydungtu si-e, khatdi paliuniudi atu si-e. Sichiujiu Iniu 
paliuleng shaikhai bine. 

16Haibo milydung makbo, kakibo milydung agu bamkha-e. Iniu paliutu 
puiwang rabo-e; sichiujiu paliuniu akhuan nkingne, sichiujiu paliuniu milydung 
khat thiujiu milykhuanpiu khat thiu rabo-e 

17Papiu siniu atu lungsa-e palamra Iniu paliutu lukhailan lura agu ringting 
pikhai-e. 

18Mai khatniudi agu ringting hai akhu gasu lulan ngam lakge. Iniu khen-rang 
thiujiu pikhaibo-e. Iniu pikhaira khatdi lulanra agu pumtan bamme. Haise 
Papiuniu atu pikhaibo chamtan si-e.” 

19Haibo ladkeng jengniu maidungse paphom-phom thiujiu tam-tam mide. 

20Paliu kakeng khaniu din-e, “Pakhuga rasa bamme! Pahai kaluang mide! 
Dekamjiu naliuniu palad lubam jiulo?” 

21Chiudi khangsia mainiu din-e, “Rasa bambo mai khatniu haichiujiu din ngam 
lakge! Dechiujiu rasa bammai siniu pamik katiat maitu pi ngaokhai ngam ralo?” 

Jesu Tu Lukhai Makbo 
22Haise tathe wan mide, sichiujiu Charaky kadkhaibo Ngeese Jerusalem ga 
changijiu bamme. 

23Charaky lungga Solomon gu Kahun gase Jesu niu tad mariujiu bamme. 

24Maidung siniu pakhuga wanglujiu maniu-e, “Dethengkha nangniu aliutu pi 
manangjiu bamralo? Palingjiu aliu khuga dinkhailo: nang hai Messiah sima?” 

25Jesu niu paokakge, “Iniu naliu khuga dinkhai mide, chiudi naliuniu atu malum 
makge. Iniu Apiu pumtan gasu kamkhai mibo ngamdung siniu agu jengdin 
thiubo-e, 

26chiudi naliuniu atu malum makge, palamra naliura agu milydung makge. 

27Agu milydung sira akhuan nking-e; Iniu paliutu si-e, sichiujiu paliuniu asai 
sui-e. 

28Iniu paliutu tingtheng karingbo pikhai-e, siniu paliu wadaodi shailakge. Mai 
khatniudi paliutu akhu gasu sutpad ngam lakge. 

29Apiuniu akhuga pikhaibo hinase wahina suang di-nkiu-e. Mai khatniudi Apiu 
ben gasu sutngam lakge. 

30Papiu nai Ira khatle.” 

31Siga maidung siniu patu tatu rotra kamlan sude. 

32Siga Jesu niu paliu khuga din-e, “Apiuniu atu pikhaibo kawibo ngamdungse 
Iniu naliu masuangga kamkhaibo donniu, naliuniu atu tatu rotra kamjiuma?” 

33 Paliuniu paokakge, “Kawibo ngam kambo jengniu aliu natu tatu rotne chiubo 
makge, chiudi nalad donniu-e! Nangra chamaina-e, chiudi nangniu naronna 
Tingwang pithiu khai nibo jengniu-e!” 

34 Jesu niu paokakge, “Tingwang niu din-e, ‘Naliu hai charadung-e,’ chiujiu 
naliugu Tacheng-tajaiga raokhai mide. 

35Masanbo ariakniu dinbose tingtheng majibo-e chiubo aliuniu si-e, sichiujiu 
Tingwang niu pacham pikhai mibo maidung situ charadung-e chiujiu kukhai 
kamigu-e. 

36Atura, Apiuniu kadapad lujiu kadihpiriga langkhaibo-e. Sichiusai, naliuniu 
dechiujiu alad jengniu chiubora I hai Tingwang Nahpiu-e chiujiu dinboga alad 
mao-e chiujiulo? 

37Apiuniu machunbose Iniu kam maksai, atu malum mane. 

38Chiudi Iniu sise kambam sai naliuniu atu malummak tadi, agu ngamkam 
jengniu Apiu hai akhuga bamme, khatdi I hai Apiu khuga bamme chiubo 
naliuniu silubui-e.” 

39Paliuniu Jesu tu minra kamlan sude, chiudi paliu khugasu pah marilujiu 
tadmide. 

40 Sichiujiu John niu tadui nphum khaijiu bambo Jordan Giugen mung gase Jesu 
malanwang mide. 

41Maidung kakengniu pakhuga wangjiu din-e, “John niura tasibo ngam wadi 
kam makge, chiudi paniu hainapiu lamga dinbose maji kamme.” 

42Sichiujiu maidung kakeng khaniu patu malum mide. 

John 11 

Lazarus Shaibo 
1 Bethany ga bambo mai khat, pazanniu Lazarus kubo pahai marajiu bamme. 
Bethany haise Mary nai pasingnapui Martha niu lungbambo namdak si-e. 

2(Haibo Mary hainiu Rapiu phiga parim wibo wasa manuk khaijiu khatdi 
pathamniu nunsang khaibo pui si-e, marajiu bambo Lazarus hai papiubo-e). 

3Patanpui kania siniu Jesu khuga champao langkhai-e, “Rapiu yo, nangniu 
kungbo nakahpiuse marajiu bamme.” 

4Jesu niu haise chiuboga din-e, “Lazarus niu marabo hai shaira leng makge, 
haisiniu Tingwang gu kendibo phungwangra leng-e; khatdi haisiniu Tingwang 
Nahpiu siniu pakendibo lutaora leng-e.” 

5Jesu niu Martha nai pasingnapui tu khatdi Lazarus tu lungsabo-e. 

6Chiudi paniu Lazarus se marajiu bamme chiubo chiuluboga paniu bambo 
bamga jengnia manailan bam mide. 

7Sichiujiu paniu pakhommai khuga din-e, “Aliu Judea lam malanwang sukhe.” 

8Pakhommaidung siniu paokakge, “Katipao yo, maidungniu natu tatu rotra 
kambose pating watheng makha-e, sibo bam gase nangniu tadlanra maning 
jiuma?” 

9Jesu niu paokakge, “Naikhatga wanchak kariu-je-niakiu bammak jiuma? 
Sijengniu n-nien tingga tad mariubo pasiniu paphi masui lakge, palamra paniu 
haibo kadihpiri nbiuse ngao-e. 

10Chiudi paniu nchun tad mariusai paphi masui rabo-e, palamra pakhuga 
kabenbose ha-e.” 

11Jesu niu haise dinkhai lubo saiga din lan-e, “Aliu kabo Lazarus jimide, chiudi 
Iniu tadlujiu patu makiang khaine.” 

12Siga pakhommaidung siniu paokakge, “Rapiu yo, pah jijiu bamsai wilanmi 
rabo-e.” 

13Jesu niu dinbora Lazarus shai mide chiubo-e, chiudi paliuniu maningbora 
chamainaniu kajibo situ maningbo-e. 

14Sijengniu Jesu niu paliu khuga din-e, “Lazarus shai mide, 

15chiudi Iniu patu maluang bam makbose naliu jengniu achun wi-e, haisiniu 
naliu malumlu raleng-e. Aliu pakhulam tadsukhe.” 

16Thomas (Naphinbo chiu kubo) niu pakahmaidung khuga din-e, “Aliu 
mathiudi Katipao sai suilujiu meng shaikhai macham mikhe!” 

Jesu Hai Ringsulanbo Khatdi Karingbo Si-e 
17Sichiujiu Jesu niu wangbo tingga, Lazarus tu nphum khaimibo jeng madai 
tangmide. 

18Bethany haise Jerusalem gasu mathakbam nia suang nabo-e, 

19sichiujiu Martha nai Mary piubo shai mibo donniu panai chun kam mangai 
khaira chiujiu Judaea maidungdi kengjiu wang bamme. 

20Jesu wangkinne chiubo Martha niu chiuluboga paniu patu sundaora tadmide, 
Mary sira kalungga bamme. 

21Martha niu Jesu khuga din-e, “Nangniu haibo bamga bamniusai, apiubo hai 
shai lakge, Rapiu yo! 

22Chiudi, tuhoidi nangniu kakhengbo hina Tingwang niu pikhai bine chiubo 
Iniu si-e.” 

23Jesu niu pakhuga din-e, “Napiubo hai ringsulan rabo-e.” 

24Paniu paokakge, “Yo, kanambo naise pah ringsulan rabo-e chiubo Iniu si-e.” 

25Jesu niu pakhuga din-e, “I hai ringsulanbo khatdi karingbo si-e. Atu malumbo 
mai siniu shai midi ringsulan rabo-e; 

26khatdi ringjiu malum bammai siniu wadaodi shailan lakge. Haise nang 
malumma?” 

27Paniu paokakge, “Yo, Rapiu, nangra Tingwang Nahpiu Messiah, kadihpiriga 
wangrabo si-e chiubo Iniu malumme.” 

Jesu Kapbo 
28Martha niu haichiu dinlubo sai, paniu pasingnapui Mary tu kulujiu pakhuga 
mahin din-e, “Katipaose haiga bamme, khatdi paniu natu maniu bamme.” 

29Haise chiuluboga, Mary niu patu adaora pakpad mide. 

30(Jesu se kaluangga wangtang makha-e, kalu Martha niu patu adaobo bam gase 
palunjiu bamme). 

31Mary tu kalungga maluang ntao bammai siniudi pasai suilujiu tad padde. 
Palamra paniu padbo hai charawlam tadjiu kapraleng bamne chiujiu paliuniu 
maningbo-e. 

32Jesu niu bambo bamgase mengtang kaji-kari Mary niu paphiga makhum 
kiujiu haichiu paniu din-e, “Rapiu yo, nangniu haiga bamniusai apiuhbo hai 
shailakge.” 

33Paniu kapjiu bambo khatdi patu maluang bammai mathiuse kapjiu bambo 
Jesu niu ngao luboga palungdi chariu chang chariu mide. 

34Khatdi paniu paliu khuga maniu-e, “Naliuniu patu ndega baikhai nbamlo?” 
Paliuniu paokakge, “Wangjiu phui khailo, Rapiu yo.” 

35Jesu kap-e. 

36Siga maidung siniu din-e, “Phuilo, paniu patu dejiukha lungsalo! 

37Chiudi paliu khangsia mainiu din-e, “Paniu pamik ka-tiatmai tudi pi ngao khai 
mimak jiuma? Paniu Lazarus tudi pishai makra ngamlu buibo makma?” 

Lazarus Tu Piringsu Khai Lanbo 
38Palung chariuboniu phuilu, tatuniu rawkham kamlujiu khai nbambo charaw 
gase Jesu tadmide. 

39“Tatu hai kalad thon milo,” chiujiu Jesu niu chamtan pi-e. Shaimibo tanpui 
Martha siniu paokakge, “Rapiu yo, tenmi bamne. Patu nphum mibo hai jeng 
madai tang mide.” 

40Jesu niu pakhuga din-e, “Nangniu malumsai Tingwang gu kendise nangniu 
ngao rabo-e, chiujiu Iniu nakhuga dinkhai mibo makma? 

41Sichiujiu paliuniu tatuse kalad thon padde. Siga Jesu niu tinggen lam ngangsu 
phui lujiu din-e, “Apiu yo, Iniu natu thuonkiu-e, palamra nangniu alad chiukhai 
bi-e. 

42Pawan machang nangniu alad chiukhai bijiu bamme chiubo Iniu si-e, sichiujiu 
haiga chap bammai jengniu Iniu khengbo-e, nangniu atu langkhaibo-e chiubo 
paliuniu silu raleng-e.” 

43Haichiujiu paniu dinkhai lubosai, pakhuan tanjiu ku-e, “Lazarus yo, npadlo.” 

44Siga paphi pabense fainoi niu kabet lujiu khatdi pazu domkhai bambose 
palunjiu npad sude. Sichiujiu Jesu niu paliu khuga din-e, “Patu khipad milo 
khatdi pitad khailo.” 

Jesu Tu Kamshatra Phiubo 
(Mt 26.1-5; Mk 12.1-2; Lk 22.1-2) 

45Mary tu phuikhaira wangmai kakeng khaniu, Jesu niu kamkhaibo ngao lujiu 
malum mide. 

46Chiudi paliu khangsiamai siniu Pharisee maidung khuga wangjiu Jesu niu 
kamkhai mibose dinkhaide. 

47Sijengniu Pharisee maidung nai singkudung siniu Apai maidungtu maluang 
lujiu haichiu dinsude, “Aliuniu degu kamralo? Phuilo, haina piuniu tasibo 
ngamdung kamkhaibo haise! 

48Aliuniu patu haichiujiu pitad khaijiu bamsai, mai hinaniu patu malum mine, 
sichiusai Rom maigu apaimainiu wangjiu aliu Raky tudi, aliu jat tudi kam maha 
mine!” 

49Paliu rong gasu sibo kum Dibo Singku thiujiu bambo pazanniu Caiaphas kubo 
siniu din-e, “Dejiukha naliu hai panglo? 

50Mai hinatu kam maharabo suang, mai khattu kam maha miboniu wi-e, chiubo 
naliu maningkhai makma?” 

51Pachang siakjiu, paniu haise dinbora pamaning makge, chiudi paniu sibo 
kumgu Dibo Singku thiubo donniu Jehudi mai mathiu sung, Jesu niu shaikhaira 
chiujiu din masuang khaibo-e. 

52Sichiujiu paliuleng ronna makjiu, Tingwang maidung lung maratad mibo mai 
hina leng-e. 

53Sibonai gasu Jehudi maigu apaimaidung siniu Jesu tu kamshatra rangsu mide. 

54Sijengniu Jesu se Judaea ram lungga madujiu tad mariu tamide, chiudi 
ramjing lam bambo namdi khatlam pazanniu Ephraim kuboga 
pakhommaidungtu maluang lujiu bammide. 

55Kenpadbo Ngee tingse nawang mide, sijengniu maidung kakeng khaniu 
panam-nam lamsu Jerusalem ga paliu cheng saisuijiu kam masan raleng 
tadsude. 

56Paliuniu Jesu tu phiu-e, khatdi paliuniu Charaky lungga aruang lujiu khat-khat 
khuga maniu sude, “Naliu degu maninglo? Pachangjiu paniu haibo ngeega 
wanglak jiuma?” 

57Sichiujiu singkudung nai Pharisee maidung siniu chamtan pijiu din-e, mai 
khatniu Jesu tu ngaosai paokhai rabo-e, sichiujiu paliuniu patu minra kamsude. 

John 12 

Jesu Tu Bethany Ga Wasa Manuk Khaibo 
(Mt 26.6-13; Mk 14.3-9) 

1Kenpadbo Ngee masuang jeng charuk maga Jesu niu kashaibo gasu kam 
maring khai lanbo Bethany lam Lazarus kygase tadde. 

2Siga paliuniu paleng wa tiura kaden khai-e, siga Martha niu machajiu bamme, 
khatdi Lazarus di Jesu kuangkaiga maluang ntao bamme. 

3Siga Mary niu paman kungbo wasa parim kawibo madatpiang phan kumbo 
thin wangjiu Jesu phiga manuk khaisude khatdi pathamniu nunsang khai sude. 
Sichiujiu parim wibo siniu kalung pakhiangna manam phui mide. 

4Jesu khommai rong gasu Judas Iscariot, patu jonrabo piu siniu din-e, 

5“Parim wibo wasa haise dekamjiu rangkanggi kaisum leng jonlujiu kalek 
kasamaidung leng jankhai makjiu haichiu kam nchum bamjiulo?” 

6Paniu haise dinbora paniu kalek kasamaidungtu lungsabo donniu makge, 
chiudi para agatiubo mai-e. Paniu rangkang bungse thinbo-e, sichiujiu paleng 
ronna phiubo mai-e. 

7Chiudi Jesu niu din-e, “Hainapui haitu pakhen-pani pithiu milo. Paniu akhuga 
kamkhaibo hai atu nphumkhai rabo leng kambambo-e. 

8Naliuniu kalek kasamai tura tingtheng maluang bamrabo-e, chiudi naliuniu 
atu maluang bamtan-tan silakge.” 

Lazarus Tu Kamshatra Phiubo 
9Jesu niu Bethany ga bamme chiubo maidungniu chiulujiu Jesu tu ronna makjiu, 
Jesu niu pi ringsukhai lanbo Lazarus tudi phiura tadde. 

10Sichiujiu singkudung siniu Lazarus tudi kamshat mira phiu sude. 

11Palamra padon jengniu Jehudi maidung kakeng khaniu paliutu suimakjiu Jesu 
tu malum mide. 

Jesu Niu Chawang Thiujiu Jerusalem Ga Ngutbo 
(Mt 21.1-11; Mk 11.1-11; Lk 19.28-40) 

12Pasaibo naise Kenpadbo Ngeega wangmaidung kakeng khaniu Jerusalem ga 
Jesu wangkinne chiubo chiude. 

13Sijengniu paliuniu kadanniu thin lujiu patu adaora padjiu chakhuan sen-e, 
“Hosanna! Rapiu zan gasu wangbo patu Tingwang niu thoikhai bilo! Tingwang 
niu Israel mai wangtu thoikhai bilo!” 

14Masanbo ariakga raokhaibo kumjiu, Jesu niu qonniam riga tuanglujiu wang 
kinne, 

15 “Zion namdi mai yo, pingtulo! Haiga naliu wangpiuse qonniampoi riga ntao 
lujiu wang kinne.” 

16Haibo rambase sibo tingga pakhommaidung siniu sitanglu makge; chiudi Jesu 
tu shaibo gasu kendiboga ringsu khailanbo gasu, haise Masanbo ariakniu 
palamga dinkhai mibose wangtang khaira leng-e chiubo maning taode. 

17Jesu niu Lazarus tu charaw gasu kujiu kashaibo gasu pi ringsukhai lanbo 
ngaolu maidung siniu haise paokhaide. 

18Maidungniu patu ngaodaobo sira paniu haikumbo tasibo ngam hai kamkhai-
e chiubo chiulubo jengniu-e. 

19Sichiujiu Pharisee maidung siniu khat-khat khuga din-e, “Naliuniu ngao lude, 
aliuniu wadaodi ngam lulak mide. Phuilo, kadihpiri pakhiangna pasai suikam 
mide!” 

Greek Mainiu Jesu Tu Phiubo 
20Changee tingga Jerusalem ga kahumra tadmaidung ruangga Greek maidung 
khangsia bamme. 

21Paliuniu Philip khuga tadlujiu din-e, “Paohubo, aliu Jesu tu phuikhai ni-e.” 
(pahai Galilee ga bambo Bethsaida gasu-e) 

22Philip niu tadlujiu Andrew khuga din-e, sichiujiu panainiu tadlujiu Jesu khuga 
dinkhai-e. 

23Jesu niu panai khuga paokakge, “Chamai Nahpiu siniu paken dibose daora 
tuhoira pawan wangtang mide. 

24Iniu naliu khuga pachang palingjiu dinbo-e: Miusy pum siniu kadihga nkai 
kiujiu shaikhai makthen, pasy khat ronna bambo-e. Haisiniu shaikhai misai 
pasy kengjiu padrabo-e. 

25Paronna patu lungsa maise hami rabo-e, paronna patu haibo kadihpiriga 
mareng maise tingtheng ringbo daolu rabo-e. 

26Atu macha nimai siniu asai suirabo-e, sichiujiu avangse Iniu bambo bamga 
bamrabo-e. Khatdi atu machamai hinatu Apiuniu chakhuang thiukhai birabo-e. 

Jesu Niu Pah Shairabo Lamga Dinbo 
27“Tuhoira alung magenthiu mide, Iniu degu dinralo? ‘Apiu Yo, haibo wanse 
akhuga pijiu wangkhai tulo’ chiujiu Iniu din rama? Chiudi Iniu haijeng gasu 
wangbo-e—sichiujiu Iniu haibo magenthak gasu kenpad rabo-e. 

28Apiu yo, nazanse paken dibo thiu milo!” Siga tinggen lamsu chakhuan khatniu 
din-e, “Haiga Iniu kendibo phungwang khaide, sichiujiu haise phungwang khai 
lanrabo-e.” 

29Siga chap bammaidung siniu chakhuanse chiu-e, sichiujiu khangsia mainiu 
din-e, “Haise tingsin khuan-e.” Khangsianiu din-e, “maza khatniu patu npaobo-
e!” 

30Chiudi Jesu niu paliu khuga din-e, “Chakhuan hainiu dinbose ajeng gasu 
makge, chiudi naliu jengga suniu-e. 

31Tuhoira haibo kadihpiritu ladjan thiurabo wanse wang mide, tuhoira haibo 
kadihpiri mawangpao situ luthonmi rade. 

32Sichiujiu atu kadih gasu lukhang mibo naise Iniu mai hinatu akhuga juwang 
aruang khaine.” 

33(Haichiu dinbo siniu dechiujiu patu kamshat ralo chiubo lamga paniu pisi 
khaibo-e). 

34 Maidung siniu paokakge, “Aliugu Tacheng-tajai siniu din-e, chiubora Messiah 
hai tingtheng lungrabo-e. Sichiusai dechiujiu Chamai Nahpiutu maomakjiu 
jumaseng rabo-e chiujiu nangniu dinjiulo? Chamai Nahpiu hai saolo?” 

35Jesu niu paokakge, “Kabenbo hai naliu khuga pakak khat ronna bamkhai 
rabo-e. Kabenbose bambo tingga naliu npuiga tad lulo, sichiusai tamiubo siniu 
naliutu nammi lakge, palamra tamiubose wangmi sai mai khatdi ngaota 
mirabo-e, khatdi paniu delam tadkin gulo chiubo silakge. 

36Sichiujiu naliuniu kabenboga bambo lon, naliu kabenbo mai thiulura, 
kabenbo situ malum lulo.” 

Maidungniu Malum Makbo 

Jesu niu haise dinlubo saiga, paronna tadpat lujiu paliu khugasu marijiu mide. 

37Paniu tasibo ngamdung hai paliu mathiu suangga kamkhai bidi paliuniu 
malum makge, 

38haise phaimiukakung Isaiah niu dinkhai mibose wangtang raleng-e: “Rapiu, 
aliuniu dinbo champao hai saoniu malum ralo? Rapiu niu saokhuga pumtanse 
madukhai milo?” 

39Sichiujiu paliuniu malum ngam makge, palamra Isaiah niu haisidi dinkhai-e: 

40 “Tingwang niu paliu mik kamtiat mide, khatdi paliu lungchunse gomnam 
mide, sichiujiu paliu mikniu ngaomak raleng-e, khatdi paliu lungchunniu simak 
raleng-e; sichiujiu paliuniu akhuga mari wangjiu, aliutu wikhailo chiujiu 
dinmak raleng-e,” chiujiu Tingwang niu din-e. 

41Isaiah niu haise dinbo lamra paniu Jesu gu kendibose ngao lujiu dinkhaibo-e. 

42Jehudi maidunggu apaimaidung kakeng khaniudi Jesu tu malum mide, chiudi 
Pharisee maidung jengniu haise paliuniu dinpad makge palamra paliutu 
maduiky gasu hathon mak raleng-e. 

43Paliura Tingwang niu thuonbo suang chamainaniu thuonbotu masen-e. 

Jesu Ladkengniu Ladjan Thiubo 
44Jesu niu pakhuan tanjiu din-e, “Atu malumbo mai siniu atu ronna malumbo 
makjiu, atu langkhaibo Apiu tudi malumbo-e. 

45Atu ngao lumai siniu atu langkhaibo patudi ngaojiu bambo-e. 

46Atu malummai siniu tamiuboga bam makra, Iniu kadihpiriga kabenbo thiujiu 
wangbo-e. 

47Mai khatniu acham hai chiulujiu majaimak tadi, Iniu patu ladjan thiu lakge, 
palamra Iniu kadihpiritu ladjan thiura wangbo makge; Iniu haitu rankhaira 
wangbo-e. 

48Atu lukhai makmai khatdi achamtu majai kamak maitu ladjan thiurabo 
khangkhat bamme. Iniu dinkhai mibo ladkengdung hainiu kanambo naise 
ladjan thiurabo-e! 

49Haise palingbo-e, palamra Iniu amaning dinbo makge, chiudi atu langkhaibo 
Piu siniu, dinra khatdi phara atu chamtan pikhai bibo-e. 

50Sichiujiu pagu chamtan siniu tingtheng karingbo phungwang-e chiubo Iniu si-
e. Sichiujiu Iniu dinbo haise Apiuniu akhuga dinkhaibose dinbo-e.” 

John 13 

Jesu Niu Pakhommaidung Phi Khiubo 

1Haise Kenpadbo Ngee masuangbo naisi-e. Paniu kadihpiri haitu phutlujiu 
Papiu khulam wanglan mine chiubo Jesu niu si-e. Haibo kadihpiriga bambo 
pagu hinatu paniu lungsa-e, sichiujiu paniu paliutu kaloibo nai tangjiu lungsa 
khaine. 

2Jesu niu pakhommaidungtu maluang lujiu chawan maluadse tiu bamboga, 
Kasabo piuniu, Simon nahpiu Judas Iscariot khugase Jesu tu jonrabo 
lungchunse kamkhai mide. 

3Papiu siniu pumtan hina patu pikhai mide chiubo Jesu niu si-e. Sichiujiu pase 
Tingwang khugasu wangbo-e khatdi pakhulam pah wanglan mirabo-e chiubo 
paniu sibamme. 

4Sichiujiu paniu chakuangkai gasu suchap lujiu pafai ndanbo faise khoipad lujiu 
pakhian-ga manukfai khat khek khaide. 

5Sichiujiu paniu tadui nkhiukuang gase tadui masun khai lujiu pakhommaidung 
phise nkhiu khai sude, khatdi manukfai siniu manuk masang khai sude. 

6Paniu Simon Peter khuga wangboga, pakhuga din-e, “Rapiu yo, nangniu aphi 
khiukhai rama?” 

7Jesu niu paokakge, “Iniu kambambo hai tuhoi nang silak kha-e, pasainiu nang 
sirabo-e.” 

8Peter niu din-e, “Wadao khatdi nangniu aphi khiukhai wimakge.” Jesu niu 
paokakge, “Iniu naphi nkhiu khai maksai nang hai akhommai thiusi lakge.” 

9Simon Peter niu paokakge, “Rapiu yo, sichiusai aphi ronna makjiu abendi, 
apidi khiu khailo!” 

10Jesu niu din-e, “Mai khatniu khiu masan lusai, paphi makjiu khiu lanra ha-e. 
Naliu rong gasu khangkhat ronna sangnu, kakimai hinara masan kamme.” 

11(Patu jonrabo piutu paniu silujiu haichiu dinbo-e, “Naliu rong gasu khangkhat 
ronna sangnu, kaki maira masan kamme.”) 

12 Jesu niu paliu phise khiukhai lubo sai pafaise khoilujiu pabamga wanglan 
mide. Paniu maniu sude, “Tuhoi Iniu kamkhai mibo hai naliu siluma? 

13Naliuniu atu Katipao khatdi Rapiu chiujiu ku-e, naliuniu kambo hai maji-e, 
palamra sise I-e. 

14Naliu Rapiu khatdi naliugu Katipao thiubo Iniu haichiujiu naliu phi khiu 
khaide. Sichiusai naliuniu khatniu khat-khat phi khiu rabo-e. 

15Iniu naliu khuga madan thiujiu kamlen khaibo-e sichiujiu Iniu naliutu kamlen 
khaibo kumjiu naliudi kamrabo-e. 

16Iniu naliu khuga majibose dinbo-e: kavang khatse pawangpiu suang dimakge, 
khatdi walangtadbo pasiniu langkhaibo piu suang dimakge. 

17Tuhoira majibose naliuniu silude, naliuniu haise kam lusai dejiukha don 
wiralo! 

18 “Iniu naliu mathiu lamga dinbo makge, Iniu kadakhai mibo maitu sibamme. 
Chiudi Masanbo ariakga dinkhai mibose wangtang raleng-e, ‘Atu maluang tiu 
macham bambo paniu atu suimak rabo-e.’ 

19Iniu haise tuhoi pad makhaga dinbo-e, sichiujiu haise sonnai padboga, ‘I Hai 
I-e’, chiubo naliuniu malum lura leng-e. 

20Iniu naliu khuga majibose dinbo-e: Iniu langkhaibo maitu lukhaimai hina 
atudi lukhaibo-e, khatdi atu lukhai mai hinaniu atu langkhaibo patudi lukhaibo-
e.” 

Jesu Niu Patu Jonmi rabo Lamga Din Masuangbo 
(Mt 26.20-25; Mk 14.17-21; Lk 22.21-23) 

21Haichiu dinlubo saiga, Jesu palung magenthiuboniu phui lujiu haichiu dinpad 
lande, “Iniu naliu khuga majibose dinbo-e: naliu rong gasu khangkhatniu atu 
jonmi rabo-e.” 

22Paniu haichiu dinbo jengniu paliu suang hajiu khat-khattu phuisude. 

23Pakhommaidung rong gasu, Jesu niu lungsabo piuse, Jesu mungga ntao 
bamme. 

24Siga Simon Peter niu pakhuga mariwang lujiu din-e, “Paniu saotu dinbam 
jiulo, pakhuga maniu matailo.” 

25Sijengniu sibo khommai siniu Jesu mungga mariwang lujiu maniu-e, “Rapiu 
yo, sibo piuse saolo?” 

26Jesu niu paokakge, “Iniu taruak khuangse chagandui sumlujiu pikhaine, 
sinase pah-e.” Sichiujiu paniu taruak khuang khat khoilujiu, sise chagandui 
sumlujiu Simon nahpiu Judas Iscariot khuga pikhaide. 

27Judas niu taruak khuangse khoigapboga Satan se pakhuga ngut mide. Siga 
Jesu niu pakhuga din-e, “Nangniu kamrabo ngamse kalangjiu kamsulo.” 

28Chakuangkaiga ntao bammai khatniudi paniu din bambose simakge. 

29Judas hai rangkang thinbo donniu, paliuniu changeega tiura leng maksai 
kalek kasamaileng pikhaira dinjiu bamne chiu paliuniu maning-e. 

30Judas niu taruak khuangse khoilujiu tadpatnuang mide. Haise nchun-e. 

Kasanbo Ladrian 
31Judas tadpat mibo saiga, Jesu niu din-e, “Tuhoira, Chamai Nahpiu kendise 
madupad mide, tuhoira Tingwang kendise pakhu gasu madupad mide. 

32Sichiujiu Tingwang kendise madupad khaisai, Tingwang niu Chamai 
Nahpiugu kendise pakhu gasu madupad khai bine, khatdi haise paniu 
kamnuang khai bine. 

33Anahmaidung yo, Iniu naliutu maluang bam matheng silak mide. Naliuniu atu 
phiu sune, chiudi Iniu Jehudi maigu apaimaidung khuga dinkhai mibo kumjiu 
naliu khugadi tuhoi dinkhai lanbo-e, “Iniu tadrabo bam gase naliu tadtang 
lakge. 

34Sichiujiu tuhoi Iniu naliutu kasanbo ladrian pikhai-e: naliu khatniu khattu 
lungsalo. Iniu naliutu lungsabo kum naliudi khatniu khattu lungsa rabo-e. 

35Naliu khuga lungsabo hai bamsai, mai hinaniu naliu hai pakhommaidung-e 
chiubo silu rabo-e.” 

Peter Niu Suimak Rabose Jesu Din Masuang Khaibo 
(Mt 26.31-35; Mk 14.27-31; Lk 22.31-34) 

36Simon Peter niu maniu-e, “Rapiu yo, nang delam tadmi ralo?” Jesu niu 
paokakge, “Iniu tadrabo lamse tuhoira naliu suitang lulakge, pasainiu suiwang 
rabo sangnu.” 

37Peter niu maniu-e, “Dekamjiu tuhoi aliuniu sui ngam lakge chiujiulo, Rapiu 
yo. Najeng gasu I shaira kaden lude!” 

38Jesu niu paokakge, “Pachang paling nangniu ajeng gasu shaira kadenlu dama? 
Iniu nakhuga majibose dinbo-e: nangniu atu simakge chiujiu dinlon sum 
makthen maruireng siniu khuang lakge. 

John 14 

Jesu Hai Papiu Khulam Tadrabo Npui Si-e 
1“Naliu lung magen thiujiu kabuakmi tulo”, chiujiu Jesu niu paliu khuga din-e. 
“Tingwang tudi malumlo, atudi malumlo. 

2Apiu kyga pabam keng bamme, sichiujiu Iniu naliuleng pabam kadenra 
tadmine. Haise bammak liusai Iniu naliu khuga dinkhai lakge. 

3Sichiujiu Iniu tadlujiu naliuleng pabamse kaden loisai, Iniu bambo bamga 
naliudi bamra I malan wangjiu naliutu puirabo-e. 

4Iniu tadrabo npuise naliuniu sijiu bambo-e.” 

5Thomas niu pakhuga din-e, “Rapiu yo, nangniu tadrabo bamse aliuniu 
simakge; sichiusai aliuniu dechiujiu sibo npuise silu ralo? 

6Jesu niu paokakge, “I hai npui si-e, majibo si-e, khatdi karingbo si-e; akhu gasu 
makjiu mai khatniudi Apiu khuga wanglu lakge.” 



1869 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

7Sichiujiu paniu paliu khuga din-e, “Tuhoira naliuniu atu silude, sijengniu Apiu 
tudi naliuniu silu rabo-e, sichiujiu tuhoi gasu naliuniu patu simide khatdi ngao 
mide. 

8Philip niu pakhuga din-e, “Rapiu yo, aliu khuga Papiu situ lenkhailo; sise 
aliuniu luni-e.” 

9Jesu niu paokakge, “Pating haithengkha Iniu naliu mathiutu maluangwang 
kinbo-e, chiudi naliu atu simakha jiuma, Philip yo? Atu ngao lumai hina Papiutu 
ngaolubo-e. Sichiusai nangniu dechiujiu Papiutu aliu khuga lenkhailo chiujiulo? 

10Philip yo, nangniu malum makjiu ma? Tuhoira I hai Papiu khuga bambo-e 
khatdi Papiu siniu akhuga bambo-e, chiubo Iniu naliu khuga dinkhai mibo 
ladkengse, akhu gasu padbo makge. Akhuga bambo Piu siniu pangam kam 
bambo-e. 

11Iniu Papiu khuga bambo-e, khatdi Papiu siniu akhuga bambo-e, chiujiu Iniu 
dinbo haitu malum makdi, Iniu kambo ngamdung jengniu malum lulo. 

12Iniu naliu khuga majibose dinbo-e: mai khatniu atu malumsai, Iniu kambo 
hinase paniu kamne—Yo, sisuang kadibo ngamdi paniu kamrabo-e, palamra 
Iniu Papiu khulam tadmibo donniu-e. 

13Azan gasu naliuniu khengbo hina Iniu kamkhai bine, sichiujiu Papiu kendise 
Nahpiu khugasu lenkhai bine. 

14Naliuniu chamtan gasu khengbo hina Iniu kamkhai bine. 

Masanbo Hiupuina Pikhaira Ladriat Khaibo 
15“Naliuniu atu lungsa-e sai, agu chamtan haise majai rabo-e. 

16Iniu Apiu khuga khengkhai bine, sichiujiu paniu naliuleng Khakhaipao khat 
pikhai bine. 

17Pahai Tingwang lamga majibo madukhaibo Hiupuina si-e. Kadihpiri siniu 
patu lukhai ngam makge, palamra haisiniu patu ngao makge, maksai simakge. 
Chiudi naliura patu sibamme, palamra paniu naliutu maluang bamme khatdi 
naliu khuga pah bamme. 

18“Iniu tadmidi, naliutu ronna phudkhai lakge; I naliu khuga wanglan rabo-e. 

19Pakak khatga kadihpiriniu atu ngaota mine chiudi naliura atu ngaojiu bamne; 
palamra Iniu ringbambo kumjiu naliudi ringbamne. 

20Pating mikse wangtang dasai Iniu naliu khuga bambo kumjiu, Apiu khuga I 
bambo-e khatdi naliuse akhuga bambo-e chiubo naliu silune. 

21“Agu chamtantu lukhaibo khatdi majaibo pase atu lungsabo-e. Atu lungsamai 
hinatu Apiuniu lungsa khai bine; Idi paliutu lungsajiu apumsiak madulen khai 
bine.” 



1870 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

22(Judas Iscariot makbo) Judas niu din-e, “Rapiu, nangniu dechiujiu aliu khuga 
madulen khai lujiu kadihpiritu madulen lakge chiujiulo?” 

23Jesu niu patu paokakge, “Atu lungsamai hina siniu achamdi majai rabo-e. 
Apiuniu paliutu lungsakhai bine, khatdi Apiu anainiu paliu khuga wanglujiu 
paliutu maluang lungkhai bine. 

24Atu lungsa makmai siniu achamdi majai makge. Iniu naliutu katikhai bambo 
hai achun maning makge, chiudi atu langkhaibo Apiu khugasu wangbo-e. 

25“Iniu naliutu maluang bamboga haise naliu khuga dinkhaibo-e. 

26Apiuniu chamtan gasu langkhai rabo Khakhaipao, Masanbo Hiupuina siniu 
pakhiangna katikhai bine khatdi Iniu naliu khuga dinkhai mibo hinase naliutu 
pi maningtao khaine. 

27“Iniu naliu khuga agi-manaibo pikhaibo-e; Iniu naliuleng pikhaibo haise agu 
agi-manaibo-e. Kadihpiriniu pibo kumjiu Iniu pikhaibo makge. Naliu manang 
tulo, khatdi kabuakmi tulo, khatdi pingmi tulo. 

28Iniu naliu khuga dinbo hai naliu chiumide, ‘I tadmine, chiudi I naliu khuga 
wang lanne.’ Naliuniu atu lungsa-e sai, Iniu Apiu khulam wangmiboga naliu 
chunwi rabo-e, palamra pah asuang dibo-e. 

29Iniu haise pad makhaga naliu khuga din masuang khaibo-e, sichiujiu haise 
pad sai naliuniu malumlu raleng-e. 

30Iniu naliutu npao matheng ngam lakde, palamra haibo kadihpirigu 
mawangpaose wang kinne. Pah ariga pumtan ha-e, 

31chiudi Iniu Apiutu lungsa-e chiubo hai kadihpiriniu silura leng-e. Sijengniu 
paniu atu chamtan pibo hinase Iniu kambo-e. “Khe, aliu haibo bam gasu tadmi 
sukhe. 

John 15 

Jesu Hai Palingbo Mumken si-e 
1“I hai palingbo mumken si-e, khatdi Apiuse kareng npao-e. 

2Akhuga bamjiu pasy masi makbo ke hinatu paniu riothon mine, khatdi pasy 
masibo ke situ paniu mathan khaijiu pasy kengjiu masi rabo-e. 

3Iniu katikhai bibo donniu naliutu kam masan mide. 

4Akhuga bamtan-tan lulo, sichiusai Idi naliu khuga bamtan-tanne. Pake khat 
siniu paronna pasy masi lulakge; haisiniu paken- ga bamsai pasy masi lubui-e. 
Sikumjiu naliudi akhuga bamlu maksai pasy masi lulakge. 

5“I hai paken si-e, naliura pakedung si-e. Akhuga bambo, khatdi Iniu pakhuga 
bambo pah siniu pasy kengjiu masirabo-e, palamra I jaomakjiu naliuniu wadi 
kamlu lakge. 

6Akhuga bam makbo patura, paketu riothon mibo kumjiu luthon mine, sichiujiu 
shaimi rabo-e; sikumbo kedung tura khom madui lujiu chamiga thonkhaijiu 
rumi rabo-e. 

7Naliuniu akhuga bamsai khatdi aladkengse naliu khuga bamsai, naliuniu 
lunibose chamtan gasu khenglo, sise naliuniu daolune. 

8Naliuniu pasy kengjiu masibo siniu Apiu kendise lenkhaibo-e, sichiujiu naliu 
akhommai thiulubo-e. 

9Apiuniu atu kungbo kum Iniu naliutu kungbo-e, sijengniu agu lungsaboga 
bamlulo. 

10Iniu Apiu chamtan majaijiu pagu kungboga bambo kum, naliudi agu chamtan 
majai lujiu agu kungboga bamlulo. 

11“Iniu naliu khuga haise dinkhaibo sira naliuniu agu chunwiboga bamlu 
raleng-e, khatdi naliugu chunwibose tathuilu raleng-e. 

12Agu chamtan sira hai-e: Iniu naliutu lungsabo kum, naliu khatniu khattu 
lungsa lulo. 

13Mai khatniu pagu ringtingse pakamaileng pikhaibo lungsiat suang wadi 
kadibo ha-e. 

14Iniu naliutu chamtan pikhaibose naliuniu majai lusai naliu akahmaidung-e. 

15Iniu naliutu kavang chiujiu kumakge, palamra kavang siniura pawangpiuniu 
kambose sitanglu makge. Sibosung, Iniu naliutu akahmaidung chiujiu kubo-e, 
palamra Iniu Apiu khugasu chiulubo hinase naliu khuga dinkhai mibo-e. 

16Naliuniu atu kadabo makge, chiudi Iniu naliutu kadalubo-e; sichiujiu naliuniu 
tadlujiu pasy kengjiu masilura leng-e, sise tingtheng bamrabo leng-e. Sichiujiu 
naliuniu azau gasu khengbo hina Apiuniu naliuleng pikhai bine. 

17Sichiusai, haise Iniu naliuleng chamtan pibo-e: naliu khatniu khattu lungsa 
lulo. 

Kadihpiriniu Marengbo 
18“Kadihpiriniu naliutu marengsai, haisiniu raijiu atu mareng mide chiubo 
maningtao lulo. 

19Naliuniu kadihpirigu thiusai, haisiniu naliutu lungsa rabo-e. Chiudi Iniu 
naliutu haibo kadihpiri gasu kada lude, sijengniu kadihpiri haisiniu naliutu 
mareng rabo-e. 

20Iniu naliu khuga dinkhai mibose maningtao lulo: ‘Kavang khatniu pawangpiu 
suang dimakge’. Paliuniu atu kam mathad khaisai, paliuniu naliu tudi kam 
mathad rabo-e; paliuniu acham majaisai, paliuniu naliu chamdi majai rabo-e. 

21Chiudi paliuniu haise naliu khuga kamrabo-e palamra naliu hai agu-e, delosai 
paliuniu atu langkhaibo patu simakge. 

22Iniu wangmak liusai khatdi paliu khuga dinkhai mak liusai, paliu nuanse 
habam niura-e, chiudi tuhoira paliu nuanse bailura hamide. 

23Atu marengmai hinase Apiu tudi marengbo-e. 

24Mai khatniudi kamkhai makbo ngamse Iniu paliu ruangga kamkhai mak 
liusai, paliu nuanse habamniu rabo-e, chiudi Iniu kamkhai mibose paliuniu 
ngaolude, sichiujiu paliuniu atudi, Apiu tudi mareng-e. 

25Chiudi, haise paliugu Tacheng-tajaiga raokhai mibose wangtang raleng-e: 
‘Palam wadi habo gasu paliuniu atu mareng-e.’ 

26“Khakhaipaose wang sune, sise Tingwang lamga majibo madu khaibo khatdi 
Apiu khugasu wangbo Hiupuina si-e. Apiu khugasu Iniu patu naliu khuga 
langkhai bine, sichiujiu paniu alamga dinkhai bine. 

27Sichiujiu, naliudi alamga dinrabo-e, palamra paphibang gasu naliuniu atu 
maluang bambo-e. 

John 16 

1“Iniu haise naliu khuga dinbora, naliuniu naliugu malumbo situ phutmak 
raleng-e. 

2Naliutu maduiky gasu hathon padsune, sichiujiu naliutu kamshatbo haise 
paniu Tingwang tien thiubambo-e chiu maningjiu kambo wanse wang sune. 

3Maidungniu haichiujiu kamsune, palamra paliuniu Apiu tudi, atudi simakbo 
jengniu-e. 

4Chiudi Iniu haidungse naliu khuga dinbora, haikumbo wanse wang dasai, Iniu 
naliu khuga dinkhai mide chiubo naliuniu maningtao raleng-e. 

Masanbo Hiupuina Tienkam 

“Karaiga haidungse Iniu naliu khuga dinmakge, palamra Iniu naliutu maluang 
bambo-e. 

5Chiudi tuhoira atu langkhaibo pakhulam I tadmine, chiudi naliu mai khatniudi 
I delam tadralo chiubo maniu makge. 

6Tuhoi Iniu naliu khuga haichiu dinbo jengniu, naliu chun saboniu phuimide. 

7Iniu naliu khuga majibose dinbo-e: I tadmibo hai naliuleng wi-nkiu-e, palamra 
I tad maksai, Khakhaipaose naliu khuga wang lakge. Chiudi Iniu tad misai, naliu 
khuga Iniu patu langwang rabo-e. 

8Sichiujiu pah wangsai, paniu kadihpiri maidung nuan lamga khatdi majibo 
lamga, khatdi Tingwang gu ladjan lamga pisikhai bine. 

9Paliuniu atu malum makbo jengniu, nuan lamga paliu mao-e. 

10Agu majibo lamga paniu madukhai bine, palamra Apiu khulam I tad mine, 
sichiujiu naliuniu atu ngaota mine; 

11khatdi ladjan lamga paliu mao mide , palamra haibo kadihpiri mawangpao 
situ ladjan thiuloi mide. 

12“Iniu naliu khuga dinkhaira kengjiu bamme, chiudi tuhoira naliu phung 
ngamlak mide. 

13Sichiujiu, Hiupuinase wang dasai, Tingwang lamga majibose paniu 
madukhaijiu majibo gase naliutu jukhai bine. 

14Paniu atu kendibose pikhaine, palamra Iniu dinbose paniu naliu khuga 
dinkhai bine. 

15Apiugu kabambo hinase agu-e, sijengniu Iniu Hiupuina khuga pikhaibo 
hinase paniu naliu khuga dinkhai bine chiu dinbo-e. 

Chunsabo Nai Chunwibo 
16“Naliuniu atu pakak khat ngaota mine, palamra I apiu khulam tadmi rabo-e, 
chiudi pawan khat sainiu atu ngaolan sune.” 

17Pakhommaidung khangsia siniu paliu karai maniu sude, “Haise dechiubo 
rambalo? Paniu aliu khuga din-e, aliuniu patu pakak khat ngaota mine, chiudi 
pakak khat sainiu ngao lanne. Sironna makjiu paniu din-e, ‘Iniu Apiu khulam 
tadmi rabo jengniu-e.’ 

18‘Pakak khat’ chiubo ramba hai detulo? Paniu dinbo hai aliu simakge!” 

19Paliuniu pakhuga maniukhai nijiu bambo hai Jesu niu silujiu, paniu paliu 
khuga din-e, “Iniu dinbo-e, ‘Naliuniu atu pakak khat ngaota mine, sichiujiu 
pakak khat sainiu atu ngao lanne.’ Haibo lamga naliu karai maniujiu bambo ma? 

20Iniu naliu khuga majibose dinbo-e: naliuniu kapjiu kiam sune, chiudi 
kadihpiri mainiu chunwi sune; naliu chunsiat hai chunwibo thiu mine. 

21Puimai khatniu mana surabo ting wangsai pachun sa-e, palamra paniu 
magenthiu rabo tingse wang mide; chiudi ngenase mana luboga, pagu 
magenthakse mangai mi-e, palamra ngena khat kadihpiriga mana wangde 
chiujiu pachun wi-e. 

22Sikum gapjiu naliu khuga bambo-e: tuhoira naliu chunsajiu bamme, chiudi 
Iniu naliu khuga madulen khai dasai naliu chunwibo siniu phuimi rabo-e; sibo 
chunwatse naliu khugasu mai khatniudi lupad ngamlu lakge. 

23“Patingse wangtang dasai, naliuniu wakhatdi akhuga maniulak mide. Iniu 
naliu khuga majibose dinbo-e: naliuniu Apiu khuga khengbo hina paniu 
chamtan gasu pikhai bine. 

24Tuhoi tangbo naliuniu chamtan gasu wakhatdi kheng makha-e; khenglo, 
naliuniu daolune, sichiujiu naliugu chunwatse tathuilu rabo-e. 

Kadihpiritu Chari Ngambo 
25“Haidungse Iniu naliu khuga din champanbo thiujiu dinbo-e. Din champanbo 
thin makjiu, chiudi masanjiu Apiu lamga naliu khuga dinkhai rabo wanse wang 
kinne. 

26Sibo tingmikse wangtang dasai naliuniu chamtan gasu kheng sune, haise Iniu 
naliu sung kheng khaine chiubo makge. 

27Palamra Apiu papum siakniu naliutu lungsabo-e. Paniu naliutu lungsa-e, 
palamra naliuniu atu lungsa-e, khatdi I hai Tingwang khugasu wangbo-e chiubo 
naliuniu malumde. 

28Apiu khugasu I wangbo-e, khatdi kadihpiriga wangbo-e; chiudi tuhoira Iniu 
kadihpiri haitu saodiak lujiu Apiu khulam tadmine.” 

29Siga pakhommaidung siniu pakhuga din-e, “Tuhoira nangniu din champanbo 
thin makjiu masanjiu dinkhaide. 

30Tuhoira wahinase nang si-e chiubo aliu silude. Mai khatniudi nakhuga wa 
maniura pageng hade. Haisiniu nang Tingwang khugasu wangbo-e chiubo aliu 
malumde.” 

31Jesu niu paliutu paokakge, “Tuhoira naliu malumlu dama? 

32Pawanse wangkinne khatdi wang bamme; naliu mai hinatu paky ky lam 
hamara mine khatdi atu ronna phutkhai diakne. Chiudi Ira aronna makge, 
palamra Apiuniu atu maluang bambo-e. 

33Iniu haise naliu khuga dinkhaibora, naliuniu agu agi-manaiboga bamlura 
leng-e. Kadihpiriniu naliutu kam chariu sune, chiudi hujiu bamlo! Iniu 
kadihpiritu ngam lude!” 

John 17 

Jesu Niu Pakhommaidung Leng Khengbo 
1Jesu niu haise dinlubo saiga, paniu tinggen lam ngangphui lujiu din-e, “Apiu yo, 
pawan hai wang bamde. Kendibose Na-Nahpiu leng pithiu khai sulo, sichiujiu 
Nahpiu siniu naleng kendibose pithiu khai raleng-e. 

2Palamra nangniu patu jat hina riga pumtan pikhaibi-e, sichiujiu nangniu 
pakhuga pikhaibo mai hina leng paniu tingtheng karingbo pikhaira leng-e. 

3Tingtheng karingbo chiubora nang hai khatnakha bambo majibo Tingwang si-
e, khatdi nangniu langkhaibo Jesu Khrista tu silura leng-e. 

4Iniu nagu kendibose kadihpiriga lenkhai mide, sichiujiu nangniu atu 
langkhaibo ngamse kamloi mide. 

5Apiu yo, tuhoira nagu kendibose atu pikhai sulo, karaiga kadihpiri haitu dam 
makhabo tingga Iniu natu maluang bambo kendise pikhai sulo. 

6“Kadihpiriga nangniu atu pikhaibo hina khuga Iniu natu pisikhai kam mide. 
Paliu hai nagu-e, paliutu nangniu akhuga pikhaibo si-e. Paliuniu naladse majai 
lude. 

7Tuhoira nangniu akhuga pikhaibo hinase nakhu gasu wangsiakbo-e chiubo 
paliuniu silude. 

8Nangniu akhuga pikhaibo champaose Iniu paliu khuga pikhai mide, khatdi 
paliuniu sise lukhai lude. I hai nakhu gasu wangbo-e, khatdi nangniu atu 
langkhaibo-e chiubo majibose paliu silude khatdi malum lude. 

9“Iniu paliuleng khengbo-e. Iniu kadihpiri leng khengbo makge, chiudi nagu, 
nangniu aleng pikhai maidung leng khengbo-e. Palamra paliu hai nagu-e. 

10Agu kabambo hinase nagu-e, khatdi nagu kabambo hinase agu-e; khatdi agu 
kendibose paliu khugasu lenkhai-e. 

11Tuhoira I nakhu lam wang kinne, Ira kadihpiriga bamta mine, chiudi paliura 
kadihpiriga bamme. Masanbo Piu yo, nazan pumtan siniu paliutu gukhailo; 
sichiujiu anai I khatbo kumjiu, paliu tudi khat thiulu raleng-e. 

12Iniu paliutu maluang bambo tingga nangniu atu pikhaibo zan pumtan pen 
gasu paliu mathiutu gukhai mide, sichiujiu Masanbo ariakga raokhaibose 
wangtang lura jengniu hamirabo piuse makjiu, mai khatdi hamakge. 

13Tuhoira I nakhu lam wanglan kinne, sichiujiu paliu khuga agu chunwibo hai 
phuijiu bamlura Iniu kadihpiriga haise dinkhaibo-e. 

14Iniu nagu champaose paliu khuga paokhai mide, sijengniu kadihpiri hainiu 
paliutu mareng mide; palamra I hai kadihpirigu makbo kumjiu paliudi 
kadihpirigu makge. 

15Paliutu kadihpiri gasu lupad mira Iniu khengbo makge, chiudi paliutu Kasabo 
piu khugasu gukhaira khengbo-e. 

16I hai kadihpirigu makbo kum, paliudi kadihpirigu makge. 

17Paliutu nangniu majibo siniu kam masan khailo, palamra nagu ladkeng sira 
majibo-e. 

18Nangniu atu kadihpiriga langkhaibo kum, Iniudi paliutu kadihpiriga langkhai-
e. 

19Sichiujiu paliu jengniu apum hai nakhuga kadkhaibo-e, majibo siniu paliutu 
kam masan khailo. 

20“Iniu paliuleng ronna kheng makge, chiudi paliu champao gasu atu malum 
lumai lengdi khengbo-e. 

21Paliu mathiuse khat thiulura Iniu khengbo-e. Apiu yo, nang akhuga bambo 
kum, khatdi Iniu nakhuga bambo kumjiu, paliu tudi ania khuga pibam khailo. 
Paliutu pijiu khat thiu khailo, sichiusai nangniu atu langkhaibo-e chiubo 
kadihpiri hainiu malumlu raleng-e. 

22Nangniu atu pikhaibo kendise Iniu paliu khuga pikhai-e, sichiujiu ania khatbo 
kumjiu paliudi khat thiulu raleng-e: 

23Iniu paliu khuga, khatdi nangniu akhuga bamme, sichiujiu paliu hai khat 
nakha thiura leng-e. Khatdi nangniu atu kungbo kum, paliutu nangniu kungbo-
e, sichiujiu nangniu atu langkhaibo-e chiubo kadihpiri hainiu silura leng-e. 

24“Apiu yo, nangniu paliutu akhuga pikhaibi-e, sichiujiu nangniu atu pikhai bibo 
kendise paliuniu ngaolu raleng, Iniu bamboga paliutu pibam aruang khaira Iniu 
masenbo-e; palamra kadihpiri haitu dammak gasu nangniu atu kungjiu bambo-
e. 

25Tacheng matipbo Piu yo, kadihpiri hainiu natu simakge, chiudi Ira natu sijiu 
bamme, khatdi haisiniu, atu langkhaibo haise nangniu-e chiubo silura leng-e. 

26Nangniu atu kungbose paliu khuga bamlura khatdi Iniu paliu khuga bamlu 
raleng Iniu paliu khuga natu pisikhai mibo-e khatdi pisikhaijiu bamrabo-e.” 

John 18 

Jesu Tu Minbo 
(Mt 26.47-56; Mk 14.43-50; Lk 22.47-53) 

1Jesu niu haichiu kheng lubo saiga, paniu pakhommaidungtu puilujiu Kidron 
giuki lamse tadpad mide. Siga kareng khat bamme, Jesu niu pakhommaidungtu 
maluang lujiu siga ngut mide. 

2Patu jonmibo Judas niu sise sibamme, palamra siga Jesu niu 
pakhommaidungtu ngao adao-dao-e. 

3Sijengniu Judas niu Rom mai riphendungtu puilujiu khatdi singkupaodung nai 
Pharisee maidungniu langkhaibo Charaky akhemaidung khangsiatu maluang 
lujiu kareng gase tadde. Paliuniu chaheng-changiu thin lujiu khatdi kahiu 
ponlujiu wangde. 

4Pakhuga wang kinbo hina Jesu niu silujiu, suanglam tadpad lujiu, paniu paliu 
khuga maniu-e, “Naliuniu saotu phiukin jiulo?” 

5Paliuniu paokakge, “Nazareth Jesu tu-e.” Paniu din-e, “I hai-e.” Sigase patu 
jonkhaibo Judas di chapjiu bamme. 

6Paniu paliu khuga, “I hai-e, “ chiujiu dinkhaiboga paliuse sailam nkhin padlujiu 
kadihga kaokiu-e. 

7Jesu niu paliu khuga maniu lan-e, “Naliuniu saotu phiukin jiulo?” Paliuniu 
paokakge, “Nazareth Jesu tu-e.” 

8Jesu niu din-e, “ I hai pah-e chiujiu naliu khuga dinmibo-e. Naliuniu atu phiu 
kinsai, kakimaidung haitu pitad milo.” 

9(Paniu haichiu dinbora, paniu dinkhai mibose wangtang raleng-e: “Apiu yo, 
nangniu akhuga pikhaibo maidungse mai khatdi hamakge.”) 

10Apangheng phungbambo Simon Peter siniu paheng thadpad lujiu Dibo 
Singku vangpiu kuon majad lamse septap mide. Sibo vangpiu zanse Malkha 
chiu ku-e. 

11Jesu niu Peter khuga din-e, “Nahengse pakhaiga khailan milo. Apiuniu atu 
pikhaibo magenthiu chariubo piangse Iniu sakmak rabo-e chiujiu nangniu 
maning jiuma?” 

Anna Masuangga Jesu 
12Rom riphendung siniu Jehudi maigu akhemaidung situ majang lujiu Jesu tu 
nimlujiu ratlude, 

13sichiujiu patu raiboga Anna khuga puiwang-e. Pase sibo kumgu Dibo Singku 
thiujiu bambo Caiaphas pao-e, 

14Maidung mathiu sung mai khatniu shai khaibo siniu wi-e chiujiu Jehudi maigu 
apaimaidung khuga ladti khaibo Caiaphas hai pah si-e. 

Peter Niu Jesu Tu Suimakbo 
(Mt 26.69-70; Mk 14.66-68; Lk 22.55-57) 

15Simon Peter nai pakhommai khat Jesu saisuijiu tad kin-e. Khommai khang 
khatse Dibo Singku situ simawijiu bambo jengniu Dibo Singku kyjeng lamse 
ngut mide. 

16Peter sira rengmun lenlam bammide. Pakhommai khangkhat siniu malan 
padlujiu rengmun-ga chapkhuan bambo riliupui khugase npao lujiu Peter tu 
kalunglam maluang ngut khaide. 

17Rengmun-ga chapkhuan bambo riliupui siniu Peter khuga maniu-e, “Nangdi 
uinapiu khommai khangkhat makma?” Peter niu paokakge, “Chiumakge I 
makge.” 

18Haise agibo wan-e, sijengniu kavangmaidung nai akhe maidungse siniu chami 
thiulujiu maga malumjiu chap karen bamme. Sijengniu Peter di tadlujiu paliu 
ruangga chaplujiu maga malumjiu bamme. 

Dibo Singku Siniu Jesu Tu Wa Maniubo 
(Mt 26.59-66; Mk 14.55-64; Lk 22.66-71) 

19Dibo Singku siniu Jesu khuga, pakhommaidung nai paniu katikhaibo lamga 
maniu sude. 

20Siga Jesu niu paokakge, “Iniu mai hinatu mathiu rong gasu katikhaibo-e, 
maidungniu maduikyga khatdi Charakyga wang maduibo lon Iniu katikhaibo-
e. Wadaodi I mahinjiu wakhatdi dinkhai makge. 

21Sichiusai, dechiujiu akhuga maniubam jiulo? Alad chiukhai mibo maidung 
khuga maniu lulo. Iniu kadinbo hina paliuniu sibam kamme.” 

22Jesu niu haise dinboga, siga chap bambo akhemai khatniu pabiang kaphijiu 
din-e, “Nangniu Dibo Singkutu haichiujiu npaora nakaji bamma?” 

23Jesu niu patu paokakge, “Iniu dinbambo hai kamaobo bamsai, haiga bammai 
hina khuga dinkhailo. Chiudi Iniu dinbo haise maji bamsai dekamjiu nang atu 
dapjiulo?” 

24Sigasu Anna niu patu ratlujiu Dibo Singku Caiaphas khulam langkhai mide. 

Peter Niu Jesu Tu Suimak Lanbo 
(Mt 26.71-75; Mk 14.69-72; Lk 22.58-62) 

25Peter se siga chap lujiu chami maga malumjiu bamkha-e. Siga khangsia 
mainiu pakhuga maniu-e, “Nangdi uinapiu khommai khangkhat makma?” 
Chiudi Peter niu suimakjiu din-e, “Chiumakge, Ira makge.” 

26Peter niu Dibo Singku vangpiu kuon septap mibo kiriangmai khatniu din lan-
e, “Kareng lungga nangniu patu maluang lujiu bambo Iniu natu ngaokhai mibo 
makma?” 

27Peter niu din lan-e, “Makge.” Siga maruireng khuanggap sude. 

Jesu Tu Pilate Masuangga Majang Wangbo 
(Mt 27.1-2,11-14; Mk 15.1-5; Lk 23.1-5) 

28Nsuan kalu Jesu tu Caiaphas ky gasu, dihthinpao kylam puitad mide. Jehudi 
maidung siniu kalunglamse ngut makge, palamra Kenpadbo Ngee maluadse 
tiuraleng paliuniu tacheng saisuijiu masan kani jengniu-e. 

29Sijengniu Pilate niu kamalam padlujiu paliu khuga maniu-e, “Naliuniu haina 
piutu dekambo donniu pamao pijiulo?” 

30Paliuniu haichiu paokakge, “Paniu kamaobo kam maksai, aliuniu patu 
nakhuga puiwang lakge.” 

31Pilate niu paliu khuga din-e, “Sichiusai patu puilujiu naliugu Tacheng-tajai 
saisuijiu naliu ronna ladjan thiu lulo.” Paliuniu paokakge, “Aliuniu mai khattudi 
kamshat suimakbo donniu-e.” 

32(Haise Jesu, paniu dechiu shairalo chiujiu pashit lamga dinkhai mibose 
wangtang raleng-e). 

33Pilate niu kalunglam ngut lujiu Jesu tu kulujiu maniu-e, “Nang hai Jehudi mai 
wangpiu-e ma?” 

34Jesu niu paokakge, “Nangniu haichiu maniubo hai nangniu maningbo ma, 
maksai maidungniu nakhuga dinkhai jiulo?” 

35Pilate niu paokakge, “I hai Jehudi mai-e chiubo nangniu maning jiuma? 
Namaidung siakniu khatdi singkupaodung siniu natu akhuga pikhaibo-e. Nang 
degu kamkhai mijiulo?” 

36Jesu niu din-e, “Awangdih haira haibo kadihpirigu makge, awangdih haise 
kadihpiri bamliusai, Jehudi maigu apaimaidung khuga atu pikhai makra asaisui 
maidung siniu aphen surabo-e. Awang dihra haise makge!” 

37Sijengniu Pilate niu pakhuga maniu-e, “Sichiusai, nang hai chawang khat ma?” 
Jesu niu paokakge, “I chawang khatle chiujiu nangniu dinmide. Majibo haise 
dinra atu manawangbo-e khatdi haibo jengniu, I wangbo-e. Sichiujiu majiboga 
bammai hina siniu akhuan nking-e.” 

38Pilate niu maniu-e, “Majibose desilo?” 

Jesu Tu Kamshatra Suikhaibo 
(Mt 27.15-31; Mk 15.6-20; Lk 23.13-25) 

Siga Pilate niu kamalam padlan lujiu maidung khuga din-e, “Iniu patu ladjan 
thiura wadi kamaobo pakhuga daomakge. 

39Chiudi naliu cheng saisuijiu Kenpadbo Ngee tingga Iniu naliuleng bangkhai 
bammai rong gasu khang khattu phutkhai khaibo-e. Sichiusai Iniu Jehudi mai 
wangpiu situ naliuleng phutkhaibo naliu lunima?” 

40Paliuniu chakhuan senjiu din-e, “Makge, patu luni makge. Aliura Barabbas tu 
luni-e!” (Barabbas haira pamao kabambo piu-e). 

John 19 

1Sigasu Jesu tu dapkhaira Pilate niu pikhaide. 

2Riphendung siniu tathu pirun khat kam lujiu papee ga runkhai sude, khatdi 
chafai ranranbo khat patu benkhaide, 

3khatdi pakhuga wang lujiu din-e, “Jehudi mai wangpiuse tingtheng 
ringbamlo!” Sichiujiu paliuniu tadpad lujiu patu kaphi sude. 

4Pilate niu mathiu ruanggase tadpad lanlujiu din-e, “Phuilo, Iniu patu ladjan 
thiura kamaobo wadi daomakge chiubo naliu khuga jupad lenne.” 

5Sichiujiu Jesu tu tathu pirun runkhai lujiu khatdi ranranbo faise benkhai lujiu 
puipadde. Pilate niu paliu khuga din-e, “Phuilo, hainapiuse haiga bamme!” 

6Singku paodung nai Charaky akhemaidung siniu patu ngaoboga paliu khuan 
tanjiu din-e, “Patuse jumasengjiu kamshat milo! Patuse jumasengjiu kamshat 
milo!” Siga Pilate niu paliu khuga din-e, “Sichiusai, naliuniu patu jumasengjiu 
kamshat sulo. Ira patu ladjan thiura wadi kamaobo daomakge.” 

7Maidung siniu paokakge, “Aliuniu patu kamshat suibo cheng bamme, palamra 
pahai Tingwang Nahpiu-e chiujiu paronna din-e.” 

8Pilate niu haise chiuluboga ping nkiu mide. 

9Paniu kalunglam wang lujiu Jesu khuga maniu-e, “Nang hai delamsu wang 
jiulo?” Chiudi Jesu niu paokak khai makge. 

10Pilate niu pakhuga din-e, “Nang atu npao lakma? Iniu natu phutkhaira maksai 
jumaseng lujiu kamshat mira agu pumtan bamme chiubo maningtao lulo.” 

11Siga Jesu niu paokakge, “Nangniu ariga pumtan bambo sira Tingwang niu 
natu suikhaibo donniu-e. Sichiujiu atu nakhuga pikhaibo maise pamao sa-nkiu-
e.” 

12Pilate niu haise chiuluboga Jesu tu phutkhai mira npui phiu sude. Chiudi 
maidung siniu paliu khuan tanjiu senlan sude, “Nangniu patu phutkhai misai, 
nangra Wangdi kamai makge! Mai khatniu pase chawang-e chiujiu dinsai, pahai 
Wangdi piugu mikre piu-e!” 

13Pilate niu haise chiuluboga, paniu Jesu tu lenlam puipad lujiu, ladjan bam, 
“Tudonbam” kubo gase pi-ntao khaide. (Haise Hebrew mai lad gara “Gebatha” 
chiu ku-e). 

14Haise Kenpadbo Ngee masuang nai niending wan mide. Pilate niu paliu khuga 
din-e, “Haiga naliu wangpiuse bamme!” 

15Paliuniu paliu khuan tanjiu sen sude, “Patu kamshat milo! Patu kamshat milo! 
Patuse jumaseng lujiu kamshat milo!” Pilate niu paliu khuga maniu-e, “Naliu 
wangpiutu jumasengjiu kamshatra atu naliuniu masenjiu ma?” Singku paodung 
siniu paokakge, “Aliu wang sira Wangdi paronna-e.” 

16Sijengniu Pilate niu Jesu tu jumasengjiu kamshat mira paliu khuga benlen 
khai mide. 

Jesu Tu Jumasengjiu Kamshatbo 
(Mt 27.32-44; Mk 15.21-32; Lk 23.26-43) 

Sichiujiu paliuniu Jesu tu thinman lude. 

17Paniu pagu singchai phung lujiu tadpad sude, khatdi “Tapeeruang Luong” 
kubo gase wangtangde. (Haise Hebrew ladga “Golgotha” chiu ku-e). 

18Siga paliuniu patu jumaseng sude, sichiujiu paliuniu pamungga mai khangnia 
tudi jumaseng khaijiu, Jesu tu n-gangga khai bamme. 

19Pilate niu singchai rigase pisikhaibo khat thiujiu “Nazareth Jesu, Jehudi mai 
wangpiu,” chiubo ladkeng raolujiu dengkhai bamme. 

20Sise maidung kakeng khaniu kentaode, palamra Jesu tu jumaseng khaibo 
bamse namdi gasu diuju makge. Pisikhaibo chamse Hebrew, Latin khatdi Greek 
mailad gasu raokhaibo-e. 

21Singku paodung siniu Pilate khuga din-e, “Jehudi mai wangpiu” chiujiu 
raokhai tulo, chiudi “Hainaniu din-e, I hai Jehudi mai wangpiu-e,” chiujiu 
raokhailo. 

22Pilate niu paokakge, “Iniu raokhai mibose raokhai mibo-e.” 

23Riphendung siniu Jesu tu jumaseng mibo saiga, pafaise jan madai thiu lujiu 
paliuleng khat khat jam njan lude. Sichiujiu pa-charui kahabo ntiang sidi 
paliuniu khoilude. 

24Riphendung siniu khat khat khuga din-e, “Aliuniu haibo ntiangra phetmi 
dukhe, saoniu luralo chiubo taden thonjiu phuikhe.” Haise Masanbo ariakniu 
dinbose wangtang raleng-e: “Agu fainidungse paliuleng njan bamme, khatdi a-
ntiang jengniu taden thonjiu bamme.” Riphendung siniu haise kamkhai 
kamigu-e. 

25Jesu gu singchai mung gase papui, papui singna, Clopas nao Mary, khatdi 
Magdalene Mary paliu chap bamme. 

26Jesu niu papui nai paniu kungbo khommai siniu chap bambo ngao lujiu, paniu 
papui khuga din-e, “Phuilo, pase nanahpiu si-e.” 

27Khatdi paniu khommaipiu khugase din-e, “Phuilo, pase napui si-e.” Sibo wan 
gasu khommai siniu patu pakylam puilujiu wang mide. 

Jesu Niu Shaibo 
(Mt 27.45-56; Mk 15.33-41; Lk 23.44-49) 

28 Tuhoira wahina machang kammide chiubo Jesu niu silujiu Masanbo ariakga 
raokhai bambose wangtang raleng, paniu din-e, “I chari-e.” 

29Siga paman malabo jawse bamme, sijengniu sibo jawse marampuang tangga 
sumkhai lujiu pamun-ga ponkhang donkhai bide. 

30Jesu niu sibo jawse sak lujiu din-e, “Haise loimide,” Sichiujiu papeese makiang 
kiujiu shai mide. 

Jesu Lepga Changiu Rikhaibo 

31Sibo saiga Jehudi maigu apaimaidung siniu singchai riga masengkhai bammai 
ngendungse kakhiu tangkhai lujiu lukiu mira Pilate khuga kheng-e. Paliuniu 
haichiu khengbo rambara, haise Masannai-e, sichiujiu Tabamnaise pijiu 
singchai riga masengkhai nbambotu luni makge, palamra wangkinbo 
Tabamnaise nkiubo masanbo-e. 

32Sijengniu riphendung siniu tadlujiu Jesu tu maluang maseng nchamkhai 
bambo piu kania ngense kakhiutang mide. 

33Sichiujiu paliuniu Jesu khuga wangbo tingga Jesu ra shai mide, sijengniu 
paliuniu pa-ngenra kakhiutang makge. 

34Sichiudi riphenmai khang khatniu Jesu lepga pangiuse rikhaide, siga tazai nai 
duiking luangpadle. 

35(Haise ka-ngaobo piuniu dinbo-e, haise majibo-e, naliuniu malum lura haise 
dinbo-e. Paniu dinbambo haise maji-e chiujiu kasibo piu khat bamme). 

36Haise Masanbo ariakniu dinbose wangtang raleng-e: “Parahse wa khatnadi 
kam tang makge.” 

37Masanbo ariak pabam khatga haichiujiu dinkhai-e: “Paliuniu changiu rikhai 
mibo piutu maidungniu phuisu rabo-e.” 

Jesu Tu Nphum Khaibo 
(Mt 27.57-61; Mk 15.42-47; Lk 23.50-56) 

38Haibo saiga, Arimathea namdakga bambo Joseph siniu Jesu pumse Pilate 
khuga wang kheng-e. (Joseph haise mahinjiu Jesu saisuijiu bambo mai khatle, 
palamra paniu Jehudi maigu apaimaidungtu pingbo jengniu-e). Jesu pumse 
lubo sui-e chiujiu Pilate niu dinkhaibo jengniu, paniu wangjiu lulu tad mide. 

39Naikhat nchun Jesu khuga wangbo Nicodemus siniu parim wibo wasa madat 
samriu kumbo phung lujiu Joseph saisui wang-e. 

40Panai khangnia siniu Jesu pumse ponlujiu wasase manuk khaide, khatdi 
Jehudi mai cheng saisuijiu fainoi siniu domkhai lujiu nphum raleng macha 
khaide. 

41Jesu tu kamshat khaibo bamgase kareng khat bamme, siga mai khat tudi 
baikhai makbo charaw kasan khat bamme. 

42Haise Tabamnai masuang siakga mibo jengniu khatdi charawse sibo mungga 
bamniubo donniu, panainiu Jesu tu siga nphum khai mide. 

John 20 

Maruangbo Raw 
(Mt 28.1-8; Mk 16.1-8; Lk 24.1-12) 

1Nidnai nsuan kalu, tingben masan makhaga Magdalene Mary se charaw lamse 
mengde, siga rawkham tuse kalad padmibose ngaode. 

2Paniu Simon Peter nai Jesu niu kungbo khommai khugase pakwang lujiu din-
e, “Paliuniu Rapiu tu charaw gasu lutad mide, paliuniu delam patu baikhai milo 
chiubo aliu silu makge!” 

3Siga Peter nai khommai khangkhatse charaw lam tad sude. 

4Panai khangniase paktad sude, chiudi khommai khangkhat siniu Peter suang 
tanjiu charaw gase mengtang rai mide. 

5Paniu kinkiu phuiboga Jesu tu domkhaibo fainoise ngaode, chiudi palung gara 
ngut makge. 

6Pasai lamsu Simon Peter se wang-e, chiudi para charaw lung gase buang ngut 
taron mide. Paniu majiukhai nbambo fainoise ngaode. 

7Jesu piga kabet khaibo faise khatdi fainoise mainiu majiu khaibo makjiu 
paronna nkai khaibose ngaode. 

8Siga charawga mengtang raibo khommai sidi ngut lande, sichiujiu padi 
ngaolujiu malum mide. 

9(Kashaibo gasu pah ringsumi rabo-e chiujiu Masanbo ariakga dinkhai 
bambose panainiu sitanglu makha-e). 

10Sichiujiu pakhommaidungse paliu ky lam malanwang mide. 

Jesu Niu Magdalene Mary Khuga Ngaolen Khaibo 
(Mt 28.9-10; Mk 16.9-11) 

11Mary se kapjiu charaw mungga chap bamme. Paniu kap-kapjiu charaw lungga 
kinkiu phui-e, 

12siga kakabo pon piubo maza khangnianiu, Jesu pum khaibo gase khatniu 
papee jailam, khatniu paphi jailam ntaobam niubo ngaode. 

13Panainiu pakhuga maniu-e, “Maipui yo, nang dekamjiu kapbam jiulo?” Paniu 
paokakge, “Paliuniu a-Rapiu tu lutad mide, khatdi paliuniu patu delam baikhai 
milo chiubo I simakjiu-e!” 

14Sichiujiu paniu mariwang lanboga Jesu chap bamniubo ngaode, chiudi sise 
Jesu-e chiubo paniu silu makge. 

15Jesu niu pakhuga maniu-e, “Maipui yo, nang dekamjiu kapbam jiulo?” Pahai 
kareng khuanpiu-e chiu maning lujiu, paniu pakhuga din-e, “Paohubo, nangniu 
patu lumi-e sai dega khai nbamlo, akhuga dinkhai janlo, Iniu tadlujiu patu 
ponlune.” 

16Siga Jesu niu patu ku-e, “Mary yo!” Paniu pakhulam mariwang lujiu Hebrew 
lad gasu, “Rabboni!” chiujiu paokakge. (Parambara “Katipao” chiubo-e). 

17Jesu niu pakhuga din-e, “Atu ditulo. Palamra Iniu Apiu khulam wangtang 
makha-e. Chiudi asingna maidung khulam tadlujiu Iniu Apiu khulam khatdi 

paliu Piu khulam, a-Rawang khulam khatdi paliu Rawang khulam malan 
wanglan mine chiujiu dinkhai bilo.” 

18Sichiujiu Magdalene Mary niu tadlujiu pakhommaidung khuga, paniu Rapiu 
tu ngaolubo khatdi paniu pakhuga dinkhaibo hinase paokhaide. 

Jesu Niu Khommaidung Khuga Ngaolen Khaibo 
(Mt 28.16-20; Mk 16.14-18; Lk 24.36-49) 

19Sibo Nidnai chawanse pakhommaidungse Jehudi maigu apaimaidungtu 
pingbo donniu akham tenlujiu bamme. Siga Jesu niu paliu ruangga wang 
chaplujiu paliu khuga din-e, “Naliu khuga agi-manai bamlo.” 

20Haichiu dinlubo saiga, paniu paliu khuga paben nai palepse lenkhaide. Rapiu 
tu ngaoluboga pakhommaidungse paliu chun kawibo siniu phui mide. 

21Jesu niu paliu khuga din lan-e, “Naliu khuga agi-manai bamlo. Apiuniu atu 
langkhaibo kum, Iniu naliutu langkhai-e.” 

22Sibosai, paliu riga pasiu mudkhai lujiu din-e, “Masanbo Hiupuina daolulo.” 

23Naliuniu maidung nuanse kuak khai bisai, paliu tu kuak khai mibo-e; naliuniu 
paliutu kuak khaibi maksai paliutu kuak makbo-e.” 

Jesu Khatdi Thomas 
24Khommaidung khang kariu-je-niakiu rong gasu, Thomas (Naphinbo chiujiu 
kubo) khatse Jesu wangbo tingga bam makniu-e. 

25Sijengniu kakimaidung siniu pakhuga din-e, “Aliuniu Rapiu tu ngao lude!” 
Thomas niu paliu khuga din-e, “Iniu paben ndiga natri jamse ngao makthen, 
khatdi abenniu palep jamse ditao makthen, Ira malum silakge.” 

26N-nid kak khat saiga, pakhommaidungse akham lujiu bam aruang bamboga, 
Thomas di paliu ruangga bamme. Akhamse khamten khai nbamme, chiudi Jesu 
niu paliu ruangga wang chap lujiu din-e, “Naliu khuga agi-manai bamlo.” 

27Sigasu paniu Thomas khuga din-e, “Naben kario padlo, khatdi aben hai 
phuilulo, naben kariopad alepga kamed khailo. Malum makbose thiuta sulo, 
khatdi malum lulo!” 

28Siga Thomas niu patu paokakge, “a-Rapiu khatdi a-Rawang!” 

29Jesu niu pakhuga din-e, “Atu ngaolubo donniu nang malum jiuma? Atu ngao 
makjiu malum maidungse dejiukha donwibo mailo!” 

Haibo Ariakkhuang Lam 
30Haibo ariakkhuangga raokhai makbo, Jesu niu pakhommaidung suangga 
tasibo kamkhaibo tiendung kengjiu bamme. 

31Chiudi haidungse raokhaibo sira Jesu hai Tingwang Nahpiu, Messiah si-e 
chiubo naliu malum lura leng-e; sichiujiu naliuniu malumbo pen gasu tingtheng 
karingbose daolura leng-e. 

John 21 

Jesu Niu Khommai Khang Chinniatu Ngaolen Khaibo 
1Haibo saiga, Jesu niu pakhommaidungtu Tiberia Ajai gasu ngaolen khai-e. 

2Haise haichiujiu padmibo-e. Simon Peter, Thomas (Naphinbo chiu kubo), 
Nathanael (Galilee ga bambo Cana gasu), Zebedee nahpiu kania khatdi Rapiu 
Jesu gu khommai katambo khangniase aruang bamme. 

3Simon Peter niu paliu khuga din-e, “Ira chakha khara tad mine.” Siga paliuniu 
pakhuga din-e, “Aliudi nasai suilujiu tadne.” Sichiujiu paliu mathiuse aliam khat 
gasu tad mide, chiudi sibo nchunse wa khatdi paliuniu thonlu makge. 

4Nsuan naimik padsubo tingga Jesu se ajai mungga chap bamniu-e, chiudi haise 
Jesu-e chiubo pakhommaidung siniu silu makge. 

5Siga paniu paliu khuga maniu-e, “Akhangmaidung, naliu wadi thonlu mak 
jiuma?” Paliuniu paokakge, “Wadi thonlu makge.” 

6 Paniu paliu khuga din-e, “Naliugu alangse aliamjai majad lamse thonkhai sai, 
naliuniu tamnakhara daosune.” Sijengniu paliuniu alangse thonkhaide, siga 
paliugu alangse jupad ngamlak mide, palamra paliuniu chakhase malenna 
thonlude. 

7Jesu niu kungbo khommai siniu Peter khuga din-e, “Haise Rapiu-e!” Peter niu 
haise Rapiu si-e chiubo siluboga pafaise makhen lujiu taduijiu gase machak 
khai mide (palamra paniu pafaise gaopad mibo-e). 

8Khommaidung kakimaidung sira aliam gasu chaphu lamse chakhaniu 
phuibambo alangse julujiu wangde. Paliuse kadih gasu wathengkha makjiu, 
chakhet ringiu kumbo ronna diujiu bambo-e. 

9Paliuniu chaphu lamse npadboga, chami thiu nbambo khatdi siga chakha nai 
taruak rukhai nbambo ngaode. 

10Siga Jesu niu paliu khuga din-e, “Naliuniu tuhoi thonlubo gasu chakha 
tamnakha khoiwanglo.” 

11Simon Peter niu tadpad lujiu chakha kadibo niu phuibo alangse taphulam 
jupadsude; siga chakhapui kai-khat-je-ringiu-je-sumkiu bamniu-e, haijiukha 
chakhase kengbamdi alangse kekmi makge. 

12Jesu niu paliu khuga din-e, “Wanglo, tiusulo.” Siga paliuniu, “Nang hai saolo,” 
chiubo maidi maniuhu makge, palamra pahai Rapiu si-e chiubo paliuniu simide. 

13Sijengniu Jesu niu tadpad lujiu chakha nai taruakse paliuleng njankhai bide. 

14Haise Jesu niu shailubo saiga, pakhommaidung khuga ngaolen khaibo palon 
pasumbo-e. 

Jesu Panai Peter 

15Paliuniu wa tiulubo sai, Jesu niu Simon Peter khuga din-e, “John nahpiu 
Simon, haimaidung suang nangniu atu lungsa ma?” Paniu paokakge, “Yo, Rapiu, 
Iniu natu lungsa-e chiubo nangniu sibamme. Jesu niu pakhuga din-e, “Agu 
milypoidungtu manang khailo.” 

16Lonniabo thiujiu Jesu niu pakhuga din lan-e, “John nahpiu Simon, nangniu atu 
lungsa monma?” Paniu paokakge, “Yo, Rapiu, Iniu natu lungsa-e chiubo nangniu 
sibamme.” Jesu niu pakhuga din-e, “Agu milydungtu manang khailo.” 

17Lonsumbo thiujiu Jesu niu din lan-e, “John nahpiu Simon, nangniu atu lungsa 
diangma?” Jesu niu, “Nang atu lungsa monma?” chiujiu pakhuga maniu lonsum 
mibo jengniu Peter palung chariu mide; sijengniu paniu pakhuga din-e, “Rapiu 
yo, nangniu pakhiangna sikam bamme, Iniu natu lungsa-e chiubo nangniu sijiu 
bambo-e” Jesu niu pakhuga din-e, “Agu milydungtu manang khailo. 

18Iniu nakhuga pachang paling dinbo-e: nangniu nahbo tingga, nangniu tadkhai 
nibo bamga nachun-narang thiujiu tadkhai mide, chiudi nangniu thenwang 
misai nangniu tadkhaini makbo bamga nabense ratlujiu jutad sune.” 

19(Haichiu dinbora, Peter hai dechiujiu shaikhai ralo khatdi sise Tingwang 
kendi phungwang rabo-e chiubo Jesu niu pisikhaibo-e). Sichiujiu Jesu niu 
pakhuga din-e, “Asai suilulo!” 

Jesu Nai Katambo Khommai 
20 Peter niu mariwangbo ga katiu tiubo lon Jesu mungga ntao bambo, Jesu niu 
kungbo khommai, “Rapiu, natu jonrabo piuse saolo?” chiujiu maniubo piuse 
pasaiga bamniubo ngaode. 

21Peter niu patu ngao luboga paniu Jesu khuga maniu-e, “Rapiu, hainapiu haira 
dechiu ralo?” 

22Jesu niu patu paokakge, “Iniu wanglan makthen, patu Iniu piringkhai nisai, 
na-ngam debam jiulo? Nangra asai suilulo!” 

23Sijengniu haibo khommai piuse shailakge chiubo cham hai Jesu saisui kinmai 
ruangga dinsude. Chiudi Jesu niu dinbora pahai shailakge chiubo makge; paniu 
dinbora, “Iniu wanglan makthen, patu Iniu piringkhai nisai, na-ngam debam 
jiulo?” chiubo-e. 

24Haibo chamdung dinjiu bambo khatdi raojiu bambo pahai khommai-e, 
sichiujiu paniu dinbambo haise majibo-e chiubo aliuniu si-e. 

Munkom khaibo 
25Sichiujiu, Jesu niu kamkhaibo hai kengjiu bamme. Pakhiangnase khat-khat 
thiujiu raokiusai, kadihpiri pakhiangna ga sibo ariak khuangdungse khaingut 
lakge chiujiu Ira maning-e. 

Tienkam 

Tienkam 1 

1 Lungsa-kakung Theophilus: Agu ariakkhuang karaibo gase, Jesu niu patien 
thiusubo gasu patu tinggen lam lusu mibo tingmik tangbo lungga kamkhai mibo 
khatdi katikhai mibo hinase Iniu raokhai mibo-e. 

2Patuse lusu makhabo suanggase, Masanbo Hiupuina pumtan pen gasu paniu 
pagu ladlangtad maileng kadakhai mibo maidung khuga katikhai-e. 

3Pah shaimibo saiga jeng atai lungga pahai ringsulan mide chiubo malum 
masamak raleng paliu khuga pathak kengjiu madulen khai-e. Paliuniu patu 
ngao-e, khatdi Tingwang gu chawangdih lamga paniu paliu khuga dinkhaibi-e. 

4Sichiujiu paniu paliutu maluang tiu bamboga, paniu paliu khuga haibo 
chamtanse pikhai-e: “ Apiuniu ladriat khaibo kalen, Iniu naliu khuga dinmibo 
kalen situ Jerusalem phut makjiu khuanbamlo. 

5John niura tadui gasu nphumkhai-e chiudi pakak khat sailam naliutu Masanbo 
Hiupuina gasu nphumkhai bine.” 

Jesu Tu Tinggen Lam Lukhang Mibo 
6Khommaidung siniu Jesu khuga wang aruangboga, paliuniu pakhuga maniu-e, 
“Rapiu yo, tuhoira Israel mai wangdihse nang malan khaibi surama?” 

7Jesu niu paliu khuga din-e, “Pating nai pawan sira Apiu gu pumtanne, sichiujiu 
sidungse dedao ralo chiubo naliuniu sitang lulakge. 

8Chiudi Masanbo Hiupuina siniu naliu riga kiukhai bisai, naliu khuga 
pumtanniu phuimi sune, sichiujiu ajeng gasu naliuniu Jerusalem ga Judaea ga 
khatdi Samaria ga khatdi kadihpiri pamalan tangbo lamchap thiurabo-e.” 

9Haichiu dinlubo saiga, paliuniu patu phuibambo gasu patuse tinggen lam 
lukhang mide khatdi kamuang siniu patuse paliu mikphui gasu baimide. 

10Pah khangmibose paliuniu tingpuk lam phuijiu bamboga, kakabo pon piubo 
mai khangnianiu paliu ruangga wangnuang lujiu din-e, 

11“Galilee maidung yo, dekamjiu naliu chaplujiu tingpuk lamse phui bamjiulo? 
Haibo Jesu, naliu khugasu tinggen lam lukhang mibo haitu paniu tinggen lam 
khangmibo naliuniu ngaobo kumgapjiu pah wanglan rabo-e.” 

Juda Sung Malinbo 
12Sichiujiu pakhommaidungse Olive Luong gasu mathakbam khat kumbo diubo 
Jerusalem namdi lamse malanwang mide. 

13Paliuniu namdi gase ngutlujiu paliuniu bambo kilung gase, Peter, John, Jacob 
nai Andrew, Philip nai Thomas, Bartholomew nai Matthew, Alphaeus nahpiu 
Jacob, palung thiubo Simon, Jacob nahpiu Juda, paliu ngut mide. 

14Paliuniu kakheng thiura maipuidung nai Jesu pui Mary khatdi pasingna 
maidung paliu hai wang aruang tan-tan-e. 

15Pakak khat saiga, malum maidung chamai kai-je-makai kumbo wang madui 
bamboga, Peter niu chapkhang lujiu dinsude. 

16“ Asingna maidung yo, Masanbo ariakga dinkhaibose wangtang raleng, David 
khu gasu Masanbo Hiupuina siniu din masuang khaimibo, Jesu tu minbo 
maidungtu majang khaibo Juda lamga-e. 

17Juda hai aliu ruanggasu khang khatle, palamra aliu tienkamga patudi jaora 
kadakhai mibo-e.” 

18 (Pagu tienkam kasabo gasu daolubo rangkang siniu paniu chalu khat liu 
khaide, siga tadlujiu pawon pangpadjiu khatdi pasin-parai padjiu shaikhai 
mibo-e. 

19Jerusalem ga lungbambo mai hinaniu sise chiuboga khatdi sibo luzam situ 
paliu lad gasu “Akeldama,” parambaniu “Tazai luzam” chiujiu ku-e). 

20 “Palamra Tathoilui ariakkhuangga haichiujiu raokhai bamme, ‘Pakyse 
maruangbo thiu milo; mai khatniudi siga lungta milo.’ Haichiudi raokhai 
bamme, ‘Pasung mai khatniu malinmi sulo.’ 

21 “Sijengniu mai khat kumbo, Rapiu Jesu ringsulan mibo lamga jengdin thiura 
aliu ruangga jaosai pahai Rapiu Jesu niu aliutu maluang tadboga, 

22John niu tadui nphumbo cham dinron subo gasu Jesu tu tinggen lam lukhang 
mibo tingmik tangbo jaobambo mai khat thiurabo-e.” 

23Sijengniu paliuniu : Barsabbas kubo (Justus chiudi sibo) Joseph khatdi 
Matthias kubo mai khangniatu kada padde. 

24Sichiujiu paliu kakheng thiu-e “Rapiu, mai hina lungchun nang sijiu bamme, 
sijengniu haina kania ruanggasu nangniu len khailo. 

25Judas niu panuan jeng gasu tadrabo bamlam tadmibopiu malin ga 
ladlangtadbo tien thiura maitu lenkhailo.” 

26Sichiujiu paliuniu panai khangnia ruanggasu taden matai sude, siga Matthias 
tu kadalude, sichiujiu patuse ladlangtadmai khang kariu-je-khatkiu ruangga 
lukhaide. 

Tienkam 2 

Masanbo Hiupuina Wangbo 
1 Pentecost tingmikse wangtangboga, malum maidung hina pabam khatga 
wang aruang bamde. 

2Siga simak-dakjiu tingpuk lamsuniu tingkai katanbo hunwangbo kumjiu paliu 
bambo kyse chakhuan khatniu phuiting mide. 

3Siga chamipuang kumbo khatniu mai hina khuga niataobo paliuniu ngaode. 

4Paliu mathiuse Masanbo Hiupuina niu phuimide khatdi Hiupuina siniu paliutu 
npao ngamra pikhaibo jengniu khatniu khat lad gasu npao sude. 

5Sise Kadihpiri pabam machangna gasu tacheng matip maidung wang 
aruangbo bam, khatdi Jehudi mainiu lungbo bam Jerusalem si-e. 

6Paliuniu haibo khuanse chiuboga maidung kakengkha wang maduide. Paliu 
mathiuse paliu suang hamide, palamra malum maidungse paliu lad lad gasu 
dinbambose chiu-e. 

7Paliu suang hajiu paliuniu haichiu din-e, “Haichiujiu dinbam maidung haise 
Galilee maidung-e! 

8Sichiusai dechiujiu aliu mathiuniu aliu dih lad ronna gasu dinbo chiubam jiulo? 

9Aliu hai Parthia, Media, Elam, Mesopotamia, Judea, Cappadocia Pontus, Asia, 

10Phrygia, Pamphylia, Egypt khatdi Cyrene mung Libia luongren gasu-e. Aliu 
khangsia maira Rome gasu-e, 

11Jehudi maidung khatdi Nkeng maidung, Jehudi mai racheng lumaidung di-e, 
khatdi aliu khangsia maira Crete nai Arabia gasu-e; chiudi Tingwang niu 
tenkhaibo tiendi haigasu aliu mathiuniu aliu lad gasu paliuniu dinbambo hai 
chiude!” 

12Maisuang haboniu phuilujiu paliuniu khat-khat khuga maniu sude, “Haise 
degu rambalo?” 

13Chiudi khangsia maidung siniu, malum maidung situ nuimenjiu din-e, “Haise 
jawsak maniu maidung-e!” 

Peter Niu Dinbo Cham 
14Siga Peter niu ladlangtadmai khang kariu-je-khatkiu situ majang chapsu lujiu 
pakhuan tanjiu maidung khuga dinsude: “Singna Jehudi maidung nai Jerusalem 
ga lungbam mai naliu mathiu akhuan nking khailo, Iniu haibo rambase naliu 
khuga dinkhai bine. 

15Naliuniu maningbo kumjiu maidung haise jaw sak maniubo makge, tuhoira 
nsuan wanchak chakiu ronna kha-e. 

16Chiudi haise phaimiukakung Joel niu dinkhai mibo si-e: 

17 “Tingwang niu din-e: haise Iniu kanambo tingmikga tenkhai rabo-e: Iniu 
ahiupuina mai hina riga runkiu khaibine. Naliu nahpui—nahpiudungniu aladse 
dinsune; naliugu chabuan maidungniu madungao ngao sune, khatdi kating 
maidung siniu chamang mansune. 

18Yo, Iniu avangpiudung khatdi avangpuidung riga sibo tingmik gase agu 
hiupuina runkiu khai bine, sichiujiu paliuniu aladse dinpad sune. 

19Tinggen lamdi, kadihri gadi, Iniu maisuang kahabose kam khaine. Siga tazai, 
chami khatdi mikhut padsune, 

20siga naimikse tamiuwang mine, khatdi chahiuse tazai kumjiu hengwang 
mine, Rapiu gu kadibo khatdi kendibo Tingmikse wangtang makhaga 
haidungse padsune. 

21Sichiujiu Rapiu tu kumai hinatu gukhai bine.’ 

22“Singna--Israel maidung yo, haibo ladkengse hai nking khailo! Nazareth Jesu 
hai chamaina khatle sichiujiu pagu chara pumtan pen gasu tasibo khatdi 
maisuang habo tiendung hinase Tingwang niu pakhu gasu naliutu kamlen 
khaibi-e. Naliu pumsiakniu haise sijiu bambo-e, palamra haise naliu ruanggasu 
kamkhai mibo-e. 

23Tingwang niu pachun saisuijiu Jesu haitu naliu ben-ga pikhaira chapkhai 
mibo-e; sichiujiu naliuniu patuse nuan phungmai khuga pikhaijiu patuse 
jumasengjiu naliuniu kamshat mibo-e. 

24Chiudi Tingwang niu patuse kashaibo pumtan gasu phutkhai bijiu piringsu 
khai mibo-e, palamra kashaibo siniu patu bangman ngam makge. 

25Palamra David niu palamga haichiujiu dinmibo-e, ‘Pawan machang Rapiu tu 
Iniu ngao-e; pah akhuga manajiu bamme, siniu I magenthiu chariubo daolakge. 

26Siniu achun wibo phui bamme, khatdi aladkeng hai ringaboniu phui-e. I hai, 
hamirabo pum thiujiu bamdi, achun wijiu bamme, 

27Palamra charuidihga atu phutkhai lakge; navangtu charaw lungga piten khai 
lakge. 

28Karingbo npuise atu lenkhaibi-e, nangniu maluang khaibo jengniu, achun 
ringa saomakjiu bamme,’ 

29“Asingna maidung yo, Iniu naliu khuga aliu pao kadibo Chawang David lamga 
masanjiu dinkhaine. Pah shaimide khatdi patu nphum mide, sichiujiu parawse 
thainai tangbo aliu khuga bamme. 

30Pahai phaimiukakung khatle, sichiujiu Tingwang niu paleng ladriat khaibo 
paniu si-e: Tingwang niu ladriat thiukhai-e, chiubora paniu David kaikik gasu 
David kumgapjiu chawang khat pithiu khaine. 

31Tingwang niu pasai kana nde kamkhai ralo chiubose David niu ngao kamigu-
e, sichiujiu paniu Messiah ringsu lanrabo lamga haichiujiu dinkhai mibo-e. 
‘Patuse charuidihga phutkhai lakge; paphawse charaw lungga tenmi lakge.’ 

32Tingwang niu haibo Jesu siaktu kashaibo gasu piringsu khai mibo-e, sichiujiu 
sibo lamga aliu mathiu hai lamchap-e. 

33Patuse Papiu Tingwang ben jatlam piringsu khai mibo-e, khatdi paniu ladriat 
khaibo kumjiu paniu Masanbo Hiupuinase pakhugasu daolubo-e. Naliuniu 
tuhoi ngaobo nai chiubo haise paniu aliu riga runkiu khaibibo pagu kalen si-e. 

34Palamra tinggen lam khangbose David pah makge, chiudi paniu haichiu 
dinmibo-e, ‘Rapiu niu Arapiu khuga din-e: Iniu nagu mikremai situ naphipan 
pithiu khai makthen, 

35aben majadlam ntao bamlo.’ 

36“Sijengniu Israel maidung hinaniu haise masanjiu silulo chiubora naliuniu 
jumasengjiu kamshat mibo Jesu siaktu Tingwang niu pijiu Rapiu khatdi 
Messiah pithiu khai mibo-e!” 

37Haise maidung siniu chiuboga paliu lung chariuboniu phuimide sichiujiu 
Peter nai ladlangtadmaidung khugase din-e, “Aliuniu degu kamralo singna 
maidung yo?” 

38Peter niu paliu khuga din-e, “Naliu mai hina pa-nuan nuan gasu maripad lujiu 
Jesu Khrista zan gasu tadui nphum lulo, sichiusai naliu nuandungse kuak khai 
bine khatdi naliuniu Tingwang gu kalen Masanbo Hiupuina hai daolune. 

39Palamra Tingwang niu naliuleng khatdi naliu nahdung leng khatdi pakhu 
gasu diujiu tadmibo mai hinaleng aliu Rapiu Tingwang pakhuga wangra ladrian 
thiukhai mibo-e.” 

40Peter niu paliu khuga din-e khatdi ladkeng katam-tamboniu paliu khuga 
tanjiu din-e, “Kasabo maidung riga wangkinbo mathad gasu naliu mari lulo!” 

41Maidung kakeng khaniu pachamse malum lujiu tadui nphum lude, khatdi sibo 
naise maidung sang sum kumbo paliu phom gase wangsan lude. 

42Paliuniu ladlangtadmaidung khugasu katijiu chakin thiu khaide, khatdi 
chakin thiubogu maluad nai kakheng thiubo gase paliu chunkhat thiude. 

Malum Maidung Gu Lunlung 
43Tasibodung khatdi maisuang habodung wajiukha ladlangtadmaidung 
khugasu tenkhai-e, sichiujiu mai hina pingboniu phui mide. 

44Malum maidung hina chunkhat thiujiu chakin kawi thiujiu paliugu kabambo 
hina mathiugu thiujiu bamme. 

45Paliuniu paliugu kabambo maniadung jonlujiu pageng bammaidung leng njan 
khaijiu bamme. 

46Naimachangna paliuniu Charakyga phom khat thiujiu wang aruang-e, khatdi 
paliu ky-ky lam chunwijiu maluadse mai hina chunkhat thiujiu tiu machamjiu 
bamme. 

47Tingwang tu thuonjiu mai hina chunchamjiu tiu aruang-ruang-e. Sichiujiu 
naimachangna Rapiu niu rankhai maidungtu paliu phomga pikhai san-sanjiu 
bamme. 

Tienkam 3 

Paphisabo Takhengtiubo Maipiu Khattu Wikhaibo 
1Naikhat Peter nai John kakheng thiura Charaky lam chawan wanchak sum 
ningga tadle. 

2Siga Mataiwibo Rengmun kubo gase papui wonlung gasu paphi sajiu manabo 
maipiu khat bamniu-e. Naimachangna patuse Charakyga tadmai khuga 
takhengra sibo rengmun-ga patu phungmeng khai bambo-e. 

3Peter nai John tadngutbo ngaoboga paniu takheng lan sude. 

4Panainiu patuse matingjiu phui-e khatdi Peter niu din-e, “Anai khulam phuilo!” 

5Sijengniu, panai khugasu wakhat daosune chiujiu panaitu paniu phuijiu 
bamde. 

6Chiudi Peter niu pakhuga din-e, “Akhuga kachia rangkang wadi ha-e, chiudi 
akhuga kabambo Iniu nakhuga pikhai bine; Nazareth Jesu Khrista zan gasu Iniu 
natu chamtan pibo-e, sulujiu tadsulo!” 

7Sichiujiu paniu paben majatlamse julujiu pi chapkhang khaide. Siga paphi nai 
paphimikse tannuang mide; 

8sichiujiu pase machao sude, khatdi chapkhangjiu tadmariu sude. Sichiujiu 
paniu panai saisui lujiu Charaky lungga tad mariujiu khatdi machaojiu 
Tingwang tu thuonsude. 

9Paniu Tingwang tu thuonjiu tad mariu kinbose maidung siniu ngaode, 

10pahai Mataiwibo Rengmun-ga ntao lujiu takheng bambo piusi-e chiubo 
paliuniu siluboga, pakhuga degu padmi jiulo chiubo maningkhai lujiu paliu 
suang hamide 

Charaky Lungga Peter Niu Dinbo Cham 
11Sichiujiu sibo piu siniu Solomon Kahun kubo gase Peter nai John tu julujiu 
bamboga paliu suang hajiu, paliu mungga pakwang karen sude. 

12Peter niu maidung situ ngaoboga, paliu khuga din-e, “Singna—Israel maidung 
yo, dekamjiu haiga naliu suang hajiu, aliutu matingjiu phuibam jiulo? Hainapiu 
haitu pitad khaibo haise aliugu pumtanniu maksai characheng tadbo gasu-e 
chiubo naliuniu maning jiuma? 



1893 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

13Abraham, Isaac khatdi Jacob Rawang, khatdi aliu paopeh Rawang niu 
pavangpiu Jesu khuga kendibo pikhai mibo-e. Chiudi naliuniu patuse pumtan 
thinmaidung khuga pikhai mibo khatdi naliuniu Pilate masuangga patu suikhai 
makjiu, Pilate niu patu phutkhai mira maning bamdi naliuniu patu suikhai 
makbo-e. 

14Pahai masanbo-e khatdi kawibo-e, chiudi chamaitu kagibo piutu naliuleng 
phutkhai bira naliuniu Pilate khuga khenglubo-e. 

15Naliutu karingbo npuilam jukhaibo piu situ kamshat mide, chiudi Tingwang 
niu patuse kashaibo gasu piringsu khailan bide, haise aliuniu lamchap-e. 

16Paphi sabo piu haitu pumtan pikhaibo haise pazan pumtan siniu-e. Naliuniu 
ngaobo khatdi sibo haise pazan-ga malumbo gasu tenkhai bibo-e; sichiujiu 
naliu mathiuniu ngaobambo hai Jesu tu malumbo gasu patu wikhai mibo-e. 

17“Tuhoira, asingna maidung yo, Iniu silude chiubora naliuniu khatdi naliugu 
jupaodung siniu Jesu khuga kamkhai mibose, naliu simak gasu-e. 

18Nda karaiga Tingwang niu pagu phaimiukakung maidung khuga pisikhai 
mibo-e chiubora pagu Messiah hai chariu khengrabo-e; sise haichiujiu 
piwangtang khaira kamkhai mibo-e. 

19Sijengniu, naliu lungli lulo, khatdi Tingwang khulam mariwang lulo, sichiusai 
paniu naliu nuanse kuak khai bine. 

20Sichiusai, hiupuina tankhai bibo wanse Rapiu khugasu wangne, khatdi 
naliuleng kadakhai mibo Messiah Jesu tu paniu langkhai bine. 

21Nda karaiga Tingwang niu pagu masanbo phaimiukakung maidung khuga 
pisikhai mibo kumjiu mania hina kamsan lanmak then pase tinggen lam bammi 
rabo-e. 

22Palamra Mose niu din-e, ‘Rapiu naliu Rawang siniu atu langkhaibo kumjiu 
phaimiukakung khattu naliu khuga langwangne, khatdi pase naliu ruang gasu 
padrabo-e. Paniu kadinbo hinase naliuniu majai rabo-e. 

23Mai khatniu sibo phaimiukakung ladse piumak sai, patu Tingwang maidung 
khugasu luthon lujiu kam mahami rabo-e.’ 

24Sichiujiu Samuel gasu sujiu phaimiukakung hina khatdi pasailam wangmai 
hinaniu tuhoi ken-ga padbambo hinase din masuang kamigu-e. 

25Tingwang niu pagu phaimiukakungdung khugasu ladriat thiukhai mibose 
naliuleng-e, khatdi Tingwang niu naliu pao-pehmai khuga ladriat thiukhai mibo 
gase naliu jaomide. Paniu Abraham khuga dinkhai mibo kumjiu, ‘Iniu nakai-kik 
gasu kadihpiri mai hinatu thoikhai bine.’ 

26Sijengniu Tingwang niu Pavangpiu situ kadalujiu, naliu khuga langkhaibo-e, 
sichiujiu mai hina naliu nuan gasu lungli lusai, naliutu thoikhai birabo-e.” 

Tienkam 4 

Peter Nai John Tu Apaimai Suangga Puiwangbo 
1Peter nai John niu maidung khuga haichiu dinjiu bamboga, singkudung, 
Charaky akhe maidung khatdi Sadducee maidung khangsia wangde. 

2Paliuse aman tamide palamra ladlangtadmai khangnia siniu kashaibo gasu 
Jesu tu piringsu mide chiubo maidung khuga katikhaijiu bamme, haisiniu 
kashaimai ringsu lanne chiubo dinlen bambo-e. 

3Sijengniu paliuniu panaitu minlujiu kavangkyga pasaibo nai tangbo khai mide, 
palamra haise rimibo wan-e. 

4Chiudi tachamse chiulumai kakeng khaniu malumde, sichiujiu paliuse chamai 
sang mangiu kumbo tangmide. 

5Pasaibo naise Jehudi maigu jupaodung, kating maidung khatdi Tacheng-
tajaigu katipaodung Jerusalem ga wang maduide. 

6Paliuniu Dibo Singku Annas khatdi Caiaphas, John, Alexander, khatdi Dibo 
Singku kiriangmai mathiutu wang adaode. 

7Paliuniu ladlangtadmai situ paliu suangga pichap khai lujiu panai khuga 
maniu-e, “Nanainiu haise dechiu kamjiulo? Degu pumtan, maksai sao zan gasu 
haise nanainiu kamjiulo?” 

8Peter niu, Masanbo Hiupuina phuilujiu paliutu paokakge, “Maidunggu 
jupaodung khatdi kating maidung yo, 

9Paphi sabo piu situ wikhai mibo lamga thainai aliu khuga maniu bamsai, 

10naliu mathiuniu khatdi Israel mai mathiuniu sibambo-e, chiubora naliu 
masuangga chapbambo piu haitu naliuniu masengshat mibo chiudi Tingwang 
niu kashaibo gasu piringsu khai mibo Nazareth Jesu Khrista zan gasu piwi 
masan khai mibo-e. 

11Jesu haise Masanbo ariakniu dinbo si-e, ‘Naliu chaky kathiu maidungniu 
thonmibo tukang situ kungthubo ndangtiang pithiu khai rabo-e.’ 

12Juringbose pakhu gasu ronna-e; pakhu gasu makjiu aliutu rankhaira 
kadihpiriga kaki ha-e.” 

13Apaimaidung siniu Peter nai John gu kahubose ngaoluboga paliu suang 
hamide, sichiujiu paliuse wadi makbo tasi-ningting kahamai-e chiubo silude. 
Paliu hai Jesu tu maluang chaka thiukhai mibo maidung-e chiubo paliuniu 
silude. 

14Chiudi paliuniu wadi dinra hamide, palamra wikhai mibo piuse Peter nai John 
tu maluang lujiu siga chap bamme. 

15Sijengniu paliuniu Apaimai bamse phutlujiu tadmira panai khuga chamtan 
pikhaide, sichiujiu paliu ronna ari sude. 

16“Haibo maidung haitu aliuniu nde kamralo?” chiujiu paliu maniu sude. 
“Jerusalem ga lungbam mai hinaniu haikumbo tasibo tienkam hai paliu 
khugasu kamkhai bi-e chiubo sibamme, khatdi aliuniu haise suimakbo thiu 
silakge. 

17Chiudi haibo chamse maidung khuga Jesu zan gasu dinlan makra aliuniu 
paliutu chamtan pikhe.” 

18Sijengniu paliuniu paliutu ku malan ngutlujiu, wakam tadi Jesu zan gasu din 
makra maksai katikhai makra paliu khuga dinkhaide. 

19Chiudi Peter nai John niu paliutu paokakge, “Naliu ronna Tingwang suangga 
ladjan thiululo, naliu kadin piurama maksai Tingwang kadin piuralo. 

20Palamra aliu pumsiakniu ngaomibo khatdi chiumibose aliuniu dinmak 
silakge.” 

21Sijengniu Apaimaidung siniu panaitu ru-katinkhai lujiu phut mide. Paliutu 
kam mathad khaira leng daolakge chiubo paliuniu ngao-e, palamra mai hinaniu 
padmibo lamga Tingwang tu thuonjiu bamme. 

22Tasibo tienkam niu wikhai mibo piu haise takum atai rilam khang mibo piu-
e. 

Malum Maidungniu Hura Khengbo 
23Peter nai John tu phutkhai gap chiuboga, panainiu paliu phomga wanglujiu 
singku paodung khatdi kating maidungniu degu dinkhailo chiubo paliu khuga 
wang paokhaide. 

24Haise malum maidungniu chiuboga, paliu mathiu aruang lujiu Tingwang 
khuga kakheng thiude: “Ting-kadih khatdi sibo lungga bambo wahinatu 
Dampao khatdi Papaopiu yo! 

25Masanbo Hiupuina pen gasu aliu pao David, navangpiu khuga nangniu 
haichiu dinkhaibo-e, ‘Dekamjiu Nkeng maidung pom bamjiulo; dekamjiu 
paliuniu gengmakbo maningbam jiulo? 

26Rapiu riga khatdi pagu Messiah riga, kadihpiri wangdungniu atung bamme, 
khatdi mawangpaodung siniu suimakjiu bamme.” 

27 Palamra nagu masanbo Vangpiu, nangniu Messiah leng kadakhai mibo Jesu 
riga, haibo namdi gasu Herod nai Pontius Pilate aruang lujiu, Nkeng maidung 
nai Israel maidung chunkhat thiu mide. 

28Nangniu khatdi nagu pumtan nai nachunniu kadenkhai mibo hina situ atung 
raleng wang madui bamme. 

29Sichiujiu tuhoira, Rapiu yo, paliuniu aliutu kapinjiu bambo haise phui khailo, 
sichiujiu navangmai aliuniu nachamse hujiu dinlura suikhailo. 

30Nagu masanbo Vangpiu Jesu zan gasu tasibo khatdi maisuang habo tienkam 
kamlura khatdi thiuniubo wilura naben jusung khailo.” 

31Sichiujiu paliuniu khenglubo sai, paliu madui bambo bamse malai wangde. 
Paliu mathiuse Masanbo Hiupuina niu phuilujiu Tingwang chamse hujiu 
dinsude. 

Malum Maidungniu Paliugu Aruangbo 
32 Malum maidungse chunkhat lungkhat thiumide. Mai khatniudi paliugu 
kabambose pagu-e chiubo dinmakge, chiudi paliugu kabambo hinase mathiu 
thin aruangjiu bamde. 

33Ladlangtadmaidung siniu pumtan jaojiu Rapiu Jesu ringsulan mibo lamga 
jengdin thiu-e, siga Tingwang niu paliu mathiu riga thoidam dijiu pikhai bide. 

34Paliu ruangga mai khat lengdi tangmakbo thiumakge, Paky, palu 
bammaidung siniu jonlujiu daobo rangkangse, 

35phungwangjiu ladlangtadmai khuga pikhaijiu mai hinaleng pageng bambo 
saisuijiu njan khaijiu bamde. 

36Sichiujiu Cyprus gasu manabo Joseph, Levi mai khat ladlangtadbo, Barnabas 
kubo (parambaniu “Lungtu pikhaibibo”) siniu, 

37palu bambose jonlujiu rangkangse ladlangtadmai khuga phungwang 
pikhaide. 

Tienkam 5 

Ananias Nai Sapphira 
1Chiudi Ananias kubo piu khatniu, panao Sapphira tu maluang lujiu pagu mania 
kabambo kasia jon mide. 

2Chiudi panaotu chunkhat thiulujiu rangkang kasialam paleng masiak lujiu 
kasia lamse ladlangtadmai khuga phungwang pikhaide. 

3Peter niu pakhuga din-e, “Ananias yo, dekamjiu Satan siniu natu thinman lujiu 
nangniu Masanbo Hiupuina khuga aratjiu nagu mania man kasialam naleng 
masiaklu jiulo? 

4Nangniu sise jon makhaga nagu thiujiu bambo-e, sichiusai dekamjiu haikumbo 
ngam kamra nangniu maning jiulo? Nangniu chamai khuga aratbo makge, 
chiudi nangniu Tingwang khuga aratbo-e!” 

5Haise Ananias niu chiugap, kaokiujiu shaimide; haise mai hinaniu chiulujiu 
pingboniu phui mide. 

6Chabon maidungniu wangjiu paphawse domlujiu ponpad baimide. 

7Wanchak sum kumbo sailam, degu padmilo chiubo simakjiu panaose wangde. 

8Peter niu pakhuga maniu-e, “Nakygu mania manse haironna nakina nanainiu 
daobo ma, akhuga pachang dinlo?” “Yo, haironna kha-e,” chiujiu paniu 
paokakge. 

9Sijengniu Peter niu pakhuga din-e, “Dekamjiu nakina nanainiu Rapiu gu 
Hiupuinatu madiura maning jiulo? Nakinatu bai maidungse kamunkiga tuhoi 
bamkha-e, paliuniu natudi ponpadmi rabo-e!” 

10Sichiugap pase kaokiujiu paphiga shaimide. Chabon maidungse ngutjiu 
phuiboga padi shaimide, sichiujiu paliuniu patudi ponpad lujiu pakina mungga 
baikhai mide. 

11Phumlingmai hina khatdi haise chiulubo mai hina pingboniu phui mide. 

Tasibo Khatdi Maisuang Habodung 
12Ladlangtadmaidung siniu maidung ruangga tasibo nai maisuang habodung 
kengjiu kamkhaide. Sichiujiu malum maidung hinaniu Solomon gu Kahun gase 
wang maduide. 

13Maidungniu paliutu din madijiu bamdi lenlam bammaidung mai khatniudi 
paliu phomga jaohu makge. 

14Chiudi paliu phom gase maidung kengbi-bijiu Rapiu tu malumjiu maipui 
maipiu kengbi-bi khang mide. 

15Sichiubo jengniu mara-sathiumai kakeng khatu npuiki gase taziga khatdi 
kasingga majikhaijiu Peter hiumana tadi pijiu niatao khaira ponpad khaide. 

16Sichiujiu Jerusalem wonjengga lungbam maidung siniu mara-sathiumai 
maksai kasabo hiuna phungbo maidungtu maluang wangjiu mathiutu piwi 
khaide. 

Ladlangtadmaitu Mathadbo 
17Sijengniu Dibo Singku khatdi pakahmaidung hina, khatdi Sadducee mai lam 
ponmai hinase ladlangtadmaidung tu manmachang manma sude; sichiujiu 
paliuniu wakhat kamra rang sude. 

18Paliuniu ladlangtadmaidungtu minlujiu mathiugu kavangkyga pikhai sude. 

19Chiudi sibo nai nchunse Rapiu gu mazaniu kavangky rengmunse lekhaijiu 
ladlangtadmaidungtu phutkhaijiu paliu khuga din-e, 

20“Charakygase tadlujiu haibo kasanbo ringting lamga maidung khuga dinkhai 
bilo.” 

21Sibo cham situ ladlangtadmaidung siniu majaijiu nsuan kalu Charaky 
lunggase ngutlujiu katikhai sude. Dibo Singku nai pakahmaidung siniu Jehudi 

maigu katingmai hinatu aruang lujiu Apaimaitu ku maduide; sichiujiu paliuniu 
ladlangtadmaidungtu paliu masuangga puiwangra chamtan pijiu langkhaide. 

22Chiudi chakampaodung siniu kavangky mengboga ladlangtadmaidung situ 
daomakge, sijengniu malanwang Apaimai khuga paokhaide, 

23“Aliuniu kavangkyga mengtangboga pakhiangnase khamja khamten khai 
nbamme khatdi akhe maidungse rengmun situ akhejiu bamme; chiudi aliuniu 
rengmunse lepadboga, mai khatnakha tudi aliuniu daomakge!” 

24Haise singku paodung khatdi Charaky akhe maidungniu chiuboga 
ladlangtadmaidung khuga degu padmi jiulo chiujiu paliu suang hamide. 

25Siga maipiu khatniu wanglujiu paliu khuga din-e, “Phuilo! Naliuniu 
kavangkyga khaimi maidungse Charakyga maidungtu katikhaijiu bamme!” 

26Sijengniu chakampao siniu pamaidungtu puilujiu ladlangtadmaidung situ 
majang wangde. Paliuniu pumtan thinmakge, palamra maidungniu paliutu tatu 
rotratu ping-e. 

27Paliuniu ladlangtadmaidung situ puiwang Apaimai masuangga pichap 
khaide, siga Dibo Singku siniu paliu khuga maniude. 

28Paniu din-e, “Naliuniu hainapiu zan gasu katikhai makra aliuniu chamtan 
pikhai mibo-e, chiudi phuilo naliuniu kambo haise degulo! Paniu shai mibose 
Jerusalem pakhiangnaga aliu don-e chiubo naliuniu dinron bambo-e!” 

29Siga Peter khatdi ladlangtadmaidung siniu paokakge, “Aliuniu chamai kadin 
makjiu Tingwang kadin piurabo-e. 

30Naliuniu singchai riga natri gianjiu kamshat mibo sai, aliu pao-pehmai 
Rawang siniu Jesu tu kashaibo gasu piringsu khai mibo-e. 

31Tingwang niu patu paben jatlam pi ntaokhai lujiu Jupao khatdi Ranpao pithiu 
khaijiu, Israel maidung lungli lura khatdi paliu nuan kuak khaira pawan pikhai 
bide. 

32Aliuniu haibo lamga jengdin thiubo-e. Pagu kadinpiumai khuga Tingwang 
kalen thiujiu Masanbo Hiupuina haise pikhaibo-e.” 

33Haise Apaimaidung siniu chiuluboga paliu lung thiuboniu phui mide sichiujiu, 
ladlangtadmaidung situ kamshatra rangsude. 

34Chiudi paliu ruanggasu mai mathiuniu chakhuang thiu bambo Pharisee 
maipiu khat, pazanniu Gamaliel kubo, Tacheng-tajaigu katipao khat, paniu 
Apaibam gasu chapsude. Ladlangtadmaidung situ puipad mira paniu chamtan 
pikhaide, 

35khatdi paniu Apaimai khuga din-e, “Singna Israel maidung yo, naliuniu 
haimaidung riga degu kamralo chiubo ningting silulo. 

36Nda pakak khatga Theudas niu pah kadimai khatle chiujiu madubo khatdi 
chamai kai madai kumboniu pasai suitad khai mibo situ maningtaolo. Chiudi 
patuse kamshat miboga, pasai suimai hinase pak marakam mide, sichiujiu pagu 
tienkam hina hamide. 

37Sibo saiga Galilee mai Juda kubopiu siniudi mairiak chakbo tingga padlan-e, 
sichiujiu pasaidi maidung kengjiu suitad khai mibo-e, chiudi patu kamshat 
miboga pasai suimaidungse hakam mide. 

38Sijengniu haibo lamga naliu khuga Iniu dinbo-e, haimaidung riga wadi 
kamkhai tulo. Paliutu paliu khenrang thiujiu phutkhai milo! Paliuniu maning 
bambo nai kambambose chamaina gu-e chiusai hami rabo-e. 

39Chiudi haise Tingwang khugasu wangbo-e sai naliuniu paliutu ngamlu lakge. 
Naliu ronna Tingwang tu charithiu bambo-e!” Gamaliel niu dinbose Apaibao 
siniu suikhaide. 

40Paliuniu ladlangtadmaidung situ ku-ngut lujiu khatdi dapkhai lujiu Jesu zan 
gasu wadaodi dinlan makra chamtan pikhai lujiu paliutu phutkhai mide. 

41Apaibao siniu Ladlangtadmaidung situ suikhaibo tingga paliu chun wimide, 
palamra paliuniu Jesu zan-ga mangambo hai bui-e chiubo Tingwang niu lukhai 
bide. 

42Sichiujiu naimachang Charakyga khatdi maidung kyga paliuniu Jesu hai 
Messiah si-e chiubo Kawibo Champaose katikhaide khatdi dinron khaide. 

Tienkam 6 

Nkhamai Khang Chinnia 
1Sichiujiu pakhommaidungse kengkhang mibo donniu Greek lad dinbo Jehudi 
mai nai padihga Jehudi mai kakga ari-arabo padsude. Greek lad dinbo Jehudi 
mainiu paliugu kamipuidungtu naimachang njan bambo ramkhaga wajeng 
sikhai makge chiujiu dinsude. 

2Sijengniu pakhommaidung khang kariu-je-niakiu siniu malum maidung 
mathiutu ku-aruang lujiu din-e, “Aliuniu tasen-chalan thinbo lam gasu 
Tingwang lad dinronbotu phutbo sui makge. 

3Sijengniu singna maidung yo, naliu ruang gasu Masanbo Hiupuina phuibo, 
chakhan chara habo khatdi ningtingmai khang chinniatu kada padlo, sichiujiu 
aliuniu paliutu haibo lamga pikhai bine. 

4Sichiusai aliu pum hai aliuniu kakheng thiubo nai dinronbo ngamga pipad 
lubui-e. 

5Khommaidung siniu dinbose mathiuniu chunwijiu, paliuniu malumbo khatdi 
Masanbo Hiupuina niu phuibo pazanniu: Stephen, Philip, Prochorus, Nicanor, 

Timon, Parmena khatdi Antioch ga bambo Nkengmai piu Jehudi chengga 
ngutrai thubo Nicolaus paliutu kada lude. 

6Haimaidung situ paliuniu pakhommaidung khuga pikhaijiu, paliuniu paliu pi 
kaba khaijiu kakheng thiu khaide. 

7Haichiujiu Tingwang ladkeng hai dinron sude. Jerusalem ga pakhommaidung 
riakse haichiu kengbi-bi khangde; khatdi singkudung kengkha niudi malumbo 
situ lukhaide. 

Stephen Tu Minbo 
8Tingwang niu dijiu thoikhai bibo khatdi pumtanniu phuibo, Stephen niu tasibo 
khatdi maisuang habodungse kengjiu maidung ruangga kamkhaide. 

9Chiudi patuse, maduikyga bammai Cyrene nai Alexandria lamsu wangbo 
khenrang thiumai-e chiujiu kubo Jehudi maidung siniu suini makge. Paliuniu 
Cilicia nai Asia lamsu wangmai Jehudi maidungtu aruang lujiu Stephen tu ari 
sude. 

10Chiudi Hiupuina siniu Stephen tu ningting pikhaijiu paniu dinboga, paliuniu 
patu arikao ngamlak mide. 

11Sijengniu paliuniu maidung khangsiatu tanim thiulujiu haichiu din-e, “Paniu 
Mose nai Tingwang tu suimakbo cham dinbo aliu chiu-e!” 

12Sichiujiu paliuniu maidungtu, kating maidungtu khatdi Tacheng-tajaigu 
katipaodungtu thin karung khaide. Paliuniu Stephen tu minlujiu Apaimaidung 
masuangga puiwangde. 

13Sichiujiu paliuniu pariga aratbo madam khaira maidung khangsiatu majang 
wang-e. Paliuniu din-e, “Hainapiu siniu pawan machang masanbo Raky nai 
Mose gu Tacheng-tajaitu suimakbo cham dinbo-e. 

14Nazareth Jesu niu Charaky haitu rathon lujiu khatdi Mose gu Tacheng-tajai 
hina kam kalikam mine chiu paniu dinbo aliu chiu-e!” 

15Apai bamga ntaobammai hinaniu Stephen tu matingjiu phui-e, siga pazuse 
maza zu kumjiu paliuniu ngao-e. 

Tienkam 7 

Stephen Niu Tacham Dinbo 
1Dibo Singku siniu Stephen khuga maniu-e, “Haise kachangbo ma?” 

2 Stephen niu paokakge, “Singnamai khatdi apiumai yo, alad nking khailo! Aliu 
pao Abraham niu Haran lam lungra tadmakbo suangga, paken dibo Tingwang 
niu patu Mesopotamia gasu ngaolen khaijiu pakhuga din-e, 

3‘Nakikhun khatdi nagu kadihtu phutlujiu Iniu natu lenkhai rabo kadih lamse 
tadlulo.’ 

4Sijengniu paniu pagu kadihtu phutlujiu Haran lam lungra tadde. Abraham piu 
shaimibo saiga, Tingwang niu patu tuhoi naliuniu lungbambo kadih haiga 
piwang lung khaibi-e. 

5Tingwang niu Abraham leng chiujiu kadih poi chakhet phandi pikhai makge, 
chiudi Tingwang niu sise paleng pikhai bine khatdi pagu hinase pakai-kik leng 
pikhai bine chiu ladriat thiukhai bide. Tingwang niu ladriat thiukhaibo wan 
gase Abraham panah hakha-e. 

6Tingwang niu haichiujiu pakhuga dinkhai-e: ‘Nakai-kikdung siniu maidihlam 
lungtadjiu kavang thiune, siga paliutu takum kai madai kamre khaine. 

7Chiudi Iniu paliutu kavang pithiu khai mai riga ladjan thiu khaine, sichiujiu 
paliuniu sibo dih gasu padlubo sai haibo bamga paliuniu atu kahum rabo-e.’ 

8Sigasu ladriatgu madan thiujiu Tingwang niu Abraham tu chagi rombo hai 
tenkhai bide. Sijengniu Abraham niu Isaac tu lunglubo sai jeng tachadbo naise 
pagi romme, Isaac niu panah Jacob tu pagi romme; khatdi Jacob niu panah 
khang kariu-je-niakiu aliu jatgu kadibo paodungtu paliu gi romme. 

9 “Jacob nahdungse paliu singna Joseph tu manmabo jengniu patuse Egypt 
dihga kavangleng jonkhai mide. Chiudi Tingwang niu patu majang khaibijiu 
pagu chariubo hina gasu juken khai bide. 

10Joseph niu Egypt gu chawang suangga wangboga, Tingwang niu patu 
lungsabo lunlung nai ningting pikhai bide, sijengniu chawangniu Joseph tu 
chawang kilungga khatdi Egypt pakhiangnagu dihthinpao pithiu khaibide. 

11Sigasu Egypt khatdi Canaan dih pakhiangna charakhum kadibo wangjiu pi 
chariukhai bide. Siga aliu pao-peh maidung katiu wakhatdi daota mide, 

12sichiujiu Egypt dihga miusy kengbamme chiubo Jacob niu chiuboga paniu 
panahdung, aliu pao-peh maidung situ siga langkhai-e, haise paliu phiken 
karaibo si-e. 

13Niabo phiken gase Joseph niu pasingnamaidung khuga patu pisilen khai bide, 
khatdi Egypt maigu chawangniu Joseph kykhun maitu silude. 

14Sichiujiu Joseph niu papiu Jacob khatdi pakikhunmai mathiu, pakhiangna 
khang riakchinnia-je-mangiukiu haitu Egypt dihga wangra tacham pikhaide. 

15Sigasu Jacob niu Egypt dihga tadde, siga pah khatdi panahmaidung shaikhai 
mide. 

16Paliu phawdungse Shechem ga, nda Abraham niu Hamor mai khugasu liukhai 
bambo raw gase phungmeng nphum khaide. 

17 “Tingwang niu Abraham khuga ladriat thiukhaibose pating nawang suboga 
aliu Hebrew maidungse Egypt ga pariak kengkhang mide. 

18Kanamboga Joseph tu simakbo chawang khatniu Egypt dihga mawangde. 

19Paniu aliu pao-peh maidung situ tasiam kamjiu, paliu nah npamnadungtu 
lenlam thon khaijiu pishai mira kam sude. 

20Haibo tinggase palun kawibo ngena Mose tu manade. 

21Patuse chaky gasu thonpadbo gasu chawang nahpui siniu panah kumjiu 
makuat khangsude. 

22Patuse Egypt maigu tasi-ningting hina katikhai bijiu pase pagu lad-liuga 
khatdi pagu tienkamga kendibo mai thiukhangde. 

23 “Mose niu takum atai khangmiboga, pamai Israel maidungtu dechiubo thak 
thiubamlo chiubo phuini mide. 

24Egypt mai khangkhatniu paliu mai khangkhattu kam masa bamniubo paniu 
ngaolujiu sibo khum ruijiu Egypt maipiu situ kamshat mide. 

25(Sichiujiu patu hai Tingwang niu thinlujiu paliutu khenrang thiujiu phutkhai 
raleng kambo-e, chiudi sise paliura sitanglu makge). 

26Pasaibo naise Israel mai khangnia n-gi bamniubo paniu ngaolujiu mata 
khaide. Paniu din-e, ‘Phuilo nanai haira Israel mai kamna-e; dekamjiu nanai 
haichiu n-gi bamjiulo?’ 

27Chiudi kam masa bambopiu siniu Mose tu tunthon mide khatdi paniu din-e, 
“Saoniu natu aliu riga mawangra khatdi ladjan thiura pikhai jiulo? 

28Danai nangniu Egypt maipiu khattu kamshat mibo kumjiu atudi kamshat 
mine chiujiu ma?’ 

29Haise Mose niu chiuboga, Egypt dih gasu paktad mide khatdi Midian kadih 
lam lungmide. Siga panah piumai khangnia lungde. 

30 “Sichiujiu takum atai saiga maza khatniu Sinai Luong mungga chaphejiuga 
chamipuang khat gasu Mose khuga madulen khaide. 

31Sise Mose niu ngaoboga pasuang hamide, khatdi sise degulo chiubo phui 
mawira paniu chaphejiu mung gase tadwang manade. Siga paniu Rapiu 
khuanse chiude: 

32‘I hai napao-napehmai Rawang-e; Abraham, Isaac khatdi Jacob paliu Rawang-
e.’ Siga Mose pingboniu masandi-di mide khatdi degulo chiubo phuihu tamide. 

33Rapiu niu pakhuga din-e, ‘Naphitopse lupad milo, palamra nangniu 
chapbambo hai masanbo bamsi-e. 

34Amaidungniu Egypt dihga chariu magenthiu bambose Iniu ngaode. Paliuniu 
kap-kiamjiu bambose Iniu chiulujiu paliutu khenrang pithiu khaira wangbo-e. 
Wanglo, tuhoi natu Iniu Egypt dihga langkhai rabo-e.’ 

35 “Mose haise Israel maidungniu suikhai makbo khatle. Paliuniu din-e, ‘Saoniu 
natu mawangra khatdi aliu riga ladjan thiura pikhai jiulo?’ Pahai Tingwang 
maidung riga mawangra khatdi patu chaphe taobambo ganiu ngaolen khaibo 
mazagu nkha siniu paliutu khenrang pithiu khairabo si-e. 

36Paniu maidungtu Egypt dih gasu maluang padjiu tasibo khatdi maisuang habo 
hai Egypt dihga khatdi Hengbo Duipui ga khatdi ramjingga takum atai kamkhai 
mibo-e. 

37Israel mai khuga dinbose Mose niu-e, ‘Atu langkhaibo kumjiu, Tingwang niu 
phaimiukakung khat langwangne, khatdi pase naliu ruang gasu rabo-e.’ 

38Pahai ramjingga aliu pao-pehmai dungtu majang lujiu, Sinai Luongga 
mazaniu patu npaokhai mibo si-e, sichiujiu Tingwang gu karingbo chamse 
aliuleng dinkhai bibo-e. 

39“Chiudi paniu dinbose aliu paopehmai siniu piuni makge; paliuniu patu 
tunpad lujiu, Egypt dihlam paliu malan mira maning-e. 

40Sijengniu Aaron khuga paliuniu din-e, ‘Aliutu majang khaira chara khat 
damkhailo. Egypt dih gasu aliutu majang padbo piu Mose khuga degu padmilo 
chiubo sita mide.’ 

41Sichiujiu paliuniu matomchi meng khat kamlujiu, siga charathiu sude, khatdi 
paliuniu kamlubo gase chakhuang thiubo thiujiu changi sude. 

42Sijengniu paliu khugasu Tingwang niu mari mide khatdi tinggen gu 
chagandungtu kahumra pikhaide, haise phaimiukakung ariakkhuangga 
raokhai mibo kumbo-e: ‘Israel mai yo! Naliuniu ramjingga, khaoring gikhaijiiu 
charathiu khai mibo takum ataise akhuga makge.’ 

43Naliuniu ponkhai mibo mathenky se Molech gu-e, khatdi Rephan se naliugu 
chagan rameng-e; sise naliuniu kahumra damlubo rameng-e. Sijengniu Iniu 
naliutu Babylon hugenlam kavang thiura langkhai mine.’ 

44 “Aliu pao-pehmai khuga Tingwang nai bam chambo Tingwang gu Mathenky 
se ramjingga bamniu-e. Haise Tingwang niu Mose khuga lenkhaibo lun 
kumgapjiu kamra Mose tu dinkhaibo-e. 

45Pasai kanalam aliu paopehmai siniu paliu piudung khugasu daobo kumjiu 
sibo mathenkyse paliuniu Joshua saisui tadboga pontadle khatdi paliu 
masuangga Tingwang niu hathon khaibo kadih lamse pontadle. Sise David ken 
katangbo bamniu-e. 

46Paniu Tingwang masuangga lungsabo daolujiu Jacob Rawang tu pibam 
khairabo bam khengjiu daolude. 

47Chiudi paleng chaky thiukhaibo sira Solomon niu-e. 

48“Chiudi Kukachangbo Rawang sira chamainiu thiubo kyga lungmakge; haise 
phaimiukakungniu dinmibo kumbo-e, 

49 ‘Tinggense awangbamme, khatdi kadih haise aphipan-e, chiujiu Rapiu niu 
din-e. Dekumbo ky naliuniu aleng thiuralo? Dekumbo bamga I lungralo? 

50Pakhiangna haise Iniu dambo makma?’ 

51 Stephen niu haichiu dinkiu-e, “Dejiukha naliu hai chaqon tan mailo! Dejiukha 
naliu lung hai tanlo! Tingwang chamga kuontidjiu bamra ma! Naliudi naliu pao-
pehmai kumgap-e. Naliudi Masanbo Hiupuina situ khamjiu bamme! 

52Naliu pao-peh mainiu kam mathad khaimakbo phaimiukakung bamma? Pagu 
tacheng matipbo Vangpiu wangrabo lamga dinkhaibo Tingwang gu 
ladlangtadmaidung situ paliuniu kamshat mibo-e. Sichiujiu tuhoi naliuniu sibo 
Vangpiu situ jonkhai lubo saiga kamshat mibo-e. 

53Naliuniu Tingwang gu tacheng-tajai haise maza khugasu daolubo-e chiudi 
naliuniu sise majai makge!” 

Stephen Tu Tatu Rotbo 
54Apaimaidung siniu Stephen ladse chiuluboga paliu lung pom matan sude 
sichiujiu paliu hiu chagi karen sude. 

55Chiudi Stephen se Masanbo Hiupuina niu phuilujiu tinggen lam ngangphui 
khangboga Tingwang kendibo nai Jesu se Tingwang ben jatlam chapbambo 
ngaode. 

56Sichiujiu paniu din-e, “Phuilo, Tinggen akhamse lepadbo khatdi Chamai 
Nahpiuse Tingwang ben jatlam chapbambo Iniu ngao-e.” 

57Apaimaidung siniu paliu kuon makad lujiu paliu khuan tanjiu sensude. Siga 
maidungse paliu khuga pakwang karen sude. 

58Sichiujiu paliuniu patu namdi lenlam jupad lujiu tatuniu rotsude. Siga jengdin 
maidung siniu paliu fai-nise akhangmai pazan Saul kubo khuga thonkhai 
diakge. 

59Paliuniu Stephen tu tatu rotjiu bamme siga paniu Rapiu tu ku-e, “Rapiu Jesu 
yo, ahiupuinatu lukhailo!” 

60Paniu khudungkiu lujiu pakhuan tanjiu din-e, “Rapiu yo, paliu nuan hai paliu 
riga pikhai tulo!” Haichiu dinkhai lujiu pah shaimide. 

Tienkam 8 

1Sichiujiu Saul niu patu kamshatbo suikhai-e 

Saul Niu Phumlingtu Kam Mathadbo 

Sibonai gasu Jerusalem ga bambo phumling situ kengchangkha kam mathad 
sude. Khommaidung makjiu malum maidung hinase Judaea nai Samaria 
ramlung pabam hinaga maratad mide. 

2Malum maidung khangsianiu Stephen situ baikhaide khatdi kengchangkha 
chunsa-jengsajiu kap khaide. 

3 Chiudi Saul siniu phumlingtu kam mahara matanjiu chaky hang machang 
ngutjiu, paniu malum maidung maipui tudi maipiu tudi jupad lujiu kavangkyga 
bangkhai sude. 

Kawichamse Samaria Ga Dinronbo 
4Malum maidung pak mara mibo maidung siniu pabam machangna tadlujiu 
tachamse dinron sude. 

5Philip niu Samaria ga para kathiubo namdi khatga tadlujiu maidung khuga 
Messiah lamga dinron khaide. 

6Philip niu kadinbose maidungniu paliu chun ngutjiu nking khai-e, khatdi paniu 
tasibo ngam kamkhaibose paliuniu ngaode. 

7Maidung kakeng khugasu kasabo hiunadung marajiu npad mide, khatdi paphi 
paben kashaimai khatdi katangmai kakeng khatu piwi khaide. 

8Sijengniu sibo namdi gase chunwi ringajiu bamme. 

9Siga Simon kubo piuniu Samaria maitu pagu chamik thao kadadbo tienkam 
siniu kam kadak khaijiu bamme. Pase paronna patu maning madijiu bambo-e, 

10sichiujiu namdiga bammai hinaniu paliu chun ngutjiu bamme. Paliuniu din-e, 
“Pahai Tingwang gu pumtan maksai, kadibo pumtan si-e.” 

11Paniu pating kathengkha pagu chamik thao kadadbo tienkam siniu paliu 
suang kam maha khaijiu bambo jengniu, paliuniu patu malumjiu bambo-e. 

12Chiudi Philip niu Tingwang gu chawangdih lamga dinbo khatdi Jesu Khrista 
lamga dinbo kawibo champao situ malum lujiu maipui maipiu pakhiangna 
tadui nphum sude. 

13Simon papumsiakdi malum mide, sichiujiu tadui nphum lubo saiga Philip 
khuga manajiu bamme khatdi tasibo nai maisuang habo kamkhaibo gase 
pasuang hajiu bamme. 

14Jerusalem ga bambo pakhommaidung siniu Samaria maidungse Tingwang 
chamkeng lutao lude chiubo chiulujiu, paliuniu Peter nai John tu paliu khulam 
langkhaide. 

15Sichiujiu panainiu mengtangboga, malum maidung siniu Masanbo Hiupuina 
daolura kakheng thiukhaide. 

16Palamra paliu mai khat nakha rigadi Masanbo Hiupuina se kiukhai makha-e; 
paliura Rapiu Jesu zan gasu tadui nphumbo ronna-e. 

17Sichiujiu Peter nai John niu paliu riga chaben kabakhaiboga, paliuniu 
Masanbo Hiupuina daolude. 

18Khommaidung siniu paliu riga kabakhaiboga malum maidung khuga 
Hiupuina pikiu khaibose Simon niu ngaode. Sijengniu paniu Peter nai John 
khuga rangkang kadkhaijiu din-e, 

19“Sichiujiu Iniudi mai khat riga aben kabakhai dasai Masanbo Hiupuinase 
daolura atudi haibo pumtan pikhailo!” 

20Chiudi Peter niu patu paokakge, “Nagu tasen-chalan nai nang hai 
charuidihlam tadmi sulo, palamra Tingwang gu kalen haitu nangniu rangkang 
khoilujiu lungam lune chiubo maning-e! 

21Aliugu tienkamga naleng wadi ha-e, palamra nalungchun hai Tingwang 
masuangga maji makge. 

22Sijengniu haikumbo lungchun gasu, lungli lulo, khatdi paniu nagu maning 
haitu kuak khaibira Rapiu khuga kheng lulo. 

23Palamra nakhuga manmabo lungchun siniu phui bamme sichiujiu natu nuan 
ga bangkhai bamme chiubo Iniu ngao-e.” 

24Simon niu Peter nai John khuga din-e, “Chalungsajiu Rapiu khuga aleng kheng 
khailo, sichiujiu nanainiu dinbo hinase ariga pipadkhai tulo.” 

25Paliuniu paliugu jengdin thiukhai lubo saiga khatdi Rapiu chamse dinlubo 
saiga, Peter nai John se Jerusalem lam malanwang mide. Panai npui tadga 
Kawibo Champaose Samaria mai kiluong kakengga panainiu dinron khaide. 

Philip Nai Ethiopia Mai Chakampao 
26Rapiu gu maza khatniu Philip khuga din-e, “Sulo, Jerusalem gasu Gaza lam 
tadbo npui n-hanglamse tadsulo (Haise thaidaora tadta mide). 

27Sijengniu Philip niu sulujiu tad sude. Siga Ethiopia wangpuigu chakampao 
ruangga parathiubo chakhiu makhuanpao Ethiopiamai papum kamshat mibo 
piu khatniu pakylam wangra tadwang kinbo-e. Pahai Jerusalem lam Tingwang 
tu kahumra tadlujiu tuhoi paqon-kari tuanglujiu paky lam malanwang kinbo-e. 

28Paniu sichiu tadbambo gase, phaimiukakung Isaiah ariakkhuang kenjiu 
tadkinbo-e. 

29Masanbo Hiupuina siniu Philip khuga din-e, “Paqon-kari gase buangkhang 
ntao sulo.” 

30Philip niu pakwangboga paniu phaimiukakung Isaiah gu ariakkhuang gasu 
kenkinbo chiude. Paniu pakhuga maniu-e, “Nangniu kenbambose nang sima?” 

31Chakampao siniu paokakge. “Mai khatniu atu katikhai maksai dechiujiu Iniu 
silu ralo?” Siga paniu Philip tu paqon-kariga buangkhang patu maluang ntaora 
kude. 

32Masanbo ariakkhuang paniu kenbamniubo bamsira hai-e: “Milypoitu 
kamshatra jutadbo kumjiu, milypoi situ pagiu kakip bamdi wadi dinmakge. 

33Patuse kam mangam khaide, khatdi majibose patu suikhai makge. Pavang-
pavi lamga mai khatniudi din ngam lakge, palamra kadihpiriga pagu ringtingse 
hamide.” 

34Chakampao siniu Philip khuga maniu-e. “Phaimiukakung siniu haise sao 
lamga dinjiulo chiubo akhuga dinkhailo? Palam gama maksai maikhat lam 
galo?” 

35Siga Philip niu haibo Masanbo ariakkhuang bam gasu sujiu Jesu gu Kawibo 
Champaose pakhuga katikhai bide. 

36Sichiujiu panainiu tadkiuboga tadui bambo bam khatga wangtangde, siga 
chakampao siniu din-e, “Haiga tadui tamnakha bamme. Tadui nphum rabo gasu 
saoniu atu khamralo?” 

37Philip niu pakhuga din-e, “Nangniu nalung chun pakhiangnaniu malumsai 
tadui nphumbo sui-e,” Paniu paokakge, “Yo, Jesu Khrista hai Tingwang Nahpiu-
e chiubo Iniu malumme.” 

38Chakampao siniu chaqon-kari situ kham lujiu, panai khangniase tadui bambo 
lamse tadkiude, sichiujiu Philip niu patu tadui nphum khai bide. 

39Panainiu tadui gasu npad gapboga, Rapiu gu Hiupuina siniu Philip tu puitad 
mide. Chakampao siniu Philip tu ngaolan tamide chiudi chunwiboniu phuijiu 
pagu npuilam tadmide. 

40Philip se Ashdod ga bamniu-e; sichiujiu paniu Caesarea lamse tadjiu Kawibo 
Champaose nam hinaga dinron khaide. 

Tienkam 9 

Saul Niu Lungli Wangbo 
(Tk 22.6-16; 26.12-18) 

1Sichiujiu Saul niu Rapiu sai suimai hinatu kamshatra kamjiu kapin bamme. 
Paniu Dibo Singku khulam tadlujiu, 

2Damascus ga bambo maduiky dung gasu maipui tudi, maipiu tudi, mai khat 
kumboniu Rapiu gu npuise tadmai bamsai paniu paliutu minlujiu Jerusalem ga 
puiwang raleng chamtan ariak khengde. 

3Sichiujiu Saul niu Damascus namdi nawang suboga tingpuk lamsu nbiu 
khatniu patu thao magui wangnuang mide. 

4Siga pahai kadihga kaokiu mide khatdi pakhuga chakhuan khatniu haichiu 
dinbo chiu-e, “Saul, Saul! Dekamjiu nangniu atu kam mathad bamjiulo?” 

5“Oh Rapiu yo, nang saolo?” chiujiu paniu maniu-e. “I hai nangniu kam 
mathadjiu bambo Jesu si-e,” chiujiu chakhuan siniu paokakge. 

6khatdi paniu pasuang hajiu, kaphikrai-raijiu din-e, ‘Rapiu nangniu atu degu pi 
kamkhai nijiulo?” Siga Rapiu niu patu paokakge, “Sulujiu namdi gase tadngut 
sulo, nangniu degu kamralo chiubo siga dinkhai bine.” 

7Saul tu maluang chabin tadkin maidungdi walad din makjiu chap bamme; 
paliudi chakhuanse chiu-e, chiudi mai khat tudi ngao makge. 

8Saul niu kadih gasu chapkhang lujiu pamik rakpadle, chiudi wadi ngaota mide. 
Sijengniu paliuniu paben julujiu Damascus lam tadsude. 

9Jeng sum lungga paniu wadi ngao makge, sibo lungga pah wadi tiu makge, 
khatdi sak makge. 

10Damascus ga Khristian mai khat, pazanniu Ananias kubo bamme. Paniu 
madungao khat ngaojiu Rapiu niu pakhuga din-e, “Ananias yo!” Paniu 
paokakge, “Rapiu yo, haiga, I bamme, “ 

11Rapiu niu pakhuga din-e, “Sulujiu Majibo Npui lamse tadsulo, sichiujiu Judas 
kyga Tarsus lamsu wangbo Saul kubo piutu maniulo. Pase kakheng thiujiu 
bamme. 

12Sichiujiu paniu madungao khat gasu Ananias kubo piu khatniu wangjiu pamik 
ngao lanlura pariga paben kabakhaibo ngaolubo-e.” 

13Ananias niu paokakge, “Rapiu, haina hainiu Jerusalem ga bambo, 
namaidungtu kam kapinjiu bambo khatdi maidung kakeng khaniu palamga 
dinbambo I chiu-e. 

14Khatdi paniu Singkupaodung khugasu natu kahum maidung hinatu minrabo 
pumtan khenglujiu Damascus ga wangbo-e.” 

15Rapiu niu pakhuga din-e, “Tadsulo, palamra paniu angam kamra, Nkeng 
maidung nai chawangdung khatdi Israel maidung khuga paniu chamtan din 
madu tadra Iniu patu kadalubo-e. 

16Khatdi paniu ajeng gasu chariu khengrabo hinase I apumsiakniu patu lenkhai 
bine.” 

17Sijengniu Ananias niu tadlujiu Saul niu bambo kygase tadngut lujiu paben 
kabakhai bide. Paniu din-e, “Singna Saul yo, nangniu haiga wangra tadkinbo 
npuikiga nangniu ngaokhai mibo Rapiu Jesu papumsiak niu atu langkhaibo-e. 
Paniu atu langkhaibora nangniu ngaolan lura khatdi Masanbo Hiupuina siniu 
phuilu raleng-e.” 



1909 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

18Sichiugap chakha lip kumbo walip khat Saul mik gasu tiakiu mide, siga 
pamikse ngaolan mide. Pase chapsu mide khatdi tadui nphum mide. 

19Sichiujiu paniu wa tiulubo saiga, pagu pumtanse wanglande. 

Saul Niu Damascus Ga Dinronbo 

Damascus ga Saul niu malum maidungtu pakak khat maluang bamme. 

20Paniu maduiky gase tadlujiu Jesu hai Tingwang Nahpiu si-e chiubo dinron 
sude. 

21Pacham chiulumai hinase paliu suang hamide khatdi haichiu maniu-e, “Pahai 
Jerusalem ga sibo Jesu tu kahum maidungtu kamshat kinbo piuse makma? 
Khatdi paniu haiga simaitu minra khatdi singku paodung khulam paliutu puitad 
raleng wangbo makma?” 

22Sichiudi Saul niu Jesu haise Messiah si-e chiujiu dinbambo haise tanbi-bi 
khangjiu Damascus ga lungbambo Jehudi maidungniu patu paokak ngamlak 
mide. 

23Sichiu khangsuboga, Saul tu kamshat raleng Jehudi maidung makhiam thiujiu 
madui sude, 

24chiudi paliuniu rangbambose paniu silude. Sichiujiu paliuniu patu kamshatra 
chiujiu nchun n-nien saomakjiu namdigu rengmunse akhe sude. 

25Chiudi Saul saisuimai siniu naikhat nchun warek lung khatga khailujiu kareng 
lenlam phutkhai mide. 

Saul Niu Jerusalem Ga Wangbo 
26Saul niu Jerusalem lam tadlujiu pakhommaidung ruangga jaora kamsude. 
Chiudi paliuniu patu khommai khatle chiubo malum makge, palamra paliuniu 
patu nping karen-e. 

27Siga Barnabas siniu wanglujiu pakhommaidung khuga patu puiwang-e. Saul 
haitu dechiujiu Rapiu niu npuiki gase ngaolen khailo khatdi Rapiu niu patu 
npao khailo chiubo hai paniu wangjiu paliu khuga dinkhai bide. Khatdi Saul niu 
Damascus ga hujiu Jesu zan ga dinron khai mibose paliu khuga dinkhai bide. 

28Sichiujiu Saul niu paliutu maluang bamlujiu khatdi Jerusalem pakhiangnaga 
maluang tadjiu Rapiu zan ga hujiu dinron khai sude. 

29Paniu Greek lad dinmai Jehudi maidungtu npao-e khatdi ari-e, chiudi paliuniu 
patu kamshatra kamsude. 

30Haise malum maidungniu siluboga, paliuniu Saul tu Caesarea lam puitad lujiu 
patu Tarsus lam langkhai mide. 

31Sichiujiu Judaea, Galilee khatdi Samaria ramlungga bambo phumling hinaga 
agi-manaibo wan khat bamniu-e. Haise Masanbo Hiupuina pen gasu 

tankhangjiu chamaidi kengmid-mid khangde, sichiujiu Rapiu tu pingjiu 
chakhuang thiu bamniu-e. 

Peter Niu Lydda Nai Joppa Ga Tadbo 
32Peter niu pabam hinaga tadronjiu bamme, sichiujiu naikhatra paniu Lydda ga 
lungbambo Tingwang maidung khuga tadde. 

33Siga paniu maipiu khat pazanniu Aeneas kubo papum phan khatlam shaijiu 
takum tachat pazi gasu sululak mibo piutu adaode. 

34Siga Peter niu pakhuga din-e, “Aeneas yo, Jesu Khrista niu natu wikhaimi sulo. 
Sulo, nazi kakam milo.” Siga Aeneas sunuang mide. 

35Sichiujiu Lydda nai Sharon ga lungbam maidungse patu ngaolujiu, Rapiu tu 
malumsu mide. 

36Joppa ga malumbo pui pazanniu Tabitha kubo maipui khat bamme. (Pazan 
hai Greek ladgasu Dorcas chiu ku-e, parambaniu “Tathanliupoi” chiubo-e). 
Pahai kawibo tienkam maliang kamjiu lungkalakmaitu nkhajiu bambo-e. 

37Sichiujiu bamboga pase marajiu shaimide. Papumse nkhiu lujiu chakai 
rilamse khai bamme. 

38Joppa haise Lydda gasu pangdiu diuju makge, sichiujiu Peter hai Lydda ga 
bamme chiubo chiulujiu, paliuniu mai khangniatu langkhaijiu pakhuga haichiu 
din-e, “Chalungsajiu aliu khuga kalangjiu wangkhailo.” 

39Sijengniu Peter niu panai saisuilujiu wangde. Paniu wangboga paliuniu patu 
majikhai bambo chakai rilamse puikhangde, siga kamipui maidung siniu ntao 
magui lujiu Dorcas niu ringbambo tingga charui khaibo fai-nidung khoilenjiu 
kapbambose patu lenkhaide. 

40Peter niu paliu mathiutu lenlam hapad lujiu khudungkiu kakheng thiude; 
khatdi paniu paphaw gase mariphui lujiu din-e, “Tabitha, sulo!” Siga pase pamik 
rakpad mide khatdi paniu Peter tu ngaoboga buangsu ntao mide. 

41Peter niu paben kariopadjiu jukhang khaide. Sichiujiu paniu malum maidung 
mathiutu khatdi kamipuidungtu kuwang lujiu patu ringjiu paliu khuga pikhai 
bide. 

42Haibo champaose Joppa pakhiangnaga chiumide sichiujiu maidung 
kakengkha Rapiu tu malum mide. 

43Peter niu chamigi ngam kambo, pazanniu Simon kubo piutu maluang lujiu 
pakak khat Joppa ga bam khaide. 

Tienkam 10 

Peter Nai Cornelius 

1Caesarea ga pazanniu Cornelius kubo, Rome riphenmai, “Italy Rimaiga” 
charipi khat bamme. 

2Pahai tacheng matipbo mai-e; sichiujiu pah khatdi pakikhunmai mai mathiu 
Tingwang tu kahumme. Pahai Jehudi mai kaleksa maidung wajiukha tudi 
nkhajiu khatdi Tingwang khuga kakheng thiu saomakjiu bambo-e. 

3Sichiujiu naikhat chawan wanchak sum ningga paniu madungao khatga Rapiu 
gu maza khatniu wangjiu patu “Cornelius,” chiu kubo masan siakjiu ngaode. 

4Paniu pingboniu phuilujiu maza situ phui-e khatdi din-e, “Paohubo, nde 
chiulo?” Maza siniu paokakge, “Nangniu kakhengthiu bambo khatdi maidungtu 
lungsajiu nkha bambo hai Tingwang pachun kiude, sichiujiu natu paokak khai 
bide. 

5Sichiujiu tuhoira Joppa lam maidung khangsiatu Simon Peter kubo piutu 
phiura langkhailo. 

6Pahai duipui mungga chamigi ngam kambo Simon kyga riukhai bamme.” 

7Sichiujiu mazase tadmide, khatdi Cornelius niu pavang khangnia khatdi 
riphenmai ruanggasu tacheng matipbo piu khattu kukhaide. 

8Degu padmilo chiubo paniu paliu khuga dinkhaide khatdi Joppa lam paliutu 
langkhaide. 

9Pasaibo naise, paliuniu Joppa wang mana subo tingga, Peter niu niending wan 
gase chaky rilam khanglujiu kakheng thiu bamme. 

10Pawon mariujiu wa tiuni mide; sichiujiu pamasuang ga katiu kaden khaibo 
madungao khat paniu ngaode. 

11Siga tinggen akhamse lepadjiu warek kadibo khat pake madai gasu kadihga 
khin maju kiubo paniu ngaode. 

12Sibo lung gase chakhao jat hina, paganiu buangbo wakhaodung khatdi 
thingnadung bamme. 

13Siga chakhuan khatniu pakhuga din-e, “Peter yo, sulo, kamshat lujiu tiusulo!” 

14Chiudi Peter niu din-e, “Sichiu makge, Rapiu yo! Tacheng saisuijiu masan 
makbo maksai taniabo wakhatnadi I tiumakge.” 

15Chakhuan siniu pakhuga dinlan-e, “Tingwang niu masanne chiujiu madukhai 
mibotu, wadaodi masan makge chiujiu lukhai tulo.” 

16Haise padlon summe, sibosai maniase tinggen lam lukhanglan mide. 

17Madungao ramba hai detulo chiujiu Peter niu pasuang hajiu bamboga, 
Cornelius niu langkhaibo maidungse Simon ky se maniujiu rengmun gase 
chapjiu bamme. 

18Paliuniu kujiu maniu-e, “Haiga sangmai pazanniu Simon Peter kubo mai 
bamma?” 

19Peter se madungao rambatu makumjiu bamboga, Hiupuina niu din-e, “Kinglo, 
mai khang sumniu natu phiu bamme. 

20Sijengniu kadenlujiu tadkiu sulo, paliutu maluang tadra manang mane, 
palamra Iniu paliutu nakhuga langkhaibo-e.” 

21Sijengniu Peter niu nkum lujiu paliu khuga din-e, “Naliuniu phiukinbose I-ye. 
Dechiura naliu wangkin jiulo?” 

22Paliuniu paokakge, “Charipi Cornelius niu aliutu langkhaibo-e. Pahai 
Tingwang tu kahumbo khatdi kawibo mai-e, khatdi patu hai Jehudi mai hinaniu 
chakhuang thiubo mai-e. Tingwang gu maza khatniu natu pakyga kuwangra 
khatdi nangniu kadinbo nkingra pakhuga dinkhai bibo-e.” 

23Peter niu sibo nai nchunse paliutu manai khaira hiamlude. Pasaibo naise 
paniu paliutu maluang lujiu tadsude; khatdi Joppa gasu malum maidung 
khangsiadi pasai suitad kinne. 

24Pasaibo naise Cornelius niu pasingna maidung khatdi paka kakung 
maidungtu maluang lujiu patu khuanbambo Caesarea gase paliu wangtangde. 

25Peter niu sichiujiu wangboga, Cornelius niu patu adaojiu pamasuangga 
makhum kiude. 

26Chiudi Peter niu patu jusu lujiu din-e, “Suchap milo, Idi chamai khatle,” 

27Sichiujiu kalunglamse Peter nai Cornelius npaojiu ngutboga, maidung 
kengkha bamniubo paniu daode. 

28Paniu paliu khuga din-e, “Naliu pumsiakniu, Jehudimai khatniu Nkengmaitu 
phuira maksai majang khat thiura suimakge chiubo sibamme. Chiudi mai 
khatnadi tacheng matip makge, maksai tania-e, chiubo Iniu maningbo suilakge 
chiujiu Tingwang niu akhuga lenkhai bide. 

29Sijengniu, naliuniu atu kumengboga, Iniu wadi karaobo thiumakjiu 
wangkinbo-e. Sijengniu naliu khuga Iniu maniubo-e, dechiura naliuniu atu 
kujiulo?” 

30Cornelius niu din-e, “Haise ndanai jeng madaibo nai suang haikumbo katang 
Iniu aky lungga chawan, wanchak sum tingga kalum rijiu kakheng thiujiu 
bambo tingga-e. Siga kabenbo fai-ni piubo mai khatniu simak dakjiu akhuga 
chapbam niu-e. 

31Khatdi paniu din-e, ‘Cornelius, nangniu kakheng thiubo khatdi maidungtu 
lungsa khaibo nagu tienkamdungse Tingwang niu suikhaide. 

32Joppa lam pazanniu Simon Peter kubo piutu tadlujiu kura maidungtu 
langkhailo. Pase duipui mungga lungbambo chamigi ngam kambo Simon kyga 
sangmai thiujiu bamme.’ 

33Sijengniu, natu kura Iniu langkhainuang mibo-e, sichiujiu nang wangkhaibo 
hai wichang wide. Tuhoira aliu mathiu Tingwang masuangga bamme, sichiujiu 
Rapiu niu natu dinra katikhai bibose nkingra khuan bamme.” 

Peter Niu Tacham Dinbo 
34 Siga Peter niu haichiu dinsude: “Tuhoira I maningtaode chiubora Tingwang 
haira mai khattudi chamiu mareng thiu makge. 

35Patu kahummai hinatu khatdi majibo kammai hinatu khatdi jat hinatu 
lukhaibi-e. 

36Paniu Israel maidung khuga mathiu Rapiu Jesu Khrista pen gasu agi-
manaibogu Kawicham paokhaira langkhaibose naliuniu sibamme. 

37John niu tadui nphum khaibo lamga, Galilee gasu dinron subo gasu Israel mai 
kadihga padmibo pakhiangnase naliuniu sibamme. 

38Nazareth Jesu riga dechiujiu Tingwang niu Masanbo Hiupuina nai pumtan 
runkiu khai milo chiubo naliu sibamme. Tingwang niu patu maluang khaibo 
jengniu paniu pabam machang kawibo ngam kamjiu khatdi Satan hangga 
bammai hinatu wikhaijiu rontad khai mide. 

39Paniu Israel mai kadihga khatdi Jerusalem ga kamkhai mibo hinagu aliuniu 
jengdin thiubo-e. Sichiujiu paliuniu patu singchai riga natri gianjiu kamshat 
mibo-e. 

40Chiudi Tingwang niu patu jengsum saiga kashaibo gasu juringkhai bijiu 
ngaolen khaide, 

41chiudi mai hina khuga makjiu Tingwang niu kadalumai, chiubora paniu 
kashaibo gasu ringsu lanbo saiga, tiu-macham sak macham khaimibo aliu 
hainiu pagu lamchap si-e. 

42Sichiujiu paniu aliutu maidung khuga Kawicham dinronjiu khatdi patuse 
ringbammai khatdi kashai maitu ladjan thiura Tingwang niu kadalubo-e chiujiu 
din madura chamtan pikhai-e. 

43Phaimiukakung hinaniu palamga dinmibo-e chiubora patu malummai hina 
nuanse pazan pen gasu kuakhai bine.” 

Nkeng maidungniu Masanbo Hiupuina Daobo 
44Peter niu haichiu dinbamboga, palad nkingjiu bammai mathiu riga Masanbo 
Hiupuinase kiukhai bide. 

45Jehudi mai malum maidung Joppa lamsu Peter tu maluang lujiu wangmaise 
Tingwang niu pagu Masanbo Hiupuina kalense Nkengmai riga kiukhai biboga 
paliu suang hamide. 

46Palamra paliuniu katambo lad gasu dinbambo khatdi Tingwang kendi situ 
thuonjiu bamme. Siga Peter niu din-e: 

47“Haibo maidungdi aliu kumgapjiu Masanbo Hiupuinase daolude. Sichiusai, 
paliuniu tadui gasu nphumra mai khatniu kham ngamma?” 

48Sichiujiu Jesu Khrista zan gasu paliutu tadui nphum khaira paniu chamtan 
pikhaide. Sichiujiu paliu khuga manaikhai sanra pakhuga kheng-e. 

Tienkam 11 

Peter Niu Jerusalem Phumlingga Paowangbo 
1Khommaidung khatdi malum maidung hinaniu Nkeng maidungdi Tingwang 
chamse lutao lude chiubo hai Judea ramlungga chiukam mide. 

2Peter niu Jerusalem ga wangbo tingga, pagirombo Nkengmai don ponbo 
jengniu, patu khanjiu pakhuga haichiu din-e, 

3“Pagirom makmai kyga nangra riukhai-e sironna makjiu paliutu maluang katiu 
tiu-e!” 

4Sijengniu paphibang gasu degu padmilo chiubo Peter niu paliu khuga dinsude: 

5“Joppa namdiga Iniu kakhengthiu bamboga madungao khat Iniu ngao-e. 
Tinggen lamsu warek kadibo khat kumjiu pake madai gasu khinlujiu 
amungnaga majukiu khaibo Iniu ngao-e. 

6Iniu sibo lungga bambo situ phui mawijiu phuiboga, chaky khaodi, nkan 
khaodi, paganiu buangbo wakhaodung khatdi nkan thingnadungdi ngao-e. 

7Sigasu chakhuan khatniu akhuga dinbo Iniu chiu-e, ‘Peter yo, sulo, kamshat 
lujiu tiusulo!’ 

8Chiudi Iniu din-e, ‘Makge, Rapiu yo! Tacheng saisuijiu masan makbo, maksai 
taniabo tiutekse Iniu wadaodi amun-ga khai matai makge.’ 

9Chakhuan siniu tinggen lamsu dinlan-e, ‘Tingwang niu masan-e chiujiu 
dinmadu mibo situ masan makge chiujiu maning tulo.’ 

10Haise padlon summe, kanamboga pakhiangnase tinggen lam lukhang lan 
mide. 

11Sibo wansiak gase Caesarea lamsu langwangbo mai khang sumniu I bambo 
kygase mengkin niude. 

12Wadi manangbo khatdi makhinbo thiumakjiu paliutu majang tadra Hiupuina 
siniu akhuga dinkhai-e. Siga Joppa gasu malum maidung khang charuk hainiu 
Caesarea tangbo asai suilu tadle, sichiujiu aliu mathiu Cornelius kygase ngutle. 

13Paniu paky lungga maza khatniu chapbam niujiu ngaolubo lamga aliu khu 
paokhai-e, paniu pakhuga haichiu dinkhai-e, ‘Joppa lam maidung khangsiatu 
langkhaijiu Simon Peter kubo piutu kura dinkhailo. 

14Paniu natu khatdi nakykhunmai mathiutu ranlurabo chamse dinkhai bine.’ 

15Sichiujiu Iniu paliu khuga dinsu gapboga, paphibangga aliu khuga kumgapjiu 
paliu rigadi Masanbo Hiupuinase kiukhai bide. 

16Siga Rapiu niu dinkhai mibose Iniu maning taode: ‘John niura taduiniu nphum 
khai-e, chiudi naliura Masanbo Hiupuina gasu nphum rabo-e.’ 

17Aliuniu Rapiu, Jesu Khrista tu malumboga, paniu aliuleng pikhaibo kalense 
kumgapjiu Tingwang niu Nkeng maidung khugadi pikhai bibo-e; sichiusai 
dechiujiu Iniu Tingwang tu khamlu ralo!” 

18Paliuniu haise chiuboga paliuniu ari-arajiu bambose mathak mide, khatdi 
Tingwang tu thuonjiu din-e, “Sichiusai Tingwang niu Nkeng maidungtu pijiu 
lungli lura khatdi ringlura pawan pikhai bide!” 

Antioch gu Phumling 
19 Stephen tu kamshatjiu mathad subo ting gasu tadmara mibo malum maidung 
khangsianiu Jehudi maidung khuga ronna tacham dinjiu Phoenicia, Sypra 
khatdi Antioch katang tadmide. 

20Chiudi Sypra nai Cyrene gasu malum maidung khangsianiu Antioch lam 
tadlujiu Nkeng maidung khugadi Rapiu Jesu lamga Kawibo chamse dinron 
khaide. 

21Rapiu gu pumtanniu paliutu maluang khaibo jengniu maidung kakeng khaniu 
Rapiu tu malum mide. 

22Haibo chamse Jerusalem gu phumlingga chiulubo jengniu, paliuniu Barnabas 
tu Antioch lam langkhaide. 

23Paniu siga mengtangboga, Tingwang niu dechiujiu maidungtu thoidam pikhai 
bilo chiubo ngaoluboga pachun wide khatdi paliu lungchun pakhiangna Rapiu 
tu malumjiu bamra paniu katin khaide. 

24Barnabas hai kawibo mai, Masanbo Hiupuina niu phuijiu bambo khatdi 
malumbo jengniu maidung kakengkhatu Rapiu khuga puiwang lude. 

25Sigasu Barnabas niu Saul tu phiura Tarsus lam tadde. 

26Paniu patu daolujiu, Antioch lam majang wangde, khatdi panai khangniase 
siga aruang lujiu sibo phumlingga bammai kakeng khatu takum khatling 

katikhai bide. Antioch ga bammai malum maidungtu Khristian maidung chiujiu 
kurai thubo-e. 

27Sibo tingga phaimiukakung khangsianiu Jerusalem gasu Antioch lam tadde. 

28Paliu ruanggasu khang khat, pazanniu Agabus kubo piuniu Hiupuina pumtan 
pen gasu chapkhang lujiu kadihpiri pakhiangna charakhum kadibo khat 
wangne chiujiu dinkhaide. (Haise Claudius niu mawang bambo tingga padde). 

29Khommaidung siniu Judea ga lungbam mai malum maidung leng paliuniu 
ngamlubui thenna pikhaine chiujiu chaplude. 

30Haise paliuniu Barnabas nai Saul tu phumlingga langkhaijiu katingmai khuga 
rangkangse pikhaide. 

Tienkam 12 

Nkiubo Mathad 
1Haibo tingga Chawang Herod niu phumling maidung khangsiatu kam mathad 
sude. 

2Paniu John singnapiu Jacob tu chahengniu dangshat mibo-e. 

3Haise Jehudi mai chunwibo-e chiubo paniu ngaoboga, paniu Peter tu minra 
kamsude. (Haise Chakhi jaomakbo Taruak Ngee tingga padle). 

4Sichiujiu Peter tu minlujiu, kavangkyga khaijiu charimai khang madai-
madainiu khuanbo phom madaitu pi khuanjiu bamme. Herod niu patu 
Kenpadbo Ngee sainiu mathiu masuang gasu ladjan thiura chiujiu maningbo-e. 

5Sichiujiu Peter tu kavangkyga khai mide, chiudi phumling maidungniu paleng 
Tingwang khuga kakheng thiuchang thiujiu bamme. 

Peter Tu Kavangky Gasu Phutkhaibo 
6Herod niu Peter tu mathiu suangga jupad rabo nchun suang gase, charimai 
khangnia kakga Peter se jibamme. Patuse chagiriangniu khinman bamme, 
khatdi kavangky rengmun gase akhe maidung bamme. 

7Kavangky lunggase Rapiu gu maza khat simakdak wangjiu pabiu thaoben 
khaide. maza siniu Peter khuga wangjiu, pamakhuak tun kalungjiu din-e, 
“Kalanglo! Sulo!” chiujiu makiang sude. Siga Peter ben gasu chagiriangse 
ntiakiunuang mide. 

8Siga maza siniu Peter khuga din-e, “Nakhen katin lujiu naphisop khaisulo.” 
Peter niu sichiujiu kam sude, siga maza siniu din-e, “Nafai benlulo khatdi 
asaisui lujiu padlo.” 

9Peter niu sichiu suipadde, para haise madungao-e chiu maningbo-e, chiudi 
haise madungao makjiu maza siniu pachangsiakjiu kambambo-e. 

10Sichiujiu panai siniu raithubo akhebo bam, sibosai niabo, sibosai kanamthubo 
chagi rengmun, namdilam tadngutbo rengmun chiujiu kenpad sude. Sichiujiu 
rengmunse paronna lepad khaijiu panainiu tadpadbo-e. Panainiu sichiu tadjiu 
bambo gasu, simak dakjiu maza siniu Peter tu saokhai diakge. 

11Siga Peter niu pakhuga degu padmijiulo chiubo silujiu din-e, “Tuhoira haise 
pachang siakge chiubo Iniu silude: Rapiu niu pagu maza langkhaijiu Herod 
pumtan gasu khatdi Jehudi maidungniu padsune chiujiu maningbambo hina 
gasu atu gukhai bide.” 

12Dechiu padmilo chiubo paniu silujiu John Mark pui, Mary kyga maidung 
kengkha wang madui lujiu kakheng thiubamboga wangde. 

13Peter niu kamun lenlamse magande, siga kavangpui pazanniu Rhoda kubo 
pui siniu npaora padde. 

14Paniu Peter khuanse silujiu pachun wiju mijiu akhamse lekhai makjiu Peter 
wang chap bamme chiubo ngut paokhaide. 

15“Nang chara masa mide,” chiujiu paliuniu patu din-e. Chiudi sise majisiakge 
chiubo paniu dinjiu bamme. Sijengniu paliuniu paokakge, “Haise pagu maza-e.” 

16Sichiu bamboga Peter niu akhamse maganjiu bamme. Sichiujiu paliuniu 
akhamse lekhaiboga, khatdi paliuniu patu ngaoluboga paliu suang hamide. 

17Maliuna bamra paniu pabenniu kamlen lujiu, patu dechiu kavangky gasu 
Rapiu niu puipad bilo chiubo paliu khuga dinkhaide. “Haise Jacob khuga khatdi 
malum maidung khuga dinkhai bilo,” chiujiu paniu din-e; sibosai paniu siboky 
gasu pabam khatlam tadmide. 

18Nsuanse padboga, khuanbam maidungse paliu suang hachang hamide, “Peter 
khuga degu padmi jiulo?” chiu chakhuan kario sude. 

19Sichiujiu patu phiura Herod niu chamtan pikhaide, chiudi paliuniu patu 
phiudao makge. Sijengniu paniu khuanbam mai situ maniu-e khatdi paliutu 
kamshat mira chamtan pikhaide. Haibo saiga, Herod niu Judea phutlujiu 
Caesarea ga pakak khat lung mide. 

Herod Shaibo 
20Herod niu Tyre maidung nai Sidon maidungtu palung pomchang pomme, siga 
paliuniu paphom khat thiulujiu patu adaora tadde raiboga paliuniu paliutu 
nkha khaira chawangkining khuan bambo Blasta tu hiamlude. Sigasu paliuniu 
Herod khuga tadlujiu agi-manaijiu lungra kheng-e, palamra paniu paliu 
kadihleng katiu-kasak hai chawang kadih gasu daobo-e. 

21Sichiujiu chaplubo tingmik gase Herod niu chawang pon piulujiu, 
pawangbamga ntaolujiu, maidung khuga tacham din bamme. 

22Siga paliuniu haichiu din-e, “Haise chamaina khuan makge, haise chara 
khuan-e!” 

23Siga Rapiu gu maza siniu Herod tu kakhiushat nuang mide, palamra paniu 
Tingwang tu chakhuang thiu makge. Patuse masanpui tiujiu shai mide. 

24Sichiujiu Tingwang chamse chiupad sude khatdi dikhang sude. 

25Barnabas nai Saul niudi panai ngamse Jerusalem ga loikhai lujiu John Mark tu 
puilujiu tad mide. 

Tienkam 13 

Barnabas Nai Saul Tu Kadalujiu Langkhaibo 
1Antioch phumlingga, phaimiukakungdung khatdi katipaodung: Barnabas, 
Simeon (Katikbo chiujiu kubo), Cyrene gu Lucius, Manaen (dihthinpao Herod 
tu maluang lung khangbo piu) khatdi Saul chiujiu bamme. 

2Paliuniu Rapiu tien thiujiu khatdi kalum rijiu bamboga Masanbo Hiupuina 
siniu paliu khuga din-e, “Barnabas nai Saul tu aleng langpadlo, panaitu Iniu 
kukhai mibo ngamse kamraleng.” 

3Paliuniu kalum rijiu kakheng thiulujiu, panai riga paliu ben kabakhai lujiu 
panaitu langkhai mide. 

Cyprus Ga 
4Masanbo Hiupuina niu langkhaibo donniu, Barnabas nai Saul niu Seleucia lam 
tadde khatdi sigasu Cyprus lam tadlande. 

5Panainiu Salamis ga wangtangboga, Tingwang chamse maduikyga panainiu 
dinron sude, panai ngamga nkha khaira panainiu John Mark tu maluang tad 
kinbo-e. 

6Paliuniu Paphos tangbo tadwangboga, Jehudi maipiu pazanniu, Bar-Jesu kubo 
khatniu phaimiukakung khatle chiujiu dinbo chamik thao kadadbo piu khattu 
adao-e. 

7Pahai sibo dihga ningtingbo piu, dihthinpao Sergiu Paulus tu chaka thiubo 
khao-e. Dihthinpao siniu Barnabas nai Saul tu pakhuga wangra ku-e, palamra 
paniu Tingwang chamse nkingkhai ni-e. 

8Chiudi panaitu chamik thao kadadbo piu Elyma (pazan haise Greek ladga-e) 
hainiu suini makge, paniu dihthinpao tudi malumbo gasu jumari mira kamde. 

9Siga Saul—Paul chiujiudi sibo hainiu Masanbo Hiupuina niu phuilujiu, chamik 
thao kadadbo piu situ phui mating lujiu din-e, 

10Khatdi paniu dinne, “Chara kasabo nahpiu nang! Nangra kawibo hinagu 
mikrebo piu-e. Nakhuga kasabo thak maliang phui bamme, sichiujiu nangniu 
Rapiu gu majibotu pawan machang kam arat khaira matan bambo-e! 

11Tuhoira Rapiu benniu nariga wangsu rabo-e; sichiujiu namik tiat mirabo-e, 
sichiujiu pakak khat kabenbo haitu ngaotami rabo-e.” Siga Elyma mikga 
muangren ngutjiu pamik ngaotanuang mide, siga paniu paben jukhaira maitu 
phiutad sude. 

12Haise dihthinpao siniu ngaoluboga malum mide; palamra Rapiu lamga 
katikhaibose pasuang hachang hamide. 

Antioch Pisidia Ga Bambo 
13Paul nai paka maidung siniu Paphos gasu aliam tuanglujiu Pamphylia ga 
bambo namdi Perga gase wangde, siga John Mark niu panaitu saodiak lujiu 
Jerusalem lam malan mide. 

14Paliuniu Perga gasu Pisidia ga bambo Antioch ga wanglujiu, Tabamnaise 
maduikyga tadlujiu ntao bamde. 

15Mose gu Tacheng-tajai nai phaimiukakung maigu masanbo ariakse kenpad 
lubo saiga, maduikygu chakampaoniu paliu khuga haichiu din-e: 
Singnamaidung yo, naliuniu lungtu cham maidung leng dinkhai rabo bamsai, 
dinkhaira aliuniu masenne.” 

16Siga Paul niu suchap lujiu, paben kahaijiu haichiu dinsude: “Singna Israel mai 
khatdi Nkengmai, Tingwang tu kahum bammai mathiu alad nking khailo! 

17Israel mai Rawang niu aliu pao-peh maitu kadakhai lujiu, paliuniu Egypt 
dihga sangmai thiujiu bambo tinggasu pijiu kadibo jat khat thiukhai bide. 
Sichiujiu Tingwang niu paliutu Egypt kadih gasu pagu kadibo pumtan siniu 
maluangpad khaibo-e, 

18khatdi takum atai paniu paliutu ramjingga maluang khaibide. 

19Paniu Canaan kadihga jat chinniatu kam maha lujiu, pamaidungtu kadih npao 
pithiu khaibi-e. 

20Pakhiangna haise takum kai madai-je-ringiu ngut mibo-e. Haibo saiga, paniu 
phaimiukakung Samuel ken katang paliuleng ladjanpaodungtu pikhai bide. 

21Sichiujiu paliuniu chawang leng khengboga, Tingwang niu Benjamin kiphiu 
gasu Kish nahpiu Saul tu takum atai leng pikhaide. 

22Sichiujiu patu lupad mibo saiga, Tingwang niu David tu paliu wang pithiu khai 
bide. Tingwang niu palamga haichiu din-e: ‘Iniu machunbo mai, Jesse nahpiu 
David situ Iniu daolude.’ 

23Haise paniu ladriat khaibo kumjiu, David kaikik gasu Jesu haitu, Tingwang niu 
Israel maitu Ranpao pithiu khai bide. 

24Jesu niu patien thiusu makha gasu, John niu Israel mai mathiutu paliu nuan 
gasu marilujiu tadui nphumra dinron mibo-e. 

25Sichiujiu John niu patiense loisuraga, paniu maidung khuga din-e, “I hai sao-
e chiujiu naliuniu maning jiulo? Ira naliuniu khuanbambo pase makge. Chiudi 
phuilo pase asailam wangkinne, sichiujiu Ira paphitopdi paphi gasu luakpadra 
akaji makge. 

26“Abraham kaikikdung, Israel mai asingna maidung khatdi Tingwang tu 
kahumbo Nkengmai mathiu yo: juringbo cham langkhaibo hai aliu khuga sude! 

27Palamra Jerusalem ga lungbam maidung khatdi paliutu jupaodungniu pahai 
Ranpao-e chiubo silu makge, khatdi Tabamnai machang kenbambo 
phaimiukakung maidung ladse paliuniu silu makge. Chiudi paliuniu Jesu tu 
pimao khaibo gasu phaimiukakung maidung ladse piwangtang khai bide. 

28Sichiujiu paliuniu patu kamshat raleng palam daomak tadi, paliuniu kamshat 
raleng Pilate khuga kheng-e. 

29Sichiujiu Masanbo ariakga dinkhai mibose paliuniu pakhuga kamkhai lubo 
saiga, paliuniu patu singchai rigasu lukiu lujiu charao lungga baikhai mibo--e. 

30Chiudi Tingwang niu patuse kashaibo gasu pi ringsu lankhai bide, 

31sichiujiu Galilee gasu Jerusalem ga patu maluang nbintad maidung khuga 
naimikpui wajiukha madulen khai bide. Tuhoi, paliu hainiu Israel maidung 
khuga jengdin thiujiu bambo-e. 

32Sichiujiu naliu khuga kawicham phungwangra aliu haiga bambo-e: 

33Tingwang niu aliu pao-pehmai khuga kamkhaine chiujiu ladriat khaibose, 
tuhoira paniu aliuleng kamkhai bide, haise pakai-pakik thiubo Jesu tu 
piringsulan khaibo hai-e. Haise niabo Tathoiluiga raokhai bambo kumbo-e, 
‘Nangra Anahpiu si-e; thainai Iniu Napiu thiu mide.’ 

34 Sichiujiu haise Tingwang niu patu kashaibo gasu pijiu ringsulan khaibo 
donniu, charaw lungga wadaodi tenmi makra dinkhai mibo-e: ‘Iniu David 
khuga ladriat thiukhai mibo thoidamse, Iniu nakhuga masanjiu khatdi palingjiu 
pikhai bine.’ 

35 Sichiujiu paniu pabam khatga haichiujiu dinkhai lan-e, ‘Nangniu na-kadin 
piubo navang situ charao lungga pijiu tenkhai lakge.’ 

36Palamra David niu pagu ringtingga Tingwang ngam kamkhai lujiu shai mibo-
e, khatdi patuse papao-papehmai khuga nphum macham khai mibo-e, khatdi 
papumse charao lungga tenkhai mibo-e. 

37Chiudi haise Tingwang niu kashaibo gasu piringsulan khai mibo piu khugara 
padmakge. 

38-39Israel mai asingna maidung yo, aliuniu naliu khuga dinkhai nibo sira Mose 
gu Tacheng-tajai gasu khenrang thiu ngam lakbo maidung situ Jesu pen gasu 

khenrang thiu khaira, khatdi malum maidung nuanse kuak khairabo champao 
hai pikhai nibo-e. 

40Sijengniu, phaimiukakung maidungniu dinkhai mibose naliu khuga 
padmakra kaden lulo: 

41 ‘Phuilo, wajeng simakjiu bammai naliu! Naliu suang hajiu shaisulo! Palamra 
Iniu thainai kambambo hai, mainiu naliu khuga katikhai bamdi, naliuniu malum 
lakge!’” 

42Paul nai Barnabas niu maduiky gasu tadmira kambamboga, wanglanbo 
Tabamnaidi wanglanjiu paliu khuga dinkhaisan lanra maidungniu panaitu 
kulande. 

43Maduise pengpad lubo saiga, Jehudi mai kakeng khaniu khatdi Nkeng 
maidung, Jehudi mai chengga ngutmi maidung kakeng khaniu Paul nai 
Barnabas saisui tadde. Khommaidung siniu paliutu Tingwang lungsiatga 
lungbamra lungtu cham dinkhaide. 

44Pasaibo Tabamnai sira namdiga bammai kakeng khaniu Rapiu chamse 
nkingra wangde. 

45Maidung situ Jehudi maidungniu ngaoluboga, manmaboniu phuimide; 
sichiujiu Paul ladkeng situ ari sude khatdi patu din masa sude. 

46Chiudi Paul nai Barnabas siniu huliang-liangjiu din-e: “Tingwang chamkeng 
hai naliu khuga dinrai rabo pathao siakge. Chiudi naliuniu lukhai makge khatdi 
tingtheng karingbose naliuleng buimakge chiujiu naliu ronna maningbo 
jengniu, aliuniu naliutu phutlujiu Nkengmai khulam tadmine. 

47Palamra haise Rapiu niu aliu khuga pikhaibo chamtan si-e: ‘Iniu natu Nkeng 
maidung leng kabenbo pithiu khaine, Sichiujiu kadihpiri maina mathiu 
juringbose ngaolu raleng-e.” 

48Haise Nkeng maidungniu chiuluboga paliu chun wimide, sichiujiu Rapiu gu 
champao situ thuonde; sichiujiu tingtheng karingbo leng kadalubo malummai 
thiu mide. 

49Sichiujiu Rapiu gu champao hai sibo luongriang pakhiangna gase chiuchia 
kammide. 

50Chiudi Jehudi maidung siniu namdigu jupaodung khatdi Nkengmai puidung 
Tingwang tu kahumjiu bambo wasimai situ thaokhaide. Paliuniu Paul nai 
Barnabas tu kam mathad sude, khatdi sibo luongriang gasu panaitu hapad 
mide. 

51Ladlangtadmai dung siniu paliutu suini makbo lenjiu paliu phi gasu tabuise 
kasamkhai diaklujiu Iconium lam tadmide. 

52Antioch ga malum maidungse chunwibo nai Masanbo Hiupuina niu phuijiu 
bamme. 

Tienkam 14 

Iconium Ga 
1Iconium gadi sise kumjiu padde: Paul nai Barnabas niu maduiky lamse tadlujiu 
dinsuboga Jehudi maidung khatdi Nkengmaidung kakengkha malum mide. 

2Chiudi malum makbo Jehudi maidung siniu malum maidung situ suimakjiu 
Nkengmai khangsiatu kam masu khaide. 

3Ladlangtadmaidung siniu siga Rapiu gu champaose hujiu dinsuboga, tasibo 
khatdi maisuang habodung kamrabo pumtan paliutu pikhaijiu Rapiu lungsiat 
haira maji-e chiubo kamlen khaide. 

4Sibo namdiga bammaidungse phom nia thiujiu khangsianiu Jehudi maidung 
lam, khangsianiu ladlangtadmai lam ponsude. 

5Sigasu Nkeng maidung khangsia nai Jehudi maidung siniu paliugu 
jupaodungtu aruanglujiu ladlangtadmaidung situ kam masajiu tatu rotra 
kamsude. 

6Haise ladlangtadmaidung siniu siluboga, Lycaonia ga bambo Lystra nai Derbe 
lam khatdi sibo luongriang lam pakkhai mide. 

7Siga paliuniu kawicham hai dinron khaide. 

Lystra Nai Derbe Ga 
8Lystra gase papui managasu paphi sajiu tadngam lakbo maipiu khat bamme. 

9Sibo piuse siga ntao lujiu Paul chamse nkingjiu bamme. Pahai malum mide 
khatdi wikhaibo suide chiubo Paul niu ngaolujiu, khatdi paniu patu phuimating 
lujiu pakhuan tanjiu din-e, 

10“Chap mating khanglo!” Sibo piuse machak khangjiu tadmariu sude. 

11Paul niu kambo hai maidung siniu ngaoluboga, paliu Lycaonia mai lad gasu 
haichiu senjiu dinsude, “Chara siniu chamai lun thiujiu aliu khuga wang 
bamme!” 

12Sichiujiu paliuniu Barnabas tu Zeus chiu kude, khatdi Paul tu Hermes chiu 
kude, palamra pahai chalad kadinboga papee thiu-e. 

13Namdi lenlam bambo Zeus rakygu singku siniudi matomchi nai charapen 
thinwangjiu ladlangtadmai khugase charathiu khaira kamsude. 

14Paliuniu kamrabo khuanse Barnabas nai Paul niu chiuluboga, panainiu panai 
fai-ni phetjiu mathiu ruangga pakwangjiu haichiu sensude, 

15“Dekamjiu naliuniu haise kambam jiulo? Anaidi naliu kumbo chamaina-e! 
Naliuniu haikumbo pageng habo gasu, ting-kadih, duipui khatdi sibo lungga 
bambo pakhiangnatu dampao ringbambo Tingwang, khulam mariwang lura 
Kawibo champao haise dinkhaira anai haiga bambo-e. 

16Karaigara mai hina siniu pachunning-ning saisuijiu tadra paniu suikhaibo-e. 

17Chiudi paniu pawan machang kawibo ngam kamjiu bambo hai pisi khaijiu 
tinggen lamsu tingdui pikiu khai khatdi pawan saisuijiu miusydi pikhaibo-e; 
sichiujiu paniu naliutu katiu pikhaijiu naliu chun piwi khaijiu bambo-e.” 

18Ladlangtadmaidung siniu haichiu dinjiu bamdi, paliutu charathiu khaira 
kambambo gasu nta-ngam lakjiu bamme. 

19Siga Pisidia ga bambo Antioch nai Iconium lamsu wangbo Jehudi maidung 
siniu maidung situ hiamlujiu, Paul tu tatu rotjiu, shaimi bamne chiubo 
maningjiu kareng hanglam jutaliang khai mide. 

20Chiudi malum maidung siniu pamungga wang maduiboga, paniu buangsu 
lujiu namdi lamse ngutlan mide. Sichiujiu pasaibo nai Barnabas panai 
khangniase Derbe lam tadmide. 

Syria Gu Antioch Lam Malan Wangbo 
21Paul nai Barnabas niu Kawicham dinronjiu khommai wajiukha khom lude. 
Sigasu panainiu Lystra lam, Iconium lam khatdi Pisidia gu Antioch lam tadde. 

22Panainiu malum maidungtu pitan khaide khatdi malumbo gase matipjiu 
bamra lungtu cham dinkhaide. Panainiu haichiu katikhai-e, “Aliuniu Tingwang 
gu chawangdihga ngutlu raleng chariu magenthiubo wajiukha khengrabo-e.” 

23Phumling hinaga panainiu katingmaileng kadakhai-e, khatdi kakheng thiubo 
nai kalumribo jaojiu malumbo gase bamlura panainiu Rapiu khuga paliutu 
pipad khaide. 

24Pisidia ramluong pakhiangna tadron lubo sai paliuniu Pamphylia ga wangde. 

25Siga panainiu Perga ga tachamse dinron lujiu Attalia lam tadlan mide. 

26Sigasu panainiu Antioch lam Tingwang lungsiat tienkam pikhaibose kamloi 
mibo jengniu aliamse tuanglujiu wanglan mide. 

27Panainiu Antioch ga wangtangboga, phumling maidungtu pui aruang lujiu 
Tingwang niu dechiujiu panaitu maluang tatien thiukhai bilo, khatdi Nkeng 
maidung leng dechiu malumbo npui lepad khai bilo chiubo paliu khuga 
dinkhaide. 

28Sichiujiu siga panainiu malum maidungtu maluang lujiu pating kathengkha 
bamkhaide. 

Tienkam 15 

Jerusalem Ga Maduibo 
1 Judaea lamsu Antioch ga maidung khangsia wanglujiu malum maidungtu 
haichiujiu katikhai sude, “Mose gu Tacheng-tajai saisuijiu naliu hai chagirom 
maksai ranlubose daolakge.” 

2Haibo lamga Paul nai Barnabas niu paliutu tanchang tanjiu ari sude, sichiujiu 
Antioch gasu Paul nai Barnabas; khatdi maidung khangsiara Jerusalem lam 
tadjiu haibo lamga pakhommaidungtu adao rabo-e chiujiu chapkhaide. 

3Paliutu phumlingniu langkhaide; sichiujiu paliuniu Phoenicia khatdi Samaria 
ga tadkhaiboga, dechiujiu Nkeng maidung siniu Tingwang khulam mariwang 
lulo chiubo paliuniu paokhaide; haibo cham hainiu malum maidung hina khuga 
chunwibo dijiu phungwangde. 

4Paliuniu Jerusalem ga mengtangboga, paliutu phumlingniu, 
pakhommaidungniu khatdi kating maidungniu lukhaide, siga Tingwang niu 
paliu khugasu tatien thiukhai bibose paliu khuga paokhaide. 

5Chiudi malum maidung ruang gasu Pharisee maidung khangsia siniu 
chapkhang lujiu dinsude, “Nkeng maidungdi Mose gu Tacheng-tajaitu majaira 
dinkhai rabo-e.” 

6Khommaidung nai kating maidungse haibo lamga makhiam thiura maduide. 

7Makhiamthiu mawilubo sai Peter niu chapkhang lujiu din-e, “Asingna maidung 
yo, Nkeng maidung khuga Kawicham dinronra, sichiujiu paliuniu sise chiulujiu 
malum lura, Tingwang niu nda naliu ruanggasu, atu kada khaibo naliuniu sijiu 
bambo-e. 

8Sichiujiu mathiu lungchun sibo, Tingwang niu Nkeng maidungtu suikhaibo hai, 
aliutu paniu pikhaibo kumjiu Masanbo Hiupuina paliu khugadi pikhaijiu 
lenkhai mide. 

9Paliu nai aliu kakga paniu wa katambo pithiu khai makge; paliuniu malumbo 
jengniu paniu paliu nuan kuak khaibo-e. 

10Sichiusai, dekamjiu aliu pao-peh mainiu maksai aliuniu phung ngamlakbo, 
bangrip haise malum maidung riga thonkhai ralo? 

11Sichiu makge! Aliu kumjiu, paliudi malumme, sichiujiu Rapiu Jesu lungsiat 
pen gasu ranlubo ngaode.” 

12Tingwang niu Barnabas nai Paul khugasu Nkeng maidung leng maisuang 
habo khatdi tasibodung kamkhai bibose paliu khuga paokhaibo ga paliu 
mathiuse maliuna bammide. 

13Panai niu dinloi miboga, Jacob niu dinsude: “Asingna maidung yo, alad nking 
khailo! 

14Dechiujiu Tingwang niu raiboga Nkeng maidungtu paliu ruanggasu pamai 
thiura phuikhai bilo chiubo Simon niu dinmide. 

15Haise phaimiukakung maidung lad nai machamme. Palamra Masanbo ariak 
niu haichiu din-e, 

16 ‘Haibo sai, Iniu malan wangne, siga David wangdih situ kalankhai bine; 
chiujiu Rapiu niu din-e. Samibose Iniu katinlan bine, khatdi kam matan khailan 
bine. 

17Siga chamai jat hina Iniu aleng kada lubo, Nkengmai hina akhuga wang rabo-
e, 

18Rapiu niu haise nda pisikhai mibo-e.’ 

19Jacob niu dinlan-e, “Haise amaning-e, chiubora Tingwang khuga mariwangbo 
Nkeng maidungtu aliuniu kam chariu makrabo-e. 

20Sibosung, tachengniu suimakbo charamengga kad khaibo tiutek tiumakra; 
npui-npiu lungmao makra; khatdi chakhao paronna nkhek shaibo jan tiumakra, 
maksai tazaise tiumakra, aliuniu paliu khuga chamlen khat raokhai rabo-e. 

21Palamra Mose gu Tacheng-tajai hai nda gasu Tabamnai machang maduikyga 
kenjiu bambo-e, khatdi palad hai namdi machang dinronjiu bambo-e.” 

Malumbo Nkeng maidung Khuga Chamlen Pikhaibo 
22Sigasu pakhommaidung nai kating maidungniu phumlingmai hinatu 
puimadui lujiu Paul nai Barnabas saisui lujiu Antioch lam langkhaira chamaitu 
kada sude. Paliuniu malummai ruang gasu chakhuangthiu buimai khangsia, 
Barsabbas kubo Juda nai Silas tu kadalujiu, 

23paliuniu pahangga raokhaibo chamlense paliu khuga langkhaide: “Naliu 
singna, pakhommaidung, khatdi kating maidung, aliu mathiuniu Nkengmai 
thiujiu manabo Antioch ga, Syria ga khatdi Cilicia ga lungbambo aliu 
singnadung khuga kahum khai-e. 

24Maidung khangsianiu aliu phom gasu tadpad lujiu, paliuniu aliu khugasu 
katikhaibo wadi daomak tadi aliuniu dinbo-e chiujiu naliutu kampad 
kamngutjiu kam chariu bamme chiubo aliu chiu-e. 

25Sijengniu aliu mathiu aruang lujiu maidung khangsiatu kadalujiu naliu khuga 
langkhaira suikhaide. Paliu sira aliu ka kakung, Barnabas nai Paul saisui tadjiu, 

26paliu ringting hai aliu Rapiu Jesu Khrista tienkamga khengkhaira mide. 

27Sijengniu aliuniu, Juda nai Silas tu naliu khuga langkhaijiu aliuniu 
raokhaibose panai pumsiakniu naliu khuga dinkhai sune. 

28Masanbo Hiupuina siniu khatdi aliuniu naliu riga ka-nkiubo wadi khaisanni 
makge: 

29Sijengniu, charamengga kadkhaibo tatek tiumakra, tazaise tiumakra, charum 
shaibo wakhao jan tiumakra, khatdi npui-npiu lungmao makra naliuniu mari 
sirabo-e. Naliuniu haidungse kammakjiu bamsai naliu hai maji bambo-e. Wijiu 
bamra kanui khai-e.” 

30Champao phungmaidung situ Antioch lam langkhaide, siga paliuniu malum 
maidung situ ku maduilujiu chamlense pikhaide. 

31Haise maidung siniu kenluboga, lungtu cham pikhai bibo jengniu, paliu chun 
kawibo siniu phuimide. 

32Sichiujiu Juda nai Silas se panai pumsiakniu phaimiukakung thiubo donniu 
lungtu cham khatdi matipkhaibo chamse thengjiu paliu khuga dinkhai bide. 

33Siga pakak khat bamlubo sai, malum maidung siniu panaitu wijiu, khatdi agi-
manaijiu langkhai mai khulam piwanglan mide. 

34(Chiudi Silas ra siga bamra palung chapkhai mide). 

35Paul nai Barnabas sira Antioch ga, maidung kakeng khatu maluang bamjiu 
Rapiu chamse katikhaide khatdi dinron khaide. 

Paul Nai Barnabas Ramnabo 
36Siga pakak khat bamkhai lubo sai Paul niu Barnabas khuga din-e, “Aliuniu 
Rapiu lad dinron tadkhai mibo bam hina malan wangjiu aliu singnadung 
ndechiu bamlo chiubo phuikhai mataikhe.” 

37Siga Barnabas niu John Mark tu puitadra masenbo-e, 

38chiudi Paul niura patu puitadbo maji makge chiujiu maning-e, palamra pahai 
paliu ngamkam kaloibo tangna paliutu majangbam makjiu, Pamphylia gasu 
malanwang mibo-e. 

39Sichiu chalad ari matan khangjiu panai ramna mide: Barnabas niu Mark tu 
maluang lujiu Cyprus lam aliam tuanglujiu tadmide, 

40Paul niu Silas tu kadalujiu, malum maidungniu Rapiu khuga kakheng thiukhai 
lujiu tadmide. 

41Sichiujiu paniu Syria nai Cilicia tadronjiu Phumlingdungtu kam matip khaide. 

Tienkam 16 

Timothy Niu Paul Nai Silas Saisui Tadbo 
1Paul niu haichiu Derbe nai Lystra ga tadron wangboga pazanniu Timothy kubo 
Khristian mai khattu adao-e. Papui hai Jehudi Khristian khatle, papiura Greek 
mai-e. 

2Lystra nai Iconium ga lungbam mai mathiuniu Timothy haitu din mawi 
kamme. 



1927 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

3Paul niu patu masenbo jengniu, paniu pagirom khaide. Paniu haichiu 
kamkhaibo sira, siga lungbammai Jehudi maidungniu Timothy piura Greek 
mai-e chiubo sibambo jengniu-e. 

4Sichiujiu paliuniu namdi hinaga rontadjiu Jerusalem ga bammai kating 
maidung nai ladlangtadmaidungniu dinkhaibose majaira paliutu katikhaide. 

5Sichiujiu Phumlingdungse naimachangna malumboga dikhangjiu paliu riakdi 
kengkhang mide. 

Troas Ga Paul Gu Madungao 
6Paliuniu Phrygia nai Galatia luongriang hina tadron khaide palamra Masanbo 
Hiupuina niu paliutu Asia luongriangga dinron tadra suikhai makge. 

7Paliuniu Mysia ramraiga nguttang lujiu Bithynia luongriang katang tadra 
kamme, chiudi Jesu Hiupuina siniu paliutu suikhai makge. 

8Sijengniu paliu Mysia haitu kenpad lujiu Troas lam tadkhai mide. 

9Sibo nai nchunse Paul niu madungao khatga, Mecedonia maipiu khatniu 
chaplujiu, “Aliu khulam wangjiu aliutu nkha khailo” chiujiu khengbo ngaode. 

10Haibo madungao haise Paul niu ngaokaji-ngaokari, aliuniu Mecedonia lam 
tadra kaden mide, palamra siga lungbam maidung khuga Kawicham hai dinron 
tadra Tingwang niu aliutu kukhaibo-e chiubo aliuniu chapkhai mide. 

Philippi Ga Lydia Niu Lunglibo 
11Aliuniu Troas gasu aliam tuanglujiu Samothrace lam tad taron wangjiu, 
pasaibo nai Neapolis lam tadkhaide. 

12Sigasu aliuniu Mecedonia ga para kathiubo khatdi Rome mainiu lungbo 
namdi Philippi ga wangde. Aliuniu siga pakak khat manai khaide. 

13Tabamnaise aliuniu namdi lenlam, Jehudi maidungniu kakheng thiura wang 
aruang sune chiubo maning lujiu singgiu munglamse tadde. Siga wangbo 
maipuidung situ aliuniu ntaokiujiu katikhaide. 

14Simaidung ruanggasu aliu lad chiukhaibo pui sira fainoi jonbopui Thyatira 
gasu Lydia si-e. Pahai Tingwang tu kahumbo pui-e, sichiujiu Paul niu dinbambo 
gase pachun ngutra Rapiu niu pachun lepadkhai bide. 

15Patu khatdi pakikhunmai maidungtu tadui nphumkhai lubo sai paniu aliutu 
ku-e, “I hai Rapiu tu malumbo mai-e chiujiu naliuniu lukhaisai akyga wangjiu 
bamkhailo.” Sichiujiu aliuniu tadra paniu hiamlude. 

Philippi Gu Kavangkyga 
16Naikhat aliuniu haichiu kakheng thiuraleng tadpadboga, kasabo hiuna 
phungbo kavangpui, chakhan khansuibo aliupui khatniu aliutu adao-e. Paniu 
chakhan khansuibo donniu patu makuatpaodung leng rangkang kengkha 
phungwangjiu bamme. 

17Paniu Paul aliu saisui lujiu haichiu senjiu tadle, “Haibo maidung hai 
Kukachangbo Rawang vangdung-e! Naliuniu dechiujiu juringbo ngaolu ralo 
chiubo paliuniu naliu khuga dinkhai bine!” 

18Haichiujiu paniu pating kathengkha dinkhang miboga, Paul niu palung makjiu 
mariwang kasabo hiuna khugase din-e, “Jesu Khrista zan gasu hainapui 
khugasu npad milo chiujiu Iniu natu chamtan pibo-e!” Sibo wan gase 
pakhugasu kasabo hiunase npadnuang mide. 

19Haise patu makuatpaodung siniu silujiu, chiubora paliuniu daokinbo 
rangkangse hamirabo jengniu, Paul nai Silas tu minlujiu namdigu 
katingmaidung khuga pikhaijiu mathiu ruangga juwangde. 

20Paliuniu Rome maigu chakampaodung khuga puiwang lujiu din-e, “Haibo 
maidung hai Jehudi mai-e, khatdi aliu namdiga paliuniu kammeng kamwangjiu 
maidungtu kam kabuakjiu bambo-e. 

21Aliugu tacheng-tajainiu suimakbo paliuniu katikhaijiu kinbo-e, aliura Rome 
maidung-e, siniu paliu chengse aliu lukhai silakge khatdi kamsi lakge.” 

22Sichiujiu maidung kakengkhadi wangjiu Paul nai Silas tu thangjiu chalad din 
karenjiu bamme. Siga chakampaodung siniu Paul nai Silas gu fai-nidungse 
phetlujiu panaitu dapra chamtan pikhaide. 

23Sichiujiu dap masakhai lubo sai, panaitu kavangkyga pikhai mide khatdi 
kavangky khuanpaotu khuan mawijiu khuanra chamtan pikhaide. 

24Haibo chamtanse daolubo jengniu kavangky khuanpao siniu panaitu n-
nungbo satlam tasingdumga panai ngen ratman lujiu khai mide. 

25Chunding wan gase Paul nai Silas niu Tingwang khuga kakheng thiujiu khatdi 
chalui thiujiu bamme, sise kavangkyga bammaidung kakimai siniu nkingjiu 
bamme. 

26Siga simakdakjiu kathi katanbo khat wangjiu kavangkyse jumalai mide. Siga 
kamun hinase lekam mide, khatdi kavangkyga bammai mathiu ngen ratkhai 
bambo giriangdungse nkhikam mide. 

27Kavangky khuanpao siniu rakkhangboga kamun hinase lepad mibo 
ngaoboga, kavangkyga bammai hinase pak kammi bamsune chiu maning lujiu, 
pahengse thadpad lujiu paronna patu kamshatra kamsu mide. 

28Chiudi Paul niu pakhuan tanjiu senpadle, “Naronna natu kam masa mitulo! 
Aliu mathiu haiga bamme!” 

29Kavangky khuanpao siniu chami matao khaira kujiu, Paul nai Silas phiga 
pingboniu masandi-dijiu pak ngutde. 

30Sichiujiu paniu panaitu maluang pad lujiu maniu-e, “Katipaodung yo, juringbo 
daolura Iniu dekam ralo?” 

31Siga panainiu paokakge, “Rapiu Jesu Khrista tu malumlo, sichiusai nangdi, 
nakikhun maidi juringbo daolune.” 

32Sichiujiu panainiu Rapiu chamse pakhuga khatdi pakikhunmai mai khuga 
dinkhai bide. 

33Sibonai nchun gasu paniu panaitu lupad lujiu panai jamdungse nkhiu khaide; 
sichiujiu pah khatdi pakikhunmai mai mathiuse tadui nphum kam mide. 

34Sichiujiu paniu Paul nai Silas tu pakylam puiwang lujiu katiu pikhaide. Siga 
pah khatdi pakikhunmai mai mathiuse chunwi mathabo siniu phui mide, 
palamra paliuniu Tingwang tu malum lude. 

35Pasaibo nai nsuanse Rome maigu pumtan thinpaodung siniu paliutu phutkhai 
mira chamtan pikhaide. 

36Sijengniu kavangky khuanpao siniu Paul khuga din-e, “Chakampaodung siniu 
Silas nanaitu phutkhai mira chamtan pikhaide. Siniu nanai phi masui makjiu, 
wijiu tadsulo.” 

37Siga Paul niu chamai minmaidung khuga din-e, “Anaigu kamaobo wadi ha-e, 
chiudi paliuniu anaitu mathiu ruang gasu dapkhaide. Sigasu paliuniu anaitu 
ladjan thiu makjiu kavangkyga khaide. Tuhoira paliuniu anaitu mahin phutkhai 
mira kamde. Anaira Rome mai-e! Sichiubo suilakge! Rome maigu 
chakampaodung paliu pumsiakniu haiga wangjiu anaitu phutkhai rabo-e.” 

38Chamai minmaidung siniu haibo chamse wang Rome maigu chakampaodung 
khuga paokhaide; sichiujiu paliuniu Paul nai Silas hai Rome mai-e, chiubo 
chiuluboga ping mide. 

39Sigasu paliuniu tadlujiu panai khuga kuak khaira khengde; sichiujiu paliuniu 
panaitu kavangky gasu puipad lujiu namdi gasu tadpad mira khengde. 

40Paul nai Silas niu kavangky gasu padlujiu Lydia kyga wangde. Siga panainiu 
malum maidungtu adaojiu, lungtu cham paliu khuga dinkhai lujiu tadmide. 

Tienkam 17 

Thessaloni Ga 
1Paul nai Silas niu Amphipolis khatdi Apollonia lam tadron lujiu maduiky khat 
bambo Thessaloni ga wangde. 

2Palun-jai kumjiu Paul niu maduikygase tadde. Siga paniu Tabamnai kak sum 
lunggase maidungtu chalad apai-e, 

3siga Masanbo ariak gasu khoipad lujiu katikhaijiu khatdi Messiah hai dechiu 
chariu khengralo khatdi kashaibo gasu dechiu ringsulan ralo chiubo dinlen 
khaide. Paul niu haichiujiu din-e, “Iniu naliu khuga dinbambo Jesu hai Messiah 
situ-e.” 

4Paliu khangsiara paliu lung kimjiu Paul nai Silas saisui mide, sichiujiu wasibo 
maipuidung kakengkha nai Tingwang tu kahumbo Greek mai kakengdi 
jaomide. 

5Chiudi Jehudi maidungse manma sujiu npui-nchengga tadmariu kinmaitu 
khom madui sude. Paliuniu namdi pakhiangna kam kabuak khai lujiu Paul nai 
Silas tu maidung ruangga juwangra Jason ky se kom sude. 

6Chiudi paliuniu panaitu phiudao lulakboga Jason nai malum maidung 
khangsiatu paliuniu pumtan thinpaodung suangga jupad lujiu sensude, “Haibo 
maidung siniu pabam hina kam kabuak bambo-e! Tuhoira paliu hai aliugu 
namdiga wangbamde, 

7khatdi Jason niu pakyga paliutu khai nbambo-e. Paliuniu Wangdipiu gu 
tacheng-tajai hina kampang lujiu katambo chawang, pazanniu Jesu kubo 
bamme chiujiu dinkin-e.” 

8Haibo cham hainiu paliuniu maidung situ khatdi namdigu pumtan 
thinpaodungtu pijiu lungthiu khaide. 

9Pumtan thinpaodung siniu Jason khatdi khangsiamai situ rangkang pijiu 
majonkhai lujiu phut mide. 

Berea Ga 
10Nchun kiugapboga, malum maidung siniu Paul nai Silas tu Berea lam langkhai 
mide. Panainiu siga wangtangboga, maduiky lamse tadde. 

11Siga bammaidungse Thessaloni maidung suang paliu lung di-e. Paliuniu 
tachengse paliu chun ngutjiu nking-e khatdi Paul niu dinbambose pachang 
palingma chiubo phuijiu paliuniu Masanbo ariakse naimachangna kenjiu 
bamme. 

12Maidung kakengkha malum mide, khatdi wasibo Greek maipuidungdi 
maipiudungdi malum mide. 

13Chiudi Thessaloni ga bambo Jehudi maidung siniu Paul niu Berea gadi 
Tingwang chamse dinron bamme chiubo chiuluboga, siga menglujiu maidung 
situ kam karung khaijiu kam kabuaklan sude. 

14Siga malum maidung siniu Paul situ duipui hugenlam langkhai mide, chiudi 
Silas nai Timothy sira Berea ga bammide. 

15Paul tu maluang tadmai siniu Athen tangbo tadkhaide. Sichiujiu Berea ga 
malanwang Silas nai Timothy tu daodiu then kalangjiu pakhuga wangra Paul 
niu dinkhai bide. 

Athen Ga 
16Paul niu Silas nai Timothy tu khuanjiu Athen ga bamboga, namdi gase 
charamengniu phuibambose ngaolujiu pachun samide. 

17Sijengniu paniu maduikyga Jehudi maidung nai Tingwang tu kahumbo Nkeng 
maidung situ khatdi senkiga tadmariu kinmaitu naimachangna puilujiu 
makhiam thiu aruangde. 

18Siga Epicurean maidung khangsia nai Stoic gu katipaodung sidi wangjiu patu 
makhiam machamde. Paliu khangsianiu haichiu din-e, “Wadi simakbo piu, 
hainiu degu dinkin jiulo?” Chiudi paliu khangsianiu paokakge, “Pahai 
sangdiumai ratu dinkin kumme.” Paliuniu haichiu dinbo rambara, Paul niu Jesu 
ringsulan mibo lamga dinron kinbo jengniu-e. 

19Sijengniu paliuniu Paul tu Areopagus gu Apaikyga maluang wangjiu maniu-e, 
“Nangniu katikhai kinbo lamga aliu sikhaini-e. 

20Palamra nangniu dinkinbo kasiara tamsin-e, sise aliuniu paramba sini-e.” 

21(Palamra Athen ga lungbam maidungse wa kasanbo cham dinra, maksai 
nkingra masen kamme). 

22Siga Paul niu namdigu Apaiky masuang gase chapsu lujiu dinsude, “Naliu 
Athen maidung hai wahinaga tacheng matip-e chiubo Iniu ngao-e. 

23Palamra naliu namdiga Iniu haichiu tadron wangboga, khatdi naliugu 
kahumbo bam hinaga haichiu naliuniu raokhai bambo Iniu ngao-e, ‘Simakbo 
Rawang.’ Naliuniu kahum bambo chiudi naliuniu simakbo lamga tuhoi Iniu 
naliu khuga dinbo-e. 

24Kadihpiritu khatdi sibo lungga bambo mania hinatu damkhaibo Tingwang se 
tinggen khatdi kadih Rapiu-e, khatdi para chamainiu thiubo rakyga lungmakge. 

25Paleng machang kamakbo wakhatdi aliuniu pikhai silakge, palamra paniu mai 
hinagu ringting khatdi mai hina siu thira pikhaijiu bambo-e. 

26Paniu chamai khang khattu damkhai lujiu sigasu kadihpiri pakhiangnaga 
lungra jat hina pikhaibo-e. Pa paronna wahinagu pawan khatdi pamalan hina 
raijiu pikhai lujiu, paliuniu lungrabo bamdung kadenkhai mibo-e. 

27Paniu haichiu kamkhaibo sira, paliuniu patu phiura, khatdi paliuniu patu 
daolura leng-e. Chiudi Tingwang sira aliu mai khat khuga niudi diumi makge; 

28haise mai khatniu dinmibo kumbo-e, ‘Pakhuga aliu ringjiu, malaijiu khatdi 
lungjiu bambo-e.’ Haise naliugu chalui karaomainiu dinmibo kumbo-e; ‘Aliudi 
panahmaidung-e.’ 

29Sichiujiu aliu hai Tingwang nahdung thiubo saisuijiu Tingwang hai chamaina 
bensiamniu kamlubo kachia, rangkang, maksai tatu kumbo-e chiujiu maningbo 
suimakge. 

30Maidungniu simakbo wan haitu Tingwang niu phuitom khai lujiu, tuhoira mai 
hinatu paliugu kasabo npui gasu lunglira paniu chamtan pikhai mibo-e. 

31Palamra kadihpiri pakhiangnatu majibo siniu ladjan thiura paniu tingmik 
khat riatkhai lujiu paniu mai khattu kadakhai mibo-e. Sichiujiu paniu mai hina 
khuga sibo piu situ kashaibo gasu pi ringsu khai lanjiu lenkhai mibo-e!” 

32Kashaibo gasu ringsulanbo lamga Paul niu dinbo paliuniu chiuboga, 
khangsianiu patu nuimen-e, chiudi khangsianiu din-e, “Haibo lamga dinlanra 
aliuniu masenne.” 

33Sichiujiu Paul niu madui gasu tadpad mide. 

34Khangsianiu malumjiu paruangga jaomide, simai ruang gasu khang khatra 
apaimai Dionysius hai-e, siga maipui khat pazanniu Damaris sidi jao-e, khatdi 
maidung khangsia maidi bamme. 

Tienkam 18 

Corinth Ga 
1Haibo sai, Paul niu Athen tu phutlujiu Corinth lam tadmide. 

2Siga paniu Jehudi maipiu khat Pontus gasu manabo pazanniu Aquila kubo 
panao Priscilla tu maluang lujiu Italy gasu wangbotu adao-e, palamra wangdi 
Claudius niu Jehudi mai hina Rome tu phutmi rabo-e chiubo chamtan padle. 
Paul niu panaitu adaora tadle, 

3sichiujiu panaitu maluang lungjiu tatien thiu aruang khaide, palamra panainiu 
kamkinbo kumjiu padi chafai lenbo ky thiujiu lungkinbo-e. 

4Paniu Tabamnai machang maduiky gase menglu chalad apaijiu Jehudi 
maidung tudi Greek maidung tudi pikim khaira kamme. 

5Silas nai Timothy niu Mecedonia gasu wangtangboga, Paul niu pagu pawan 
hina tacham hai dinronboga pikhaijiu Jehudi mai khuga, Jesu hai Messiah si-e 
chiubo masanjiu katikhaide. 

6Paliuniu patu suini makjiu kasabo madam khaiboga, paniu pafaise kasungjiu 
paliu khuga din-e, “Naliu hai hamidi, naliu khenrang thiurabo-e! Ira wa kasa 
phungra ha-e. Tuhoi gasu Ira Nkengmai khulam tadmine.” 

7Sichiujiu paniu paliutu phudlujiu Tingwang tu kahumbo Nkengmai piu 
pazanniu Titus Justus kubo kyga bamkhaira tadmide; sibo piu kyse maduiky 
mungnaga bambo-e. 

8Maduiky gu jupao Crispus khatdi pakikhunmai mai mathiuse Rapiu tu 
malumde; khatdi Corinth ga bammai kakengkha tachamse chiulujiu malumde, 
khatdi tadui nphum karende. 

9Nchun khat Paul niu madungao khat ngaojiu siga Rapiu niu pakhuga din-e, 
“Ping mane, manang makjiu phutmi makjiu dinjiu bamlo, 

10palamra Iniu natu maluang khaine, sichiujiu mai khatniudi natu kam masa 
lakge, palamra haibo namdiga amaidung kengjiu bamme.” 

11Sijengniu Paul niu siga takum khat paphan, maidungtu Tingwang cham 
katikhaijiu bam khaide. 

12Gallio tu Achaia ga Rome gu dihthinpao pithiu khaiboga, Jehudi maidungse 
aruang lujiu Paul tu ladjankyga minwangde. 

13Paliuniu din-e, “Haibo piu hainiu tacheng-tajainiu suimakbo npui gasu 
Tingwang tu kahumra hiampon kinbo-e!” 

14Paul niu chalad dinra kamsu gapboga Gallio niu Jehudi maidung khuga din-e, 
“Haina siniu pagu nkhai-aliga kamaobo bamsai, naliu Jehudi maitu Iniu 
makhiamthiu machambo sui-e. 

15Chiudi haise ladkeng nai tazan lamga-e sai khatdi naliugu tacheng-tajai 
lamga-e sai, naliu ronna kamlulo. Iniu haikumbo lamga ladjan thiusi lakge!” 

16Sichiujiu paniu paliutu ladjanky gasu hathon mide. 

17Paliuniu maduiky gu jupao Sosthenes tu minlujiu ladjanky kajeng gasu 
dapsude. Chiudi sisetu Gallio niu walengdi sikhai makge. 

Antioch Ga Malanwangbo 
18 Paul niu Corinth gase malum maidung khuga pakak khat bamkhai lujiu 
Priscilla nai Aquila tu maluang aliam tuanglujiu Syria lam tadpad makhaga 
Cenchrea ga pagu ladriat thiukhaibo jengniu papee got mide. 

19Paliuniu Ephesus ga wangtangboga, Paul niu Priscilla nai Aquila tu phutkhai 
mide. Paniu maduikyga tadlujiu Jehudi maidungtu chalad apaijiu katikhaide. 

20Maidung siniu patu manai matheng khaira kheng-e chiudi paniu suikhai 
makge. 

21Chiudi paniu paliutu ramnaboga paliu khuga haichiu din-e, “Tingwang 
chunsai, naliu khuga I wanglanne.” Sichiujiu paniu Ephesus gasu aliam 
tuanglujiu tadmide. 

22Paniu Caesarea ga wangtangboga, Jerusalem ga tadlujiu phumling tu 
kanuikhai-e, sigasu Antioch lam tadmide. 

23Siga pakak khat bamkhai lubo sai, paniu Galatia nai Phrygia luongriang 
tadronjiu malum maidung situ kam matip khaide. 

Apollo Niu Ephesus Nai Corinth Ga 
24Sibo wan gase Jehudi mai khangkhat Alexandria gasu manabo pazanniu 
Apollo kubo Ephesus ga wangde. Pahai chalad din kasibo khatdi Masanbo ariak 
simawibo piu-e. 

25Patu hai Rapiu Npuiga katikhaijiu, pahai Jesu lamga pachun ngutjiu kati 
majikhaijiu bambo piu-e. Chiudi para John gu tadui nphumbo lamga ronna sibo-
e. 

26Paniu maduikygase hujiu dinsude. Paniu dinbo hai Priscilla nai Aquila niu 
chiuluboga, patu chaky lam maluangwang Tingwang Npui gase kati mawisan 
khai bide. 

27Siga Apollo niu Achaia lam tadra chap mide, sijengniu Ephesus ga malum 
maidungniu Achaia ga bambo malum maidung khuga chamlen raokhaijiu patu 
lukhaira din khaide. Paniu siga mengtangboga Tingwang lungsiat penniu 
malum maileng pahai gengchang gengde. 

28Palamra paniu mathiu aruangbo gasu Jehudi maidungtu chalad apaijiu 
katikhaibo khatdi Masanbo ariak gasu Jesu hai Messiah si-e, chiubo dinlen 
khaide. 

Tienkam 19 

Paul Niu Ephesus Ga 
1Apollos niu Corinth ga bamboga, Paul niu sibo luongriang hina tadron lujiu 
Ephesus ga wangtangde. Siga paniu khommai khangsiatu adaojiu paliu khuga 
maniu-e, 

2“Naliuniu malumbo mai thiuluboga Masanbo Hiupuina daolu dama?” Paliuniu 
paokakge, “Masanbo Hiupuina bamme chiubo aliura chiu makha-e.” 

3Siga Paul niu maniu-e, “Wide, sichiusai naliuniu dekumbogu tadui nphum 
jiulo?” Paliuniu paokakge, “John gu tadui nphumbo gasu niu-e.” 

4 Siga Paul niu din-e, “John niu tadui nphumbo sira paliu nuan gasu lungli 
raleng-e; sichiujiu pasaiga wangkinbo Jesu situ malumra paniu Israel maidung 
khuga dinkhaibo-e.” 

5Paliuniu haise chiuboga, Rapiu Jesu zan gasu tadui nphum lude. 

6Sichiujiu Paul niu paliu riga paben kabakhaiboga, Masanbo Hiupuinase paliu 
riga kiukhaide; siga paliuniu katam-tambo lad dinsude, khatdi Tingwang 
champaose dinron sude. 

7Paliu hai chamai khang kariu-je-nia-kiu-e. 

8Chahiu sum lunggase Paul niu maduikygase tadjiu maidung khuga hujiu 
katikhaide, khatdi paliutu chalad apaijiu Tingwang gu chawangdih lamga pikim 
khaira kamme. 

9Chiudi maidung khangsiara paliu lung tanjiu malum makge, khatdi paliuniu 
mathiu masuang gasu Rapiu Npui haitu din masajiu din-e. Sijengniu Paul niu 

paliutu phutkhai lujiu malum maidung situ majang lujiu naimachangna 
Tyranna gu laddinky gasu makhiam thiu thiu-e. 

10Haichiujiu takum nia tadkhangboga, Asia luongriangga lungbo Jehudi maidi, 
Nkengmaidi Rapiu chamse chiukhaide. 

Sceva Nahpiudung 
11Tingwang niu Paul khugasu maisuang habo tienkamdung kamkhai bide. 

12Sichiujiu pafai maksai paben manukfai tadi khoiwang thiuniumai riga niakhai 
sai wimi-e, khatdi kasabo hiunadungdi padmi-e. 

13Sichiujiu tad mariu kinbo Jehudi maidung khangsia niudi kasabo hiunatu 
hathonboga Rapiu Jesu zan thinjiu kamme. Paliuniu kasabo hiunadung khuga 
din-e, “Paul niu dinron kinbo Jesu zan gasu Iniu chamtan pi-e.” 

14Haise Jehudi maigu Singkupao Sceva nahpiudung khang chinnia siniu kambo-
e. 

15Chiudi kasabo hiuna siniu paliu khuga din-e, “Jesu tu Iniu si-e, Paul tudi Iniu 
si-e; chiudi naliura saolo?” 

16Sichiujiu kasabo hiuna phungbo piu siniu paliutu machak thonjiu paliu 
mathiutu ngam mide. Paliuniu sibo ky gasu pakjiu ajam karende, khatdi paliu 
fai-nidung kamkek kam mide. 

17Haibo chamse Ephesus ga lungbambo Jehudi maidi Nkengmaidi chiujiu 
mathiuse pingboniu phuimide, sichiujiu Rapiu Jesu zanse dijiu chakhuang thiu 
mide. 

18Sichiujiu malum maidung kakeng khaniu wangjiu paliuniu tenkhai mibo 
khatdi thiukhai mibose madujiu bamde. 

19Chamik thao kadadbo maidungdi paliugu ariak khuangdungse mathiu 
ruangga ponwangjiu ruthon mide. Ariak khuangdung manse paliuniu chakboga 
rangkang sang ringiu padle. 

20Haichiujiu Rapiu pumtan pen gasu Rapiu cham hai dikhangde khatdi 
tankhangde. 

Ephesus Ga Kabuakbo 
21Haikumbo hina padlubo saiga, Paul niu Mecedonia nai Achaia lam tadron lujiu 
Jerusalem lam tadra maning sude. Paniu din-e, “Iniu siga tadlubo sai, Rome 
phuiradi I tadrabo-e.” 

22Sichiujiu paniu Asia luongriangga bamdiak mibo patu nkhapiu kania, 
Timothy nai Erastus tu Mecedonia lam langkhai mide. 

23Haibo wan gase Rapiu gu Npui lamga Ephesus ga kakabuakbo kadibo khat 
padle. 

24Siga chagi akiatbo piu pazanniu Demetrius kubo piu siniu Artemis raky se 
rangkangginiu thiujiu sibo ngamga kamsi maidungleng pageng dijiu pikhai-e. 

25Sijengniu sibo ngam kammai mathiutu paniu ku-aruang lujiu paliu khuga din-
e, “Singnamai yo, haibo ngam gasu aliu lungwijiu bambo-e. 

26Chiudi tuhoira haibo piu, Paul hainiu kambambo hai naliu pumsiakniu 
ngaolude khatdi chiulude. Paniu din-e, chiubora chamainiu dambo radung sira 
chara mak siakge chiujiu Ephesus haiga khatdi Asia luongriangga lungbam mai 
kakeng khatu hiamloi wangkinbo-e. 

27Sichiusai aliu tienkam gahai tazan kasabo wangra mide. Sironna makjiu 
charapui kadibo Artemis raky haidi mathaku mine khatdi paken kadibose Asia 
ga khatdi kadihpiri pakhiangnaga hamine!” 

28Haibo cham hai maidung siniu chiuboga, paliu lung thiujiu haichiu sensude, 
“Ephesus gu Artemis hai kadibo-e!” 

29Sibo khuan siniu namdise kabuak mide. Sichiujiu maidung siniu Paul saisui 
lujiu nbintad kinbo Mecedonia maipiu kania Gaius nai Aristarchus tu minlujiu 
mathiu malakyga puiwangde. 

30Siga Paul papumsiak mathiu suangga wangra maning-e, chiudi sise malum 
maidung siniu suikhai makge. 

31Sibo kadihgu pumtan thinpao pakahmaidung niudi patu pijiu mathiu malaky 
gase ngaolen makra tacham piwang-e. 

32Siga madui bambose chakhuan kabuak mide; khangsianiu chalad khat sen-e, 
khangsianiu katambo khat sen-e, palamra maidung kakeng siniu dekamra paliu 
wang bamjiulo chiubodi silu makge. 

33Maidung khangsianiu haise Alexander niu-e chiu madam khaijiu patu 
suanglam puiwang khaide. Siga Alexander niu maidungtu maliu makjiu bamra 
paben kahaijiu marilu rabo cham din sude. 

34Chiudi pahai Jehudi mai-e chiubo paliuniu siluboga, paliu mathiuse khat thiu 
lujiu wanchak nia kak kumbo haichiu senjiu bamme, “Artemis hai Ephesus gu 
kadibo-e!” 

35Sichiujiu kanamboga namdigu raosuipiu siniu maidung situ kam agikiu khai 
lujiu, paniu din-e, “Singna Ephesus maidung yo, Ephesus namdi hainiu kadibo 
Artemis rakytu khuanbambo-e khatdi tinggen lamsu masanbo tukang ntiak 
kiubo-e chiubo mai hinaniu sibambo-e. 

36Haise mai khatniudi suilakge chiura ha-e. Sichiusai, naliu agikiu rabo-e khatdi 
wa kasabo kammak rabo-e. 

37Haibo maidung hainiu charakygu wa aga makge maksai aliu rapuitu wa kasa 
dinmakge, chiudi naliuniu paliutu haiga puiwang bamme. 

38Demetrius niu khatdi pangam kam maidungniu mai khat riga ladjan thiura 
bamsai, ladjankyga puiwangra aliu khuga pumtan khatdi tingmikse bamme. 

39Sichiu makjiu sisuang nkiubo naliuniu luni tadi, namdigu ladjan thiubo madui 
bamme. 

40Palamra thainai padmibo lamga aliutu madam khaira tathu kadibo aliu riga 
wangbo sui-e. Aliuniu haichiu kam kabuakjiu bambo lamga mari khaira ha-e, 
khatdi wa dinkhaira ha-e.” 

41Haichiu dinkhaijiu, paniu mathiu madui bambo situ pi ramna khaide. 

Tienkam 20 

Mecedonia Nai Achaia Lam 
1Chakhuanse hakiu mibo saiga, Paul niu malum maidungtu ku aruang lujiu 
lungtu cham dinkhai lujiu paliutu ramna khaide. Sigasu paniu Mecedonia lam 
tadmide. 

2Paniu sibo luongriang tadronjiu lungtu cham dinkhaide. Sichiujiu paniu Achaia 
ga wangde, 

3siga paniu chahiu sum manaikhai-e. Jehudi maidung siniu patu kam masara 
limbamme chiubo paniu siluboga, Syria lam tadra chapkhai mide; sijengniu 
paniu Mecedonia ga malanwangjiu sigasu tadronra chap mide. 

4Siga Berea gasu Pyrrhus nahpiu Sopater panai tadle; sichiujiu Thessaloni gasu 
Aristarchus nai Secundus; Derbe gasu Gaius; Asia luongriang gasu Tychicus nai 
Trophimus; khatdi Timothy niu patu maluang tadle. 

5Sichiujiu paliuniu aliu suang tadrai lujiu Troas ga aliutu khuanbam niu-e. 

6Chakhi jaomakbo Taruak Ngee sainiu, Philippi gasu aliam tonglu tadjiu, jeng 
mangiu sainiu Troas gasu aliu paliutu adao-e, siga aliu nidkak khat bamkhai-e. 

Paul Niu Troas Tu Phui Kanambo 
7Tabamnai chawanse aliuniu Rapiu maluad tiura wang aruang-e. Paul niu 
maidung khuga chalad dinjiu chunding katang dinkhang-e, palamra pasaibo 
naise pah tadmi rabo-e. 

8Aliuniu bambo chakai rilamse chamibung kengkha mataokhai bamme. 

9Siga akhangmai khat pazanniu Eutychus kubo siniu Paul niu dinbo ladse 
nkingjiu kiran taiga ntao bamme, sichiujiu Eutychus hainiu nguiniuju mijiu 
nguijing kiuboga pasat pasumbo gasu kadihga ntiakkiu mide. Paliuniu patu pon 
nkhangboga pase shai mide. 

10Chiudi Paul niu nkum patuse pamlujiu din-e, “Manang mane, pahai ringbam 
kha-e!” 

11Sigasu paniu chakai rilamse nkhang lanlujiu taruakse kampang lujiu tiude. 
Paliutu naimik pad kamak then npao khailujiu, naimik padboga pah tadmide. 

12Paliuniu akhangmai nah situ ringjiu pakyga puiwang mide khatdi paliu chun 
kawibo siniu phuimide. 

Troas Gasu Mileta Lam Tadbo 
13Aliuniu aliam masuang tadrai lujiu Paul tu pijiu tuangkhaira chiujiu Assos lam 
aliam tuanglujiu tadmide. Palamra paniu kadih gasu tadbam niune chiujiu aliu 
khuga dinkhaibo-e. 

14Sichiujiu paniu aliutu Assos gasu daoboga, aliuniu patu phunglujiu Mitylene 
lam tadkhaide. 

15Sigasu aliuniu aliam tuanglujiu pasaibo nai Chios wangtangde. Pasaibo nai 
aliuniu Samos ga wangde, khatdi pasaibo nainiu Mileta ga wangtangde. 

16Asia luongriangga pawan wadi kam mahakhai makjiu, Ephesus maju tadmira 
Paul ra maningbo-e, daolubui sai Pentecost tingmik masuangga Jerusalem ga 
wangtangra para pujiu kinbo-e. 

Ephesus Gu Katingmaidungtu Paul Niu Kanui Cham Dinkhaibo 
17Paul niu Mileta gasu Ephesus ga tacham langkhaijiu, phumlinggu kating 
maidungtu paniu adaora dinkhaide. 

18Paliu mengtangboga, paniu paliu khuga din-e, “Iniu Asia luongriang wangtang 
gapbo nai gasu dechiujiu naliutu maluang khai milo chiubo naliu sijiu bamme. 

19Jehudi maidungniu kam chariubo jengniu, wajiukha kasabo wan gase, amatui 
padjiu khatdi manonjiu, Rapiu vangpiu khat kumjiu Iniu angam kamkhai mide. 

20Naliuleng genglu rabo donniu, dechiujiu Iniu mathiu ruanggadi naliu ky hina 
gadi dinkhai milo khatdi katikhai milo chiubo naliu sibamme. 

21Jehudi maidung tadi Nkeng maidung tadi, paliu nuan gasu mari lujiu 
Tingwang khulam wangjiu aliu Rapiu Jesu tu malum lulo chiubo champao hai 
Iniu tanjiu dinkhai mibo-e. 

22Sichiujiu tuhoira Masanbo Hiupuina niu dinkhaibo jengniu, I Jerusalem lam 
tadmine, siga nde padsu ralo chiubo I simakge. 

23Namdi hinaga kavangky nai chariu magenthiubo siniu atu khuan bamme 
chiujiu Masanbo Hiupuina niu kachan khaibo I sibamme. 

24Chiudi Iniu agu karingting haitu wadi chakkhai makge; Ira Rapiu Jesu niu 
pikhaibo atiense kam tathui lura, chiubora Tingwang lungsiat gu kawibo 
champaose paoronra situ machunbo-e. 

25“Iniu naliu mathiu khuga, Tingwang gu chawangdih racham dinron khai 
mibo-e. Sichiujiu tuhoira naliu mai khatniudi atu ngaolan tamine chiubo Iniu si-
e. 

26Sijengniu thainai siak Iniu naliu khuga tanjiu dinbo-e; naliu mai khat kumbo 
hamidi, Ira amao hamide. 

27Palamra Tingwang gu chunning hai Iniu naliu khuga wakhatnadi pisikhai 
makbo hade. 

28Sijengniu naliu riga wangrabo hina khatdi Masanbo Hiupuina niu naliutu akhi 
khaira pikhaibo milydungtu khatdi naliu ronna tudi mathingsi lulo. 
Panahpiuniu shaikhaijiu pagu thiulubo Tingwang gu phumlinggu 
milykhuanpaodung thiululo. 

29Palamra Iniu tadmibo saiga, palung kasabo tanydungse naliu ruangga 
wangjiu, paliuniu milydung situ phutkhai lakge chiubo Iniu si-e. 

30Naliu ruanggasu maidung khangsianiu arat dinjiu malum maidungtu pijiu 
paliu saisui khairabo wanse wangsune. 

31Sijengniu akhe silo, khatdi Iniu takum sum lungga nchun n-nien simakjiu 
amatui padjiu naliu mathiutu katikhai mibose maningtao lulo. 

32“Sichiujiu tuhoira Iniu naliutu Tingwang niu akhi khaira, khatdi Tingwang niu 
pamaidung leng pikhaibo thoidam, khatdi pagu lungsiat cham siniu naliutu 
pidikhang rabo gase pikhaide. 

33Iniu mai khat gudi rangkang maksai kachia maksai chafai-tanitu masen 
makge. 

34Sichiujiu Iniu khatdi akahmaidungniu pageng kabam hinase aben hainiu 
kamme chiubo naliu pumsiakniu sibamme. 

35Haichiujiu changam hina Iniu naliutu kamlenbo hainiu son-tanu maidungtu 
haichiujiu nkha rabo-e chiubo haise Rapiu Jesu papum siakniu dinkhai mibo 
ladkengse pi maningtao khaibo-e. ‘Kadaobo suang pipadbo siniu sanwi-e.’” 

36Paul niu haichiu dinloi mibo sai, paniu khudungkiu lujiu paliu mathiutu 
maluang kakhengthiu khaide. 

37Paliuniu patu kiaplu biangpup khaijiu khatdi kapjiu ramna khaide. 

38Paliuniu chunsa nkiubo lamra, patu paliuniu wadaodi ngaodao lanlak mide 
chiujiu paniu dinbo jengniu-e. Sichiujiu paliuniu patu aliam tangbo kapaopad 
khaide. 

Tienkam 21 

Paul Niu Jerusalem Lam Tadbo 

1Aliuniu paliutu ramnakhai lujiu tadmide. Aliamse tuang maji-kajak padlujiu 
Cos ga wangde; pasaibo nainiu Rhodes ga aliu wangtang-e, sigasu aliuniu 
Patara lam tadlande. 

2Siga Phoenicia lam tadra aliam khat aliuniu daojiu, sigasu aliu aliam tuanglujiu 
tadlande. 

3Aliuniu Cyprus tu ngaobo bam khatga wangtang lujiu, sigasu sibo hanglam 
bambo Syria lam aliam tuanglujiu tadde, Sigasu aliam siniu pabang saokhai 
rabo bam Tyre gase aliu tadlande. 

4Siga malum maidung khangsiatu aliuniu daojiu nidkak khat paliu khuga 
bamkhaide. Hiupuina pumtan pen gasu paliuniu Paul tu Jerusalem lam 
tadmakra din-e. 

5Chiudi aliuniu bamrabo wanse majumiboga aliuniu aliu npui lamse tadlan 
mide. Paliu mathiuse paliu nao-nahdungtu puilujiu namdi lenlam chagiu 
chaphu katang aliutu kapao padjiu, siga aliu khudungkiu kakheng thiu macham 
khaide. 

6Sichiujiu aliuniu khat khattu ramna lujiu aliudi aliam lung gase ngutmide, 
paliudi paliu ky lam malanwang mide. 

7Aliuniu aliu puitadse tadlanjiu, Tyre gasu aliam tuanglujiu Ptolemai ga 
wangjiu, siga malum maidungtu wang kanui khaijiu naikhat manai khaide. 

8Pasaibo naise aliuniu Caesarea ga wangtangde. Siga aliuniu Jerusalem ga 
nkhara mai khang chinnia kadapadbo ruanggasu kawicham dinronbo Philip 
kyga bamkhaide. 

9Chamithiu makmai panahpui khang madai siniu Tingwang cham din bamniu-
e. 

10Judea lamsu wangbo phaimiukakung khat pazanniu Agabus kubopiu siniu 
siga wangbo tangna aliuniu siga manai khaide. 

11Siga paniu aliu khuga wanglujiu Paul gu khen-gakse khoilujiu paronna paphi 
paben ratlujiu haichiu din-e, “Masanbo Hiupuina siniu haichiu din-e; Jerusalem 
ga Jehudi maidung siniu haibo khen-gak paopiu situ haichiu ratlujiu, paliuniu 
patu Nkengmai khuga pikhaimi rabo-e.” 

12Aliuniu haise chiuboga, aliudi, maidung siniudi Paul tu Jerusalem lam 
tadmakra kheng-e. 

13Chiudi paniu paokakge, “Naliuniu kambambo hai degulo? Dekamjiu haichiu 
kapjiu alung kam chariu bamjiulo? Jerusalem gase atu ratmanbo ronna makjiu, 
Rapiu Jesu leng shaibo tangna, Ira kaden bambo-e.” 

14Aliuniu patu hiam ngamlak mibo jengniu, aliuniu patu haichiu dinkhaijiu 
phutkhai mide, “Rapiu niu machunbo thiumi sulo.” 

15Siga pakak khat aliu bamkhai lujiu, Jerusalem lam tadra kaden lude. 

16Caesarea lamsu pakhommaidung khangsiadi aliutu maluang tadjiu, aliuniu 
bamkhai rabo piu Cyprus lamsu wangbo Mnason, karai gasu malumjiu bambo 
piu kyga puiwang khaide. 

Paul Niu Jacob Tu Phuitadbo 
17Aliuniu Jerusalem ga wangtangboga, malum maidung siniu aliutu wijiu 
lukhaide. 

18Pasaibo naise aliutu puilujiu Jacob tu adaora tadde; siga phumlinggu 
katingmai hinadi bamniu-e. 

19Paul niu paliutu kanuikhai-e khatdi Tingwang niu pagu tienkam gasu 
dechiujiu Nkeng maidung leng kamkhai bilo chiubo dinkhaide. 

20Pachamse chiulujiu paliu mathiu Tingwang tu thuonkiude. Sichiujiu paliuniu 
din-e, “Singna Paul yo, Jehudi maidung sang-sangniu malumbo khatdi paliuniu 
Tacheng-tajaiga dejiukha paliu chun ngut bamlo chiubo nangniu ngaode. 

21Sichiujiu Nkengmai kadihga lungbo Jehudi maidungtu nangniu Mose gu 
Tacheng-tajai phutmira khatdi paliu nahdungtu chagi rommakra khatdi Jehudi 
mai cheng tadmakra katikhaijiu kin-e chiubo nalamga dinjiu bambo-e. 

22Sichiujiu nang haiga wangtang bamme chiubo hai paliu chiumi rabo-e. 
Sichiusai degu kam suralo? 

23Siniu nang haichiu kambotu aliuniu luni-e, chiubora tasiang sianglubo mai 
khang madai bamme. 

24Sijengniu paliutu maluang lujiu kam masanbo rathak gase jaojiu paliuniu 
tiurabo hinase pikhai bilo; sichiusai paliuniu paliu peese gotlubui-e. Sichiusai 
maidungniu nalamga dinbambose wadi maji makbo-e chiubo simi rabo-e, 
sichiujiu nangra Mose gu Tacheng-tajai saisuijiu lungbambo-e chiujiu simi 
rabo-e. 

25Sichiudi malum lubo Nkeng maidung sira aliuniu chaplujiu chamlen khat 
langkhai mibo kumjiu, paliuniu charameng khuga kadkhai mibo tiutek tiumak 
rabo-e, maksai tazai tiumak rabo-e, maksai charum shaibo wakhao jan tiumak 
rabo-e, khatdi npui-npiu thiubo gasu paliu pum kam taniamak rabo-e.” 

26Sijengniu pasaibo naise Paul niu khang madai situ puilujiu kam masanbo 
rathakse kamde. Sichiujiu paniu Charaky lunggase ngut lujiu kam masanbo 
lunggase, patingmik changmak then paliu mathiu leng khat-khat thiujiu 
charathiujiu bamrabo-e chiubo kamlen khaide. 

Paul Tu Charaky Gasu Minbo 

27Sichiujiu jeng chinniase loisubo tingga Asia luongriang lamsu wangbo Jehudi 
maidung khangsianiu Paul tu charaky lunggasu ngaolude. Paliuniu maidungtu 
kam karungkhai lujiu Paul tu jamman lude. 

28Paliuniu haichiu senjiu din-e, “Israel maidung yo, nkha khailo! Haibo piu hai 
pabam machangna tadronjiu Israel maidung khuga Mose gu Tacheng-tajai nai 
haibo Rakytu suimakra katikhaijiu kinbo-e!” 

29(Paliuniu haichiu dinbo rambara, Ephesus maipiu Trophimus tu Paul niu 
maluang kinbo ngaobo jengniu, Paul niu sinatu Charaky lungga maluang ngut 
bamme chiujiu maningbo-e). 

30Namdi pakhiangnase kabuak sude, sichiujiu maidungse pakwang karen lujiu 
Paul tu jamman lujiu Charaky akhamdung sidi khamkam wangmide. 

31Sichiujiu maidung siniu Paul tu kamshat mira kammiboga, Rome gu charipi 
khuga Jerusalem ga kabuak chang kabuak bamme chiujiu paokhaide. 

32Siga charipi siniu charimaidung khangsiatu maluang lujiu mathiu ruanggase 
pakwangde. Maidung siniu charimaidung situ ngaoboga, paliuniu Paul tu 
dapbambose mathak mide. 

33Charipi siniu Paul khulam wanglujiu patu minlude khatdi chagiriang nianiu 
patu ratmanra chamtan pide, Siga paniu maniu-e, “Haibo piu hai saolo, khatdi 
paniu degu kammi jiulo?” 

34Maidung ruang gasu khangsianiu wakhat din-e, khangsianiu katam din-e, 
Sichiujiu charipi siniu kabuak bambo lamga simasan lulak mibo donniu Paul 
situ riphendung bambo bam gase juwang mira chamtan pikhaide. 

35Paliuniu haijiukha patu ngaosa-e, sijengniu riphendung siniu patu pontad 
mide, palamra maidungse haijiukha samide. 

36Paliu mathiuse pasaiga wanglujiu haichiu sen-e, “Patu kamshat milo!” 

Paul Niu Palamga Dinbo 
37Riphendung siniu Paul situ riphendung bambo bamga maluang ngut mira 
kambamboga, paniu charipi khuga din-e, “Wapoi nakha Iniu nakhuga dinbo 
suima?” Charipi siniu maniu-e, “Nang Greek lad dinbo maima? 

38Sichiusai nda pakak khatga kabuakbo padjiu mania thinbo mai sang madaitu 
maluang lujiu ramjingga tadbo Egypt maipiu sira nang makma?” 

39Paul niu paokakge, “Ira para kathiubo namdi Cilicia ga bambo Tarsus gasu 
manabo Jehudi mai-e. Atu chalung sajiu maidung khuga chalad dinra suikhai 
khelo.” 

40Siga charipi siniu patu chalad dinra suikhai bide, siga Paul niu tason gase 
chaplujiu maidung situ maliumak bamra paben kahai khaide. Sichiujiu mai 
hinase maliuna bammiboga, Paul niu Hebrew mai lad gasu paliu khuga dinsude: 

Tienkam 22 

1“Apui nahmai Jehudi maidung yo, naliu suangga Iniu alam dinbo haitu naliu 
nking khailo!” 

2Sichiujiu paniu paliu khuga Hebrew mai ladniu dinsuboga, paliuse maliu 
makjiu khatdi rim-rim miboga, Paul niu dinsude: 

3 “Ira Cilicia ga bambo Tarsus gasu manabo, chiudi haibo Jerusalem gasu 
Gamaliel gu ariak nah thiujiu lungkhangbo-e. Sichiujiu thainai haiga bambo 
naliu mathiu kumjiu Idi aliu pao-peh maigu Tacheng-tajaise matipjiu katilubo 
khatdi Tingwang khuga kadkhai lubo mai-e. 

4Sichiujiu haibo Npuiga tadmaidungtu Iniu kashaibo tangna kam mathad khai 
mibo-e. Iniu maipuidung tudi maipiudung tudi minlujiu kavangkyga bangkhai 
mibo-e. 

5Iniu majibo cham hai din bamme chiubo Dibo Singku siniu khatdi Apaimai 
siniu sijiu bambo-e. Paliuniu Damascus ga bambo singna Jehudi maidung khuga 
chamlen raokhaibo Iniu paliu khugasu daobo-e, sichiujiu siga bam maidungtu 
minlujiu khatdi ratlujiu Jerusalem ga puiwang paliutu mathad khaira Iniu 
tadbo-e. 

Paul Niu Lungli mibose Dinlenbo 
(Tk 9.1-19; 26.12-18) 

6“Sichiujiu Iniu Damascus manawang suboga, niending wan gase tingpuk lamsu 
pabiu ranranbo khatniu atu thao maguinuang mide. 

7Iniu kadihga kaokiuboga, chakhuan khatniu akhuga haichiu dinbo I chiu-e, 
‘Saul, Saul! Dekamjiu nangniu atu kam mathad kinjiulo?’ 

8Siga Iniu maniu-e, ‘Rapiu nang saolo?’ Paniu akhuga din-e, ‘Ira nangniu kam 
mathad kinbo Nazareth Jesu si-e.’ 

9Atu maluang tadkin maidungse pa-nbiu situ ngao-e, chiudi atu npaobo khuan 
sira chiumakge. 

10Iniu maniu-e, ‘Rapiu yo, Iniu degu kamralo?’ Siga Rapiu niu akhuga din-e, 
‘Sulujiu Damascus lam tadngut sulo, siga Tingwang niu maningbose nangniu 
kamra pakhiangna nakhuga dinkhaibi rabo-e.’ 

11Pabiu ran-ranbo siniu amik ngaota mide, sijengniu atu maluang tadmaidung 
siniu aben julujiu Damascus ga ngutde. 

12“Sibo namdi gase aliugu Tacheng-tajaiga pacheng matipbo piu pazanniu 
Ananias kubo Jehudi mai mathiuniu chakhuang thiubo piu siga lung bamme. 

13Paniu amungga wang chaplujiu din-e, ‘Singna Saul yo, ngaomi sulo!’ Sibo 
wansiakga ngaolan mide sichiujiu Iniu patu phui-e. 

14Paniu din-e, ‘Aliu pao-pehmai Rawang siniu pamaning kamra, pagu kamajibo 
Vangpiutu ngaolura, khatdi paniu dinbo pakhuan chiulura natu kadakhai mibo-
e. 

15Palamra nangniu ngaolubo khatdi chiulubose mai hina khuga nangniu 
jengdin thiurabo-e. 

16Sijengniu dekamjiu tuhoi khuanbam ralo? Sulujiu tadui nphum sulo, khatdi 
na-nuanse kuaklura pakhuga kakheng thiululo.’ 

Nkeng maidung Khuga Dinronra Paul Tu Kubo 
17“Iniu Jerusalem ga malanwang lujiu Charaky lungga kakheng thiu bamga 
madungao khat Iniu ngao-e, 

18siga Rapiu niu akhuga haichiu dinbo I chiu-e. ‘Kalang sulo, Jerusalem tu 
kalangjiu phutkhai milo, palamra haiga bammaidung siniu alamga nangniu 
jengdin thiubo situ lukhai lakge.’ 

19Siga Iniu paokakge, ‘Rapiu yo, Iniu maduikyga tadlujiu, natu malum 
maidungtu minlujiu dapbose paliuniu masanjiu sibamme. 

20Sichiujiu nagu jengdin thiubo Stephen tu kamshatra Iniu sui khaibo-e khatdi 
patu kamshat maigu fai-nidungse Iniu akhikhai mibo-e.’ 

21Siga Rapiu niu akhuga din-e, ‘Tadsulo, Iniu natu Nkengmaidung khulam 
langkhai rabo-e.’” 

22Paul niu haichiu dinbo katang maidung siniu nkingkhai lujiu, paliu khuan 
tanchang-tanjiu haichiu sensude, “Patu kam maha milo; patu kamshat milo! 
Pahai ringbamra buita mide!” 

23Sichiujiu paliu makiak-marajiu, paliu faini thin kajitjiu khatdi tabui marajon 
sude. 

24Rome maigu charipi siniu Paul situ riphendung bamga ju-ngut mira khatdi 
Jehudi maidungniu palamga makiak-marajiu bambo lamga dapjiu phiura 
chamtan pikhaide. 

25Chiudi paliuniu patu dapra kamsuboga, Paul niu siga chapbambo chakampao 
khuga din-e, “Rome mai khang khattu ladjan thiumakjiu dapra naliugu tacheng-
tajai siniu suima?” 

26Haise chakampao siniu chiuboga, paniu charipi khugase tadlujiu maniu-e, 
“Nangniu kambambo hai degulo? Haibo piuse Rome mai-e!” 

27Sijengniu charipi siniu Paul khuga tadlujiu maniu-e, “Nang hai Rome maima, 
akhuga dinkhailo?” Paul niu paokakge, “Yo.” 

28Siga charipi siniu din-e, “Iniu rangkang kengkha pilujiu Rome mai khat 
thiumibo-e,” Paul niu paokakge, “Chiudi Ira apui mana gasu-e.” 

29Siga Paul tu chalad maniura maidungse pakhugasu sailam nkhinpad mide; 
khatdi charipi sidi Paul hai Rome mai-e chiubo silujiu paniu patu chagiriangniu 
ratman khai mibose maning khaiboga pingmide. 

Paul Niu Apaimai Suangga Chapbo 
30Jehudi maidung siniu dekamjiu Paul tu din masa bamjiulo chiubo simasan 
lura jengniu, pasaibo naise paniu Paul tu chagiriang ratman khai bambo gasu 
khipad lujiu, singkupaodung nai Apaimaidung situ wang maduira chamtan 
pikhaide. Siga paniu Paul tu julujiu paliu mathiu masuangga pichap khaide. 

Tienkam 23 

1Paul niu Apaimaidung situ phui mating lujiu din-e, “Asingna Israel maidung 
yo! Thainai tangbo Iniu Tingwang masuangga dechiu lungkhai milo chiubo I 
masanjiu sibamme.” 

2Dibo Singku Ananias siniu Paul mungga chapbammai khuga pamunse 
kakhiura chamtan pikhaide. 

3Siga Paul niu pakhuga din-e, “ Manuk maka khai nbambo singbeng nang, 
Tingwang niu natu maomakjiu kakhiu rabo-e! Tacheng-tajai saisuijiu atu ladjan 
thiura nang siga ntao bamme, chiudi nangniu Tacheng-tajai situ kampang lujiu 
atu dapra nangniu chamtan pikhai bamme!” 

4Siga Paul mungga ntao bam maidung siniu pakhuga din-e, “Nangniu Tingwang 
gu Dibo Singku situ pamao pibamme!” 

5 Paul niu paokakge, “Asingna Israel maidung yo, pahai Dibo Singku si-e, chiubo 
Ira simakge. Yo, Masanbo ariakniu din-e, “Nangniu namaidunggu jupaotu din 
masamak rabo-e.” 

6 Paul niu maidung khangsiase Sadducee mai-e, khangsianiu Pharisee mai-e 
chiubo siluboga, paniu Apaimaidung situ kujiu din-e, “Singna Israel maidung 
yo! Ira Pharisee mai nah Pharisee mai-e. Atu ladjan thiu bambo haira, 
kashaimai ringsulan rabo-e chiujiu Iniu katikhaibo jengniu-e!” 

7Paniu haise dinkhai gapboga, maidungse paphom nia thiujiu, Pharisee 
maidung nai Sudducee maidung chiujiu chalad apaijiu tadpad tam-tam mide. 

8(Palamra Sadducee maidungniu din-e chiubora maidung siniu shaimibo gasu 
ringsulan lakge, khatdi siga mazadung maksai hiupuinadung ha-e; chiudi 
Pharisee maidungra sum situ malumme). 

9Chakhuanse tanbi-bijiu kario khang sude, siga Pharisee maidung, Tacheng-
tajaigu katipaodung khangsia siniu chapkhang lujiu haichiu tanjiu dinsude: 
“Aliuniu haibo piu khuga wadi kamaobo daomakge! Hiupuina khatniu maksai 
maza khatniu pakhuga pachangsiak dinkhaibo sui-e.” 

10Haichiujiu aribo hai tanchang-tan khang mibo jengniu Paul tuse phettap-
tapmi suma chiujiu charipi siniu manang mide. Sijengniu riphendung situ 
tadlujiu Paul tu paliu khugasu riphendung bamgase puiwang khai mira 
chamtan pikhaide. 

11Sibo nai nchunse Rapiu niu Paul khuga chaplujiu din-e, “Ping mane! Nangniu 
Jerusalem haiga ajengniu nagu jengdin thiu khai mide, sise kumjiu Rome gadi 
nangniu kamrabo-e.” 

Paul Tu Kamshat Mira Limbo 
12Pasaibo nai nsuanse Jehudi maidungniu aruang lujiu wakhat rangsu 
mide.Paliuniu Paul tu kamshat lumak thenna, wadi tiulakge maksai wadi 
saklakge chiujiu tasiang siang mide. 

13Haichiu rangbo haise chamai khang atai suang keng-e. 

14Sichiujiu paliuniu singku paodung khuga tadlujiu din-e, “Aliuniu Paul tu 
kamshat lumak thenna, wadi katiu tiulakge, chiujiu aliu tasiang siang lude. 

15Sijengniu, tuhoira naliuniu khatdi Apaimaidung siniu palamga wa sikhai 
sannibo kabam saothiujiu, Paul tu naliu khuga maluang kiulo chiujiu, Rome gu 
charipi khuga tacham langkhailo. Chiudi paniu haiga wangtang makhaga 
aliuniu patu kamshat mira kaden bamme.” 

16Chiudi haichiujiu limrabo khuan hai Paul tanpui nahpiu siniu chiulude; 
sijengniu riphendung bamgase paniu tadlujiu Paul khuga haibo lamga paokhai 
bide. 

17Siga Paul niu chakampao khang khattu kulujiu din-e, “Haibo akhangmai nah 
haitu charipi khuga majang meng khailo; paniu pakhuga wakhat dinkhaira 
bamjiu-e.” 

18Chakampao siniu patuse puilujiu charipi khuga majang meng din-e, 
“Kavangkyga bambo Paul siniu atu kulujiu haibo akhangmai nah haitu nakhuga 
majang meng khailo chiu dinbo-e, palamra paniu nakhuga wakhat dinkhaira 
bamme chiu-e.” 

19Charipi siniu patuse paben julujiu paronna tadpad pakhuga maniu-e, 
“Nangniu akhuga degu dinkhai nibo bamjiulo?” 

20Paniu din-e, “Jehudi maigu kating maidung siniu Paul haitu nsuannai 
Apaimaidung khuga maluang kiura nakhuga khengne chiu chaplude. 

21Chiudi paliu lad lukhai jan mane, palamra chamai khang atai suang kengjiu 
mahin patu chonjiu bamme khatdi limjiu bamme. Paliuniu patu kamshat lumak 
then wadi tiudi tiulakge, maksai wadi sakdi saklakge chiujiu tasiang siang lude. 
Tuhoira sise kamra paliuniu nachamtu ronna khuan bambo-e.” 

22Charipi siniu din-e, “Nangniu haise akhuga dinmide chiubo mai khat khugadi 
din mane.” Sichiu dinkhai lujiu paniu akhangmai nah situ langkhai mide. 

Paul Tu Dihthinpao Felix Khuga Langkhaibo 
23Sigasu charipi siniu pagu chakampao khang niatu kulujiu din-e, “Thaichun 
wanchak chakiu ningga Caesarea lam tadra, charimai kai-nia, siganiu chaqon 
tongmai riak-chinnia khatdi changiu thinmai kai-nia kaden sulo. 

24Paul niu tuanglujiu tadra chaqon kasia pikhailo, sichiujiu patu pijiu 
Dihthinpao Felix khuga wijiu mengtang lura kamkhailo.” 

25Sichiujiu charipi siniu chamtan khat haichiujiu raokhaide: 

26“Paken dibo Claudius Lysia bamga, dihthinpao Felix niu kahum khai-e. 

27Jehudi maidungniu haibo piu haitu minlujiu kamshat mira kambam niubo-e. 
Pahai Rome mai-e chiubo Iniu siluboga, arimaidungtu majang lujiu Iniu patu 
ranpad khai bibo-e. 

28Paliuniu dekamjiu patu din masajiu bamjiulo chiubo Iniu sinibo jengniu patu 
paliugu Apaimaidung khuga maluang wangbo-e. 

29Chiudi patu kamshat raleng maksai kavangkyga khai suibo pamao wakhatdi 
ha-e chiubo Iniu silude; pariga madam khaibo siniura paliugu Tacheng-tajai 
lamga-e. 

30Sichiujiu patu kamshatra limbamme chiubo atu pisi khaiboga, nakhulam 
langkhai nuang mira Iniu chapkhai lujiu, pariga madam khaibo maidung situ 
namasuangga pijiu ataira paliu khuga Iniu dinkhai mibo-e.” 

31Riphendung siniu paliutu pikhaibo chamtanse majaijiu kamkhaide. Paliuniu 
Paul tu puilujiu sibonai nchunse Antipatris tangbo majang tad khaide. 

32Pasaibo naise paliuniu chaqon tong maidungniu patu maluang tadra khaidiak 
lujiu paliura malanwang mide. 

33Paliuniu patu Caesarea katang maluang kiu lujiu, Dihthinpao khuga 
chamlense benlen khailujiu Paul tu saokhaidiak lujiu malan mide. 

34Dihthinpao siniu chamlense kenlujiu, Paul hai degu kadih lamsulo chiubo 
maniude. Pahai Cilicia lamsu-e chiubo paniu siluboga, 

35paniu din-e, “Natu madam khaibo maidung wangtangbo sainiu nalad Iniu 
nking rabo-e.” Sichiujiu Paul haitu dihthinpao kyga akhemai khuga khaibam 
mira chamtan pikhaide. 

Tienkam 24 

Jehudi Maidungniu Paul Tu Madam Khaibo 

1Jeng mangiu saiga, Dibo Singku Ananias niu kating maidung khangsiatu khatdi 
chalamdinpao pazanniu Tertullus kubo khang khattu maluang lujiu Caesarea 
lam tadde. Paliuniu Felix masuangga wanglujiu Paul tu madam khai sude. 

2Siga Paul tu ku-ngut lujiu Tertullus niu haichiujiu madam khaibo chamse din 
sude: “Pakendibo piu yo! Nagu ningting tasi hainiu jukhaibo jengniu aliu khuga 
agi-manaibo hai pating thengkha wangmibo-e khatdi aliu kadihga kawibo 
katam-tambo phungwang khai bide. 

3Haise pabam machangnaga aliuniu lunibo-e, sichiujiu pawan machang aliuniu 
natu dijiu thuonkiu bamme. 

4Iniu nagu pawanse lu mathengra luni makge, chiudi aliugu kadunbo racham 
hai nking khaira khengbo-e. 

5Aliuniu haibo piu haitu sachang sabo maileng lukhai-e; paniu kadihpiriga 
bammai Jehudi mai pakhiangna ruangga kam kabuakjiu bambo-e. Sichiujiu 
pahai Nazareth maidunggu jupao khatle. 

6Sigasu paniu Charaky haitu kam tania khaira matanbam niujiu, aliuniu patu 
minbo-e. Aliuniu patu aliugu Tajai saisuijiu ladjan thiura maningbo-e, 

7chiudi charipi Lysias niu wanglujiu aliu khugasu matanjiu patu sutlubo-e. 

8Sigasu Lysias niu namasuangga wanglujiu patu madam khaibose dinra 
chamtan pikhaibo-e. Nangniu pakhuga maniusai, patu aliuniu madam khaijiu 
bambo hai pakhu gasu nang silu bui-e.” 

9Jehudi maidung siniu wang aruang lujiu madam khaijiu bambo haise maji 
kambo-e chiujiu dinsude. 

Paul Niu Felix Masuangga Palamga Dinbo 
10Dihthinpao siniu Paul situ chalad dinra kamlen khai biboga, Paul niu dinsude, 
“Haibo jat riga nangniu takum wajiukha ladjan thiu wangmide chiubo I kasi 
jengniu, namasuangga Iniu alamga dinra daolubo jengniu achun wi-e. 

11Nangniu sibambo si-e chiubora, Iniu Jerusalem lam kahumra tadbose jeng 
kariuje-niakiu riga nkiu makha-e. 

12Iniu Jerusalem lungga mai khattudi aribam niubo maksai maduikyga bidi, 
maksai namdi lungga bidi maidungtu kam kabuak bamniubo Jehudi 
maidungniu daomakge. 

13Sichiu makdi paliuniu tuhoi ariga madam khaibo haise namasuangga dinlen 
ngam lakge. 

14Iniu haise namasuangga pachangsiak dinbo-e: Paliuniu mao-e chiujiu dinbo 
Npui gase Ira tadjiu aliu pao-pehmai Rawang tu kahumbo-e. Chiudi Mose gu 
Tacheng-tajaiga khatdi phaimiukakung maidunggu Ariak khuangga raokhai 
bambo hinase Iniu malumme. 

15Haibo maidungniu malumbo kumjiu Idi Tingwang tu malumme, chiubora mai 
hina, kawimaidi, kasamaidi, kashaibo gasu ringsulan kamne, chiubo situ Iniu 
malumme. 

16Sichiujiu Chara-chamai mathiu suangga, alung masan siakjiu bamra Iniu 
matanbo-e. 

17 “Jerusalem ga takum wajiukha bamta matheng mibo jengniu, charathiu 
raleng rangkang phungra Iniu amaidung khuga wangbo-e. 

18Sichiujiu Iniu kam masanbo rathakse thiuloi lujiu bambo gase paliuniu atu 
Charaky lunggasu daobo-e. Sigase maidung khuga kabuakbo wakhatdi ha-e. 

19Chiudi Asia luongriang lamsu Jehudi maidung khangsianiu namasuangga 
wangjiu, paliuniu ariga madamkhai nibo bamsai madam khaibo sui-e. 

20Sichiu maksai Iniu Apaimaidung masuangga chapbo lonse degu kamaobo 
bamlo chiubo paliutu tuhoi pijiu dinkhailo. 

21Iniu paliu masuangga chapbambo tingga lamkhat jengniu dinbo-e: 
Kashaimaidungse ringsulan rabo-e, chiubo Iniu malumbo jenggasu thainai atu 
nangniu ladjan thiu bambo-e.” 

22Sibo Npui lamga simakeng bambo Felix niu nking mawikhai-e. Paniu paliu 
khuga din-e, “Charipi Lysias niu wangbo tingga, Iniu naliu lamga makhiam 
thiune.” 

23Paul tu phuibambo chakampao siniu patu akhejiu bamlo, chiudi pakhen-pani 
thiujiu bamra khatdi paka maidungniu paleng chang kamakbo pikhaijiu bamra 
suikhailo chiujiu paniu chamtan pikhaide. 

Paul Niu Felix Nai Drusilla Masuangga 
24Pakak khat saiga, Felix niu panao Jehudi maipui Drusilla tu maluanglu 
wangde. Paniu Jesu Khrista tu malumbo lamga pijiu pakhuga dinkhaira Paul tu 
kukhaide. 

25Chiudi Paul niu kawibo lamga, papum paronna thinmanbo khatdi wangkinbo 
ladjan Tingmik lamga arikhang suboga Felix ping mide, sichiujiu paniu din-e, 
“Tuhoira nang tadmidi suide, Iniu pawan daolubo tingga natu kukhai lanne.” 

26Sironna makjiu Paul niu patu rangkang tanim thiujiu pikhai sune chiu maning 
lujiu, paniu patu npaora ku kalang-lang-e. 

27Takum nia saiga, Felix tu Porcius Festus niu dihthinpao thiujiu malin mide. 
Felix niu Jehudi maidung thuon lunijiu Paul tu kavangkyga khaidiak mide. 

Tienkam 25 

Paul Niu Wangdi Khuga Tadra Khengbo 



1950 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

1Festus niu sibo kadihga wangtangbo jeng sum sai gase, paniu Caesarea gasu 
Jerusalem lam tadde. 

2Siga singku paodung nai Jehudi maidunggu jupaodung wangjiu Paul riga 
madam khailan sude. 

3Paliuniu Festus khuga Paul tu Jerusalem ga puiwangra kheng-e, palamra 
paliuniu npuiki gasu patu kamshat mira limne chiujiu rangbo-e. 

4Festus niu paokakge, “Paul situ Caesarea gu kavangkyga khaibambo-e, siga I 
apum siakdi tadlan sune. 

5Singnapiu siniu kamaobo bamsai, pijiu naliugu jupaodungtu Caesarea lam asai 
suitad lujiu patu madam khaibo sui-e.” 

6Sibosai Festus niu jengriu nakha paliutu maluang bam lujiu Caesarea lam 
tadmide. Pasaibo naise paniu ladjanky gase wanglujiu Paul tu puiwangra 
chamtan pikhaide. 

7Paul niu wangtang gapboga, Jerusalem lamsu wangbo Jehudi maidungse 
suchap lujiu pariga wajiukha madam khai sude, chiudi paliu mai khatniudi sise 
pachang siakge chiubora dinlen ngam makge. 

8Chiudi Paul niu paronna maribo chamse dinsude: “Iniu Jehudi maidunggu 
Tacheng-tajaitu maksai haibo Raky tu maksai Rome gu Wangditu din masabo 
wadi ha-e.” 

9Chiudi Festus niu Jehudi maidung thuon lunibo jengniu, paniu Paul khuga 
maniu-e, “Jerusalem ga tadlujiu, sigasu amasuangga ladjan thiura nang suima?” 

10Paul niu din-e, “Atu ladjan thiu rabo bam Wangdihgu ladjanky siakga I chap 
bamme. Nangniu simasan bambo kumjiu, Iniu Jehudi maidung khuga kamaobo 
wadi kamkhai makge. 

11Iniu Tacheng-tajai situ kampang lujiu, shaidi suibo maomeng tenkhai bambo 
jengniu mari lura Iniu khengbo makge. Chiudi paliuniu ariga madam khaijiu 
bambo gase majibo hasai, mai khatniudi paliu khuga atu pikhai ngam lakge. 
Sijengniu Wangdi khuga wangra Iniu khengbo-e.” 

12Siga Festus niu pagu ladpipaodung khuga maniu lujiu paokakge, “Nangniu 
Wangdi khuga tadra khengbo jengniu, nang Wangdi khuga tadrabo-e.” 

Paul Niu Agrippa Nai Bernice Masuangga 
13Pakak khat saiga Chawang Agrippa nai Bernice niu Festus tu adao khaira 
Caesarea ga wangde. (Bernice hai Agrippa tanpui-e). 

14Siga panainiu bamnak khailubo saiga Festus niu chawang khuga Paul lamga 
haichiu din-e: “Haiga Felix niu kavangkyga khaidiak bamniubo piu khat 
bamme: 

15sichiujiu Iniu Jerusalem ga tadboga, Jehudi maigu singku paodung nai kating 
maidungniu pariga wajiukha madam khaijiu patu ladjan thiu khaira akhuga 
dinbo-e. 

16Chiudi Iniu paliu khuga din-e, chiubora aliu Rome maidungra patu madam 
khai maidungse nai zudaojiu arimak then, khatdi patu madam khaibose 
paronna marilu rabo chamse dinmak then, mai khattudi pamao bamme chiujiu 
dinbo suimakge. 

17Sichiujiu paliuniu haiga wangboga pawanse Iniu kam maha makjiu, pasaibo 
nai siakse Iniu ladjankyga ntao lujiu sibo piu situ puiwangra chamtan pikhaide. 

18Patu atungmaidung siniu chapkhangjiu wa kakengkha patu madam khaijiu 
dinbo-e, chiudi Iniu maningbo kumjiu kasabo wakhatdi din makge. 

19Paliu mathiuniu patu aribo sira paliugu tacheng lamga-e, khatdi mai khat 
pazanniu Jesu kubo, shaimibo lamga-e, chiudi Paul niu pahai ringbamme 
chiujiu dinbo-e. 

20Chiudi Iniu haibo lamga wa maniu khaini sonra maning makbo jengniu, 
Jerusalem ga tadlujiu haibo lamga ladjan thiura pah suima chiujiu maniu-e. 

21Chiudi Paul niu pagu ladjan haise Wangdi khugasu ladjan thiuraleng kheng-
e. Sijengniu Wangdi khulam patu langkhai lumakbo suangga patu akhejiu 
khonbamra Iniu chamtan pikhai mibo-e.” 

22Siga Agrippa niu Festus khuga din-e, “Haise Iniu apumsiak niu chiukhai nibo-
e.” Festus niu paokakge, “Nsuan nai nangniu palad nkingbo sui-e.” 

23Pasaibo naise Agrippa nai Bernice niu kadensui lujiu charipidung khatdi 
namdigu jupaodungtu maluang lujiu mathiu maduikygase ngutde. Sichiujiu 
Festus niu chamtan pikhaiboga, paliuniu Paul tu maluang ngutde. 

24Festus niu din-e, “Chawang Agrippa khatdi haiga aliu mathiutu maluang bam 
maidung; Naliuniu ngao bambo piu riga hai Jehudi mai haiga bam maidi, 
Jerusalem ga bammai hina niudi, wa madam khaijiu akhuga dinwangbo-e. 
Pahai ringra bui tamide chiujiu paliuniu senpad mibo-e. 

25Chiudi paniu shai buibo ngam kam mide chiubo Ira wadi daomakge. Sichiujiu 
paniu Wangdi khuga wangra khengbo donniu, Iniu patu langkhaira maning 
bambo-e. 

26Chiudi Iniu Wangdi khuga raokhaira walam khatdi ha-e. Sijengniu patu haiga 
Iniu naliu mathiu suangga nkiujiu, Chawang Agrippa nama suangga 
puiwangbo-e! Sichiujiu pagu ladjan lamga phui masan lubo sainiu, raokhaira I 
daobo sui-e. 

27Palamra kavangkyga bammai khatgu pamao simasan makjiu patu langkhai 
mira maji makge chiujiu Iniu maningbo-e.” 

Tienkam 26 

Paul Niu Agrippa Suangga Palam Dinbo 
1Agrippa niu Paul khuga din-e, “Nangniu nalamga dinnibo hina dinra 
suikhaide.” Siga Paul niu paben henpad lujiu, haichiu dinkiu sude: 

2“Oh, Chawang Agrippa yo, I asan wi-e chiu maning-e palamra thainai Iniu 
namasuangga Jehudi maidungniu atu madam khaibo hina, 

3nkiujiu Jehudi mai chengriak khatdi paliuniu chalad apaijiu bambo lamga 
masanjiu nang sibambo jengniu, chalungsajiu alad nking khaira Iniu nakhuga 
khengbo-e. 

4“Iniu nahting gasu dechiu lungkhang milo chiubo hai Jehudi mai mathiuniu 
sibambo-e. Iniu agu karingtingga dechiujiu agu kadihga khatdi Jerusalem ga 
lungkhai milo chiubo paliuniu sibamme. 

5Karai gasu Ira aliu cheng majai kathubo, Pharisee mai phom gasu-e chiubo 
paliuniu sijiu bambo-e. 

6Sichiujiu aliu pao-pehmai khuga Tingwang niu ladriat khaibo lamga, khatdi 
Iniu malumbo lamga tuhoi atu ladjan thiura haibo bamga I chap bambo-e. 

7Haise aliugu chaphiu kariu-je-niakiu siniu Tingwang tu nchun n-nien 
saomakjiu kahumjiu bambo malum donniu-e. Haibo malum jengniu Jehudi 
maidungniu atu madam khaijiu bambo-e, Pakendibo Piu yo! 

8Tingwang niu kashaibo piringsu khai-e chiubo hai dekamjiu naliu haiga 
bammai siniu malum mak jiulo? 

9 “Iniu Nazareth Jesu lamga daolubui then kam masan khaira chiujiu maningbo-
e. 

10Sise Iniu Jerusalem ga kamkhai mibo-e. Singku paodung khugasu pumtan 
daolujiu, Tingwang maidung kakeng khatu kavangkyga khai mibo-e; sichiujiu 
paliutu kamshatra dinsai, Idi siga suikhaibo-e. 

11Paliugu malumbo situ phutmira Iniu paliutu maduiky hina gasu wajiukha 
kam mathad khai mibo-e. Iniu paliutu wajiukha ngaokhai lakbo-e, palamra 
paliutu kam mathad raleng Iniu sangdiumai dihga katang tadkhai mibo-e. 

Paul Niu Palung Libo Lamga Dinbo 
(Tk 9.1-19; 22.6-16) 

12“Haibo lamga Iniu singku paodung khugasu pumtan nai chamtan daolujiu 
Damascus lam tadbo-e. 

13Haise npuikiga niending wan-ga, naimik biu suang benbo khatniu tingpuk 
lamsu amungga khatdi atu maluang tabin tadkin maidungtu thao magui khaibo 
Iniu ngao-e. 

14Aliu mathiuse kadihga kaokiu mibo-e, siga Hebrew mai ladgasu chakhuan 
khatniu akhuga dinbo I chiu-e, ‘Saul, Saul! Dekamjiu nangniu atu kam mathad 
kinjiulo? Nang hai matomchiniu pakaiga masuibo kumjiu naronna natu kam 
mathiu kinbo-e.’ 

15Siga Iniu maniu-e, ‘Rapiu yo! Nang saolo?’ Siga Rapiu niu paokakge, ‘Ira 
nangniu kam mathad kinbo Jesu si-e. 

16Chiudi sulujiu chapsulo. Iniu natu avang khat pithiu khaira jengniu natu 
lukhaibo-e. Thainai nangniu ngaokhai mibo hai khatdi pasai Iniu natu lenkhai 
rabo hai nangniu maidung khuga dinrabo-e. 

17Iniu natu langkhai rabo Israel maidung khatdi Nkeng maidung khugasu natu 
rankhaibi rabo-e. 

18Nangniu paliu mikse tamiubo gasu kabenbo pingao khairabo-e khatdi Satan 
pumtan gasu Tingwang pumtan situ pingao khairabo-e, sichiujiu paliuniu atu 
malumlu dasai paliu nuanse kuak khai bine, khatdi Tingwang niu kadalu 
maidung ruanggase paliu bam daolura-e.’ 

Paul Niu Pagu Tienkam Lamga Dinbo 
19“Sijengniu Chawang Agrippa yo, Tinggen lamsu Iniu ngaobo madungao situ 
Iniu majai makbo gu makge. 

20Raithuboga Damascus ga khatdi Jerusalem ga, sigasu Judaea pakhiangna 
khatdi Nkeng maidung ruangga, paliuniu paliu nuan gasu lungli lujiu Tingwang 
khulam mariwangbo khatdi paliu lungli mide chiubo lenbo ngam kamra Iniu 
dinkinbo-e. 

21Haibo lamga Iniu Charaky lungga bambo tingga Jehudi maidung siniu atu 
minbo-e khatdi kamshatra matanbo-e. 

22Chiudi thainai siak hai Tingwang niu atu nkha khai bibo donniu, haiga Iniu 
chaplujiu, kati-kadi mathiu khuga agu lamchap pibambo-e. Iniu dinbambo 
haise phaimiukakung maidungniu khatdi Mose niu padsu rabo-e chiujiu 
dinkhai mibo si-e: 

23Chiubora Messiah haise chariu khengrabo-e, khatdi kashaibo ruang gasu 
piringsu raithubose thiujiu Jehudi maidung khatdi Nkeng maidung khuga 
juringbo gu kabenbose pisi khai rabo-e.” 

24Paul niu haichiujiu paronna palam phesuboga, Festus niu pakhuan tanjiu din-
e, “Paul, nang kaluang mide! Nagu tasi simakeng mibo siniu natu kam chara 
masa mide!” 

25Chiudi Paul niu paokakge, “Chakhuang thiubuibo! I kaluang makge, I chara 
masa makge. Kamajibo palingbo ladse Iniu dinbo-e. 

26Oh, Chawang Agrippa yo, nakhuga Iniu hujiu dinbo-e, palamra haibo lam hina 
nangniu sijiu bamme. Pakhiangna haise kamikki gasu padbo makge, chiubo 
pakhiangna hai nang sikam bamme chiubo Iniu malumme. 

27Chawang Agrippa yo, phaimiukakung maidungtu nang malumma? Nang 
malumme chiubo I si-e!” 

28Siga Agrippa niu Paul khuga din-e, “Pawan kadunbo kak haigasu nangniu atu 
pi Khristian khat thiukhaine chiujiu ma?” 

29Paul niu paokakge, “Pawan dunma, thengma, nangdi khatdi thainai haiga alad 
nkingjiu bammai hinaniu, atu ratman bambo haitu makjiu, Iniu dinbambo hai 
wangtang lura Iniu Tingwang khuga khengjiu bambo-e!” 

30Siga chawang, dihthinpao, Bernice khatdi mathiuse chapsu mide, 

31sichiujiu mathiuse tadmibo saiga paliu karai khat khat khuga din-e, “Haibo 
piu hainiu shai buibo maksai kavangkyga ngutbuibo wakhatdi kam makge.” 

32Khatdi Agrippa niu Festus khuga din-e, “Haibo piu hainiu Wangdi khuga 
wangra paniu khengmak bamniusai patu phutkhai mira suibo-e.” 

Tienkam 27 

Paul Niu Rome Lam Malee Tonglujiu Tadbo 
1Aliuniu Italy lam malee tuanglujiu tadmine chiujiu chapluboga, paliuniu Paul 
tu khatdi kavangkyga bammaidung khangsiatu “Wangdi Riphen” kubo Rome 
riphendunggu chakampao Julius khuga benlen khaide. 

2Aliuniu Adramyttium gasu malee tuanglujiu Asia luongrianggu duipui lamse 
tadra kaden lujiu tadsude. Thessaloni gasu Mecedonia mai khat Aristarchus 
kubo piu aliu saisui kin-e. 

3Sichiujiu pasaibo naise aliuniu Sidon ga wangtangde. Julius niu Paul tu lungsa 
khaijiu paniu paka-paphen maidung khuga tad mariujiu adao khaira khatdi 
paleng machang kamakbo hinadi pikhaira suikhaide. 

4Sigasu aliu tadlan sude, sichiudi tingthung tingkaise aliu khulam hunkhaibo 
jengniu, aliuniu Cyprus kadihgu nbaiky lamse tadkhai mide. 

5Sichiujiu aliuniu Silicia nai Pamphylia duipuise kenlujiu Lycia ga bambo Myra 
ga wangde. 

6Siga chakampao siniu Alexandria lamsu wangbo Italy lam tadrabo aliam khat 
daolujiu, paniu siga aliutu khailujiu tadsude. 

7Aliu chariu chang chariujiu koina maleese ramjiu naimikpui wajiukha sainiu 
Cnidus namdiga wangtangde. Sibo genlamse tingkai niu aliutu pitad khai 
makbo jengniu, aliuniu Crete dihgu nbaiky lamse Salmone Kawibo Mathakbam 
tulimki kenjiu aliamse tongkiude. 

8Aliuniu matan tanjiu sibo genlamse kenpadjiu Kawibo Mathakbam kubo bam 
gase, Lasea namdi gasu diumakbo gase wangde. 

9Aliuniu pawan kathengkha, chabin tadraleng kung mibo donniu, Nchuk 
Thoibo Tingmik tingse loimibo tangna siga manai khangde. Siga Paul niu 
paliutu haichiu laddin khai-e: 

10“Singnamai yo, aliuniu nbin tadrabo npui hai kungchang kung-e; aliamdi, 
maniadungdi wajiukha harabo-e khatdi aliu ringtingdi hakhaibo sui-e chiubo 
Iniu ngao-e.” 

11Sichiudi riphen-gu chakampao situ charipi nai aliam paopiu siniu hiamlujiu 
Paul niu dinbo suikhai makge. 

12Sibo mathakbamse tathe tingga bamwi makbo bamme, maidung kakeng 
khaniudi tadpad miraleng din-e, khatdi daolu buisai Phoenix ga wangtangjiu, 
tathe tingga siga bamra machun karen-e. Phoenix haise Crete ga bambo tingrun 
nai tingnu lam khatdi tingpi nai tingnu lam bambo mathakbam khatle. 

Duipuiga Tingthung Tingkai Wangbo 
13Tingrun lamsu tingkai koina hunri-ri wangde, siga maidung siniu paliu 
maningbo wangtang lubui-e chiubo maning lujiu, Crete tangbo tadra maleese 
tuanglujiu tadsude. 

14Chiudi pakak khat saiga tingkai katanbo, “Tingpi-tingkai” kubo tingkaise 
hunkiu sude. 

15Haisiniu malee situ huntaode, sichiujiu tingkai gase, aliamse tadkiu silak mibo 
jengniu, pijiu tingkai situ ponkhai nibo jailam ponkhai sude. 

16Cauda kadihga wangtangboga nbaiky daode. Siga aliuniu aliam situ katinkhai 
lande. 

17Siga paliuniu maleese jupad lujiu chariangniu khinkhaide. Libya jaibek lamse 
pakkhai mira paliuse kapingbo jengniu, paliuniu chariangse khin manakhai 
lujiu, malee situ pijiu tingkainiu hunmeng hunwangjiu bamra kamkhaide. 

18Tingthung tingkaise palunjiu hunbambo donniu, pasaibo naise paliuniu 
malee lungga bambo maniadungse lenlam thonpad sude, 

19pasaibo naise paliuniu maleegu maniadungse lenlam thonpad lan sude. 

20Tingthung tingkaise hunjiu bambo donniu, aliuniu naimikdi, chagandi ngaota 
mide. Sichiujiu kanambo gara aliu hai ringlune chiubo maningta mide. 

21Maidungse pawan kathengkha katiu tiuta mibo saiga, Paul niu paliu suangga 
chaplujiu din-e, “Singnamai yo, naliuniu agu kadin suisai Crete lam tadkhai mak 
rabo-e; sichiusai haibo magenthak haise aliuniu daolakge. 

22Chiudi tuhoi Iniu naliu khuga khengbo-e, hululo! Naliu mai khatnadi shai 
lakge, maleese ronna hakhai mirabo-e. 

23Palamra danai nchunse Iniu kahum kinbo Tingwang gu maza khatniu akhuga 
wangjiu din-e, 

24‘Ping mane! Paul yo! Wangdi masuangga nang chapsiak rabo-e. Sichiujiu natu 
lungsabo Tingwang siniu natu maluang tadkinmai mathiu ringting gukhaibi 
rabo-e.’ 

25Sijengniu maidung yo, hululo! Palamra akhuga dinkhai mibo kumgapjiu 
padne chiubo Iniu Tingwang tu malumme. 

26Chiudi aliutu kadih pabam khatlam jukhaimi sune. 

27Tingthung tingkai siniu aliutu Mediterranean lam jukhai mibose jengriu-je-
madaikiu tangmibo nchun-e. Chunding wan gase aliugu maleedungse kadihga 
wang mana mide chiubo maning masa sude. 

28Sijengniu paliuniu taduise madadbo tingga chakhet makai daode; sibosai 
paliuniu madad lanboga khet kariu-je-mangiukiu daode. 

29Sichiujiu maleese tura-lilam tadkhaimi sune chiubo paliuniu manang mibo 
donniu maleekhu madai haitu sailam khinman lujiu tingbenpad ratu paliu 
ramgun sude. 

30Sichiulujiu malee rampaodungse pak mira rangsude; sichiujiu maleese 
khipad khailan lujiu malee rambo tangse pasuanglam khai rabo thak kumjiu 
kamsude. 

31Chiudi Paul niu riphendunggu chakampao nai riphendung khuga din-e. 
“Malee rampaodung siniu malee lungga bam makge saira, naliu ringlune chiubo 
maning mane.” 

32Sijengniu riphendung siniu chariangse ramtap khaijiu malee situ pitad khai 
mide. 

33Nsuan tingben padsu rabo suangga, Paul niu paliu mathiu khuga wa tiura 
dinsude, “Tuhoira naliuniu wa tiuta mibo hai jeng kariu-je-madaikiu 
khangmide. 

34Sijengniu ringlu raleng wa tiukhailo chiujiu naliu khuga Iniu khengbo-e. Naliu 
thamhiukeng khatnadi halakge.” 

35Haichiu dinlubo sai, Paul niu taruak pek thinlujiu paliu mathiu masuang gasu 
Tingwang tu thuonkiujiu, sise thenpang lujiu tiusude. 

36Siga paliu mathiu chunwijiu, mai hinase wa tiu sude. 

37Sibo malee lunggase aliu chamai kai nia-je-riak chinnia-je-charukkiu bamme. 

38Sichiujiu mai hinase tiu magiu mibo sai, paliuniu maleese kam masen khaira 
takhui hinase duipuiga thonkhai mide. 

Malee Pangmibo 
39Sichiujiu tingbenpad suboga, paliuniu bambo bamse malee rampaodung siniu 
sita mide, chiudi paliuniu tadui bao khat ngaode, sichiujiu paliuniu maleese siga 
ramwang lusai chiu maningde. 

40Sichiujiu paliuniu malee riangse ramtap khaijiu duipui gase thonkhai sude, 
siga paliuniu chariang sidi khipad khai lande. Sichiujiu paliuniu lenkhaibo faise 
pamasuangga jukhai lujiu tingkaitu pijiu hun malai khaijiu aliu tadpadde. 

41Chiudi maleese nbuiniangga mathao khai mijiu malai silak mide; sichiujiu 
maleemi lamse tingthung tingkai siniu kampang tap-tap mide. 

42Siga riphendung siniu kavangdungse pakmira manangbo jengniu kamshat 
mira kam sude. 

43Chiudi riphendunggu chakampao siniu Paul tu gukhai nibo donniu sichiu 
makra khamde. Sibosung mai hina situ pijiu tadui jiajiu rampum genlam 
pakkhai sude; 

44sichiujiu khangsia mainiu kapiupek thin lujiu, maksai pangpadbo maniase 
thinman lujiu suitadra chamtan pikhaide. Haichiujiu aliu mathiuse rampum 
genlam pakkhai lude. 

Tienkam 28 

Malta Ga 
1Sichiujiu aliu rampum genlam npadkam lubo sai, sibo kadih situ Malta ku-e 
chiubo aliuniu silude. 

2Siga lung bambo maidung siniu aliutu maluang mawi khaide. Tingriubo khatdi 
agibo donniu, paliuniu chami thiulujiu aliutu pi maga khaide. 

3Paul niu tasing han khat ponwangjiu chami gase thonkhaijiu dikkhaiboga 
kaniu khat paben-ga kabetman mide. 

4Siga lungbambo maidung siniu Paul ben-ga kaniuse maju bambo ngao lujiu 
khat khat khuga din-e, “Haibo piu hai maomakjiu chamaitu kagimai bam sune, 
sichiujiu paniu duipui gasu mari lujiu tadi, majibo ladjan siniu patu piring 
khaira suita mibo-e.” 

5Chiudi Paul niu kaniu situ chami jiuga koina kajinkhai mide. 

6Pahai menkhang nuangjiu shai khangrabo situ paliura phuijiu bamme. Chiudi 
pawan kathengkha khonkhang lubo sai pakhuga wadi padson makboga, paliu 
maningse kali lujiu haichiu din-e, “Pahai chara khatle!” 

7Sibo bam gasu wathengkha makbo bamga sibo kadihgu chakampao Publius gu 
luzam khat bamme. Paniu aliutu wijiu lukhaide, sichiujiu aliuniu pakyga 
jengsum manai khaide. 

8Siga Publius piuse kakhunjiu khatdi tazai-kana tamud-ra marajiu jibamniu-e. 
Siga Paul niu pazi gase tadlujiu kakheng thiujiu paben kaba khaijiu piwikhai 
bide. 

9Haise padboga, sibo kadihga bammai maramai hinase wangde sichiujiu 
mathiutu wikhai bide. 

10Paliuniu aliuleng kalen kengkha pikhai-e, sichiujiu aliuniu malee tuanglujiu 
tadsubo tingga aliugu tabin tadga pageng bambo hinadi paliuniu pikhai bide. 

Malta Gasu Rome Lam Tadbo 
11Sibo kadih gase chahiu sum sai chiubora tathe tinggase aliuniu bamkhai lujiu, 
Alexandria gasu “Taphinbo Ra”, kubo malee gasu tuanglujiu tadmide. 

12Aliuniu Syracus kubo namdi gase wangtang lujiu siga jeng-sum manai khaide. 

13Sigasu aliuniu malee tonglan lujiu Rhegium gu namdiga wangtangde. Pasaibo 
naise tingrun lamsu tingkai hunsu lande, sichiujiu jeng-nia lungga aliuniu 
Puteoli ga wangtangde. 

14Siga malum maidung khangsiatu aliuniu adao-e, paliuniu aliutu nidkak khat 
manai khaira din-e. Sichiujiu aliuniu Rome ga wangde. 

15Rome ga malum maidung siniu aliu wang bamme chiubo chiulujiu Appius gu 
Senky namdak nai Kiriuky Sum lamsu wangjiu aliutu adao-e. Paul niu paliutu 
ngaoluboga pachun wichang wide, sichiujiu paliu mathiu Tingwang tu 
thuonkiude. 

Rome Ga 
16Aliuniu Rome ga wangtangboga, Paul niu paronna lungjiu riphendung siniu 
patu khuanjiu bamra suikhaide. 

17Jeng sum saiga, Paul niu siga lungbam mai Jehudi maigu jupaodungtu ku 
aruang khaide. Paliuniu wang maduiboga, paniu paliu khuga din-e, “Asingna 
Israel maidung yo, aliuniu pao-pehmai khugasu daolubo chengga maksai aliu 
khuga wadi kamaobo Iniu kammak tadi pijiu atu kavang thiu bambo-e khatdi 
Rome mai khuga atu haichiu pikhai bambo-e. 

18Sichiujiu akhuga wa maniu lubo sai, Rome mai siniu atu phutkhai nibo-e, 
palamra Iniu shai buibo wadi kam makge. 

19Chiudi Jehudi maidung siniu haise suimakboga, wa kamaobo kammak tadi 
atu hai Wangdi khuga ladjan thiura langkhaibo-e. 

20Sijengniu naliutu adao khaijiu npao khaira Iniu khengbo-e. Palamra, Israel 
maidunggu malumbo jengniu atu haichiujiu chagiriangniu bangkhai bambo-e.” 



1959 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

21Siga paliuniu pakhuga din-e, “Nalamga kasa dinbo maksai Judea lamsu 
wangmai siniu nalamga wa kasabo phungwang makge, maksai nalamga 
chamlen khatdi aliuniu daomakge. 

22Chiudi nagu maning chamse nangniu dinbo aliu chiukhai ni-e, palamra 
naliuniu bambo phom haitu pabam hinaga din masa-e chiubo aliuniu si-e.” 

23Sichiujiu paliuniu Paul tu naikhat dinriat lujiu chamai kengkha wang madui 
lujiu Paul niu bambo bam gase wangde. Nsuan gasu chawan tamiubo tangjiu 
paniu Tingwang gu chawangdih lamga paliu khuga katikhai sude, khatdi 
paliuniu Jesu lamga malum lura Mose gu Tacheng-tajai gasu khatdi 
phaimiukakung maidunggu Ariak gasu khoipadjiu dinlenjiu katikhai sude. 

24Siga khangsia maira paniu dinbose malum mide, chiudi khangsianiu malum 
khai makge. 

25Sichiujiu Paul niu chalad dinjiu malenna katikhai lubo sai, paliu karai 
chuncham tamijiu tadmide. Paul niu din-e, “Naliu pao-pehmai khuga Masanbo 
Hiupuina siniu dejiukha wijiu phaimiukakung Isaiah niu dinkhai milo! 

26Palamra paniu haichiu din-e, ‘Tadlujiu haibo maidung khuga dinkhai bilo: 
Naliuniu nkingjiu bamme, chiudi silakge; naliuniu phuijiu bamdi ngao lakge. 

27Palamra maidung chun hai thiuta mide, khatdi paliu kuonse makad mide, 
khatdi paliu mikse kaba mide. Sichiu maksai, paliu mikniu ngao lune, khatdi 
paliu kuonniu chiu lune, khatdi paliu chunniu silune, sichiujiu akhuga malan 
wangjiu, Iniu paliutu wikhai bine,’ chiujiu Tingwang niu din-e.” 

28Sichiujiu Paul niu haichiu munkom khaide. “Sichiusai, Tingwang gu juringbo 
champao hai Nkeng maidung khulam langkhai mine, chiubo naliuniu sirabo-e! 
Sichiusai paliura nking khai rabo-e.” 

29(Paul niu haichiu dinkhai biboga, Jehudi maidungse paliu karai ari matan 
khangjiu npek mide). 

30Palamra takum nia hai Paul niu paky man pijiu lung-e, siga patu adao khai 
nimai hinatu paniu lukhai-e. 

31Paniu Rapiu Jesu Khrista lamga khatdi Tingwang gu chawangdih lamga 
huchang-hujiu, pakhen-pani thiujiu katikhaide khatdi dinron khaide. 

Romemai 

Romemai 1 

1Jesu Khrista vangpiu, ladlangtadmai thiura kupad khaibo, khatdi Tingwang gu 
kawicham leng kadpad khaibo Paul niu: 

2Masanbo ariakga raokhai mibo kum kawicham haise Tingwang niu 
phaimiukakungdung khuga nda ladriat thiukhai mibo-e. 

3Sisera, Nahpiu, aliu Rapiu Jesu Khrista haitu chamainagu lunlung ganiu David 
gu kaikik thiujiu mana khaide; 

4Masanbo Hiupuina gu lunlungga pahai kashaibo gasu ringsulan mibo donniu 
Tingwang Nahpiu-e chiubo madukhai mide. 

5Papen gasu Tingwang niu atudi ladlangtadmai khat pithiu khaijiu, Khrista 
jengniu jat hina kadin piujiu malumlu raleng-e. 

6Rome ga bammai naliu tudi Jesu Khrista gu thiulu raleng Tingwang niu 
kukhaibo-e. 

7Tingwang niu lungsajiu pamai thiura kulubo, Rome ga bammai khuga Iniu 
raokhaibo-e: Aliu piu Tingwang khatdi Rapiu Jesu Khrista niu naliu khuga 
lungsiat khatdi agi-manaibose pikhaibo thiumilo. 

Thuonkiubo Chamkeng 
8Raiboga, naliugu malum hai kadihpiri pabam hinaga chiukam bamme chiubo 
donniu Jesu Khrista pen gasu Iniu a-Rawang tu thuonkiu-e. 

9-10Palam-ra, Iniu kakheng thiubo wan machang naliu lamga saomakjiu Iniu 
maningtao bamme chiubo Tingwang niu sibamme. Sichiujiu Nahpiu lamga 
Kawibo Champaose alungchun pakhiangna siniu dinron bamme. Sichiujiu 
Tingwang niu maningbo saisuijiu tuhoi kanambo wan haiga Iniu naliu khuga 
wangtang lura khengjiu bambo-e. 

11Palamra naliutu matipkhai raleng Hiupuina gu thoidam lutao machamra Iniu 
naliutu adao khaini siak bamme. 

12Iniu dinbo sira, naliudi agu malum pen gasu, Idi naliu malum pen gasu khat 
khattu nkha lura leng-e. 

13 Asingna maidung yo, Iniu kakibo Nkengmai ruangga parasy daolubo kumjiu, 
naliu ruanggadi daolura jengniu naliu khuga wang raleng I maningjiu bamme, 
chiudi tuhoi katangbo atu khamjiu bamme, chiubo naliuniu sisiak rabo-e. 

14Palamra mai hina khuga, disumai khugadi, disumakmai khugadi, wakasimai 
khugadi, khatdi wasi kamakmai khugadi Iniu kamrabo thao bamme. 

15Sijengniu Rome ga bammai naliu khugadi, Kawicham hai dinron raleng Iniu 
machunjiu bambo-e. 

Kawicham Gu Pumtan 
16 Kawicham jengniu I mangambo thiu lakge. Kawicham haitu Iniu malumsiak 
bamme, palamra haise malumbo mai hinaniu ranlubo ngaolura Tingwang gu 
pumtan-e, raiboga Jehudi mai khuga, sibosai Nkengmai khuga di-e. 

17Palamra Kawicham hainiu dechiujiu Tingwang niu maidungtu kam maji 
khailo chiubo madukhai-e; Haise raokhai mibo kumbo-e: “Malumbo gasu 
Tingwang khuga kam majikhai mibo maise ringrabo-e.” 

Chamaina Gu Kamaobo 
18Nuan phungbo khatdi kasa kambo maidung, chiubora majibo situ silura 
khambo maidung riga Tingwang gu lungpomse tinggen lamsu madulen khai 
mide. 

19Tingwang niu paliutu sajai pikhai mide, palamra Tingwang lamga silura, 
Tingwang papum siakniu kam malakhai mibo-e. 

20Tingwang niu kadihpiri dambo gasu pagu ngao ngam makbo lunlung 
chiubora pagu pamalan thiu makbo pumtan nai pagu charagu lunlung gasu 
masanjiu madukhai mibo-e; sichiujiu Tingwang niu damkhai mibo hinase 
paliuniu ngao mibo-e. Sijengniu sibo maidung situ kuak khai silak mibo-e. 

21Paliuniu Tingwang tu sibamme, chiudi patuse paliuniu Tingwang-e chiujiu 
chakhuang thiu makge, maksai patu thuon makge. Chakhuang thiurabo sung 
khatdi thuonrabo sung paliugu makumse mathaku mide, sichiujiu paliugu 
kapangbo lungchunse tamiu mide. 

22Paliuniu din-e, paliura ningting-e chiudi paliura pang-e. 

23Halan makbo Tingwang tu kahumrabo sung paliuniu halan suibo chamai, 
maksai thingna, maksai pangen madai thiubo khaoring, maksai paganiu tonjiu 
tadbo wakhaomeng kamkhai lujiu kahum bamme. 

24Sijengniu Tingwang niudi paliutu taniaboga, paliuniu machunbo saisuijiu 
paliuniu khat-khat khuga kamangambo ngam kamra pikhai mide. 

25Paliuniu Tingwang gu majibo situ aratboniu nkhiak mide. Dampao tusuang 
paniu damkhaibo mania situ kahumme, khatdi macha-e. Dampao Tingwang 
patura pamalan thiu makjiu thuon rabo siakge! Amen. 

26Haichiubo jengniu paliutu Tingwang niu mangambo lungchun gase phutkhai 
mide. Sichiujiu maipuidung siniudi pajai kamakbo lunlungga lungmaojiu 
pathak kamak kam bamme. 

27Sichiujiu maipiudung siniudi maipuidungtu maluang nphiuji rabo sung, paliu 
karai khat khattu maluang bamme. Sichiujiu maipiudung siniu paliu karai 

mangambo thak hai kambo jengniu, paliugu kamaobo saisuijiu paliu riga sajai 
phungwang bambo-e. 

28Palamra paliuniu Tingwang gu majibo tasise paliu lungchun-ga khaini makbo 
jengniu, Tingwang niu paliu chunse taniaboga pikhaijiu paliuniu kammak 
rabose kam mide. 

29Kasabo hina siniu phuilujiu, chiubora patiuni kasabo, npui-npiu lungmaobo, 
pathak sabo , maitu manmabo, maitu gibo, adap-alekbo, aratbo khatdi 
marengbo siniu phuijiu bamme. 

30Paliu ladtumme, maiken tiakge, paliuniu Tingwang tu mareng-e, tasao thiu-e, 
chaliang-e, khatdi tasao thiu-e. Paliura kasabo ronna rang-e, paliu puipiu kadin 
piumakge. 

31Paliu-chun paliu-ra thiu makge, paliu ladriat situ majai makge. paliura maitu 
lungsasibo maksai nkhakhai sibo wadi ha-e. 

32Haikumbo kammaidung sira Tingwang gu tacheng-tajai saisuijiu shai bui-e 
chiubo paliuniu din-e. Chiudi sikumbose paliuniu kamjiu bamme, khatdi 
maidungtu sikumbo kamra kachu khaijiu bamme. 

Romemai 2 

Tingwang Gu Ladjan 
1 Singnamai yo, nang maitu ladjan thiujiu ma? Ladjan thiumai khatna tudi kuak 
khai bira ha-e. Palamra nangniu maitu ladjan thiubo gasu naronna natudi 
ladjan thiu mide, palamra maitu ladjan thiubo nangniu nalunlung gasu 
haikumbose kam mibo-e. 

2Haikumbo kam maidungtu Tingwang niu pagu majiboniu ladjan thiu-e chiubo 
aliuniu si-e. 

3Chiudi singna yo, nangniu maidung riga ladjan thiu bambose naronna nariga 
ladjan thiujiu bambo-e! Tingwang gu ladjan gasu nangra marenlu bui-e chiu 
maning jiuma? 

4Maksai Tingwang gu kawibo, khengsibo khatdi njangbo situ nangniu suinimak 
jiuma? Tingwang haira lungsasibo-e chiubo pachangjiu nang sibambo-e, 
palamra nangniu lungli wangra paniu matanjiu bambo-e. 

5Chiudi nalung tanbo khatdi lukhai nimakbo lungchun siniu, Tingwang gu 
lungpom khatdi pagu majibo ladjan madupadbo Tingmikga naronna nagu 
chariubo situ pi nkiu khaijiu bambo-e. 

6Palamra Tingwang niu mai hinatu, pagu-gu tienkam saisuijiu chaphijeng 
pikhai rabo-e. 

7Mai khangsianiu kawibo ngam kamjiu, kendibo, chakhuang thiubo, khatdi 
halan makbo ringtingtu phiujiu bamme; paliutu Tingwang niu tingtheng ringbo 
ringting pikhaibi rabo-e. 

8Khangsianiu paliuleng ronna sijiu khatdi kamajibo situ lukhai makjiu 
kamaobo gase tadjiu bamme; sikumbo mai riga Tingwang niu palungpom nai 
lungnuat mise runkiu khai rabo-e. 

9Kasa kammai hina khuga chariu khengbo khatdi thiuniubo, raiboga Jehudi mai 
khuga, sibo saiga Nkengmai khugadi wangrabo-e. 

10Chiudi kawi kammai hina khuga Tingwang niu raiboga Jehudi mai khugadi, 
Nkengmai khugadi kendibo chakhuang thiubo khatdi agi-manaibo hai pikhai 
bine. 

11Palamra Tingwang niu mai hinatu machamjiu ladjan thiune, pakhuga chamiu-
mareng thiubo ha-e. 

12Nkengmai khuga Mose gu Tacheng-tajai habam niu-e, Tacheng-tajai gasu 
paliu habam niu-e khatdi nuan tenbam niu-e. Jehudi mai khuga Tacheng-tajai 
bamniu-e, sichiujiu paliuniu nuan kam mibose Tacheng-tajainiu ladjan thiu-e. 

13Palamra Tacheng-tajai chiulu maidungse Tingwang masuangga majibo 
makge; chiudi Tacheng-tajai majaimai tuse kam maji khaibo-e. 

14Nkengmaira paliu khuga Tacheng-tajai ha-e, chiudi paliugu tienkam gasu, 
kamaji ka-nkhui sibo siniu paliu khuga Tacheng-tajaigu chamtan bambo 
kumme. 

15Paliugu lunlungniu lenbora Tacheng-tajaigu chamtanse paliu lungga raokhai 
mide. Pawan wan-ga paliu makum niudi, paliutu kammao khaibo khatdi pakak-
kakga paliu lam chapkhaibo donniu paliu maningse niudi majibose lenkhai-e. 

16Sichiujiu agu Kawicham saisuijiu, kanambo Tingmikga Tingwang niu Jesu 
Khrista pen gasu mai hinagu mahimbo lungchun hinase ladjan thiu rabo-e. 

Jehudimai Nai Tacheng Tajai 
17Nang dechiu bamlo? Naronna natu Jehudimai ku-e, sichiujiu nangra Tacheng-
tajaiga mangiu khai-e chiujiu Tingwang lamga tasao thiu-e. 

18Nangniu Tingwang luni silujiu, khatdi Tacheng-tajai gasu majibose katilujiu 
kadalude. 

19-20Nangniu pamik tiatmaitu majang khaibo khatdi tamiuboga bambo 
maidung leng kabenbo thiura, kapang maitu katipao khatdi wasi kamak maitu 
katipao khatle chiubo pachangjiu sisai Tacheng-tajaiga nang wasimai khatle 
chiubo sira-e. 

21Nangniu maidungtu katikhaibo kum, naronna natu katikhai lakma? Nangniu 
din-e, “Aga mane” chiujiu dinron-e, chiudi nangra aga rama? 

22Nangniu din-e, “Makha mane” chiudi nangra makha rama? Charamengtu 
marengbo nangniu, charaky gasu aga rama? 

23Tingwang gu Tacheng-tajai lamga nangniu wasao thiulujiu, Tacheng-tajai situ 
kampang lujiu Tingwang khuga mangambo phungwang rama? 

24Masanbo ariakniu dinbo kumbo-e, “Jehudi mai naliu jengniu, Nkengmai 
ruangga Tingwang zantu din masa bamme.” 

25Naliuniu Tacheng-tajai piusai chagi rombo pageng bamme; chiudi naliuniu 
Tacheng-tajai piumak sai chagi rombo pageng ha-e, khatdi naliuniu chagi 
rombo hai rommakbo kumbo-e. 

26Sijengniu chagi rommakbo Nkengmainiu Tacheng tajaigu chamtan hinatu 
piusai, Tingwang niu patu chagi rommai khat kumjiu lukhai lakma? 

27Sichiujiu palunlung gasu chagi rommak mainiu Tacheng-tajaitu wangtang 
khaisai, raokhai mibo Tacheng-tajai khatdi chagi rombo thiakse nakhuga 
bamliudi, Tacheng-tajaiga maobo natu paniu ladjan thiu lakma? 

28Palamra lenlam Jehudi mai thiubo hainiu Jehudi mai makge, sigasu lenlam 
ngaobo, chapumga chagi rombo hainiu chagi rombo makge. 

29Chiudi palung lamsu Jehudi mai thiubora Jehudi mai-e, haise raokhai mibo 
Tacheng-tajai gasu makge, chiudi Tingwang Hiupuina niu kamkhaibo tienkam 
si-e. Haikumbo mai siniu chamai khugasu makjiu Tingwang khugasu thuonbose 
daorabo-e. 

Romemai 3 

1Chiusai Jehudi mai thiubo pageng degu bamlo? Khatdi chagi rombogu nkiubo 
degu bamlo? 

2Palam hinaga, pachangjiu bamme! Raiboga Tingwang niu pagu kawichamse 
Jehudimai khuga pikhai bide. 

3Chiudi paliu khangsianiu malum makge sai dechiu ralo? Paliugu malumbui 
makbo siniu Tingwang gu malumbuibo situ waleng makbo thiukhai rama? 

4Palingjiu sichiu makge! Chamai hinaniu aratjiu bamdi Tingwang ra majibo-e. 
Masanbo ariakniu dinbo kumme, “Nangniu chalad dinbo gasu majibose lenkhai 
siakrabo-e; natu madiubo gase ngamkhai siakrabo-e.” 

5Chiudi aliugu majimakbo tienkam siniu Tingwang gu majibo situ pingao 
khaisai, aliuniu degu dinralo? Tingwang niu aliutu sajai pikhaibo hai pah maji 
makge, chiujiu aliuniu dinrama? (Haise chamaina lunlung saisuijiu maniubo-e). 

6Sise wadaodi sichiu makge! Tingwang hai majimak bamniu sai, paniu 
dechiujiu kadihpiri haitu ladjan thiu ralo? 

7Chiudi agu majimakbo siniu Tingwang gu majibotu madu padjiu paken pidi 
khaisai, dekambo lamniu atu tuhoi katangbo nuan phungmai-e chiujiu ladjan 
thiujiu bamralo? 

8Sichiusai haichiu dekam dinmak ralo, “Kawibo padlu raleng kasabo tenkhe?” 
Sikumjiu khangsia mainiu atu haichiu kamaoboga madam khaijiu bamme. 
Sikumbo maitu ladjan thiu raleng buibo-e. 

Mai khatnadi Majibo Ha-e 
9Chiusai Jehudimai aliu hai Nkengmai suang wi-nkiu jiuma? Sichiu makge, 
palamra Jehudi maidi Nkengmaidi mai hina nuan hangga bambo-e chiubo hai 
karai gasu Iniu madukhai mibo-e. 

10Masanbo ariakniu dinbo kumjiu, “Tacheng matipbo mai khatnadi ha-e, 

11ningtingmai khatnadi ha-e, maksai Tingwang tu phiumai khatnadi ha-e, 

12Paliu mathiu Tingwang khugasu diu mide; paliu mathiu kamaoboga tadkhai 
kam mide; kamaji kambo mai ha-e, khatnadi ha-e. 

13 Paliu ladkengdungse aratboniu phui-e. Paliu leese kasaboniu phui-e; paliu 
muntai gase karabo kaniutai siniu phui-e. 

14 Paliu ladkengse kakhabo siangniu phui-e. 

15 Maitu kamshatra khatdi kam masara majatle; 

16paliuniu tadkhaibo hinaga kam masa khaibo nai kam maha khaibo ronna-e. 

17Paliura agi-manaibo npui simakge. 

18 maksai Tingwang tu pingbodi paliu khuga ha-e.” 

19Tuhoira aliuniu si-e chiubora Tacheng-tajai hainiu mai hinatu Tingwang 
masuangga kammao kam mide chiubo silujiu kadihpiri pakhiangnatu 
Tingwang gu ladjan-ga puiwang raleng-e. 

20Palamra Tacheng-tajai majaibo donniu mai khattudi Tingwang suangga kam 
majikhai makge; delosai Tacheng-tajai hainiu nuan tenmide chiubo sira leng-e. 

Tingwang Niu Aliutu Kam Majikhaibo 
21Chiudi tuhoira Tingwang niu chamainatu kam maji khaibo hai madukhai bide. 
Haise Mose gu Tacheng-tajai nai phaimiukakungdung siniu jengdin thiukhai 
bamdi sibogu Tacheng-tajaise wageng hamide. 

22Tingwang niu chamainatu kam maji khaibo haise Jesu Khrista tu malumbo 
gasu-e. Haise Khrista tu malummai hinatu-e, palamra pakhuga katambo wadi 
ha-e. 

23Palamra mai hina nuan kam mide, sichiujiu Tingwang gu kendibo gasu paliu 
diumide. 

24Chiudi Tingwang gu lungsiat sira Khrista Jesu pen ganiu tingtheng karingbo 
haise matha pikhai-e. 

25-26Tingwang niu patu pipad khai bide. Sichiujiu patu malumbo gasu maidung 
nuanse, paniu shai khaibo gasu kuak khai raleng-e. Tingwang niu haise 
kambora pase majibo-e chiubo lenkhaibo-e. Karaigara pahai khengsi-e 
sichiujiu maidung nuanse phui maha khai-e, chiudi tuhoira paniu nuan haitu 
ladjan thiujiu pase tacheng matipbo-e chiubo lenkhai bide. Haichiujiu 
Tingwang niu pagu majibose lenkhaijiu Jesu tu malumbo mai hinatu kam maji 
khai bide. 

27Chiusai chaliang rabo bam dega bamlo? Wakhatdi ha-e! Dekumbogu Tacheng 
tajai niulo? Tacheng-tajai piubo niuma? Makge, chiudi malumbo donniu-e. 

28Sijengniu aliuniu lukhaibora, Tacheng-tajai majaibo donniu makjiu malumbo 
donniu mai khat tuse kam maji khaibo si-e. 

29Pahai Jehudimai Rawang ronna jiuma? Nkengmai Rawang-di makma? Yo, 
Nkengmai Rawang-di thiubo-e. 

30Tingwang ra khatle, Jehudi mai tudi, Nkengmai tudi malumbo donniu kam 
majikhai birabo-e. 

31Sichiusai malumbo donniu Tacheng-tajai situ aliuniu thonmi jiuma? 
Chiumakge! Aliuniu Tacheng-tajai situ thin matip khaibo-e. 

Romemai 4 

Abraham Tu Din Kada Khaibo 
1Aliu jatgu papiu thiubo Abraham lamga aliuniu degu dinralo? Paniu degu 
kamkhai mibo bamlo? 

2Pagu tienkam ganiu Tingwang niu patu kam majikhai bisai, paniu pageng 
dinra palam bamme; chiudi Tingwang suang gara sichiu makge. 

3Masanbo ariakniu din-e; “Abraham niu Tingwang tu malumme, sichiujiu pagu 
malum donniu patuse tacheng matip-e chiujiu Tingwang niu lukhai mibo-e.” 

4Tatien thiu maigu phijengse pikhai-e, chiudi sise matha pikhaibo kalen makge; 
sise mai khatniu matan kalubo gu-e. 

5Chiudi mai khatniu kamkhaibo makjiu Tingwang tu malumsai, pagu malum 
siniu kamaobo situ kam maji khaide. Sise pagu malum saisuijiu Tingwang niu 
kam majikhai bibo-e. 

6Changam jaomakjiu Tingwang niu tacheng matipbo leng lukhai bibo maira 
pasan wi-e, chiujiu David niudi dinmibo-e: 

7 “Pakhui pamao maning mahakhai mibo mai, panuan kuakkhai mibo mai hina 
san wi-e! 

8Rapiu niu panuan situ chakkhai makjiu, kam mahakhai mibo maise san wi-e!” 

9Chiusai David niu dinbambo thoidam hai pagi rommaileng ronna ma? 
Pachangjiu sichiu makge. Sise pagi rommak mailengdi-e. Palamra masanbo 
ariak saisuijiu aliuniu din-e, “Abraham tu pagu malumbo donniu tacheng 
matipbo leng lukhaibi-e.” 

10Haise dekumbo wan-ga padmi gulo? Haise Abraham tu pagi rombo masuang 
gama, maksai sibo sailam sulo? Sise pagi rom makhabo masuang ganiu-e. 

11Pasainiu patu pagi rombo-e, sichiujiu pagirom khaibo hainiu Tingwang tu 
paniu malumbose kamlen khaijiu patu tacheng matipbo mai-e chiujiu lukhai-e. 
Sichiujiu Abraham hai Tingwang tu malummai hina khatdi tacheng matip-e 
chiujiu Tingwang niu lukhai maidung, paliu gi rom makjiu tadi tacheng matipbo 
mai hinagu hiupuina piu thiulu raleng-e. 

12Sichiujiu pahai chagirom mibo maidung khatdi patu pagi rommakbo suangga 
lungkhai mibo maidung, chiubora malummai mathiu piudi thiu rabo-e. 

Malumbo Gasu Tingwang Ladriatse Daolu-e 
13 Tingwang niu khatdi pakai pakikdung khuga kadihpiri hai pagu thiu rabo-e 
chiujiu ladriat khaibose, Abraham niu Tacheng-tajaise majaibo ganiu makge, 
chiudi paniu malumbo gasu pacheng matip-e chiujiu Tingwang niu lukhaibo 
jengniu-e. 

14Palamra Tingwang gu ladriat haise Tacheng-tajai majaibo ganiu sai, chamaigu 
malumse wadi makge, khatdi Tingwang gu ladriatse pageng wadi ha-e. 

15Tacheng-tajai siniu Tingwang lungpom phungwang-e; chiudi Tacheng-tajai 
haboga Tacheng-tajaise majaira ha-e. 

16 Sijengniu malumbo pen gasu Tingwang gu khenrang thiubo kalense 
Abraham kaikik mathiuleng pikhaibo-e, haise Tacheng-tajai majai maileng 
ronna makjiu, Abraham kumjiu malum lumai mathiu leng-e. Palamra Abraham 
hai aliu mathiugu hiupuina piu-e. 

17Haise Masanbo ariakniu dinkhai mibo-e, “Iniu natu kakengbo jatdung piu 
pithiu khaine.” Kashai maidungtu piring khaibibo khatdi haniubo situ pagu 
chamtanniu damkhaibo, Tingwang tu Abraham niu malumbo haise Tingwang 
suangga kawibo ladriatle. 

18Abraham niu daolura agunbo hajiu tadi malumbo, khatdi agun bambo donniu 
“ Jatdung Kakengbo piu” thiulubo-e. Haise Masanbo ariakniu dinkhai mibo si-e: 
“Nakai nakikse chagan jiukha lungrabo-e.” 

19Malumboga nkhin makbo jengniu, pagu tingkum kaikhat tangmijiu panah 
lung ngamlak mide, khatdi panao Sarah pawon phung ngamlak mide chiubo 
paniu chakkhai makge. 

20Pagu malum tu phutmakjiu, Tingwang gu ladriat situ paniu malum masabo 
thiumi makge; pagu malum tanbo donniu, Tingwang gu maken kadibo situ 
paniu thuonbam niu-e. 

21Tingwang niu ladriat thiukhai mibose maomakjiu tenkhai ngamme chiubo 
paniu masan siakjiu sibam niu-e. 

22Sijengniu malumbo gasu Abraham tu, “Tingwang niu tacheng matip-e” chiu 
lukhaide. 

23“Pah tacheng matip-e” chiu lukhai mibose paleng ronna raokhaibo makge. 

24Tacheng matip-e chiujiu lukhaibi ramai, Rapiu Jesu tu kashai mai rong gasu 
piring khaibibo patu malum lumai aliulengdi raokhai mibo-e. 

25Palamra aliu nuan jengniu patu kamshat mibo-e, khatdi aliutu kam majikhai 
raleng patu piringsu khai mibo-e. 

Romemai 5 

Tingwang Khuga Kam Majikhaibo 
1Tuhoira malumbo gasu aliutu kam majikhai mibo donniu, aliu Rapiu Jesu 
Khrista zan gasu aliu Tingwang khuga agi-manaibo bamme. 

2Tuhoira malumbo pen gasu Tingwang lungsiatga aliu bam mide. Sichiujiu 
Tingwang gu kendibose lutao lude chiubo jengniu aliu chun wijiu bamkhe! 

3Sichiujiu aliugu chariubo gase aliuniu chunwi-e, palamra chariubo siniu 
khengsibose padle, 

4sichiujiu khengsibo siniu Tingwang chunning phungwangjiu, sigasu agunbose 
phungwang-e. 

5Haibo agun siniu aliu chun kam masami makge, palamra Tingwang lungsiat 
gasu, aliu lungga pagu Masanbo Hiupuina kalense runkiu khai bide. 

6Palamra aliu pumtan hajiu bambo wan-ga, Tingwang niu Khrista tu kada lujiu 
kasamai aliuleng shaikhai bide. 

7Pacheng matipbo mai khatleng, mai khatniu shaikhai bira kung-e, khatdi 
kawibo maileng mai khatniu shaikhai biradi kung-e. 

8Chiudi Tingwang niu aliutu dejiuga lungsalo chiubo hai lenkhai bide, chiubora 
aliu nuan phungmai thiujiu bamniubo gasu Khrista niu aliuleng shaikhai bide. 

9Pazai luang khaijiu shaikhaibo siniu, Tingwang khuga aliutu kam maji khai 
bide, sichiusai nkiu-nkenjiu Tingwang gu wangrabo lungpom hina gasu paniu 
aliutu rankhai mibo-e! 

10Aliu hai Tingwang gu mikremai thiujiu bamniu-e, chiudi Panahpiu shaikhai 
bibo gasu pakamai thiu mide. Tuhoira aliu Tingwang kamai thiu misai, Khrista 
gu ringting siniu aliutu dejiukha nkiu-nkenjiu rankhaibi ralo! 

11Sichiubo ronna makjiu aliu Rapiu Jesu Khrista pen ganiu tuhoi aliu Tingwang 
kamai thiulubo donniu aliu Tingwang khuga achun wijiu bamkhe. 

Adam Nai Khrista 
12 Nuan hai mai khat gasu kadihpiriga wang mide, sichiujiu sibo nuan gasu 
kashaibo hai wangmide. Sichiujiu kashaibo haise chamai hina khuga wangtang 
mide, palamra mai hinase nuan ten mide. 

13Tacheng-tajai pikhai makbo suang gasu kadihpiriga nuan bamniu-e, chiudi 
Tacheng-tajai bam makbo donniu nuan situ chakkhai makniu-e. 

14Chiudi kashaibo siniu chamai hina riga Adam ken gasu, Mose ken katangbo 
nuan tenmak mai rigadi mawangjiu bamniubo-e. Sise Adam niu Tingwang gu 
chamtan majai makbo jengniu wangmibo-e. Adam haise wangrabo piu khatse 
kumbo-e. 

15Chiudi khangniase ncham makge, palamra Tingwang gu kalen sira Adam gu 
nuan kum makge. Mai khat nuan jengniu mai kakeng shai mide chiubo majibo-
e. Chiudi Tingwang gu lungsiat sira nkiu-nkenjiu dibo-e, sichiujiu mai khat 
chiubora, Jesu Khrista lungsiat ganiu mai kakeng khuga Tingwang gu lungsiat 
kalense daomibo-e. 

16Sichiujiu Tingwang gu kalen nai mai khat nuan hai ncham makge. Nuan khat 
kam miboga, “kamaobo” chiubo ladjanse wang-e; chiudi nuan wajiukha tenkhai 
mibo saiga mai dinsi lakbo, “mao makge” chiubo kalense wang-e! 

17Mai khat nuan jengniu kashaibo siniu mawangsu mide. Chiudi tuhoira mai 
khat chiubora Jesu Khrista niu kamkhai mibo haise dejiukha nkiu-nken ralo! 
Tingwang gu pamalan thiumakbo lungsiat daolubo mai hina situ Khrista gu 
lungsiat gasu khenrang thiura kam majikhai mide. 

18Sichiujiu mai khat nuan gasu mai hinatu ladjan thiu mibo kumjiu, tacheng 
matipmai khatgu tienkam gasu mai hinatu khenrang thiukhaijiu tingtheng 
karingbose pikhai mibo-e. 

19Sichiujiu mai khatniu kadin piumakbo gasu mai kakengtu nuan phungmai 
pithiu khai mibo kumjiu, mai khatgu kadin piubo siniu mathiutu kam majikhai 
mibo-e. 

20Kamao-kamengbo hai nkiu khangra Tacheng-tajai hai pikhaibo-e, chiudi 
nuan kengpadboga Tingwang gu lungsiatdi nkiu-nkenjiu kengpadle. 

21Kashaibo npuiga nuan niu mawangbo kum, Tingwang lungsiat siniu tacheng 
matipbo npuiga mawangjiu, aliu Rapiu Jesu Khrista pen gasu tingtheng 
karingboga aliutu maluang khai bide. 

Romemai 6 

Nuan Ga Shaimibo Chiudi Khrista Ga Khat Thiujiu Lungmibo 
1Sichiusai aliuniu degu din ralo? Tingwang lungsiat hai kengkhang raleng aliu 
nuan-ga lungbam rama? 

2Palingjiu sichiu makge! Aliu nuan-ga shaikhai mibo-e, dechiujiu aliu nuan-ga 
lungbam ralo? 

3Khrista Jesu zan-ga tadui nphum mibo aliu mathiu, Rapiu gu shaiboga tadui 
nphum khai mibo-e chiubo naliuniu sisiak bamme. 

4Aliuniu tadui nphumbo gase, pagu kashaibo gase nphum ncham khai mibo-e, 
chiusai Rapiu gu kendibo ganiu Khrista tu kashaibo gasu piringsu khai mibo 
kum, aliudi kasanbo ringtingga lungmi raleng-e. 

5Palamra aliuniu Rapiu shaikhai mibo aliga khat thiukhai misai, Arapiu gu 
ringsulan mibo gadi khat thiurabo-e. 

6Nuan pumtu kam mahalujiu, aliuniu nuan vang thiuta mira, Khrista gu 
singchaiga aliugu kaguangbo lunlungse shaikhai macham mibo-e chiubo 
aliuniu si-e. 

7Palamra aliuniu shaikhai misai, aliudi nuan pumtan gasu khenrang thiu mibo-
e. 

8Aliuniu Khrista panai shaikhai macham mibo donniu, aliudi pah panai ring 
macham rabo-e chiubo aliuniu malumme. 

9Palamra Khrista niu shaibo gasu ringsulan mibo donniu wadaodi shailan 
lakge, kashaibo siniu pariga wadaodi mawanglan lakge. 

10Paniu shaikhai mibo pashit sira nuan-ga malod khat shaikhai mibo-e, chiudi 
paniu ringjiu bambo ringting sira Tingwang khuga tingtheng karingbo si-e. 

11Haise kumjiu naliudi naliu ronna nuan-ga shaikhai mibo-e, chiudi Khrista Jesu 
pen gasu Tingwang khuga ring bambo-e,chiubo maningtao lulo. 

12Sijengniu nuan hainiu naliu mipum riga pijiu mawangmak milo. 

13Sichiujiu naliu pum maniase kasaboga thinjiu nuan ga pipad tamilo; chiudi 
naliu pumsiak hai Tingwang khuga kashaibo gasu ringwang lanbo kum, naliu 
pum mania hinase Tingwang khuga tacheng matipboga thinra pipad lulo. 

14Palamra nuan situ naliu riga pijiu mawangmak rabo-e, delosai naliu hai 
tacheng tajai hangga lung makge, chiudi Tingwang lungsiat hangga bambo-e. 

Tacheng Matipbo Vangmai 
15Dechiu ralo? Aliu Tacheng-tajai hangga bam makge, chiudi Tingwang lungsiat 
hangga bambo jengniu nuan tenkhe chiubo ma? Sichiu makge! 

16Naliuniu mai khat kadin piune chiujiu pikhai misai sibo piu vang thiu mibo-e, 
kashaibo padrabo nuan vangdi sui-e, maksai Tingwang khuga kam majikhaibo 
kadin piubo vang thiudi sui-e chiubo naliuniu masanjiu sibamme. 

17Chiudi Tingwang tu thuonlulo! Palamra pawan khatga naliu nuan vang thiu 
bamliu tadi, naliuniu daolubo majibo katikhai gasu, naliu lungchun 
pakhiangnaniu kadinpiu lude. 

18Nuan gasu naliutu khenrang thiukhai mibo jengniu tacheng matipbo vang 
thiu mide. 

19(Naliu hai chamainagu kasonbo lunlungga bambo donniu, Iniu naimachangna 
ladga dinbo-e). Palamra pawan khatga naliu hai masan makboga khatdi 
kasaboga pikhaijiu bamniu-e. Sise kumjiu tuhoira naliu pum pakhiangna hai 
tacheng matipbo khatdi masanbo vang kumjiu pipad lulo. 

20Delosai naliu nuan vangmai thiubam niubo tinggara, naliu tacheng matipbo 
gasu khenrang thiubam niubo-e. 

21Tenkhai mibo maning khaijiu tuhoira mangambo gahai naliuleng degu 
kagengbo bamlo? Sibo ngamkamdung sira kashaibo si-e! 

22Chiudi tuhoira naliutu nuan gasu khenrang thiukhai mide, sichiujiu Tingwang 
vangmai thiu mide. Naliuleng kagengbo sira pakhuga pakhiangna pipadbo 
ringting si-e, sichiujiu siseniu tingtheng karingbo daolu rabo-e. 

23Palamra nuan phijeng sira kashaibo-e, chiudi Tingwang niu aliu Rapiu Jesu 
Khrista pen gasu pikhaibo kalen sira tingtheng karingbo si-e. 

Romemai 7 

Magiangbo Tu Din Rambabo 
1Iniu dinrabo lamga naliuniu sisiak lurabo-e, singnamaidung yo, palamra naliu 
mathiuniu tacheng tajai lamga sibamme. Chiubora chamai ringbam thenna 
tacheng tajainiu paliu riga mawang-e. 

2Din rambajiu, npuimai mainao thiumibo pui khatniu pakina karingthen 
pakhuga tacheng tajai siniu ratkhaijiu bambo-e; chiudi pakina shai misai 
pakinaniu ratkhaibo tacheng tajai gasu, pakhen-parang thiu mibo-e. 

3Sichiujiu pakina ringbam then paniu kakibo npiumai khat khuga lungmi sai 
patu kamakhabo pui-e chiujiu kurabo-e; chiudi pakina shai misai, paniu 
pakhen-parang thiujiu kakibo npiumai khat khuga milanjiu tadi pase makhabo 
makge. 

4Asingna maidung yo, naliudi haibo cheng kumbo-e: Tacheng-tajaiga naliudi 
shaikhai mide; palamra naliu hai Khrista pumga khat thiu mibo-e, sichiujiu 
tuhoira naliu hai kashaibo gasu ringsulan mibo mai thiu mide, sijengniu aliu hai 
Tingwang tien thiura pageng bammai thiu mibo-e. 

5Palamra aliuniu chamainagu lunlungga lungbo tingga nuan-ga masenbo 
lungchun siniu Tacheng-tajai gasu aliutu kam kabuakjiu bambo-e, sichiujiu aliu 
hai kashaiboga loikhai mibo-e. 

6Chiudi tuhoira aliu Tacheng-tajai ganiu khenrang thiu mide, palamra pawan 
khatga aliutu bangkhaijiu bamniubo-e, chiusai raokhaibo tacheng tajai 
kaguangbo npuiga aliu tatien tenlan makjiu, Hiupuina gu kasanbo npuiga tatien 
thiura leng-e. 

Tacheng-Tajai Nai Nuan 
7 Chiusai aliuniu degu dinralo? Tacheng-tajai hai siakniu nuan ma? Palingjiu 
sichiu makge! Chiudi Tacheng-tajai siniu nuanse delo chiubo hai atu pisikhai-e. 
Tacheng-tajai siniu, “Maigu masen tulo” chiujiu dinmak sai, Iniu haikumbo 
masenbo situ simak bamniu rabo-e. 

8Chiudi chamtan gasu nuan siniu alungga masenbo lungchun pipad khai-e. 
Tacheng-tajai haboga, nuan hai kashaibo khat thiujiu bamniu-e. 

9Tacheng-tajai jaomakjiu I hai pawan khat ringbam niu-e; chiudi chamtanse 
wangbo tingga nuan hai ringsu mide, siga I shai mide, 

10sichiujiu ringrabo chamtan siniu alengra kashaibo padmide. 

11Nuan siniu pathak daolujiu chamtan jengniu atu sonlude, sichiujiu atu nuan-
ga kamshat mide. 

12Sijengniu Tacheng-tajai siakra masan-e, khatdi chamtan sidi masan-e, maji-e, 
khatdi wi-e. 

13Sichiusai kawibo siniu akhuga shai khaira wangjiuma? Palingjiu sichiu 
makge! Chiudi nuan siniu kashaibo phungwang-e chiubo lenkhai raleng kawibo 
thiu lujiu, nuan siniu shai raleng tatien thiujiu akhuga shaira wang mibo-e. 
Sichiujiu chamtan jeng gasu nuan hainiu sa-nkiubo nuan phungmai pithiu 
khaibo-e. 

Chamai Khuga Macham Makbo 
14Sichiujiu Tacheng-tajai haira hiupuina gu-e, chiubo aliuniu si-e; chiudi I haira 
shai suibo mai thiubo jengniu kavang khat thiujiu nuan ga atu jonkhai mibo-e. 

15Iniu kambambo hai degulo chiubo I simakge; palamra Iniu kamnibose Iniu 
kammakge, chiudi sibosung, Iniu lunimakbo Iniu kamme. 

16Iniu kamni makbotu Iniu kamjiu bambo haisiniu Tacheng-tajai hai majibo-e 
chiubo Iniu suibo-e. 

17Sijengniu sise tenbambo hai Iniu makge, chiudi akhuga bambo nuan siniu-e. 

18Palamra alungga kawibo wakhat nadi ha-e, chiubo Iniu si-e, delosai kamnibo 
lungchunra bamme chiudi kammakge. 

19Iniu kamnibo kawibose Iniu kammakge; sibosung Iniu masen makbo situ Iniu 
kamme. 

20Tuhoira Iniu masen makbose Iniu kamsai, sise kambambose Iniu makge; 
chiudi alungga bambo nuan siniu-e. 

21Sijengniu haibo tacheng-tajai gasu Iniu ngao-e, chiubora Iniu kawibo 
kamniboga kasabose akhuga bamjut-jutle. 

22Alung lamniu Tingwang gu tacheng tajaitu machunbo-e. 

23Chiudi tacheng-tajai siniu suimakbose apumga kamjiu bambo Iniu si-e, sise 
achun maning niura suinibo chiudi tacheng tajainiu suimakbo si-e. Haise 
akhuga bambo nuan siniu atu pikam khaibo-e. 

24I hai dejiukha chunsabo mailo! Haibo kashaibo pum gasu saoniu atu rankhai 
ralo? 

25Aliu Rapiu Jesu Khrista pen gasu gukhai bibo Tingwang tu thuonlo! Haichiujiu 
alung chunniu Tingwang gu Tacheng-tajaitu Iniu machabo-e; chiudi 
chamainagu apum siniu nuan-gu tacheng-tajai situ machabo-e. 

Romemai 8 

Hiupuina Ga Karingbo 
1Sijengniu tuhoi Khrista Jesu ga khat thiumibo maidungtu kamaoboga piwang 
khai lakge. 

2Palamra Hiupuina gu tacheng-tajai siniu, nuan gu kashaibo gasu atu khenrang 
thiukhai lujiu Khrista Jesu khuga lung aruangra jukhai mibo-e. 

3Chamaina pum sonbo jengniu Tacheng-tajai siniu ngam makbose Tingwang 
niu kamkhai-e. Paniu Nahpiu situ chamaina lunlungga langkhai lujiu nuan situ 
chamaina lunlungga ladjan thiukhai mide. 

4Tingwang niu haichiujiu kamkhaibo sira chamaina lunlung saisui makjiu, 
chiudi Hiupuina siniu lunibo situ pikim khai raleng-e. 

5Sichiujiu chamaina lunlungga lungmai siniu chamaina lungchun-ga maning-e. 
Hiupuina lunlungga lungmai siniu Hiupuina lungchun-ga maning-e. 

6Chamaina maning sira kashaibo-e, chiudi Hiupuina maning sira karingbo 
khatdi agi-manaibo-e. 

7Chamaina chunning siniu Tingwang gu mikre thiumibo-e; palamra paniu 
Tingwang gu Tacheng-tajai situ majai makge khatdi majai ngam lakge. 

8Chamaina lunlung majaimai siniu Tingwang tu pikim khai ngam makge. 

9Chiudi Tingwang gu Hiupuina siniu naliu lungga lungsiak bamme sai, naliu hai 
chamaina lunlungga lungta mide, chiudi Hiupuina gu lunlungga lungmibo-e. 
Mai khat kumboniu Khrista gu Hiupuina bammak sai para pagu makge. 

10Chiudi Khrista hai naliu lungga lungbamme sai, nuan jengniu naliu pum shai 
midi, Tingwang niu kam majikhai mibo jengniu naliu Hiupuina ga ringlubui-e. 

11Jesu tu kashaibo gasu piringsu khaibo Tingwang Hiupuina naliu khuga 
bamme chiusai, Khrista tu kashaibo gasu piringsu khai mibo paniu shai suibo 
naliu pum tudi pagu Hiupuina siniu piring khai lubui-e. 

12Sijengniu, singnamaidung yo, aliuniu kamrabo thao khat bamme, chiudi haise 
aliu chamaina pumniu masenbo kumjiu lungrabo makge. 

13Palamra naliuniu chamaina lunlung saisuijiu lungsai, naliu hai shai rabo-e; 
chiudi Hiupuina siniu naliu nuan-gu tienkam situ kamshat khai misai, naliu 
ringrabo-e. 

14Tingwang Hiupuina siniu majangkhai bibo maidung hina Tingwang nahdung-
e. 

15 Palamra naliuniu kavang thiura maksai pingra Hiupuina pikhaibo makge; 
chiudi naliuniu Tingwang nahdung thiulura Hiupuina daolubo-e. Sijengniu, 
aliuniu “Abba! Apiu!” chiujiu senpadbo-e! 

16Aliu Tingwang nahdung-e chiubo din madura Tingwang Hiupuina siniu aliu 
hiupuina situ nkhakhai-e. 

17Haichiujiu panahmai thiu-e sai, paniu pamaidung leng kaden khaibo 
thoidamse aliu daorabo-e. Sichiujiu Khrista gu chariubose aliuniu padam 
lumacham khai sai, pagu kendibo sidi aliuniu padam lutao macham rabo-e. 

Sailam Wangrabo Kendi 
18Tuhoi ken-ga chariu magenthiubo haise aliu khuga madu khairabo kendibo 
situ wadaodi pon kada silakge chiubo Iniu maning-e. 

19Palamra gandam hinaniu charijiu khuanbambo sira Tingwang nahmaidungtu 
madukhai rabo situ-e. 

20-21Palamra gandam hinatu hami raboga ladjan thiurabo haise pachunbo 
makge, chiudi haise Tingwang niu machunbo saisuibo-e, chiudi siga malumbo 
khat bamme, delosai gandam hina situ harabo gasu khenrang pithiu khaijiu 
Tingwang nahdung nai kendibose lutao machamra leng-e. 

22Palamra gandam hina siniu tuhoi katangbo maipui manathad kumjiu kap 
marungjiu bamme chiubo aliuniu si-e. 

23Sise gandam ronna makge, chiudi Tingwang gu karaibo kalen thiujiu 
Hiupuina rasy daolumai aliudi aliu lungchun gasu panahmai thiulura, aliu 
pumtu ranlura, haichiujiu kap marungjiu bambo-e. 

24Haibo malumga aliutu ranpad khaide. Tuhoira malumbo haise ngaojiu 
bambotu malumbo makge. Palamra ngao bambo situ malumbo pase saolo? 

25Chiudi ngao makbo situ aliuniu malum bamsai, khengsibo jaojiu aliuniu 
daolura khuan bambo-e. 

26Sikumjiu Hiupuina siniudi, aliuniu kasonboga nkha khai-e. Palamra aliuniu 
khengbuibose dechiu khengralo chiubo aliuniu simakge, chiudi Hiupuina 
papum siakniu, chaladniu dinsi lulakbo katang aliu lam ponjiu Tingwang khuga 
khengjiu bamme. 

27Chamaina lungchun ngaobo Tingwang niu Hiupuina gu maning delo chiubo 
si-e; palamra Hiupuina siniu Tingwang maningga pamaidung lam chapjiu 
kheng bambo-e. 

28Tingwang niu pamaning saisuijiu kulumai khatdi patu lungsamai lengra 
palam hinaga wikam najiu tadkiu lura kamkhai-e. 

29Tingwang niu kadapad mibo maidungtu paniu Nahpiu kum lukhaira lupad 
tam mibo-e chiusai Nahpiuse singnamaidung ruangga tingthubo nahpiu thiura-
e. 

30Khatdi Tingwang niu lupad tam mibo maidungtu paniu kulude; khatdi paniu 
kupad mibo maidungtu kam majikhai lujiu, pagu kendibose paliutu maluong 
padam lumacham rabo-e. 

Khrista Jesu Gasu Tingwang Gu Kakungbo 
31Sichiusai aliuniu haibo lamga degu dinralo? Tingwang hai aliuleng-e sai, 
aliutu atungrabo saolo? 

32Tingwang paniu Nahpiu siaktudi masiak makjiu, aliu mathiuleng pipad khai 
bisai, paniu mania hina aliuleng matha pikhai lakma? Paniu Panahpiu situ 
aliuleng pikhai mibo makma? 

33Tingwang niu kadapad mibo mai riga saoniu ladjan thiu ralo? Tingwang 
papum siakniu kam majikhai mibo-e. 

34Chiusai saoniu paliutu ladjan thiuralo? Shaikhai mibo Khrista Jesu niu makge, 
paniu ringsulan lujiu khatdi Tingwang ben jatlam ntaolujiu aliuleng pakhuga 
khengjiu bambo-e. 

35Sichiusai aliutu Khrista gu kakungbo gasu kampang ngambo sao bamlo? 
Lungchun chariubo niuma? Megenthiubo niuma? Kamathadbo niuma? Katiu 
kasak riangbo niuma? Kalek sabo niuma? Kapingbo niuma? Maksai kashaibo 
niuma? 

36Masanbo ariakniu dinkhai mibose kumbo-e, “Najeng gasu aliutu marinpuiting 
kamshatjiu bambo-e; kamshat mirabo milydung kum, aliutu lukhaijiu bamme.” 

37Chiudi aliutu lungsa khaibibo Rapiu donniu palam hinaga aliura kangam 
maidung suang nkiu-e. 

38-39Palamra Iniu malumbo sira kashaiboniu tadi, karingboniu tadi, tinggen 
mazadungniu tadi, kangambo maidungniu tadi, pumtan bambo mawangpao 
maidungniu tadi, tuhoi bamboniu tadi, wangkinboniu tadi, tinggen lam 
bamboniu tadi, kadih hanglam bamboniu tadi, kakibo gandamniu tadi, aliu 
Rapiu Khrista Jesu pen gasu, Tingwang niu kakungbo gasu aliutu kam npek 
ngamlura wakhatnadi ha-e. 

Romemai 9 

Tingwang Nai Pamaidung 
1Iniu majibose dinbo-e, Ira Khrista gu-e, siniu I arat makge. Alungchun hai 
Masanbo Hiupuina niu thinman bambo jengniu I arat makge chiubo I si-e. 

2-3Iniu dejiukha achun salo chiujiu dinboga, Iniu amaidungleng pamalan thiu 
makjiu alung chariubo-e. Paliu jengniu I apumsiak Tingwang siang hangga 
wangjiu, Khrista khugasu tampad mira machunbo-e. 

4Paliu hai Tingwang maidung-e, Tingwang niu paliutu panahdung pithiu khai 
mibo-e khatdi paken dibose paliu khuga madulen khai mibo-e. Paniu pagu 
ladriatse paliuleng kamkhai lujiu, paliu khuga Tacheng-tajai hai pikhai mibo-e. 
Sichiujiu paliu khuga majiboga kahumbose bamme; palamra paliuniu 
Tingwang gu ladriatse daolude. 

5Paliura pazan tadbo Hebrew mai pao-peh gasu lungkiubo-e, sichiujiu Khrista 
hai chamaina thiujiu, paliu jat gasu lungwang mibo-e. Wahina riga mawang 
bambo Tingwang tu tingtheng thuonjiu bamlo! Amen. 

6Tingwang gu ladriatse wangtang makge chiujiu Iniu dinbo makge; palamra 
Israel mai hina Tingwang mai kambogu makge. 

7Abraham kaikik hina Tingwang mai kambo makge. Tingwang niu Abraham 
khuga din-e, “Isaac khugasu nakai-nakik ngaorabo-e chiubo Iniu nakhuga 
ladriat thiu khaibo-e.” 

8Hai-chiubo ramba sira, chamaina lunlung gasu lungwangbo nahdungse 
Tingwang nahdung makge; chiudi Tingwang gu ladriat saisuijiu manawangbo 
nahdung sira majibo kaikik si-e chiubo-e. 

9Palamra Tingwang niu ladriat khaibo ladkeng sira: “Buigapbo wan-ga I 
wanglan rabo-e, siga Sarah niu panah npiumai khat lungrabo-e.” 

10Haise ronna makge. Palamra Rebecca nahpiu kaniase piu khat nakha thiubo 
aliu pao Isaac si-e. 

11-12Chiudi Tingwang maning madukhai raleng panai ruangga khangkhattu 
ronna kadalujiu Tingwang niu pakhuga din-e, “Katingbo piu siniu nabo piutu 

macha rabo-e.” Haise panaitu mana makbo suangga panainiu kawibo, maksai 
kasabo wakhatnadi tenkhai makbo suangga paniu haichiu dinmibo-e. 
Haichiujiu Tingwang gu kadabo haira pachun pamaning saisuibo-e, haise 
panainiu wakhat kamkhai mibo jengniu makge. 

13Masanbo ariakniu dinbo kumjiu, “Iniu Esau tu suang Jacob tu lungsa nkiu-e.” 

14Sichiusai, aliuniu degu dinralo? Tingwang khuga tacheng matip makbo 
bamjiuma? Wadaodi sichiu makge. 

15Palamra paniu Mose khuga din-e, “Iniu lungsa khaini maitu Iniu lungsa khai 
rabo-e; Iniu nkha khaini maitu Iniu nkha khai rabo-e.” 

16Haichiu-e sai, wa pakhiangnase mai khatniu masenbo maksai ngamkam 
saisui makge chiudi Tingwang gu lungsiat saisuibo-e. 

17Palamra Masanbo ariakniu Egypt mai wangpiu khuga din-e, “Natu Iniu 
thinpiu lujiu, agu pumtan lenkhaijiu khatdi kadihpiri pabam hinaga chamtan 
dinron raleng, Iniu natu chawang pithiu khaibo-e.” 

18Sichiujiu Tingwang paniu pachun paningmai khattu lungsa khaibi-e, khatdi 
paniu pachunmai khattu palung pitan khaibi-e. 

Tingwang Lungpom Nai Pagu Lungsiat 
19Chiudi naliu ruangga mai khatniu akhuga dinsune, “Sichiu-e sai, dechiujiu 
Tingwang niu mai khatgu kamaobo situ siluralo? Saoniu Tingwang gu maningtu 
suimak ngamlu ralo? 

20Chiudi Tingwang tu paokak rabo nang saolo? Taniangli siniu patu 
kadampadbo piu khuga haichiu dinbo suima, “Nangniu atu deleng haichiujiu 
kampad jiulo?” 

21Chali kadammai siniu chagamniang situ paniu thin kanibo jaiga thinra khatdi 
sibo niangsiak ganiu chali nia kadam padra, khatniu ka-nkiubo ngamga thinra, 
khatdi katambo khatniu malabo ngamga thinra pagu maji bamme. 

22Tingwang niu kamkhaibose, sikum gapbo-e. Paniu pagu lungpom lenkhai 
nijiu khatdi pagu pumtanse lenkhai nibo-e. Chiudi pagu lungpomse kam 
mahami rabo jengniu ginjiu kheng khaibo-e. 

23Sichiujiu paniu lungsajiu pagu kendibo pikhaira machakhai mibo aliu riga 
pagu mali-malanbo kendise madukhai nibo-e. 

24Palamra Jehudi maidung ruanggasu ronna makjiu, Nkengmaidung ruanggasu 
niudi paniu kupad mibo maidungse aliu-e. 

25Haise paniu Hosea gu ariakkhuangga dinbo si-e: “Amaidung kamak maitu Iniu 
‘Amaidung’ chiu kune. Iniu lungsa makbo jattu Iniu ‘Ahuna’ chiu kune. 

26 Sichiujiu paliutu amaidung makge chiujiu dinkhai mibo bam siakga, ‘Naliu hai 
karingbo Tingwang nahmaidung si-e,’ chiujiu kurabo-e.” 

27 Khatdi Isaiah niu Israel mai lamga haichiu dinkhai mibo-e: “Israel maidung 
hai duipui chaphuga nbuiniang suang kengjiu bamdi, paliu rong gasu 
malummai khangsia ronnatu gukhai rabo-e; 

28palamra Rapiu niu wahina hai majatjiu loikiu khaimi rabo-e.” 

29Haise Isaiah niu din masuang khai mibo-e, “Ngamkambo Rapiu siniu aliu 
kaikikdung khangsiatu masiak khai maksai, aliu hai Sodom nai Gomorrah 
kummi bamta lakge.” 

Israel Mai Khatdi Kawicham 
30Nkengmai siniu Tingwang khuga kam maji lura matanmak bamdi, malumbo 
donniu kam majikhai mide chiujiu aliuniu dinbo-e; 

31chiudi Israel mai siniu Tacheng-tajaiga mangiukhai lujiu Tingwang khuga 
kam maji lura, phiu bamdi kam maji khaibo situ daolu makge. 

32Dekamjiu daolumak jiulo? Palamra paliuniu malumboga mangiu khai makge, 
chiudi paliugu tienkamga mangiu khaibo donniu-e. Sijengniu “phisui kasabo tu 
riga” paliu phi masui rabo-e. 

33Haisitu Masanbo ariakniu din-e: “Phuilo, Iniu Zion ga tatu khat khai nbamme, 
maidung siniu siga paliu phi masui rabo-e. Tudise paliu riga nkaikiu rabo-e, 
chiudi mai khatniu patu malumme sai, palungchunse kam nkhin khai lakge.” 

Romemai 10 

1Singna maidung yo, amaidungniu ranlubo daolu raleng dejiukha Iniu machun 
gulo! Iniu paliuleng dejiukha Tingwang khuga kakheng thiu bamlo! 

2Palamra paliuniu Tingwang tu malum matipsiak bamme, chiudi sise majibo 
tasiga mangiu khai makge. 

3Paliuniu Tingwang gu majibo situ wajeng chakkhai makjiu, paliu ronna 
maningbo situ pon maku lujiu, Tingwang niu pamaidungtu kam majikhai rabo 
gase paliu pum pikhai makge. 

4Khrista haira Tacheng tajaigu pamalan si-e, siniu patu malumbo mai hinatu 
Tingwang khuga kam majikhai mibo-e. 

Juringbo Hai Mathiu Leng-e 
5 Tacheng-tajai majaibo jengniu Tingwang khuga kam majikhai bibo lamga 
Mose niu raokhai-e; “Tacheng-tajaigu chamtandung piubo mai hina ringrabo-
e.” 

6Chiudi malumbo donniu Tingwang khuga kam majikhai bibo lamga Masanbo 
ariakniu dinbose haichiu-e: “Naronna nalungga, saoniu tinggen dihga 
khangralo?” chiujiu maniu makrabo-e, (Sise Khrista tu pi-nkhin khai raleng-e). 

7“Maksai saoniu kadih hanglam kiuralo,” chiujiu nangniu maniu rama? (Sise 
Khrista tu kashaibo gasu piringsu khai raleng-e). 

8Siniu degu dinralo chiusai: “Tingwang gu Kawichamse nakhuga nawang mide, 
namun taiga bamme, nalung chun-ga bamme,” sise aliuniu dinronbo malumbo 
champao si-e. 

9Nangniu Jesu hai Rapiu-e chiujiu dinmadu padsai khatdi Tingwang niu patu 
kashaibo gasu piringsu khai mibo-e, chiujiu malum lusai natu rankhaibi rabo-
e. 

10Palamra aliuniu malumbo gasu Tingwang niu aliutu kam majikhai-e, khatdi 
aliuniu dinmadu padbo siniu aliutu rankhai-e. 

11Masanbo ariakniu din-e, “Patu malumbo mai hinatu kam mangam khai lakge.” 

12Haise mai hina leng-e, palamra Jehudi mai tadi, Nkengmai tadi katambo ha-e. 
Tingwang haira machambo Rapiu thiu bambo-e; sichiujiu patu kumai mathiutu 
mali-malanjiu thoikhai bibo-e. 

13Palamra Masanbo ariakniu din-e, “Nkha khaira Rapiu zan kumai hinatu 
rankhaibi rabo-e.” 

14Chiudi maidung siniu dechiujiu malum matai makbo pakhuga nkha khaira 
kheng ralo? Khatdi dechiujiu paliuniu chiukhai matai makbo champao situ 
malum ralo? Khatdi kawichamse paoron khai maksai dechiu paliu chiuralo? 

15Khatdi maidungniu paliutu langkhai maksai, dechiujiu paliuniu dinrontad 
ralo? Raokhai mibose kumbo-e, “Kawicham dinron maidung wangbose 
dejiukha maisuang habo gulo!” 

16Chiudi paliu mathiu siniu kawibo champao situ lukhai makge, siniu Isaiah niu 
din-e, “Rapiu yo, saoniu aliugu kawi champao haitu malum khai ralo?” 

17Sichiusai, malumbo hai chiukhaibo gasu wangbo-e, khatdi chiukhaibo hai 
Khrista cham dinronbo gasu wangbo-e. 

18 Siga Iniu maniu lan-e, “Paliuniu kawicham chiukhai makge chiubo hai 
majima? Pachangjiu paliu chiukhai mide, palamra Masanbo ariakniu haichiu 
din-e, “Paliu khuan hai kadihpiri pabam hina chiukhai mide; paliugu ladkengse 
kadihpiri pamalan katang dinron khai mide.” 

19 Iniu maniu lan-e: Israel maidungniu simakge chiuma? Mose papum siakniu 
raithuboga paokak khai mide, “Amaidung lungchunse pithiu khaira, Iniu jat 
khat kubo situ thin piune. Sichiujiu kamengbo jat lunlung gasu paliu lung pijiu 
kampom khaine.” 

20 Sigasu Isaiah niu palung hu-nkiujiu din-e, “Atu phiumak maisiniu atu 
daolune; akhuga khengmak maisiniu atu ngao lune.” 

21 Chiudi Israel mai lamga paniu din-e, “Kadin piumakbo maidung khatdi 
pakuon katan maidung situ lukhaira marinpuiting Iniu aben henpadjiu 
bamme.” 

Romemai 11 

Israel Maitu Tingwang Niu Lungsabo 
1 Chiusai, Iniu maniu-e, “Tingwang niu pamaidung siaktu luthonmi rama? 
Palingjiu sichiu makge! I apumsiak Israel mai khatle, Abraham kai-kik, 
Benjamin kiphiu gasu-e. 

2Paphibang gasu kadalubo pamaidungtu Tingwang niu luthon lakge. Elijah niu 
Tingwang khuga Israel mai lamga palung thiujiu haichiu din-e: 

3“Rapiu yo, paliuniu nagu phaimiukakung maidungtu kamshat kam mide khatdi 
nagu rathakbamse rathon mide! Atu ronna masiak khaibo-e, Sichiujiu paliuniu 
atu kamshat raleng phiu bamme.” 

4Siga Tingwang niu pakhuga dekumbo cham paokak khai bilo? “Aratbo ra Baal 
tu kahum makbo chamai sang chinniatu aleng baikhai bamme.” 

5Sikum gapjiu Tingwang niu pagu lungsiat gasu kadalumai tuhoidi tamnakha 
bamme. 

6Paniu kadalubo hai paliugu tienkam jengniu makge. chiudi pagu lungsiat 
jengniu-e. Palamra Tingwang niu kadalubo maidungse paliu tienkam jengniu-e 
chiusai Tingwang lungsiatse palingbo lungsiat makge. 

7Haise dechiubo gulo? Israel maidungniu phiujiu bambose paliuniu daomakge. 
Tingwang niu kadalubo ruanggasu kasiambo ruptu ronna daobo-e, sichiujiu 
kakimaidung sira Tingwang niu kuboga paliu kuon tidmide. 

8Haise Masanbo ariakniu dinbo si-e: “Tingwang niu paliu maning khatdi paliu 
lungchun kham mide; sijengniu thainai paliuniu ngao makge maksai chiu 
makge.” 

9Sichiujiu David niu din-e, “Paliugu chakhuang changee gasu, tathak thiu lujiu 
pi manmi sulo. 

10Paliuniu ngao makra paliu mik tiatmi sulo; tingtheng chariuboga magenthiu 
bammi sulo.” 

11Chiusai Iniu maniu-e, Jehudi mainiu paliu phi masuiboga paliu hai haduak 
mibo ma? Palingjiu sichiu makge! Palamra paliuniu nuan kam mide, siga 
Juringbo hai Nkengmai khulam wangmide, chiusai Jehudi mainiu Nkengmaitu 
manma raleng-e. 

12Jehudi maidung nuan siniu kadihpiri maitu pijiu lungwi khaide, khatdi 
paliuniu Hiupuina ga nkhin mibo donniu Nkengmaitu pijiu lungwi khaide. 
Sichiusai Jehudi maidunggu machangbo riakse khai aruangbo wan-ga dejiukha 
witathuibo thiu ralo! 

Nkengmaidung Gu Juringbo 
13Nkengmaidung yo, Iniu naliu khuga dinbo-e: Iniu Nkengmai khuga 
ladlangtadmai thiubam then Iniu asao thiu khaine. 

14Sichiujiu amaidung situ pi lungthiu khaijiu, paliu khangsiatu ranlura leng-e. 

15Palamra maidung situ Tingwang gu mikremai thiu bambo gasu, pakamai 
pithiu khai mibo-e. Sichiujiu paliutu lukhai misai degu padralo? Haise kashaibo 
gasu karingbose thiu mibo-e! 

16Raithubo taruak khuangse Tingwang khuga kadkhai misai, taruak kuang 
pakhiangna sidi pagu-e; khatdi singbang khatgu pamense Tingwang khuga 
kadkhai misai, pake-parang hina sidi pagu-e. 

17Chamai niu lingkhaibo Olive bang kese kasiara ramtap lujiu nkan gu olive 
bang kekhat siniu siga som malin khai-e. Sikumjiu naliu Nkengmaidung haidi 
sibo nkan-gu olive bangse kumbo-e, sichiujiu tuhoi naliuniu Jehudi maidunggu 
katanbo hiupuinagu karingbo damse lumacham bambo-e. 

18Sichiusai, ramtap mibo pake situ naliuniu din masamak rabo-e. Sichiusai 
naliu dechiujiu chaliang ralo? Naliura pake-parang ronna-e; naliuniu pamen 
situ nkha khaibo makge, chiudi pamen siniu naliutu nkha khai bambo-e. 

19Chiudi naliuniu dinrabo-e, “Yo, chiudi aleng pabam pikhaira, pake situ 
ramthon mibo-e.” 

20Sise maji-e. Paliuniu malum makbo jengniu ramthon mibo-e, chiudi naliura 
malum lubo jengniu pabam gase bambo-e. Chiudi sijengniu chaliangmi tulo, 
sibosung manangsi lulo. 

21Pabang siakbo kumjiu bambo Jehudi maitu Tingwang niu masiak khai makge; 
chiusai paniu dechiujiu naliutu masiak khai sune chiubo maning jiulo? 

22Haiga Tingwang gu kawibo nai kasabose aliuniu ngao-e. Kaomibo maitu 
paniu dejiukha kam masakhai bilo; chiudi naliuniu pagu lungsaboga bamsai, 
paniu dejiukha naliutu lungsa khai ralo! Chiudi naliuniu siga bammak sai, naliu 
tudi ramthon mirabo-e. 

23Chiudi Jehudi maidungniu paliugu malum makbo situ phutmi sai, paliuniu 
karaiga lungbo lunlung gase paliutu piwang khai lanrabo-e; palamra Tingwang 
niu sise kam ngamme. 

24Nkengmai naliura, nkan-gu olive bang kumjiu chaky gu olive bangga pijiu 
khopkhai bambo pakese kumbo-e. Jehudi maira chaky gu olive bang kumbo-e; 

sichiujiu pabang siakbo gasu ramthon mibo pake situ pilung khai lanra 
Tingwang leng maladiang rabo-e. 

Mathiu Riga Tingwang Gu Lungsiat 
25Asingnamai yo, kakungbo gu majibo khat bamme, sise Iniu naliu khuga 
pisikhai nibo-e, haise dejiukha naliu ningtinglo chiubo pisikhai rabo-e. Sisera 
palung tanbo Israel maidungse tingthengjiu bamlakge chiudi, Tingwang khuga 
Nkengmaidung riakse machang makthen bamra leng-e. 

26Palamra haichiujiu Israel maidungtu rankhaibi rabo-e. Haise Masanbo 
ariakniu dinkhai mibo-e, “Rankhaipiuse Zion gasu wangrabo-e, sichiujiu Jacob 
kai-kik gasu kasabo hinase luthonmi rabo-e. 

27 Iniu paliu nuan luthon mibo tingga, haibo ladriatse paliu khuga wangtang 
khai rabo-e.” 

28Palamra Jehudi mainiu Kawibo champaose lukhai makbo donniu, Nkengmai 
sung paliuse Tingwang gu mikremai thiu mide. Chiudi Tingwang niu kadalubo 
paliu pao-pehmai jengniu paliu hai Tingwang gu chaka thiumibo-e. 

29Palamra paniu kadakhai mibo nai thoikhai mibo lamga Tingwang niu pachun 
limakge. 

30Ndara naliu Nkengmaidung hai Tingwang kadin piumak bamniu-e, chiudi 
Jehudi maidungse Tingwang kadin piumakbo donniu, tuhoira Tingwang gu 
lungsabo hai naliuniu daolude. 

31Sichiujiu naliuniu lungsabo haise daolubo kumjiu, Jehudi maidungdi 
Tingwang gu lungsabo daolura ga Tingwang kadin piulu makge. 

32Palamra Tingwang niu chamai hinatu lungsabo lenkhaira paliu mathiutu 
kadin piumakbo kavangdung pithiu khaide. 

Tingwang Tu Thuonbo 
33 Tingwang gu lekwat haira dejiuga dilo! Pagu tasi ningting hai dejiuga suklo! 
Pachunning situ saoniu dinlen ngamlu ralo? Saoniu pagu npuitu si-ngamlu 
ralo? 

34Masanbo ariakniu haichiu din-e, “Saoniu Rapiu maning silu ralo? Saoniu patu 
ladti khai ngam ralo? 

35 Mai khatniu paleng pikhaijiu, sise ruilan lura, saoniu paleng pikhai ralo? 

36 Palamra mania pakhiangna hai paniu damkhaibo-e, sichiujiu mania hina 
pakhu gasu padbo-e khatdi paleng-e. Tingwang maken dibose tingtheng thiu 
milo! Amen. 

Romemai 12 

Tingwang Tu Machabo Ringting 

1Sijengniu asingnamaidung yo, Tingwang lungsiat hai aliuleng kadibo jengniu 
Iniu naliu khuga khengbo-e. Naliu pum hai karingbo rathak mania thiujiu pipad 
lura khatdi Tingwang tien thiuboga patu pikim khai lura kadkhai lulo. Haise 
naliuniu pikhai rabo majibo khatdi kabuibo si-e. 

2Kadihpirigu lunlungga naronna lung khaimi tulo, chiudi Tingwang niu nagu 
chunningse kam kali kam lujiu, nalunlungse kam kali milo. Chiusai Tingwang 
chunningra kawibo, patu pikim khaibo khatdi tathuibose delo chiubo nangniu 
silu rabo-e. 

3Sichiujiu Tingwang gu paman kungbo kalen aleng pikhai bibo jengniu, naliu 
mathiu khuga Iniu din-e: Wakamdi naliu ronna maning makumi tulo. Sibosung 
naliu lungchunse manonjiu, Tingwang niu naliu khuga pikhaibo malum 
saisuijiu naliutu ladjan thiu lulo. 

4Palamra aliugu chapum khatga katam-tambo mania bamme, khatdi 
maniadung hinagu katam-tambo ngam kam bamme. 

5Sikumjiu, aliu hai pariak kengjiu bamdi Khrista ga khat thiubo donniu, aliu 
pumkhat nakha-e, khatdi pum khatga katam-tambo maniadung bambo kumjiu, 
aliu mai hinatu pakhuga juwang aruang khai bambo-e. 

6Sichiujiu Tingwang niu aliu khuga pikhaibo palungsiat saisuijiu aliugu katam-
tambo kalendungse thinrabo-e. Aliugu kalendungse Tingwang gu kawicham 
dinra sai, aliugu malum saisuijiu aliuniu dinrabo-e; 

7macharabo tien thiusai, aliuniu macha rabo-e; katikhai rabo tien thiusai, 
aliuniu katikhai rabo-e. 

8Maidung lungchun kachukhai rabo sai, aliuniu sichiujiu kachukhai rabo-e. Mai 
khatniu maidungtu pikhai rabo bamsai, lungchun dibo siniu pikhaimi sulo; mai 
khatniu pumtan bamsai, maranjiu kamkhaimi sulo; mai khatniu maidungtu 
lungsa khaisai, chunwi mathajiu tenkhaimi sulo. 

9Lungsabo sira masan siakbo lungchun siniu rabo-e. Kasabo situ mareng lulo, 
kawibo situ thin matip lulo. 

10Khatniu khattu Khristian singnamai kumjiu lungsalo, khatdi khatniu khattu 
chakhuang charao thiubo lenra lungchun ngut lulo. 

11Tatien maranlo, wadaodi make mane. Chunwi mathajiu khatdi lungchun 
ngutjiu Rapiu tu machalo. 

12Naliu lungchun ringajiu bamlo, naliu magenthiu chariuboga ginsilo, khatdi 
pawan machangna khengsao makjiu kheng bamlo. 

13Pageng bamboga Khristian singnamaitu nagu bambose pikhailo, khatdi sang-
chabinmaidung leng naky lekhai bilo. 

14 Natu kam mathadmaitu thoikhai bira Tingwang khuga kheng khailo, yo, 
siangkhai makra chiudi thoikhai bira khenglo. 

15Chunwijiu bammaitu maluang chunwi machamlo, kapjiu bammaitu maluang 
kap nchamlo. 

16Mai hina leng manang macham khailo, chaliang mane, chiudi manuanbo 
maitu chaka thiu lulo. Naronna natu ningting-e chiujiu lukhaimi tulo. 

17Mai khatniu nakhuga maokhai misai, kamaobo siniu chakhum ruilan mane. 
Mai hinaniu wi-e chiujiu lukhaibose tenra matan lulo. 

18Mai hinatu agi-manaijiu maluang lung lura, ngamdiu then nangniu matan lulo. 

19Akahmaidung yo, wadaodi chakhum ruimane, chiudi Tingwang gu lungpom 
siniu pijiu ruikhaimi sulo. Palamra Masanbo ariakniu din-e, “Iniu chakhumse 
ruirabo-e, Iniu malan khai rabo-e, chiujiu Rapiu din-e,” 

20Sibosung Masanbo ariakniu dinbo kumjiu: “Nagu mikre mainiu mariusai, 
patu pitiu khai bilo; paniu charisai, patu pisak khai bilo; nangniu haichiu 
tenkhaibo donniu patuse mangambo siniu chami kumjiu rusu rabo-e.” 

21Kasabo siniu pingam khai tulo, chiudi kawibo siniu kasabo situ pingam khailo. 

Romemai 13 

Pumtan Thinmai Khuga Tenkhai Kabuibo Ngiudon 
1Pumtan thinjiu bammai hangga mai hinaniu bam rabo-e, palamra Tingwang 
niu suikhai makbo mai khat niudi pumtan daolakge, sichiujiu kabambo pumtan 
hinase Tingwang niu pikhaibo-e. 

2Mai khatniu ngao bambo pumtan thinmaitu suimakge sai, Tingwang niu 
macha khaibo situ suimakbo-e; sichiujiu mai khatniu sise suimak sai, paronna 
pariga ladjan phungwangbo-e. 

3Palamra kawi kamjiu bammaidung siniu pingra ha-e, chiudi kasa kam 
maidung siniu ping rabo-e. Nangniu pumtan thinmaitu pingmak ma? Kawibose 
kamlo, chiusai paliuniu natu thuon rabo-e, 

4palamra paliuniu Tingwang vang thiujiu naleng kawibose kamjiu bambo-e. 
Chiudi nangniu kasabo kamsai, paliutu ping lulo, palamra paliugu pumtan siniu 
kasa kambo maitu sajai pirabose pachang siakbo-e. Paliura Tingwang vangmai-
e, siniu kasa kammai situ Tingwang gu sajaise pikhai rabo-e. 

5Tingwang gu sajai jengniu makjiu, chiudi kawi-kasa sibo lungchun siniu 
pumtan kathinmai hangga bamlulo. 

6 Sijengniu ramkhadungse naliuniu pibo-e, palamra pumtan kathin maidung 
siniu paliu ngamse kamtang khaiboga Tingwang leng kamkhaijiu bambo-e. 

7Sijengniu paliuleng pikhai kabuibo hinase pikhai milo; napumgu khatdi 
maniadunggu ramkha pikhaijiu, paliu mathiutu chakhuang charao thiubose 
lenkhailo. 

Khat-khat Khuga Tenkhai Rabo Ngiudon 
8Khatniu khattu lungsabo paw phungbo makjiu, mai khat gudi chapaw phung 
mane. Palamra maitu lungsabo pasiniu Tacheng-tajai situ pi wangtang khai-e. 

9Chamtandung sira: “Makha mane; maitu gimane; aga mane; aratbo jengdin 
thiu mane, maigu masen mane,” haikumbo khatdi katam-tambo hina chamtan 
khatga din aruang nbamme, sisera “Naronna natu lungsabo kum nakining 
maitu lungsa lulo.” 

10Nangniu maitu lungsa-e sai, nangniu pakhuga kamaobo wadaodi kamkhai 
lakge; lungsabo hainiu Tacheng-tajai hinatu pi wangtang khaibo-e. 

11Haise nangniu kamsiak rabo-e, palamra nangniu jipbambo gasu buangsu 
raleng pawan wangtang mide chiubo nangniu si-e. Palamra karaiga aliuniu 
malumbo tingga suang, aliutu rankhaibi rabo wanse tuhoira nadiang mide. 

12Nchun tingse hawang mide, tingben padji sune. Sijengniu tamiubogu ngam 
hinase aliuniu phutmi sukhe, sichiujiu kabenbo ripuanse aliuniu piusukhe. 

13Jaw sak maniubo, makhabo, mangambo tien kam makjiu, n-gi athao makjiu, 
kabenboga lungmai nahdung kumjiu, matun majijiu lung mikhe. 

14Sichiujiu Rapiu Jesu Khrista gu chari maniase thinsulo, khatdi chamai pumgu 
tiutek phiubo khatdi chapumgu masen masiabo hina kamta milo. 

Romemai 14 

Maitu Ladjan Thiutulo 
1 Malumboga nkhinbo maitu akhi mawikhai bilo, chiudi paliugu maning lamga 
chalad ari tulo. 

2Mai khat siniu pagu malum saisuijiu patu wahina pitiu khaibo sui-e, chiudi 
pagu malumga nkhinbo mai sira chaganniw ronna tiu-e. 

3Sichiujiu kata-kadao tiubo pasiniu wa tiumakbo maitu din masa mak rabo-e; 
sichiujiu chaganniw ronna tiubo pasiniu wakata kadao tiubo mai riga ladjan 
thiu rabo makge; palamra Tingwang niu patu suikhai mibo-e. 

4Mai vangtu ladjan thiurabo nang saolo! Papaopiu siniu, pase tathui lune, 
maksai tathuilu lakge chiujiu chap rabo-e. Sichiujiu Rapiu niu suikhaibo 
saisuijiu paniu ngamlu rabo-e. 

5Mai khatniu tingmik khattu nkiujiu lukhai-e, khatdi mai khatniu tingmik 
pakhiangnase macham kamme chiujiu lukhai-e. Mai hinaniu pagu-gu maning 
saisuijiu thin matip lulo. 

6Mai khat siniu tingmik khattu nkiujiu lukhaibose Rapiu tu chakuang thiubo-e, 
khatdi wakata kadao tiubo mai siniu Rapiu tu chakhuang thiujiu tiubo-e, 
palamra paniu Tingwang tu thuon bambo-e. Sichiujiu wa tiu makbo maise 
Rapiu jengniu tiu makbo-e, sichiujiu Tingwang tu paniu thuon bambo-e. 

7Aliu mai khatdi paleng ronna lungbo makge, aliu mai khatdi paleng ronna shai 
makge. 

8Aliuniu ringsai, Rapiu leng aliu ringbo-e, khatdi aliuniu shaikhai sai, Rapiu leng 
shaikhaibo-e. Haichiujiu aliu shaidi, ringdi, aliu hai Rapiu gu-e. 

9Palamra Khrista shaikhai mide khatdi ringsulan mide, sijengniu pahai 
kashaimai khatdi karingmai Rapiu thiurabo leng-e. 

10Sichiusai chaganniw ronna tiubo nangniu dekamjiu nasingnamai riga ladjan 
thiujiulo? Khatdi wa kata kadao, tiubo nangniu dekamjiu nasingnamaitu 
wajeng chakkhai mak jiulo? Tingwang niu aliu mathiutu pama suangga ladjan 
thiu rabo-e. 

11Palamra Masanbo ariakga haichiu raokhai mibo-e, “Rapiu niu din-e, I ringjiu 
bambo donniu, mai hina akhuga khudung kiurabo-e; sichiujiu I hai Tingwang-
e chiubo jat hinaniu madupad rabo-e.” 

12Chiusai aliu mathiugu tienkam saisuijiu mai hina Tingwang suangga, 
wahinagu palam pirabo-e. 

Maitu Pikaokhai Tulo 
13Sichiusai aliuniu khat khattu ladjan thiubo hai kam tamikhe. Sibosung, mai 
khattu paphi masuira khatdi nuan-ga kaokhaira wadaodi matanmak rabo-e. 

14Rapiu Jesu khuga Iniu khat thiulubo jengniu, katiu kasakga wadi taniabo ha-
e chiujiu Iniu malum siakge, chiudi mai khatniu katiu kasak kasiara tania-e 
chiujiu malumbo mai khugara maniase tania mibo-e. 

15Nangniu wakhat tiubo gasu, nasingnatu pachun kam chariu khaisai, nangniu 
kambose lungsabo ganiu makge. Khrista niu shaikhai mibo mailengse nagu 
tiutek siniu kam masami tulo! 

16Nangniu wi-e chiujiu lukhaibo situ pijiu kasabo zan phungmi tulo. 

17Palamra Tingwang gu chawangdihse tiubo khatdi sakbo makge, chiudi 
tacheng matipbo, agi-manaibo khatdi Hiupuina ga chunwibo si-e. 

18Sichiujiu mai khatniu haichiujiu Khrista tu machajiu bamsai, paniu Tingwang 
tu pikim khaibo-e, khatdi maidungniu suikhaibo-e. 

19Sijengniu agi-manaibo daolura sigasu khatniu khattu nkha khaiboga 
tankhang lura aliuniu kathuat khairabo siakge. 

20Tingwang niu kamkhaibo situ tiutek jengniu kam mahami tulo. Tiutek hina 
tiubo sui-e, chiudi mai khattu nuan-ga kaokhai rabo tiutek tiubose kamaobo-e. 

21Chami tiuboniu, jaw sakboniu maksai wakhat kambo ganiu nasingnamai phi 
pi masui khai makboniu wi-e. 

22Nagu malumbose Rapiu nanai kakga bambo thiumi sulo. Paniu suikhai 
miboga kamaobo lungchun bam makbo maise pasan wi-e. 

23Chiudi malum masabo pasiniu tiu khaisai, kamaoboga ngutkhai mibo-e, 
palamra sise malumbo ganiu makge; sichiujiu malumbo gasu makbo hinase 
nuan-e. 

Romemai 15 

Naliu Ronna Kimbo Makjiu Maitu Kimkhailo 
1Malumboga katanmai aliuniu kason maitu paliu bang phungboga nkha khai 
rabo-e. Aliu ronna aliutu pikim khaibo thiumak rabo-e. 

2Chiudi aliu mathiuniu aliu singnamaitu paliugu malumboga dikhang lura 
paliuleng kawiboga pikim khai rabo-e. 

3Palamra Khrista niu paronna patu pikim khai makge, chiudi Masanbo ariakniu 
dinbo kumjiu, “Natu din masa khaibo hinase akhuga wangde.” 

4Palamra Masanbo ariakga raokhai mibo hinase khengsibo khatdi kachu 
khaibose aliuniu kamlura aliuleng raokhaibo-e. 

5Khrista Jesu niu kamlen khaibo saisuijiu, khengsibo khatdi kachukhai sibo 
phibang Tingwang siniu naliutu nkhakhai bibo thiumi sulo. 

6Sichiujiu naliu mathiu khuan khat thiulujiu aliu Rapiu Jesu Khrista tu khatdi 
Papiu Tingwang tu thuon rabo-e. 

Nkengmai Leng Kawibo Champao 
7Sichiujiu Khrista niu naliutu lukhai bibo kumjiu, Tingwang maken dilura naliu 
khatniu khattu lukhai lulo. 

8Palamra Iniu naliu khuga dinbo-e, chiubora Khrista ringtingga tenkhai mibo 
hai Jehudi mai jengniu-e, sichiujiu Tingwang niu paliu pao-pehmai khuga 
ladriat thiu khaibose wangtang khai-e chiubo lenkhaibo-e. 

9Sichiujiu haisiniu Nkengmai siniudi Tingwang gu lungsiattu thuonlu raleng-e. 
Haise Masanbo ariakniu dinkhaibo kumbo-e, “Sichiujiu Nkengmai ruangga Iniu 
natu thuonrabo-e; Natu thuonbo luise Iniu thiurabo-e.” 

10 Haichiujiu dinlan-e, “Nkengmai yo, Tingwang maidungtu maluang lujiu, 
chunwi-ringa lulo!” 

11 Pabam khatga dinlan-e, “Nkengmai hina Rapiu tu thuonlo, mai hinaniu patu 
thuonlo!” 

12 Sichiujiu Isaiah niu dinlan-e, “Jesse kaikik gasu maikhat lungwang rabo-e: 
paniu wangjiu Nkengmaitu mawangrabo-e, sichiujiu paliuniu patu malum 
rabo-e.” 

13Agunbo phibang Tingwang niu chunwi ringabo khatdi naliugu malumbo pen 
gasu agi-manaibo siniu naliu lungga piphui khaibo thiumi sulo. Sichiusai 
Masanbo Hiupuina pumtan ganiu naliugu agun bambo situ pijiu dikhang khai 
rabo-e. 

Paul Niu Palung Hujiu Raokhaibo Lam 
14Asingna maidung yo, naliu khuga tasi ningting pakhiangna bamlujiu kawibo 
siniu naliu khuga phuijiu bamme, khatdi naliu khatniu khattu katikhai ngamjiu 
bamme chiubo Iniu malumsiak bamme. 

15Sichiujiu Iniu naliutu pi maningtao khai mibo lamga, haibo chamlen hainiu 
alung dijiu raokhaibo-e. Tingwang niu akhuga pikhai bibo thoidam jengniu I 
alung dijiu bambo-e. 

16Khrista Jesu vang thiulujiu Nkengmai leng tatien thiubambo-e. Nkeng 
maidung situ Masanbo Hiupuina donniu Tingwang khuga kadkhai kabuibo 
thiujiu paliu pum hai pipad lura, Iniu singku khat kumjiu Tingwang tu machajiu 
Kawicham hai dinronjiu bambo-e. 

17Khrista Jesu khuga khat thiulujiu, Tingwang tien Iniu tenbambo jengniu asao 
thiujiu bambo-e. 

18Nkengmainiu Tingwang cham majailu raleng, Iniu hujiu dinbo-e; sichiujiu 
Khrista niu akhuga tenkhai mibo situ Iniu dinbo-e. Pagu ladkeng nai pagu 
tienkam gasu haise paniu kamkhai mibo-e. 

19Tingwang gu Masanbo Hiupuina pumtan pen ganiu tasibo khatdi maisuang 
habo haise haichiujiu, Jerusalem gasu Illyricum tangjiu tadronbo hinaga 
Khrista lamga kawicham hai Iniu paoron khai mibo-e. 

20Mai katambo khatniu kathon khaibo kaphung riga thiukhai makbo kumjiu, 
Khrista lamga chiukhai matai makbo bam hinaga, Kawichamse pawan machang 
paoron rabo haise Iniu machunbo si-e. 

21Haise Masanbo ariakniu dinbose kumbo-e, “Arapiu lamga dinkhai matai 
makmai siniu ngao rabo-e; khatdi chiu matai makmai siniu silu rabo-e.” 

Paul Niu Rome Phuiraleng Rangbo 
22 Sichiujiu Iniu naliu khuga wangkhaira rangbo gasu atu kengkha kham mibo-
e. 

23Chiudi tingkum wajiukha kham mijiu bamdi, tuhoira haibo genlam Iniu 
kamrabo angamse loikhai mide, siniu tuhoira naliu khuga wangkhaira maning 
bamme. 

24Naliutu adaolubo sai, naliu nkha pen gasu Spain lam tadlu raleng, Iniu a-
npuiga naliutu adao khaini-e. 

25Tuhoi siakra Jerusalem ga bammai jengniu Tingwang tien thiura I tadra 
kaden bamme. 

26Palamra Macedonia nai Achaia ga bambo phumling mainiu Jerusalem ga 
bambo kalek kasamai jengniu paliu chun wijiu pipad khaira rang bamme. 

27Sise paliu ronna chapkhai lubo-e, chiudi pachang siakjiu paliura paliutu nkha 
khairabo thao siakge. Palamra Jehudi maigu Hiupuina thoidamse paliuniu dao 
ncham bamme, sichiusai Nkengmai siniudi kadihpirigu mania siniu, Jehudi 
maitu nkharabo pathao siakge. 

28Iniu haibo tiense loimibo tingga, chiubora paliuleng makhuan khaibo 
rangkang hinase paliu khuga pikhai lubo saiga, Spain lam I tad rabo-e, sichiujiu 
agu tabin npui gasu naliutu adao rabo-e. 

29Naliu khuga I wangbo tingga, Khrista gu Kawicham nai thoidam kengjiu 
phungwang rabo-e chiubo Iniu si-e. 

30Singna maidung yo, Iniu naliu khuga khengbora, aliu Rapiu Jesu Khrista 
donniu khatdi Hiupuina niu pikhaibo lungsiat donniu Tingwang khuga aleng 
kheng matan khaijiu bamlo. 

31Judaea ga bammai malum kamak maidung khugasu maren lura khatdi agu 
tienkam hai Jerusalem ga bammai, Tingwang maidungniu lukhai kabuibo 
thiulura aleng kheng khaijiu bamlo. 

32Sichiujiu Iniu achun wijiu naliu khuga wangrabo-e. Sichiujiu Iniu naliu khuga 
wangbo tingga, Tingwang niu pachun sai aliu mathiu chunwi macham lurabo-
e. 

33Aliugu agi-manaibo phibang Tingwang niu naliu mathiutu maluang khaibo 
thiumilo. Amen. 

Romemai 16 

Kanuikhaibo 
1Cenchreae ga bambo phumlinggu tatien thiubo aliu tanpui Phoebe tu naliuniu 
lukhaira Iniu chamtan thiujiu dinkhaibo-e. 

2Tingwang maidungtu kamkhai kabuibo hina naliuniu patudi nkha khai bilo; 
khatdi lukhai bilo. Palamra pahai maidung kakeng khuga, akhugadi kawibo 
chaka thiu bambo-e. 

3 Khrista Jesu tien-ga maluang ten ncham bambo Priscilla nai Aquila tu kanui 
khai-e; 

4panainiu agu ringting jengniu, panai ringting khengkhai-e. Aronna makjiu, 
chiudi Nkengmaigu phumling hina niudi panaitu thuonkiujiu bamme. 

5Sise kumjiu panai kyga wang maduibo phumling tudi kanui khai-e. Asia 
luongriangga Khrista tu malum raithubo piu, Iniu kungbo singna Epaenetus tu 
kanui khai-e. 

6Naliuleng tatien maransui khaibo pui Mary tu kanui khai-e. 

7Atu maluang lujiu kavangkyga bam ncham khai mibo chaka Jehudi maipiu 
Andronicus nai Junias tudi kanui khai-e, panaitu ladlangtadmai ruangga si 
mawi bamme khatdi panaise asuang Khristian thiurai bamniu-e. 

8Rapiu ga Iniu kakungbo Ampliatus tu kanui khai-e. 

9Khrista tien-ga ten nchambo Urbanus khatdi Iniu kakungbo asingna Stachys 
tudi kanui khai-e. 

10Khrista kadin piuboga lukhai buibo Apellesa tu kanui khai-e. Aristobulus 
kikhun-ga bammaitu kanui khai-e. 

11Singna Jehudi maipiu Herodion khatdi Narcissus kikhun-ga bammai 
Khristian singnamaitu kanui khai-e. 

12Rapiu tien thiu machambo Tryphaena khatdi Tryphosa, khatdi Rapiu leng 
tatien malenna tenkhai mibo Iniu kungbo singna Persis tu kanui khai-e. 

13Rapiu tien thiuboga matipjiu chap bambo Rufus tu khatdi atu panahpiu khat 
kumjiu pawan machangna akhi khaibo papuitu kanui khai-e. 

14Asyncritus, Phlegon, Harmes, Patrobas, Harmas, khatdi paliu ruangga 
Khristian singna thiujiu bammai mathiutu kanui khai-e. 

15Philiologus khatdi Julia, Nereus nai patanpui, Olympas khatdi paliu ruangga 
bammai Tingwang maidung mathiutu kanui khai-e. 

16Singna thiubogu biangpup khaibo siniu khat khattu kanui lulo. Khrista gu 
phumling hinaniu naliutu kanui khai-e. 

Ladtikhai Kanambo 
17Singna maidung yo, tuhoi Iniu naliu khuga khengkhaibo-e, maidungtu 
kampang khaibo khatdi maidunggu malum kam kadat khaibo khatdi naliuniu 
lukhai mibo katikhai situ suimak maidung tuse matadsi lulo, Paliu khugasu 
tamsinjiu bamlulo! 

18Sikumbo maidungniu tatien thiujiu bambo sira aliu Rapiu Khrista tu machabo 
makge, chiudi paliu wonleng matan kabammai-e. Paliu ladniam kawibo siniu 
khatdi kawibo npao siniu maidiu-maida maitu paliuniu sontiu bambo-e. 

19Naliuniu kawichamtu majaijiu bambo lamga mai hinaniu sijiu bambo-e, 
sijengniu naliu lamga I achun wijiu bambo-e. Iniu naliutu kawibo lamga wasibo, 
chiudi kasabo lamga wasi makbo thiura masen-e. 

20Sichiujiu aliugu agi-manaibo phibang Tingwang niu Satan situ naliu 
phihangga niakped khaibi rabo-e. Aliu Rapiu Jesu gu lungsiat siniu naliutu 
maluang bambo thiumi sulo. 

21 Iniu maluang tatien thiu ncham bambo Timothy niu, khatdi singna Jehudi mai 
Lucius, Jason, khatdi Sosipater niu naliu mathiutu kanui khai-e. 

22Haibo champao raobo piu Tertius, Iniu Rapiu zan-ga naliutu kanui khai-e. 

23 Akiriupiu Gaius niu khatdi pakyga wang maduibo phumling mainiu naliutu 
kanui khai-e. Namdigu chakhiu-thinpao Erastus, khatdi aliugu singna Quartus, 
paliuniu naliutu kanui khai-e. 

24Aliu Rapiu Jesu Khrista gu lungsiat siniu naliu mathiutu maluang khaibo thiu 
milo. Amen. 

Munkom Khaibo Rathoi 
25Aliuniu Tingwang tu pamaken dibo pikhe! Jesu Khrista lamga Iniu Kawicham 
paoron khai mibo saisuijiu, khatdi nda tadmibo ken gasu baikhai nbambo 
majibose madukhaibo saisuijiu, Tingwang niu naliutu, naliu malumga pichap 
matip khai ngamme. 

26Delosai, tuhoira, nda baikhai mibo majibose tingtheng ringbo Tingwang gu 
chamtan saisuijiu Masanbo ariakga phaimiukakung maidunggu kadin piujiu 
malumlu raleng jat hina khuga madulen khai mide. 

27Paronna wahina sikambo Tingwang khuga Jesu Khrista jengniu tingthengjiu 
paken dibo thiumi sulo. Amen. 

1 Corinthmai 

1 Corinthmai 1 

1Tingwang chun ganiu Jesu Khrista gu ladlang tadra kadalubo Paul, nai aliu 
singna Sosthenes niu, 

2 Corinth ga bambo Tingwang gu phumling, Jesu Khrista ganiu kam masan 
lumai, masanmai thiura kupad mibo, sichiujiu pabam hinaga aliu Rapiu Jesu 
Khrista zan kumai hinaga raokhai-e. 

3Aliu piu Tingwang khatdi Rapiu Jesu Khrista siniu lungsiat nai agi-manaibo 
naliu khuga pikhaibo thiumi sulo. 

Khrista Ga Bambo Thoidam 

 

4Khrista Jesu ganiu Tingwang gu lungsiat naliuleng pikhaibo jengniu, Iniu 
Tingwang tu pawan machang thuon bamme. 

5Delosai naliu lad-lui hina gadi tasi hina gadi, Khrista pen ganiu wahinaga 
lungwi mide. 

6Sikumjiu Khrista gu jengdin haise naliu lungga bam matip lude. 

7Chiujiu naliu wakhat gadi nkhin mimakjiu aliu Rapiu Jesu Khrista paken dijiu 
wangrabotu khuan bamlo. 

8Aliu Rapiu Jesu Khrista Tingmik nai naliu maomi makra jengniu paniu naliutu 
pamalan tangbo pichap matip khai rabo-e. 

9Mai hina malum kabuibo piu Tingwang-e, paniu naliutu Panahpiu Rapiu Jesu 
Khrista tu majang khat thiu raleng kulude. 

Phumling Ga Paphom-phom Padbo 
10Chiusai singna maidung, naliu mathiuse chunkhat thiujiu din lura, naliu rong 
ganiu pangmi makjiu naliu lungkhat, chunkhat thiujiu bamlura Rapiu Jesu 
Khrista zan gasu naliu khu Iniu khengkhai-e. Khatnakha thiulujiu, mathiu 
chuncham lulo. 

11Delosai singna maidung naliu ruangga ari-arajiu bamme, chiubo Chloe kidung 
mainiu akhuga masanjiu dinkhai-e. 

12Sisera naliu khangsia mainiu, “I Paul khulam” khangsianiu “I Apollos khulam,” 
khangsianiu “I Peter khulam,” khangsianiu, “I Khrista khulam,” chiujiu din-e. 

13Naliuniu Khrista tu njan tap-tap mide! Paul niu naliuleng singchaiga shaikhai 
mijiuma? Naliutu Paul khommai thiura tadui nphum khai mijiuma? 

14 Iniu Crispus nai Gaius tu ronna-e, naliu mai khattudi tadui nphum khai 
makbo jengniu Tingwang tu Iniu thuonne. 

15Chiusai naliutu akhommai chiujiu tadui nphum khaibo-e, chiujiu mai khat 
niudi dinra ha-e. 

16(Yo, Iniu Stephanas khatdi pakikhun maitu tadui nphum khai bide, chiudi 
kakimai tura Iniu tadui nphum khaibo simakge). 

17Delosai tadui nphumbo tien thiura atu Khrista niu langkhai makge, chiudi 
Khrista niu singchai riga shaikhai mibose matha nchummi makra, ningting 
cham makjiu Kawicham din madu khaira langkhaibo-e. 

Khrista Pumtan Nai Tingwang Gu Ningting 
18Delosai singchai chamse nchummi ramai khugara kapangbo chamme, chiudi 
sise ranlumai aliu khugara Tingwang gu pumtan-e. 

19Palamra Masanbo ariakga haichiu raokhai bamme, “Iniu ningting maidunggu 
ningtingse kam maha mine, khatdi tasiam kasimai siamse wadi makbo leng 
pithiu khai mine. 

20 Kaningtingmai dega bamlo? Masanbo ariak kasimai dega bamlo? Haibo ken-
ga tacham din kasimai dega bamlo? Kadihpirigu ningtingtu Tingwang niu kam 
maha khai mibo makma? 

21Palamra Tingwang gu ningtingga, maidungniu paliugu ningting gasu 
Tingwang tu singam makra kamkhai mibo-e. Sibosung, “kapangbo” chiujiu 
kubo, aliuniu dinronbo ladkeng siniu rankhai raleng Tingwang niu suikhai 
mibo-e. 

22Jehudi mainiu wa tasibotu phuini-e, khatdi Greek mainiu ningtingtu phiu-e. 

23Chiudi aliura Khrista tu singchai gasu masengshat mibo racham dinronbo-e, 
sise Jehudi mai khugara phisui kasabo khatle, khatdi Nkengmai khugara 
kapangbo chamme. 

24Chiudi kulubo mai, Jehudimai tadi Nkengmai tadi, paliu khugara Khrista raha 
hai Tingwang gu pumtan nai ningting si-e. 

25Palamra Tingwang gu kapangbo chamse chamaigu ningting suang nkiu-e, 
khatdi Tingwang gu kasonbose chamaina pumtan suang tandiang-e. 

26Tuhoira singna maidung yo, Tingwang niu naliutu kulubo raha maning khailo. 
Chamainagu maning kumsai paliuse ningting mai makge, katan maidi makge, 
kadi katheng maidi makge. 

27Chiudi Tingwang niu ningting maitu kam mangam khaira kapang maitu 
kulubo-e khatdi Tingwang niu katan maitu kam mangam khaira jengniu kadih 
haiga kason maidungtu kada lubo-e. 

28Sironna makjiu kadihpiriniu maning masiamjiu kakhan katiak maidung tudi, 
khatdi wajeng chakkhai mak maidung tudi kada lude; sichiujiu kadihpiriniu 
papee-paga thiu maidung leng lukhai maitu kam maha khaira leng-e. 

29Sibo rambara, mai khatniudi Tingwang masuangga wasao thiu mak raleng-e. 

30Chiudi Tingwang niu naliutu Khrista Jesu khuga pi aruang khai-e, khatdi 
Tingwang niu Khrista tu aliugu ningting pithiu khai-e. Sichiujiu papen gasu 
aliutu Tingwang khuga kam majikhai-e, sichiujiu aliu haitu Tingwang gu 
masanbo mai thiujiu khenrang pithiu khai-e. 

31Haijengniu Masanbo ariakga raokhaibo kumjiu, “Wasao thiuni maise, Rapiu 
niu kamkhai mibo donniu wasao thiu lulo.” 

1 Corinthmai 2 

Khrista Tu Masengshat Mibo Cham 
1Singna maidung yo, Iniu Tingwang gu masanbo majibo chamse dinronra naliu 
khuga wangbo tingga, Iniu aladkang dijiu kakungbo lad din makge. 

2Jesu Khrista tu singchaiga masengshat mibo cham makjiu, Iniu naliu khuga wa 
katambo khatnadi dinkhai makge. 

3Iniu naliu khuga wangbo tingga, I sonjiu bamme khatdi pingjiu kaphikrai-raijiu 
bambo-e. 

4Sichiujiu acham din gadi, maidung lungchun kimlura chamainah gu ningting 
chamkeng thin makge, chiudi Tingwang Hiupuina gu pumtan gasu dinkhai 
mibo-e. 

5Sichiujiu naliugu malum hai chamainah gu tasi ningting ganiu makge, chiudi 
Tingwang gu pumtan bamlura leng-e. 

Tingwang Gu Ningting 
6Hiupuina ga pasiu chapmi mai khuga Iniu ningting cham dinbo-e. Chiudi 
kadihpirigu ningting makge, khatdi kadihpiriga matha nchum mirabo pumtan 
thinmaigu ningting makge. 

7Chiudi kadihpiri dam makhabo maga Tingwang niu aliu maken dilu raleng 
kaden masuang khai mibo kamahinbo nai ka-nbaibo cham Tingwang ningting 
situ aliuniu dinbo-e. 

8Haibo kadihpirigu mawang maidung mai khatdi sise silu makge; paliuniu sise 
sibam niusai paken kadibo Rapiu tu masengshat makrabo-e. 

9Chiudi Masanbo ariakga raokhai mibo kumbo-e, “Mai khatniudi ngao makbo 
maksai chiu makbo, haichiu padne chiubo mai khatniudi maning padmakbo 
hinase, Tingwang niu patu lungsamai leng kaden khai mibo-e.” 

10Palamra Tingwang niu aliuleng Hiupuina pen gasu madukhai bi-e, chiubora 
Hiupuina siniu palam hinaga Tingwang gu kasukbo ladkengse phiu-e. 

11Mai khatniu palungchun gasu palamga sikambo kumjiu, Tingwang gu 
Hiupuina paronna Tingwang lamga sikambo-e. 

12Aliuniu haibo kadihpirigu hiupuina daolubo makge, chiudi Tingwang niu 
langkhaibo Hiupuina se daolubo-e, sichiujiu Tingwang niu aliutu pikhaibo 
hinase silu raleng-e. 

13Hiupuina gu kamajibo chamse aliuniu chamai tasiniu katikhai makge chiudi 
Hiupuina gu ladkeng thinjiu Hiupuina raha dinbo-e. 

14Hiupuina kahamai siniu Tingwang khugasu wangbo Hiupuina kalense dao 
ngam lakge. Sikumbo mai siniu wadaodi sitang lulakge, palamra sise palengra 
kapangbo kumjiu ngaokhai-e delosai kakungbo guse hiupuina lunlung gasu 
ladjan thiu rabo-e. 

15Hiupuina kabammai ronna wahina lamga ladjan thiu ngamme, chiudi mai 
khatniudi patu ladjan thiu ngam makge. 

16Masanbo ariakniu dinbo kumjiu, “Saoniu Rapiu maning silu ralo? Saoniu patu 
ladpi khai ngam ralo?” Chiudi aliu khuga Khrista chunningse bamme. 

1 Corinthmai 3 

Tingwang Vangmaidung 
1Chiusai singna maidung, Iniu Hiupuina bammai khuga kadin kumjiu naliu 
khuga din daolakge; chiudi haibo kadihpiri mai thiujiu Khristian mai 
nahmaidung khuga kumjiu dinbo--e. 

2Iniu naliutu kabui-ndui pikhaibo-e, katanbo tatek pimakge; palamra naliuniu 
singam makge. Yo, tuhoi tangbo naliuniu silu makge. 

3Palamra tuhoi tangbo naliu hai kadihpiri mai kumjiu lung bamme, delosai 
manmabo lungchunniu n-gi athao bambo hai, naliu haibo kadihpirigu 
lunlungga lungjiu, haibogu jai-ali saisuijiu lung bamme chiubo makma? 

4Sichiujiu naliu khangsianiu, “I Paul khulam,” khangsianiu “I Apollo khulam-e,” 
chiubo hai naliu kadihpiri mai kummak jiuma? 

5Chiusai Apollo se saolo? Paul hai saolo? Anaira naliutu pijiu malum khaibo 
Tingwang vangmai nakha-e. Tingwang niu pikhaibo ngamse anaira kamgapbo 
mai-e. 

6Iniu lingkhai-e; Apollo niu tadui kajinkhai-e, chiudi pabangtu pi mawi 
khaibora Tingwang niu-e. 

7Sijengniu ling kakhaibo piudi, tadui kajinbo piudi wadi makge. Chiudi pijiu 
mawi khaibo sira Tingwang niu-e. 

8Chiusai lingkhaibo piudi, tadui kajin khaibo piudi katambo ha-e. Patien kam-
kam saisuijiu paliu phijeng Tingwang niu pikhai rabo-e. 

9Palamra aliura Tingwang tien kathiu mai-e, khatdi naliura Tingwang luzam si-
e. Naliura Tingwang ky si-e. 

10Tingwang niu atu pikhaibo kalen saisuijiu, chaky thiu kasimai khat kumjiu, 
Iniu kaphung khat kathon khaibo-e, sichiujiu mai khatniu sibo riga chaky 
thiubo-e. Chiudi mai hinaniu dechiujiu thiuralo chiubo makum sonna lulo. 

11Palamra Tingwang niu Jesu Khrista khuga donkhai mibo makjiu mai 
khatniudi katambo kaphung kathon silakge. 

12Sichiujiu khangsianiu, kachia, khangsianiu rangkang, khangsianiu paman 
kungbo tu, khatdi khangsianiu tasing, khangsianiu tagai, khangsianiu magao 
thin lujiu kaphung gase chaky thiu sune. 

13Chamai hinagu tienkamse Khrista niu madukhai rabo-e. Palamra patingmik 
gase chami gasu mai hina tienkamse madukhaine, sichiujiu palingbose 
madukhai rabo-e. 

14Kaphung riga thiukhaibose chami gasu masiak lusai, thiukhaibo piuse 
paphijeng dao lune. 

15Chiudi mai khatgu tienkamse ruthon misai pase nchum mine; chiudi chami 
ganiu npad lubo kumjiu papum siakra ranlubo daolu bui-e. 

16 Pachangjiu naliura Tingwang gu Charaky-e, sichiujiu Tingwang gu Hiupuina 
naliu lungga bamme, chiubo naliuniu sisiak bamme! 

17Tingwang tu Kahumboky tu mai khatniu kam maha misai, Tingwang niu patu 
kam maha mine. Palamra Tingwang tu Kahumboky sira masanbo-e, khatdi sibo 
Kahumboky se naliu-e. 

18Mai khatniudi paronna patu son mitulo. Naliu ruangga mai khatniu kadihpiri 
lunlung saisuijiu paronna patu wasi-e chiujiu maningsai, wa kasimai thiulura 
jengniu pah kapangmai thiu lulo. 

19Delosai haibo kadihpiriniu ningting-e chiujiu lubo sira, Tingwang khugara 
mathakubo-e. Masanbo ariakga raokhai mibo kumjiu, “Tingwang niu wa 
kasimaidungtu paliugu ningtingboga minlude.” 

20Sigasu Masanbo ariak pabam khatga haichiu din-e, “Rapiu niu wa kasimai 
lungchuntu wadi pageng habo gu-e chiujiu si bamme.” 

21Sichiusai, mai khatniudi chamainiu kamlubo jengniu chaliangmi tulo, 
palingjiu wahinase naliu gu-e. 

22Palamra Paul tadi, Apollo tadi, Peter tadi, kadihpirigu tadi, ringbambo tadi, 
kashaibo tadi, tuhoi bambo tadi, pasai wangrabo tadi, pakhiangna naliu gu-e. 

23Sichiujiu naliudi Khrista gu-e khatdi Khrista hai Tingwang gu-e. 

1 Corinthmai 4 

Khrista Gu Ladlang Tadmaidung 

1Naliuniu aliutu Tingwang gu kakungbo majibo lamga parib phungbo Khrista 
vangdung-e chiujiu maning khailo. 

2Sikumbo kavang khat sira papaogu malum kabuimai khat thiu rabo-e. 

3Tuhoira, naliuniu maksai, maidungniu atu ladjan thiuratu Ira wadi manang 
makge. Iniu atu, aronnadi ladjan thiu makge. 

4Alungchun nsisiak bambo-e, chiudi I amao ha-e chiubo gudi makge. Ariga 
ladjan thiurabo sira Rapiu niu-e. 

5Sijengniu majibo wanse wang makthen wadi ladjan thiu tulo. Kanambo ladjan 
sira Rapiu wangmak then khuan rabo-e, paniu wangsai tamiuboga baikhai 
bambo mai hina lungchunse madu khai rabo-e. Sichiusai mai hina Tingwang 
khugasu paniu daobuibo tathuonse daorabo-e. 

6Chiusai asingna maidung yo, “Tachengse majai lulo,” chiu dinbose naliuniu 
silura jengniu Apollo anainiu lunglen khai mibo situ naliuniu alilu raleng-e. 
Naliuniu mai khat jengniu tasao thiumi tulo, maksai mai khat kendi tiami tulo. 

7Saoniu naliutu mai suangga kam madi khai gulo? Naliu khuga bambo hinase 
Tingwang niu pikhaibo makma? Wide, sichiusai naliuniu kalen daomakbo 
kumjiu dechiu tasao kam ralo? 

8Naliuleng pageng bambo hina machangmi dama? Pachangjiu naliu kalekwi 
maima? Chawang thiumak tadi chawang thiu mima? Yo, naliu chawang thiu 
misai, I achun wi-e; chiujiu aliudi naliutu majang chawang thiu macham lubui-
e. 

9Palamra siamthuboga Tingwang niu aliutu ladlangtadmai pi thiukhai-e, 
sichiujiu kamao madam khaijiu kadihpirigu mazadung khatdi chamai mathiu 
suangga kamshatra suikhai-e chiubo Ira ngaopadle. 

10Khrista jengniu aliura kapangmai-e, chiudi naliura Khrista tu khat thiu lujiu 
ningting mai-e! Aliura kason mai-e, chiudi naliu katan mai-e! Aliu tura khan tia-
e, chiudi naliu tura chakhuang thiu-e. 

11Tuhoi siakdi aliura mariu charijiu bamme, maliufai ben bamme; aliutu dap 
bamme; bam khat gasu bam khatga tad mariu kimme. 

12Aliu pum siakniu maranjiu tatien thiujiu bamme, mainiu aliutu siangkhaidi, 
aliura paliutu thoidam pi-e, mainiu aliutu kam mathaddi, aliura kheng bamme! 

13Mainiu aliutu din masadi, lungsabo chamkengniu aliura paokakge. Aliura 
kadihpiri maigu kararen sung tangmakge; tuhoi katang aliura kadihpiri maigu 
kararen kaponmai thiu bamme. 

14Iniu haise raokhaibora naliutu kam mangam khaira jengniu makge, chiudi 
anah kakungmai thiujiu laddin khaibo-e. 

15Chiusai Khristian lunlungga naliutu phuikhai mai sang kariu bamdi, naliu 
piura khat ronna-e. Palamra naliu khuga Kawicham Iniu phungwangjiu Khrista 
Jesu khuga naliu khat thiulubo jengniu I hai naliu piu thiu mibo-e. 

16Sijengniu naliu atu alilulo chiujiu Iniu khengbo-e. 

17Haijengniu Iniu kungbo Khristian lunlungga malum kabuibo anah Timothy tu 
naliu khuga langwangbo-e. Khrista Jesu ga khat thiu lubo kasanbo ringtingga 
khatdi Iniu katikhaibo phumling hinaga naliuniu maningtao lura lang khaibo-e. 

18I naliu khuga wanglakge chiubo maningjiu, naliu khangsiamai chaliang 
bamme. 

19Chiudi Rapiu chunsai I naliu khuga wang majine, khatdi chaliangjiu kinmaitu 
paliu cham ganiu makjiu paliu pumtan ganiu I silune. 

20Palamra Tingwang kadihra tachamkeng ganiu makjiu pumtan pen ganiu-e. 

21Iniu singrang thin lujiu naliu khuga wang rama? Maksai lungsabo siniu 
manuanjiu wang ralo? Sikania ruangga dese naliuniu masenlo? 

1 Corinthmai 5 

Phumlingga Npui-npiu Lungrongbo Lunlung 
1 Naliu ruangga kamakhamai bamme, sijiukha kasabo ngamse nkengmai katang 
kammakge. Sisera naliu ruangga mai khatniu papiu naotu maluang ji-e chiubo 
akhuga din-e. 

2Sichiusai naliu dechiu chaliang ralo? Sibosung naliu chun sarabo-e, khatdi 
sikumbo mai situ mathiu rong gasu hathonmi rabo-e. 

3Iniu naliutu majang bam makdi ahiunaniu naliutu majang bambo kumjiu, 
haikumbo wa kasa kammai riga ladjan thiubo-e. 

4Chiubora aliu Rapiu Jesu zan gasu naliu nai aliu hiupuina aruang lujiu sikumbo 
maitu Satan khuga pikhaimi rabo-e. 

5Sichiujiu papum kam maha midi, Rapiu Jesu gu tingmik nai pa hiupuina tu 
juring lura leng-e. 

6 Naliu chaliang wimakge! “Chakhipoina ganiu takhui pakhiang punglu-e,” 
chiubo naliu simak jiuma? 

7Naliuniu masan siakjiu lungmira nuan-gu kaguangbo chakhise luthon milo 
sichiusai Iniu naliutu sibambo kumjiu, chakhi jaomakbo kasanbo taruakse naliu 
thiu lubui-e. Palamra aliugu Kenpadbo Ngee leng Khrista tu charathiu khai 
mibo-e. 

8Sichiusai nuan-gu kaguangbo chakhi nai kasabo taruak tiu makjiu, chiudi 
chakhi jaomakbo masanbo khatdi majibo taruakse tiujiu changi sukhe. 

9Kamakha maitu maluang mane chiujiu Iniu naliu khuga raokhai mibo-e. 

10Haise kadihpirigu makhabo maksai patiuni kasamai, maksai agatiumai, 
maksai charamengtu kahum maitu maluang mane chiubo makge; palamra 
sichiusai naliuniu kadihpiri gasu npadmi rabo-e. 

11Chiudi aliu singna maidung khangsianiu makhamai, patiuni kasamai, 
charamengtu kahummai, palad-liu kasamai, jawsak maniumai, maksai 
agatiumai thiusai paliutu maluang mane, chiubo ronna makjiu, tiudi tiu aruang 
mane chiujiu Iniu naliu khuga raokhai mibo-e. 

12-13 Palamra lenlam bammaidungtu Iniu ladjan thiura angam-athao degu 
bamjiulo? Tingwang niu paliutu ladjan thiumi rabo-e. Chiudi naliu ruangga 
bammai situ naliuniu ladjan thiurabo makma? Masanbo ariakga raokhaibo 
kumjiu, “Kasamai situ naliu phom gasu luthon milo.” 

1 Corinthmai 6 

Khristian Singna Karai Tathu Thubo 
1Naliu khangsiamai riga tathu-chara bamboga, sise Tingwang maidung khuga 
tiak makjiu, malum makmai khuga mengjiu katiakbose pingmak jiuma? 

2Tingwang maidungniu kadihpiritu ladjan thiurabo-e chiubo naliu simak 
jiuma? Sichiusai naliuniu kadihpiri pakhiangnatu tiakrabo sai, naliuniu 
poinakha thutu tiak silak jiuma? 

3Aliuniu mazadungtu ladjan thiune chiubo naliu simak jiuma? Chiusai haibo 
ringting suang dejiukha nkiubo gulo! 

4Sikumbo padsai, phumling ga pabam hamainiu ladjan thiu khai rama? 

5Kamangambo gu-e! Pachangjiu naliu ruangga ladjan thiu kabuimai khatra bam 
lubui siakge. 

6Sibosung, Khristian mai khatniu pasingnatu ladjan thiura, malum makbo mai 
khuga tadjiuma? 

7Naliu ruangga tathu-chara tiakbo siniu naliu maosiak mide chiubo madu kami 
gu-e. Naliutu kammao khaiboniu widiang makma? Naliugu sutlubo siniu 
widiang makma? 

8Sibosung naliu singna karai khat khattu kammao khai-e, khat khattu sontiu-e! 

9Pachangjiu pacheng kasamai siniu Tingwang gu chawangdihga ngutlakge 
chiubo naliu sibamne. Naliu ronna sonmi tulo; npui-npiu lung kamaomai, 
mainaoky kiumai, npuimai karai maksai npiumai karai rikhibo, charamengtu 
kahummai, 

10maksai ka-agamai, patiuni kasamai, jaw sak maniumai, maiken tiamai, maksai 
son-tiumai khatniudi Tingwang gu chawangdihga ngutlakge. 

11Naliu khangsiamai nda sichiu kinniu-e, chiudi naliu nuan gasu, naliutu kam 
masan khai mide, naliutu Tingwang khuga kadkhai mide; sironna makjiu Rapiu 
Jesu Khrista zan ganiu Tingwang Hiupuina niu naliutu kam maji khai mide. 

Napum Hai Tingwang Kendira Thinpiu Khailo 
12 Khangsia mainiu din-e, “Wahina suikamme.” Yo, chiudi wahina gengbo 
makge, Wahina suikamme, chiudi wakhat niudi pijiu atu bangkhai lakge. 

13Khangsia mainiu din-e, “Katiu-kasak hai awon leng-e, awon hai katiu-kasak 
leng-e.” Yo, chiudi Tingwang niu nia situ kam mahami rabo-e. Apum haitu 
kamakhabo ngam kamra damkhaibo makge; chiudi Rapiu tien thiura leng-e, 
sichiujiu Rapiu niu apumleng pikhai rabo-e. 

14Tingwang niu Rapiu tu kashaibo gasu juring khai-e, sichiujiu paniu aliutu 
pagu pumtanniu piringsu khaine. 

15Naliu pum hai Khrista pumgu mania-e chiubo naliu si-e. Chiusai Iniu Khrista 
pumgu khat thiulujiu, papum kajonpuitu pumkhat thiu rama? Sichiu makrabo-
e! 

16Maksai papum kajonpuitu pumkhat thiumi maise, sibo pui panai pumkhat 
thiu mibo-e chiubo naliuniu simak jiuma? Masanbo ariakniu masanjiu din-e, 
“Khangniase pumkhat thiu mibo-e.” 

17Chiudi Rapiu khuga khat thiumi mai sira Hiupuina ga khat thiu mibo-e. 

18Npui-npiu lungmaobo gasu mari lulo, chamainaniu nuan kambo hina chapum 
lenlam niu-e; chiudi npui-npiu maobo maira paronna papumtu mikrejiu nuan 
kambo-e. 

19Naliu pumse Tingwang khugasu daolubo-e, khatdi naliu lungga bambo 
Masanbo Hiupuina gu charaky-e chiubo naliu simak jiuma? Khatdi naliu hai 
naliu ronnagu makge, chiudi Tingwang gu-e. 

20Palamra naliutu pamanniu liu lude. Sijengniu naliu pum haitu Tingwang 
kendira thinpiu lulo. 

1 Corinthmai 7 

Magiangbo Lamga Maniubo 
1Tuhoira, naliuniu ariak raokhaibo lamga. Mai khatniu panao thiu makboniu 
wi-e. 

2Chiudi npui-npiu lungmaobo kengbo jengniu npiumai hina panao thiu milo, 
khatdi npuimai hina pakina bam milo. 

3Pakinaniu panao khuga pi kabuibose pimilo, khatdi panao niudi pakina khuga 
pimilo, sichiujiu khat khattu pijiu kimkhai milo. 

4Panaose paronna pariga pumtan ha-e, chiudi pakina khuga bamme,sise kumjiu 
pakina niudi paronna pariga pumtan ha-e, chiudi panao khuga bamme. 

5Nanai panao pakina chunjon lujiu pating kak khat kalum rijiu, kakheng thiura 
jengniu makbo, khatniu khattu suimakbo thiu mane; chiudi paronna papum 
thin mawi simakbo gasu Satan niu hiammi makra nanai bam aruangboniu wi-
e. 

6Acham haira chamtan makge, haichiu lusai wine, chiubo gu-e. 

7Mai hinatu pijiu akumkam luni-e, chiudi mai hina khuga Tingwang gu katam-
tambo kalen bambo jengniu, sise khangkhat khuga pajai khat, khangkhat khuga 
pajai katam khat bam mibo-e. 

8Chiusai kalek thiumakmai nai kamipuimai lamga Iniu dinbo-e, chiubora 
naliuniu akumjiu bam lusai wine. 

9Chiudi naliu ronna naliutu thinmanlu laksai, naliu kalek thiu milo, ginman 
lakjiu kabambo suangra kalek thiumibo siniu widiang-e. 

10 Chiudi kalekthiu mimai khuga Iniu makjiu, Rapiu niu haichiu din-e, panaoniu 
pakinatu mami tulo. 

11Chiusai paniu tadmine, chiudi chami thiulan tulo, maksai pakina nai chun 
jonlujiu aruanglan milo; khatdi pakina niudi panaotu tami tulo. 

12Chiudi kakimai khuga Iniu dinbo-e, (Rapiu niu dinbo makge, chiudi Iniu 
dinbo-e). Khristian mainiu panaose malum kamak maitu lusai, khatdi paniu 
pakinatu majang lung nisai, sibo puitu tami tulo. 

13Chiusai Khristian maipui kinase malum kamak mai bamdi, paniu panaotu 
majang lung nisai, pakinatu mami tulo. 

14Delosai malum kamakbo pakina situ panao jengniu, patu Tingwang niu 
lukhaibo sui-e, khatdi malum kamakbo panao situdi pakina jengniu Tingwang 
mai thiu mibo-e, chiumaksai panai nahmai masan makge, chiudi tuhoira masan 
mide. 

15Chiudi malum kamakbo piuniu npekmi nisai npek milo, hai kumboga panao 
tadi, pakina tadi pachun paning kambo sui-e. Palamra Tingwang niu aliutu agi-
manaijiu lungra kulubo-e. 

16Khristian maipui yo, nakinatu ranlune, ranlulakge chiubo nangniu dechiu silu 
ralo? Maksai Khristian maipiu yo,nanaotu ranlune, ranlulakge chiubo nangniu 
dechiu silu ralo? 

Tingwang Niu Naliutu Kukhaibo Lunlungga Lunglulo 
17Tingwang niu mai hinatu kukhaibo khatdi pikhaibo kalen saisuijiu lung lulo. 
Haise phumling hinaga Iniu katikhai kinbo chengsi-e. 

18Mai khatniu patu Tingwang niu kulubose sui-e, sai chagi rombo situ kam 
mahami tulo, chagi rom makbo mai khattu Tingwang niu kulubose sui-e sai, 
paniu chagi rom makdi sui-e. 

19Chagi rom maidi, rommak maidi wason makge, chiudi Tingwang lad majai 
kalubose pakhiangna-e. 

20Mai hinaniu patu kukhaibo kumjiu lungbam lulo. 

21Nda natu kubo tingga nang maivang thiu kin guma? Sibo jengniu nang nalung 
chariu tulo; chiudi nangniu khenrang thiulu buibo bamsai thiubo sui-e. 

22Palamra kavang thiujiu bambo gasu, Rapiu niu kukhai mibo maise, khenrang 
thiumibo-e; sikumjiu khenrang thiujiu kukhai mibo maise Khrista vangmai-e. 

23Naliutu paman pijiu Tingwang niu liulu mibo-e, sijengniu naliu maivang 
thiulan talo. 

24Singna maidung yo, naliutu dechiujiu kukhai migulo chiubo lunlung saisuijiu 
chakin thiujiu lunglulo. 

Kalek Thiu Kamakmai Nai Kamipuimai Lamga Maniubo 
25Chiusai kalek thiumak mai jengniura Rapiu khuganiu chamtan daolu makge, 
chiudi Rapiu lungsiat jengniu malum kabuibo agu maning cham din khai-e. 

26Chiusai alungchunra, tuhoigu magenthiubo jengniu, mai khatniu pagu 
lunlung saisuijiu lungbambo siniu wi-e. 

27Nang kalek thiulubo mai ma? Chiusai npek mira maning tulo. Nang kalek thiu 
makha ma? Chiusai kalek thiura maning tulo. 

28Sichiujiu nang nanao thiune chiudi mao makge, maksai aliu mainiu chami 
thiune chiudi mao makge. Chiudi kalek thiubogu naimachangna chariu gasu 
duaklubo siniu wisuma chiujiu Iniu dinkhaibo-e. 

29Chiudi singna maidung Iniu maningbo sira hai-e, pating hai thengta mide, 
sijengniu tuhoi gasu paliu nao kabam maidi kahamai kum lulo. 

30Khatdi kap kabam maidi chunsa makmai kum lulo, khatdi paliu chunwi 
kabam maise paliu chun wimakmai kum lulo; chiusai naliu mania kabam maidi 
paliugu kahamai kum milo. 

31Khatdi chakhiu-chalan thin kakinmaidung, thin kamak mai kum lulo, Palamra 
tuhoi bambo kadihpiri hai pating thenglak mide. 

32Chiudi naliu lung chariu makjiu bambo siniu wi-e. Panao thiu makmai siniu 
dechiujiu Rapiu chun kimlu ralo chiubo ronna matanbo-e. 

33Chiudi panao thiu mimai siniu dechiujiu panao chun kimlu ralo chiujiu haibo 
kadihpirigu maniatu maning mi-e, sichiujiu patu jainia lam juman bambo-e. 

34Sichiujiu npuimai chami thiu kamakmai, maksai aliumai siniu papumdi, 
pahiupuinadi masan lura, sichiujiu Rapiu chun kimlura matanbo-e, chiudi 
chami thiu kamibo puira, dechiujiu pakina chun kimlu ralo chiubo kadihpirigu 
lungchun maning mi-e. 

35Iniu haibo cham dinbose, naliuleng kagengbo kabam jengniu-e, Iniu naliutu 
kam chariu khaibo makge, sibosung naliuniu pathao kamjiu, wadi maning 
kabuak makjiu Rapiu tien thiulu kani jengniu-e. 

36Chiudi khangsiamai panah aliumai mibui mibo bamsai kham kabambo 
pathao makge, chiu maning sai, patu pachun kam lujiu panahpuitu pimi lulo. 

37Chiudi sise palung ganiu wadu makge, palung pachang siakjiu paronna 
panahpuitu khamlu bui-e chiusai, sidi wi-e, 

38Khatdi mai khatniu panahtu chami pithiu khaine chiudi wi-e, sichiu makjiu 
pijiu chami thiu lakge chiudi widiang-e. 

39Mainao thiu kamimai, pakina ringbam then tajainiu patu ratman mibo-e, 
chiudi pakina shai misai paniu pachunmai khuga mibo sui-e, chiudi Khristian 
mai thiu rabo-e. 

40Chiudi achun kumme sai, pah mimakbo siniu widiang-e. Haise achun maning-
e, khatdi I hai Tingwang Hiupuina dao kalumai-e chiu maningbo-e. 

1 Corinthmai 8 

Charathiubo Tatek Tiurabo Lamga Maniubo 
1Tuhoira, naliuniu charamengga kadkhaibo tatek lamga raokhaibo lamga, 
paliuniu dinbo kumjiu, “Aliuniu wahina sibamme,” chiubo hai maji-e. Chiudi 
sikumbo tasi sira tasao kathiu gu-e, chiudi lungsabo siniu wakam lubui-e. 

2Mai khat kumboniu paronna wa si-e chiu maningsai paniu kasibose sitang 
makha-e. 

3Chiudi mai khatniu Tingwang tu lungsa-e sai paniu patu sibamne. 

4Chiudi chara kathiubo tatek katiubo sira, haibo kadihga chara kachangbo 
khatdi ha-e, chiubo aliuniu si-e, Khatnakha bambo Tingwang paronna-e, chiubo 
aliuniu sibamme. 

5Palamra tinggen lam, maksai kadihpiriga chara kengbo kum, papaodungdi 
kengjiu bamme. 

6Chiudi aliu lengra khatnakha bambo Papiu, Tingwang, wahina Dampao, khatdi 
papen gasu aliu ringjiu bambo—sigasu wahinatu papen gasu damkhaibo, 
khatdi aliuniu lungjiu bambo Rapiu Jesu Khrista si-e. 

7Chiudi aliu mathiuse haibogu majibo situ sikambo makge, khangsia mainiu 
tuhoi katang palun jaithiujiu charameng kahumbo lungchun bamjiu paliuniu 

tiubambo tatektu charamengga kadkhai mibo-e chiubo maning lujiu kadkhaibo 
rathak maniase tiusai pamaning sonbo jengniu kammao mide. 

8Katiu-kasak jengniu Tingwang khuga aliu wison makge, aliuniu tiu makdi 
sason makge, tiudi wison makge. 

9Chiudi nang naronna nchun-narang thiubo siniu, paliu malum matip kamak 
maitu nuan-ga jukhaimi makra maning sonna lulo. 

10Chiusai nang tasi kabambo siniu charathiubo kyga watiu bambo, mainiu natu 
ngao sai, padi charathiubo maniase tiura maning pad lakma? 

11Sichiusai nagu tasi jengniu kasonmai piutu kam mahami rabo-e, sinapiu 
lengdi Khrista niu shaikhai mibo-e! 

12Haichiujiu nasingna malum kasonbo piutu nangniu kam ajam khaibose, 
Khrista khuga nangniu kamaobo kam mibo-e. 

13Sijengniu agu tatekniu asingnatu kammao bamsai, Iniu wadaodi chami tiulan 
lakge. Sichiujiu asingnatu nuan-ga jukhai lakge. 

1 Corinthmai 9 

Ladlangtadmai Khatgu Majidung Nai Ngiudondung 
1Ira khenrang thiumai makma? I hai ladlangtadmai khangkhat makma? Iniu 
aliu Rapiu Jesu tu ngao khaimi makma? Naliu hai Rapiu khuga agu tienkam 
phizengse makma? 

2Mai kakimai khuga, I ladlangtadmai makge, chiudi naliu khugara I 
ladlangtadmai-e. 

3Maidungniu aken tiasai, Iniu haichiujiu alamga dinbo-e. 

4Agu tienkam jengniu atiu-asak I daobui makma? 

5Idi ladlangtadmai kakimai kumjiu, khatdi Rapiu gu singnamai kumjiu, maksai 
Peter kumjiu Khristian maipuitu anao thiu lujiu maluang nbin tadbo suimak 
jiuma? 

6Maksai Barnabas anai ronna haise kamrabo ma? 

7Mai khatniu riphen kamsai paronna pangam phiulan rama? Mai khatniu 
mumsireng renglujiu parasy tiumak rama? Mai khatniu khaorui marui lujiu pa-
ndui tiumak rama? 

8Iniu kadinbo hai chamai cham ronna jiuma? Tacheng-tajai gadi sichiujiu din 
makma? 

9Mose gu Tacheng-tajai gadi “Nangniu thin bambo matomtu pamun ratmanmi 
tulo.” chiujiu raokhai nbambo-e, sise Tingwang niu matomtu kungjiuma? 

10Sichiu makge, pah aliu jengniu kadinbo siakge; delosai chalu kachu maidi, 
chamiu ka-atiat maidi padam dao macham lura leng-e. 

11Aliuniu naliu khuga Hiupuina lin lingkhai mibo-e, sichiusai, aliuniu naliu 
khugasu kadihpiri gu maniase daolanboga, sise aliuleng nkiuju mijiuma? 

12Mai kakimainiu naliu khugasu sise ngao lura machun-e sai, aliura simai suang 
nkiubo makma? Chiudi haibo majise aliuniu thinpiu makge, chiudi Khrista gu 
Kawibo Champaoga kham-kanambo thiu makra aliu niu wahinaga khengsijiu 
bambo-e. 

13Charaky lungga tatien thiu bammai paliuniu charakyga kadkhaibo maniase 
tiu-e chiubo, khatdi rathak bamga machajiu bammai siniu rathak maniase 
padam dao machamme chiubo naliuniu sibamme. 

14Sikumjiu Kawibo champao dinronbo paliu siniu Kawibo champao gasu ringlu 
bui-e chiujiu Rapiu niu dinkhai-e. 

15Chiudi Ira haikumbo lunlungse tad makge, khatdi haikumbose alengdi 
kamkhaira Iniu raokhai makge. Palamra mai khat kumboniu agu wasao thiubo 
haitu khammi makra, Iniu shaikhai nibo-e. 

16Iniu Kawicham dinronboga asao thiura wadi ha-e. Idi Kawicham dinron 
maksai, maningkam lakbo sansabose adon thiu rabo-e. 

17Chiusai I aronna amaning thiujiu tatien hai thiusai, aphijeng dao rabo-e, 
chiudi aronna amaning makjiu tatien hai kamra atu Tingwang niu malin khaibo 
jengniu-e. 

18Chiusai Iniu aphijeng nde ngaoralo? Paman thiu makjiu Kawibo Champao 
Iniu dinronbo hai, aphijeng daomakbo jengniu, amaji hai dinsuan makge. 

19I mai khat vangdi thiu makge, chiudi maidungtu dao makeng lura jengniu, I 
hai mai hina vang thiu mibo-e. 

20Sichiujiu Iniu Jehudi maitu phiulura jengniu Jehudi mai khugara Jehudi mai 
kum tadle, sichiujiu Tacheng-tajai hangga kabam maitu phiulura jengniu 
Tacheng-tajai hangga I bamson mak tadi, kabam mai kum tadle. 

21Iniu Tacheng-tajai hangga bam makbo Nkeng maitu phiulura jengniu 
Tacheng-tajai hangga bam kamakmai kum tadle, chiudi Tingwang khugara I 
Tacheng-tajai kahamai makjiu Khrista gu tacheng majai kinbo-e. 

22Paliu lungchun kason maitu phiulura jengniu lungchun kason mai khugara 
kasonmai kum tadle. Khat kamdi, khat kamdi maitu kamlen lura jengniu mai 
hinatu maningjiu ajai-ali hai lungkhai-e. 

23Pakhiangna hai thoidam daolura chiujiu, Kawibo champao jengniu I kamkhai 
mibo-e. 

24Ka-majuboga mathiu pak kindi, khang khat ronna tathuonse dao-e chiubo 
naliu simakma? Naliudi tathuonse daolura paklulo. 

25Chiusai maju bammai hina siniu ngamlura matanjiu paliu pumtu thin manne. 
Chiudi paliura hamirabo tathuon situ matanbo-e, chiudi aliura tingtheng 
bamrabo situ matan kinbo-e. 

26Sijengniu Ira alai khaijiu pak kinbo-e; Ira akhun bammai khat kumjiu akhun 
pai makjiu bambo-e. 

27Sikumbo karen gase wangboga maomi makra Iniu apumtu thinman lujiu 
bambo-e. 

1 Corinthmai 10 

Charamengtu Kahumboga Rukhaibo 
1 Chiusai singna maidung, nda aliu paopeh mainiu Mose saisui lujiu kamuang 
hangga bamlujiu Hengbo Duipui kenpad mibose naliutu Iniu pi maningtao khai 
nibo-e. 

2Paliu mathiuse Mose sai kasuimai thiujiu kamuang nai duipui ganiu tadui 
nphum kam lubo-e. 

3Paliu mathiuse Hiupuina tatek tiu kami gu-e, 

4khatdi paliu mathiu Hiupuina dui sak kami gu-e. Paliutu majang khaibo 
Hiupuina gu tudi khat ganiu luong padbo duise sakbo-e, chiusai tudise Khrista 
papum siak si-e. 

5Chiudi Tingwang niu paliu kakeng-khatu pachun tamibo jengniu ramjing gase 
paliutu kam mara khai mibo-e. 

6Sichiujiu tuhoira paliu kum makra paliuniu aliu masuangga kamlen khai mibo-
e. 

7Maksai paliu khangsiamai kumjiu charamengtu kahumbo mai thiumi tulo. 
Masanbo ariakga haichiu raokhai bamme, “Paliu ntao lujiu watiu-wasak maniu 
lujiu npui-npiu thiu sude.” 

8Paliu khangsiamai npui-npiu thiumibo jengniu, naikhatniu chamai sang-
makai-je-sumkiutu kamshat mibo kumjiu, aliura sikumboga mao makjiu 
bamkhe. 

9Paliu khangsianiu Rapiu tu madiubo jengniu, kaniuniu paliutu machaosat 
kamibo kumjiu, aliura Rapiu tu madiu dukhe. 

10Khangsia mainiu Rapiu tu khanbo gasu Kashaibo maza siniu paliutu kam 
mahamibo kumjiu aliura khanmi dukhe. 

11Pakhiangna haise paliutu rukhaibo khat thiujiu pad kamigu-e, sichiujiu 
kanambo ken-ga wangtang mibo mai aliutu ladti khaira haidungse raokhaibo-
e. 

12Sijengniu chap bamme, chiujiu maning bambo pase kaomidi sui-e, siniu matip 
sonna lulo. 

13Naliu khuga wangbo khatdi daobo hinase maidung khugadi wangkam mibo-
e. Naliuniu ginlu lakbo siniu naliutu hiamkhai makge. Palamra Tingwang haira 
malum kabuibo-e khatdi paniu naliuniu ginlulakbogu kahiambose naliu riga 
paniu khaibi lakge, sichiu makjiu kahiambo kawangbo tingga naliuniu ginlu 
raleng pumtanse paniu naliutu pikhai bine. 

14Sijengniu kakungbo akahmaidung yo, naliu charameng kahumbo gasu mari 
lulo. 

15Iniu naliutu wa kasimai-e chiujiu din-e, sichiujiu naliu acham maning lujiu 
naliu ronna naliutu ladjan thiu lulo. 

16Rapiu Maluadga aliu pon lujiu Tingwang tu thuonjiu sakbo piangse Khrista 
zai ganiu aliu khat thiu mibo-e. Khatdi Rapiu zan ganiu aliuniu phet njan 
katiubo taruak khuang ganiu, aliu hai khat thiu mibo-e. 

17Palamra taruak khuang khatse aliu chamai kengbamdi njan tiubo donniu aliu 
pumkhat thiumibo-e. 

18 Apumgu lunlung saisuijiu Israel mai ali maning khailo, chara thiubo tatek 
katiumaise rathak bamga bam macham mai-e. 

19Chiusai Iniu detu dinlen gulo? Rathak mania tiubo maksai charameng 
kahumbotu pathao-e chiubo ma? 

20Chiumakge, Iniu din kanibora nkengmainiu chara kathiubora chara 
kasabodung leng pipadbo-e, Tingwang leng pipadbo makge, siga Iniu naliutu 
pijiu chara kasabotu majang aruangra achun makge. 

21Naliuniu Rapiu piang nai chara kasabo piang ponsak aruang dao lakge, 
naliuniu Rapiu gu kuangkai nai chara kasabogu kuangkai ganiu watiu aruang 
dao lakge. 

22Maksai aliuniu Rapiu lungpom kamjiu patu atung rama? Aliu hai pasuang tan-
e chiu maning jiuma? 

23 “Wahina suikamme,” chiu paliuniu din-e. Chiudi wahina gengbo makge. 
‘Wahina suikamme,” chiudi wahinase kawibo makge. 

24Mai khatniudi paronna paleng phiu makjiu pakiningmai leng kawi phiu lulo. 

25Senkiga chami kajonbose naliu wadi maniu makjiu tiubo sui-e. 

26Delosai Masanbo ariakga haichiu raokhai bamme, “Kadih haidi, haibo lungga 
kabam hinadi Rapiu gu-e.” 

27Malum kamakmai khatniu natu majang wa tiura kusai, khatdi nang pakhu 
meng nisai, wadi maning chapengmi makjiu mainiu kapibose tiu lulo. 

28Chiudi khangsia mainiu nakhuga “Haise charathiubo gu-e,” chiusai, natu din 
kalenpiu jengniu, sise tiu mane. 

29Iniu kadinbora, najeng ganiu makge, kakimai jengniu dinbo-e. Dekamjiu mai 
kakimai lungchun siniu atu mao ralo? chiubo khangsia mainiu maniubo sui-e. 

30Iniu wa khat tiura Tingwang tu thuon bamsai, dekamjiu sibo lamga mainiu 
atu khammi ralo? 

31Sijengniu naliu watiudi, wasakdi, naliuniu kambo hinaga Tingwang maken 
kam madilura kam lulo. 

32Naliu Jehudi maitudi, Nkengmai tudi maksai Tingwang gu phumling tudi naliu 
khugasu paliu phi pi masuimi tulo. 

33Iniu kambo kumjiu naliudi kamlulo, Iniu aleng kagengbo phiuson makjiu mai 
kakengtu ranlura jengniu, mathiuleng genglu ratu phiukinbo-e. 

1 Corinthmai 11 

Charaky Ga Npuimai Papee Takumrabo 
1 Iniu Khrista ali kalu kumjiu, naliudi atu ali lulo. 

2Chiusai naliuniu wahina gadi atu maningjiu, Iniu dinkhai mibo hina majai 
kakin jengniu naliutu thuon-e. 

3Chiudi Khrista se npiumai pi-e, khatdi npiumaise npuimai pi-e, chiusai 
Tingwang se Khrista pi-e, chiubo naliutu pisikhai ni-e. 

4Npiumai niu papee takum lujiu kakheng thiubo maksai, dinronbo hai paniu 
Khrista tu chakhuang thiu makbo-e. 

5Sichiujiu npuimainiu papee takum makjiu kakheng thiubo, maksai dinronbo 
hai pakinatu chakhuang thiu makbo-e, sichiu kamsai papee gotmibo panai 
katam ha-e. 

6Npuimai khatniu papee takum maksai, patham kakip miboniu wi-e. Sichiujiu 
npuimai khatniu patham kakip mibo, maksai papee gotmibo jengniu mangam 
rabo jengniu papee takumboniu wi-e. 

7Npiumai khugara Tingwang lunlung nai kendibo madubo jengniu papee 
takumra pageng ha-e. Chiudi npuimaira npiumai kendi madubo-e, 

8palamra npiumaitu npuimai khugasu dampad makge, chiudi npiumai khugasu 
npuimaitu dambo-e. 

9Sironna makjiu npuimai jengniu npiumaitu dambo makge, chiudi npiumai 
jengniu npuimaitu dambo-e. 

10mazadung jengniudi npuimai khatniu pakina hangga bambo lenjiu papee 
takum rabo-e. 

11Chiudi Rapiu khugara panaodi pakinadi wa tamson makge. 

12Palamra npiumai jengniu npuimaitu dambo kumjiu, npiumaitu npuimai 
khugasu manabo-e, siniu npuimai khugasu padbo-e, sijengniu wahinase 
Tingwang khuganiu-e. 

13Naliudi maning khailo, npuimai khatniu papee takum makjiu Tingwang 
khuga kakheng thiubose pakaji ma? 

14Chara gandam gasudi npiumai khatniu patham majoksai kamangambo gu-e. 

15Chiudi npuimai khatniu papee tham phungsai ngao kawibo khatle, delosai 
papeetham kathengbose papee takumra jengniu-e. 

16Chiudi khangsia mainiu, haibo lamga arinisai sikumbo jai lamga aliuniu 
maksai Tingwang gu phumling ga tajai khaisonbo makge. 

Rapiu Gu Chawan Maluad 
(Mt 26.26-29; Mk 14.22-25; Lk 22.14-20) 

17Iniu naliu khuga dinkhai mibo sira, naliuniu kahumra wang maduibo tingga 
naliuniu kawibo suang kasa kambo jengniu naliutu thuon makge. 

18Raiboga, naliu wang maduibo situ khangsia mainiu suimakge chiujiu akhuga 
paowang-e, sise kachangra kumme. 

19(Naliu ruangga chuncham kamakbose bamrabo-e. Naliu ruangga chuncham 
kamakbose padrabo-e palamra majibo kabam maitu situ pijiu ngaotam 
padrabo jengniu-e). 

20Naliuniu wang maduilujiu tiurabo maluadse Rapiu gu chawan maluad makge. 

21Delosai naliuniu sise katiubo tingga khat-khattu khuan makge, paron-ronna 
pawon giu tiumi-e, sichiujiu, khangsiamai won mariu, khangsiamai maniu mi-
e. 

22Naliuniu watiu wasakra naliu ky habo jengniu sichiu kamjiu ma? Maksai 
naliuniu Tingwang gu phumlingtu wajeng chakmakjiu kahamai tudi kam 
mangam guma? Haibo lamga Iniu naliu khuga degu dinralo? Naliutu Iniu thuon 
rama? Haibo lamga naliutu I thuon silakge. 

23Palamra Iniu Rapiu khuganiu daolubo chamse naliu khuga dinkhai mibo-e, 
sisera Rapiu Jesu tu jonmibo nai nchun paniu taruak khuang thinlujiu, 

24sise phedpang lujiu, Tingwang tu thuonkiujiu din-e, “Haise naliu jengniu 
pikhaibo atia si-e, haise tiulo. Naliuniu atu maningtao bamra jengniu haibo 
thakse kamlo” 

25Wa tiulubo sai, sikum gapjiu, Rapiu niu chapiangse ponlujiu din-e, “Haibo 
piang haise chamtanniu madan diangkhai mibo Tingwang gu chamriat kasanbo 
si-e. Naliuniu haise sak machang atu maningtao taolo.” 

26Delosai naliuniu taruak khuang hai tiu machang khatdi chapiang hai sak 
machang Rapiu malanwang mak then paniu kashaibo racham dinronjiu 
bamrabo-e. 

27Sijengniu mai khat kumboniu buimakbo aliga taruak haise tiu, maksai 
chapiang haise saksai, Rapiu pumga khatdi pajaiga mao mide. 

28Sijengniu mai khatniu paronna pa-ali maning siak lujiu taruak haise tiulo 
khatdi chapiang haise saklo. 

29Palamra mai khat kumboniu Rapiu pum racham hai maning nsi makjiu sise 
tiu, khatdi saksai paronna pariga ladjan wangra tiukhai sak khai bambo-e. 

30Haijengniu naliu ruangga khangsianiu paliu jengsa, khangsianiu mara, khatdi 
khangsiamai shai mibo-e. 

31Aliuniu, aliu ronna maning sonna lusai, Tingwang gu ladjan hangga aliu wang 
lakge. 

32Chiudi Rapiu niu aliutu ladjan thiujiu sajai pikhai mibo-e, sichiujiu haibo 
kadihpiri nai aliutu ladjan thiu macham mak raleng-e. 

33Sijengniu singna maidung yo, naliuniu Rapiu gu chawan maluad tiura wang 
maduibo tingga khat-khattu khuan lulo. 

34Naliuniu wang maduibo haitu Tingwang niu ladjan thiu makra mai khatniu 
mariusai, paky gasu watiu lulo. Chiusai kakibo lam gara I wangbo sainiu din 
masanra mide. 

1 Corinthmai 12 

Masanbo Hiupuina Gu Kalendung 
1Chiusai singna maidung naliuniu raokhaibo, Masanbo Hiupuina kalen lamga 
Iniu naliutu pisikhai nibo-e. 

2Naliuniu nda nkengmai thiujiu lungkinbo tingga, pasiu kahabo charameng tu 
kahumboga katam tambo npuiga jukhai mibo-e chiubo naliu sibamme. 

3Iniu naliutu pisikhai nibo sira, Tingwang Hiupuina niu maluang kinmai siniu, 
“Jesu riga tasiang wangmilo!” Chiu dinlakge, khatdi Masanbo Hiupuina niu 
maluang khai maksai, “Jesu hai Rapiu-e,” chiu din madupad lakge. 

4 Hiupuina gu kalen katam tambo bamme, chiudi Hiupuina ra khatle. 

5Chiusai tatiendi katam tambo bamme, chiudi Rapiu ra khatle. 

6Chiusai tatien kathiubo siamdi katam tambo bamme, chiudi sibodung kamsi 
lura wahina damkhaibose Tingwang-e. 

7Mai hina leng kagengbo kamlu rajengniu Hiupuina siniu mai hina riga pumtan 
len khai-e. 

8Sichiujiu Hiupuina siniu khangsia maitu tasiam kawibo pikhai-e khatdi sibo 
Hiupuina siniu khangsia maitu ningting cham dinra pikhai-e. 

9Sibo Hiupuina siniu khangsiatu malumbo, khangsia maitu wikhaibo pumtan 
pikhai-e. 

10Khangsiatu tasibo kamlura pumtan pikhai-e khatdi khangsiatu 
phaimiukakung cham dinlura pikhai-e, khatdi khangsiatu Hiupuina dungtu 
sitamlu kabuibo pikhai-e, khatdi khangsiatu chalad din chalilu kabuibo 
ningting pikhai-e. 

11Chiudi Hiupuina khat siniu katam tambo kalendung mai hina khuga pikhai-e, 
pakhiangna hai Hiupuina siniu jukhaibo-e. 

Chapum Khatga Mania Tam-Tambo 
12 Khrista hai chapum khat kumbo-e, chiudi siga mania keng bamme, khatdi 
chapum khatga maniadung kengbam tadi sise pum khat nakhabo-e. 

13Sichiujiu aliu mathiu hai Jehudi maidi, Nkengmai tadi, kavangmai tadi, 
khenrang thiumai tadi, Hiupuina khatniu pum khatga aliutu tadui nphum khai 
mibo-e, khatdi aliu mathiutu Hiupuina khatga pisak khai mibo-e. 

14Palamra apum mania hai khat ronna makge chiudi keng-e. 

15Changen Ira, chaben makbo donniu Ira chapumgu mania makge chiusai, sise 
chapumgu makge chiubo sui makge. 

16Khatdi chaqonniu Ira chamik makbo donniu Ira, chapum gu makge chiusai, 
siseniu chapumgu makge chiubo sui makge. 

17Apum mania hina chamik kam misai, chiuraleng dega bamlo? Pakhiangna 
chiuraleng maliang misai, parim manamra dega bamlo? 

18Chiudi tuhoira Tingwang niu pachunning saisuijiu chapumgu mania situ 
pikhai bide. 

19Khatdi pakhiangnase mania ronna thiusai, chapumra dega bamlo? 

20Sichiujiu maniara keng-e. chiudi chapumra khatle. 

21Sichiu makjiu chamikniu nangra aleng kagengbo ha-e chiujiu chaben khuga 
din ngam lakge; maksai apee niu nangra aleng wadi kagengbo ha-e chiujiu 
changen khuga din ngam makge. 

22Sichiu makge, chapumgu kasonbo mania jaomakjiu aliuniu wadi kamlulakge; 

23Khatdi pageng ha-e chiubo maniase pageng bamdiang rabo-e; sichiujiu palun 
wimakbo maniadung situ, aliuniu kakungbo mania thiujiu thin-e. 

24Aliugu kawibo maniadungse pageng ha-e. Chiudi chakhuang thiura habo 
maniadung situ Tingwang niu chakhuang thiu khai raleng kam aruang khai bi-
e. 

25Palamra chapumse njan pad makjiu, mania khatniu mania khattu kunglu 
raleng-e. 

26Chapum mania khatniu magenthiu sai mania hina magenthiu kambo-e; 
khatdi mania khattu chakhuang thiusai mania hina pachunwi-e. 

27Naliura Khrista pumgu mania kamme. 

28Sichiujiu Tingwang niu phumling lungga maidung khangsiatu ladlangtadmai, 
khangsiatu phaimiukakungmai, khangsiatu katipaodung pithiu khai-e; 
khangsiatu tasibo ngam kamra pikhai-e; khangsiatu thiuniu maitu wikhaibo 
pumtan, khangsiatu nkha khaibo ngam, khangsiatu jukhaibo ngam, khangsiatu 
chalad katam tambo din ngamra pikhai-e. 

29Mathiuse ladlangtadmai ma? Mathiuse phaimiukakungmai ma? Mathiuse 
katipaodung ma? Mathiuse tasibo ngam kambo maidung kamma? 

30Mathiuse wikhaibo kalen daoma? Mathiuse tam-tambo lad dinma? Mathiuse 
chalad chalipad ma? 

31Chiudi nkiubo kalentu machun lulo. Sichiusai nkiubo npui khatse Iniu naliu 
khuga lenkhai bine. 

1 Corinthmai 13 

Lungsabo 
1Iniu chamaina lad khatdi mazadung lad hina dinsi bamdi, lungsabo hasai, 
kakhing bambo siamtoy kumbo-e. 

2Iniu tacham dinsibogu kalen daojiu bamdi, kakung-kungbo lad khatdi tasi hina 
sijiu bamdi, Iniu maluongdungtu kam kali lurabo malum bamdi, akhuga 
lungsabo hasai, Ira wadi makge. 

3Iniu agu kabambo hina pipadjiu khatdi apum chami rura pipad bamdi, 
lungsabo akhuga hasai, aleng kagengbo wadi ha-e. 

4Lungsaboniu khengkhai bi-e khatdi nkhakhai bi-e; lungsabo niu manma 
makge; magi makge, chaliang makge; 

5lungsaboniu nkhai-ali sa makge, aleng phiu makge, pom makge; lungsaboniu 
kasabotu maning tingtheng makge; 

6lungsaboniu kasaboga chunwi makge, chiudi majiboga chunwi-e. 

7Lungsaboniu wadaodi phutkhai makge, sichiujiu malumboga, machunboga, 
khatdi khengsiboga wadaodi phutkhai makge. 

8Lungsabora tingtheng-e. Kawicham dinsimai bamme, chiudi malod khat 
ronna-e; katam-tambo lad dinbo kalen bamme, chiudi hami rabo-e; tasidi 
bamme chiudi hami rabo-e. 

9Palamra aliugu tasi nai kawicham dinsibogu kalen haira pakak khat leng 
ronna-e; 

10chiudi tingthuibose wangboga, tingthui makbose hami rabo-e. 

11Iniu nahtingga alad din-ga, alung chun-ga, khatdi amaningga nahmai khat 
kum kamkhai mibo-e, tuhoira I chamai khat thiu mibo jengniu, nahmai thakse 
kamta mide. 

12Tuhoi aliuniu ngaobambo haira chahiubung gasu ameng kaphuibo kumbo-e; 
sichiujiu nai khatra aliu zu-ngao siakrabo-e. Tuhoi Iniu sibo haira siphu makge; 
sichiujiu nai khatra Tingwang niu atu sitathuibo kumjiu Idi sitathuimi rabo-e. 

13Sichiujiu malumbo, agunbo khatdi lungsabo sum haise bamme; chiudi 
haidung ruang gasu lungsabo siniu dithu-e. 

1 Corinthmai 14 

Hiupuina Gasu Wangbo Kalendung 
1Sichiusai naliuniu lungsabo haitu matan rabo-e. Hiupuina gu kalendung 
nkiujiu Tingwang cham paoronbo kalen situ naliu lungchun ngutjiu matan lulo. 

2Delosai chalad katam tambo din bambose chamai khuga makjiu Tingwang 
khuga din kakin gu-e, sichiujiu palad situ maidi silu makge, sise Hiupuina gasu 
kakungbo lad din kabam gu-e. 

3Sichiujiu Tingwang cham mai khuga dinbam maise, maitu nkhajiu, khatdi 
kachu khaijiu maichun kam n-nga lura jengniu din kinbo-e. 

4Palad tamjiu wadin kinmaise paronna leng-e, chiudi Tingwang cham mai 
khuga din kinmaise phumlingtu kam mawi khaibo-e. 

5Naliu mathiutu pijiu palad tam-tamjiu wa dinbodi achunne, chiudi Tingwang 
cham mai khuga dinbose achun widiang-e, chiusai palad tam-tamjiu wa dinmai 

siniu phumlingtu nkhalura jengniu parambase maitu dinlen maksai, sisuang 
Tingwang cham dinbo siniu widiang-e. 

6Sijengniu singna maidung yo, Iniu naliu khuga wangbo tingga Iniu katambo 
lad dinsai degu pageng bamlo? Tingwang khugasu madukhaibo, maksai 
ningting cham, maksai kathuat khaibo cham, maksai kati khaibo cham 
phungwang maksai degu pageng bam ralo. 

7Pakhuan ronna padbo chiudi pasiu kahabo, nthiam, tarabung haitu phuilo—
haise mathenbo tingga tamsinjiu pakhuan kampad maksai dechiujiu sitamlu 
ralo? 

8Sikumjiu make khuandi masanjiu mut masansiak khaibi maksai, saoniu chari 
thiura kaden silu ralo? 

9Sikumjiu naliudi mai khuga katambo lad dinbose masan maksai, dechiujiu 
mainiu siluralo? Naliu ladkengse tingkaiga hami rabo-e! 

10Kadihpiri katam-tambo lad kengjiu bamme, chiudi sise paramba kahabo thiu 
makge. 

11Chiusai mainiu chalad kadinbose Iniu simaksai, akhuga chalad kadinbo maidi 
simakge, ania khangniase sangmai kamme. 

12Sichiujiu naliuniu Hiupuina gu kalen situ phiukin siaksai, nkiujiu phumlingtu 
nkha lura kamlulo. 

13Sijengniu chalad katam tambo kadinmaitu parambadi din masan lura jengniu 
kheng lulo. 

14Delosai I chalad katam tamboniu kakheng thiusai, hiupuina ga kakheng 
thiubam gu-e, chiudi alung lamra I wadi simakge. 

15Chiusai I nde kamralo? Iniu ahiupuinatu maluang kakheng thiune, khatdi 
alung ganiudi kathuonbo lui thiune. 

16Maksai nangniu hiupuina ronna thinjiu khengsai, kakimai siniu sitanglu 
lakge, chiusai nangniu Tingwang tu kathuonboga dechiujiu “Amen” din daolu 
ralo? Palamra nangniu kadinbo rambase paniu silu makge. 

17Nangniu thuon mawijiu bamdi, kakimai lengra wadi makge. 

18I naliu mathiu suangdi nkiujiu katam tambo lad din-e, sijengniu Tingwang tu 
thuon bamme. 

19Chiudi phumling ga Iniu chalad katam tam gasu chalad sang kariu dinbo 
suang, silu buibo ladkeng mangiu ronna kadinbose achunne. 

20Singnamai yo, wa kasabo lamga nahmai kum lulo; chiudi wa makumbo lam 
gara katingmai kum lulo. 



2015 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

21Masanbo ariakga haichiujiu raokhai bamme, “Katam-tambo lad dinmaitu thin 
lujiu, Iniu amaidung khuga din-e, chiujiu Rapiu niu din-e. Iniu sangdiumai lad 
ganiu din rabo-e, chiudi amaidungniu alad nking khai lakge.” 

22Siniu katam tambo lad dinbo haira malummai jengniu makge, chiudi malum 
kamakmai jengniu-e, sikumjiu Tingwang cham dinbora malum kamakmai 
jengniu makge, chiudi malummai jengniu-e. 

23Chiusai phumling mai mathiu wang maduibo tingga naliu chalad tam rit-ritjiu 
wa din karen misai, maidiumai maksai malum kamakmai naliu ruangga 
wangsai, naliu hai kaluang mide chiumak rama? 

24Chiudi mai hinaniu Tingwang cham dinjiu bamboga, malummak mai maksai 
maidiumai khat siga wangsai, paniu chiulubo jengniu, pamao pameng lamga 
paniu maning lujiu patu ladjan thiulu bui-e. 

25Sichiujiu paniu palung lepad lujiu Tingwang tu thuonjiu, “Naliu ruangga 
Tingwang bamsiakge chiu dinlu bui-e.” chiujiu din madupad lubui-e. 

Phumling Ga Tadrabo Thiak 
26Chiusai singna maidung, dechiusai pathao siak ralo? Naliu wang maduibo lon 
khangsiamai chalui thiu, khangsiamai maitu laddin, khangsiamai madu khaibo 
cham din, khangsiamai chalad katam gasu wadin, sichiujiu sibo rambase 
khangsianiu din chali pad lura kamlo. Pakhiangnase phumlingtu nkhara kam 
lulo. 

27Khangsiamai chalad katam ganiu dinra bamsai kengthuboga malod khatga 
khangnia khangsum ronna pachali-li thiujiu dinlo, sichiudi parambadi 
khangsianiu dinsiak rabo-e. 

28Chiudi paramba dinramai hasai chalad katam-tambo dinmaise maliuna bam 
milo, sichiujiu mai khat situ pi paronna Tingwang tu npao bam milo. 

29Khatdi Tingwang cham dinra khangnia, khangsumtu pijiu dinlulo; sichiujiu 
kakimai situ pijiu paramba maning lulo. 

30Chiudi ntao kabam mai khatniu Tingwang khuganiu madukhaibo cham 
daolusai; tacham din karaibo piutu pisao khai milo. 

31Palamra naliu mathiuniu Tingwang cham dinjiu, khat-khat thiujiu dinboga 
mai hina silura khatdi kachukhai lura jengniu-e. 

32Tingwang cham dinbo kalen hai, chalad kadinbo piuniu thinman bambo-e. 

33Delosai Tingwang niu katanuakbo tu luni makge, chiudi chunchambo nai agi-
manaibo situ masenbo-e. 

34Tingwang gu phumling hinaga, maipui hina maliumak bamlulo. Paliutu 
chalad dinra suikhai makge, Jehudi maigu Tajaiga dinbo kumjiu, paliuniu papao 
thiumak rabo-e. 

35Paliuniu palam khat sini sai paliu ky ganiu paliu kina khugasu maniu lulo, 
palamra charakyga npuimainiu chalad kadinbo hai ka-mangambo gu-e. 

36Maksai Tingwang cham hai naliu khugasu padjiu ma? Maksai naliu khuga 
ronna kawangbo guma? 

37Naliu ruangga mai khat kumboniu paronna patu phaimiukakung mai-e, 
maksai Hiupuina mai-e chiu lukhai sai, Iniu raokhaibo hai Rapiu gu chamtan-e 
chiubo silulo. 

38Chiudi mai khat kumboniu suini maksai, patudi suimak milo. 

39Sijengniu singna maidung yo, naliuniu Tingwang cham dinlura matan lulo; 
chiudi chalad katam tambo dinbo tudi khammi tulo. 

40Wahina hai wijiu khatdi pathiak thiujiu kam mawi lulo. 

1 Corinthmai 15 

Khrista Ringsulanbo 
1Tuhoira singna maidung yo, Iniu naliu khuga dinron khai mibo Kawibo 
champao, naliuniu lukhai lubo khatdi naliuniu chap matip bambo lamga naliutu 
pijiu maningtao khaini-e. 

2Iniu naliu khuga dinron khai mibo Kawibo champaose naliuniu thin matip 
bamlusai, siseniu naliutu juringlu rabo-e. 

3 Palamra Iniu daolubo nkiu thubo thiujiu naliu khuga pikhaibo-e, chiubora 
Masanbo ariakniu dinbo kumjiu Khrista se aliu nuan jengniu shaikhai mide, 

4chiujiu patu nphum khai mide, chiudi Masanbo ariakga dinkhai mibo kumjiu, 
jeng sumbo nai pah ringsulan mide. 

5Sibosai paniu Peter khuga lenkhai-e, sibosai khommai khang kariu-je-niakiu 
khugadi lenkhaide. 

6Sibosai paniu maluad khat chamai kai mangiu suang kengmai khuga 
lenkhaide, paliu khangsia shai midi, khangsiara ringbam kha-e. 

7Sibosai paniu Jacob khuga, khatdi khommaidung mathiu khuga lenkhai-e. 

8 Chiusai pating changmakjiu manabo atudi kanamboga ngaolen khai-e. 

9I hai ladlangtadmai ruangga siamthubo-e, atura ladlangtadmai-e chiudi kubui 
makge, palamra Iniu Tingwang gu phumlingtu kam mathad khai mibo-e. 

10Chiudi Tingwang gu lungsiat gasu, tuhoi agu lunlung haise thiulujiu pagu 
lungsiat hai akhu pikhaibo-e, sise mathakubo thiumi makge; sibosung Iniu 
paliu mathiu suang masan diangjiu tatien thiu-e, chiudi sise Iniu makge, 
Tingwang khu gasu wangbo lungsiat siniu atu majang khaibo jengniu-e. 

11Chiusai naliuniu malum bambo haise, aliuniu dinron khai mibose akhuga 
niuma, maksai paliu khuga suniuma? 

Aliuniu Ringsulan Rabo Lam 
12Sichiujiu aliugu Kawibo champao gase Khrista hai kashaimai rong gasu 
ringsulan mide, chiujiu dinron kinsai, dekamjiu naliu ruangga khangsia mainiu 
kashaimai ringsulan lakge chiu din gulo? 

13Sise pachangjiu kashaimai ringsulanbo ha-e sai, Khrista di ringsulan makbo-
e, 

14sichiujiu Khrista ringsu lanmakge sai, aliu niu dinron kinbo hai mathaku-e, 
khatdi naliu malumdi mathaku-e. 

15Sironna makjiu, aliuniu Tingwang lamga arat mibo-e, palamra kashaibo gasu 
Khrista ringsulan mide chiujiu aliuniu dinron mibo-e, chiudi kashai maise 
ringsulan maksai, Khrista tu pijiu ringsulan khai makbo-e. 

16Palamra kashaimai ringsulanbo ha-e sai, Khrista di ringsulan mak rabo-e. 

17Sichiujiu Khrista ringsulan makge sai, naliu malumdi mathaku mibo-e, 
sichiujiu tuhoidi naliu nuan-ga bamkha-e. 

18Sichiusai Khrista tu malumjiu shaimi maidi matha nchum mibo-e. 

19Aliuniu Khrista khuga agun bambose tuhoi kalungbo tingga leng ronna-e sai, 
aliu hai kakimai suang pageng habo mai thiu mide. 

20Chiudi kashaibo gasu Khrista ringsulan mibo donniu, shai mimai hinadi 
ringsulan rabo-e. 

21Palamra mai khangkhat jengniu kashaibo wangmibo kumjiu, mai khangkhat 
jengniu kashaimai ringsulanbo haidi wangbo-e. 

22Delosai Adam jengniu chamai hina khuga kashaibo wangbo kumjiu, Khrista 
jengniu chamai hina khuga ringsulanbo hai wangbo-e. 

23Chiudi wahina pathak saisuijiu tadrabo-e, chiubora Khrista hai raithubo thiu 
rabo-e, sibosai Khrista wangbo Nai pasai sui maidung si-e. 

24Sichiujiu kanambose wangrabo-e; Khrista niu hiupuina ga mawangpaodung, 
khatdi pumtan hinatu ngam lujiu Wangdihse Papiu Tingwang khuga pikhai 
rabo-e. 

25Palamra Tingwang niu mikremai hinatu paphi hangga khai makthen Khrista 
niu mawang rabo-e. 

26Kanamthuboga ngamrabo mikre sira kashaibo si-e. 

27Palamra masanbo ariakniu din-e, Tingwang niu wahina Khrista phi hangga 
pikhai mide. Haiga “wahina,” chiujiu dinbo sira Khrista khuga pikhaibo 
Tingwang patura jaomakge, chiubo masanjiu si-e. 

28Chiudi wahinase Khrista gu mawangbo hangga pikhai lubo sai, Nahpiu 
papumsiakniu pakhuga wahina pikhaibo Tingwang khuga pikhai rabo-e, 
sichiusai Tingwang niu wahina riga mawang kam siak rabo-e. 

29Tuhoira, kashaimai lamga tadui nphum kalumai ndechiu ralo? Degutu paliu 
machunjiu kamkhai kami gulo? Kashaimai ringsulanbo ha-e sai, maidungniu 
dekamra tadui nphum khai kami gulo? 

30Aliudi nde kamjiu pawan machang pingjiu bamralo? 

31Singna maidung yo, Ira naimachang shaina-na kakin gu-e! Aliu Rapiu Jesu 
Khrista khuga aliu khat thiu lubo jengniu, adiu wijiu bambo haise Iniu din 
madupadbo-e. 

32Chamaina lunlung kumjiu Iniu Ephesus ga bambo thiuhudung haitu aphensai 
aleng kagengbo degu bamlo? Chiudi kashai maidung ringsulan maksai, 
kadinchamga dinbo kumjiu, “Aliuniu tiukhe, sakkhe, palamra nsuannai aliu 
shaimi rabo-e.” 

33Naliutu sonmi tulo. “Kasabo kah siniu kawibo nkhai-rilitu kam masa mibo-e.” 

34Ningting lulo, sichiujiu nuan npui situ phut milo. Naliu khangsiamai Tingwang 
tu wadi simakbo donniu naliutu kam mangam khaira haise Iniu dinbo-e. 

Ringsulanbo Pum 
35Chiusai khangsia mainiu “Kashaimai dechiujiu ringsulu ralo? Khatdi paliu 
pumse dechiumi ralo?” chiujiu maniu-e. 

36Kapangbo nang! Nangniu chalin saokhaibo tingga sise shai makthen puakpad 
makge. 

37Sigasu nangniu saokhaibose alinpumse maksai miusyse puakkhangbo makge, 
puakkhang rabo sira pasiu nakha-e. 

38Tingwang niu machunbo saisuijiu pasiuse pikhaibo-e khatdi pikhaibo pasiu 
saisuijiu mawikhang rabo-e. 

39Tatia hinase ncham makge, chamainagu tatia hai tamme, khaoringgu tamme, 
thingnagu tamme, khatdi chakhagu tamme. 

40Tinggen pumdi bamme, kadihpiri pumdi bamme, sichiujiu tinggen gu kawibo 
nai kadihpirigu kawibose tamme. 

41Naimik nbiu khat, chahiu nbiu khat, chagandung gu nbiu khat bamme, 
sichiujiu chagan khatgu nbiuse chagan khatgu nbiu gasu tamme. 

42Sikumjiu kashai maidungdi ringsubo-e, hami raboga baikhai-e, chiudi halan 
makraboga ringsu rabo-e. 

43Palun saboga khatdi kasonboga baikhai-e, chiudi palun kawiboga khatdi 
katanboga piringsu khailan rabo-e. 

44Chamaina pumga baikhai-e, chiudi hiupuina pumga piringsu khai lan-e. 
Sichiujiu chamaina pum bambo kum, hiupuina pumdi bamme. 

45Palamra Masanbo ariakga haichiu din-e, “Karaibo mai, Adam situ karingbo 
pumleng damkhai-e,” chiudi kanambo Adam situ karingbo Hiupuina thiujiu 
damkhai-e. 

46Hiupuina lunlungse wangraibo makge, chiudi chamai pumgu lunlung wangbo 
sainiu Hiupuina lunlung wangbo-e. 

47Karaibo Adam se kadih gasu-e, niabo Adam siniu tinggen lamsuniu-e 

48Kadihgu thiujiu bammaira taniangniu, damkhaibo mai khat kumbo-e, khatdi 
tinggen gu thiubo mai siniu tinggen lamsu wangbo mai khat kumbo-e. 

49Sichiujiu aliuniu taniang gasu damkhaibo lunlung piubo kumjiu, tinggen 
lamsu kiubo Nahpiu lunlungse thiumi rabo-e. 

50Singna maidung yo, Iniu haise dinbora, tatia nai tazai kaphungbo pum siniu 
Tingwang gu chawangdihga ngut silakge, hamirabo siniu hamakra thiudao 
lakge chiubo-e. 

51 Phuilo, Iniu naliu khuga kakungbo lad dinbo-e. Aliu mathiu shai kammi lakge. 

52Chiudi kanambo makese mudkhai sai, malod khat, mik-khip kak khat 
lunggasu, aliu mathiu lunlimi rabo-e. Palamra makese mudkhai sai, kashai 
maidungtu halan makboga piringsu khaine, khatdi aliutu pijiu lunli khaine. 

53Palamra halan rabo hainiu halanmak rabo thiumi rabo-e, khatdi shailan rabo 
hainiu shailan makbo thiumi rabo-e. 

54Hasuibo haise hasui makboga, khatdi shaisuibo haise shaisui makbo pithiu 
khaibo tingga, haichiu raokhai mibo chamse wangrabo-e: “Kashaibo situ kam 
maha mide, charise ngam masansiak mide!” 

55 “Oh kashaibo! Nagu kangambose dega bamlo? Oh kashaibo nagu mathadse 
dega bamlo?” 

56Kashaibo gu mathad sira nuan-e, khatdi nuan-gu pumtan sira tacheng-tajai 
si-e. 

57Chiudi aliu Rapiu Jesu Khrista pen gasu aliuleng kangambose pikhaibo 
Tingwang patu thuonlo! 

58Sijengniu, Iniu kungbo singna maidung yo, mathing sijiu chap matip bamlo. 
Naliuniu Rapiu tien thiu bambose wadaodi mathami lakge chiubo sibambo 
donniu, pawan machang Rapiu tien thiuboga maranjiu kamlulo. 

1 Corinthmai 16 

Malummai Leng Pipadbo 
1 Judaea ga bambo Tingwang maidung leng rangkang kharabo lamga, naliuniu 
raokhaibo sira, Iniu Galatia maigu phumling ga chamtan pikhai mibo kumjiu, 
naliudi kam lulo. 

2Iniu wangbo tingga, ramkhase kha makra, naliuniu daolubo saisuijiu 
Tabamnaise khoiwang makhuan milo. 

3Sichiujiu I wang dasai, malum suibo naliuniu kadakhai maitu langkhaijiu 
naliugu nkhase Jerusalem ga phungmengra pisikhaibo khatdi suikhaibo ariak 
Iniu raokhai bine. 

4Idi tadra pageng bamsai, paliu saisui lujiu tadbo sui-e. 

Paul Niu Rangbo 
5 Macedonia tadron khai lubo sai, I naliu khuga wangne, palamra Iniu 
Macedonia tadron rabo-e. 

6Sichiujiu pakak khatra, daodiusai tathe ting katheng-kadun naliu khuga I 
bamkhaibo sui-e, sichiusai Iniu tadlanbo tabin-ga, naliuniu atu nkha khaibo sui-
e. 

7Iniu malod khat ronna makjiu, Rapiu niu suikhai sai pating kathengkha naliutu 
maluang bamkhai nibo-e. 

8 Chiudi Pentecost katangra Ephesus ga I bam mine. 

9Siga suinimak maidung kengjiu bamdi changam kadibo khatdi kagengbo 
kamlurabo pajat kawi bamme. 

10 Sichiujiu Timothy naliu khuga wangsai patu lukhai mawi bilo, palamra padi 
akumjiu Rapiu tien thiujiu bammai-e. 

11Naliu mai khat niudi patu maning malami tulo, pijiu palung agi-manaijiu akhu 
malan wang lura nkha khailo, delosai paniu singna maidungtu majang wangra 
I khuan bambo-e. 

12Aliu singna Apollo tura, Iniu patu kachu khaijiu aliu singnamai naliutu wang 
phuikhaira langbambo-e, chiudi tuhoi siakra pah wangni makge; chiudi pating 
kawibo daoluboga padi wangsune. 

Kanambo Ladkeng 
13Akhesilo, malum matip bamlo, hujiu bamlo, khatdi matipjiu bamlo. 

14Naliuniu kakambo hinaga lungsajiu kamlo. 

15 Tuhoira, singna maidung yo, Stephanas khatdi paky kikhun mai hai Achaia ga 
raithubo Khristian mai-e, sichiujiu paliu hai Tingwang maidunggu ngamkamga 
paliu lung ngut bamme chiubo naliuniu sibamme. 

16Haikumbo maidung khatdi paliutu maluang tatien thiu bammaidung hina 
saisui lura Iniu naliu khu khengkhai-e. 

17Stephanas, Fortunatus khatdi Achaicus paliuniu, naliu malin thiujiu akhuga 
wangbo jengniu I achun wi-e. 

18Paliuniu naliu chun piwi khaibo kumjiu, achundi piwi khai-e. Paliutu 
thuonbui-e. 

19 Asia luongriangga bambo phumling dungniu naliutu kanui khai-e; Aquila nai 
Priscilla khatdi pakyga wang maduibo phumlingniu kanui khai-e. 

20Haiga bammai singna maidung mathiuniu kanui khai-e. Masanbo biangpup 
siniu khatniu khattu kanui khailo. 

21Haibo kanui chamse Paul I abensiakniu raokhaibo-e. 

22Mai khatniu Rapiu tu lungsa maksai, pariga tasiang wangmi sulo. Maranatha! 
Aliu Rapiu wang kinne! 

23Rapiu Jesu gu lungsiat siniu naliutu maluang khaibo thiu milo. 

24Jesu Khrista ga agu lungsabo hainiu naliu mathiutu maluang khaibo thiu milo. 

2 Corinthmai 

2 Corinthmai 1 

1 Tingwang chun ganiu Khrista Jesu gu ladlangtadmai Paul nai aliu singna 
Timothy niu Corinth ga bambo Tingwang gu phumling khatdi Achaia 
luongriang pakhiangnaga bambo masanmai khuga: 

2Aliu Piu Tingwang nai Rapiu Jesu Khrista gasu lungsiat nai agi-manaibo naliu 
khuga bammi sulo. 

Paul Niu Tingwang Tu Thuonbo 
3Nkha hina wangbo, aliu Rawang khatdi aliu Rapiu Jesu Khrista Piu Tingwang 
tu thuonkhe! 

4Aliugu chariu magenthiubo hinaga paniu aliutu nkha khai-e, sichiujiu 
Tingwang khugasu aliuniu daolubo nkha thinlujiu maitu nkha lubui-e. 

5Khrista gu magenthiu chariubose aliuniu padam daobo kum, aliudi Khrista 
ganiu Tingwang gu nkha dijiu daolu-e. 

6Sichiujiu aliuniu magenthiu chariubo daosai, naliutu pi aman khai raleng 
khatdi juringlu raleng-e, sichiujiu aliutu nkha khaisai, naliu tudi nkha khaibo-e, 
sichiujiu naliugu khengsiboga pi aman khai raleng kamlen khaibo-e. 

7Sijengniu aliugu magenthiu chariuboga, naliudi khengkhai macham bambo 
jengniu, aliu chunwibo kumjiu naliudi wibamra, sibambo jengniu aliugu 
ramgunbose wadaodi limi makge. 

8 Singna maidung yo, aliuniu Asia luongriang ga chariu khai mibose naliu khuga 
pisikhai nibo-e. Siga aliu magenthiuju mibo jengniu aliu chun wilan luradi 
malumta mibo-e. 

9Shai siakmi suma chiu maning khai mibo jengniu, aliu ronna aliutu malum 
makjiu, kashai maitu kam maringlubo Tingwang khuga ronna mangiu khai 
kami gu-e. 

10Asuang kahabo shit shairabo gasu paniu aliutu gukhai bide, sijengniu haichiu 
gukhaijiu bamra malum siak bamme. 

11Naliuniu kakhengbo ganiu aliutu nkha khai-e, sichiujiu maidung kakengniu 
aliuleng khengjiu bambose paokak khaijiu, Tingwang niu thoikhai bine, siga 
maidung kakengniu Tingwang tu thuon rabo-e. 

Paul Niu Rangbose Kalilanbo 
12Aliu chamainagu lungchun maning saisui makjiu Tingwang niu pikhaibo 
masan siakbo khatdi nsi-siakbo Tingwang gu lungsiat jengniu aliu chun wijiu 
bamme. 

13Aliuniu naliu khuga raokhaibo hai naliuniu kenlujiu silu raleng ronna-e. 

14Tuhoidi naliuniu aliu raha kasia sibam tadi,aliu Rapiu Jesu gu Tingmik ga sira 
sitathui lujiu, aliuniu naliu lamga aliu chun wibo kumjiu naliudi aliu jengniu 
naliu chun wirabo-e chiubo I maning-e. 

15Naliuniu san wibose thiulon nia lura maning lujiu, naliu khuga wangkhaira 
rangkhai mibo-e. 

16Palamra Iniu Mecedonia lam tadbo tinggadi, wanglanbo tinggadi naliu khuga 
wangkhaijiu, Iniu Judaea lam tadrabo tabinleng, naliu khugasu wa nkha daolu 
suma chiujiu rangkhaibo-e. 

17Iniu rangbose alungchun kasut rut-rutbo leng ngaopad jiuma? Iniu sichiu 
rangbo sira aleng gengrabo jengniu, “Yo, yo,” maksai “Makge, makge,” chiu 
dinraleng ronna ma? 

18Paling siakjiu Tingwang niu majibose dinbo jengniu, naliu khuga Iniu ladriat 
khaibo lamga, ‘Yo’ maksai “Makge” chiurabo makge. 

19Palamra naliu khuga Silas nai Timothy khatdi I apum siakniu Tingwang 
Nahpiu Jesu Khrista lamga dinron khai mibose, ‘Yo’ khatdi ‘Makge’ chiubo 
lamga makge. Sichiu makjiu, pasira Tingwang gu ‘Yo’ chiubo si-e. 

20Palamra Tingwang gu ladriat hinaga pahaira Tingwang gu ‘Yo’ chiubo si-e. 
Haijengniu Tingwang maken dilura Jesu Khrista pen gasu aliugu “Amen” si-e 
chiujiu dinbo-e. 

21Sichiujiu Khrista pen gasu Tingwang niu aliutu khat pithiu khaibo-e, khatdi 
Tingwang papum siakniu aliutu kupad khaibo-e. 

22Sichiujiu aliu hai pagu-e chiubo silura Masanbo Hiupuina siniu aliu lungga 
pagu madan diangkhai mibo-e, khatdi haise pachangsiak aliuleng pikhai mibo-
e. 

23Iniu naliutu lungsabo jengniu haibo men-ga naliu Corinth ga wangkhai 
nimakbo-e, chiubo Tingwang niu agu jengdin thiubo-e. 

24Naliugu malumbo gahai aliuniu papao thiu nibogu makge, chiudi naliu chun 
wisan lura jengniu naliutu nkhajiu bambo-e. Palamra naliu hai malumboga 
chap matip bambo jengniu-e. 

2 Corinthmai 2 

1Sijengniu I wangjiu naliu chun kam masa khai lakge chiu maning mibo-e. 

2Iniu naliu chun kam masa khai sai, saoniu achun kam mawi khai ralo? Iniu 
paliu chun kam masa khaimai siniu, kam mawi khai rabo-e. 

3Iniu naliu chun kam masa khai raobo jengniu, naliu khuga wang makjiu 
raokhai rai mibo-e. Palamra Iniu achun wisai, naliudi naliu chun wibamme 
chiubo I malum siak-e. 

4Iniu alung magenthiu chariujiu amatui padbo siniu phuilujiu naliu khuga 
raokhai mibo-e, sise naliu lungchun kam chariu khaibo makge, chiudi agu 
lungsabo hai naliu khuga nkiu-nkenjiu bambose naliuniu silu raleng-e. 

Kamao Maitu Kuak Khaibo 
5Mai khatniu mai khattu pachun kam masa khaisai, atu ronna makge, chiudi 
naliu mathiutu pijiu chunsa khaibo-e. (Iniu patu ru masajiu rukhai mibose wiju 
mide). 

6Sichiujiu naliu mathiuniu patu kam chariu khai mibose wiju mide. 

7Sijengniu tuhoira kuak khai mibo jengniu, patudi kachukhai bilo; sichiujiu patu 
pijiu chunsaju mitulo. 

8Sichiujiu naliuniu patu lungsa siak bamme chiubo patu pisikhaira naliu khuga 
khengbo-e. 

9Iniu naliu khuga raokhai mibose naliuniu wahina majai mawi bamme chiubose 
madiujiu silura leng-e. 

10Mai khatniu wakam mao mibo jengniu naliu pamao kuak khai-e sai, Idi pamao 
kuak khai mibo-e, khatdi Iniu mai mao kuak khaibose naliu jengniu Khrista 
masuang gadi kuak khai mibo-e. 

11Palamra Satan gu maningse aliuniu sibambo donniu-e. 

Paul Niu Troas Ga Palung Chariubo 
12 Khrista gu Kawicham dinronra Troas ga wangbo tingga, tatien thiura Rapiu 
niu aleng npui lekhai bide. 

13Chiudi siga aliu singna Titus tu ngaolu makbo jengniu alung chariusui mide, 
sijengniu paliutu phutkhai lujiu Macedonia lam I tad mide. 

Khrista Pen Gasu Chari Ngambo 
14Chiudi Tingwang tu thuonlo! Palamra pawan machangna Khrista pen ganiu 
aliutu kangamboga jukhaijiu, pabam hinaga parim wibo khat kumjiu Tingwang 
niu aliutu thinpiu khaide. 

15Palamra ranlumai khugadi, hamira mai khugadi, Tingwang khuga Khrista niu 
kadkhai mibo parim kawibose aliu-e. 

16Hami ramai khugara tenmibo parai manam kasabo si-e, chiudi ranlumai 
khugara karingbo phungwangbo parim kawibo si-e. 

17Aliura maidungniu kambo kumjiu Tingwang cham situ kam mala makge, 
chiudi Tingwang niu langkhaibo saisuijiu aliu pasuangga Khrista vangmai 
kumjiu alungchun nsi-siakjiu dinbo-e. 

2 Corinthmai 3 

Chamriat Kasanbo gu Kavangmai 
1Tuhoi aliu ronna aliutu maning chagengmi jiuma? Sichiujiu khangsia mainiu 
paliutu suikhaibo chamlen raokhaibo kumjiu, aliuniu naliu khuga maksai 
naliuniu aliu khuga raokhai rama? 

2Chamai hinatu pisikhaira khatdi pijiu kentao khaira aliu lungga raokhai 
nbambo ariak sira naliu-e. 

3Ariak haise Khrista niu raokhai-e, sichiujiu aliutu naliu khuga langkhaibo-e. 
Haise charaodui siniu tukang riga raokhaibo makjiu, ringbambo Tingwang gu 
Hiupuina siniu chamaina malungga raokhai mibo-e. 

4Aliuniu haise dinbora, Khrista pen gasu Tingwang tu aliu malum lubo-e chiubo 
lenkhaibo-e. 

5Chiudi aliu ronna wakhatdi kamlu lubo ha-e, aliuniu wa kamlu rabo sira 
Tingwang khu ganiu-e. 

6Kasanbo Chamriat situ macha kabuimai thiura, paniu aliutu suikhaibo-e. Sise 
charao lun ganiu makjiu Hiupuina ganiu-e, palamra raokhaibo Tacheng-tajai 
siniu kashaibo phungwangbo-e, chiudi Hiupuina siniu karingbose pikhai-e. 

7 Tacheng-tajaise tatupekga raokhai-e, sise pikhaibo tingga Tingwang gu 
kendise madukhai-e. Siga Mose zuga kabenbo nbiuse nkhinmi tadi Israel 
maidungniu sise phuingam makge. Kashaibo situ phungwangbo Tacheng-
tajaise thinpiu khaiboga, haijiukha kendibose phungwang-e sai, 

8Hiupuina gu tienkamga phungwang rabo kendi sira dejiukha diralo? 

9Ladjan thiubo lunlung siniudi kendibose phungwang sai, juringbo phungwang 
rabo tienkam siniu dejiukha kendibo phungwang ralo? 

10Tuhoigu kendibo siniu nkiudiang mibo donniu, karaibogu kendise hamide. 

11Palamra pawan khatleng ronna kendibose bamsai, tingtheng bamrabo leng 
sira dejiukha kendi nkiu ralo? 

12Aliu khuga haikumbo agun kabam jengniu aliu hubo-e. 

13Aliura nda Israel mainiu hamirabo situ phuiboga kabenbo nbiu situ ngao 
makra Mose niu zusungfai tombose kum makge. 

14Paliu lung tanju kami jengniu nthaidi kaguangbo chamriat kenbo tingga, 
zusungfaise tombam kha-e, chiudi Khrista khuga bambo maidungra sibo 
zusungfaise luthon mide. 

15Paliura nthai tangbo Mose gu Tacheng-tajai kenbo tingga paliuniu 
zusungfaise khai bamme. 

16Chiudi Mose lamga Masanbo ariakniu haichiu din-e: “Mai khatniu Rapiu 
khulam mariwang sai, paniu zusungfaise lekhai bine.” 

17Tuhoira “Rapiu khulam” chiubo gase Hiupuina khulam chiubo-e, siniu Rapiu 
gu Hiupuina kabambo gase khen-rang thiu mibo-e. 

18Zusungfai tommakjiu Rapiu gu kendise aliuniu ngaobo kumjiu, Rapiu 
khugasu wangbo, Hiupuina kendi gase aliutu palun kum gapjiu khatdi sisuang 
dibo kendi gase lunli khaibi rabo-e. 

2 Corinthmai 4 

Taniangli Lunggga Bambo Hiupuina Gu Chakhiu-Chalan 
1Tingwang lungsiat gasu changam haise kamra aliutu pikhaibo jengniu aliu 
nkhinmi makge. 

2Aliuniu mahinbo khatdi mangambo ngam hina phutlujiu, aliuniu maitu sonmi 
makge, khatdi Tingwang gu ladkeng situ kam aratkhai makge, sichiujiu 
Tingwang masuangga aliu lungjiu, mai hina khuga pisikhaira kam kinbo-e. 

3Aliugu kawichamse nbai kin-e sai, hamira mai khuga ronna nbai kinbo gu-e. 

4Paliuniu malum makge, palamra paliu lungchunse haibo kadihpirigu kasabo 
ra siniu kam tamiu mide. Tingwang gu kendibo Khrista gu Kawicham chiubora 
Tingwang lunlung siakgu kabenbo situ ngao makra paliu mikse kamtiat khai 
mibo-e. 

5Palamra aliuniu aliuleng dinronbo makge, chiudi Jesu Khrista hai Rapiu si-e, 
aliura Jesu jengniu naliu vang-e chiujiu dinronbo-e. 

6“Kabenbo siniu tamiuboga thaoben khaine,” chiujiu dinkhaibose Tingwang 
niu-e, sichiujiu Khrista zu ganiu Tingwang gu kendibo tasise aliuleng pikhaira, 
Tingwang paniu aliu lungchun thaoben khai-e. 

7Lunlibo pumtanse aliu khugasu makjiu Tingwang khuganiu-e, chiubo hai 
pisikhaira jengniu aliu hai Hiupuinagu chakhiu-chalan taniangly lungga 
kabambo kumbo-e. 

8Pawan kakengkha aliutu kam chariu khai-e, chiudi aliutu kam kaomi makge, 
pakak kakga aliu lung kampu suikhai, chiudi aliuniu agunbo hami makge. 

9Aliu mikremai keng bamme, chiudi aliu kamai hami makge, aliutu kam 
masasui khai-e, chiudi kam mahalu makge. 

10Jesu niu ringbambose aliu khuga madu khaira, Jesu gu shaibose aliuniu 
pawan machang phungkinbo-e. 

11Palamra shaimi rabo aliu pum gahai ringbambo Jesu haitu pisikhai nibo 
jengniu, aliu ringting pakhiangna Jesu jengniu pawan machang kashaiboga 
pikhai-e. 

12Sichiujiu kashaibo siniu aliu khuga tatien thiu kindi, naliu khugara karingbo 
siniu tatien thiu bamme. 

13 “Iniu malumbo jengniu dinbo-e,” chiujiu Masanbo ariakga dinkhaibo kumjiu 
aliuniu dinbo-e, khatdi malumbo-e. 

14Jesu tu piringsu khai lanbo Tingwang niu aliutudi, Jesu tu kumjiu piringsu 
khaine, sichiujiu naliutu khatdi aliutu pakhuga majang aruang khai rabo-e. 

15Pakhiangna haise naliu jengniu-e, khatdi Tingwang lungsiat hai maidung 
kakeng khuga wangsanjiu dikhangbo kumjiu, paliuniu Tingwang tu thuonjiu, 
khatdi kakheng thiujiu bam rabo-e. 

Malumbo Gasu Ringbo 
16Haijengniu aliu nkhinmi makge, aliugu kadih pum hai hawangjiu bamdi, 
aliugu hiupuina pumra naimachangna sanbi-bijiu bamme. 

17Palamra haichiu pakak khat chariubo siniu, wadaodi kada silakbo paken dibo 
tingtheng karingbo gase aliuleng kadenkhai bamme. 

18Palamra aliuniu wa kangaobotu phuimakjiu, ngao makbo situ phui bambo-e, 
palamra kangaobo sira pating kak khat ronna leng-e; chiudi ngaomakbo sira 
tingtheng leng-e. 

2 Corinthmai 5 

1Haibo kadihgu aliu pum mathenky haise maren midi, chabenniu thiumakbo 
tingtheng bamrabo tinggen ga, Tingwang papum siakniu thiukhai bambo ky se 
bamme chiubo aliu sibamme. 

2Tuhoira aliuniu haibo lamga aliu chun sajiu bamme, chiudi tinggen lamsu 
wangrabo bam situ aliuniu charijiu khuan bamme. 

3Chafai benbo jengniu aliu pumruang ngaopad lakge. 

4Haibo kadih gu mathenkyga aliu bambo tingga, aliu chun sajiu kap marung 
bamme, aliugu kadih pum haitu kam maha mira aliuniu masenbo makge, chiudi 
aliu pum hami rabo situ pi lunli khaijiu, tinggen pum thiu lura situ aliuniu 
machunbo-e. 

5Haijengniu aliutu Dampao Tingwang siniu aliuleng pagu Hiupuina pikhaira 
madan diangkhai lujiu baikhai nbambo-e. 

6Sijengniu pawan machang aliu hujiu bambo-e, sichiujiu aliu pum, aliu ky haiga 
bamthen Rapiu ky gasu diujiu bambo-e chiubo aliuniu si-e. 

7Palamra aliu ringting hai kangaoboga makjiu, malumbo gase bambo-e. 

8Aliuniu hujiu kinbose aliu pum ky haitu phutkhai lujiu Rapiu kyga bammi rabo 
jengniu-e. 

9Aliuniu haibo ringtingga, makdi wanglan rabo ringtingga patu pikim khai 
nibo-e. 

10Delosai Khrista niu ladjan thiubo bamga aliu mathiu wangkam rabo-e. Siga 
mai hinaniu haibo pum lunlungga kamkhai mibo saisuijiu kawibodi, kasabodi 
mai hina phijengse daorabo-e. 

Khrista Penniu Tingwang Tu Chaka Thiulubo 
11Sichiujiu Rapiu tu dechiu pingralo chiubo silujiu, aliuniu maidungtu hiamjiu 
bambo-e. Aliugu lunlung hina Tingwang niu masan siakjiu sibamme, sichiujiu 
naliu lungchun ganiu atu sibamra maning-e. 

12Naliu maga aliu ronna aliu tu thuon karabo makge, chiudi pagu lunlung 
jengniu makjiu, chamai maga wasao thiu kinmai situ paokak ngam lura naliu 
khuga pisi khaibo-e. 

13Aliu hai pachangsiak kapangmai ma? Sichiusai sise Tingwang jengniu-e. Aliu 
hai kaningtingmai ma? Sise naliu jengniu-e. 

14Sichiujiu Khrista gu lungsiat siniu aliutu jukhai bamme. Sisera mai khatniu 
mai hina leng shai khai mibo jengniu, aliu mathiuse pagu kashaibo damse 
lumacham bambo-e. 

15Paniu mathiu malin thiujiu shaikhai mide, siniu ringbammai siniu paleng 
ronna ringmakjiu, chiudi paliuleng shai lujiu ringsulan mibo paleng lungrabo-
e. 

16Aliuniu haibo chamai lunlung gasu maitu ladjan thiu mak rabo-e, nda pakak 
khatga aliuniu Khrista tu chamaina lunlung gasu ladjan thiu khaimi tadi, 
tuhoira aliu sichiu tamide. 

17Sijengniu mai khat kumboniu Khrista ga khat thiumisai, para kasanbo mai 
thiu mibo-e, kaguangbo hinase tonmide, phuilo, mania hina sankam mide. 

18Wa pakhiangna haise Khrista pen gasu Tingwang niu kamkhaibo-e. Sichiujiu 
aliu hai pagu mikremai thiu bambo gasu pakamai thiu lura, khatdi kakimai tudi 
pijiu pakamai pithiu lura kamkhaibo-e. 

19Aliugu champao sira, Khrista pen gasu Tingwang niu mai hinatu pakamai 
thiura kamkhai-e chiubo si-e. Sise Tingwang niu paliu nuan situ chakkhai 
makge, sichiujiu pakamai thiulu rabo champaose aliutu dinra pikhaibo-e. 

20Haijengniu Tingwang papum siakniu kamkhai bamdi, Khrista pen gasu aliu 
khuga dinkhaibo-e. Sichiujiu Khrista sung aliuniu khengbo-e: Tingwang niu 
naliutu pagu mikremai thiu bambo gasu, pakamai pithiu khai mibo-e! 

21Khrista sira nuan phung makge, chiudi aliu jengniu, patu Tingwang niu aliu 
nuan pi phungkhai mide, sichiujiu aliudi Tingwang gu tacheng matipbose 
papen gasu lutao lura leng-e. 

2 Corinthmai 6 

1Rapiu khuga maluang tatien thiu aruanglujiu, naliuniu Tingwang gu lungsiat 
situ pageng haboga, kam nchummi makra aliuniu naliu khuga khengbo-e. 

2Palamra Tingwang niu dinbo hai nkinglo, “Naliutu lungsa khairabo wan siakga 
Iniu naliu khuan chiu khai-e, khatdi juringbo tingmikse wangtang miboga, Iniu 
naliutu nkha khai-e.” Phuilo! Tuhoi hai Tingwang lungsiat daorabo wan-e; 
thainai hai juringbo tingmik si-e! 

3Aliu tienkamga mainiu kamaobo daomakra, mai phi masuira aliuniu wadaodi 
kam makge. 

4Chiudi aliu hai Tingwang vangmai-e, chiubo madukhaira aliuniu kambo hinaga 
kanangbo, magenthiu chariubo, daolakbo hinase khengkhai mibo-e. 

5Aliutu dapkhai mibo-e, bangkhai mibo-e, chakhuan-chara kampad khai mibo-
e; sichiujiu aliutu nkiujiu tatien pithiu khai mibo-e, sichiudi tiumak, sakmakjiu 
khatdi jikhai makjiu lungkhai mibo-e. 

6Sichiudi aliugu masanbo lunlung, ningting, khengsibo, khatdi lungsabo siniu 
Tingwang vangmai-e chiubo hai Masanbo Hiupuina siniu lenkhai mibo-e. 

7Sichiujiu aliugu majibo champao Tingwang gu pumtan gasu aliuniu aphenra, 
khatdi aliutu kabeng lura tacheng matipbo ripuanse aliu khuga bamme. 

8Aliutu chakhuang thiu khai-e, khatdi kam mangam khai-e, kam chaliu khai-e, 
khatdi thuon khai-e. Aliuniu majibose din-e, chiudi aratmai kumjiu lukhai-e; 

9maidung siniu aliutu sibamdi, simakbo kumjiu kamme, naliuniu ngao bambo 
kumjiu aliu ringbamdi, kashaimai tu kumjiu lukhai-e. 

10Aliutu sajai pikhai bamdi, shai makge, aliu chun kam masa khaidi, aliu chun 
wijiu bamme; aliu kalek sabamdi, mai kakengtu pi lungwi khai-e, wakhatdi 
kahabo kum bamdi, aliugu keng bamme. 

11Corinth ga bambo kakung singna kakungmai yo, aliuniu naliu khuga masan 
siakjiu, aliu lung bai makjiu dinbo-e. 

12Aliuniu aliu lungchun hai naliu khuga bai makge, chiudi naliuniu aliu khugasu 
baibo-e. 

13Naliu hai anahmaidung kumjiu lukhaibo jengniu haise Iniu naliu khuga dinbo-
e: aliuniu naliutu maning khaibo kumjiu aliutu naliudi maning khailo. Naliu 
lungchun le-manga khailo! 

Malummak Maitu Alimi Makra Rukhaibo 
14Malum kamak maitu majang changam kam aruang tulo. Majibo nai 
kamaobose dechiujiu kangkhat thiulu ralo? Maksai kabenbo nai tamiubo 
dechiujiu aruang daolu ralo? 

15Khatdi Khrista nai Satan siniu dechiujiu chunkhat thiu luralo? Dechiujiu 
malummai nai malummak mai khat thiulu ralo? 

16Tingwang tu kahumbo ky nai wameng kahumbo kytu dechiu din kada ralo? 
Delosai aliura ringbambo Tingwang ky si-e. Palamra Tingwang niu haichiu din-
e, “Iniu amaidung khuga aky thiu khaine, sichiujiu paliu ruangga I lungne; Iniu 
paliu Rawang thiune, khatdi paliuniu amai thiune.” 

17 Sijengniu Rapiu niu din-e, “Naliuniu paliutu phutmi rabo-e, paliu khugasu 
naliu npad milo. Masan makbo situ wadi niatulo; sichiusai Iniu naliutu lukhai 
bine. 

18 Iniu naliu piu thiu rabo-e, sichiujiu naliuse anahpuidung khatdi anahpiudung 
thiu rabo-e, chiujiu Ngamkambo Rapiu niu din bamme.” 

2 Corinthmai 7 

1Iniu kungbo akahmaidung yo, haibo ladriandungse aliu khuga kamkhai bibo-
e. Aliu pum nai aliu Hiupuina tu kam taniabo hina gasu, aliu ronna kam masan 
lujiu Tingwang tu pingboga masanjiu tathui lukhe. 

Paul Chun Wibo 
2Naliu lung aliu khuga lekhailo. Aliuniu mai khat tudi kam maokhai makge, 
aliuniu mai khattudi kam mahami makge, maksai aliuniu mai khat madi rupmi 
makge. 

3Iniu naliutu kam maora haise dinbo makge, palamra Iniu nda naliu khuga 
dinmibo kumjiu, aliuniu naliutu lungsabo jengniu aliu shaidi, ringdi khat thiujiu 
bam rabo-e. 

4Iniu naliutu masan siakjiu si-e, naliu jengniu ageng thiura bamme, sichiujiu 
Iniu haijiukha chariujiu bamdi hujiu bambo-e. Yo, achun wibo siniu phui 
bamme. 

5 Aliuniu Macedonia ga wangtang mibo saidi, aliu mathak makge. Pabam hinaga 
chariu magenthiubo maliang-e, khangsiatu n-gi-e, siniu aliu lung lamra nping-
e. 

6Chiudi pachun kasamaitu kachu khaira, Tingwang niu, Titus tu pi wangkhaibo 
jengniu, aliu lungchun hai kam ringa khai-e. 

7Pah wangbo ronna makjiu, naliu khuganiu padi pachun kimlubo jengniu-e, 
sichiujiu naliuniu atu agun bamme chiubo, khatdi naliuniu chun sabambo 
khatdi ajeng gasu naliu khengjiu bambo paniu aliu khuga paokhaibo jengniu 
achun wi-nkiu bamme. 

8Iniu chamlen raokhaibo jengniu naliu chun sa-e chiubo donniu, alung makge. 
Naliuniu pakak khat chun sakhai mibo situ, Iniu silujiu achun sa-e. 

9Chiudi naliu lung kam magen thiubo jengniu makjiu naliu lung magen thiubo 
gasu, naliu lung kali mide chiubo jengniu tuhoira achun wibamme. 

10Delosai Tingwang luni kamjiu chalung magenthiubo haira chalung kali lujiu 
juringbo daolu raleng-e, sijengniu wadaodi chalung niumi lakge; chiudi 
kadihpirigu luni kamjiu chalung magenthiubo sira kashaibo daora leng-e. 

11Phuilo, Tingwang luni kambo jengniu, naliu lungchun kam magenthiu khaibo 
haise naliu mao ha-e chiubo lenkhai-e. Sichiujiu kamao maitu ladjan thiu rabo 
jengniu naliu lung aman makbo, kam charen khaibo, naliu chun ngutbo siniu 
palam hinaga naliu kadenjiu bambo lunlungse masanjiu lenkhai-e. 

12Sichiujiu Iniu naliu khuga raokhai mibo sira wa kammao khai mibo, maksai 
kammao khai mibo mai jengniudi makge; chiudi Tingwang suangga naliu chun 
ngutkhaibo situ pisikhai raleng Iniu raokhai mibo-e. 

13Sijengniu aliutu kachukhai bibo-e. Aliutu kathuat khaibo ronna makjiu, 
naliuniu Titus chun wira nkhabo jengniu, aliu nkiu-nkenjiu chunwibo-e. 

14Iniu naliu khuga patu langkhaibo haiga I mangam son makge, chiudi aliuniu 
naliu khuga palam hinaga majibo dinbo kumjiu, Titus jengniu ageng thiubo 
haidi majibo-e. 

15Naliuniu patu lukhaijiu khatdi pacham majai khaisai, paniu naliutu lungsabo 
haidi nkiu khangrabo-e. 

16Sichiujiu Iniu palam hinaga naliutu malum lubui mibo jengniu dejiukha achun 
wibamlo! 

2 Corinthmai 8 

Khristian Mainiu Pipadbo 
1 Singna maidung yo, Macedonia mai phumlingga Tingwang gu lungsiatniu 
kamkhai mibose aliuniu naliu khuga pisikhai ni-e. 

2Paliutu chariu magenthiubo siniu madiusui khai mide; chiudi paliuniu paliu 
lung dijiu pipad lubo jengniu paliu chun wijiu bambo-e. 

3Paliuniu kangambo ronna makjiu, sisuangdi kengjiu paliu pipadle, sise paliu 
chunrang thiujiu pinijiu pikhaibo-e. 

4Judaea ga bambo Tingwang maidungtu paliudi nkhakhai nijiu aliu khuga 
kheng-e. 

5Haise aliuniu maningbo suang nkiu-e! Raiboga paliuniu paliu pum Rapiu 
khuga pikhai-e, sigasu Tingwang niu masenbo saisuijiu paliu pumse aliu khuga 
pikhai-e. 

6Titus niu karai gasu kamsu khai mibo lungsabo tienkam haise naliu khugadi 
kamtang khai milo, chiujiu aliuniu patu lungtu pijiu kathuat khaibo-e. 

7Naliuniu wahinaga, malumboga, chalad-chaluiga, tasiga, nkhakhai niboga, 
aliutu lungsaboga tanjiu bambose aliuniu si-e. Sijengniu lungsasibo tienkamga 
naliu lung dijiu bamra aliuniu lunibo-e. 

8Iniu chamtan kamkhaibo makge, chiudi maidung siniu dejiukha nkha silo 
chiubo dinlenjiu, naliugu lungsabose tathui lura Iniu pisi khaibo-e. 

9Palamra naliuniu aliu Rapiu Jesu Khrista gu lungsabose sibamme, chiubora 
pah kakhiumai thiubam liudi, naliuleng wilura phiubo jengniu kalek kasamai 
thiu khaide, sichiujiu paniu kalek kasamai thiukhaibo jengniu naliu kalekwi 
lura leng-e. 

10Alungchun haira ndasai kum naliuniu tensu khai mibose, kamloi khai misai 
wine. Palamra naliu hai kam karaimai ronna makjiu, kamnijiu kabam mai-e. 

11Kamnibo lungchun bamniubo kumjiu, naliuniu naliugu kabambo gasu kamloi 
lura, kambambo sidi tuhoi kamloi milo. 

12Naliugu kabambo saisuijiu pinijiu pikhaibo naliu kalense Tingwang niu lukhai 
rabo-e. 

13Naliutu kam chariukhai lujiu, kakimaitu pi aman khai rabo jengniu haise Iniu 
dinbo makge. 

14Chiudi tuhoi naliugu kabambo thinlujiu wa kahamaitu nkha lusai, paliudi 
naikhatra paliugu kabambose thinlujiu naliutu nkha lusai, naliu mathiu 
machamjiu lunglubui-e chiubo-e. 

15Masanbo ariakniu haichiu din-e, “Wa kakeng makhuan kalumaidi nkiu 
sonmak, poi makhuan kalumaidi tamson makge.” 

Titus Nai Pakahmaidung 
16Titus niu naliutu nkha khai nibo jengniu, Tingwang tu aliuniu thuon-e. 

17Aliuniu patu langkhaibo ronna makjiu paniu naliu khuga wangrabose 
palungchun gasu rang kamigu-e. 

18Kawichampao dinronboga phumling hinaniu thuonjiu bambo, singnapiu tudi 
langkhai taman kin-e. 

19Sironna makjiu Rapiu maken kam madi lura, khatdi lungsabo tienkam jengniu 
aliutu maluang tadra phumling maidungniu patu kadalujiu langkhaibo-e. 

20Sichiujiu aliuniu kam kinbo tienkam hinaga maidungniu aliutu maning 
maomi makra aliu ningting sijiu bamme. 

21Haise chamaina mikphuiga ronna makjiu, Rapiu mikphui gadi kamajibo thiu 
lura aliuniu maning kabambo gu-e. 

22Sijengniu palam hinaga aliuniu madiulubo khatdi silubose ronna makjiu 
palam hinaga pa-tagiu thiujiu nkhakhai nijiu bambo aliu singnapiu tudi panaitu 
maluang tadra langkhai kin-e. Sichiujiu naliuniu patu malum mawi bambo 
jengniu pah tuhoira pa-tagiu thiuchang thiujiu bamme. 

23Naliutu nkha khaira langkhaibo Titus haira amajang piu-e, khatdi patu 
majang kinbo kakimaidungse Khrista maken kam madi lura Phumlingdung 
malin thiu kakin maidung-e. 

24Aliuniu naliu jenggasu wasao thiu kinbose maji-e, chiubo Phumlingdungniu 
silura naliuniu paliutu lungsabo lenkhai bilo. 

2 Corinthmai 9 

Pageng Bambo Khristian Maitu Nkhabo 
1Judaea ga bambo masan maidungtu nkhabo lamga Iniu raokhai sonra angam 
ha-e. 

2Naliuniu nkha khaini bambo jengniu, Macedonia mai khuga Iniu asao thiujiu 
bambo-e. Iniu dinbo-e, “Achaia ga bambo singnadung siniu ndasai kum gasu 
nkha khaira kadenbam mibo-e.” Sichiujiu naliu lungchun ngutjiu bambo donniu 
maidung kakengkha lungchun pimasu khai-e. 

3Naliu jengniu asao thiujiu bambo situ pijiu mathakhubo thiumi makra, 
naliuniu nkha khaini bambo singna maidung situ Iniu langkhai kinbo-e. 

4Naliutu malumsiak lujiu Macedonia ganiu khangsiatu majang wangboga, 
naliuniu kaden mak bamniubo ngao sai, naliutu dinbo makjiu aliudi dejiukha 
mangam ralo? 

5Sichiujiu naliuniu kaden khai bambo kalendungse, paliuniu aliu wangbo 
masuangga kadenbam niura, aliuniu paliutu langkhai masuangbo-e. Sichiujiu I 
wangsai naliu thao kabambo makjiu, naliuniu kamkhai nibose kaden bamniu 
rabo jengniu-e. 

6Sichiujiu, poinaga maruk khaibo paniu poinakha atiat rabo-e, khatdi kengjiu 
marukhaibo paniu kengjiu atiat rabo-e, chiubo hai maningtao bamlo. 

7Mai hinaniu chalung niubo thiu makjiu, maksai kam maksai kasa jengniu 
makjiu, palungchun ganiu maningbo saisuijiu pikhai lulo, delosai chunwijiu 
pibo maitu Tingwang niu masenbo-e. 

8Sichiusai palam hinaga, pawan machangna mali-malanjiu kawibo ngam 
hinaleng naliugu kengjiu bamlura, Tingwang niu naliuleng thoidam pikhai 
ngamme. 

9Masanbo ariakniu din-e, “Pageng bammai leng paniu majamakjiu pikhai-e; 
pagu lungsiatse tingtheng leng-e.” 

10 Naliugu pikhai nibo lungchun gase lingrabo alinse khatdi tiurabo taruakse 
pikhaibo Tingwang niu naliuleng pageng bambo alin hina pikhai birabo-e. 

11Pawan machang naliu lung dijiu pipad ngamra paniu naliuleng mali-malanjiu 
pikhai bine, sichiusai aliu khugasu daolubo naliugu kalen jengniu chamai 
kakengniu Tingwang tu thuonlu rabo-e. 

12Palamra naliuniu nkhakhai bibo tienkam siniu Tingwang maidung leng 
piwangtang khaibo ronna makjiu, Tingwang tu thuonbo hai kengpad sanlu-e. 

13Naliuniu Khrista gu Kawicham majai lubo jengniu, khatdi naliu ben dijiu mai 
hinatu pikhai bibo jengniu khatdi naliu malum jengniu, Tingwang gu kendi situ 
maidung kakengniu thuon rabo-e. 

14Naliu khuga Tingwang gu nkiubo lungsiat bambo jengniu, naliuleng paliuniu 
kheng bamme. 

15Mai dinsi lakbo pagu kalen jengniu, aliu Tingwang tu thuonkhe! 

2 Corinthmai 10 

Paul Niu Pagu Tienkam Lamga Dinbo 
1Naliu khuga bambo tingga, manuanbo khatdi njangbo, chiudi naliu khugasu 
diujiu tadmiboga palad katanbo, Paul I apumsiakniu, naliu khuga khengbo-e. 
Palamra Khrista gu manuanbo nai lungsabo pen gasu, Iniu naliu khuga wangsai 
atu kam masakhai makra Iniu khengbo-e. 

2Palamra aliuniu kadihpiri lunlung gasu kambo-e chiujiu dinbo maidung situ, 
aliu lad tanjiu dinrabo siakge. 

3Aliuniu haibo kadihpiriga lungbam tadi, aliuniu kadihpiri maning gasu chari 
thiu bambo makge. 

4Aliuniu aphenboga thinbo chaheng-changiuse kadihpirigu makge, chiudi 
katanbo situ kam mahalu rabo Tingwang gu pumtanse thinbo-e. 

5Kamaobo cham aribo hina khatdi chaliangbo hina Tingwang gu ningting tasiga 
aliuniu kam maha khaibo-e, sichiujiu aliu lungchun pakhiangna Khrista kadin 
piura kamkhaibo-e. 

6Naliuniu pachamse majai taphuang luboga, majaimak mai situ aliuniu ladjan 
thiu rabo-e. 

7Naliura ndanlamtu ronna phuikin gu-e. Mai khatniu paronna pahai Khrista gu-
e chiubo maning bamma? Sichiusai Khrista khuga pah kabambo kumjiu, aliudi 
Khrista gu-e chiubo patu pisi lulo. 

8Naliutu kam masa makjiu, kam mawilura Rapiu niu aliu khuga chamtan pikhai 
bibo jengniu, Iniu asao thiubo hai nkiubi midi, sibo jengniu I mangammi makge. 
Sichiujiu naliutu rathonmi makjiu thiukhang raleng-e. 

9Agu chamlen raokhaibo gasu, Iniu naliutu kam kapin khaibo makge. 

10“Paul gu chamlen hai palad tan-e khatdi sa-e, chiudi pah npao aliu khuga 
kawangbo lonra, paladdi tanmak, khatdi pahai wadi makge,” chiujiu 
khangsianiu din sune. 

11Sichiujiu kadinmai situ aliu wangmak tadi, aliugu chamlen-ga tadi khatdi aliu 
wang aruangjiu bamdi, aliu tienkam hai wadi tamson makge chiubo pisikhai 
rabo-e. 

12Chiudi maidung khangsiara paliu ronna paliutu maning madijiu khatdi maitu 
pon kadajiu bammai situ aliuniu din kadamak rabo-e. Paliura dejiukha panglo! 
Paliu ronna maning madilujiu, maidungtu ladjan thiujiu bambo-e. 

13Chiudi aliura aliu chaliang thiubo hai pamalan bamme, sise Tingwang niu 
aliuleng pikhaibo riga nkiubo suimakge. Sise naliu khuga kamkhaibo situdi 
chakkhai rabo-e. 

14Sichiujiu naliudi sibo lungga bambo jengniu, Khrista lamga Kawichamse 
aliuniu phungwang sai nkiumi lakge. 

15Tingwang niu aliuleng pikhaibo rigasu, maidungniu kamkhai bibo jengniu 
aliu chaliang thiubo makge. Chiudi Tingwang niu pikhaibo lung gase naliu 
malum dikhang lura, naliu khuga tatien thiu khaira chiujiu aliuniu ramgun 
kabam gu-e. 

16Sichiusai naliu riga sanjiu, katambo kadih gadi Kawibo champao hai aliuniu 
paoron rabo-e, sichiudi maigu luzamga tatien thiukhai mibo jengniu aliu 
chaliang lakge. 

17 Chiudi Masanbo ariakga dinkhaibo kumjiu, “Mai khatniu chaliangni sai, Rapiu 
niu kamkhaibo jengniu chaliang lulo.” 

18Palamra mai khatniu paronna patu thuonbo makjiu, Rapiu niu thuonbose 
pathao siakge. 

2 Corinthmai 11 

Aratbo Ladlang Tadmai Lamga Paul Niu Dinlenbo 

1Iniu poinakha mengjiu bamdi naliuniu khengkhaira maning-e, chalung sajiu 
khengkhailo! 

2Naliuniu Khrista nao thiura, Iniu naliutu liuchangpuitu kumjiu ladriat thiu 
khaiboga, Tingwang niu palung thiubo kumjiu, Idi naliu lamga alung thiubo-e. 

3Karaiga kaniu siniu pason sabo pagu arat siniu Eve tu hiamlubo kumjiu, naliu 
tudi Khrista ga bambo majibo nai masanbo situ kam masami ratu I manang-e. 

4Delosai khangsianiu naliu khuga wangjiu, aliuniu dinron makbo kakibo Jesu 
racham dinronbo, maksai naliuniu katambo hiupuina siniu wangjiu, naliuniu 
chiu matai makbo kawicham dinron sai, simaitu naliu chun wijiu lukhai sune, 
chiubo donniu alung manangbo-e. 

5Naliuniu nkiu-nkenbo ladlangtad maidung-e chiujiu kumai suang, I hai nkhin 
mibo makge chiubo Ira maning-e. 

6Iniu tacham dinsi lumak tadi wasimak sonbo gura makge, chiubo hai pawan 
machang khatdi palam hina naliutu pisi khaibo-e. 

7Iniu naliutu kam madikhai nijiu, aronna atu kam masiam lujiu Tingwang gu 
Kawicham hai naliu khuga paman thiu makjiu dinron khai mibo jengniu, amao 
bamjiu ma? 

8Iniu naliutu maluang tatien thiubo tingga kakibo phumling khuganiu aphijeng 
lukhai mibo jengniu, paliutu Iniu son mide. 

9Iniu naliutu maluang tatien thiubo tingga, akhuga kanangbo padjiu rangkang 
pageng bam tadi, naliutu kampu khai makge; palamra Macedonia lamsu 
wangbo singna maidung siniu aleng pageng bambo hina phungwang khaibo-e. 
Karaiga kumjiu, pasai kanagadi Iniu naliutu kam chariu khai lakge! 

10Khrista gu majibose akhuga bambo jengniu, asao thiujiu bambo hai Achaia 
ramlung pakhiangnaga mai khat niudi kham lakge. 

11Iniu haise dinbo hai naliutu lungsa makbo jengniu ma? Iniu naliutu lungsabo 
hai Tingwang niu sibamme! 

12Aliuniu kam kinbo kumjiu paliudi kam kin-e chiu maningbo katambo 
“ladlangtadmaitu” khamlura jengniu, tuhoi Iniu kambambo kumjiu pasaidi 
kamjiu bamrabo-e. 

13Simaidungse ka-aratbo ladlangtadmaidung-e, sichiujiu Khrista gu 
ladlangtadmai thak kamjiu, paliu arat ngam kamkin mai-e. 

14Sise maisuang kahabo makge! Satan di paronna patu kabenbo maza kumjiu 
lunli lu-e. 

15Sijengniu pavangmai niudi tacheng matipmai thak kumjiu kam bamdi wa 
kadibo makge, pamalan gase paliu tienkam saisuijiu paliuniu daorabo-e. 

Paul Niu Ladlangtadmai Khat Thiujiu Chariubo 
16I Kapangmai-e, chiubo mai khatniudi maningmi tulo, chiubo hai Iniu naliu 
khuga dinkhai lanbo-e. Naliuniu atu kapangmai-e chiujiu lukhai siaksai, siga 
asao thiurabo palam bamme. 

17Iniu tuhoi dinbo hai Tingwang chun ganiu makge, siniu asao thiubo hai 
kapangbo gu-e. 

18Chiudi maidung kakengniu chapum lamga wasao thiubo kumjiu, Idi asao 
thiura mide. 

19Delosai naliura ningting chang ningting-e, siniu kapangmai situ naliu chun 
wijiu khenglubo-e. 

20Maidungniu naliutu paliu vangleng lukhai bamdi, maksai naliu ma ruptiu 
bamdi, maksai naliutu tathak thiu bamdi, maksai wajeng sikhai makjiu bamdi, 
maksai naliu biang kaphi bamdi naliura simai khuga khenglu-e. 

21Aliuniu haijiukha mahonju mibo jengniu suikhai radi Ira mangamme! I 
aronna atu din thuonbo makge, kapangmai kumjiu Iniu dinbo-e, Sichiujiu 
mainiu walam khatga husai, Idi hurabo-e. 

22Simaise Hebrew mai ma? I di-e. Simaise Israel mai ma? Idi-e. Simaise 
Abraham kaikikmai ma? I di-e. 

23Simaise Khrista ngam kakammai ma? I kapangmai kumjiu dinbo-e, I simai 
suang widiang-e; I simai suang maran-e, Iniu kavangkyga ngut makeng diang-
e; mainiu atu dap makeng diang-e; khatdi pawan kakengkha shaipai-pai khai 
mibo-e. 

24Jehudi maidungniu atu leklon mangiu khaibo gasu, apum gen-ga pajam 
samriu-je-chakiu phung kin-e. 

25Rom mainiu malod sum atu tathunniu kakhiu-e, malod khat tatuniu rotle. 
Malee pangmijiu malod sum I chariusui khai mibo-e. Sichiujiu pawan khat gara 
wanchak kak makai-je-madaikiu I tadui jiuga bamkhai mibo-e. 

26Pawan kathengkha nbinjiu tadui kanaibo ganiudi, suttiumai khuga niudi, 
arammai Jehudi mai khuga niudi, Nkengmai khuga niudi, namdiga niudi, 
ramjingga niudi, duipuiga niudi, aratbo singnamai khuga niudi kapingbo hai 
daosui khai mibo-e. 

27Sichiujiu pawan kathengkha changam kamjiu chariusui khai-e, sichiujiu 
pawan kakengkha jikiukhai makge, pawan kakengkha mariu-charijiu khatdi 
kami-mijiu tadkhai kami gu-e; khatdi agijiu tadi, waga bamkhaira hajiu 
apumruang bamkhai kami gu-e. 

28Iniu dinkam lulakbo kengjiu bamme. Sibo riga Iniu naimachangna phumling 
hina jengniu alung chariujiu bambo gu-e. 

29Sichiujiu mai khat kumboniu nkhin miboga, Idi nkhin mi-e, khatdi mai khat 
kumboniu kamaobo kam miboga, alung chariuboniu phuimi-e. 

30Iniu asao thiuni siaksai, agu nkhinbo lunlung situ phuilujiu asao thiu-e. 

31I arat makge chiubo paniu sibamme, Rapiu Jesu Piu Tingwang zanse 
tingtheng donwibo thiu milo! 

32Iniu Damascus ga bambo tingga atu minra jengniu chawang Areta hangga 
bambo dihthinpao siniu, atu minra namdi rengmun-ga akhemai khailujiu lim 
bamme. 

33Chiudi atu nbung lungga khailujiu kareng kaputki gasu phutkhai bijiu 
pakhugasu marilubo-e. 

2 Corinthmai 12 

Paul Gu Madungao Nai Madukhaibo 
1Iniu wakawi kamlumak bamliudi, asao thiura bammide. Chiujiu Rapiu niu atu 
madukhaibo khatdi ngaolen khaibo tuhoira dinkhai sune. 

2Takum kariu-je-madaikiu tang mide, Khristian mai khattu Iniu si-e, (chapum 
jaoma, jao makma I simakge, chiudi Tingwang niu sibamme). Sinapiu situ 
kuthubo tinggen-ga majang khang mide. 

3Iniu din lan-e, sikumbo mai khattu Iniu si-e, (chapum jaoma, jao makma I 
simakge, chiudi Tingwang niu sibamme,) sinapiu situ Paradise ga puikhang 
mide. 

4Siga chamaina ladniu dinsi lakbo, khatdi chamaina mun gasu dinpad silakbo 
khuan paniu chiu-e. 

5Sina jengniu I wasao thiu-e, chiudi ajengniura, asao thiuson lakge, I hai 
dejiukha sonlo chiubo ronna lenkhaira ronna-e. 

6I chaliang ni-e, saira Iniu kamengmai kum makjiu chamchang siakjiu dinrabo-
e, chiudi mainiu atu ngaolujiu khatdi acham chiulujiu atu maning madi mira 
kaping jengniu I chaliangmi makge. 

7Iniu asuang kahabo kengkha ngaolubo jengniu, aronna atu maning madi mira 
pingbo donniu tathu situ apumga pi duak khai-e, sise aronna atu maning 
madimi makra Satan ladlangtadmainiu atu kakhiu kinbo gu-e. 

8Sise akhu gasu luthon mira, Iniu Tingwang khuga khenglon sum mide. 

9Chiudi paniu akhuga paokakge, “Alungsiat hai naleng buibo-e, palamra agu 
pumtan haise nagu kasonboga tathui khaibo-e,” sichiujiu Khrista gu pumtan hai 
akhuga bamlura jengniu agu kasonbo hinaga asao thiujiu bambo-e. 



2039 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

10Sichiujiu Khrista jengniu kasonboga, kamangamboga, mathadboga, magen 
kathiuboga, aleng kimbo thiu-e. Palamra Iniu kasonbo gase I tan bamme. 

Paul Niu Corinth Mai Lamga Manang Khaibo 
11I kapangmai thiu mide! Sise naliuniu atu pithiu khaibo-e, haiga naliuniu atu 
thuonbui-e, palamra I wadimak tadi naliugu nkiubo ladlangtad maidung suang 
siamson makge. 

12Pachang siakjiu I hai naliu ruangga ladlangtadmai thiulu rabo jengniu tasibo 
khatdi maisuang kahabo tiendungse alai padjiu kamkhai mibo-e. 

13Tasen-chalan jengniu naliutu Iniu kam kabuak khaibo sangnu, naliu dega 
kakimai suang kasabo bamjiulo? Amao haise kuak khailo. 

14Iniu tuhoi naliu khuga wangra kadenbo haise lon sum mibo-e, sichiujiu naliu 
khuga I wadi khenglakge. Iniu naliugu rangkang makjiu, naliutu lunibo-e. 
Delosai panahmainiu papui-papiu maileng maning makjiu, chiudi papui 
papiuniu panah maileng maning rabo-e. 

15Iniu naliutu nkhara jengniu achun wijiu agu kabam hina, khatdi apum 
katangna pikhaini bambo-e. Iniu naliutu haijiukha lungsabo jengniu, naliuniu 
atu lungsabo hai nkhinmi rama? 

16Naliutu Iniu kam chariu khai makge chiubo hai naliu suisune. Chiudi khangsia 
maira Iniu asiam wijiu, asiam siniu naliutu minlubo-e chiujiu dinlu bui-e. 

17Dechiu kamjiulo? Iniu naliu khuga langkhaimai khugasu naliu ma ruptiu mibo 
bamjiu ma? 

18Iniu Titus tu siga wanglo chiujiu dinkhaibo-e, khatdi aliu singnapiu khattu 
langkhaijiu patu majang wang-e. Siga Titus niu naliu ma ruptiu mibo bamma? 
Anai khangnia chun khat, lung khat thiujiu kamkhaibo makma? 

19Naliu maga aliu ronna aliuleng kaphebo bamme chiu naliu maning bamme. 
Sichiu makge! Khrista chunning ganiu, Tingwang suangga aliuniu dinbo-e, 
sichiujiu aliuniu kambo hina naliutu nkha lura jengniu kamkhaibo-e. 

20Sichiujiu Iniu pasai wangboga, naliutu ngaojiu alungchun kimmak, khatdi 
naliudi atu ngaojiu naliu lungchun kimmak mira ping-e. Sichiujiu khat khattu 
n-gibo, manmabo, chalung pombo, leng-sibo, maiken tiabo, maitu khanbo, 
ladtumbo, tasao thiubo khatdi kabuakbo padmi ratu ping-e. 

21Sichiujiu pasai I wanglanbo tingga naliu kakga mai kakeng khaniu npui-npiu 
lungrongjiu kamangambo ngam kamjiu, kamakhamai siniu paliu lung lilu 
makbo jengniu, simaisung Tingwang niu atu kam mangam khaijiu adiu sara 
ping-e. 

2 Corinthmai 13 

Rukhai Kanambo Nai Kanui Khaibo 

1 Tuhoi Iniu naliu khuga wang nijiu bambo haise pasumbo-e, Masanbo ariakga 
raokhaibo kumjiu, ‘Mai khattu ladjan thiuboga khangnia, maksai khangsumgu 
jengdin bamrabo-e.” 

2Nda karaiga nuan kamkhai mimai khatdi tuhoi nuan kamjiu bammai situ kuak 
khai silakge, chiubo haise Iniu naliu khuga wanglon niabo men-ga dinkhai 
mibo-e. Siniu thainai men-ga I wangsai, mai khatniudi marisi lakge. 

3Khrista alungga bambo jengniu, Iniu dinbambo hai kachangma, kachang 
maklo, chiubo naliuniu silubui-e. Paniu naliu khuga tatien thiubo tingga pagu 
pumtan habo makge, chiudi pagu pumtanse naliu khuga lenkhai mibo-e. 

4Palamra pagu kasonboga patu singchaiga masengshat mide, chiudi tuhoira 
pahai Tingwang pumtan ganiu ring bamme. Siniu aliudi pakhuga son-e, chiudi 
aliuniu naliutu khat thiu luboga Tingwang pumtan gasu aliudi patu maluang 
ring ncham lubui-e. 

5Malumboga bamma, bammak ma chiubo naliu pumsiakniu phuijiu matad lulo. 
Naliu pumsiakniu madiululo. Jesu Khrista naliu lungga bamme chiubo naliu 
simak ma? Sichiu maksai, naliutu suimakbo-e. 

6Aliutu suimakbo makge chiubo naliuniu sibam ratu Iniu maning-e. 

7Naliuniu wa kam maomi makra, Tingwang khuga aliu khengjiu bamme, haise 
aliuniu wa kam taphuang lu-e chiubo makge, chiudi aliu wakam taphuang 
lumakbo mai kumjiu bamdi, naliuniu kamajibose kamlura leng-e. 

8Delosai aliuniu majibo ganiu makjiu, majimakbo gasu wadi kam ngamlu lakge. 

9Aliuniu kasonboga, khatdi naliuniu katanboga aliu chun wi-e; sichiujiu naliu 
witathui lura aliuniu khengbo-e. 

10Haijengniu, naliu khuga I bam makbo tingga haise raokhaibo-e; palamra Iniu 
naliu khuga wangbo tingga naliutu kam kaomi makjiu kam matip lura, Rapiu 
niu atu pikhaibo pumtan thinjiu acham tanmi makra jengniu-e. 

11Tuhoira singna maidung yo, naliu mang wilo! Witathui lura matan lulo; Iniu 
khengbo hai chiukhailo; chunkhat, lungkhat thiu bamlo, khatdi agi-manai 
bamlo. Sichiujiu Tingwang gu lungsabo nai agi-manaibo siniu naliutu majang 
bamlo. 

12Singna thiubogu biang-hiu khaibo siniu khat khattu kanui khailo. Tingwang 
maidung mathiuniu naliutu kanui khai-e. 

13Rapiu Jesu Khrista gu lungsiat, Tingwang gu kungbo khatdi Masanbo 
Hiupuina gu chakin thiubo siniu naliu mathiutu majang khaibo thiu milo. 

Galatiamai 

Galatiamai 1 

1Chamaina khuga suniu makge, mai khatniudi jukhaibo makge, chiudi Jesu 
Khrista gu khatdi patu kashaibo gasu piringsulan khaibo Papiu Tingwang gasu 
ladlangtadmai thiubo Paul Iniu, 

2khatdi atu majang bambo singnadung khugasu Galatia ga bambo 
phumlingdung tu kanui khai-e. 

3Aliu Piu Tingwang khatdi Rapiu Jesu Khrista niu lungsiat nai agi-manaibose 
naliutu pikhaibo thiu milo. 

4Haibo ken-gu kasabo gasu aliutu khenrang pithiu khaira aliu Piu Tingwang 
kadin piujiu, Khrista papumsiak aliu nuan jengniu pipad khaide. 

5Tingwang khuga tingtheng tingtheng paken kadibo thiu milo! Amen. 

Kawicham Khat 
6I asuang ha-e, Khrista lungsiat siniu naliutu kukhaibo patu phutlujiu kakibo 
kawicham khattu naliu khangsia mainiu lukhai mide. 

7Kakibo kawicham siga ha-e, chiudi khangsiamai siniu naliutu kam kabuakjiu 
Khrista gu kawicham gasu kam kali mira kam bamme. 

8Chiudi aliuniu naliu khuga dinkhai mibo kawichamse kamakbo naliu khuga, 
aliuniu maksai tinggen maza khatniu tadi dinsai pah tasiang daobo thiu milo! 

9Aliuniu nda naliu khuga dinkhai mibo kumjiu, Iniu dinlanbo-e, mai khatniu, 
nda naliuniu silubo gasu makjiu katambo dinjiu naliutu katikhai sai pase 
tasiang daomi sulo! 

10Palamra tuhoi chamainiu suikhaira I phiubam jiuma? Pachangjiu chiu makge! 
Tingwang niu suikhaira situ Iniu phiubo-e! Sichiu makjiu Iniu chamai maning 
kamra tuhoidi kam kinsai Khrista vang I thiusi lakge. 

Paul Niu Dechiu Ladlang tadmai Khat Thiululo 
11Asingna maidung yo, Iniu kawicham dinron kinbo hai chamai khuganiu 
makge chiubo naliu khuga dinbo-e. 

12Delosai Iniu chamai khuganiu daolubo makge, khatdi mainiu atu katikhaibo 
makge, chiudi Jesu Khrista papumsiakniu atu ngaolen khaibo-e. 

13 Palamra nda Iniu Jehudi mai racheng majai kakinbo lon, ajai-ali hina naliu 
sibamme, Iniu Tingwang gu phumlingtu kam mathadjiu, kam mahara alaipad 
khai mibo-e. 

14Sichiujiu Iniu apao-apehmai chengga achun ngut nkiujiu, aliu Jehudi mai 
chengga Iniu apum pipad khaimibo-e. 

15 Chiudi atu mana makbo suang gasu Tingwang niu pagu lungsiat gasu patu 
machara atu kukhai mibo-e. 

16Iniu Nkengmai khuga kawicham dinkhaira paniu Panahpiu situ akhuga 
lenkhai bide, sichiujiu Iniu mai khat khugadi makhiam thiura tadson makge. 

17Sichiujiu amasuang ladlangtad karaimai tudi phiujiu Jerusalem gadi khang 
makge. Chiudi Iniu Arabia ga tadlujiu Damascus ga malan wang-e. 

18Haise tingkum sum sailamniu Peter khuga pisikhaira I tadle, sichiujiu 
Jerusalem ga patu maluang lujiu nidkak nia bam aruang khai-e. 

19Siga Rapiu singna Jacob tu makjiu, ladlangtadmai kakimai khat tudi Iniu 
ngaodao makge. 

20Iniu raokhaibo hai majibo-e. I arat makge chiubo Tingwang niu sibamme! 

21Sibosai Syria khatdi Silicia lam I tadmide. 

22Sibo tingga Judea ga bambo phumling maidung siniu atu zusi makge. 

23Chiudi paliuniu atu, “Hainase nda aliutu ngaokhai lakjiu, kam mathadjiu, kam 
mahara kambo piu-e tuhoira paniu malumbo lamga dinron bamne,” chiubo 
ronna paliuniu din-e. 

24Sichiujiu ajeng gasu paliu niu Tingwang tu thuonne. 

Galatiamai 2 

Paul Nai Kakibo Ladlang Tadmaidung 
1 Sibosai tingkum kariu-je-madaikiu sai, Iniu Barnabas nai Titus tu majang lujiu 
Jerusalem lam tadde. 

2Tingwang niu akhuga madukhai bibo kum, Iniu Nkengmai khuga kawicham 
dinra tadkinbo-e chiubo paliu khuga Iniu mahin paokhai bide. Palamra Iniu 
kamkinbose, nda tadi, tuhoi tadi pijiu mathakhu pithiu khaini makge. 

3-4Chiudi atu majang kinbo Titus se Greek mai-e, aliu ruangga khangsiamai 
siniu pagi romra kamme, chiudi sise Iniu manomjiu pikam khai makge. Palamra 
aliuniu Khrista Jesu khuga khenrang thiujiu lungbo haitu paliura mahin 
matadjiu phiukin maidung-e. Paliuniu aliutu pijiu kavang thiukhai nibo-e. 

5Chiudi kawicham gu majibo hai naliu khuga pibam lura aliuniu paliuleng 
pawan hai pikhai makge. 

6 Sichiujiu paliuniu jupao thiujiu bamdi, akhu gara wadi makge; delosai 
Tingwang ra chamai zu phui makge, akhuga wa katambo dinsuan makra Iniu 
haise dinbo-e. 

7Sichiujiu pajai khat ganiu Jehudi mai khuga kawicham dinra, Peter tu 
malumkhai mibo kum, Nkengmai khuga kawicham dinra atu malum khai-e 
chiubo paliuniu simide. 

8Palamra Tingwang pumtan pen gasu Jehudi mai khuga Peter tu ladlangtadmai 
pithiu khaibo kum, Nkengmai khuga atu ladlangtadmai pithiu khaide. 

9Sichiujiu Tingwang niu atu nkiubo tienkam pikhaibo haitu silujiu, jupao 
thiubam mai Jacob, Peter khatdi John paliuniu, Barnabas anaitu Nkengmai 
khulam tadra suikhaibo madan thiujiu anai ben jukachung khaide. Sichiujiu 
paliuniu Jehudi mai khulam khatdi Barnabas anaitu Nkengmai khulam tadra 
suikhaide. 

10Iniu machun bambose chiubora kaleksa maidungtu maningtao khaira, paliu 
mathiuniu anai khuga dinkhaide. 

Paul Niu Peter Tu Antioch Ga Rubo 
11Chiudi Peter niu Antioch ga kawangbo lon Iniu pamaga pamao dinlen khai-e. 

12Delosai Jacob khuganiu chamai langwang kamak thenra pah Nkengmaitu 
majang watiu bambo-e, chiudi simai wangboga, paniu chagirom maitu npingjiu, 
Nkengmaitu maluang tiu makra nthad mibo-e. 

13Siga kakibo Jehudi maidungdi pakumjiu mahon kam mide, sichiubo mahonbo 
gase, Barnabas tudi paliuniu jutad mide. 

14Sichiujiu paliuniu majibo kawicham haise maji makbo npuiga tadkhai mibo 
situ Iniu silubo gasu, Iniu mathiu masuangga Peter khuga din-e. “Nangra Jehudi 
mai-e, chiudi nangra Nkengmai kumjiu kam kin-e. Sichiusai Nkengmaitu 
dechiujiu Jehudi mai cheng majaira nangniu hiamlu ralo?” 

Jehudi Maidi Nkengmaidi Malumbo Gasu Ranlu Rabo-e 
15Aliu Jehudi mai-e nuan phungbo Nkengmai jatse makge. 

16Chiudi mai khattu kam maji khaibo hai Tacheng-tajai majaibo gasu makge, 
chiudi Jesu Khrista tu malumbo gasu kam maji khai-e. Aliudi Tingwang khuga 
kam maji khaira jengniu Tacheng-tajai saisui makjiu Khrista Jesu tu malumbo-
e. Palamra mai khattudi Tacheng-tajaigu majaibo gasu Tingwang khuga kam 
maji khai makge. 

17Aliuniu Khrista tu malumbo gasu Tingwang khuga kam maji mibo-e, chiusai 
aliu hai Nkengmai kumjiu nuan phungmai-e chiuboga, Khrista hai nuan jengniu 
tatien thiu bambo-e chiura ma? Wadaodi sichiu makge. 

18Iniu kam pangmibo Tacheng tajai situ, Iniu kamkin liusai, Tacheng-tajai 
saisuijiu I mao mibo-e. 

19Sijengniu Tacheng-tajai sai suisai I shai mibo-e, Tacheng-tajai haisiakniu atu 
kamshat mibo-e, chiudi haise Tingwang khuga I ringlura leng-e. Atu singchaiga 
Khrista panai maluang kamshat mibo-e; 

20Sijengniu ringbambo hai I makge, chiudi Khrista niu alungga lungbambo-e. 
Tuhoi Iniu ringjiu bambo hai, atu lungsajiu paringting pikhai mibo, Tingwang 
Nahpiu situ malumbo jengniu I ringjiu bambo-e. 

21Iniu Tingwang lungsiattu lukhai makbose Iniu suini makge. Mai khatniu 
Tacheng-tajai pen gasu Tingwang khuga kam maji lusai, Khrista shai khai 
mibose mathakhu mibo-e. 

Galatiamai 3 

Tacheng-Tajai Maksai Malumbo 
1Kapangbo, Galatiamai yo, saoniu naliu mik kam kadatmi jiulo? Naliu mik 
siakniu Jesu Khrista tu singchai riga masengshat mibo lunlungse ngaokhai 
mibo-e! 

2Naliuniu tacheng-tajai majaijiu tatien thiubo gasu Hiupuina daojiuma, maksai 
kawicham chiulujiu malumbo gasu daojiulo, chiubo akhuga dinkhailo. 

3Naliu haibo meng-meng bam khama? Naliuniu Tingwang gu Hiupuina maning 
gasu sulujiu, tuhoi naliu pumtan gasu pamalan thiukhaijiu tami rama? 

4Naliu mathakhu gasu haijiukha magenthiu khaijiu tami rama? Sichiusai, 
pachangjiu mathakhu-e. 

5Tingwang niu Hiupuina pikhaijiu naliu khuga tasibo kamkhaibo hai, Tacheng-
tajai majaibo donniu ma, maksai kawicham chiulujiu malumbo ganiulo? 

6 Abraham lunlungtu maning khailo, chiubora Masanbo ariakga dinkhai mibo-
e, “Paniu Tingwang tu malumbo jengniu patu tacheng matip mai-e chiu lukhai 
mibo-e.” 

7Sijengniu malumbo ganiu lungkinbo mai hinara Abraham kaikik maidung-e 
chiubo silulo 

8Kamalumbo jengniu, Tingwang niu Nkengmaidung tudi kam majikhai bine 
chiubo hai Masanbo ariakga dinkhai masuangjiu, Kawicham hai Abraham 
khuga haichiu dinkhai mibo-e: “Napen gasu jat hinatu thoikhai bine.” 

9Abraham niu malumbo jengniu donwibo daolude, sikumjiu malummai hina 
pakumjiu donwibo thiulu rabo-e. 

10 Tacheng-tajai hangga lungmai hina tasiang hangga lungbambo-e. Palamra 
Masanbo ariakniu din-e, “Tacheng-tajai khuangga bambo hina majai kam 
kamakmai riga tasiang bambo-e.” 

11Sijengniu tuhoira mai khat tudi Tacheng-tajai pen gasu Tingwang suangga 
kam maji khai makge chiubo masansiak mide, palamra Masanbo ariakniu 
haichiu din-e, “Malumbo pen gasu mai khattu Tingwang suangga kam majikhai 
mai ronna ringlu rabo-e.” 

12Chiudi Tacheng-tajai hai malumboga wadi kamra ha-e. Sibosung, Masanbo 
ariakniu haichiu din-e, “Tacheng-tajai pakhiangna majaimai siniu ringrabo-e.” 

13 Chiudi aliuleng tasiang khat thiubo Tacheng-tajainiu phungwangbo siang 
gasu Khrista niu aliutu ranlude, palamra Masanbo ariak niu din-e, “Saokummai 
khattu singbang ga maseng shat misai pariga Tingwang gu tasiang bammibo-
e.” 

14Khrista niu haise kamkhai mibo-e, chiubora Abraham khuga Tingwang niu 
ladriat thiukhai mibo thoidamse Khrista Jesu pen gasu Nkengmai khuga piwang 
khaira leng-e, sichiujiu malumbo pen gasu Tingwang niu ladriat khaibo 
Hiupuinase daolura leng-e. 

Tacheng-Tajai Nai Ladriat 
15Singna maidung yo, Iniu naimachangnagu lunlung gasu dinlen khaine, 
chiubora mai khangnianiu suikhaijiu chamsiang thiu lujiu madan diangkhai 
miboga, mai khat niudi kampangbo maksai khaisanbo sui makge. 

16Tuhoira Tingwang niu Abraham nai pakai-kik khuga ladriat thiukhai mibo-e. 
Masanbo ariakniu “pakai-kikdung” chiu dinmakge, chiudi “pakai-kik” khugasu 
chiubo-e sira khang khattu ronna dinbo-e, sise Khrista tu dinbo-e. 

17Iniu dinbo sira, Tingwang niu Abraham khuga ladriat khai mibose, majai khai 
raleng-e. Sichiujiu tingkum kai madai-je-samriu sainiu pikhaibo Tacheng-tajai 
siniu Tingwang gu ladriat situ kampang lakge. 

18Palamra Tingwang gu kalen hai Tacheng-tajaiga mangiu khai misai, pagu 
ladriat mathakhu mibo-e. Sijengniu pagu ladriat pen gasu, Tingwang niu 
Abraham khuga kalense pikhaibo-e. 

19Sichiusai, Tacheng-tajai haise dekam ralo? Haise Abraham khuga pikhaine 
chiujiu ladriat khaibose pakai- pakikse wangtang makbo suangga mao-e chiujiu 
lenkhai raleng-e. Sichiujiu Tacheng-tajai haise mazadungniu chakakna thiujiu 
pikhaibo-e. 

20Chiudi khangkhat ronna kam misai, chakakna hai pageng hamide, chiusai 
Tingwang paronna kam mibo-e. 

Tacheng-Tajai Lamga 
21Chiusai Tacheng-tajai haise Tingwang ladriattu suimak jiuma? Chiumakge! 
Chamainaniu karingbo daolura jengniu tacheng-tajai dao-e sai, sise majaibo 
gasu mai hinatu Tingwang khuga kam maji lubui-e. 

22Chiudi Masanbo ariakniu dinbo sira, kadihpiri pakhiangna nuan pumtan 
hangga bam mide, sijengniu ladriat khaibo sira Jesu Khrista tu malumbo pen 
gasu kalense pikhaibo-e. 

23Chiudi malumbose wangmakbo suangga, Tacheng-tajai siniu aliu mathiutu 
bangman mibo-e, sichiujiu malumbo haitu madukhai raleng-e. 

24Sichiujiu Khrista niu wangmakbo suang gara Tacheng-tajai hainiu aliutu 
thinman bamniubo-e, haise malumbo pen gasu aliutu Tingwang khuga kam 
majilura leng-e. 

25Tuhoira malumbo wan hai wangtang mide, siniu Tacheng-tajai hangga aliu 
bamta mide. 

26Delosai Jesu Khrista tu malumbo jengniu naliu mathiu Tingwang nahmaidung 
thiu mide. 

27Chiusai Jesu jengniu tadui nphum kalu hina chafai kaben kum Jesu tu 
benmibo-e. 

28Sijengniu Jehudi maidi Greek maidi tamson makge, kavangmaidi, 
khenrangthiu maidi tamson makge, maipuidi maipiudi tamson makge; delosai 
naliu mathiu Jesu Khrista ga khat thiu mibo-e. 

29Sichiujiu naliuniu Khrista gu thiumi saira, naliu hai Abraham kai-kik thiujiu 
Tingwang niu ladriat khaibose daolu raleng-e. 

Galatiamai 4 

1Chiudi Iniu dinkiu lanbo sira hai-e, papiugu kalek lurabo nah siniu, wahina riga 
papao thiu bamdi, nahting gara kavangmai khat nai watam son makge 

2Sichiujiu papiuniu pating riatkhaibo tingse tangmak then paniu jukhaimai 
khatdi machamai hangga bam rabo-e. 

3Sikumjiu aliudi hiupuina lunlungga pasiu kachapmai thiulumak then sira, 
kadihpiritu mawang bambo hiupuina vang thiu kinbo-e. 

4Chiudi pawanse wangtang gapboga Tingwang niu Nahpiu siaktu langkhai bide. 
Sichiujiu npuimai khugasu manawangjiu, Jehudi maigu Tacheng-tajai hangga 
lungkhai mide, 

5sise Tacheng-tajai hangga lungbam maitu rankhaira leng-e, sichiujiu aliu hai 
Tingwang nahmai thiulura leng-e. 

6Chiusai naliuniu panahmai thiulubo donniu Tingwang niu Panahpiu gu 
Hiupuina se aliu lungga langkhai bijiu “Abba, Apiu” chiujiu senpad lubo-e. 

7Sijengniu nang-hai kavang thiuta mide, chiudi panahpiu thiu mibo-e. Nang 
panah thiumibo jengniu, Tingwang niu panahmaileng pirabo hinase naleng 
pikhai birabo-e. 

Paul Niu Galatiamai Leng Manangbo 
8Karaiga naliuniu Tingwang tu simakbo tingga, naliu hai chara kachang makbo 
vang thiujiu bamniu-e. 

9Chiudi tuhoira naliu Tingwang tu silude, maksai Iniu haichiu dinni-e, tuhoira 
Tingwang niu naliutu silude. Chiusai dechiujiu naliuniu kasonbo khatdi pageng 
habo hiupuina hangga malanwang nijiulo? Dekamjiu naliuniu simai vang 
thiulan nijiulo? 

10Naliuniu nkiubo naimikpuidung, chahiudung, pating pawan saisuijiu 
tingkumdungtu mania kakin gu-e. 

11Naliu jengniu I alung chariu-e. Naliu jengniu, haijiukha I maran khai mibose 
mathakhu tarama? 

12Phuilo, singna maidung Iniu naliu khuga khengbo-e, akum lulo, Idi naliu 
kummai-e, naliuniu akhuga kammao khaibo wadi ha-e. 

13Iniu karaiga dechiujiu kawibo chamse naliu khuga dinkhaimi gulo chiubo 
naliuniu sibamme, sibo tingga I marajiu bambo-e. 

14Iniu apum kasabo jengniu naliutu kam chariusui khai bidi, naliuniu atu 
manibo maksai kakhan katiabo thiu makge. Sibosung, naliuniu atu tinggen gu 
maza khat kum, maksai Khrista Jesu tu kumgapjiu lukhaibi-e. 

15Siga naliu chun wichang wi-e! Siga degu pad milo? Sibo ting gara naliuniu 
naliu mik katang ladpad lujiu atu pikhai nibo-e chiubo Iniu din ngamme. 

16Chiudi tuhoi Iniu naliu khuga majibose dinkhaibo jengniu I hai naliu 
mikremai thiumi jiuma? 

17Naliu khuga paliu chun ngutbo thak kamkin maidungse pachangsiak kawibo 
makge, paliu maning sira wimakge. Paliuniu machunbo sira akhu gasu naliutu 
lupad mira kambo-e, sichiujiu naliudi paliu khuga naliu chun khai mira 
machunbo-e. 

18Tuhoi kawibo lungchun-ga tachun ngut bamsai wi-e, Iniu naliutu maluang 
bammak tadi sisera majibo-e. 

19Iniu kungbo anahmaidung yo, naliu lungga Khrista lunlung bammak then, 
naliu jengniu maipui khatniu ngena lungrabo mathad kumjiu I khengjiu bambo-
e. 

20Tuhoi I naliu khuga bam aruang lujiu, katambo lunlungga tadkhai ni-e. Naliu 
jengniu alung chariu-chang chariu-e! 

Hagar Nai Sarah Tu Din Kadakhaibo 

21Tacheng tajai hangga bamni maidung, naliu khuga Iniu maniubo-e: Tacheng 
tajai siniu dinbo naliu chiumak jiuma? 

22Haichiu raokhai bamme, Abraham nahpiu khang-nia bamme, khang khattu 
kavangpuiniu lungbo, khang khattu Tingwang niu ladriat khaibo saisuijiu 
khenrang thiubo puiniu lungbo nahpiu si-e. 

23Siga kavangpui nahpiu sira chamaina lunlung saisuijiu mana-e, chiudi 
khenrang thiubo pui nahpiu sira Tingwang niu ladriat thiukhaibo gasu 
manabo-e. 

24Haibo lamga silura bamme, maipui khangnia hai chamriat nia situ din kada 
khaibo-e. Kavang lunlungga mana khaibo sira Hagar haisi-e, sichiujiu paniu 
Sinai Luongga kamkhaibo ladriat situ din kada khai-e. 

25Hagar haise Arabia dihga bambo Sinai Luongsi-e, haise tuhoi bambo 
Jerusalem kumbo-e. Sichiujiu pamaidung situ maluang kavang thiu bambo si-e. 

26Chiudi khenrang thiubo pui sira tinggen Jerusalem si-e, sise aliu pui-e. 

27Palamra Masanbo ariakga haichiu raokhai bamme: “Nahkampui panah 
kahabo pui nachun wilulo, manara manang makbo pui nachun wijiu senlulo! 
Palamra pakina bambo pui suangdi paronna bambo puiniu nahmai keng nkiu 
mine.” 

28Tuhoira singna maidung yo, naliudi Isaac kumjiu ladriat khaibo nahmaidung 
thiu mide. 

29Sibo tingga chapum sai suijiu mana khaibo paniu, Tingwang Hiupuina gasu 
mana khaibo situ mathadbo kum, tuhoidi sikumgap bambo-e. 

30Chiudi Masanbo ariakniu degu dinlo? Haichiu din-e, “Kavangpui situ 
panahpiu panaitu hathon milo, delosai kavangpui nahpiuse khenrang thiubo 
pui nahpiutu majangjiu papiugu kalekse lu macham silakge.” 

31Sijengniu, singna maidung yo, aliura kavangpui nahdung makge chiudi 
khenrang thiubo pui nahdung-e. 

Galatiamai 5 

Nagu Khenrang Thiubose Thin Matip Bamlo. 
1Aliugu khenrang thiubo hai Khrista niu pikhaibo-e. Sijengniu chap matip lulo, 
kavang thiulanra nangse suikhai lan talo. 

2Kinglo! Paul, Iniu naliu khuga dinbo-e; naliuniu chagiromra kamkin sai Khrista 
se naliuleng pageng wadi ha-e. 

3Iniu naliutu kachan khai lanbo sira paronna chagiromra suikhai sai paniu 
Tacheng-tajai hina majai kamra suikhaibo-e. 

4Naliuniu Tacheng-tajai majaiboniu Tingwang khuga kam maji lura matan 
kinsai Khrista khugasu naliu ronna tampad mibo-e. Tingwang gu lungsiat 
lenlam naliura bam mibo-e. 

5Chiudi aliu lengra Tingwang Hiupuina gu pumtan gasu, aliugu malumbo siniu 
aliutu kam maji khaira khuan bambo-e. 

6Jesu Khrista khugara chagi rombo, rommakbo, wadi tamsonbo ha-e; chiudi 
malumbo gasu chalung sajiu tatien thiu kinbo si-e. 

7Naliura wahina kam mawi bamme! Saoniu naliutu kamajibo situ majaita mira 
khammi jiulo? Dechiujiu paniu naliutu hiamlu jiulo? 

8Haise naliutu kupad khaibo Tingwang niu makge. 

9“Chakhi poi siniu takhui pakhiangnase punglu-e,” chiujiu paliuniu dinbo si-e. 

10Chiudi Ira naliutu malum mawijiu bambo-e. Aliuniu Rapiu khuga khat thiujiu 
bambo jengniu, kamakbo jailam atu maningmi lakge chiubo Iniu malumme, 
sichiujiu naliu lung kam chariu khaibo mai situ Tingwang niu sajai pikhai rabo-
e. 

11Chiudi asingna maidung yo, chagirombo hai kamsiak rabo-e chiujiu Iniu tuhoi 
tangbo dinron kinsai, dejengniu atu kam chariu bam ralo? Sise majibo-e sai, 
Iniu Khrista gu singchai lamga dinron bambo gase chariubo dao lakge. 

12Sichiujiu naliu lung kam chariu kinmaitu pijiu sitiu tadkiu sulo, sichiujiu paliu 
ronna paliu pum kamshat misulo, sise achun maning-e. 

13Sijengniu singna maidung yo, naliutu khenrang thiura kulubo-e. Chiudi naliu 
khenrang thiubo siniu chapumga pajat wiraleng makjiu khat-khattu lungsajiu 
machalulo. 

14Delosai ladriat hina chamtan khatniu pitathui khaibo-e. “Nakining maitu 
napumtu kum lungsa rabo-e.” 

15Chiudi naliuniu nkan khaoring kumjiu khat khattu kam masajiu khatdi kam 
mahajiu bamsai, sigase mathing silulo, sichiu maksai naliu khat khattu kam 
mahakam lubui-e. 

Hiupuina Nai chapumgu Lunlung 
16Iniu haise dinbo-e: Hiupuina saisui lulo, chiusai naliuniu chapumgu masenbo 
kamlakge. 

17Palamra chapumgu masenboniu Hiupuina tu suini makge, khatdi Hiupuina gu 
masenboniu chapumtu suini makge, naliuniu masenbose kam makra hai 
kaniase suimakjiu atung bambo-e. 

18Hiupuina siniu naliutu jukhaijiu bamsai, naliu Tacheng tajai hangga bam 
makge. 

19Chiusai chapumniu masenbo sira malapa-e; sisera npui-npiu thiubo, taniabo, 
disumakbo lunlung, charameng kahumbo, tathoi thinbo hai-e. 

20Sigasu matai-marengbo, n-gi athaobo, manmabo, chalung pombo, tasao 
thiubo hai-e. Paliuniu, chamiu mareng thiubo, maithak kasa alibo, kamihlujiu 
kam masabo, 

21tiusak maniubo, chamai gibo, khatdi haikumbotu machambo ngam kam 
bambo mai hina Tingwang gu chawangdihga ngut lakge, chiubo Iniu naliu 
khuga raijiu kachan khai mibo kumjiu, tuhoidi naliutu haibo lamga kachan khai 
lanbo-e. 

22-23Chiudi Hiupuina rasy sira: lungsabo, mathabo, agi-manaibo, khengsibo, 
njangbo, kawibo, malumbo, manuanbo, papum thinman lumai si-e. 
Haikumbotu tacheng tajainiu suimakbo thiu makge. 

24Khrista Jesu gu thiulu mainiu chapumgu masen-masiabo hina singchaiga 
genshat mide. 

25Hiupuina siniu aliu ringting pikhai bide, sichiusai paniu aliu ringting haitu 
thinman rabo-e. 

26Aliu chaliangmi tukhe, maksai khat-khattu manmabo, khatdi wajai thiubo, 
khatdi chalung pombo hai thiuta mikhe. 

Galatiamai 6 

Khat-Khat Bangrip Phungkhailo. 
1Asingna maidung yo, mai khatniu kammao mibo silusai, naliu Hiupuina mai, 
siniu naliu jai wijiu sikumbo maitu kam majilan lulo. Sichiujiu naliudi sikumbo 
kahiamboga ngut makra phui lulo. 

2Naliuniu khat-khat bangrip phungkhailo, sichiujiu Khrista gu tacheng-tajai 
haise majai lulo. 

3Chiusai mai khatniu patu walun makdi paronna patu maning madimai sira 
paronna patu sonkinbo-e. 

4Chiudi mai hina paronna patu ladjan thiu lulo, chiusai mai kakimaitu kada 
makjiu paronna lamga pazu genglu rabo-e. 

5Palamra mai hina paron-paronna pabangrip phungkamra-e. 

6Tingwang ladkeng kati lumai siniu pagu katipao khugasu daolubo kawibo 
hinase pisikhai lulo. 

7Naliutu sonmi tulo, Tingwang tu tanui thiuwi makge. Palamra mai khatniu 
maruk khaibose paniu gelan rabo-e. 

8Delosai chapumleng marukmai siniu chapumgu kashaibo gelan rabo-e. 
Hiupuina leng marukmai siniu Hiupuina gasu tingtheng ringbo gesune. 

9Chiusai kawibo tien thiuboga chariumi dukhe, palamra aliuniu khengsijiu 
bamsai, pawan wangtangboga aliuniu atiat sune. 

10Sijengniu pawan kawibo daobo hinaga, mai hina khuga khatdi nkiujiu 
malumbo kikhun thiubam mai khuga kawibose aliuniu kamlukhe. 

Kanamboga Rukhaibo Khatdi Kanui Khaibo 
11Phuilo, aben siakniu pagiak dijiu naliu khuga raokhaibo-e! 

12Naliutu chagiromra manomjiu kambam mai sira wasao thiujiu lenlam ronna 
kamkin mai-e, paliura. Khrista gu singchai lamga paliutu mathadkhai makra 
kamkinbo-e. 

13Paliuniu chagiromjiu kindi paliura Tacheng-tajai majai kamak maidung-e, 
chiudi paliuniu naliu pum lamga wasao thiura naliutu pijiu chagirom khaira 
masenbo-e. 

14Chiudi Ira aliu Rapiu Jesu Khrista gu singchai jengniu makbo chaliang lakge; 
palamra pagu singchai jengniu kadihpiri hai akhuga shai mide, sichiujiu I hai 
kadihpiriga shai mide. 

15Delosai Khrista Jesu khugara chagirom maidi, rommak maidi wa katam ha-e, 
chiudi kasanbo gandam thiulubo si-e. 

16Haibo jaise majai kalumai khuga, agi-manaibo khatdi lungsabo bammi sulo, 
khatdi Tingwang mai mathiu khuga bammi sulo. 

17Munkom khaibo thiujiu mai khatniudi atu kam kabuak tamilo, palamra Ira 
Khrista vangpiu-e chiubo lenra agen-ga pajam bammide. 

18Singna maidung yo, aliu Rapiu Jesu Khrista gu lungsiat siniu naliu mathiutu 
maluang khaimi sulo. Amen. 

Ephesamai 

Ephesamai 1 

1 Tingwang chun gasu Jesu Khrista gu ladlangtadmai khat thiu lubo Paul niu 
Ephesa ga bambo masan maidung khatdi Khrista Jesu tu malum maidung khuga 
raokhai-e. 

2Aliu Piu Tingwang khatdi aliu Rapiu Jesu Khrista niu lungsabo, khatdi agi-
manaibo naliu khuga pikhaibo thiumi sulo. 

Khrista Gasu Hiupuina Thoidam 
3Aliuniu Rapiu Jesu Khrista Piu Tingwang tu thuonkhe! Aliuniu Khrista ga khat 
thiulubo jengniu paniu tinggen dihgu Hiupuina thoidamse aliutu pikhaijiu 
thoikhai bide. 

4Kadih dam makhabo masuang gasu aliu nai Khrista khat thiubo gasu pagu 
thiulura Tingwang niu aliutu kadalude, sijengniu aliu pama suangga kamaobo 
hajiu khatdi masanjiu bamrabo-e. Pagu lungsabo jeng gasu 

5Tingwang niu masuangjiu Rapiu Jesu Khrista pen gasu aliu tu panahmaidung 
pithiu khaira chapkhai mibo-e—haise paniu machunbo khatdi kapenbo-e. 

6Aliuniu Tingwang gu kendibo lungsiattu thuonkhe, palamra paniu kakungbo 
Nahpiu situ aliuleng matha kalen pikhaibi-e. 

7Palamra aliu khenrang thiura khatdi nuandung kuak khaira pajainiu aliutu 
liulude, Tingwang gu lungsiat hai dejiukha dilo! 

8Pagu tasi ningting gasu haijiukha madadkam lakbo hai aliuleng pikiu khai-e! 
Pagu ningting nai kasibo hinaga 

9Tingwang maning saisuijiu paniu mahin rangkhai bambose Khrista niu kam 
tathui khaira aliu khuga pikhai-e. 

10Tingwang niu ladriat khaibo tingmik wangtangbo nai paniu tinggen ga bambo 
hina khatdi kadihpiriga bambo mania hina Khrista khuga piwang aruangkam 
khai rabo-e, siga Khrista niu papee thiu rabo-e. 

11Tingwang niu rangkalubo khatdi pachun parang saisuijiu nda paphibang gasu 
aliu pamaidung khat thiulura Khrista pen gasu kada khai mibo-e. 

12Sichiusai Khrista ga agunjiu khuan bammai aliuniu Tingwang gu kendibo situ 
thuonjiu bamkhe! 

13Majibo champao chiubora kawicham chiulubo jengniu juringbo daolujiu 
naliudi Tingwang nah thiulubo-e. Naliuniu Khrista tu malum lude chiubo 
madan hai Tingwang niu Masanbo Hiupuina pikhaibo haisi-e. 

14Hiupuina daolubo hai Tingwang niu pamaidung khuga ladriat khaibo si-e, 
sichiujiu haisiniu tathuibo khenrang hai Tingwang niu pamaidung leng 

pikhaine chiubo aliu khuga palingsiak pisi khaibo-e. Pagu kendibo situ aliu 
thuonkhe! 

Paul Rathoi 
15-16Palamra, naliuniu Rapiu Jesu tu malum bambo khatdi Tingwang maidungtu 
naliuniu lungsabo Iniu silubo gasu, naliu jenggasu Tingwang tu thuonjiu khatdi 
khengboga maningtao tan-tanjiu bambo-e; 

17sichiujiu aliu Rapiu Jesu Khrista khatdi pakendibo Papiu Tingwang siniu pagu 
ningting khatdi tasigu Hiupuina pikhaijiu naliuniu Tingwang tu silu raleng 
khengjiu bambo-e. 

18Sichiujiu naliu lungchun lepadjiu pagu kabenbo ngaolura Iniu kheng-e, 
sichiujiu paniu naliutu kukhaibogu agunse dejiukha maisuang habo thoidam 
pamaidung leng ladriat khaibo gulo chiubo naliuniu silura leng-e. 

19Patu malum lumai aliu khuga pagu pumtan hai dejiukha dilo, chiubo silura 
Iniu khengbo-e. 

20Sibo pumtan siniu kashaimai rong gasu Khrista tu piringsu khaijiu patu 
tinggen dihga paben majatlam pi ntao khaijiu bamme. 

21Sichiujiu Khrista tu tinggen ga mawang paodung, pumtan thinmai, katanmai, 
papaomai mathiu riga mawangjiu bamme, sichiujiu tuhoidi, pasai wangkinbo 
hina rigadi kuthubo zan kuse patu pikhai mide. 

22Sichiujiu Tingwang niu wa pakhiangna Khrista phihangga khailujiu patu wa 
pakhiangna pi pithiu khaira, phumlingga pikhaijiu kukachangbo Rapiu pithiu 
khai mide. 

23Phumling haise Khrista pum-e, khatdi wa pakhiangnaga machangjiu bambose 
Tingwang gu tathuibo si-e. 

Ephesamai 2 

Kashaibo Gasu Karingboga 
1 Karai gara naliugu kamao kameng khatdi kadinpiu makbo jengniu naliu 
hiupuinaga shaibam niu-e. 

2Sibo tingga naliu kadihpirigu lunlung saisuijiu naliu tadbam niu-e; sichiujiu 
Tingwang kadinpiu makjiu bammai tuhoi tingkai npao kadin piujiu lungkin niu-
e. 

3Pachang siakjiu aliu mathiu hai chapumniu khatdi lungchunniu masenbo 
kamjiu aliuniu maningbo khatdi machunbo kamjiu lungbam niu-e, sichiujiu aliu 
lunlungga, aliudi maidung kakimai kumjiu Tingwang lungpomga lungbam niu-
e. 

4Chiudi Tingwang lungsiatse pamalan thiumakjiu bamme, khatdi paniu aliu tu 
lungsabo hai dichang-di ye, 

5sijeng gasu aliu niu kadin piumakjiu hiuna ga shaijiu bambo gasu Khrista pen 
niu aliu tu karingbo ga phungwang khai-e.Tingwang lungsiat penniu naliutu 
rankhai mide. 

6Chiujiu aliutu pi Khrista nai ringsu ncham lujiu, tinggen dihga Khrista Jesu 
bamga aliutu mawang machamra kamkhai mide. 

7Sise Khrista Jesu gasu aliutu chalungsa khaibo jengniu pagu lungsiat pamalan 
thiumakbo, haise chaken machangnaga lungwang mai tudi pijiu silu raleng-e. 

8-9Palamra Tingwang lungsiat pen gasu malum lubo naliutu rankhai mide. 
Haise naliuniu matan lubo makge, chiudi Tingwang gu kalen-e, sichiujiu haibo 
lamga mai khat niudi chaliangmi mak rabo-e. 

10Aliuniu kawibo tien thiulura Tingwang niu aliutu Khrista Jesu nai damkhai 
mibo-e, sise paniu aliuleng macha masuang khai mibo si-e. 

Khrista Ga Khat Thiubo 
11Sijengniu naliu maningtao lulo, ndara Jehudi mai paliu ronna “chagirom mai-
e” chiujiu kumaidung siniu naliu Nkengmai situ “chagirom kamakmai-e” chiujiu 
kubam niu-e. 

12Sibo tinggara naliu Khrista khugasu tamsin bamniu-e. Naliu sangmaidung 
thiujiu khatdi Tingwang niu kada khaibo mai thiu makjiu, khatdi ladriat khaibo 
gadi naliu dam hajiu bamniu-e. Sichiujiu naliuniu agunbodi hajiu, naliu lungga 
Tingwang kahabo kumjiu lungbam niu-e. 

13Ndara naliu hai diuchang diujiu bamniubo-e,chiudi tuhoira Khrista Jesu pen 
ganiu naliutu juwang mana khai bide. Haise Khrista niu shaikhaibo jengniu-e. 

14Palamra Khrista papumsiakniu Jehudi mai nai aliutu khat thiukhaijiu agi-
manaibose pikhai bide. Papum siniu kamtam bambo singbeng situ kampang 
khaijiu niasitu khat pithiu khai mide. 

15Sichiujiu paniu niasitu pakhuga kasanbo mai pithiu khai raleng agi-manaibo 
thiu khai mibo-e. 

16Paniu Singchai riga shaikhaibo siniu paliugu mikrebo situ kam maha khai-e; 
singchai siniu jat nia situ khat pithiu khailujiu Tingwang khuga puiwang khai-
e. 

17Sijengniu Khrista niu wanglujiu diujiu bambo Nkengmai naliu khugadi, najiu 
bambo Jehudi maidung paliu khugadi agi-manaibo kawicham dinron khaide. 

18Sichiujiu Khrista jengniu aliu mathiu, Jehudi maidi Nkengmaidi Papiu bamga 
Hiupuina khat pen ganiu wanglura suikhai mide. 

19Sijengniu tuhoira naliu kadih katammai nahdung maksai sangmai thiulan 
tamide, tuhoira naliu hai dihkhunmai khatdi Tingwang kikhunmai thiu mide. 

20Sichiujiu Khrista Jesu niu kamikgu madanbo tiangdi thiujiu, naliu hai 
ladlangtadmai khatdi phaimiukakung mainiu kaphung donkhaibo riga thiukhai 
mide. 

21Pahai chaky thiukhaibo mania hinatu palun piwikhaijiu khatdi thiu aruang 
khaijiu bambo Tingwang khuga masanbo raky kadkhai mibo si-e. 

22Patu khat thiu lubo gasu naliu tudi maidungtu pi aruang khai lujiu Hiupuina 
pen gasu Tingwang lungrabo bamleng thiu khai mide. 

Ephesamai 3 

Paul Niu Nkengmaidung Leng Tenkhaibo 
1Haijengniu naliu Nkengmai sung Khrista Jesu vang thiukinbo Paul Iniu 
khengbo-e, 

2Tingwang gu lungsiat penniu naliuleng wilura haibo tien thiura atu pikhai-e 
chiubo naliu chiumide. 

3Tingwang niu pagu kakungbo tenrang hai atu madulen khaijiu pisikhaibo-e. 
(Iniu haibo lamga poinakha raokhai mibo-e. 

4Iniu raokhai mibose naliuniu kensai, Khrista gu kakungbo, Iniu silubose 
naliudi silubui-e). 

5Haibogu kakungbose karaiga chamaina khuga pisikhai makbo-e, chiudi 
tuhoira Hiupuina pen gasu pagu masanbo ladlangtadmaidung khatdi phaimiu-
kakungdung khuga pisikhai mibo-e. 

6Kakungbo chiubo sira kawicham gasu Nkengmai tadi Tingwang gu thoidam 
hai Jehudimai panai dao macham lude, sichiujiu pumkhat thiu lujiu Khrista pen 
gasu Tingwang niu ladriat khaibose dao macham lude. 

7Tingwang gu nkiubo kalen siniu, chiubora pagu pumtan gasu kawicham hai 
machara atu pikhaibo-e. 

8Tingwang mai mathiu ruangga I hai siamthubo-e, chiudi Khrista gu pamalan 
thiumakbo lungwat lamga Kawicham hai Nkengmai khuga phungtadra 
Tingwang niu atu pikhaibo-e. 

9Wahinatu Dampao Tingwang niu pagu kakungbo tenrangse nda gasu baikhai 
kabam gu-e,sichiujiu, Jesu Khrista pen gasu mai hina ngaolu raleng-e, 

10sichiujiu, tuhoi ken-ga, phumling hainiu, mazagu mawangpao hainiu khatdi 
tinggen ga pumtan thin maidung hainiu pagu tasi-ningting hai katam tambo jai 
gasu silu raleng-e. 

11Tingwang niu pagu tingtheng ringbo tien hai aliu Rapiu Khrista Jesu pen gasu 
kamkhai mibo-e. 

12Aliuniu patu malumbo jengniu Khrista tu khat thiulujiu Tingwang masuangga 
hujiu malum mawijiu tadlu bui-e. 

13Sijengniu Iniu naliu jengniu chariu kinbotu maning lujiu naliu lung nkhinmi 
tulo, sise naliuleng genglu raleng-e chiujiu Iniu naliu khuga khengbo-e. 

Khrista Gu Lungsabo 
14-15Sijengniu aliu Piu masuangga I khudung kiulujiu, tinggen kikhun mai hina 
khatdi kadihga lungmai hinaniu pazan masanbo daolura leng khengbo-e. 

16Delosai paken kadibo chakhiu haise pagu Hiupuina pen gasu naliuleng 
pikhaira sichiujiu naliu lungchun tanjiu chaplura Iniu Tingwang khuga 
khengbo-e. 

17Sichiujiu malumbo pen gasu naliu lungga Khrista ky pithiu lura Iniu khengbo-
e, khatdi lungsabo gase naliu men jang matip lura Iniu khengbo-e. 

18Sichiujiu masan maidung naliu mathiu khat thiu lujiu, Khrista gu lungsiat hai 
dejiukha dilo, thenglo, kulo, khatdi suklo chiubo pumtan silura leng-e. 

19Yo, naliuniu pagu lungsabo haitu, pakhiangna sikam lulak tadi, silu raleng Iniu 
khengbo-e. Sichiujiu Tingwang gu lunlung haise tathuijiu bamlu raleng-e. 

20-21Aliuniu maningbo khatdi khengbo suang nkiujiu pagu pumtanniu kam 
ngam lubui-e, sichiujiu Tingwang khuga kendibo hai, phumlingga khatdi 
Khrista Jesu khuga tingtheng, tingtheng thiu milo! Amen. 

Ephesamai 4 

Pum Khat Thiubo 
1Sijengniu aliu Rapiu jenggasu kavang thiu kinbo Iniu naliu khuga kheng-e, 
naliutu kukhaibogu kabuimai thiulura lunglulo. 

2Sichiujiu pawan machang chalung manuanbo, njangbo khatdi khengsibo ga 
lunglulo. Naliuniu khat-khattu kasut sijiu naliugu lungsabo len lulo. 

3Agi-manaijiu naliutu rat aruang khaibo Hiupuina pen gasu khat thiubo situ 
majai luraleng matan lulo. 

4Naliutu Tingwang niu kukhaibo agun khat bambo kumjiu, chapum khat 
Hiupuina khat bamme. 

5Aliu Rapiu khat, malumbo khat, khatdi tadui nphumbo khat bamme. 

6Siga Tingwang khat, khatdi wahina Piu thiubo khat pakhiangna riga 
machangjiu khatdi pakhiangnagu Rapiu bamme. 

7Sichiujiu aliu mai hina leng kabuibo saisuijiu Khrista gu kalen hai pikhai bide. 

8Haise Masanbo ariakniu dinbo si-e, “Paniu kakulam khangbo tingga, bangkhai 
bambo maidung kakengtu puikhang mide; sichiujiu maidung leng kalen hai 
pikhaide.” 

9Chiusai tuhoira “paniu kakulam khangbo,” chiubo ramba hai delo? Haisira 
paniu raijiu n-hangbo kadih hangga kiukhai mide chiubo-e. 

10Sijengniu kiukhai mibo paniu tinggen dihga khanglujiu, ting-kadih 
pakhiangnatu piphui khaira leng-e. 

11Sichiujiu “maidungleng kalen hai pikhaibo-e.” Sichiujiu paniu khangsiatu 
ladlangtadmai, khangsiatu phaimiukakungmai, khangsiatu dinronmai, 
khangsiatu mily khuanmai, khatdi khangsiatu katipao thiura pikhai-e. 

12Khrista pum hai thiusuboga, Tingwang maidung siniu Khristian tien thiujiu 
lunglu raleng paniu macha khaibo-e. 

13Sichiujiu malumbo gasu Tingwang Nahpiu gu ningting-tasiga aliu khat thiujiu, 
Khrista lunlungga kabuimai thiulu raleng-e. 

14Sichiusai paliu ru kasamai siniu aliutu katikhaibo tingkai niu hunpad hun-
ngut bambo khatdi duiliu katanboga lungbambo nahdung kumjiu lungta mikhe. 

15Sichiu makjiu, lungsaboniu majibo dinjiu, wahinaga papee thiubo Khrista 
khuga mawui khangjiu bamkhe. 

16Apumgu mania hina khai aruang bambo khatdi ncheng hina mathuk khai 
aruang lujiu paniu thin bambo-e, Sijengniu tam-tamjiu kambo hina hai 
lungsabo gasu aliu mawui khangjiu bamkhe. 

Khrista Ga Kasanbo Lunlung 
17Rapiu zan gasu Iniu naliutu rukhai-e, chiubora nkengmainiu paliu chun 
rongjiu tad bambo kum naliura lunglan talo. 

18Paliu lungse tamiuboga bambo-e, Tingwang niu pikhaibo ringting gase paliu 
dam ha-e, palamra paliuse wadi simakge khatdi paliu lung tanchang tan-e, 

19Paliura mangambotu simak jingjiu masan kamakbo tien hinatu kamni 
lenglakjiu, paliu ronna paliu pumtu ka-makhaboga pikhaijiu bambo-e. 

20Chiudi naliuniu Khrista racham katilubo sira haichiu makge. 

21Naliuniu palamga chiukhai mibo-e, khatdi pasaisui maidungtu kumjiu Jesu 
khuga bambo majibose naliu khuga katikhai mibo-e. 

22Sijengniu naliugu kaguangbo lunlung khatdi naliu suan kasabo hinase thon 
milo. 

23Naliu lungchun nai maning hai kam masansiak mirabo-e, 

24sichiujiu Tingwang lunlung kumjiu, majibo nai masanbose lenkhaibo kumjiu 
kasanbo lunlung gase naliu lungrabo-e. 

25 Sijengniu mai hina ka-aratbose phut lujiu, kiningmai khuga kamajibo lad 
dinlulo, palamra aliu mathiu haise Khrista ga pumkhat thiumibo-e. 

26Naliu lungpomdi, nuan kamtangmi tulo, khatdi naliu lung pomboniu naimik 
pijiu n-ngutmi tulo. 

27Satan bamleng pimane. 

28Maigu sontiu maidi, sontiu lan talo, chiudi sibosung pabenniu wa kawi kam 
lujiu pageng kabam maitu pipad lura matan lulo. 

29Nking kasabo lad wadaodi naliu mun ganiu dinpat mane, chiudi naliu cham 
kachiumai hina lungchun kimlura, din kabuibo lad ronna dinlulo. 

30Sichiujiu Tingwang gu Masanbo Hiupuina tu kam chariu tulo, palamra naliutu 
ranlurabo Tingmik tangbo paniu naliu riga madan thiujiu diangkhai mibo-e. 

31Sichiujiu lungpom kasabo, maji makbo lungchun, aladthang kasabo, tania 
senbo, maitu manmajiu maiken tiabo hina haise naliu khugasu luthon milo. 

32Sibosung, naliuniu khat khattu lungchun manuonjiu lungsa silulo, khatdi 
Tingwang niu Khrista pen gasu naliutu kuak khaibo kumjiu,naliudi khatniu 
khattu kuak khai lulo. 

Ephesamai 5 

Kabenbo Ga Lungbo 
1Naliu hai Tingwang gu kakungbo nahdung thiulubo donniu, pakum lura matan 
lulo. 

2Chiusai Khrista niu aliutu lungsajiu, aliu jengniu pagu ringting hai Tingwang 
khuga parim kawibo rathak mania thiujiu pikhaibo kumjiu naliudi lungsaboga 
lunglulo. 

3Naliu hai Tingwang mai thiu mibo jengniu, kamakhabo, npui-npiu thiubo, disu 
makbo, patiuni kasabo kumbo hai naliu ruangga din tulo. 

4Sironna makjiu taniabo ladliu, taphanbo ladliu, maksai arabo lad hina dinbui 
makge. Chiudi sibosung Tingwang tu thuonkiu lulo. 

5Chiusai kamakhamai, masan kamakmai khatdi patiuni kasamai hinase Khrista 
khatdi Tingwang gu chawang dihga padam ha-e, chiubo haise naliu silulo. 

6Mai khatniudi naliutu wadi makbo ladniu sonmi tulo, palamra pacham majai 
kamak maidung riga Tingwang lungpom wangrabo-e. 

7Sijengniu paliutu majangra wakhatdi pageng ha-e. 



2059 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

8Delosai nda tingra naliudi tamiuboga bamniu-e chiudi tuhoira Tingwang 
maidung thiumibo jengniu, kabenboga naliu bammide. Sijengniu kabenbo 
nahdung kumjiu lunglulo, 

9palamra kabenbo siniu kawibo, tacheng matipbo khatdi majibo rasy hinase 
phungwangbo-e. 

10Sijengniu Rapiu niu lunibo hinase matan lulo. 

11Sichiujiu tamiuboga lungmaidung, pageng hamaidungtu majang chaka 
thiutulo. Sibosung paliu maomeng dinlen bilo. 

12(Palamra paliuniu mahin kambo tiense dinlenra katangdi mangambo-e). 

13Wahinase kabenboga phungwang sai, paliugu majibo lunlungse madupadmi 
rabo-e; 

14palamra masan siakjiu madukhai mibo hinase kabenbo thiumi rabo-e. 
Sijengniu haichiu din-e, “Jitzing bambo nang buangsu milo, khatdi kashaimai 
ruang gasu sumilo, chiusai Khrista niu thaoben khai rabo-e.” 

15Sijengniu naliuniu kapangmai kum makjiu, ningtingmai kumjiu dechiu 
tadralo chiubo phui sonna lulo. 

16Pawan hina thin mawi silo, palamra pawan hai sa-e. 

17Sijengniu naliu kapangmai thiu makjiu, chiudi Rapiu niu naliutu degu pikam 
khai milo chiubo phui lulo. 

18Chiusai jaw sak maniu tulo, siniu natu kam maharabo ronna-e, sibosung 
Hiupuina niu phuilulo. 

19Sichiujiu luichang, tathoilui, khatdi Hiupuina luiniu khatniu khat khuga thiu 
dinlo; khatdi Rapiu khuga luichang nai tathoilui thiujiu naliu lungchun siak 
ganiu patu thuon lulo. 

20Wahina jengniu, aliu Rapiu Jesu Khrista zan gasu pawan machang Papiu 
Tingwang tu thuon lulo. 

Panao Pakina 
21Naliuniu Khrista tu chakhuang thiubo jengniu khat-khat hangga lunglulo. 

22 Mainaodung yo, Rapiu hangga kabambo kumjiu naliu kina hangga bamlulo. 

23Palamra Khrista papumsiakniu phumlinggu Ranpao thiulujiu, phumling pee 
thiubo kumjiu pakina kathiumaidi panao pee thiubo-e. 

24Sijengniu phumlingniu Khrista hangga kabambo kumjiu, mainao kathiumaidi 
wahinaga paliu kina hangga bamsi lulo. 

25 Maikinadung yo, Khrista niu phumlingtu chalungsajiu papum pipadbo 
kumjiu naliu naodungtu chalungsa lulo. 

26Sise paniu ladkeng gasu phumlingtu taduiniu nkhiu masanlujiu Tingwang 
khuga kadkhai mibo-e. 

27Haichiujiu phumlingtu paronna palun piwi khaijiu, kam masanjiu khatdi 
khanra-tiakra hajiu, pajam-para thiu makjiu pakhuga pikhai lura leng-e. 

28Sikumjiu maikinadung siniu paliu ronna, paliu pumtu lungsabo kumjiu paliu 
naotu lungsa rabo-e. Panaotu lungsabo maise paronna patu lungsabo-e. 

29(Palamra aliuniu aliu pumtu mareng makge. Khrista niu phumlingtu manang 
khaibo kumjiu aliudi aliu pumtu manangjiu makuat khai-e. 

30Palamra aliu hai papumgu maniadung-e). 

31Sijengniu Masanbo ariakniu din-e, “Npiumai khatniu papui papiutu phut lujiu 
panaotu majang lung aruang rabo-e; sichiujiu panai khangniase pumkhat 
thiumi rabo-e.” 

32Tacham haise sukchang sukbo majibo-e, haise Khrista nai phumling alitu Ira 
kadin gu-e. 

33Chiudi haise naliu lengdi din suibo-e, maikina hinadi paliu pumtu lungsabo 
kumjiu paliu naotu lungsa lulo, khatdi mainao kathiumaidi paliu kinatu 
chakhuang thiu lulo. 

Ephesamai 6 

Nahmaidung Khatdi Puipiu Maidung 
1 Nahmaidung yo, Rapiu khuga naliu pui-piu cham majai lulo; palamra haise 
majibo-e. 

2“Napui napiutu chakhuang thiu lulo; haise ladriat nai chamtan karaibo si-e: 

3sichiusai wahinaga naleng wirabo-e, khatdi kadihriga ringtheng rabo-e.” 

4 Chiusai pui-piudung yo, naliudi naliu nahmai lungpom kammi tulo. Sibosung 
Tingwang gu ningting nai tasi majiboga laddinjiu katikhai bilo. 

Kavangdung Khatdi Papaodung 
5 Kavangdung yo, Khrista tu machabo kumjiu, naliu lung masanjiu naliugu 
mawang paodung kadinbo piululo. 

6Naliutu phuibambo lon kambo kumjiu chamai mik ngaoleng ronna kambo 
makjiu, Khrista gu vangmai kumjiu nalungchun gasu pachangjiu Tingwang 
chun maning kamlulo. 

7Chamainatu machabo kum makjiu, Rapiu tu machabo kumjiu, chunwijiu naliu 
tien thiululo. 

8Kavang maidi khenrang thiumaidi, mai hinatu pagu-gu tienkam saisuijiu Rapiu 
niu tathuon pirabo-e chiubo maningtao lulo. 

9 Papaomaidung, naliu vangdungtu kapinmakjiu, thinpiu lulo. Tinggen lam 
naliu vangdung nai naliugu papao khat bamme chiubo maningtao lulo, paniu 
mai hinatu chamiu-mareng thiu makjiu ladjan thiu rabo-e. 

Tingwang Gu Ripuandung 
10Kanamboga, Rapiu tu khat thiulujiu pagu pumtan pen gasu naliu pumtan thiu 
lulo. 

11Naliuniu Satan gu paru kasabotu sun-ngamlu raleng, Tingwang ripuan hina 
piululo. 

12Palamra aliuniu aphenrabo hai tazaipum riga makge, chiudi tinggen ga 
bambo hiupuina pumtandung riga, mawang paodung riga, pumtan 
thinmaidung riga, khatdi haibo tamiubo kadihpirigu pumtandung riga 
aphenrabo-e. 

13Sijengniu tuhoira Tingwang gu ripuanse thinsulo! Sichiujiu kasabo tingmikse 
wangsai, naliuniu mikremaigu aphen wangbo situ asun ngamme, sichiujiu chari 
thiulubo saiga naliu chap ngam lubui-e. 

14 Sijengniu majiboniu naliu khen-gak thiulujiu khatdi tacheng matipboniu 
gatop thiulujiu, 

15sigasu agi-manaibogu Kawicham dinronra kaden lubo siniu, naliu phitop 
thiululo. 

16Sichiujiu pawan machang malumbogu chageese thinlujiu chap lulo; siseniu 
kasabogu chami taobambo ngiu phenwangbo situ naliuniu kammit lubui-e. 

17Juringbogu chari pirun khatdi Tingwang ladkeng thiubo Hiupuina gu 
apanghengse thinsu lulo. 

18Tingwang niu nkha khaira pawan machang khenglulo. Hiupuina niu jukhaibo 
saisuijiu kakheng thiululo. Haijeng gasu wadaodi saomi makjiu, ningting-
charak sijiu Tingwang maidung hinaleng khengjiu bamlo. 

19Sichiujiu kawichamse Iniu hujiu din ngamlura khatdi Tingwang niu pagu 
champaose atu pikhaira, alengdi kakheng thiu khailo. 

20Tuhoi I kavangkyga bamdi, kawicham jengniu Ira dihsungpao khat 
thiubambo-e. Iniu dinrabo kawichamse hujiu dintang lura aleng khengkhailo. 

Kanambo Kanuikhai 
21  Sichiujiu Iniu kambambo naliu, silura, Rapiu tien-ga malumbuibo aliu singna 
Tychicus niu alamga naliu khuga paokhaibi sune. 

22Naliuniu aliu racham silura khatdi naliutu kachukhai raleng, Iniu patu naliu 
khuga langkhaibo-e. 

23Singnamaidung mathiutu, aliu Piu Tingwang gu khatdi Rapiu Jesu Khrista gu 
agi-manaibo, khatdi malumbo nai lungsabo siniu maluang bambo thiu milo. 

24Aliu Rapiu Jesu Khrista gu halan makrabo lungsiat situ lungsamai hina khuga 
Tingwang gu lungsiatniu maluang khaibo thiu milo. 

Philippimai 

Philippimai 1 

1 Jesu Khrista vang thiu bambo Paul nai Timothy niu Philippi ga Jesu Khrista ga 
khat thiujiu aruang bammai hina khatdi phumling jupaodung mathiu khuga: 

2Aliu Piu Tingwang khatdi Rapiu Jesu Khrista niu naliutu lungsabo nai agi-
manaibo pikhaibo thiu milo. 

Paul Niu Pagu Ariak Ken Maileng Khengbo 
3Iniu naliutu maningtaobo wan machang Tingwang tu thuonjiu bamme. 

4Iniu naliuleng khengbo hinaga achun wijiu khengbambo-e. 

5Delosai naliuniu kawicham malum kalubo nai ganiu tuhoi katang, kawicham 
dinbogu atu nkha khaijiu bambo-e. 

6Sichiujiu naliu khuga kawibo ngam kamsu khai mibo Tingwang siniu kamphu 
khaijiu Jesu Khrista wangbo Nai tangjiu sise kamtang khaine chiubo Iniu 
masanjiu si-e. 

7Naliu hai pawan machang alungchun-ga bamme. Haichiujiu naliu jengniu, Iniu 
maning bambo hai majibo-e, palamra Iniu kavangkyga bamdi, kawicham dinjiu 
kam matip khaibo tinggadi, Tingwang niu atu pikhaibo gase naliuniu padam 
lutao machamjiu bambo-e. 

8Jesu Khrista niu pikhaibo lungchun gasu wangbo alungchun hai pachangjiu 
dinkhaibo-e chiubo Tingwang niu sibamme. 

9Sichiujiu majibo tasi nai tathuibo ladjan gadi naliugu chalungsabo hai nkiu 
mid-midjiu khangbamra Iniu kheng-e, 

10Sichiusai withubo situ kadalu raleng-e. Sichiujiu Khrista Tingmik gase 
taniabo khatdi masan makbo hina gasu naliutu khenrang thiukhai rabo-e. 

11Sichiujiu naliugu ringting hai Tingwang ken kam madira khatdi patu thuon 
raleng, Jesu Khrista ronna pikhai ngambo palingbo kawibo jai-ali siniu naliu 
ringting piphui khai rabo-e. 

Ringbambose Khrista Leng-e 
12Asingna maidung, akhuga pad kabambo hai kawicham tensan padra nkha 
khaibo-e chiubo naliuniu sikhaira Iniu machunbo-e. 

13Haichiujiu atu bangbambo hai, I Khrista vangmai-e chiubo chawangkiningga 
bambo akhemai hina, khatdi pabam machang hinaga sibambo-e. 

14Sichiujiu atu bangbambo jengniu Rapiu tu malum bambo singnamai hinaniu 
pingbo hajiu Tingwang lad dinra hubi-bijiu bamme. 

15Khrista gu kawicham dinronbo gahai khangsia mainiu manmajiu khatdi ari-
arajiu bamme, chiudi khangsia mainiu kawi maningjiu dinron bamme. 

16Paliuniu haise lungsabo gasu kam bambo-e, palamra Tingwang gu kawicham 
dinra atu pikhai-e chiubo paliuniu si-e. 

17Chiudi khangsia maira, atu bangkhai nbamboga kam chariukhai nibo jengniu 
paleng sibo lungchun gasu Khrista cham hai dinron-e. 

18Sise wadi makge! Palam hinaga—pajibo gadi, paji makbo gadi, Khrista cham 
dinron bamboga, Ira achun wi-e. 

19Palamra naliuniu kakheng thiukhaibo gasu khatdi Jesu Khrista niu Hiupuina 
pikhaibo nkha gasu atu phutkhai rabo-e, chiubo I si-e. 

20Iniu machunbo nai ramgunbo sira, agu ngiudon hinaga Iniu wakamdi maomi 
makra, sichiujiu Iniu shaimi tadi, ringbam tadi, apum pakhiangna Khrista leng 
maken dibo phungwang lura, alung nkhinmi makjiu bambo-e. 

21Palamra ringting hai delo? Iniu ringbambo hai Khrista leng-e, khatdi shamidi 
geng nkiu rabo-e. 

22Chiudi ringjiu bambo hainiu geng nkiu lura bamsai, Iniu kada sonra makge. 

23Haibo kakga atu kabinman bamme, haibo ringtingtu phut lujiu Khrista tu 
maluang bam machammi nibo-e, siniu wi-nkiu rabo-e. 

24Chiudi I ring bambo hai naliu lengra geng nkiu-e. 

25Naliuniu malumboga chunwi bamra khatdi wi-nkiu khangra naliu mathiutu 
maluang macham bamne chiubo masanjiu Iniu si-e, 

26Sichiujiu Iniu naliu khuga wanglanboga Jesu Khrista khuga ajengniu naliu 
chunwi nkiu raleng-e. 

27Naliu lunlungse Khrista ga kawicham leng kabuibo thiululo; sichiujiu Iniu 
naliutu zungaodi, zungao makdi, naliuniu chunkhat, lungkhat, thiujiu 
kawicham gasu malumboga, chap matip bamme chiubo naliu lamga Iniu chiu 
rabo-e. 

28Mikre maitu wadaodi pingmi tulo; pawan machang hujiu bamlo, sichiusai 
paliu hakiumi rabo-e, chiudi naliuniu ngamrabo-e, palamra chari ngambo hai 
Tingwang niu pikhaibo-e. 

29Palamra naliuniu patu malumbo gasu machabo ronna makjiu, paleng 
chariukheng khaira lengdi suikhai mibo-e. 

30Tuhoira naliuniu atu maluang aphenbo suide. Haise karaigadi naliuniu 
chiumibo kumjiu ngaomibo si-e, tuhoidi Iniu aphenjiu bambo-e. 

Philippimai 2 

Khrista Gu Manuanbo Nai Kadibo Lunlung 
1Khrista ga naliu ringting hai pitankhai lulo, sichiusai palungsiat siniu naliutu 
pikim khai rabo-e. Naliuniu Hiupuinaga chakin thiulude, sijengniu khat khattu 
lungsajiu lukhai lude. 

2Sijengniu chunkhat lujiu khatdi lungsabo siniu chunkhat, lungkhat thiu lujiu 
achun kam mawi phu khaira Iniu khengbo-e. 

3Naliu paleng-leng ronna phiu makjiu, khatdi wasao thiujiu wakhatdi kam tulo, 
chiudi lung manuanjiu, naliu suang naliu kamai siniu widiang-e chiubo maning 
lulo. 

4Sichiujiu naliuleng ronna maningniu makjiu, khat khatleng maning khailo. 

5Naliuniu majai rabo lunlung sira Khrista Jesu gu lunlung si-e: 

6Pakhuga Tingwang lunlungse bamme, chiudi pahai Tingwang nai machamme 
chiubo maningmi makge. 

7Chiudi chamai thiujiu kavang khat kumjiu pahai chamaina lunlungga 
lungwang mibo-e. 

8Paniu lung manuanbo npuiga tadjiu kashaibo tangna kadin piukhaide; 
sichiujiu singchai riga shaikhai mide. 

9Haijengniu, patu ku kachangbo bamga, Tingwang niu lukhang khaijiu, tazan 
hina rong gasu dithubo zanse patu pikhai mide. 

10 Sijengniu, Jesu zan gahai tinggen lamdi, kadihpiri gadi, sibo lungga gandam 
hinaniu khudungkiu rabo-e. 

11Sichiujiu Papiu Tingwang ken dilura, jat hina, khatdi chakhuan hina siniu 
‘Jesu Khrista hai Rapiu si-e’ chiujiu din madupad rabo-e. 

Kadihpiriga Kabenbo Khat Thiululo 
12Sijengniu, singna kungmai yo, naliu khuga I bambo tingga naliuniu acham 
majaibo kumjiu, tuhoi naliu khugasu I diujiu bammi tadi acham majai khailo. 
Sichiujiu naliugu juringbose tathui lura pingjiu khatdi manang sijiu Tingwang 
chun kamlulo, 

13delosai pachun maning kamlura khatdi pacham majai lura Tingwang niu 
pawan machang naliu khuga tatien thiujiu bamme. 

14Maitu khan makjiu khatdi ari makjiu wahina kam lulo, 

15chiusai naliuniu haibo kadihpiriga nuan phungmai khatdi kasamai ruanggasu 
naliu maomeng hajiu Tingwang nahmai thiulu bui-e. Sichiujiu naliuniu 

karingbo chamse dinboga tingpukga chagandung kumjiu paliu ruangga 
thaoben khai rabo-e. 

16Naliuniu sichiu bamsai, Khrista gu Tingmik gase I adiu wirabo-e, palamra Iniu 
alaisang padjiu maran kinbose mathakhumi makge chiubo madukhai rabo-e. 

17Sichiusai naliu malumniu Tingwang khuga kadkhaibo rathak mania gase agu 
ringting zai haidi jaokhai mibo-e. Sichiusai, achun wibo khatdi ringabo gase 
naliu mathiu daolu rabo-e. 

18Sikumjiu naliudi chunwi bamlulo, sichiujiu naliugu ringabose akhuga bamme. 

Timothy Nai Epaphroditus 
19Rapiu chun-e sai, naliu racham silujiu achun wilura jengniu, Timothy tu naliu 
khuga langwang majira I maning bamme. 

20Palamra naliuleng manang khaira achun ka-kajonmai hai paronna-e. 

21Kakimaidung sira Jesu Khrista tu makjiu paliuleng ronna phiukin mai-e. 

22Delosai anaira papiu panah kumjiu majanglu kawicham dinronjiu pageng 
kabambose padi lunglen khai mibose naliuniu sibamme. 

23Sijengniu ariga dechiu suralo, chiubo siji-siri Iniu patu langkhaira maning 
bamme. 

24Khatdi I apumsiak wangji luradi Rapiu khuga malumjiu bamme. 

25Akhuga bamjiu maluang tatien thiubambo, khatdi aphenjiu bambo, naliu 
tadjiu bambo khatdi nkha khaijiu bambo, aliu singna, Epaphroditus tu naliu 
khuga langkhaira maning bamme. 

26Padi naliutu ngaokhaini siakjiu bamme, palamra pah marajiu bamme chiubo 
naliuniu chiulubo jengniu-e. 

27Pachang siakjiu pase shaira kumjiu marakhai kamigu-e, chiudi Tingwang niu 
patudi, atudi lungsakhai bibo-e, sichiujiu chariu magenthiubo gasu paniu 
kalankhai bibo-e. 

28Sichiujiu naliuniu patu ngaolan lujiu naliu chun wilura khatdi alung chariubo 
nkhin lura jengniu patu Iniu naliu khuga langkhai kinbo-e. 

29Sijengniu naliudi Rapiu zan ganiu naliu chunwijiu singnamai khattu kumjiu 
patu lukhailo, khatdi haikumbo maitu chakhuang thiu lulo. 

30Palamra Khrista ngam kamrabo jengniu khatdi naliuniu atu maluang kamni 
bamdi, kamlu lakjiu bambose paniu kamra paringting maja makjiu, kashai 
katang pikhai mibo-e. 

Philippimai 3 

Majibo Tacheng matip 

1Kanamboga asingnamai yo, Rapiu khuga chunwijiu bam lulo, naliu khuga 
raokhai mibose raolanra alung makbo thiu makge, haise naliuleng wilu raleng-
e. 

2Maitu kam masa kinbo thidung khugasu mari lulo, paliura maidung situ 
chagiromra matan kinmaidung-e. 

3Paliu makjiu, aliu hai palingsiakbo chagirom maidung-e palamra, Hiupuina 
pen gasu aliuniu Tingwang tu kahumme, khatdi Jesu Khrista khuga khat thiu 
lujiu chunwi kinmai-e. Aliura lenlamgu racheng situ malumbo makge. 

4Mai khatniu sikumbo lenlam racheng situ malum kinsai, Iniu nkiudiangjiu 
paliu suang malum rabo siakge. 

5Atu manalubo sai patachadbo nai chagirom lubo, Israel mai, Benjamin kiriang 
ganiu lungbo Hebrew mai zai ganiu atu manabo-e. Tacheng-tajai lam maning 
khaisai Ira Pharisee mai-e. 

6Chaliu karaobo lam chakwang lansai, Iniu phumlingtu kam mathad kathubo 
mai-e, khatdi tacheng-tajai situ majaijiu tacheng wibo lamgara amao wakhatdi 
ha-e. 

7Chiudi nda geng-e khatdi wi-e chiujiu Iniu chakkinbo hinase, tuhoira Khrista 
jengniu pakhiangnase mathakhu mide. 

8Sise ronna makge, Rapiu Khrista Jesu gu ningting tasi jengniu wahinase 
pageng hamide chiubo Iniu maningtao lude. Khrista jenggasu Iniu wahina thon 
mide, sichiujiu Iniu patu daolura jengniu wahinase walengdi chaksonta mide. 

9Sichiujiu Tacheng-tajai majaibo gase aronna matanbo makjiu Khrista tu 
malumbo ganiu-e, khatdi tacheng matipbose Tingwang tu malumbo gasu 
wangbo-e. 

10Iniu masenbo sira Khrista tu khatdi pagu ringsulanbo pumtan sigasu pagu 
magenthiu chariubo kheng machamjiu paniu shaibo kum shaikhai raleng situ-
e, 

11sichiujiu atudi kashaibo gasu piringsu khailan rabo-e. 

Machunbo Lam Pakkinbo 
12Iniu ngam lude, maksai tathui mide chiubo makge; chiudi Khrista Jesu niu 
aleng ngamkhai mibo jengniu, sibogu tathuonse Iniu daolura matan bambo-e. 

13Agu singna maidung yo, tathuonse Iniu daolude chiubo makge, chiudi Iniu 
sailam bambo situ mangai lujiu, asuanglam bambo situ alai padjiu hawang 
kinbo-e. 

14Sijengniu Khrista Jesu pen ganiu Tingwang niu kukhaibo tathuonse daolu 
raleng machunbo lam majijiu pak kinbo-e. 

15Aliu Hiupuina ga pasiu chap kamimai hina haichiujiu bamkhe, chiudi naliu 
khangsia mainiu wa katambo lungchun bamsai, Tingwang niu naliutu masanjiu 
dinlen milo. 

16Chiudi aliuniu tuhoi tangbo tadwang mibo kum tadjiu bamkhe. 

17 Singnamaidung yo, naliu atu ali lulo. Aliuniu naliu khuga kamlen khai mibo 
situ phui mawi lulo. 

18Haise Iniu naliu khuga malenna dinkhai mibo-e, sise tuhoidi Iniu amatui 
padjiu dinkhai lanbo-e; chiubora maidung kakeng sira Khrista niu singchai riga 
shaikhai mibo situ mikre maidung-e. 

19Paliura kanamboga charuidihga hakhai mirabo-e, palamra paliu ra sira paliu 
pumniu masenbo si-e. Mangam rabo gase paliura wasao thiu kin-e, sichiujiu 
paliura kadihpirigu lunlungtu ronna machun kinbo-e. 

20Chiudi aliura tinggen maidung-e, sijengniu Ranpao, Rapiu Jesu Khrista niu 
tinggen lamsu kiurabo situ khuanjiu bamkhe. 

21Paniu wahinatu mawangrabo pagu pumtan siniu, pagu kendibo pum kumjiu, 
aliugu hasui rabo kasonbo pum haitu kam kali khai rabo-e. 

Philippimai 4 

Laddin Khaibo 
1Sijengniu, Iniu kungjiu khatdi ngaokhai nijiu bambo asingna kakungmai! 
Naliuniu atu dejiukha achun kam mawi khailo, khatdi naliu jenggasu Iniu 
dejiukha achun wijiu asao thiu bamlo! Sijengniu kakungbo singnadung yo, 
Rapiu ga matipjiu chap bamlo. 

2Rapiu ga chunkhat thiujiu Euodia nai Syntyche tu Rapiu ga singnapuidung 
kumjiu lukhaira naliu khuga khengkhaibo-e. 

3Yo, tatien thiu macham bammai nakhuga Iniu khengbo-e, maipuidung haitu 
nkha khailo, palamra Clement tu maluang lujiu kawicham dinronboga, aliu 
kahmaidung paliu zan Tingwang gu karingbo ariakkhuangga raokhai mibo 
maidungtu maluang tatien thiu macham khai mibo-e. 

4Pawan machang Rapiu ga chunwi bamlo, Iniu dinlan lanbo-e chunwijiu bamlo. 

5Naliu lungchun manuanbose mai hinaniu simi sulo. Rapiu hai wangji sune. 

6Wadi manang tulo, chiudi palam hinaga thuonbo jaojiu kakheng thiujiu 
naliuniu lunibo hina Tingwang khuga paokhaijiu bamlo. 

7Sichiusai Tingwang gu agi-manaibo, chamaina ningting suang nkiubo Khrista 
Jesu siniu naliu lungchun khatdi naliu maningtu gukhai bine. 

8Kanamboga singna maidung yo, kawibo hina khatdi thuonkiu buibo hinaga: 
majibo, lungchun dibo, nchangbo, masanbo, lungsabo, khatdi chakhuang thiubo 
hina hainiu naliu lungchun phuijiu bamlulo. 

9Naliuniu akhu gasu silubo khatdi daolubo, hinase chalad gadi, tatien gadi, 
wahinaga ali lulo. Sichiusai agi-manaibo pikhaibo Tingwang niu naliutu majang 
khai bine. 

Kalen Pikhaibo Jengniu Thuonkiubo 
10Naliuniu ajeng gasu maning khaibo jengniu Rapiu khuga achun wichang wi-
e, naliuniu pachang palingjiu maningbam tadi pajat kawibo naliuleng habo 
donniu-e. 

11Aleng changmakbo jengniu dinbo makge, palamra agu kabambo siniu aleng 
kabuibose thiu bamme. 

12Dechiujiu nkhin kiuralo chiubo, maksai dechiujiu kengkhang ralo chiubo I si-
e, walam hinaga khatdi pabam hinaga magiubo gadi, mariubo gadi, kengbo gadi, 
tambo gadi, kakungbose Iniu sibambo-e. 

13Khrista niu aleng pikhaibo pumtan pen gasu palam hinaga Iniu chap lubui-e. 

14Chiudi agu chariubo gahai, naliuniu atu nkha khaibo hai wichang wi-e. 

15Iniu Macedonia gasu tadpadjiu kawicham dinron subo tingga naliu Philippi 
mai phumling ronna atu nkha khaibo-e chiubo naliuniu masanjiu sibambo-e; 
naliu ronna agu kagengbo gadi, kahabo gadi padam lumacham bambo-e. 

16 Sichiujiu Thessaloni gadi aleng pageng bamboga naliuniu nkha khaijiu wa 
pikhai lande. 

17Iniu wa kalentu ronna masen sonbo makge, chiudi naliuleng kagengbo nkiu 
lura masenbo-e. 

18Sichiujiu Iniu pakhiangna daolude, khatdi machang kamakbo hade. Naliuniu 
pi wangbo mania hina hai parim wibo khatdi Tingwang niu suikhaibo, pachun 
kimbo rathak mania kumjiu, Epaphroditus khugasu daolude. 

19Sichiujiu naliuleng pageng kabambo hina Khrista Jesu penniu pagu pamalan 
thiu makbo chakhiu saisuijiu, a-Rawang niu pikhai bine. 

20Tuhoira aliu Piu Tingwang khuga tingtheng tingthengjiu paken kadibo thiu 
milo! Amen. 

Kanuikhaibo Cham 
21Khrista Jesu ga Tingwang mai hinatu kanui khai-e. Iniu haiga maluang bambo 
singnadungniu naliutu kanui khai-e. 

22Haiga bambo Tingwang mai hinaniu khatdi nkiujiu Wangdi kiningga bammai 
hinaniu naliutu kanui khai-e. 

23Rapiu Jesu Khrista lungsiat niu naliu mathiutu maluang khaibo thiu milo. 

Colossimai 

Colossimai 1 

1Tingwang chun ganiu Jesu Khrista ladlangtadbo Paul khatdi aliu singna 
Timothy anai khu gasu, 

2Colossi ga bammai Jesu Khrista zan gasu malumjiu singnamai khuga: Aliu Piu 
Tingwang niu lungsiat khatdi agi-manaibo naliu khuga pikhai sulo. 

Thuonkiubo Rathoi 
3Aliuniu naliuleng khengbo hinaga Tingwang aliu Rapiu Jesu Khrista Piutu 
thuonjiu bambo-e. 

4Delosai naliuniu Jesu Khrista tu malumjiu khatdi masanmai hinatu lungsa 
bambo aliu chiu-e. 

5Majibo nai Kawichamse naliu khuga wangbo gasu naliuniu agunjiu bambo 
malum nai lungsiat gase naliu mangiu khaijiu bambo-e. 

6Kawicham haise kadihriga pasy masi makeng midmidjiu, Tingwang gu 
lungsiattu naliuniu chiulubo nai gasu thainai katang haichiu wang kinbo-e. 

7Khrista vang thiu macham bambo khatdi aliu jengniu tatien thiujiu bambo 
Epaphras khugasu naliuniu Tingwang lungsiat haise silude. 

8Hiupuina siniu naliu khuga pikhaibo lungsabo lamga paniu aliu khuga 
paokhaide. 

9Siniu anaidi, tachamse silubo nai gasu tuhoi katang naliutu Hiupuina gu tasi 
ningting siniu piphui khaijiu Tingwang chun silura naliuleng khengjiu bambo-
e. 

10Sichiujiu Rapiu niu machunbo kum naliu lunglujiu khatdi pachun kimbose 
kamlu bui-e. Sichiujiu Tingwang gu tasi-ningtinga dikhangjiu kawibo sy masi 
lubui-e. 

11Sichiujiu wahina khengsijiu pagu kendibo pumtan gasu, naliutu pitan khaijiu 
naliuniu ngamlu bui-e. 

12Sichiusai Tingwang niu pamaidungleng kadenkhaibo kabenbo wangdihga 
naliu dam daolubo jengniu naliu Piu patu thuon lulo. 

13Paniu aliutu tamiubo pumtan gasu gukhaijiu, paniu lungsa kakungbo Nahpiu 
wangdih gase jupad khai bide. 

14Pazai pen ganiu aliutu rankhai bide, sichiujiu aliu nuan kuak khai bide. 

Khrista Nai Patien 
15Khrista hai amik niu ngaomakbo Tingwang lunsi-e. Pahai manarai thubo 
Nahpiu, gandam hina riga papee si-e. 

16Palamra Tingwang niu wahina papen gasu dam khai-e, tinggen lam bambodi, 
kadihga bambodi, ngaobodi, ngao makbodi, hiupuinagu pumtandung, 
papaodung, mawang paodung, khatdi pumtan thinmai hinatu damkhai mibo-e. 
Tingwang niu ting-kadih pakhiangnatu papen gasu khatdi paleng damkhai 
mibo-e. 

17Wahina suangga Khrista bamniu-e, sichiujiu papen gasu wahina situ pabam 
bamga pibam khai-e. 

18Pahai phumling pi-e; pahai karingbo phibang si-e. Pahai wahina suangga 
bamlubo jengniu, kashaibo gasu ringsulanbo naraibo Nahpiu si-e. 

19Palamra Nahpiu siniu Tingwang lunsiak ga lungwang rabo hai Tingwang niu 
machunbo-e. 

20Ting-kadih pakhiangna Nahpiu pen gasu pakhuga wanglanra Tingwang niu 
chapkhai mibo-e. Siniu Nahpiu tu singchai riga shaikhai bibo hainiu tinggen 
gadi, kadihpiri gadi wahinaga agi-manaibo pi thiukhai bide. 

21Ndara naliu maning nai tienkam kasabo saisuijiu, pagu mikremai thiujiu 
Tingwang khugasu naliu diujiu bamniu-e. 

22Chiudi tuhoira Nahpiu Khrista niu shaikhai bibo jengniu naliutu Tingwang 
kamai pithiu khai mide. Sichiujiu naliutu masan siakjiu, khatdi kamaobo hajiu 
pakhuga puiwang lura leng-e. 

23Naliuniu chiulubo kawicham khatdi agunbo gase malai makjiu malumbuibo 
kaphung rigase chap lulo. Haibo kawicham jengniu Paul Iniu pavang khat 
thiujiu, kadihpiriga mai hina khuga kawicham paoron khai mibo-e. 

Phumlinggu Kavang Khat Kumjiu Paul Gu Tienkam 
24Tuhoira Iniu naliu jengniu magenthiu kheng bambo haise achun wi-e, khatdi 
Khrista niu papum haise phumling leng chariu khengkhai bamboga Idi adam 
lutaojiu phumling leng matan bambo-e. 

25Iniu haibo ngam kamjiu naliuleng kawibo thiulura, Tingwang niu atu 
phumling vang pithiu khaide. Haibo tienkam sira pachamse dintangsiak lura 
leng-e. 

26Chaken wajiukha chamaina khuga nbai wangmibose tuhoira pamaidung 
khuga madukhai mide. 

27Tingwang niu pamaidung khuga pisikhai mibo sira pagu shaikhai bambo 
lungwat nai kendibose madukhai raleng-e. Pagu kasukbo sira Khrista niu naliu 
lungga bamlujiu Tingwang kendise naliuniu lutao raleng-e. 

28Sijengniu mai hina khuga aliuniu Khrista haitu dinron kinbo-e. Sichiujiu 
ningting hina ponpadjiu mai hinaniu Khrista khuga khat thiulujiu, Tingwang 

masuangga pasiu kachapmai thiulura, paliutu kachan khaijiu khatdi kati khaijiu 
bambo-e. 

29Haibo ngamse kamloi lura Khrista niu akhuga pikhaibo pumtan hina thinjiu 
Iniu maranjiu bambo-e. 

Colossimai 2 

1Sichiusai naliu jengniu khatdi Laodicea ga lungbam maidung, khatdi atu zu-
ngao matai makbo mathiu jengniu, Iniu matanjiu bambo hai pisikhai nibo-e. 

2Iniu haichiu kambo sira paliu lungchun kachu khaibo gasu paliu lungsajiu 
aruanglu raleng-e. Sichiujiu nsisiakbo ningting siniu pagu pamalanbo lungsiat 
situ sitang lura leng-e. Haichiujiu paliuniu Tingwang gu kasukbo chiubora 
Khrista situ silura leng-e. 

3Khrista hai Tingwang gu nbai khai nbambo tasi-ningting hinagu chakhiu-
chalan si-e. 

4Iniu haise dinbora, naliutu pijiu mai khat niudi aratbo chamniu sonmi makra 
leng-e. 

5Palamra, I apum hainiu naliutu maluang bammak tadi, ahiupuina siniu naliutu 
maluang bambo-e, sichiujiu naliuniu majiboga khatdi Khrista tu malumboga 
kali makjiu chap matip bambo donniu achun wibamme. 

Khrista ga Tathuibo Lunlung 
6Naliuniu Khrista Jesu tu Rapiu-e chiujiu lukhai lubo kumjiu, patu maluang 
lungbam lulo. 

7Pakhuga naliu men jang matip lulo, sichiujiu naliutu katikhai mibo kumjiu 
thuon kiuboniu phuijiu malumbo gase lungbamlo. 

8Mai khatniudi naliutu chamainagu tasi nai tasiam siniu kam kabuakmi makra 
matip lulo; haikumbose Khrista gasu makjiu, chamainaniu katikhaibo 
kadihpirigu mawangbo hiupuina khugasu-e. 

9Delosai Tingwang gu machangbo lunlung hinase Khrista gu manuanbo lunlung 
gahai bamme, sichiujiu naliuniu patu khat thiulubo donniu naliutu pitathui khai 
mide. 

10Palamra pahai hiupuinagu mawangpao hina khatdi pumtan hinagu papee si-
e. 

11Khrista ga khat thiulubo donniu naliura chabenniu makjiu, chiubora 
chamaina pum gasu kalipad lujiu Khrista gu chagi-rombose thiu lude, sichiujiu 
nuan pumtan gasu khenrang thiu mide. 

12Tadui nphumboga Khrista nai naliutu baikhai macham mibo-e, sichiujiu naliu 
malum gasuniu naliu tudi kashaibo gasu juringkhai bibo Tingwang pumtan 
siniu patu nai piringsu macham khai bine. 

13Tacheng-tajai habo Nkengmai thiubam niubo jengniu, hiupuinaga naliu hai 
ndara shaibam niubo-e. Chiudi tuhoira Khrista pen gasu Tingwang niu naliu 
nuan kuakkhai lujiu, karingboga juwang khai bide. 

14Aliutu bangkhai bambo, tacheng-tajaise khikhaira paniu singchai riga natri 
giankhaijiu lupad mide. 

15Hiupuina gu mawang paodung khatdi pumtan thinmai hinagu pumtanse, 
Khrista niu singchai rigasu luthon mide, sichiujiu mathiu suangga pagu chari 
ngambo tadtiu siniu lenkhai bide. 

16Sijengniu katiu-kasakbo, maksai wa maniabo, maksai Hiusan Ngee, maksai 
Tabamnai lamga mai khatniudi naliu riga, pijiu ladjan thiumi tulo. 

17Sikumbo hinara pasai wangrabo pameng si-e, pachangsiakbo sira Khrista hai-
e. 

18Naliuniu maningbo saisuijiu, lung manuanbo sao thiubo khatdi nkiubo 
madungao jengniu mazadungtu kahumbo mai khat niudi naliutu kam 
kabuakmi tulo. Palamra wadi makbo chamaina maning gasu paliura wasao thiu 
kinbo-e, 

19sichiujiu paliura papee thiubo Khrista situ lukhai makge. Palamra Khrista 
pumga bambo ncheng khatdi tahi hinatu ju-aruang lujiu mawikhai bambo sira 
Tingwang niu machunboga dikhangjiu bambo-e. 

Khrista Ga Shaijiu Ringbambo 
20Naliura Khrista tu maluang shai ncham lujiu, kadihpiri maigu tajai gasu 
khenrang thiura suikhai mibo-e. Chiusai, dekamjiu naliuniu kadihpiri mainah 
kumjiu Tacheng-tajai hangga lungbam jiulo? Sichiusai dekamjiu naliuniu, 

21“Haise thin tulo. Sise machan tulo. Sise nia tulo,” chiujiu dinbam jiulo? 

22Sikumbo hinara chamainaniu masingpad lujiu thinbambo chengjai wadi 
kamakbo katikhai si-e. 

23Sikumbo hinara chamaina maning saisuijiu mazatu kahumbo, khatdi lung 
manuanbo saothiubo, sichiujiu chapumtu kam mathadbo, chiudi 
pachangsiakjiu palungchun kasabo situ thinmanbo guse makge. 

Colossimai 3 

1 Naliura Khrista tu maluang ringsu macham kami mai-e. Siniu tinggen lam, 
Tingwang benjad lam ntao bambo Khrista khuga naliu chun khai lulo. 

2Naliuniu kadihriga bambo situ makjiu, nrilam bambo maniaga naliu chun ngut 
lulo. 

3Palamra naliu shaimide sichiujiu naliu ringting hai Tingwang khuga Khrista 
nai bai macham mibo-e. 

4Naliu ringting siakra Khrista si-e, sichiujiu paniu maduwangbo tingga, pakendi 
situ lumachamra naliu tudi madukhai birabo-e! 

Kaguangbo Nai Kasanbo Lunlung 
5Sijengniu kadihpiriga bambo naliu pum maniadung chiubora; npui-npiu 
thiubo, masan kamakbo, makhabo, kasabo lungchun, khatdi patiuni sabo hina 
gasu kamshat lulo, (palamra patiuni sabo hai charamengtu kahumbo lunlung 
khatle). 

6Sikumbose maicham phungmakbo mai riga Tingwang lungpom wangbo-e. 

7Naliuniu sibo lunlungga lungkinbo tingga, sikumbo siniu naliutu thinman 
bamniubo-e. 

8Chiudi naliuniu chalung pombo, kasabo lungchun, manmabo, aladthang 
kasabo, taphanbo lad dinbo hina phut milo. 

9Naliu khat-khat khuga arat tulo, delosai naliuniu kaguangbogu tienkam hina 
phutmibo-e. 

10Sichiujiu kasanbo lunlung gase lungmibo-e. Haise Kadampao Tingwang niu 
pameng kumjiu damkhaijiu bambo-e, sichiujiu naliu patu sisiak luraleng-e. 

11Sijengniu kasanbo lunlung gahai, Nkengmai maksai Jehudi mai, chagi rommai 
maksai chagi rommakmai, khatdi disu kamakmai, wasi kamakmai, kavang mai, 
khenrang thiumai tamson makge, palamra Khrista haira mathiu gu-e, khatdi 
paliu mathiu khuga bamme. 

12 Naliura Tingwang maidung-e, paniu naliutu lungsajiu pagu thiura kada lubo-
e. Siniu lungsasibo lungchun, nkha sibo lunlung, manuanbo lungchun, 
mariakbo, khengsibo, haise naliuniu piululo. 

13Naliu khat khattu kasut silo, khatdi naliuniu aman makbo bamsai, kuak khai 
milo. Khrista niu lungsajiu naliutu kuak khai bibo kum, naliudi khat khattu kuak 
khailo. 

14Sibo hina riga, wahinatu tathuijiu ratman nbambo lungsabo situ piululo. 

15Khatdi Khrista gu agi-manaibo siniu naliu lungga ladjan thiu lulo, sibo jengniu 
naliu pumkhat thiura Tingwang niu naliutu kukhai mibo-e, sichiujiu thuonkiu 
sijiu bamlo. 

16Khrista gu ladkeng siniu naliu lungga juijiu bamlulo, Ningting pakhiangnaniu 
khatniu khattu katin khaijiu rukhailo, sichiujiu tathoiluiniu, luichangniu, 
Hiupuina luiniu naliu lungchun gasu Tingwang tu thuonjiu thiulo. 

17Sichiujiu Rapiu Jesu pen gasu Papiu Tingwang tu thuonkiujiu, chalad gadi, 
ngamkam gadi, naliuniu kambo hinaga Rapiu zan gasu kamlo. 

Kasanbo Ringtingga Mai Khatgu Lunlung 
18 Mainaodung yo, naliu kina hangga lunglulo, palamra Khristian mai thiujiu 
haichiu kamrabose pathao siakge. 

19 Pakinadung yo, naliudi naliu naodungtu kunglulo, khatdi paliutu naliu nkhai 
satulo. 

20 Nahmaidung yo, pawan machang naliu pui-piu kadinpiubo hai Khristian gu 
ngiudon-e, palamra haise Tingwang gu chunning-e. 

21 Puipiumai, naliu nahmaitu rumasajiu paliu lungpom kammi tulo; sichiusai 
paliu chun nsangta mine. 

22 Kavang maidung, naliugu mawang paodung cham majai lulo, paliuniu naliutu 
phuibambo tingga ronna makjiu, naliu lungchun nchangjiu, Rapiu tu chakhuang 
thiubo siniu kamlulo. 

23Naliuniu kambo hina chamaileng makjiu, Rapiu leng kumjiu kamlulo; 

24Rapiu niu pamaidung leng pikhai rabo tathuonse naliu lengdi pikhai rabo-e 
chiubo maningtao lulo. Palamra naliuniu macha bambo Papao siakra Khrista si-
e. 

25Sichiujiu kamao kammai hina situ paliu mao saisuijiu malan khai rabo-e 
palamra Tingwang haira chamiu-mareng thiu makjiu ladjan thiubo-e. 

Colossimai 4 

1 Papaopiudung, naliudi naliu vangmai situ majijiu khatdi nchangjiu thinpiu 
lulo. Naliudi Tinggen lam naliugu Papaopiu khat bamme chiubo maningtao lulo. 

Ladtikhaibo 
2Khengsao mane, ningting charaksijiu Tingwang tu thuonjiu kheng bamlo. 

3Tingwang niu pawan kawibo pikhaijiu Khrista gu kakungbo chamse paoron 
lura aliulengdi kakheng thiu khailo. Palamra haijeng gasu tuhoi atu bangman 
bambo-e. 

4Sichiujiu Iniu dinrabose masanjiu din ngamlura kakheng thiukhailo. 

5 Malummak maidung khuga ningtingjiu, naliuniu kawi kamlubui then, kam 
lura matan lulo. 

6Naliugu ladkeng hina matai kum humjiu, maitu lungsabo siniu manuanbo lad 
dinlo, khatdi mai hinatu paokak maji ngam lura naliuniu sirabo-e. 

Kanui Khaibo 
7  Aliuniu kungbo singna Tychicus niu araha hina dinkhai bine, pahai 
malumbuibo chaka-e, khatdi Rapiu tien maluang ten macham bambo piu-e. 

8Aliu mathiu dechiujiu bamlo chiubo naliu khuga paokhaijiu, naliutu kachu 
khaira Iniu patu naliu khuga langkhaibo-e. 

9Naliuniu kungbo, khatdi malumbuibo singna Onesimus tudi majang tadmide. 
Haiga padbambo hina panainiu naliu khuga dinkhai bine. 

10 Aliu majang kavang thiubambo, Aristarchus niudi kanui khai-e, khatdi 
Barnabas tahpiu Mark niudi kanui khai-e. (Mark niu, naliu khuga wangsai, patu 
lukhailo, chiubo naliu khuga dinkhai mide). 

11Sigasu Justus kubo Joshua niudi kanui khai-e. Haimaidung khangsum hai 
ronna Jehudi mai khu gasu wangbo, Tingwang gu chawangdih leng tatien 
thiuboga atu kengjiu nkha khai-e. 

12 Naliu kamai, Khrista Jesu vangpiu, Epaphras niudi kanui khai-e. Naliuniu 
Tingwang kadin piulura khatdi chap matip lura paniu palaisang padjiu 
naliuleng Tingwang khuga khengjiu bambo-e. 

13Paniu naliuleng, khatdi Laodicea nai Herapoli ga bam maidung leng maranjiu 
bambo hai Iniu sisiak bamme. 

14Aliuniu kungbo phaimiu Lk, nai Demas niudi kanui khai-e. 

15Laodicea ga bammai aliu kamai Nympha tu khatdi pakyga madui bammai 
mathiutu aliuniu kanui khai-e. 

16Chiusai naliuniu haibo chamlense kenlubo sai Laodicea ga bambo phumling 
tudi pikhaira kamlo, khatdi naliudi Laodicea ganiu wangbo chamlense kenra 
kamlo. 

17Archippas khuga dinbilo, “Rapiu niu pikhaibo tienkamse kamtang lura 
matanlo.” 

18Paul, aben siakniu haibogu kanuikhaibo chamse raokhaibo-e. Atu bangman 
bambo hai mangai tulo! Tingwang gu lungsiatniu naliutu maluang khaibo thiu 
milo. 

1 Thessalonimai 

1 Thessalonimai 1 

1 Paul, Silas khatdi Timothy niu, Papiu Tingwang khatdi Rapiu Jesu Khrista 
khuga bambo Thessaloni ga bambo phumling mai khuga: Lungsiat nai agi-
manaibo hai naliugu thiu lulo. 

Thessaloni Maigu Malum Nai Lunlung 
2Aliuniu kakheng thiubo hinaga naliutu maningtaojiu Tingwang tu thuon 
saomakjiu bamme. 

3Aliu Rapiu Jesu Khrista tu naliuniu malum lubo jengniu naliuniu dejiukha 
maranjiu bamlo chiubo aliu Piu Tingwang masuangga maningtaojiu bamme. 

4Aliu singna maidung, Tingwang niu naliutu lungsajiu pamaileng kadalude 
chiubo aliuniu si-e. 

5Palamra, aliuniu kawichamse naliu khuga katikhaibo khatdi phungwangbo 
ronna makge, chiudi pumtan nai Masanbo Hiupuina ganiu palingbose wangbo-
e. Naliu khuga aliu bambo tingga naliu jengniu dechiujiu lungmilo, chiubo 
naliuniu sibamme. 

6Naliuniu wajiukha chariubo daojiu bamdi, Masanbo Hiupuina khugasu 
wangbo chunwibo champao siniu aliutu khatdi Rapiu gu lunlungtu ali lulo. 

7Macedonia nai Achaia lamsu paowangbo ronna makjiu, Tingwang tu naliuniu 
malumbo cham hai pabam hinaga chiu mide. 

8Palamra Rapiu cham hai naliu khuga Mecedonia nai Achaia ga dinron wangbo 
ronna makjiu naliuniu Tingwang tu malumbo hai pabam hinaga sikam mide. 
Siga aliuniu wadin sonra hamide. 

9Aliuniu naliu khu wangbo tingga, naliuniu aliutu lukhaibo khatdi naliuniu 
charameng tu kahumbo gasu phutlujiu dechiu karingbo nai majibo Tingwang 
tu kahumjiu patien thiumi gulo chiubo paliuniu dinbamme. 

10Khatdi kashaibo gasu piringsu khai mibo Nahpiu Jesu niu tinggen lamsu 
wangkiu rabo khatdi wangkinbo Tingwang lungpom gasu aliutu gukhai rabo 
situ dechiu khuan bam gulo, chiubo mai hinaniu din bamme. 

1 Thessalonimai 2 

Thessaloni Ga Paul Gu Tienkam 
1Singna maidung, aliuniu naliu khuga wangbose matha makge chiubo naliu 
ronna sibamme. 

2Aliuniu naliu Thesalonia ga wangmakbo suangga, Philippi ga wangbo tingga 
aliutu kam magenthiu khaibo khatdi din masa khaibo hina naliuniu sibamme. 

Sichiujiu wajiukha aliutu khamjiu bamdi, pakhugasu wangbo Kawichamse 
dinkhaira Tingwang niu aliutu kachu khai-e. 

3Palamra aliuniu naliutu kam mahukhai bambose kamaobo maksai kataniabo 
maning ganiu makge, maksai aliuniu mai khattudi pathak makbo kamkhai 
makge. 

4Chiudi Tingwang niu machunbose aliuniu dinbo-e, palamra Kawichamse dinra 
Tingwang niu aliutu malum khai-e. Aliuniu chamainatu pikim khaira kambo 
makge, chiudi aliu lungchun kawi-kasa sibambo Tingwang tu pikim khaira aliu 
dinbo-e. 

5Delosai naliuniu sibamme, chiubora aliu wadaodi aratbo lad din makge, 
maksai ason kasabo chamse din makge. Tingwang niu aliugu lamchap si-e: 

6Aliuniu naliu khugasu maksai kakimai khugasu niudi chamaigu tathuon daora 
aliu matan makge. 

7Aliuniu Khrista gu ladlangtadmai thiujiu dinsuibo bamdi sichiu kam makge. 
Aliuniu naliu khuga bambo tingga, papuiniu panahmaitu akhibo kumjiu koina 
akhi khai-e. 

8Aliuniu naliutu haijiukha lungsabo jengniu, naliu khuga Tingwang gu 
Kawicham paokhaibo ronna makjiu, aliu ringting katang pikhai mibo-e. 
Palamra naliutu aliuniu kungchang kungbo-e. 

9Singna maidung yo, aliuniu dejiukha maranjiu tatien thiu khaimi gulo chiubo 
maningtao khailo! Naliu khuga aliuniu Tingwang gu kawicham dinronboga 
naliutu kam chariu makra aliu nchun n-nien saomakjiu maranjiu changam kam 
khai mide chiubo naliuniu palingjiu sibamme. 

10Malum maidung naliu khuga aliuniu dechiu masanjiu, majijiu khatdi kamao 
kamengbo hajiu tadkhailo, chiubo naliu niudi Tingwang niudi jengdin thiu 
bamme. 

11Papui-papiu mainiu, panahmaitu majaibo kum aliuniu naliutu akhi khai-e 
chiubo naliuniu sibamme. 

12Aliuniu naliutu kachu khai-e, kam aman khai-e khatdi pawangdih nai 
pakendibo dam lurabo lunlungga lungra aliuniu naliu khuga dinjiu bambo-e. 

13Aliuniu pawan machangna Tingwang tu thuonbose palam bamme. Aliuniu 
naliu khuga Tingwang cham phungwangboga naliuniu sise chamai cham makge 
chiudi Tingwang chamme chiubo naliuniu lukhai-e, sise palingjiu malummai 
naliu riga Tingwang niu tatien thiukhai bambo-e. 

14Singna maidung yo, Judea ga Tingwang gu phumling, Jesu Khrista saisui 
maidung khuga padmibo kum naliu khugadi pad bambo-e. Paliuniu Jehudi 

maidung khugasu chariubo kumjiu naliudi naliu rammai khuga niudi chariujiu 
bambo-e. 

15Paliuniu Rapiu Jesu tu, khatdi phaimiukakungdungtu kamshat mibo-e, khatdi 
aliutu kam mathad khaijiu bambo-e. Paliuniu Tingwang tu dejiukha pikim 
khaini makge! Dejiukha mai hinatu paliura ngaosa bambo-e! 

16Sichiujiu Nkengmai khuga Kawichamse dinkhaijiu juringbo daolura paliuniu 
aliutu khamme. Sichiujiu paliuniu kamaobo hai pamalan kamtang siakjiu 
bamme. Sijengniu tuhoira kanamboga Tingwang lungpom paliu khuga wangjiu 
bamme. 

Paul Niu Thessaloni Maitu Phuikhai Lannibo 
17Singna maidung yo, aliuniu pakak khat ramna mijiu bamdi, aliu lungchun-ga 
sura makge, chiudi naliutu adao lanra matanjiu bamme khatdi ramgunjiu 
bamme. 

18Naliu khuga aliu wangnijiu bambo-e, Paul, Ira naliu khuga wangra leng 
matanchang matanjiu bambo-e, chiudi Satan niu aliutu khamjiu bambo-e. 

19Aliu Rapiu Jesu wangbo nai naliu jengniu aliu chun wirabo, aliuniu ramgunbo, 
aliu geng thiurabo situ phui bambo-e. 

20Palingjiu, naliu jengniu aliu geng thiurabo-e khatdi aliu chun wirabo-e. 

1 Thessalonimai 3 

1 Kanamboga, Aliu lung khenglu lak mide. Sijengniu aliu Athen ga ronna bam 
mira chapkhai mide. 

2Aliu singna, Timothy Khrista gu kawicham jengniu majang changam kam 
kakinbo patu pijiu naliutu kam matip khaira khatdi nkha khaira langkhai kin-e. 

3Sichiujiu haibo mathad jengniu naliu mai khatnadi chalung nkhinmi tulo. 
Haibo mathaddungse aliu niu khenglusai sise Tingwang gu chunning khatle 
chiubo naliudi sibamme. 

4Delosai naliutu majang bambo tingga dinkhai masuang mibo kumjiu 
mathadjiu bambo-e. 

5Iniu kheng ngamlak mibo jengniu Timothy tu langkhaijiu naliu malumtu pitan 
khaira, khatdi Satan niu naliutu hiammi makra patu Iniu langkhaibo-e, sichiu 
maksai aliu ngamse mathakhumi rabo-e. 

6 Tuhoira Timothy wanglan bamme, khatdi naliugu malumbo nai lungsabo 
champao kawise aliu khuga phungwangde. Sichiujiu aliuniu naliutu ngaokhai 
nibo kumjiu naliudi aliutu ngaokhai nijiu bamme chiubo paowangde. 

7Sijengniu singna maidung yo, aliugu chariubo nai magenthiubo hai naliu 
malum jengniu, aliu lung kachu khaijiu bambo-e. 

8Delosai naliuniu Rapiu khuga chap matip bamsai pachangjiu, tuhoira aliu 
ringbam mibo-e. 

9Tuhoira naliu jengniu aliu chun wijiu Tingwang masuangga bamjiu Tingwang 
tu aliu thuon bamme. 

10Naliutu wang zu-ngao lujiu, naliu malum kam mawi khaira nchun n-nien 
saomakjiu aliu khengjiu bamme. 

11Naliu khuga aliu wanglura aliu Piu Tingwang nai aliu Rapiu Jesu Khrista niu 
npui kaden khaibo thiu milo! 

12Aliuniu naliutu lungsabo kum, naliu khatniu khattu khatdi mai hinatu 
lungsabose Rapiu niu kam matheng kam madi khaimi sulo. 

13Haichiujiu paniu naliutu pitan khai rabo-e, sichiusai aliu Rapiu Jesu Khrista 
niu pamaidungtu aliu Piu Tingwang suangga puiwangbo naise naliudi masanjiu 
tathuilu rabo-e. 

1 Thessalonimai 4 

Tingwang Niu Masenbo Lunlung 
1Kanamboga, singna maidung, naliuniu dechiujiu Tingwang chunningga 
lungralo chiubo aliu khugasu silude. Haise naliuniu lungbambo kumjiu, khatdi 
sisuang monjiu bamra Rapiu Jesu zan-ga aliuniu khengbo-e. 

2Palamra Rapiu Jesu pumtan gasu aliuniu naliu khuga ladtikhaibo hai naliu sijiu 
bambo-e. 

3Naliuniu npui-npiu thiubogu kamaobo lunlung gasu marilujiu, masan siakjiu 
lungra haise Tingwang chunning-e. 

4Naliu npiumai siniu panao khuga masanjiu khatdi chakhuang thiujiu lung 
rabo-e. 

5Tingwang tu simakbo malum kamakmai kum makjiu, chiubora chapumniu 
masen masiabo saisuijiu lungmak rabo-e. 

6Haichiujiu mai khatniudi Khristian gu singnatu kammao mak rabo-e maksai 
sontiu mak rabo-e. Haise kam makra karai gasu tanjiu dinkhai mibo-e. Palamra 
haikumbo ngam kammaitu Rapiu niu sajai pirabo-e. 

7Tingwang niu aliutu npui-npiu lungmaobo lunlungga lungra kukhai makge, 
chiudi masanboga lungra kukhaibo-e. 

8Sijengniu mai khatniu haibo katikhaise lukhai maksai paniu chamaitu lukhai 
makbo makge, chiudi Masanbo Hiupuina pikhaibo Tingwang tu lukhai makbo-
e. 

9Singna maidung khatniu khattu lungsarabo lamga naliu khuga raolan makdi 
wi-e. Palamra naliutu karai gasu khatniu khattu lungsalo chiujiu Tingwang niu 
katikhai mibo-e. 

10Palingjiu naliu sichiujiu lung bambo khatdi Macedonia ga bambo singna 
maidung hinatu naliuniu lungsa bambo jengniu, haisuang wi-nkiujiu naliu 
bamra aliuniu khengkhai-e. 

11Nda masuang naliu khuga dinmibo kumjiu, maliu makjiu lung bamlo, naliu 
lungchun ngutjiu naliu ngam kam bamlo, khatdi naliu ringting leng matan lulo. 

12Sichiusai malummak maidungniu naliutu chakhuang thiu rabo-e, khatdi naliu 
mai khat khugadi mangiu khaijiu lung lakge. 

Rapiu Wangrabo 
13Singna maidung yo, agunbo kahamai kumjiu, shaimi maidung lamga naliu 
lung chariu makra, aliuniu majibo hai naliutu pisikhai nibo-e. 

14Jesu shailujiu ringsu mibotu aliuniu malumme, sichiujiu patu malumjiu 
shaimi maidungtu Tingwang niu Jesu nai puiwang lanrabo-e chiubo aliuniu 
malumme. 

15 Tuhoi aliuniu katikhaibo haise Rapiu gu katikhai-e, chiubora Rapiu wangbo 
nai ringjiu bamniubo aliu hai shaimi maidung suang tadrai lakge. 

16Palamra Rapiu papumsiak tinggen lamsu nkiubo maza khuan nai Tingwang 
gu make mudbo khuan jaojiu senwang rabo-e. Siga Khrista ga shaikhai mibo 
maidung ringsu rairabo-e. 

17Sibo saiga, ringjiu bamniubo aliutu paliu nai tingpukga Rapiu tu adaora 
kamuong ga puikhang ncham rabo-e. sichiujiu aliu Rapiu nai tingthengjiu 
maluang bammi rabo-e. 

18Haijengniu naliu khatniu khattu haibo chamniu kachu khaijiu bamlo. 

1 Thessalonimai 5 

Rapiu Wangrabo Leng Kaden Bamlo 
1Singna maidung yo, pating pawanse dedao padralo, chiubo naliu khuga 
raokhaira pageng ha-e. 

2Palamra Rapiu wang rabo Tingmik sira ka-aga mainiu nchun kawangbo 
kumjiu wangne chiubo naliuniu sibamme. 

3Maidungniu, “wahina wikamjiu agi-manai bamme,” chiu dinjiu bamga bungjiu 
maipuiniu manarabo wonthad thiunuang kawangbo kum harabose paliu riga 
wang sune, siga mai khatdi marilu lakge. 

4Chiudi singna maidung, sibo Tingmikse naliu khuga ka-agamai kumjiu 
wangmakra, naliura tamiuboga bam makge. 

5Naliu mathiu hai kabenbo n-nien nahmaidung-e. Aliura nchun tamiuboga 
lungmakge; 

6Sijengniu kakimaidung kumjiu aliu jijiu bam dukhe, chiudi aliu rakjiu maring-
marakjiu bamkhe. 

7Palamra maidungniu nchun jibo-e, khatdi nchun tingga paliuniu jaw sak 
maniubo-e. 

8Chiudi aliura kabenbo mai-e, siniu ningting charakjiu bamkhe. Sichiujiu 
aliuniu malumbo nai lungsabo gaatop khatdi juringbogu chari pirun khai lujiu 
bamkhe. 

9Delosai Tingwang niu aliutu palung pom daora kadakhaibo makge, chiudi aliu 
Rapiu Jesu Khrista pen gasu juringbo daolu raleng-e. 

10Paniu wangboga aliu ringbamdi, shaimidi pakhuga ringjiu bamlura aliuleng 
pah shaikhai mide. 

11Haijengniu tuhoi naliuniu kam bambo kumjiu naliu khatniu khattu kachu 
khaijiu khatdi nkha khaijiu bamlo. 

Ladtikhai Kanambo Nai Kanuikhaibo 
12Singna maidung yo,naliu ruangga tatien thiujiu Khristian ringting lamga 
majang khaijiu, khatdi ladti khaijiu bammaitu chakhuang thiululo. 

13Paliu tienkam jengniu paliutu naliu chakhuang thiu nkiujiu lungsalulo. Naliu 
ruangga agi-manaibo bamlulo. 

14Singna maidung, naliuniu kamake maitu rukhailo khatdi pingtan maitu kachu 
khailo, khatdi papum kason maitu nkha khailo, khatdi mai hina khuga ginsijiu 
bamraleng, aliuniu naliu khuga khengbo-e. 

15Chakhum rui mane, chiudi khat khat khuga khatdi mai hina khuga kawi 
kamlura machun lulo. 

16Pawan machang chunwijiu bamlo, 

17Kheng saomakjiu bamlo. 

18Palam hina jengniu thuonkiujiu bamlo. Haichiujiu naliuniu Khrista Jesu tu 
khat thiulubo hai Tingwang chunning-e. 

19Masanbo Hiupuina tu kham tulo. 

20Phaimiukakung chamtu mala tulo. 

21Wahina madiu lulo, kawibo situ thin matip lulo, 

22khatdi kasabo hina gasu mari lulo. 

23Agi-manaibo pikhaibo Tingwang siniu naliutu pijiu kam masan lulo; sichiujiu 
naliu pum, naliu hiuna, khatdi naliu ringting pakhiangna Rapiu Jesu Khrista 
wangboga kamaobo hajiu bam lulo. 

24Naliutu kukhaibo paniu kaden khai birabo-e, palamra pase malum buibo-e. 

25Singna maidung, aliu jengniudi kheng khailo. 

26Malum maidung mathiutu, masanbo biangpup siniu kanui khailo. 

27Naliuniu haibo chamlense malum maidung mathiu khuga kenkhaira Rapiu 
pumtan gasu Iniu khengbo-e. 

28Aliu Rapiu Jesu Khrista gu lungsiatniu naliutu maluang khaibo thiumilo. 

2 Thessalonimai 

2 Thessalonimai 1 

1 Paul, Silas khatdi Timothy niu, Papiu Tingwang nai Rapiu Jesu Khrista khuga 
bambo Thessaloni mai phumling ga: 

2Aliu Piu Tingwang nai Rapiu Jesu Khrista gu lungsiat nai agi-manaibose naliu 
khuga pikhaibo thiu milo. 

Khrista Wangboga Ladjan Thiurabo 
3Singna maidung yo, naliu jengniu Tingwang tu aliu thuon saomakjiu bamme, 
Haise pathao-e, delosai naliu malum dikhangjiu bamme, khatdi naliu mai hina 
khat khattu lungsa nkiu liang-liangjiu bamme. 

4Sichiujiu naliuniu ginjiu bambo mathad khatdi chariu magenthiu bambo hina 
jengniu aliu sao thiujiu bamme. Tingwang gu phumling mainiu haichiu chariu 
magen thiubo khengjiu malum bambo jengniu aliu chaliang thiubo-e. 

5Pakhiangna haise Tingwang gu ladjan hai majibo-e, sichiujiu naliuniu chariu 
magenthiu bambose pagu Wangdih leng kabuibo thiu rabo-e. 

6Naliutu kam chariujiu bammaitu Tingwang niu majibo kamjiu paliu riga 
chariubo pikhai rabo-e; 

7Sichiujiu naliudi aliudi chariukheng macham bammai mathiutu pi mathak 
khaibine. Haise Rapiu Jesu niu tinggen lamsu pagu ka-ngambo mazadung situ 
maluang wangbo nai pikhai rabo-e. 

8Sichiujiu Tingwang tu lukhai mak maidung khatdi aliu Rapiu Jesu gu Kawibo 
Champaotu majai mak maidungtu tao bambo mipuang niu kam mathad khai 
rabo-e. 

9Paliu haira, Rapiu gu kendibo nai chakhuang thiubo gasu kadapad lujiu, hami 
rabo tingtheng mathadbo gase chariu khengrabo-e. 

10Pamaidung nai patu malum maidung khugasu kendibo nai chakhuang 
thiubose daora paniu wangbo Tingmik gase naliudi paliu ruangga bamrabo-e, 
palamra aliuniu dinkhai mibo champaose naliuniu malum lude. 

11Haijengniu pawan machang aliuniu naliuleng khengjiu bambo-e. Paniu 
naliutu kupad mibo kabuibo ringtingga naliu lunglura aliuniu Tingwang khuga 
kheng bamme. Naliugu malumbo tienkamse tathui lura khatdi kawibo leng 
masenbo hinase pagu pumtan siniu piwangtang khaibo thiumi sulo. 

12Sichiujiu aliu Rapiu Jesu zanse naliuniu pakhuga, khatdi paniu naliu khuga 
paken dibose daolura aliu Rawang nai Rapiu Jesu Khrista gu lungsiat saisuijiu 
daobo thiumi sulo. 

2 Thessalonimai 2 

Kasabo Piu Khat Lamga 
1 Singna maidung yo, aliu Rapiu Jesu Khrista wangrabo khatdi aliuniu patu 
maluang bamra wang aruong rabo lamga naliutu kam kabuak mimakra Iniu 
naliu khuga khengbo-e. 

2Chiubora Rapiu gu Tingmikse wang bamde chiujiu aliuniu sailad gasu dindi, 
naliutu katikhaijiu tadi, maksai chamlen gasu raokhaijiu tadi sikumbo gasu 
naliutu kam kabuakmi tulo. 

3Mai khatniudi naliutu pijiu sonmi tulo, palamra kanambo Charise thiuwangjiu 
khatdi charuidih leng kadakhai mibo Kasapiu Khatse padmak then sibo 
Tingmikse wang lakge. 

4Maidung siniu chara-e chiujiu kubo maksai maidungniu kahum kinbo mania 
hinatu atungjiu khatdi paronna patu kam madijiu, maidungniu kahumbo 
Charakyga tangbo ntao lujiu pase Tingwang-e chiubo din sune. 

5Iniu naliutu majang bambo tingga haichiujiu dinkhai mibo naliu maningtao 
mak jiuma? 

6Sichiujiu Kasabopiu Khat situ madu khaira tuhoi khamjiu bambose naliuniu si-
e.Pawanse wanggap dasai pase maduwang surabo-e. 

7Mainiu dinsilakbo Kasabo siniu changam kamjiu bam mide, chiudi kham 
khaijiu bambo situ luthonmi makthen wangrabose padlakge. 

8Siga Kasabopiu Khat situ madukhai sune, siga Rapiu Jesu wangjiu pamun gasu 
padbo pasiu siniu patu kamshatjiu, kam mahami rabo-e. 

9Kasabopiu Khatse wangbo tingga Satan gu pumtan thinwangjiu katam-tambo 
aratbogu tasibo nai maisuang habo kamsu rabo-e, 

10Hamirabo maidung khugara kasabo hinase wangrabo-e, palamra juringbo 
daolura paliuniu majibo situ lungsa makge khatdi lukhai makge. 

11Sichiujiu paliuniu aratbo situ malumbo jengniu kasabose paliu khuga wangra 
Tingwang niu langkhaibo-e; 

12Sichiujiu majibo situ malum makbo mai hina, khatdi nuan ga paliu lungchun 
khai mibo donniu paliutu ladjan thiu rabo-e. 

Juringbo Daolura Naliutu Kadalude 
13Rapiu niu lungsabo singna maidung yo, naliu lamga aliu pawan machangna 
Tingwang tu thuonjiu bamme. Palamra Tingwang niu naliutu karai gasu 
Hiupuina pumtan siniu masan mai thiulura khatdi majibo situ naliuniu 
malumbo jengniu juringbose daolura kadakhai mide. 

14Aliuniu naliu khuga Kawicham dinkhaibo haisiniu Tingwang niu naliutu 
kulude, paniu naliutu kukhaibo sira, aliu Rapiu Jesu Khrista gu kendise naliudi 
padam dao macham lura leng-e. 

15Sijengniu, singna maidung yo, aliuniu katikhaibo ga khatdi aliugu chamlen gu 
majibo gase chap matip lulo. 

16Aliu Rapiu Jesu Khrista papum siakniu, khatdi aliutu lungsabo, aliu Piu 
Tingwang niu pagu lungsiat gasu nkhinlan makbo hot nai matipbo agunse 
aliutu pikhaibo thiu milo. 

17Sichiujiu kawibo ngam kambo khatdi chalad chalui dinbo thiubo hinaga pijiu 
naliu lungchun kachu khaijiu naliutu pijiu tankhai bilo. 

2 Thessalonimai 3 

Aliu Leng Khengjiu Bamlo 
1Kanamboga, singna maidung yo, Rapiu lad-lui hai majadjiu khatdi saomakjiu 
dinron lura khatdi naliu khuga kumjiu chakhuang charao thiujiu lukhai lura 
aliuleng kheng bamlo. 

2Tingwang niu aliutu tacheng kahamai nai kasamai khugasu ranlu raleng 
khengjiu bamlo, palamra mai hina tachamse malumbo makge. 

3Chiudi Rapiu haira malumbuibo-e, siniu naliutu paniu pitan khai bine, khatdi 
kasabopiu khugasu gukhai bine. 

4Aliuniu naliu tu malumra Rapiu niu suikhai-e, sichiujiu aliuniu naliu khuga 
dinkhaibose naliuniu kamjiu bamra malum bamme. 

5Tingwang gu lungsabo khatdi Khrista gu khengsibose si-nkiu khang lura Rapiu 
niu naliutu majang khaibo thiumilo. 

Changam Kamra Dinkhaibo 
6Singna maidung yo, makejiu changam kam mak bam maidung, khatdi aliuniu 
naliutu ladtikhaibo chamse majaimak maidung situ majang chakin thiu tulo, 
chiujiu aliuniu Rapiu Jesu Khrista zan gasu chamtan pikhai-e. 

7Delosai aliuniu kambo kumgapjiu kamrabo-e chiubo naliuniu sibambo-e. 
Naliu khuga aliu bambo tingga make makge. 

8Aliu paman thiumakjiu maigu nkha khatdi lumakge. Sibosung naliu mai 
khattudi kam chariu makra, nchun n-nien changam maranjiu kamme. 

9Aliutu nkha khaira aliuniu khengbo pamaji habo makge, chiudi naliuniu aliu 
jai alitu alilura, aliuniu kamlen khaibo-e. 

10Aliu naliutu majang bambo tingga naliu khuga haichiu din-din-e, “Mai khat 
kumboniu changam kamni maksai tiudi tiumak milo.” 

11Haichiujiu aliuniu dinbo lamra naliu ruangga khangsia maidung changam 
makelu, maigu ngamkamtu khamjiu kam kabuak bamme chiubo aliu chiu-e. 

12Sijengniu simaidungtu pi matun tidjiu paliu ngam kamjiu, paliu ronna paliu 
wonleng phiutiu lulo chiujiu aliuniu Rapiu Jesu Khrista zan gasu paliutu 
chamtan pikhaibo-e. 

13Chiudi singna maidung yo, naliuniu kawi kamboga chiami tulo. 

14Sichiujiu mai khatniu aliugu champao haise majaimak sai, patuse silulo; patu 
kam mangam khaira patu majang tulo. 

15Chiudi naliuniu patu mikremai kum makjiu, singna khattu kumjiu rukhai bilo. 

Munkombo Cham 
16Agi-manaibo Rapiu niu naliu khuga pawan machangna khatdi wahinaga agi-
manaibo pikhaibo thiumi sulo. Naliu mathiutu Rapiu niu majang khaibo thiumi 
sulo. 

17Haibo kanui chamse Paul, I aben siakniu raokhaibo-e. Agu chamlen hinaga, 
haichiujiu Iniu raokhaibo-e. 

18Aliu Rapiu Jesu Khrista gu lungsiatniu naliu mathiutu maluang khaibo thiumi 
sulo. 

1 Timothy 

1 Timothy 1 

1Khrista Jesu gu ladlangtadbo Paul khugasu aliuniu agun bambo Ranpao 
Khrista Jesu nai Tingwang chamtan gasu: 

2 Malumboga anahsiak thiujiu bambo Timothy khuga, Papiu Tingwang khatdi 
aliu Rapiu Khrista Jesu gu lungsiat, lungsa khaibo khatdi agi-manaibo pikhaibo 
thiumi sulo. 

Kamaobo Katikhai Situ Rukhaibo 
3Iniu Macedonia lam tadkinboga nakhuga dinkhai mibo kum, Ira natu Ephesus 
ga pibam nibo-e. Maidung khangsianiu siga kamaobo katikhaijiu bamme, sise 
nangniu khamkhai rabo-e. 

4Masing lubo rachamdung, nda chavang-chavi ladle chiujiu aribo gasu saomira, 
paliu khuga dinkhai bilo; sikumboniu malumboga Tingwang chunning kamlura 
ha-e. 

5Haibo chamtan hainiu masanbo makum gasu, lungchun gasu khatdi palingbo 
malum gasu lungsabose pijiu sukhai raleng-e. 

6Maidung khangsiara haigasu mari lujiu kapangbo ari-arabo gase hakhai mide. 

7Paliu hai Tingwang gu tacheng-tajai lamga katipaodung thiuni-e, chiudi paliu 
ladkeng siakdi silu makge khatdi paliuniu degu dinni siaklo chiubo paliuniu silu 
makge. 

8Tacheng-tajai hai pathao siakga thin khaisai, tacheng-tajai hai wi-e chiubo 
aliuniu si-e. 

9Maningtao rabo bamme, chiubora tacheng-tajai hai kawibo maileng pikhai 
makge, chiudi tacheng-tajaiga lungkhai makmai khatdi pakhui-pamao bammai, 
charatu simakmai khatdi nuan phungmai, pacheng—pariak matip makmai 
maksai hiunaga lungmakmai, papui papiutu gimai, maitu gimai; 

10npui-npiu lunlung ga palung karuangmai, maipui karai, maipiu karai npui-
npiu thiubo maidung, chamaitu manomjiu kaminmai, aratbo mai, khatdi 
kamaobo jengdin thiumai, maksai majibo cheng-riaktu kati kadatbo maileng 
kamkhaibo-e. 

11Paken dibo khatdi donwibo Tingwang khugasu daolubo Kawicham paoronra 
khatdi katikhaira atu pikhaibo-e. 

Tingwang Lungsiattu Thuonkiubo 
12Agu tienkam jengniu pumtan pikhai bibo, aliu Rapiu Khrista Jesu tu Iniu 
thuonne. Patien thiura atu kadakhai bibo, khatdi atu kabuibo mai-e chiujiu 
suikhai bibo jengniu patu Iniu thuonkiu-e. 

13Karaiga Iniu patu nuimenjiu, kamrejiu, palamga kasabo dinjiu bamliudi, 
Tingwang niu atu lungsa khaibi-e, palamra Iniu patu malum makjiu, Iniu degu 
kamkinlo chiubo simakjiu bamliudi paniu atu lukhai bi-e. 

14Sichiujiu aliu Rapiu siniu pagu pamalan thiumakbo lungsiatse ariga runkiu 
khai bijiu Iniu malum lura, sichiujiu aliuniu Khrista Jesu khuga khat thiujiu 
bambo lungsiat hai pikhaibi-e. 

15Haise malumsuibo khatdi lukhai suibo siakge: Nuan phungmaitu gukhaira 
Khrista Jesu kadihpiriga lungwang-e; sibo rong gasu sathubo sira I-ye. 

16Sichiujiu nuan phungmai ruanggasu sathubo atu lukhaibo hainiu, pasai kana 
patu malumjiu tingtheng ringbo lutaora maileng Khrista Jesu gu khengsibo nai 
pamalan thiumakbo lungsiat hai bamme chiubo madu khaira Tingwang niu atu 
lungsa khaibo-e. 

17Tingthengjiu ringbambo Wang, shaimakbo, ngaotang makbo, khatnakhabo 
Tingwang khuga tingtheng tingthengjiu chakhuang thiubo khatdi paken 
pangam dibo thiumilo! Amen. 

18Anah Timothy yo, karaiga nalamga sailad dinkhai mibo saisuijiu, Iniu natu 
haibo chamtan hai pikhaibo-e. Chari thiuboga thiu mawi lura sibo 
ladkengdungse thin mawi lulo. 

19Sichiujiu masanbo lungchun nai nagu malumbo gase bamlulo. Khangsia maira 
paliu lungchun situ lukhai makbo jengniu paliu malumse kam maha mide. 

20Simai ruangga Hymenia nai Alexander si-e, panaitu Iniu Satan gu pumtan ga 
pikhai mibo-e; haisiniu paliugu arat dinbo situ khammi raleng-e. 

1 Timothy 2 

Phumling Gu Kahumbo 
1Sichiujiu raithuboga, wa-khengbo, kakheng thiubo, chakhuang thiujiu 
khengbo, khatdi thuonkiubo haise mathiu sung Tingwang khuga kadkhai rabo-
e; 

2aliuniu mai hinatu agi-manaijiu maluang lunglura chawangdung leng, khatdi 
pumtan thinmaidung leng khengjiu khatdi Tingwang tu pingjiu khatdi 
chakhuang thiujiu lungra leng-e. 

3Haise kawibo-e khatdi haisiniu aliutu Rankhaipiu Tingwang chun pikim 
khaibo-e. 

4Para mai hinatu rankhai ni-e khatdi majibo situ pisikhai nibo-e. 

5Palamra Tingwang khat bamme, khatdi Tingwang nai chamainatu pijiu khat 
thiukhaibo mai khat, Jesu Khrista se bamme, 

6paniu mai hinatu ranlura papum pikhai mibo-e. Haise Tingwang niu pawan 
siakga mai hinatu rankhai nijiu bamme chiubo madanse len khaibo-e. 

7Sijengniu Nkengmaidung khuga atu ladlangtadbo khatdi, katipao khat thiujiu 
malumbo nai majibo chamse dinronra langkhaibo-e. Iniu arat dinbo makge, 
pachangjiu dinbambo-e! 

8Phumlinggu aruang hinaga maipiudungniu paliu lung pommakjiu khatdi 
arimakjiu kakheng thiura Tingwang khuga papum kadpad lumai paben 
khengsujiu, kakhengthiu ngam maitu Iniu lunibo-e. 

9Sigasu Iniu lung manuanbo pui, pafai pani khai matunbo pui, papeetham karup 
makbo maksai paman kungbo kachia rangkangniu karubo makjiu, 

10chiudi tacheng matipbo tienkam kawiniu madu ngambo maipuidung tudi 
masenbo-e. 

11Maipuidung haise maliu makjiu manonjiu wa katirabo-e. 

12Paliuniu maipiu riga pumtan thinbo maksai laddinbotu Iniu suini makge; 
paliu hai maliu makjiu bamrabo-e. 

13Palamra Adam tu damraibo-e, sibo sainiu Eve tu dambo-e. 

14Sichiujiu sonlubose Adam tu makge, sonlubose maipui situ-e sichiujiu 
Tingwang gu tacheng-tajaise kampang mibo-e. 

15Chiudi maipui siniu malumboga, lungsaboga khatdi masanboga manonjiu 
khengsi bamsai, ngena lungbo tingga patu rankhai bine. 

1 Timothy 3 

Phumling Gu Jupaodung 
1Haise palingjiu dinbo chamme; Mai khatniu phumlingga jupao thiunisai, paniu 
kawibo ngam situ masenbo-e. 

2Phumling khatgu jupao sira: pakhui pamao kahamai, panao khat ronna thiubo, 
manuanbo mai, papum paronna katin simai khatdi kamatunmai thiu rabo-e, 
sangmai zu thiusi rabo-e khatdi wa katikhai ngammai thiurabo-e; 

3Pahai tiu-sak maniumai, palungpom kasamai thiumak rabo-e, chiudi 
manuanbo nai agi-manaibo mai thiurabo-e; khatdi tasen-chalan-ga paluni 
kasamai thiumak rabo-e; 

4pakikhunmaitu akhi sibo khatdi panah maidungdi kadin piubo mai thiurabo-
e. 

5Palamra mai khatniu pakikhunmai siaktu macha simaksai, dechiujiu paniu 
Tingwang gu phumlingtu phuikhai ngam ralo? 

6Malumboga pahai pasiu chapmai thiurabo-e, sichiujiu Satan kumjiu wasao 
thiujiu pimao mimak raleng-e. 

7Phumling lenlam bam mainiu patu chakhuang thiumai thiu rabo-e, sichiujiu 
Satan gu tathakga kaokhaijiu mangam makra leng-e. 

Phumling ga Nkhara Maidung 
8Phumling ga nkhakhai maidungdi lungchang phungmai, pagu nkhai-rili 
kawimai thiu rabo-e; paliu hai jawga palung ngut makmai, maksai tasen-
chalan-ga luni kasamai thiumak rabo-e. 

9Masanbo lungchun phungjiu malumbogu madukhaibogu majibo situ thin 
matipmai thiurabo-e. 

10Sichiujiu raiboga paliu jai-ali matadga paliu mao hasai, paliutu pijiu tatiense 
thiukhai rabo-e. 

11Nkhakhai mai naodungdi, paliu nkhai-rili kawimai, khatdi maiken tiamakmai 
thiurabo-e; paliu haidi agi-manaijiu lung manonmai thiurabo-e, khatdi 
wahinaga chalung masanmai thiurabo-e. 

12Phumlinggu nkhakhai mai panao khat ronna rabo-e, sichiujiu pakikhunmai 
nai panahmaitu macha ngammai thiurabo-e. 

13Paliu tienkam wijiu kamlubo nkhakhai maise kawibo kamlubo-e, sichiujiu 
paliuniu Khrista Jesu tu malumbo lamga hujiu dinlu bui-e. 

Kakungbo Cham 
14Iniu haibo chamlen hai naleng raoboga, natu zu-ngao majira maning-e. 

15Chiudi Iniu wangri misai, haibo chamlen hainiu dechiujiu aliuniu Tingwang 
kykhun-ga, chiubora ringjiu bambo Tingwang gu phumling gu majibo tiangdi 
situ bajiu lungralo chiubo natu pisikhai rabo-e. 

16Aliugu tacheng haise dejiuga kungbo gulo chiubo mai khatniudi mangai 
silakge: Pahai chamaina lunlungga lungkhai mibo-e, Hiupuina siniu majibo situ 
madukhai mibo-e; sise mazadung siniu ngaokhai mibo-e. Jat hina ruangga patu 
hai dinron khai mibo-e, sichiujiu kadihpiri pakhiangnaniu malum khai mibo-e 
sichiujiu tinggen lam lukhang mibo-e. 

1 Timothy 4 

Aratbo Katipaodung 
1Hiupuina siniu masanjiu din-e, chiubora kanambo wan-ga maidung 
khangsianiu malumbo situ phutmi sune, paliuniu aratbo hiupuina kadin piumi 
sune khatdi rasadungniu katikhaibo saisui misune. 

2Sikumbo katikhaidung sira, sontiubo arat siniu paoronbo-e, paliu lungchun 
sira chagitiniu rulujiu kabut kumbo-e. 

3Sikumbo maidung siniu tanao-tanah thiubo maksai tiumak rabo tiutek lamga 
katikhai kin-e. Chiudi Tingwang niu sibo tiutek hinase malum maidung siniu 
thuonkiubo rathoi lulujiu tiuraleng khatdi majibo situ silura damkhai mibo-e. 

4Tingwang niu damkhaibo hina wikamme, wadi luthon padra ha-e; chiudi 
thuonkiubo rathoi siniu wahina lukhai rabo-e; 

5palamra Tingwang chamkengniu khatdi kakheng thiubo siniu Tingwang 
khuga suikhai mibo-e. 

Khrista Jesu Gu Kawibo Vang 
6Malumbo maidung khuga majibo katikhaidung haise pikhaijiu, naronna 
hiupuina tiutek tiujiu bamsai, khatdi nangniu tadjiu bambo majibo katikhai 
saisuijiu bamsai, nang hai Khrista Jesu gu kawibo vangse thiu bambo-e. 

7Chiudi dinbui makbo, charatu simakbo, masing padbo rachamdung gasu mari 
lulo. Charatu sibo lunlungga lunglura naronna matanjiu ali lulo. 

8Chamaipum kam mawibo sira poinakha-e, chiudi hiupuina lamga maningbora 
palam hinaga pageng bamme, palamra haisiniu tuhoi lengdi pasai lengdi, 
ladriat khaibo ringting bamme. 

9Haise malumsuibo khatdi lukhai suibo palingbo si-e. 

10Ringjiu bambo Tingwang tu malumjiu aliuniu matanbam bambo-e, khatdi 
kheng bambo-e, palamra mathiutu Rankhaipiu tu malumjiu, nkiujiu malummai 
leng matan bambo-e. 

11Haibo chamtandung khatdi katikhaidung hai paliu khuga pikhai bilo. 

12Nang nahkha-e chiujiu maitu pijiu natu ngao malami tulo, chiudi nagu lad-
liuga, nagu nkhai-riliga, nagu lungsaboga, malumboga khatdi masanboga 
malum maitu lunglenbo thiululo. 

13I wangmak thenna, Masanbo ariak kenboga, dinronboga khatdi katikhaiboga 
nagu pawan pikhaijiu bamlo. 

14Phaimiukakung mainiu dinkhai mibo khatdi kating maidungniu nariga paliu 
ben khengsujiu natu pikhai mibo hiupuina gu kalen situ wajeng simakbo thiumi 
tulo. 

15Haidungse nachun ngutjiu ali lulo; sichiusai nagu tienkam situ mai hinaniu 
ngaomi rabo-e. 

16Naronna napumtu khatdi nangniu katikhaibo situ phuisi lulo. Haise nangniu 
majai lujiu kambam sai, nangdi, nalad chiulumai sidi ranlubose daolu rabo-e. 

1 Timothy 5 

Malummai Khuga Tenkhai Rabo Ngiudon 

1Maipiu katingmaitu kasan mane, chiudi patuse napiu kumjiu kachu khaijiu 
bamlo; akhangmaidung situ nasingnadung kum lukhailo. 

2Maipui kating maidungtu napuidung kumjiu lukhailo khatdi nahbimaidung 
situ natanpuidung kum, masanjiu lukhailo. 

3Pachangjiu paronna lungbambo kamipuidungtu chakhuang thiubo lenkhai 
bilo. 

4Chiudi kamipui khatniu patah panahmai bamsai, paliuniu raiboga paliugu tajai 
saisuijiu paliu kikhun lungga, paliu pui-piudung, paopehdungtu phuikhai rabo-
e, palamra haichiu kambo siniu Tingwang chun pikim khaibo-e. 

5Paronna bambo kamipui, patu phuikhai raleng habopui siniu Tingwang khuga 
mangiu khaijiu nchun n-nien saomakjiu patu nkha khaira khengbambo-e. 

6Chiudi kamipui khatniu amanboga papum pikhaijiu bamsai, para ringjiu 
bamdi shaimibo-e. 

7Haibo chamdungse paliutu katikhai bilo, sichiusai mai khatniudi paliu khuga 
kakhui-kamaobo pikhai silakge. 

8Chiudi mai khatniu pasingna maitu nkiujiu pakikhunmai maitu phuikhai 
simak sai, para malumbo situ phutmibo-e, khatdi malum makmai khangkhat 
suang sa-nkiu mibo-e. 

9Kamipui khat situ takum riak-charuk majumak then, kamipui ruangga 
chakkhai tulo. Pase migui mikhaibo thiurabo-e, 

10khatdi kawibo tienkamga pazan tadmai thiurabo-e; panahmaitu makuat sibo, 
sangmai zu thiusibo, paka paphen thiubo Khristian mai khuga manonjiu lung 
khaibo, magenthiu chariu maitu nkha sibo khatdi kawibo ngam kamra palung 
ngutbo pui thiurabo-e. 

11Chiudi kamipui namaidung tura sibo riakga chakkhai tulo. Palamra paliu hai 
milan nibo lungchun padle, sichiujiu Khrista gasu maritad mi-e. 

12Sichiujiu paliuniu raijiu pakhuga ladriat thiukhai mibose kampangjiu maomi 
rabo-e. 

13Paliuniu chaky khat gasu khatga rontadjiu pawan kam maha mi-e; nkiujiu 
sabo sira, paliu hai maiken tiak, khatdi paliu pum alijiu, khatdi paliuniu dinmak 
rabo din-e. 

14Sijengniu kamipui n-nahmaira milan lujiu paliu nahdung lunglan lujiu, paliu 
kikhuntu akhi mibose Ira luni-e, sichiujiu aliu mikremaidung siniu aliutu din 
masamakbose wi-e. 

15Palamra kamipui khangsia niu sichiu mari lujiu Satan saisui mibo-e. 

16Chiudi Khristian maipui khatniu pakikhunmai-ga kamipui bamsai paniu 
paliutu akhikhai birabo-e; sichiujiu phumling ga chariubo pikhai mak rabo-e, 
sichiujiu paronna bambo kamipuidung situ akhi khai rabo-e. 

17Jupao thiujiu kawibo ngam kamjiu bambo kating maidungtu, nkiujiu 
dinronbo nai katikhaibo ngam kamjiu bammai situ damnia thiujiu chakhuang 
thiu buibo-e. 

18Palamra Masanbo ariak siniu din-e, “Tasiu biujiu bambo matomchi situ 
pamun ratmak rabo-e,” sichiujiu “Changam kambo pase paphijeng daobui-e.” 

19Phumling ga katingmai khattu pamao madam khaiboga khangnia maksai 
khangsum niu jengdin pimaksai lukhai tulo. 

20Nuan kammaidung situ mathiu ruanggasu rukhai bilo, sichiusai kakimaidung 
siniu pingmi rabo-e. 

21Tingwang masuangga khatdi Jesu Khrista masuangga khatdi masanbo 
mazadung masuangga nangniu haibo katikhaidungse majai lujiu, nangniu 
kambo hinaga mai khattudi chamiu mareng thiumakjiu, kamraleng Iniu natu 
kubo-e. 

22Mai khattu Rapiu tienkamga pipad raboga naben kaba khaira majatmi mane. 
Maidung nuan gase jaomi tulo; chiudi napumtu kam masanjiu bamlo. 

23Nangra marasibo jengniu, tadui ronna sak makjiu, nawon kuilura mumjaw 
poinakha saklulo. 

24Khangsia maigu kamaobo sira ngaopad nuang-e, sichiujiu paliu nuan siniu 
tadrai lujiu ladzan ga wang-e; chiudi khangsia maigu kamaobo sira pasainiu 
ngao padle. 

25Sise kumjiu kawibo ngamdung sira ngaopad nuang mi-e, sichiujiu 
ngaopadnuang makbo sidi bailu lakge. 

1 Timothy 6 

1Kavangmai hina siniu paliugu papaodungtu wahinaga chakhuang thiurabo-e, 
sichiusai mai khat niudi aliuniu katikhai bambo situ khatdi Tingwang zantu din 
masa lakge. 

2Khristian maigu kavangmai siniu paliugu papaodungtu din masa mak rabo-e, 
palamra paliu hai singna maidung-e. Sibosung, paliutu akhi mawi nkiu rabo-e; 
palamra paliu tienkam situ lubam maidungse paliuniu lungsabo malum 
maidung-e. 

Kamaobo Katikhai Khatdi Majibo Chakhiu-chalan 

Nangniu haidungse katikhai rabo-e, khatdi dinron khai rabo-e. 

3Aliu Rapiu Jesu Khrista gu majibo ladkeng tu suimakjiu khatdi aliu chenggu 
katikhaitu suimakjiu katambo cheng-riak katikhaibo sira, wasao kathiumai 
khatdi wadi simakbo mai-e. 

4Para kasabo lungchun siniu, ladkeng lamga ari-arabo, manmabo, n-gi athaobo, 
khat khattu khan-tiabo,kasabo chun niu maning masabo, 

5khatdi majibo situ lukhai tamibo khatdi wa maning sita mibo maidungtu 
saomakjiu ari-ara bamra leng ronna-e. Characheng chiubo hai lungwi 
khangrabo leng-e chiujiu paliura maning-e. 

6Wide, pagu kabambo siniu, palung kimjiu bamsai, tacheng hainiu mai khattu 
pi lungwisui khai lubui-e. 

7Aliuniu kadihpiriga nde phungwanglo? Wadi phungwang makge! Aliuniu 
kadihpiri gasu nde phungpad ngam ralo? Wadi phungpad ngam lakge! 

8Sichiusai aliuniu katiu-kasak khatdi chafai tani bam misai, siseniu buimibo-e. 

9Chiudi lungwi kanimaidung sira, lung mahami rabo nai hamirabo siniu 
kahiambo thakga jukhaijiu kapangbo thakga khatdi kasabo lungchun-ga 
kaokhai mibo-e. 

10Palamra tasen-chalantu masenbo haira kasabo hinagu phibang-e. Maidung 
khangsia maira haisitu luni kajubo jengniu malumbo gasu ron maha mide, 
khatdi paliu lungse magenthiu chariuboniu kampang mide. 

Laddin Khaibo 
11Chiudi Tingwang mai thiubo nangra haidung gasu khamlulo. Tacheng 
matipbo, charatu sibo, malumbo, lungsabo, khengsibo khatdi manuanbo situ 
matan lulo. 

12Malumbogu majubo gase nalai khaijiu paklulo, khatdi tingtheng ringbose 
naleng matan lulo; palamra haibo ringting leng lamchap mathiu suangga thiura 
khatdi nagu malumbose dinra Tingwang niu natu kulubo-e. 

13Wahinagu ringting pikhaijiu bambo Tingwang, khatdi Pontius Pilate 
masuangga pagu malum din madukhai mibo Jesu Khrista masuangga Iniu natu 
chamtan pibo-e, 

14Jesu Khrista niu madukhai lanrabo Tingmik tangjiu nakhuga pikhai mibo 
chamtandungse majaijiu bamlo. 

15Pagu madulan rabo sira sanwibo Tingwang, khatdi Mawangpao, chawang 
riga Chawang khatdi chara riga Chara siniu pawan gapboga phungwang rabo-
e. 

16Paronna halan makbo-e; para kabenboga bamjiu mai khatniudi pakhuga 
wangmana silakge. Mai khatniudi patu ngaomakge; mai khatniudi patu ngao 

ngam lakge. Pakhuga chakhuang thiubo nai tingtheng mawangbo thiumilo! 
Amen. 

17Haibo ringtingga lungwi maitu pijiu chaliangmi makra chamtan pikhailo, 
paliuniu wadi makbo lungwat situ malummi makjiu, chiudi aliu chunwira wadi 
maja makjiu pikhai bambo Tingwang tu malum lura, chamtan pikhailo. 

18Sichiujiu kawibo ngam kamra, kawiboga lungwi lura, chalung dijiu, 
maidungtu njantiu njan-sakra, paliutu chamtan pikhai bilo. 

19Haichiusai paliuniu pasaileng halan makbo chakhiu-chalanse makhuan lubui-
e. Sichiujiu paliuniu majibo ringtingse daolubui-e. 

20Timothy yo, nakhuga pikhai mibo hinase thinpiu mawi lulo. Taphanbo lad 
dinbo khatdi kapangbo lad aribo, khangsia mainiu “Ningting” chiujiu kubo ariga 
jao mane. 

21Palamra khangsia mainiu sise daolune chiujiu matanbo jengniu, paliugu 
malumbo npui gasu hamide. Tingwang lungsiatniu naliu mathiutu maluang 
bamlo. 

2 Timothy 

2 Timothy 1 

1Khrista Jesu tu khat thiulujiu ladriat khaibo ringting situ paoron raleng, 
Tingwang chunning gasu Khrista Jesu gu ladlangtadbo Paul khugasu: 

2 Iniu lungsa kakungbo anahpiu Timothy khuga: Papiu Tingwang khatdi aliu 
Rapiu Khrista Jesu gu lungsiat, lungsa khaibo khatdi agi-manaibo pikhaibo thiu 
milo. 

Thuonkiujiu Pipadbo Khatdi Kachu Khaibo 
3Apao-apeh mainiu thuonbo kumjiu alungchun masansiakjiu patien thiukinbo 
Tingwang tu, Iniu natu maningtao tan-tanjiu nchun n-nien kakheng thiuboga 
Iniu patu thuonne. 

4Nang matui padkhai mibo situ I maningtao-e, sichiujiu achun wira Iniu natu 
ngaodao khaini siak bamme. 

5Nagu masan siakbo malum khatdi napeh Lois nai napui Eunice gu malumbo 
situ I maningtao-e. Nangdi sichiu bamratu I malumme. 

6Haijengniu nariga Iniu aben kaba khaiboga Tingwang niu natu pikhaibo kalen 
situ kam maringjiu bamra natu pisikhai lanbo-e. 

7Palamra Tingwang niu aliu khuga pikhaibo Hiupuina sira mahonbogu makge; 
chiudi pagu Hiupuina siniu, aliutu lungsabo khatdi aronna atu thinman rabo 
pumtan pikhaibo-e. 

8Sijengniu aliu Rapiu lamga lamchap thiura; khatdi Khrista donniu kavangthiu 
bambo ajengniu mangammi tulo. Sibosung, Tingwang niu nakhuga pumtan 
pikhai bibo kumjiu Kawicham jengniu chariu khenglulo. 

9Paniu aliutu rankhaide khatdi pamai thiura kukhai bide, haise aliuniu 
matanlubo makge, chiudi pamaning khatdi pagu lungsiat jengniu-e. Haibo 
lungsiat hai nda paphibang gasu Khrista Jesu pen gasu paniu aliuleng pikhai 
mibo-e. 

10Sichiujiu tuhoira aliugu Rankhaipiu, Khrista Jesu niu wangbo gasu madukhai 
bide. Paniu kashaibogu pumtanse kam maha mide khatdi kawicham siniu halan 
makbo ringting situ madukhai bide. 

11 Kawicham paoronra khatdi katipao thiura ladlangtadbo khat thiujiu 
Tingwang niu atu kadakhai bide, 

12sijengniu haibo lamga Iniu haichiu magenthiu kheng bambo-e. Chiudi Iniu 
malum siakjiu bamkha-e, palamra paniu atu malum khaibo saisuijiu sibo 
Tingmik wangtang makthen paniu gukhai ngamme chiubo Iniu malumme. 

13Nangniu suitad rabo jai-ali, Iniu natu katikhai mibo kumjiu majibo ladkeng 
situ thin matipjiu bamlo, khatdi aliuniu khat thiujiu bambo Khrista Jesu tu 
malumbo nai lungsabo gase bamlulo. 

14Aliu khuga bambo Masanbo Hiupuina pumtan gasu natu malum khaibo 
kawibo hinase, thin mawijiu bamlo. 

15Asia luongriang ga bambo mai hina, Phygelus nai Hermogenes jaojiu atu 
lukhai tamide chiubo nang sijiu bamme. 

16Rapiu niu Onesiphorus kikhunmai riga lungsabo pikhaibo thiu milo, palamra 
pawan kakengga paniu achun piwi khaibi-e. I kavangkyga bambo jengniu pah 
mangambo thiumakge. 

17Chiudi paniu Rome ga wangtang gapboga atu daolu makthen paniu phiu-e. 

18Pagu Tingmik gase Rapiu niu pagu lungsabo pikhai bibo thiu milo! Sichiujiu 
Ephesus ga paniu aleng dejiukha tenkhai bilo chiubo nangniu simasan bamme. 

2 Timothy 2 

Khrista Jesu Gu Matunbo Riphen 
1Anah yo, nangra aliuniu khat thiujiu bambo Khrista Jesu gu lungsiat gasu tan-
hujiu bamlo. 

2Iniu jengdin maidung kakeng masuangga katikhaijiu dinkhai mibo situ thin 
lulo khatdi maidungtu kati chalikhai ngambo malumsuibo maidungtu 
langkhailo. 

3Khrista Jesu gu matunbo riphen khat kumjiu chariubo damse khenglulo. 

4Riphen khatniu pagu charipigu chakampao lung pikim khai nibo jengniu, 
paniu maidiu-maida maitu maluangmi makge. 

5Kamajuboga jaobo mathenmai khat siniu sibo mathen chengse paniu majai 
maksai tathuonse daolu makge. 

6Chalu tien thiumai khatniu, matanjiu tenkhai mibo saisuijiu atiat karaibo 
damse daorabo-e. 

7Iniu dinbambo hai makum mawi khailo, palamra pakhiangna hai singam lura 
Rapiu niu natu pikhai ngamme. 

8Iniu Kawicham dinronboga katikhai mibo David kaikik gasu shailujiu 
ringsulan mibo Jesu Khrista tu maningtaolo. 

9Iniu Kawicham dinronbo jengniu, chariujiu, haichiu chagiriangniu pamao 
kabam maitu bangbo kumjiu bangbambo-e. Chiudi Tingwang ladkeng tura 
bangman makge, 

10Khrista Jesu pen gasu juringbo daora khatdi pakendibose tingtheng 
phungwangra, pakhiangna haise Tingwang niu kadakhai mibo jengniu I 
khengjiu bambo-e. 

11Haise majijiu dinbambo si-e: “Aliuniu pah panai shai ncham khai misai, aliudi 
pah panai maluang ring ncham rabo-e. 

12 Aliuniu ginsijiu bamsai, aliuniu patu maluang mawang machamne. Aliuniu 
patu suimak sai, padi aliutu suikhai lakge. 

13Aliu hai malumsui kamak mai thiu bamdi, para malum suibo-e; palamra 
paronna pah maosi lakge.” 

Tatien Tenbuibo Mai 
14Haise nangniu namaidung khuga pisikhai bamlo, khatdi ladkeng lamga ari-
arabo thiu makra Tingwang masuangga matanjiu rukhai bilo, Sise wibogu 
makge, chiudi nkingmai situ kam masakhai rabo ronna-e. 

15Tingwang gu majibo champao situ majijiu katikhaibo, pangamga 
kamangambo kaha kumjiu, Tingwang masuangga nang maji-e chiubo lenlura 
maran lulo. 

16Maidungtu Tingwang khugasu pidiu khaibo taphanbo lad khatdi kapangbo 
ari-arabo gasu mari lulo. 

17Sikumbo katikhaidung sira tajam khaoniu tiujiu thiu jamna mibo kumbo-e. 
Haikumbo katikhaibo khangnia sira Hymenaeus nai Philetus si-e. 

18Panainiu majibo npui situ phutmide sichiujiu aliugu ringsulanbo haise 
loimide chiu dinjiu malummai khangsia malumtu kam masa mide. 

19Chiudi Tingwang niu donkhai mibo kaphung sira malailan lakge; khatdi sibo 
riga haichiujiu raokhai bamme. “Rapiu niu pamaidungtu sibamme” khatdi “Mai 
khatniu para Rapiu mai-e chiu dinsai kasabo ngam gasu mari lulo.” 

20Chaky kadi khat hangga chakuang chapiang pajat kengsui bamme: Kasiara 
kachia nai rangkangniu damme, kasiara tasing nai changamniu damme; kasiara 
kakungboga thin-e, kasiara malaboga thin-e. 

21Sichiujiu mai khatniu kasabo hina gasu paronna kam masan lusai, patu 
kakungboga thinpiu khaine, palamra para papaoniu kadpad mibo papaoniu 
thinra, kawibo tienkam hinaga thinra kaden khai mibo si-e. 

22Chabon thiubogu lungchun situ mari lujiu, tacheng matipbo, malumbo, 
lungsabo khatdi agi-manaibo, lungchun masanbo siniu aruanglujiu nkha khaira 
Rapiu tu kululo. 

23Chiudi kapangbo nai wasi kamakbo ari-arabo siniu kanamboga n-gi athaobo 
padle chiubo nangniu sibamme. 

24Rapiu vang maira n-gi athaobo thiumak rabo-e. Para mathiutu lungsa sirabo-
e, khatdi kawibo, njangbo katipao khat thiujiu, 

25pagu mikremaitu kam majikhaijiu kheng rabo-e, palamra Tingwang niu 
paliutu lunglira pawan pijiu paliuniu majibo situ silubui-e. 

26Sichiujiu paliu lungchunse wanglanjiu, paliutu bangman lujiu pagu maning 
ngam kamra khaibambo Satan thak gasu mari lubui-e. 

2 Timothy 3 

Kanambo Tingmikdung 
1Kanambo tingmikdung gase kakungbo wan padsune chiubo maningtaolo. 

2Maidung siniu paleng sibo, patiuni sabo, chaliangbo, khatdi wasao thiubo, 
maitu din masabo, papui-papiu kadin piumakbo, mai nkhatu wajeng kumakbo 
khatdi tacheng matipmakbo; 

3maitu phuikhai simakbo, lungsa simakbo, maiken tiabo, palungpom sabo 
khatdi palung-riak sabo thiusu rabo-e; sichiujiu kawibotu paliuniu mareng 
surabo-e. 

4Paliu haira maitu sontiubo, pathak sabo, khatdi chaliangbo siniu phuisu rabo-
e; paliuniu Tingwang tu suang ka-amanbo situ masenmi rabo-e. 

5Lenlamra paliu niu aliu rachengtu lukhaibo kum lujiu, chiudi pachang siakbo 
pumtan situ lukhai lakge. Haikumbo maidung khugasu mari lulo. 

6Mai khangsianiu maiky-kyga tadlujiu nuanbang phungjiu, khatdi katam tambo 
masen-masiabo lunlungga jukhaijiu, 

7khatdi majibo situ sikhai nijiu bambo, chiudi wadaodi sitang ngamlakjiu 
bambo puidungtu thin man maidung bamme. 

8Jannes nai Jambres niu Mose tu atungbo kumjiu, pachun hamibo mai khatdi 
malumboga nkhin mibo maidung siniu kamajibo situ atungjiu bamme. 

9Chiudi paliuniu pating thengjiu tadlu lakge, palamra paliu hai dejiuga kameng 
mailo chiubo mai hinaniu ngao mirabo-e. Sikum gapjiu Jannes nai Jambres 
khuga padmibo-e. 

Kanambo Ladtikhaibo 
10Chiudi Iniu katikhaibo, ajai-ali khatdi agu ringting machunse nangra luijiu 
bamme; khatdi agu malumbo, Iniu ginbambo, Iniu lungsabo, Iniu khengkhai 
mibo, 

11atu kam mathad khai mibo khatdi agu chariu hina nangra sibamme. Antioch 
ga, Iconium ga khatdi Lystra ga akhuga padmibo mainiu dinsilakbo mathadbo 
hinase sichiujiu Iniu khengkhai mibo hinase nangniu sibamme! Chiudi 
pakhiangna gasu Rapiu niu atu gukhaibi-e. 

12Charatu sijiu Khrista Jesu tu khat thiujiu lungkhai nimai hinatu kam mathad 
sune; 

13chiudi kasamai nai sontiumai siniu maitu sontiubo kumjiu paliutu paliu ronna 
sontiu sune, sichiujiu kasabo gasu sa-nkiu khangsu rabo-e. 

14Chiudi nangra majibo gase khatdi nangniu malum matip lubo gase chap matip 
bamlo. Nagu katipaodung situ nangniu sibamme, 

15khatdi nangniu nahting gasu silubo, Masanbo ariak siniu natu ningting 
pikhaijiu Khrista Jesu tu malumbo gasu juringbo daolune chiubo nang sijiu 
bamme. 

16Masanbo ariak hinase Tingwang niu pikhaibo-e, khatdi pageng bambo-e, 
haise katikhaira, kamaobotu rukhaira, majimakbo situ kam maji khaira khatdi 
majijiu lung lura katikhai raleng-e. 

17Sichiujiu Tingwang ngam kambo mainiu wa simasan lujiu khatdi kawibo 
ngam hina kamlu raleng-e. 

2 Timothy 4 

1Tingwang masuangga, chiubora ringbammai nai kashai maitu ladjan thiurabo 
Rapiu Khrista Jesu khatdi paniu Chawang thiujiu mawangra wangkinbo 
ruangga, 

2Kawichamse dinron tadra (pawan bidi, pawan mak bidi) pikim khaira, kasan 
khaira khatdi nangniu katikhaiboga kathuat khaijiu gin sira, Iniu nakhuga 
tanjiu dinbo-e. 

3Majibo cheng-riak katikhai situ maidungniu nking nimakbo wan wangsune, 
sichiujiu paliuniu lunibo situ paliuniu nking khai nijiu, paliu kuon masak 
bambose katikhaira katipaodung kengjiu pad sune. 

4Paliuniu majibo situ nking makjiu masinglubo rachamga paliu chun ngutmi 
sune. 

5Chiudi nangra palam hinaga naronna katinsi lulo; Tingwang vang khat kumjiu 
Kawicham dinronmai khat thiujiu natiense kamphu lura ginsijiu bamlo. 

6Alengra, kadkhairabo wanse wangtang mide; alengra haibo ringtingse saokhai 
diakra pawan wang bamde. 

7Majubo gase alai khaijiu, riatkhaibo bamga paktang khai mide, sichiujiu Iniu 
malumbo gase chap bamme. 

8Tacheng matipbo Ladzanpao, Rapiu niu Tingwang khuga kam majikhaibogu, 
chari-ngambo pirunse sibo Tingmikga aleng pira kaden khai nbamme, sise 

aleng ronna makge chiudi pah wangrabotu lungsajiu khuanbam mai mathiu 
lengdi-e. 

Maligu Thiujiu Dinkhaibo 

 

9Majatjiu akhuga wangra matan khailo. 

10Demas niu haibo kadihpiritu lungsa mijiu atu phutkhai lujiu Thessaloni lam 
tadmide. Crescens niu Galatia lam khatdi Titus niu Dalmatia lam tadmide. 

11Luke ronna akhuga bamme. Mark tu phiulujiu nang maluanglu wanglo, 
palamra paniu atu changam gase nkhakhai ngamme. 

12Iniu Tychicus tu Ephesus lam langkhai mide. 

13Nang wangbo tingga, Iniu Troas ga Carpus khuga a-ntiang khaidiak mibose 
phunglujiu wanglo; ariakdung sidi,nkiujiu chamiginiu kambose phunglujiu 
wanglo. 

14 Chagi-aketpiu Alexander siniu atu wajiuga kam masa khai-e; paniu kamkhai 
mibo saisuijiu Rapiu niu paphijeng pikhaibi sune. 

15Nangdi patu marisi lulo, palamra pah aliugu champaotu suimak jingbo-e. 

16Iniu alamga dinrai thuboga mai khatdi alam chapkhai makge; mai hina atu 
thonmibo-e. Haise Tingwang niu paliu mao chakkhai makbo thiu milo! 

17Chiudi Rapiu niu atu maluang khaijiu khatdi pumtan pikhaijiu Nkeng 
maidungniu chiulura, champaose Iniu dinphu lura nkhakhai bide; khatdi 
shairabo gasu atu gukhai bide. 

18Sichiujiu kasabo hina gasu Rapiu niu atu gukhaijiu pagu tinggen wangdih gase 
atu lukhai birabo-e. Pakendibose tingtheng tingthengjiu pakhuga thiumilo! 
Amen. 

Munkombo Kanui Cham 
19 Iniu Priscilla nai Aquila khatdi Onesiphorus kikhun maitu kanui khai-e. 

20Erastus ra Corinth ga bamdiak mide khatdi Trophimus tu Iniu Miletus ga 
khaidiak mide, palamra pah maramibo donniu-e. 

21Tatheting wangtang makhaga wangra kamlulo. Eubulus, Pudens, Linus, 
khatdi Claudius sigasu Khristian singnamai mathiuniu kanuikhai-e. 

22Rapiu Jesu Khrista niu naliu hiupuina tu maluang khaibo thiu milo. Tingwang 
lungsiatniu naliu mathiutu maluang khaibo thiumilo. 

Titus 

Titus 1 

1Tingwang vang khatdi Jesu Khrista gu ladlangtadbo Paul khugasu. Aliu cheng-
riak ganiu majibose katikhaiboga paliutu jukhaira khatdi Tingwang niu 
kadapad mibo maitu pijiu malum khaira atu kadapadjiu langkhaide. 

2Tingtheng karingbose pikhaine chiujiu aratmakbo Tingwang niu nda 
paphibang gasu ladriat khai mibo-e. 

3Pawan gapboga pagu kawichamse paniu madukhai bide. Aliutu Ranpao 
Tingwang gu chamtan saisuijiu, dinron tadra atu langkhaide. 

4 Aliuniu malumboga khat thiubo anah siakbo Titus khuga Iniu raokhaibo-e. 
Papiu Tingwang khatdi Rapiu Jesu Khrista aliutu Ranpao niu lungsabo khatdi 
agi-manaibose nakhuga pikhaibo thiumilo. 

Crete Ga Titus Gu Tienkam 
5Iniu natu Crete ga khaidiakbo sira, kamra bambo hinase kam maji khaira 
khatdi namdi hinaga phumlinggu katingmaitu kada khaira leng-e. Natu 
ladtikhai mibose maningtao lulo. 

6Katingmai khat hai maikhan hamai, panao khat ronna bammai khatdi 
panahmaidi kamalummai, khatdi chalad chalui habo mai maksai mailiam 
makbo mai thiurabo-e. 

7Palamra phumlinggu jupaodung hai Tingwang gu tatien thiumaidung-e, siniu 
pahai maikhan phungmak mai thiu rabo-e. Pahai chaliangbo maksai chalung 
pomnuang sibo, maksai tiusak maniubo, maksai n-gi athao sibo, maksai tasen-
chalantu paluni kasamai thiumak rabo-e. 

8Pahai sang-zu thiusibo, khatdi kawibotu masenbo mai thiu rabo-e, sichiujiu 
paronna patu thinman lumai, pacheng matipbo, masanbo, khatdi katinsibo mai 
thiurabo-e. 

9Pahai tacheng chariak situ thin matipjiu majibo situ katikhai ngammai 
thiurabo-e. Sichiujiu paniu majibo situ kachu khaijiu kamaobo situ dinlen 
ngammai thiurabo-e. 

10Palamra mai kakengga nkiujiu, Jehudi mai cheng gasu paliu lung lipad lujiu 
paliugu kapangbo cham siniu maidungtu sonjiu, atungmai kengjiu bamme. 

11Paliu mun kaba mira pageng bamme, palamra haikumbo maidungniu 
rangkang changinbo jengniu katikhai mak rabo situ paliuniu kati kadad khaijiu, 
kikhun pakhiangnatu kampang mide. 

12Paliu karai, paliugu phaimiukakung khatniu haichiu din-e, “Crete maidung 
haira pawan machang arat maidung-e paliura kasabo khaoringdung-e, khatdi 
kamrao tiuni maidung-e.” 

13Haise majibo-e. Siniu malumbo gase matipjiu chap lura paliutu rukhailo, 

14sichiujiu Jehudi maidunggu masinglubo rachamga khatdi majibo situ 
suimakbo maidunggu chamtandungse lukhai tamilo. 

15Masanbo maidung khugara wahina masanbo-e, chiudi taniabo mai khatdi 
malum makbo maidung khugara masanbo wakhat nadi ha-e, palamra paliu 
lungchun nai paliu maningse tania mide. 

16Paliuniu Tingwang tu si-e chiujiu din-e, chiudi paliu tienkam siniu suimakge. 
Paliura matai marengbo khatdi kadin piumakbo, khatdi kawibo tien thiura 
wadi buimakbo maidung-e. 

Titus 2 

Majibo Cheng-riak 
1Chiudi nangniu majibo cheng-riakse katikhailo. 

2Tanpaomainiu jawsak makra, nchangra, khatdi paronna patu thin manra, 
malum matipra, chalungsa sira, khatdi khengsira katikhailo. 

3Sikum-jiu tanpehmai niudi masanbo ringtingga lungkhai mibo puidung 
kumjiu lungra katikhailo. Paliuniu maiken tia makra, khatdi jaw-vang thiu 
makra kati khailo. Chiudi paliuniu kawibo katikhai sirabo-e. 

4Sichiujiu paliuniu maipui nahmaitu paliu kina, paliu nahdungtu lungsajiu, 

5paliu pum thin manjiu, masanjiu lungra, khatdi paliu kina hangga bamsira 
katikhai simai thiu rabo-e. Sichiusai Tingwang khugasu wangbo champao haitu 
mai khatniudi din masa lakge. 

6Sikumjiu chabuan maidung siniu paliu ronna paliu thinman sira kachukhai 
bilo. 

7Walam hina kawibo tien kamlenjiu, kawibo n-khai-riliga lunglen rabo-e. 
Sichiujiu nagu katikhaiboga lungchun ngutjiu nsisiak lulo. 

8Maidungniu khanmak tiamakra kabuibo ladse dinrabo-e, sichiusai nagu 
mikremai siniu, aliutu wadi dinkhaira hajiu mangammi rabo-e. 

9Kavangmainiu walam hinaga, paliugu papaomaidung kadin piujiu, paliutu 
pikimkhai rabo-e. Paliuniu paliutu arijiu paokakmak rabo-e, maksai paliugu 
agamak rabo-e. 

10Sibosung, paliu hai wi-e, khatdi malumbui-e chiubo lenrabo-e. Sichiujiu aliutu 
Ranpao Tingwang lamga katikhaibo gase maken dibo phungwang rabo-e. 

11Palamra juringbose mai hinaniu daolura, Tingwang niu pagu lungsiat hai 
madulen khai bide. 

12Aliuniu charatu simakbo khatdi kadihpirigu masen masiabo situ phut lujiu, 
aronna atu thin manbo, tacheng matipbo khatdi charatu sijiu lungra, sibo 
lungsiat siniu aliutu katikhaijiu bamme. 

13Sichiujiu aliugu sanwibo Tingmikga maduwang rabo pakendibo Tingwang 
khatdi Ranpao Jesu Khrista tu maduwang rabo situ aliuniu khuanjiu ramgun 
bambo-e. 

14Aliu khuimao hina gasu ranpad khaira, khatdi kawibo tienkamga chalung 
ngutjiu sigasu aliu hai pamai thiulura Rapiu niu aliuleng papumsiak pipad khai 
mibo-e. 

15Haibo ladkeng dinjiu, nalad chiumaidungtu kachu khailo, khatdi rukhailo. 
Natu pijiu mai khatniudi ngao malami tulo. 

Titus 3 

Khristian Maigu Nkhai-rili 
1Namaidung siniu mawangpao dung khatdi pumtan thinmai hangga bam sira, 
kadinbo majaira, khatdi palam hinaga kawibo kamra katikhai bilo. 

2Paliuniu mai khat tudi kasabo lad din makra, chiudi mai hina khuga agi-
manaijiu, chaka thiujiu, lung manuanjiu lunglenra katikhailo. 

3Palamra aliudi pakak khatga pangjiu, kadinpiu makjiu, maomengjiu lungkhai 
mibo-e. Siga aliu kamakhabo nai matha-malabo vang thiukhai mibo-e. Aliuniu 
maitu manihjiu khatdi manmajiu, mainiu aliutu mareng, aliuniu maitu 
marengjiu lungkhai mibo-e. 

4Chiudi aliutu Ranpao Tingwang gu lungsiat nai kakungbo siniu madukhaiboga, 
paniu aliutu rankhai bide. 

5Haise aliuniu kawi kambo jengniu makge, chiudi pagu Masanbo Hiupuina niu 
manasan khaibo khatdi kasan ringting pikhaijiu paniu aliutu rankhai bide. 

6Aliutu Rankhaipiu Jesu Khrista pen gasu, Tingwang niu aliu riga Masanbo 
Hiupuina se mali-malanjiu runkiu khai bide; 

7sijengniu palungsiat siniu aliutu Tingwang khuga kam majikhai lujiu aliuniu 
ramgunjiu bambo tingtheng karingbose daolu raleng-e. 

8Haise kamajibo chamme. Nangniu haidungse katikhaijiu, Tingwang tu malum 
maidung siniu kawibo tienkamga pawan pikhaijiu, mai hinaleng kagengbo 
thiulura Iniu nkiujiu nakhuga dinkhai nibo-e. 

9Chiudi kapangbo lad aribo, chavang-chavi phuibo, n-gi athaobo, Tacheng-tajai 
lamga n-gibo, haikumbo hina gasu mari lulo, palamra haikumbo hinase 
gengmakbo-e khatdi mathakubo-e. 

10Paphom kampad tambo maitu malod nia tangbo kasankhai bilo, sibo saira 
patu wakam son lanra hamide. 

11Sikumbo maise kamaobo kam mibo-e, sichiujiu paliu nuan siniu paliu 
maomibo-e chiubo madukhai rabo-e. 

Ladtikhai Kanambo 
12 Iniu Artemas maksai Tychicus tu nakhuga langkhaibo wan-ga Nicopolis ga, 
ngamdiu then majadjiu akhuga wangra kamlo, palamra I siga tathe tingga 
bamra chapkhai mide. 

13Ladjanpao Zenas khatdi Apollos tu panai puitadga wahina machangjiu 
tadlura nalung ngutjiu ngamdiu then phuikhai bilo. 

14Aliuniu kawibo kamlujiu pageng bammaitu nkha lura kamrabo-e; wadaodi 
pageng kahabo lunlungga lungmak rabo-e. 

15Akhuga bambo mathiuniu natu kanui khai-e. Malumboga aliugu chaka 
thiubammai khuga aliugu kahumbo pikhai bilo. Tingwang lungsiatniu naliu 
mathiutu majang khaibo thiu milo. 

Philemon 

Philemon 1 

1Khrista Jesu lamga bangkhai bambo Paul nai aliu singna Timothy niu: Aliu 
kabo khatdi patien thiu macham bambo Philemon khuga, 

2khatdi nakyga aruang bambo phumling, khatdi aliu tanpui Apphia khatdi aliu 
singna Archippus khuga: 

3Aliu Piu Tingwang khatdi Rapiu Jesu Khrista niu lungsiat khatdi agi-manaibo 
naliu khuga pikhaibo thiu milo. 

Philemon Gu Lungsabo Nai Malumbo 
4Singna Philemon yo, Iniu kakheng thiubo pawan machang natu maningtaojiu 
bamme khatdi a-Rawang tu thuonjiu bamme. 

5Tingwang maidung khatdi nangniu dechiu Rapiu Jesu tu malum bamlo khatdi 
patu lungsa bamlo chiubo I chiu-e. 

6Iniu khengbambo sira aliuniu Khrista khuga khat thiujiu bambo hainiu 
thoidam hinagu kasukbo ningtingse bamlura leng-e. 

7Singna yo, nagu lungsabo siniu atu malenna pijiu achunwi khaide khatdi 
wajiukha kam mahu khai bide! Palamra nangniu Tingwang maidung mathiu 
lungchun kam mawi khaide. 

Onesimus Leng khengbo 
8Haijengniu Khrista ga singna thiu bambo nangniu kabuibo tiense thiura Iniu 
hujiu dinbo-e. 

9Chiudi Iniu natu lungsabo jengniu, kating khat thiu bambo, khatdi Khrista Jesu 
jengniu tuhoi kavang thiubo Paul Iniu kheng-e. 

10Iniu kavangkyga bambo tingga Khrista ga anahsiak thiulubo Onesimus sung 
thiujiu nakhuga kheng-e; pakak khat kavangkygase I hai pagu hiuna piu 
thiukhai mibo-e. 

11Pawan khatga pahai naleng gengta mibo-e, chiudi tuhoira nakhugadi, 
akhugadi kagengbo thiumibo-e. 

12Iniu tuhoi patu nakhuga langkhaibo tingga, alungchun hai pasai suitad kinbo-
e. 

13Kawicham jengniu I kavangkyga bambo tingga, paniu haiga bamjiu, nasung 
thiujiu atu nkha khaira Iniu lunibo-e. 

14Chiudi Iniu nachun maniu makjiu pikam khaini makge, Sichiujiu nangniu 
suikhai maksai, wakhatdi pijiu kamkhaini makge. 

15Onesimus hai nakhuga pakak khat diumibo-e, sichiudi haisiniu patu 
tingtheng nangniu daolan lura leng-e. 

16Tuhoira pahai kavang ronna makjiu, kavang suang monjiu, Khrista ga singna 
thiu mibo-e. Patu hai Iniu dejiukha kunglo! Sichiujiu patu hai nangniu dejiukha 
kunglan ralo, para Rapiu khuga kavangdi, singnadi thiu mibo-e. 

17Sijengniu, atu nangniu nangkah leng maningsai, nangniu atu lukhaibo kumjiu 
patu lukhailo. 

18Sichiujiu paniu nakhuga kammao khaibo maksai chapaw phungbo bamsai, 
sise adamga chak khailo. 

19Paul, Iniu haise aben siakniu raokhaibo-e, sise Iniu ruikhai bine, (Nang siakdi 
agu chapaw phung bamme chiubo Iniu natu din machiu khaini makge). 

20Sijengniu, singna yo, Rapiu zan gasu Khrista ga singna thiujiu acheng kam 
maring khailo. 

21Nangniu haise kamkhai sune chiubo maning lujiu Iniu nakhuga raokhaibo-e, 
Iniu dinbo suangdi nkiujiu nangniu kamkhai sune chiubo I si-e. 

22Sigasu aleng kiriubam kaden khaibam niulo, palamra naliu mathiuniu 
khengbo rathoise Tingwang niu paokak khaijiu, naliu khuga atu pimalan khai 
bine chiubo Iniu maning-e. 

Kanambo Kanuikhai 
23 Khrista Jesu jengniu atu bangkhai ncham bambo Epaphras niu nangtu kanui 
khai-e. 

24Sigasu Iniu maluang tatien thiu ncham bambo Mark, Aristarchus, Demas, 
khatdi Luke paliu niudi kanui khai-e. 

25Rapiu Jesu Khrista gu lungsiat siniu naliu mathiutu maluang khaibo thiu milo. 

Hebrewmai 

Hebrewmai 1 

1Karaiga Tingwang niu phaimiukakung pen gasu aliu pao-peh maidung khuga 
katam-tambo aliga kengjiu npaokhai bide. 

2Chiudi tuhoi kanambo tingmik lungga Panahpiu pen gasu paniu aliutu npao 
khai bide. Papen gasu Tingwang niu ting-kadih damkhai-e, khatdi damsuboga 
mania hinagu papao thiura Tingwang niu patu kadapad mibo-e. 

3Tingwang gu makendibo nbiuse pakhu gasu padle, khatdi pase Tingwang lun 
kum siakjiu pagu ladkeng pumtan siniu ting-kadihtu pibam khai-e. Chamaina 
nuan kuak khai lubo sai pase tinggen dihga Pumtan Dithubo Tingwang ben 
majatlam ntao bam mide. 

Tingwang Nahpiu Gu Kendi 
4Panahpiu siniu mazadung suang wi-nkiubo zan daolubo kumjiu, mazadung 
suang di-nkiubo ga patu damkhai mide. 

5Palamra Tingwang niu wadaodi pagu mazadung ruangga mai khat khugadi 
haichiu din makge, “Nang hai Anahpiu-e; thainai gasu I Napiu thiu mide, chiujiu 
din matai makge.” Maksai Tingwang niu maza khat lamga “Iniu Papiu thiurabo-
e, khatdi pah Anahpiu thiurabo-e,” chiujiu dinkhai makge. 

6 Chiudi Tingwang niu Panah naraibopiu situ kadihpiriga langkhaibo tingga 
haichiu din-e: “Tingwang gu mazadung hina siniu patu kahum rabo-e.” 

7 Chiudi mazadung lamga Tingwang niu din-e, “Tingwang niu pagu mazadungtu 
tingkai, khatdi pavangdungtu chamipuang pithiu khai-e.” 

8 Tingwang niu Panahpiu lamga din-e, “Oh nawang kadih hai Tingwang niu 
tingthengjiu pibam khai rabo-e!” Nangniu namaidung riga majibo siniu 
mawang rabo-e. 

9Majibo situ nangniu lungsa-e khatdi kamaobotu mareng-e, Sijengniu 
Tingwang na-Rawang siniu natu kadakhai mibo-e. Sichiujiu nakang maidung 
suang nkiujiu natu chakhuangthiu khaibose pikhai mibo-e.” 

10 Paniu dinlan-e, “Rapiu yo, nangniu nda paphibang gasu kadih haitu damkhai 
mibo-e, sichiujiu naben siakniu tinggentu damkhai-e. 

11Paliu haira hami rabo-e, chiudi nangra tingthengjiu bamrabo-e; paliura 
chafai-tani kum marenmi rabo-e. 

12Paliutu ntiang kumjiu nangniu kadipmi rabo-e, chafai-tani kumjiu paliutu 
kalimi rabo-e. Chiudi nangra pawan machang palun bam rabo-e, khatdi nagu 
ringtingra wadaodi pamalan thiulakge.” 

13 Tingwang niu wadaodi pagu mazadung khat khugadi haichiujiu din makge; 
“Iniu nagu mikremaidung situ naphipan pithiukhai makthen aben mazadlam 
ntao bamlo.” 

14Sichiusai mazadung sira ndelo? Paliura Tingwang tu machabo hiupuinadung 
khatdi juringbo daolura maitu nkhakhai raleng paniu langkhaibo si-e. 

Hebrewmai 2 

Dibo Juringbo 
1Sichiujiu aliutu hunthon mimak raleng, aliuniu chiulubo majibo situ nkiujiu 
thin matip rabo-e. 

2Aliu pao-peh maidung khuga mazadung siniu pikhai mibo kawichamse 
palingbo-e chiubo lenkhai mide, sichiujiu mai khat kumboniu sibo saisui 
maksai, khatdi sisetu majai maksai pase sajai daobui-e. 

3Sichiusai, haijiukha dibo juringbo situ aliuniu kalam misai dechiujiu aliuniu 
sibo sajai gasu marenlu ralo? Raiboga Rapiu papum siakniu haibo juringbo situ 
madukhai mide, sichiujiu pakhuan chiulu maidung siniu haise maji-e chiujiu 
aliu khuga lenkhai bide. 

4Sigasu Tingwang niu katasibo khatdi maisuang habo katam tambo dinjiu 
khatdi pamaning saisuijiu Masanbo Hiupuina gu kalen pikhaibo gasu paliugu 
jengdin thiukhai mide. 

Aliutu Juringboga Majang Khaibo 
5Aliuniu dinbambo wangrabo kasanbo kadihpiri hai mazadung khuga 
Tingwang niu pikhaibo makge. 

6Chiudi Masanbo ariak pabam khatga dinmibose kumbo-e; “Tingwang nangniu 
maningtao khaijiu bambo chamaina haise delo; wadi makbo chamaina haitu 
nangniu manangkhai bibo haise dekumbo gulo? 

7Nangniu patuse mazadung suang poinakha nkhin bijiu damkhaibo-e; kendibo 
nai chakhuang thiubo siniu pagu pirunse pithiu khai bi-e; sichiujiu gandam hina 
riga papao pithiu khaibi-e.” 

8Tingwang niu chamaitu damlujiu, “Mania hina riga papao pithiu khai-e,” 
chiujiu dinbo sira wahina hai, chamainah hangga bammakbo makge chiubo-e, 
chiudi tuhoi chamainah hainiu mania hina riga mawangbo aliuniu ngao-makge. 

9Chiudi Tingwang lungsiatniu, Jesu niu mai hina leng shaikhaira, mazadung 
suang poinakha nkhin bijiu damkhaibi-e. Sichiujiu paniu kashai tangbo 
khengkhai mibo jengniu kendibo nai chakhuang thiubo siniu pagu pirun thiujiu 
bambo aliuniu ngao-e. 

10Mania pakhiangna damkhaibo khatdi makuatjiu bambo Tingwang niu Jesu tu 
pi chariu khengkhai lujiu chamaina kakeng khatu pijiu paken dibose dao 

machamra pagu pumtan bambo-e. Palamra Jesu hai paliutu juringboga 
jukhaibo piusi-e. 

11Paniu maidungtu paliu nuan gasu kam masan khai-e sichiujiu kam masan 
khaibo maidung nai pase Papiu khat bamme. Sijengniu Jesu niu paliutu 
singnamaidung chiujiu kubo mangam makge. 

12Paniu Tingwang khuga din-e, “Nangniu tenkhai mibose Iniu asingnamaidung 
khuga dinkhai bine. Iniu paliugu maduiga natu thuonne.” 

13 Paniu dinlan-e, “Iniu Tingwang tu malumjiu bamne.” Khatdi paniu dinlan-e, 
“Tingwang niu akhuga pikhaibo nahmaidungtu haiga Iniu maluang bamme.” 

14Paniu paliutu nahmaidung chiujiu kubora, paliu hai tatia khatdi tazai 
phungbo mai-e, palamra Jesu papumsiak paliu kumjiu chamainagu lunlung 
gase padam lumacham khai mibo-e. Paniu haichiu tenkhaibo sira paniu 
shaikhaibo pen gasu kashaibo riga pumtan bambo Devil tuse paniu kam 
mahami raleng-e. 

15Haichiubo thak gasu paliu ringting kashaibo situ pingjiu bammaitu khenrang 
thiujiu phutkhai raleng-e. 

16Palamra pachang-palingjiu paniu mazadung situ nkha khaibo makge, chiudi 
Masanbo ariakniu dinbo kumjiu, “Paniu Abraham kaikikdungtu nkhakhai bibo-
e.” 

17Hainiu dinbora wahinaga pase singnamai kum rabo-e, sichiujiu Tingwang 
tien thiuboga paliugu malumbuibo khatdi lungsasibo Dibo Singku thiura-e; 
sichiujiu maidung nuanse kuak khai raleng-e. 

18Sichiujiu tuhoi kahiamboga ngutkhai maitu paniu nkha ngamme, palamra pah 
papumsiak kahiambo daojiu chariu khengkhai kami gu-e. 

Hebrewmai 3 

Jesu Hai Mose Suang Di-nkiu-e 
1Tingwang niu kukhai mibo, agu Khristian singnamai yo! Tingwang niu 
langkhaibo Dibo Singku aliuniu malumbo Jesu tu makumtao khailo. 

2Mose tu Tingwang kikhun-ga malum kabuibo thiubo kum, patu kadapad 
khaibo Tingwang khuga padi malumbuibo-e. 

3Chaky thiubo mai khat situ chakytu suang nkiujiu chakhuang thiu-e. Sise 
kumjiu Mose tu suang Jesu tu nkiujiu chakhuang thiubui-e. 

4Palamra chaky hai mai khatniu thiubo-e, chiudi mania pakhiangna Tingwang 
niu damkhaibo-e. 

5Tingwang kikhun-ga Mose niu malumbuibo vang khat thiujiu, pasai padrabo 
lamga Tingwang niu dinrabose paniu dinkhai mibo-e. 

6Chiudi Khrista ra Tingwang kyga malumbuibo Panahpiu thiubo-e. Aliuniu 
ramgun bambo gase matipjiu khatdi hujiu chap bamsai aliu hai pakyga kalung 
mai-e. 

Tingwang Maidung Leng Mathakbo 
7 Sijeng gasu Masanbo Hiupuina niu dinbo kumjiu. “Nangniu thainai Tingwang 
khuan chiu sai, 

8ramjing ga naliu paopeh mainiu bambo tingga, Tingwang tu madiujiu chari 
thiubo kumjiu naliu lung tanjiu bamtalo. Siga paliuniu atu madiukhai mide. 

9Tingkum atai lungga Iniu tenkhai mibose paliuniu ngao khaimi tadi, atu 
madiujiu alung phuikhai mide. 

10Sijengniu sibo maidung piriga Iniu alung pomjiu din-e, ‘paliuniu wadaodi 
acham majai makge khatdi agu ladriat piu makge.’ 

11Iniu alung pomjiu siangmibo jengniu, ‘paliuleng pikhaibo mathakbam gase 
paliu ngut lakge!’” 

12Malumbo asingnamaidung yo, ringbambo Tingwang khugasu mari tadmi 
rabo, malum makbo, kasabo lungchunse naliu ruangga mai khat khugadi bam 
makra ningting silulo. 

13Sichiujiu naliu mai khattudi nuan niu sonmi makra khatdi lungchun tanmi 
makra, “thainai” chiu kubo lungga naimachangna naliu khatniu khattu nkhajiu 
bamlulo. 

14Palamra aliugu malumbo situ matipjiu paphibang gasu kanambo katang, 
thinbam sai, Khrista ga aliu padam dao machambo maidung thiurabo-e. 

15 Masanbo ariakniu haichiu din-e: “Naliuniu thainai Tingwang khuan chiusai, 
naliu pao-peh maidungniu Tingwang tu suimakjiu chari thiubo kumjiu naliu 
lung tanjiu bamtalo.” 

16 Tingwang khuan chiulujiu patu atungbose saolo? Mose niu Egypt kadih gasu 
maluang npadbo maidung si-e. 

17Tingkum atai lungga Tingwang niu sao-saotu palung pomkhaimi gulo? Nuan 
tenjiu ramjingga shaikhai mibo maidung si-e. 

18“Iniu pikhai rabo mathakbo kadihga paliu wadaodi ngut ngam lakge,” chiujiu 
Tingwang niu siangkhai mibo maise saolo? Pacham majai makjiu charithiu 
maidung si-e. 

19Sichiusai paliu malum makbo donniu, riatkhai mibo kadihga ngut ngam 
makge chiubo aliuniu ngao mide. 

Hebrewmai 4 

1Tuhoira, Tingwang niu aliu khuga ladriat thiukhai bide chiubora paniu dinkhai 
mibo mathakbose aliuniu daolura leng-e. Sijengniu paniu ladriat khaibo 
mathakbose naliu mai khatniudi daomakbo thiumak raleng aliu kadenjiu 
bamkhe. 

2Palamra paliuniu Kawichamse chiumibo kum aliudi chiulude. Paliuniu 
Kawichamse chiulude, chiudi paliuleng wadi gengson makge, palamra paliuniu 
chiulubose malum makbo donniu-e. 

3Chiudi aliura malum lubo jengniu, Tingwang niu ladriat khaibo mathakbose 
daolune. Haise paniu dinkhai mibo kumbo-e: “Iniu alung pomjiu siangkhai 
mibo-e: ‘Iniu paliuleng pikhai rabo mathakbo kadih gase paliu wadaodi 
ngutlakge!’” Paniu kadihpiri dammak gasu wahina loikhai bamtadi paliura 
mathakbo gase ngutlakge. 

4Palamra Masanbo ariak pabam khatga tingmik chinniabo nai lamga haichiu 
din-e: “Tingwang niu tingmik chinniabo naise pangam pakhiangna gasu 
mathak mibo-e.” 

5Haibo lamga dinlan-e: “Paliuniu wadao khatdi Iniu pikhai rabo mathakbo 
kadih gase ngutlakge.” 

6Kawichamse chiurai lumai siniu sibo mathakbose daolu makge, palamra 
paliuniu malum makge. Sichiusai khangsiamai ronna mathakbose daora 
suikhai mide. 

7Haise palingjiu lenkhaibo-e, chiubora Tingwang niu “Thainai” chiubo tingmik 
khat pikhai lanbo-e. Tingkum wajiukha saiga paniu David khuga dinkhai 
mibose Masanbo ariak bam khatga dinkhai-e: “Thainai naliuniu Tingwang 
khuan chiulusai, naliu lung tanjiu bamta sulo.” 

8 Tingwang niu ladriat khaibo mathakbose Joshua niu maidungtu pikhai misai, 
Tingwang niu katambo tingmik situ dinkhai makrabo-e. 

9Tingwang niu tingmik pachinniabo nai mathakbo kum, Tingwang maidung 
leng mathakbo khat bamme. 

10Tingwang niu tingmik chinniabo nai pangam gasu mathakbo kum, Tingwang 
niu ladriat khaibo daolubo mainiu pangam gasu mathak rabo-e. 

11Sibo mathakse daolu raleng paliu malum tangmakbo kumjiu, aliu mai khatdi 
kaomi makjiu, chiudi aliuniu daolu raleng matanjiu bamkhe. 

12Tingwang ladkengra karingbo, khatdi pumtan bambo, pamun nia bambo 
apang-heng suangdi liang-e. Haise hiuna nai lungchun aruangbo, ai-tahi nai 
ahiang wang mathukbo gadi kamtam lubuibo-e. Haisiniu chamaina lungchun 
nai pamaning situ ladjan thiu bambo-e. 

13Tingwang khugasu baingam lura wakhatnadi ha-e; damkhaibo mania hina 
Rapiu mikphuiga gomkhai makjiu lekhai bamme. Sichiujiu pakhuga aliugu 
tienkam lamga aliu mathiu pirabo-e. 

Jesu Hai Singku Kadibo-e 
14Sichiusai aliuniu dinmadu padmibo malumbo situ tajum matipjiu bamkhe. 
Palamra aliugu Dithubo Singku, Tingwang Nahpiu Jesu, Tingwang masuang 
siakga tadkhai mibo-e. 

15Aliugu Dibo Singku haira aliugu kasonboga lungsakhai ngamlakbo makge. 
Chiudi pajai khatlamniu, aliutu kumjiu palam hinaga hiamkhai mibo Dibo 
Singku khat aliu khuga bamme, chiudi para nuan ga kaokhaimi makge. 

16Sichiusai aliuniu Tingwang gu lungsiat bambo chawangbam gase malumjiu 
mana wangkhe. Siga aliuniu pageng bambo saisuijiu lungsiat nai thoidamse 
daolu rabo-e. 

Hebrewmai 5 

1Dibo Singku hinatu parupmai ruanggasu kadalujiu paliu mathiusung 
Tingwang tu machara, khatdi nuan jengniu charathiu raleng kadapad khaibo-e. 

2Sichiujiu padi palam hinaga kasonbo jengniu, simak-ngaomak mai khuga 
kamaobo kamkhaibo sui-e. 

3Sichiujiu papumsiakdi kasonbo mai thiubo jengniu maidung nuan leng ronna 
makjiu, panuan jengniudi charathiu bambo-e. 

4Sigasu mai khatniudi, Dibo Singku khat thiubogu chakhuang thiubose paronna 
kadalubo makge. Aaron tu kumjiu, Tingwang niu mai khattu kupad khaibo 
ganiu Dibo Singku khat pithiu khaibo-e. 

5 Sise kumjiu, Khrista niu Dibo Singku khat thiubogu chakhuang thiubose 
paronna kadalubo makge. Chiudi Tingwang niu pakhuga din-e, “Nangse 
Anahpiu-e, thainai gasu I Napiu thiu rabo-e.” 

6 Paniu katambo bam khatga dinlan-e, “Nangra Melchizedek gu lunlung kumjiu 
tingthengjiu singku thiu rabo-e.” 

7 Jesu niu kadihga lungkhaibo tingga, kashaibo gasu patu rankhai ngambopiu 
Tingwang khuga pamatui padjiu khatdi pakhuan tanjiu kheng-e. Pahai 
manuanbo khatdi pachun ngutbo donniu, parathoise Tingwang niu chiukhai bi-
e. 

8Sichiujiu pase Tingwang Nahpiu thiubam tadi, pagu magenthiu chariubo gasu 
kadin piubose silu-e. 

9Sichiujiu patuse pi tathuikhai lubo saiga, pacham majai lumai mathiugu 
tingthengjiu juringbo phibangse paniu thiu mide. 

10Sichiujiu Melchizedek gu tajai saisuijiu patu singku dibo thiura,Tingwang niu 
din madukhai mibo-e. 

Malumbotu Phutmiboga Rukhaibo 
11Haibo lamga aliuniu dinra keng bamme, chiudi naliu khuga katikhaira kung-
e, palamra naliu hai wasi kamani mai-e. 

12Chiudi naliura katipaodung thiulubui mibo-e, chiudi naliutu Tingwang gu 
karaibo ngiudon sidi naliutu katikhai lanra pageng bamme. Hainiu dinbora 
naliuniu katanbo tatek tiurabo sung, kabui-ndui sakra pageng bamkha-e. 

13Kabui-ndui sakmai sira ngena khat thiubam kha-e, palamra pase kamaji ka-
nkhuibo lamga wadi simakge chiubo-e. 

14Chiudi katanbo tatek sira katingmaidung leng-e, paliura paliu tienkam gasu 
kawi-kasa sitam lubui mibo maidung-e. 

Hebrewmai 6 

1Aliuniu Khristian thiu karaibogu katikhaise phutlujiu , kabuibo katikhaibo 
gase jontad sukhe. Tingwang tu malumbo gu kaphungse donlanjiu 

2tadui nphumbo lamga khatdi chaben henkhaibo lamga, kashai mainiu 
ringsulanbo khatdi tingthenggu ladjan thiubo lamga katikhai situ phutlujiu 
bamta sukhe. 

3Suanglam aliu jontad sukhe! Sichiujiu Tingwang niu suikhai sai, haise aliuniu 
kamrabo si-e. 

4Palamra paliu malum phutmi maidungtu dechiujiu lungli lanra puiwanglan 
ngamralo? Pawan khatga paliu Tingwang gu kabenboga bamniu-e; sichiujiu 
paliuniu tinggen gu kalense machantao mide khatdi paliu dam Masanbo 
Hiupuina dao kamigu-e. 

5Tingwang ladse wi-e chiubo paliuniu si-e, khatdi wangkinbo chaken-gu 
pumtanse paliuniu silu mibo-e. 

6Chiudi paliuniu paliugu malumbose phutmibo-e! Paliuniu lungliwang lanra 
wadaodi suilak mide, palamra paliuniu Tingwang Nahpiutu kamshat khai lanjiu 
khatdi patu mathiu masuangga kam mangam khailan rabo-e. 

7Tingwang niu kadih haitu thoikhaijiu tingriu khaibi-e, sichiujiu chalu tien thiu 
maileng gengrabo chapiubuan chaganniw pilung khaibi-e. 

8Chiudi haisiniu tathu nai kara ronna puakkhangsai haise wadi pageng hamide; 
sichiujiu haise Tingwang siang daojiu chaminiu ruthonmi rabo-e. 

9Chiudi kakungbo akahmaidung yo, aliuniu haichiu dinbamdi, naliu lamga wi-
nkiubo khatdi juringbo guse aliuniu malum bamme. 

10Tingwang ra chamiu-mareng thiu makge. Naliu tienkam khatdi naliugu 
lungsabo situ paniu mangai lakge, sichiujiu naliuniu Khristian singnadungtu 
pikhai mibo khatdi pikhaijiu bambo situ paniu mangai lakge. 

11Naliuniu kanambo tangjiu ramgunjiu bamra khatdi naliuniu maningbose 
wangtang khaira aliuniu lunibo-e. 

12Naliu make makjiu, chiudi malum maidung kumjiu, khengsijiu bamra khatdi 
Tingwang niu ladriat khaibose daolumai thiura aliuniu masenbo-e. 

Tingwang Gu Palingbo Ladriat 
13Tingwang niu Abraham khuga ladriat thiuboga pagu ladriatse kamkhaira 
paniu dinriat khaibo-e. Pasuang di-nkiubo mai khatdi hamibo donniu, paniu 
ladriat thiubo gase pazan gasu dinriat khai-e. 

14Paniu din-e, “Iniu nakhuga ladriat thiu khaibo-e, chiubora Iniu natu thoikhai 
bine, khatdi nakai-nakik kengjiu pikhai bine.” 

15Abraham hai khengsibo donniu haichiujiu Tingwang niu ladriat khaibose 
paniu daolude. 

16Mai khatniu tasiang siangboga, pasuang di-nkiubo mai khat zan thinlujiu 
siang-e, sichiujiu tasiang siniu tacham aribo pakhiangnase chapkhai-e. 

17Tingwang gu ladriat daoramai khuga Tingwang niu pagu ladriat lamga 
wadaodi kam kalikhai lakge, chiubose paniu pisi masan khai nibo-e. 

18Tingwang haira kali makge, khatdi arat makge chiubo lam nia bamme. 
Sichiujiu aliu pakhuga bamlumai siniu aliu masuangga bambo ramgunbose thin 
matiplu raleng kachukhai-e. 

19Haibo ramgun siniu aliu ringtinggu malee rambo singtang thiujiu bamme. 
Haise pachangbo khatdi tinggen raky lungsingga ngutra lenkhai bambo, 
zusungfaise lelujiu ngutlu raleng-e. 

20Aliu malin thiujiu siga Jesu niu Melchizedek singku jaiga tingthenggu Dibo 
Singku thiujiu aliu masuangga ngutrai mide. 

Hebrewmai 7 

Singku Melchizedek 
1 Abraham niu chariga chawang madai situ ngamlujiu malan wangboga Salem 
wangpiu Ku-kachangbo Tingwang gu singku Melchizedek niu patu adao-e, 
khatdi patu thoikhai-e. 

2Siga Abraham paniu daolubo pakhiangnagu kariugu damkhatse pikhai-e. 
(Melchizedek gu karaibo zanse “Tacheng matipbo wangpiu”, chiu-e khatdi pase 
Salem wangpiu thiubam niubo donniu, pazan ramba sidi “Agi-manaibo 
Wangpiu chiubo-e.”) 

3Melchizedek gu papui-papiu maksai papao-papeh lamga wadi ha-e, sichiujiu 
patu manabo lamgadi maksai pah shaibo lamgadi ha-e. Pase Tingwang Nahpiu 
kumjiu tingtheng gu singku thiu bamniu-e. 

4Chiusai pase dejiuga dimai thiubam niulo. Aliu pao-peh Abraham niu chari 
gasu daolubo pakhiangna gu dam kariugu damkhatse pakhuga pikhai mibo-e. 

5Sichiujiu Levi kai-kik gasu singku thiumaidung siniu Israel maidung khuga, 
Abraham kai-kik thiubam tadi, dam kariugu damkhat lura tacheng-tajaiga 
chamtan pikhai mibo-e. 

6Melchizedek se Levi khugasu lungkiubo makge, chiudi Tingwang gu ladriat 
daolubo piu Abraham khugasu paniu dam kariugu damkhatse dao lubo-e 
khatdi patu thoikhai bibo-e. 

7Thoidam daobo piu suang thoikhai bibo piuse di-diangbo-e chiuboga maora 
ha-e. 

8Singku maidunggu lamgara kariugu damkhatse shaira maidungniu daobo-e 
chiudi Melchizedek lengra Masanbo ariakniu dinbo kumjiu, kariugu damkhatse 
ringjiu bammai khatniu daobo-e. 

9Haichiujiu dinboga, Abraham niu kariugu damkhat pibo tingga Levi di 
(kariugu damkhat khabo kai-kik) kariugu damkhatse pimibo-e. 

10Palamra Melchizedek niu Abraham tu adaobo ting gase Levi tu mana 
makhabo-e. 

11Levi maidunggu singku bam saisuijiu tacheng-tajaise Israel maidung khuga 
pikhai mibo-e. Levi maigu singku tiense luimachangjiu bamniu-e sai, tuhoira 
Aaron makbo, Melchizedek bam malinra, kakibo singku lungpadra pageng 
bamniu lakge. 

12Palamra singku bamse kam kalisai tacheng-tajai sidi kam kalimi rabo-e. 

13Sichiujiu aliu Rapiu sira haibo kiphiu gasu makge, khatdi pakiphiu gasu mai 
khatniudi singku thiujiu tatien thiubo ha-e. 

14Pase Judah kiphiu ganiu manabo-e chiubo simasan bamme; khatdi Mose niu 
singku maidung lamga dinbo tingga haibo kiphiu lamga dinkhai makge. 

Melchizedek Kumbo Katambo Singku 
15Palamse siwidiangra bamme, Melchizedek kumbo, katambo singku khat 
lungwang bamme. 

16Patuse, chamainagu tacheng-tajai chamtan gasu makjiu, chiudi pamalan thiu 
makjiu ringbambo pumtan siniu singku pithiu khaibo-e. 

17Palamra Masanbo ariakniu din-e; “Nang haise Melchizedek gu jai-ali gasu 
tingthengjiu singku thiurabo-e.” 

18Kaguangbo tachengse luthon mide, palamra sise pumtan ha-e khatdi pageng 
ha-e. 

19Palamra Mose gu Tacheng-tajai niu wakhatnadi pi tathui khai ngam makge. 
Sichiujiu tuhoira wi-nkiubo malum pikhai bibo donniu aliu Tingwang khuga 
manawang lude. 

20Nkiujiu Tingwang niu ladriat khaibo bamme. Kakimaidungtu singku pithiu 
khaibo tingga haikumbo ladriat thiu khaibo ha-e. 

21Chiudi Jesu haira ladriat khaibo khat gasu singku thiuwangbo-e. Sichiujiu 
Tingwang niu pakhuga din-e, “Rapiu niu katanbo ladriat thiu khai-e, sichiujiu 
sise paniu lumalan dai lakge: ‘Nangra tingtheng gu singku thiurabo-e.’” 

22Sichiujiu katambo ladriat siniu Jesu hai wi-nkiubo chamriat gu madan 
diangkhai mibo si-e. 

23Kakibo katambodi bamkha-e: sisera kakibo singku kengsui bamme, chiudi 
paliura shaimide siniu paliu ngamse tenphu ngamlu makge. 

24Chiudi Jesu ra tingthengjiu ring bamme, sichiujiu pagu singku tiense mai khat 
khugadi malin khai makge. 

25Sichiujiu para tuhoidi, wanglan rabo pawan hinagadi Tingwang khuga 
wangmaitu paniu rankhai ngamme, palamra pah tingtheng ringbamjiu 
paliuleng Tingwang khuga khengbambo-e. 

26Sichiusai Jesu hai aliuleng kagengbo pikhaibo Dibo Singku si-e. Pase 
masanbo-e; pamao ha-e maksai pakhuga nuan ha-e; pahai nuan phungmai 
khugasu tampad lujiu, kakubo tinggenlam khangmide. 

27Pahai kakibo Dibo Singku maidung kum makge, chiubora raijiu panuan leng, 
sibosai pamaidung nuan jengniu naimachangna charathiu bamra pageng ha-e. 
Pah papumsiak rathak mania thiujiu maluad khatniu kadpat khai mibose 
tingtheng leng-e. 

28Mose gu Tacheng-tajai siniu tathui makbo maidungtu Dibo Singkudung leng 
kada khai-e; chiudi Tacheng-tajai suang wang kanambo Tingwang gu ladriat 
siniu tingthengjiu tathui khaibo Nahpiu situ kadakhai mibo-e. 

Hebrewmai 8 

Aliugu Dibo Singku Jesu 
1 Aliuniu dinjiu bambo para thiubo tinggen lam bambo Paken-pangam dibo 
Tingwang bam jatlamse aliugu Dibo Singku khat bamme. 

2Chamainiu makjiu, Rapiu niu thiukhaibo mathenkyga Masan Thubo Bamga 
pahai Dibo Singku khat thiujiu macha bamme. 

3Dibo Singku hinatu kada khaibo sira Tingwang khuga kalen pikhaira khatdi 
khaoring rathak thiukhai raleng-e, sichiusai aliugu Dibo Singku siniudi wakhat 
pipadra bamme. 

4Sichiujiu pase kadihpiriga bamniu-e sai, Jehudi maigu Tacheng-tajai saisuijiu 
kalen pipadra singku maidung bambo jengniu, pase singku thiumak bamniu 
rabo-e. 

5Paliuniu singku tien thiubo sira palingjiu pameng ronna-e, sise tinggen-gu 
pameng ronna-e. Haise Mose khugadi machambo-e. Paniu Ladriat khairabo 
Mathenkyse thiu surabo tingga Tingwang niu pakhuga din-e, “Natu maluang 
riga ngaolen khai mibo kum gapjiu wahinase kambo-e.” 

6Chiudi tuhoira, Jesu tu singku tien pikhai mibose, Tingwang nai pamaidung 
kakga wi-nkiubo ladriat kamkhai mibo jengniu, chiubora ladriatgu wi-nkiubo 
gase mangiu khai mibo donniu, pahai paliu suang di-nkiu mibo-e. 

7Raibo ladriatga wadi maobo haniu-e sai, niabo chiubo hai wadi pageng 
bamson lakge. 

8Chiudi Tingwang niu pamaidung mao ngaolubo donniu din-e, “Iniu Israel 
maidung nai Judah maidung khuga kasanbo ladriat thiurabo wanse wangkinne 
chiujiu Rapiu niu din-e, 

9Sisera Iniu paliu paopeh maitu Egypt kadih gasu paliu ben julujiu padbo tingga 
ladriat thiukhaibo kum lakge. Agu ladriat gase paliu lungchun khai makge, 
sijengniu paliu khuga Iniu achun ngut makge. 

10Tuhoira Israel mai khuga haibo ladriatse Iniu thiu khaine chiujiu Rapiu niu 
din-e: agu tacheng-tajaise paliu lungchun-ga pikhaine sichiujiu paliu lungchun-
ga raokhai bine Iniu paliu Rawang thiurabo-e, khatdi paliuniu amaidung 
thiurabo-e. 

11Paliu ruangga mai khatniudi parammai khuga, khatdi pagu singnamai khuga, 
‘Rapiu tu silo’ chiujiu katikhai lakge. Palamra paliu ruangga, siam thubo gasu 
dithubo katang siniu atu simi rabo-e. 

12Iniu paliu nuanse kuak khai rabo-e khatdi paliu maodungse maningtao lan 
lakge.” 

13Kasanbo ladriat saisuijiu, Tingwang niu karaibose pijiu guang khai mide; 
sichiujiu guangmibo hina khatdi kek mibo hinase hanuangmi rabo-e. 

Hebrewmai 9 

Kadih Nai Tinggen Gu Kahumbo 
1Karaibo ladriatga kahumrabo jaidung bamniu-e khatdi kahumbo bam sidi 
chamainiu kamjiu bamniu-e. 

2Lenlam Masanbo Bam chiujiu kubo mathenky khat thiukhang bamniu-e. Sibo 
lung gase chamibung dungbo bam khatdi Tingwang leng taruak pipad rabo 
tasingkai bamniu-e. 

3Niabo jusung fai lunglamse Masan Thubo Bam chiu kubo bam khat bamme. 

4Sibo lungga maruta matao raleng kachiagu rathak bam khatdi kachianiu 
topkhaibo Ladriat Bung khatdi kachiagu karung palungga manna bambo, 
pabuan bonbo Aaron thun khatdi chamtan raokhaibo tukang niase siga bamme. 

5Ladriat Bung rilamse Tingwang bambotu madukhaijiu, pakan phungbo 
khaoring meng, nuan kuak khaibo bamga paliu kansiniu gomlujiu bamme. 
Chiudi tuhoira sise katikhai sonra pawan tamide. 

6 Sibo maniadungse haichiujiu macha khai-e. Singkudung siniu naimachangna 
lenbo Mathenky lunggase ngutlujiu paliu tiense kamme, 

7chiudi Dibo Singku ronna palungbo Mathenky gase tingkum khat lungga 
ngutlon gui nakha ngutle. Paniu papum siakleng khatdi maidungniu simakjiu 
kammibo nuanleng Tingwang khuga pipadbo tazaise pon ngutle. 

8Lenlamgu Mathenky se bam thenna Masan Thubo Bam gase ngutrabo npuise 
lepad makha-e chiubo Masanbo Hiupuina niu masanjiu katikhai bamme. 

9Haise thaidao kentu siojiu dinramba khaibo chamme. Haisiniu Tingwang leng 
pipadbo kalendung nai khaoringgu rathak mania siniu kahumjiu bammai 
lungchunse pikim khai ngam makge. 

10Palamra sikumbose tiura-sakrabo leng ronna-e, khatdi katam-tambo kam 
masan khaibo rathak ronna leng-e. Sikumbo hina sira lenlamgu lunlungsi-e 
Tingwang niu kasanbo tajaise thinsu makbo suangga ronna leng-e. 

11Chiudi Khrista haira tuhoi bambo kawibo hinagu Dibo Singku thiujiu 
wangkhai mide. Paniu machajiu bambo mathenky haise di-nkiu-e khatdi wi-
nkiu-e, haise chamainiu thiukhaibo mathenky makge, chiubora haise damkhai 
mibo kadihpiri gasu makge. 

12Khrista niu mathenky lungga malodkhat, mathiu sung Masan Thubo Bamga 
ngutkhai mibo sira, kami nai matomchi zai thin makjiu, pazai-siak thinlujiu 
ngut, aliu mathiuleng halanmakbo juringbose daolu raleng-e. 

13Kami nai matomchi zai khatdi rukhai mibo wakhaopoi miruise masanmak 
maidung riga kajin khaijiu paliutu kam masan khai-e. 

14Haise maji-e chiusai, Khrista zai siniu kam masan khaibose dejiukha tathui 
ralo! Hiupuina pen gasu Tingwang khuga tathuibo thiujiu papum kadkhai mide. 
Pazai siniu gengmakbo racheng gasu aliu lungchunse kam maji khaijiu, 
ringbambo Tingwang tu aliuniu machara suikhai mibo-e. 

15Sichiujiu Tingwang niu kupadmi maidung leng Tingwang niu ladriat thiu 
khaibo, tingtheng gu thoidam ngaolu raleng Khrista niu kasanbo ladriat macha 
khaibo-e. Haise kam ngam lurabo-e palamra karaibo ladriat hangga bamniubo 
kakhui-kamaobo gasu kalankhai bira shaikhai mibo-e. 

16Ladriat thiukhaiboga, ladriat thiukhaibo paniu shaikhai bira pageng sidi 
bamrabo-e. 

17Ladriat khat chiubo hai papaoniu ringbam thenra wadi makge; chiudi paniu 
shaimibo sailam pad rabo-e. 

18Sijengniu karaibo ladriat sira tazai thinlujiu lingsubo-e. 

19Raiboga, Tacheng-tajai saisuijiu maidung siniu tadkiura Mose niu paliu khuga 
dinkhai mibo-e. Sibosai paniu matomchi zaise nai kami zaise tadui jiuga khai-
aja lujiu, Tacheng-tajai gu ariakkhuang riga khatdi maidung hina riga, 
maramtang nai kahengbo wakhaogiu siniu kajinkhai lujiu din-e. 

20“Haibo zaise Tingwang niu naliu khuga chamtan pikhaibo ladriat si-e.” 

21Sise kumjiu Mose niu Mathenky khatdi kahumboga thinbo mania hina riga 
tazaise kajin khai-e. 

22Palingjiu, Tacheng-tajai saisuijiu wa hinase tazai siniu kam masan khai-e, 
sichiujiu tazaise runkhai bisai nuan hinase kuak khai mibo-e. 

Khrista Shaikhaibo Siniu Nuan Luthon Mibo-e 
23Tinggen gu jai-ali lubo mania hinase sichiujiu kam masan khairabo-e. Chiudi 
tinggen gu thiubo maniadung siak sira wi-nkiubo rathak mania thiura pageng 
bamme. 

24Palamra palingbo jai-ali lubo, chamainiu thiukhaibo Masan Thubo Bam kam 
khaibo lungga Khrista ngut makge, Para tinggen siakga ngutlujiu tuhoi 
Tingwang masuangga aliu malin thiujiu bamme. 

25Jehudi maigu Dibo Singku siniu tingkum machangna khaoring zai thinlujiu 
Masan Thubo Bamga ngutle. Chiudi Khrista ra papumse pipad lanra ngutson 
makge, 

26sichiu maksai, kadih damsubo gasu padi chariu magenthiu lanrabo-e. Chiudi 
tuhoira chaken kaloiboga paniu papum siaktu rathak mania thiujiu malod 
khatniu tingtheng leng pipad khaimibo jengniu nuanse luthon mira malod khat 
madukhai mibo-e. 

27Mai hinase shaisiak rabo-e, khatdi sibo saiga Tingwang niu ladjan thiu rabo-
e. 

28Sise kumjiu Khrista niudi maidung nuan luthonra papumse rathak mania 
thiujiu malod khat pipad khai mibo-e. Paniu palon niabo thiujiu wangbo gara 

Nuan jengniu tatien thiu lakge, chiudi patu khuanjiu bammai dungtu rankhaira-
e. 

Hebrewmai 10 

1Jehudi maigu Tacheng-tajai haise wangkinbo palingbo khatdi malumsuibo 
leng bui makge; haise pameng nakha lenkhaibo-e. Takum machangna rathak 
haise kadkhaijiu bambo-e. Tingwang khuga wangra dechiujiu Tacheng-tajai 
siniu piwangtang khai luralo? 

2Tingwang tu kahum maidung nuanse pachangjiu masan misai, paliuniu 
manang tami rabo-e khatdi charathiu tami rabo-e. 

3Chiudi rathak mania siniu tingkum machangna nuan lamga pi maningtao 
khaijiu bambo-e. 

4Palamra matomchi nai kami zainiu nuanse wadaodi luthon ngamlu lakge. 

5 Sijengniu Khrista niu kadihpiriga wangrabo suangga paniu Tingwang khuga 
din-e: “Rathak mania nai kalen pipadbo situ Rapiu nangniu masen makge, 
chiudi nangniu aleng chamaipum khat kaden khaibi-e. 

6Khaoring pum rathak bamga rukhaijiu pipadbo, maksai nuan luthonra kalen 
pipadbo situ Arapiu nangniu kim makge. 

7Sigasu Iniu din-e, ‘Tacheng-tajaigu ariakkhuangga raokhai mibo kumjiu, Oh 
Tingwang, namaning tenra I haiga bamme.’” 

8“Raiboga paniu din-e, nuan luthonra, rathak mania, pipadbo khaoring pum 
majong khaibo, khatdi masanbo bamga rukhaijiu pipadbo situ a-Rapiu nangniu 
masen makge khatdi kimmakge.” Tacheng-tajai saisuijiu rathak pipadjiu bamdi 
paniu haichiu din mibo-e. 

9Sigasu paniu din-e, “Oh Tingwang yo, nangniu maningbo kamra I haiga 
bamme.” Sijengniu, Tingwang niu kaguangbo rathakdungse luthon lujiu, 
Khrista gu rathak siniu malinkhai mibo-e. 

10Palamra Tingwang niu masenbose Jesu Khrista niu kamkhai mide, paniu 
malod khat gasu papum pipad khai mibo siniu aliu mathiutu nuan gasu 
tingtheng leng masan khai mibo-e. 

11 Jehudi maigu singku hina naimachangna patien thiu-e khatdi rathakse 
kengjiu thiu-e; chiudi sibo rathakdung siniu wadaodi nuandungse luthon ngam 
makge. 

12Sichiudi Khrista niu nuanleng charathiu khai guijiu tingtheng leng wi-nkiubo 
ga pipadkhai-e, sichiu lujiu pase Tingwang ben majatlam ntaobam mide. 

13Sijengniu tuhoira Tingwang niu pagu mikre maidungtu paphipan pithiu khai 
makthen khuanjiu bamme. 

14Lon-gui pipad gasu kam masan khailujiu maidungtu paniu tingtheng pi-
witathui khai mide. 

15Sichiujiu Masanbo Hiupuina niudi aliu khuga pagu jengdin pikhai-e. 

16Rai-boga paniu din-e, “Wangkinbo tingmikga Iniu haibo ladriatse paliu khuga 
thiu khaira-e, chiujiu Rapiu niu din-e: agu tacheng-tajaise paliu lungchun-ga 
pikhai bine, khatdi paliu lungchun-ga raokhai bine.” 

17 Sichiujiu paniu din-e, “Iniu paliu nuanse khatdi paliugu kasabo 
tienkamdungse maningtao lanlakge.” 

18Haichiujiu paliu maodungse kuakkhai misai, nuan luthonra jengniu kalen 
pipadra pageng bamlan lak mide. 

Aliu Tingwang Khuga Manawang Sukhe. 
19Chiusai, asingna maidung yo, Jesu niu shaikhai bibo donniu Masan Thubo 
Bamga ngutraleng khenrang thiu mide. 

20Paniu papum pikhaijiu, chiubora zusungfaise lekhaijiu, kasanbo npui, 
karingbo npuise aliuleng lekhai nbamme. 

21Tingwang kyga aliugu kadibo singku khat bamme. 

22Sichiujiu aliuniu nchangbo lungchun siniu khatdi palingbo malum siniu, 
chiubora kamaobo maning gasu kam masanlubo lungchun siniu, khatdi 
masanbo duiniu khiulubo jengniu Tingwang khuga manawang sukhe. 

23Aliuniu dinpad mibo machun situ matipjiu thin bamkhe, palamra Tingwang 
gu ladriatse malum kabuibo-e. 

24Aliu khatniu khattu manang khaijiu, khatniu khattu lungsabo lenjiu, kawi 
kamra nkhajiu bamkhe. 

25Khangsia maidungniu kambambo kumjiu, aliu wang aruangbo saomi dukhe. 
Rapiu gu Tingmikse nawangdiang mide chiubo silujiu, aliu khatniu khattu 
nkiujiu kachu khaijiu bamkhe. 

26Palamra aliuniu kamajibose silubo sai nuanse tenlan lanjiu bamsai, nuan 
jengniu charathiu lanra bam sonta mide. 

27Sibosung wahina ruangga wangkinbo Ladjan situ, chiubora Tingwang tu 
mikre maidungtu kam maha rabogu mi situ pingjiu khuanrabo si-e! 

28Mai khatniu Mose gu Tacheng-tajaise piumakjiu pamaose mai khangnia 
khangsumniu silubo lamchap thiusai patuse lungsabo thiumakjiu kamshat 
mibo-e. 

29Chiusai Tingwang Nahpiu tu din masabam maise dechiu ralo? Tingwang 
ladriatniu nuantu khiu masan khaibotu wajeng simakbo maise saolo? Hiupuina 

gu lungsiattu din masa bambo maise saolo? Mainiu din silakbo lungpomse 
pariga wang rabo-e chiubo maningtao lulo. 

30Palamra, “Iniu chakhum ruine khatdi padam pilan rabo-e,” khatdi “Rapiu niu 
pamaidungtu ladjan thiurabo-e,” chiujiu dinbo aliuniu sibamme. 

31Ringjiu bambo Tingwang ben-ga kaokhaibo hai mai kapingbo gu-e! 

32Karaiga naliu khuga padmibose maningtaolo. Sibo tingmik lungga Tingwang 
gu nbiu naliu riga thaoben khaiboga naliu chariu khengsui khai mide, chiudi 
kasabo siniu naliutu pi ngamkhai makge. 

33Naliutu mathiu masuang gasu kam mangamjiu, kam masakhai mibo-e, 
sichiujiu naliuniu sibo damse dao macham lura kaden kami gu-e. 

34Sichiujiu kavangkyga wangbogu chariuse naliuniu padam lu ncham khai 
mide,khatdi naliugu mania pakhiangna sutluboga, naliu chun wikhai mide, 
palamra halan makrabo, wi-nkiubo maniase naliu khuga bamme chiubo 
naliuniu silude. 

35Sijengniu, naliu lungchun nkhinmi tulo, palamra nkhin makbo siniu kadibo 
tathuonse phungwangbo-e. 

36Tingwang maning kamra khatdi paniu ladriat khaibose daolura naliuniu 
khengsira pageng bamme. 

37Palamra, Masanbo ariakniu din-e: “Pawan poinakha bamkhai sai, wangrabo 
Rapiu se wangmi rabo-e; pase wangribo thiu lakge. 

38Tacheng-matipbo amaidungse, malumbo gasu ringlu rabo-e, chiudi paliu 
ruangga mai khatniu nkhin misai patuse Iniu kimlakge.” 

39Aliu hai masai nkhinjiu hamibo maidung makge, chiudi malumbo gasu ranlu 
maidung-e. 

Hebrewmai 11 

Malumbo 
1Malumbo chiubo hai aliuniu machunbo lamga nsi-siakbo si-e, khatdi aliuniu 
ngaomakbo lamga palingjiu sibo si-e. 

2Palamra malumbo hainiu karaiga lungkhai mibo maidungniu Tingwang gu 
suikhaibose daomibo-e. 

3 Kadihpiri hai Tingwang gu ladkengniu dam khai-e chiubo hai aliu malumbo 
gasu silubo-e, chiujiu ngao ngambose ngao makbo gasu damkhaibo-e. 

4 Malumbo pen gasu Abel niu Cain suang wi-nkiubo rathak mania Tingwang 
khuga pipadlu-e. Pagu malum pen gasu pahai tacheng-matipbo mai-e chiubo 
Tingwang niu suikhaibo-e; palamra Tingwang papum siakniu pagu 

kalendungse lukhai-e. Malumbo ganiu Abel shaimi tadi patu tuhoi katangbo din 
bambo-e. 

5 Malumbo ganiu Enoch hai kashaibo ngaomak tamibo-e. Chiudi, patu Tinggen 
lam lukhang mibo-e, sichiujiu mai khatniudi patuse daolu makge, palamra 
Tingwang niu patu lukhang mide. Masanbo ariak niu din-e, chiuboa Enoch tu 
lukhang makbo masuangga, Enoch niu Tingwang tu pikim khai-e. 

6Malumbo jaomakjiu mai khatniudi Tingwang tu pikim khai ngamlu lakge, 
palamra Tingwang khuga wangrabo mai siniu Tingwang bamme chiubo 
malumsiak rabo-e, sichiujiu patu phiu maitu tathuon pi-e chiubo malumsiak 
rabo-e. 

7 Malumbo ganiu Noah niu sailam wangrabose ngaomak tadi, Tingwang niu 
rukhaibo situ chiulu-e. Paniu Tingwang kadin piujiu maleese ruilujiu sibo lung 
gasu patu khatdi pakikhunmai maitu ranlude. Sijengniu kadihpiri haitu ladjan 
thiukhai bide, chiudi Noah niu, malumbo gasu tacheng matipbose Tingwang 
khugasu daolude. 

8 Tingwang niu ladriat khaibo ramga tadraleng Abraham tu kuboga Abraham 
niu malumbo ganiu suikhai-e. Delam tadralo chiubo simakjiu paniu pagu 
kadihse saokhai lujiu tadpad mibo-e. 

9Malumbo gasu Tingwang niu ladriat khaibo ramgase patu sangmai khat 
kumjiu lung khaide. Tingwang ladriat daolubo Isaac khatdi Jacob kumjiu padi 
mathenkyga lung-e. 

10Palamra Tingwang niu tingtheng leng kaphung donkhaibo riga thiukhaibo 
namdi situ Abraham niu khuan bamniu-e. 

11 Malumbo ganiu Abraham tanpao wangmi tadi khatdi Sarah papumsiak ngena 
lungngam lulak mijiu tadi, papiu khat thiulu-e. Tingwang gu ladriatse paniu 
malumbo-e. 

12Abraham niu palam khatga shaibo kum bamniu tadi papen gasu chakai 
chakikse tinggen ga chagandung kum khatdi duipui hugen-ga nbuiniang kum 
pariakse kengpad lubo-e. 

13 Haibo maidungse malumboga shaikhai kam mide. Tingwang niu ladriat 
khaibose paliu daolu makge, chiudi paliuniu kadiubo lamsu ngaolujiu paliutu 
lukhai-e, sichiujiu paliu hai sangmai kumjiu nbintad bambo-e chiubose paliuniu 
suikhai-e. 

14Haichiujiu paliuniu masanjiu paliu kadih leng phuijiu bambo-e chiubo 
madukhai-e. 

15Paliuniu saodiak mibo kadih lamga maningjiu bam makge; paliuniu 
maningjiu bamsai, paliu malanwang mira pawan daolu bamta lakge. 

16Sibosung paliuniu, ramgunbo sira wi-nkiubo namdi, tinggen namdi situ-e. 
Haijengniu, paliuniu Tingwang tu paliu Rawang-e chiujiu kuboga pa mangam 
makge, palamra paniu paliuleng namdi khat kaden khai bamme. 

17 Tingwang niu Abraham tu madiuboga, malumbo pen gasu Abraham niu 
panahpiu Isaac tu Tingwang khuga charathiu khai-e, Abraham leng Tingwang 
niu ladriat khaibo piu si-e, chiudi paniu panahpiu khatnakha tuse charathiu 
khaira suikhai-e. 

18Tingwang niu pakhuga din-e, “Iniu ladriat khai mibo nakai-nakikse Isaac 
khugasu nangniu daorabo-e.” 

19Tingwang niu Isaac tu kashaibo gasu piringsu khai ngamme chiubo Abraham 
malumme, sichiujiu, Abraham niu Isaac tu kashaibo gasu ringjiu daolu-e. 

20 Malumbo hainiu Isaac sailam Jacob nai Esau tu thoikhaira ladriat khai-e. 

21 Malumbo gasu Jacob niu Joseph nah kaniatu paniu shairabo masuangga 
thoikhai bi-e. Paniu pathun ton-ga mangiu lujiu Tingwang tu kahumme. 

22 Malumbo gasu Joseph niu shaimi rabo tingga, Israel mainiu Egypt kadih gasu 
tadmirabo lamga npaoboga, papumse dechiuralo chiubo ladtikhai lu-e. 

23 Malumbo gasu Mose pui-piuniu Mose tu manalubo sai chahiu sum bailu-e. 
Pase palun wibo nah khatle chiubo paliuniu ngaode, khatdi paliuniu chawanggu 
chamtantu ping makge. 

24 Malumbo siniu Mose tingkhang lujiu pase Pharaoh nahpuigu nahpiu-e chiubo 
suimi makge. 

25Pawan khat nuan ga aman khaibo sung, Tingwang maidungtu maluang lujiu 
chariu khengra paniu masen nkiu-e. 

26Egypt kadihgu chakhiu chalan suangra Messiah donniu charuat tiujiu chariu 
khengboniu wi-nkiu-e chiubo paniu maning khai-e, palamra pasai daorabo 
tathuon situ paniu phuijiu bamniu-e. 

27Malumbo Mose niu chawang lungpomtu pingmakjiu Egypt kadihtu saodiak 
lu-e. Ngaomakbo Tingwang tu ngaobo kumjiu paniu sailam mariwang lanra 
suikhai makge. 

28Malumbo siniu Israel mai nah naraitu Kashaibogu maza siniu kamshat makra 
Kenpadbo Ngee hai lingsu khai-e khatdi kamun hina riga tazaise kajin khaira 
chamtan pikhai-e. 

29 Malumbo donniu Israel mai Hengbo Duipui riga kasangbo kadihga kumjiu 
kenpadlu-e. Chiudi Egypt mainiu kenpadra kamboga paliu tura matentad mide. 

30 Malumbo penniu Israel mainiu Jericho karengse jeng chinnia tad magui 
khaiboga karengse pikao khai-e. 

31Ma-lumbo jengniu papum kajonpui Rahab tu Tingwang niu malum makbo 
mai ruangga kamshat khai makge. Palamra paniu Israel maigu chakhumpao 
maitu wijiu lukhaibi-e. 

32 Haibo riga Iniu dinkiulan rama? Gideon. Barak, Samson, Jephthah, David, 
Samuel, khatdi phaimiukakungmai lamga dinsuanra aleng pawan hamide. 

33Malumbo ganiu kadihpiri pabam hina chari thiuboga paliuniu ngamlu-e. 
Paliuniu majibose kamjiu Tingwang niu ladriat khaibose daolu-e. Paliuniu 
ndongqui mun khamlu-e. 

34Katanbo mitu kammid lujiu chahengniu bishat rabo gasu marenlu-e, Paliuse 
sonbam liutadi tankhang mi-e, paliuse chari thiuboga tanchang tan-e sichiujiu 
sangdiumai riphendungtu ngamlu-e. 

35Malumbo pen gasu maipuidungniu shaimibo paliu singnamaitu ringwang 
lanbo ngaolu-e. Khangsia mainiu khenrang thiubotu lukhai makjiu chiudi wi-
nkiubo ringting leng chariubo khengjiu shaikhai mide. 

36Khangsia maitu tanui thiujiu dap masa khai-e khatdi khangsia maitu ratlujiu 
kavangkyga khai-e. 

37Paliutu tatuniu rotle, khatdi nkhoiniu rom nia thiu khai-e, paliutu chahengniu 
bishat khai-e. Paliutu mily nai kami giu piben khaijiu kam mangamjiu khatdi 
kam mathadjiu kam masa khai-e. 

38Kadihpiri hai paliu lengra wiliang makge! Paliu hai sangmai kumjiu 
manamjiuga khatdi chakhao-chakhaga khatdi tulimkiga ron tadjiu lungkhai 
mide. 

39Paliuniu malumbo pen gasu haikumbo hinase paliuniu kamjiu lungkhai mide, 
chiudi paliuniu Tingwang gu ladriat sira ngaolu makge. 

40Palamra Tingwang niu aliuleng wi-nkiubo maningse kadenkhai mide. Pagu 
maning sira aliu jaojiu paliutu piwi tathui khaibi rabo si-e. 

Hebrewmai 12 

Aliu Piu Tingwang 
1Aliu lengra, jengdin thiumai kakengniu aliutu maguijiu bamme. Haichiusai 
aliutu ratman nbambo nuan gasu aliu paklura kamkhe, khatdi aliu masuangga 
bambo majubo tuse maning lujiu pak karen sukhe. 

2Paphibang gasu kaloibo tangjiu aliuniu malumjiu bambo Jesu tu aliu phuijiu 
bamkhe. Singchai jeng gasu paniu phutkhai makge. Sibosung nkiujiu 
wangkinbo chunwibo situ ngaolujiu singchai riga shairabotu marenmi makbo 
donniu, tuhoi pah Tingwang gu chawangbam majatlam ntaojiu bamme. 

3Paniu dechiu chariu khengkhai migulo chiubo maningtao khailo; paniu nuan 
phungmaigu marengbose dechiu khengkhai migulo! Sichiujiu naliu lungchun 
nkhinjiu phutmi tulo. 

4Palamra nuantu aphenjiu kamshat mirabo katang naliura khengkhai makge. 

5Tingwang niu naliutu panahpiu maitu kumjiu kathuat khaibo chamse naliuniu 
mangaimi jiuma? “Anah yo, Rapiu niu natu kam maji khaiboga nachun ngutlulo, 
khatdi paniu natu rukhaiboga nalung nkhinmi tulo. 

6Palamra Rapiu, paniu lungsabo mai hinatu kam maji khai-e, khatdi paniu 
panahpiu kumjiu lukhaimai hinatu rukhai bi-e.” 

7Naliugu chariubose papiuniu panahtu rukhaibo kumjiu khengbam sai, 
Tingwang niu naliutu panahmai kumjiu lukhai bambo-e. Palamra papiuniu 
rukhai makbo nah sao bamlo? 

8Sichiujiu naliutu panahpiudung kumjiu rukhaibo ha-e sai, naliuse 
panahpiudung siak makge chiudi chakhapui nahdung-e. 

9Aliutu kam majikhai bibo, aliu chamaina piu bamme, khatdi aliuniu paliutu 
chakhuang thiu-e. Sichiusai dejiukha nkiujiu, aliugu Hiupuina Piu kadin piujiu 
lungralo! 

10Aliugu chamaina piudungniu aliutu lungsabo jengniu pakak khatleng aliutu 
rukhai-e; chiudi Tingwang niu aliutu pagu masanbo dam lumachamra jengniu 
aliutu rukhaibo-e. 

11Aliutu rukhaibo wan-ga aliutu pi chunwi makjiu pichun sakhai-e. Sichiudi 
rujiu laddin kalu maise pasai agi-manaibo gu rasy, tacheng-matipbo ringtingse 
daolu-e. 

Ladtikhaibo Khatdi Rukhaibo 
12 Niumibo nabense khatdi pajeng hamibo natapuse khengsu lulo! 

13Majibo npui gase tadlulo, sichiujiu paphi tangmai siniu ngam makbo thiu 
makjiu chiudi wilura leng-e. 

14Mai hina khuga agi-manaibo thiu lujiu, khatdi masanjiu lunglulo, palamra 
haise jaomakjiu mai khatniudi Rapiu tu ngaolu lakge. 

15Tingwang gu lungsiat gasu nkhinmi makra mathing silulo. Mai khatniudi 
kakhabo men puaksujiu karabo tai thiumi makra kam lulo. 

16Hiupuina lunlungtu simakbo khatdi matun makbo Esau niu malod khat 
tatekleng naraibogu kalek lurabo damse jonmibo kummak rabo-e. 

17Naliuniu sibamme chiubora papiugu thoidam paniu luni lande, chiudi patuse 
hathon mide; palamra paniu kapjiu phiubam tadi palung lirabo wanse hamide. 

18Israel maidung khuga Sinai Luongga taobambo mi, tamiubo nai nchungbo, 
tingthung tingkai gasu wangkhai mibo kumjiu, naliu khugara wangtang makha-
e. 

19Siga make marabo khuan nai chakhuan katanbose chiukhaiboga, chiukhai 
lumai siniu kakibo ladkeng chiulan makra kheng-e. 

20Palamra chamtan siniu, “Chakhao khat kumboniu maluang situ niatang 
khaisai, tatu niu phenshat mirabo-e,” chiu dinbo chamtanse paliuniu chiu ngam 
makge. 

21Sise mai phuipingbo lamga Mose niu din-e, “I pingbo donniu masandung-
dung mide!” 

22Sibosung, naliura Zion Luongga khatdi ringjiu bambo Tingwang namdi, 
tinggen Jerusalem ga, khatdi mazadung sang-sang ruangga wangbam mide. 

23Naliura tinggen lam tazan raokhai nbambo, Tingwang gu naraibo 
nahpiudunggu chunwibo madui gase wangbam mide. Mai hinatu ladjan 
thiurabo Tingwang khuga khatdi kawimai hiupuina siniu maidungtu pitathui 
khaibo gase naliura wangbam mide. 

24Naliura Abel zainiu ladriat thiukhaibo suang wi-nkiubo, chiubora ladriat 
kasan kamkhaijiu tazai kajin khai birabo Jesu khuga wangbam mide. 

25 Chiusai ningting silulo; khatdi din bambo pakhuan situ lukhai makbo thiu 
tulo. Tingwang cham kadihpiriga din khaibo situ nkingkhai nimakbo maise 
marenlu makge. Tinggen lamsu din bambo situ lukhai maksai, aliuniu dechiujiu 
marensi luralo! 

26Sibo wan-ga pakhuan siniu kadihpiritu kam malai khai rabo-e, chiudi tuhoira 
paniu ladriat thiukhai-e, “Iniu kadihpiri ronnatu makjiu tinggen tudi kam 
malaikhai lanrabo-e.” 

27“Lanrabo-e” chiubo ladkeng siniu malajiu lenkhaibo sira damkhai mibo 
maniase kam kachakhai lujiu luthonmi rabo-e, chiusai malailan makrabo 
maniase bammi rabo-e chiubo-e. 

28Sichiusai, aliu thuonkiujiu bamkhe, palamra malailan makbo Tingwang 
kadihse aliuniu daolude. Aliuniu thuonkiubo jaojiu khatdi Tingwang tu pikim 
khai lura chakhuang thiubo nai pingbo siniu kahumkhe; 

29palamra aliu Rawang haira palingjiu kam mahami rabo mi si-e. 

Hebrewmai 13 

Dechiujiu Tingwang Tu Pikimkhai Ralo 
1Khristian singnamai kumjiu khatniu khattu lungsajiu bamlo. 

2Sangmaitu nakyga wijiu lukhaira maningtao lulo. Sichiu kambo gasu 
khangsianiu simak dakjiu mazadungtu lukhaijiu bamniu-e. 

3Kavangkyga bammaitu nangdi paliutu maluang bambo kumjiu maningtao 
khailo. Chariu khengjiu bammai tudi paliu kumjiu nangdi chariu kheng macham 
bambo maningtao khailo. 

4Magiangbo haitu mai hinaniu chakhuang thiu rabo-e, khatdi panao pakinaniu 
khat khat khuga matipjiu bamsi rabo-e. Npui-npiu lamga katania maitu khatdi 
kamakha maitu Tingwang niu ladjan thiurabo-e. 

5 Naliu lunlungga rangkangtu masenbo gasu maren lulo, sichiujiu naliugu 
kabambo siniu kimbo thiulo. Palamra Tingwang niu din-e, “Iniu natu wadaodi 
phutkhai lakge; Iniu natu wadaodi thonmi lakge.” 

6Sichiusai aliuniu hujiu dinkhe, “Rapiu hai atu nkhapao-e, Iniu pingra ha-e. 
Saoniu atu degu kamralo?” 

7Karaigasu naliu khuga Tingwang cham dinkhai mibo jupaodungtu 
maningtaolo. Paliuniu dechiujiu lungkhai milo, khatdi shaikhai milo, chiubo 
paliu malumse ali lulo. 

8Jesu Khrista haira ndanai, thainai khatdi tingthengjiu kali makge. 

9Katam-tambo rachenggu katikhai siniu naliutu majibo npui gasu jumaomi 
tulo. Katiu kasakbogu tacheng majaibo siniu makjiu, Tingwang lungsiat 
khugasu pumtan daobo siniu wi-e; katiu-kasakgu tacheng majaibo siniu wadi 
genglu lakge. 

10Jehudi maigu rathak bamga mawabammai siniu aliugu rathak bamga 
kadkhaibo rathak maniase tiubui makge. 

11Jehudi maigu Dibo Singku siniu, nuan jengniu tazaise Masan Thubo Bamga 
phungwang-e, chiudi khaoring pum sira kareng lenlam rumibo-e. 

12Sise kumjiu Jesu niudi pazainiu maidungtu nuan gasu khiu masan lura namdi 
lenlam shaikhai mide. 

13Chiusai aliu Rapiu khuga, namdi lenlam jontad sukhe khatdi pagu mangambo 
damse lu machamkhe. 

14Kadihriga tingthengjiu lungrabo namdi aliuleng ha-e; wangrabo namdi situ 
aliuniu phuijiu bambo-e. 

15Sijengniu, aliu pawan machang Tingwang tu Jesu pen gasu thuonkiujiu 
bamkhe, sise aliu munniu patu Rapiu si-e chiujiu din madubo si-e. 

16Kawibo kamjiu khatdi khatniu khattu nkha khaibose mangai mane, palamra 
haikumbo siniu Tingwang tu pikim khaibo rathak si-e. 

17Naliugu jupaodung kadin piulo, khatdi paliugu chamtan majailo. Palamra 
Tingwang khuga paliu ngamkam lamga pirabo jengniu, paliu mathak makjiu 
naliutu akhejiu bamme. Naliuniu paliu kadin piusai paliu ngamse chunwijiu 
kamrabo-e; sichiu maksai paliu chunsajiu kamrabo-e, sichiusai siseniu naliu 
khuga wadi geng lakge. 

18Aliuleng kakheng thiu khaijiu bamlo. Aliu lungchun masan bamme chiubo 
aliuniu simasan bamme, palamra aliuniu naliutu majibose pawan machangna 
pikam khai ni-e. 

19Sichiujiu Tingwang niu atu naliu khuga langwang khaira naliu chun ngutjiu 
kakheng thiubamra Iniu naliu khuga kheng khaibo-e. 

Kanambo Rathoi 
20-21Dibo Milykhuanpao, aliu Rapiu Jesu tu kashaibo gasu piringsu khaibo 
Tingwang siniu tingthenggu chamriatse madan diangkhai mide. Agi-manaibo 
Tingwang siniu Jesu Khrista pen-gasu, paniu machunbo saisuijiu naliuleng 
kagengbo hina kamlura pikhaibo thiu milo. Khrista khuga tingtheng 
tingthengjiu paken kadibo thiu milo! Amen. 

Munkom Khaibo Ladkeng 
22Kachukhaibo cham dunnakha raokhaibo agu chamlen haise asingnamai 
naliuniu nking mawi khaira Iniu khengbo-e. 

23Aliu singnapiu Timothy hai kavangky gasu npad mide chiubo Iniu naliu khuga 
pisikhai ni-e. Paniu wangmaji sai, Iniu wangbo tingga patu maluang lujiu 
wangrabo-e. 

24Aliuniu kanui khaibo cham hai naliutu jupaodung mathiu khuga khatdi 
Tingwang maidung hina khuga paokhai bilo. Italy ga bambo singnamai niudi 
paliu gu kanuicham paokhai-e. 

25Tingwang lungsiat siniu naliu mathiutu maluang khaibo thiu milo. 

James 

James 1 

1 Tingwang khatdi Rapiu Jesu Khrista vangpiu James niu, kadihpiriga lung mara 
tadmi maidung hinatu kahum khai-e. 

Malumbo Nai Ningting 
2-3Singnamai yo, naliu khuga madiubo pajat hina hai wangsai naliu sanwi-e chiu 
maning lulo, palamra naliugu malumbo siniu haikumbo madiubo hinatu ngam 
luboga, pumtanse wangbo-e. 

4Sichiujiu naliugu khengsibo siniu pi kaomi makra phui lulo, sichiusai 
wakhatnadi tangmakbo thiumakjiu tathui lubui-e. 

5Sichiujiu mai khat kumboniu ningting tang maksai, mai hinatu pikhai sibo 
khatdi paochali makjiu pikhaibo Tingwang khuga khenglulo, chiusai patu 
pikhai bine, 

6Chiudi nangniu khengbo tingga malum masa makjiu, malum siakjiu khenglulo, 
delosai malum masabo sira tingkainiu hunkhang hunkiujiu bambo duiliu tah 
kumbo-e. 

7Sikumbo mai siniu Rapiu khugasu wakhatnadi ngaolura agun tulo. 

8Palung chun nia phungbo para palung nchang mak mai-e. 

Kaleksamai Nai Kalekwimai 
9Khristian mai kaleksamai situ Tingwang niu jukhang khai biboga chunwi lulo, 

10sichiujiu Khristian kalekwimai situ Tingwang niu jukiukhai biboga chunwi 
lulo. Palamra kalek wibose charapen kumjiu kuimi rabo-e. 

11Naimik tankhangjiu tingthiu suboga, chapiubuan situ phu agui mijiu, papense 
nkai mi-e sikumjiu kalek wimaidi paliu lai padjiu matan kinbo sidi hami rabo-
e. 

Madiubo Nai Kahiambo 
12Kamadiuboga kaomi makjiu khenglu maise padon wi-e, palamra patu 
madiubose ngamlu misai, Tingwang niu patu lungsa maitu ladriat khai nbambo 
ringbo tathuonse paniu daorabo-e. 

13Aliu khuga kahiambo wangboga, ‘Tingwang niu aliutu hiambo-e’ chiujiu din 
tulo, palamra Tingwang niu mai khattudi kasaboga hiamkhai makge, 

14Chiudi aliuniu wakhat masenbo gasu jupad miboga khatdi aliugu kasabo 
lungchun siniu aliutu hiamlubo-e. 

15Sichiujiu kasabo lungchun siniu pawon phungmiboga nuan mana padle, 
khatdi nuan siniu dikhangboga kashaibo padle. 

16Lungsabo singnamaidung, naliutu pijiu sonmi tulo. 

17Kawibo kalen khatdi tathuibo kalen hina tinggen lamsu kiubo-e; haise tinggen 
nbiutu Dampao, kalimakbo Tingwang maksai tamiu lanmakbo pakhu gasu 
wangbo-e. 

18Paniu aliutu pagu gandam ruangga raithubo rasy thiulu raleng pagu majibo 
ladkeng siniu pamaning saisuijiu aliutu damwangbo-e. 

Chiubo Nai Kambo 
19Singna kakung maidung yo, mai hina nking silo, chiudi chalad dinnuang mane, 
khatdi chalung pomnuang mane chiubo hai maningtaolo. 

20Palamra chamai lungpom siniu tacheng matipbo Tingwang chunning kamlu 
makge. 

21Sijengniu masan kamakbo lunlung khatdi kasabo nkhai-rili hina phut milo. 
Naliutu ranlura, naliu lungchun-ga paniu lingkhai mibo ladkeng situ lukhai lujiu 
Tingwang khuga wanglulo. 

22Naliuniu chalad situ ka-nkingbo mai thiu makjiu, kakam maise thiu lulo. 

23Delosai mai khatniu tacham chiulujiu tatiense tenmak saira chahiubungga 
paronna pazu kaphuibose kumbo-e. 

24Paronna pazu phuikhai lujiu tadpad miboga mangai mibose kumbo-e. 

25Chiudi nangniu maidungtu khenrang thiukhai ngambo tacheng-tajai situ 
phuilujiu, khatdi nking lujiu mangai makjiu, tatien thiusai nangniu kambo 
hinaga Tingwang niu thoikhai birabo-e. 

26Nangniu, naronna nacheng matip-e chiu maning jiuma? Nangniu naleetu 
thinman ngam maksai nacheng matipbose mathakubo-e, khatdi naronna natu 
sonmibo-e. 

27Papiu Tingwang suangga masanbo khatdi nchangbo racheng sira: kami-
magentu paliu magenthakga phuikhai sibo khatdi kadihpirigu kasabo lunlung 
gasu paronna maren lubo si-e. 

James 2 

Chamiu-Mareng Thiubo Lamga Rukhaibo 
1Singnamai yo, naliuniu paken dibo Rapiu, Jesu Khrista situ malumbo donniu, 
chamai zu phuijiu chamiu-mareng thiumi tulo. 

2Wakhat kamjiu kalekwibo mai khatniu naliu ruangga kachia njungkhap khailu, 
papuan kawibo piulujiu wang-e, khatdi kaleksabo mai khatniu pafai pani 
kasabo khailujiu wangsai, 

3naliuniu pafai pani kawi piubo situ chakhuang thiujiu, “Haiga ntao khailo,” 
khatdi kaleksabo piu situ “Nangra siga chaplo, maksai nangra kadihga, aphi 
mungga ntaolo” chiujiu dinsai, 

4naliura chamai zu phuijiu kasabo lungchun siniu ladjan thiu mibo-e. 

5Singna kakungmai yo, nking khailo. Haibo kadihpirigu kaleksa maitu 
malumboga, khatdi patu lungsamaitu pikhaira ladriat thiukhai mibo wangdihse 
daora Tingwang niu kadakhai mibo-e. 

6Chiudi naliura kaleksa maitu chakhuang thiu makge, chiudi naliutu ladjan 
thiura leng kalekwimai situ naliuniu chakhuang thiu-e. 

7Paliura naliutu chakhuang thiukhaibo zan pikhai mibo situ din masakhai 
raleng-e. 

8 Masanbo ariakga, “Nangniu nakining maitu napum kumjiu lungsa lulo” chiubo 
Wangdihgu tacheng-tajaise nangniu majai lusai majibose nangniu kambo-e. 

9Chiudi nangniu tazu phuilujiu chamiu-mareng thiu misai kamaoboga 
kaokhaijiu, Tacheng-tajai situ kampangjiu nuan kam mibo-e. 

10Mai khatniu Tacheng-tajai pakhiangna majai lujiu kengkhat majai maksai 
pakhiangna maomibo-e. 

11Palamra “Mainao kiu mane,” khatdi “Maitu gi mane,” chiu dinbose khang 
khatniu-e, sichiusai nangniu mainao kiumakdi, nangniu maitu kamshat misai, 
tacheng-tajaise kampang mibo-e. 

12Khenrang thiubo gasu ladjan thiura mai kumjiu, naliuniu chalad ronna din 
makjiu changamdi kam lulo. 

13Palamra lungsakhai makmai situ Tingwang lungsiat siniu ladjan thiune, 
sichiujiu lungsiat siniu ladjan situ ngamlubo-e. 

Malumbo Nai Ngamkam 
14Asingnamai yo, mai khatniu pagu malum bamme, chiudi pagu tienkam jao 
maksai, sise nde kagengbo bamjiulo? Pagu malum siniu patu kalanlu buima? 

15Naliu singnamai maksai naliu tanpuimai khatniu papumruang, maluad khat 
tatekdi hajiu bamsai, 

16naliuniu wadi gengrabo pikhai mak lujiu, “Tingwang niu natu thoikhai bilo! 
Wijiu bamlo, tiu magiujiu bamlo!” chiu dinsai pageng degu bamlo? 

17Sikumjiu malumbo haidi tatien jaomaksai kashaibo-e. 

18Khangsia mainiu “Mai khatra pagu malum bamme, mai khatniu pagu tienkam 
bamme,” chiu dinsai, Iniu paokakne, “Tatien jao makjiu pagu malumbose lenlo, 
Iniu agu malumbose tienkam jaojiu lenkhai bine.” 

19Tingwang ra khatnakha ronna-e chiubo nang malum ma? Nangniu 
malumbose wi-e, haise rasadungdi malumjiu khatdi pingjiu kakhutrai-rai 
bamme. 

20Kapangbo nang yo, malumbo tienkam habo sira mathakubo-e chiubo 
simakma? 

21Aliu piu Abraham tu dechiujiu Tingwang khuga kam majikhai bilo? Paniu 
panah Isaac tu kadkhaibo gasu-e. 

22Nang ngao makjiu ma? Pagu malumbo nai pagu tienkamse khatle, sichiujiu 
pagu tienkam gasu malumbo situ pi tathui khaibo-e. 

23“Sichiujiu Abraham niu Tingwang tu malumme, sijengniu patu tacheng 
matipbo mai kukhai mibo-e,” khatdi pahai Tingwang ka-e chiujiu Masanbo 
ariakga din bambose majibo-e. 

24Aliugu malum ronna makjiu aliugu tienkam gasu Tingwang khuga kam maji 
khai-e chiubo naliuniu sibamme. 

25 Sikumjiu papum kajonpui Rahab niudi kamkhai mibo-e. Paniu Israel maigu 
chakhumpao kaniatu lukhai lujiu katambo npui gasu langkhai mibo, pagu 
tienkam jengniu patuse Tingwang khuga kam majikhai mibo-e. 

26Delosai Hiupuina jaomakbo pumse kashaibo kumjiu, tatien jaomaksai 
malumbose kashaibo-e. 

James 3 

Aleetu Kham Raleng 
1Asingnamai yo, maidungtu suang aliutu ladjan thiu nkiudiang rabo-e chiubo 
silujiu katipao thiuni tulo. 

2Aliu mathiu maokamjiu bambo-e. Chiudi mai khatniu palad gase maomaksai 
pase witathuibo-e, paniu papum pakhiangna tudi khamlu bui-e. 

3Aliuniu chaqon mun ratman lujiu patu aliu chuningga, aliuniu pitad khai nibo 
bam hinaga pitad khai lu-e, 

4Maksai malee haitu tingthung katanbo gasu huntadmi makra aliuniu malee 
rambotang poi siniu ram mari lubui-e. 

5Sikumjiu alee hai apum gen-ga wania siamthubo khatle, chiudi hainiu 
chaliangbo chamkang dinbo-e. Phuilo, mitikang poi khatniu mariu kadibo situ 
rumibo situ makum khailo! 

6Sikumjiu aliu lee hai chami kumbo-e. Haise aliu pumgen-ga kasabo hinagu 
phibang si-e. Paniu aliu pum pakhiang natu kam tania khaibo-e, aliu ringting 
haitu chami jaiga haisiniu thonkhaibo-e. 

7Delosai chamaina aliuniu khaorui-khouna, thingnadung khatdi paganiu 
tonkinbo hina khatdi duipuiga bambo hina tudi kam agiu lujiu bambo-e. 

8Chiudi mai khatniudi chalee tura khamnam lumakge. Sise khamsi lakbo 
kasabo khatle, khatdi haiga shairabo karabo tainiu phui bamme. 

9Aliuniu haise thin lujiu aliu Piu khatdi aliu Rapiu tu thuon-e, khatdi haise 
thinlujiu aliu kamai, Tingwang lunlungga damkhai bambo maitu siang-e. 

10Chamun ganiu thuonbodi, siangbodi padle. Singnamaidung yo, haise kammak 
rabo-e! 

11Duipin khat gasu kawibo dui nai kakhabo dui padmakge. 

12Singnamai yo, ndutbang ganiu takisy, maksai mumsibang ganiu ndutsy masi 
makge. Kasabo duipin ganiu kawibo dui luangpad makge. 

Kulamsu Wangbo Ningting 
13Naliu ruangga ningtingbo khatdi wasibo mai bamma? Nagu tasi nai ningting 
situ nagu lunlung kawibo nai manuanbo ngamkam siniu lenrabo-e. 

14Chiudi naliu lungchun gasu maitu manmabo, maning masabo, khatdi lengsibo 
bamsai, naliu ningtingga nuan tenjiu chaliangmi tulo. 

15Sikumbo ningtingra kulamsu wangbo makge, chiudi sise kadihpiri gu-e, sise 
chamipumgu chara kasabo lungchun-e. 

16Palamra maitu manmabo khatdi lengsiboga, chuncham makbo khatdi kasabo 
hina bamme. 

17Chiudi kulamniu wangbo ningting sira raiboga masanbo, sibosai agi-manaibo, 
lung manuanbo, chaka thiubo, lungsasibo, kawi kamkhaibo si-e, haiga chamiu-
mareng thiubo nai wasao thiubo ha-e. 

18Kawibose agi-manaibo kam mainiu agi-manaiboga lingkhaibo gasu padbo 
rasy si-e. 

James 4 

Kadihtu Chaka Thiubo 
1Delamsu naliu khuga n-gi athaobo padjiulo? Haikumbo hinase naliuniu wa 
changinbo khatdi naliugu matha-malabo gasu padbo makma? 

2Naliuniu tiu makeng ni-e, chiudi naliugu ha-e; naliuniu maitu kamshatra rang-
e, manma-e chiudi naliuniu daolu makge; naliu n-gi athao-e khatdi chari thiu-e. 
Naliu khuga wa ha-e, palamra Tingwang khuga naliuniu kheng makbo donniu-
e. 

3Naliuniu kheng-e chiudi daolu makge, palamra matha malaboga kam maha 
mirabo situ kheng-e. 

4Malumbui kamakmai yo, kadih haitu chaka thiuboniu Tingwang gu mikre 
thiubo-e, chiubo naliu simak jiuma? Siniu mai khatniu kadih haitu chaka thiuni-
e sai paronna patu Tingwang gu mikremai thiu mibo-e. 

5Masanbo ariakniu dinbo hai maji makge chiujiu maning jiuma? “Tingwang niu 
aliu khuga pikhaibo Hiupuina jengniu palung thiujiu bamme.” 

6Chiudi paniu pikhaibo lungsiatse sibo lungthad suang nkiu-e. Siniu Masanbo 
ariakniu din-e, “Tingwang niu chaliangbotu suimakge, chiudi lung manon maitu 
lungsa khai-e.” 

7Sijengniu Tingwang khuga naronna pikhai lulo, khatdi Satan situ asun lulo, 
chiusai pah naliu khugasu pakmi rabo-e. 

8Tingwang khuga mana wanglo; chiusai padi naliu khuga manawang khai bine. 
Naliu nuan phungmaidung, naliu ben kam masan lulo! Sichiujiu wasao thiumai, 
naliu lungchun kam masan lulo! 

9Naliu chun sajiu kaplulo, naliu nuijiu bambo gasu kaplulo. 

10Rapiu masuangga naliu ronna lung manon lulo, chiusai paniu naliutu kam 
madikhai bine. 

Singnamaitu Ladjan Thiuboga Rukhaibo 
11Singnamai yo, naliu khat khattu khan tulo. Naliuniu naliu singnamaitu 
khansai, khatdi ladjan thiusai, naliuniu Tacheng-tajai situ khan mibo-e khatdi 
ladjan thiu mibo-e. Sichiujiu nangniu Tacheng-tajaitu majai makbo-e,khatdi 
haisitu kammao mibo-e. 

12Tingwang paronna Tacheng-tajai pikhaipao khatdi ladjan pao-e. Paniu kam 
masa ngamme khatdi kalan khai ngamme. Chiusai nakamaitu ladjan thiubo 
nang saolo? 

Chaliang Makra Rukhaibo 
13 Kinglo, naliuniu haichiu din-e, “Aliu thainai maksai sonnai namdi khatga 
tadlujiu takum khat siga bamjiu chali-chala kawibo phiulujiu rangkang 
kengkha makhuanlu rabo-e.” 

14Naliu ringtingga sonnai degu padralo chiubo naliuniu simakge! Naliu ringting 
hai malod khat mikha kapadbo kumjiu, malod khat ngaokhai lujiu hanuangmi 
rabo-e. 

15Siniu “Rapiu chunsai aliu ringbam lujiu haise maksai uise kamne,” chiujiu din 
rabo-e. 

16Chiudi tuhoi naliu wasao thiujiu chaliang bamme, sikumbo hina sira 
kamaobo-e. 

17Sijengniu, aliuniu wa kawibo silujiu kam maksai, sise nuan-e. 



2139 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

James 5 

Kalekwi Maitu Rukhaibo 
1Tuhoi naliu kakhiumai yo, akhuan king khailo! Naliu khuga wangkinbo 
chariubo magenthak jengniu kapjiu achung lulo. 

2Naliugu chakhiu-chalanse maren kam mide, khatdi naliu fai-nidungse 
pakhaoniu tiukam mide. 

3Naliugu kachia rangkangse mathuniu tiuloi mide, khatdi sibo mathu siniu 
naliugu jengdin thiune, khatdi naliu tiatu chami kumjiu rusune. Naliuniu haise 
kanambo tingmik leng makhuan khai nbambo-e. 

4Phuilo, naliuniu naliu lu mengmai phijeng pimakge. Paliu lung makjiu 
thubambo haitu nkinglo. Naliu lu gemainiu kapbo khuanse Ngamkamkambo 
Rapiu Tingwang kuon-ga chiuwang tang mide. 

5Naliuniu haibo kadihpiriga naliu-chun, naliu-ni thiujiu lung amansai bamme. 
Chiudi sise naliutu kamshat rabo tingmik leng makuatjiu bambo-e. 

6Naliuniu pamao hamaitu ladjan thiujiu kamshat mide, siga paliuniu naliutu 
kham makge. 

Ginsibo Nai Kakheng Thiubo 
7Siniu singnamai yo, Rapiu wanglan makthen naliu ginsijiu bamlulo. Phuilo! 
Tatien katen mainiu paluga miusy atiatra jengniu tingriu khairatu agunjiu 
khuanbambo kumbo-e. Paliuniu chariuting, tatuntingtu khuanjiu bambo-e. 

8Naliudi ginsijiu bamlulo. Naliu lung matipjiu bamlo; palamra Rapiu tingmikse 
nawang mide. 

9Singnamai yo, naliutu Tingwang niu ladjan thiu makra, khat-khattu khan tulo. 
Phuilo, ladjanpaose kamun-ga chapjiu bamme. 

10Singnamai yo, phaimiukakung maidungniu Rapiu zan thinjiu, chariu 
magenthiu khengkhai mibose naliudi ali lulo. 

11Phuilo, sichiujiu khenglu maitu aliuniu donwi mai-e chiujiu ku-e. Sichiujiu Job 
niu khengkhai mibo thadse naliuniu sibamme, kanamboga Rapiu niu patu 
dechiujiu pikhai bilo chiubo naliu si-e. Palamra Rapiu haira lungsabo nai 
nkhakhai sibo piu-e. 

12 Nkiuthubo siniu singnamai yo, Tingwang niu naliutu ladjan thiumakra 
jengniu, wadaodi tinggen kadihtu din dengjiu tasiang siangmi tulo. Chiudi maji-
e sai maji-e; maksai maji makge sai maji makge, chiu lulo. 

13Naliu ruangga mai khat kumbo magenthiu chariubo bamma? Patu pijiu 
kakheng thiu lulo. Mai khat kumbo pachun wijiu bamma? Patu pijiu thuonbo lui 
thiululo. 

14Mai khat kumbo thiuniujiu bamma? Patu pijiu phumlinggu katingmaitu 
kulujiu Rapiu zan ganiu wasa manuk khaijiu kakheng pithiu khailo. 

15Sichiusai malumjiu khengbo jengniu, thiuniu bambo patudi Rapiu niu wikhai 
bine, paniu nuan kamkhai mibo sidi kuakkhai bine. 

16Sijengniu naliu thiuniu makra khat khat khuga naliu maomeng dinpad lulo, 
khatdi khat khat jengniu kheng lulo. Tacheng matipmainiu kakheng thiubora 
tanchang tanbo-e, palamra siga Tingwang niu tatien thiukhai-e. 

17Elijah haidi aliu kumjiu chamai khatle, chiudi paniu pachun ngutjiu tingriu 
makra kakheng thiuboga, tingkum sum chahiu charuk tingriu tamibo-e. 

18Paniu kakheng thiukhai lanboga, tingriukiu lande, sichiujiu kadihpiriniu pasy 
masi lande. 

19Singnamai yo, naliu ruangga khangsia mainiu kamajibotu marijiu bambo gasu 
mai khatniu puiwang lan lusai, 

20paniu npui maojiu nuan ga kaokhaimi maitu kalan lubose, paniu shaimibo 
Hiupuina situ juringkhai mibo-e, sichiujiu nuandung kakeng khatu kuak khai 
lubo-e chiubo maningtao lulo. 

1 Peter 

1 Peter 1 

1Jesu Khrista gu ladlangtadbo Peter khugasu: Tingwang niu kadalumai, Pontus, 
Galatia, Kappadocia, Asia khatdi Bithynia kadihga lung maratad mibo maidung 
khuga. 

2Papiu Tingwang niu machunbo saisuijiu khatdi, pagu Hiupuina siniu kam 
masan khai lujiu, Jesu Khrista zai siniu khiu masan lujiu pagu kadin piura 
naliutu kadakhai mibo-e. Lungsiat nai agi-manaibo siniu naliu khuga phuijiu 
bamlo. 

Ringjiu Bambo Agun 
3Aliu Rapiu Jesu Khrista Piu, Tingwang tu aliuniu thuonkhe! Palamra pagu 
lungsiat kadi jengniu paniu Jesu Khrista tu kashaibo gasu piringsu khai lanjiu 
aliuleng kasanbo ringting pikhai bide. Haisiniu aliuleng karingbo agun pikhai-
e. 

4Sijengniu Tingwang niu pamaidungtu pikhai rabo thoidam lungwatse aliuniu 
lura phuijiu bamme. Sidungse paniu tinggen dihga, halan lakbo, salan lakbo 
khatdi kuilan lakbo gase naliuleng kadenkhai bamme. 

5Sidungse, malumbo pen gasu khuanbam mai, khatdi Tingwang pumtan gasu, 
juringbotu kanambo wan tangjiu kadenjiu bammai naliuleng-e. 

6Tuhoi pakak khat chariu magenthiujiu naliuniu khengbambo jengniu naliu 
chunsajiu bamdi, haibo jengniu naliu chun wilulo. 

7Sidung siniu kambo sira naliugu malumbose pachangsiakge chiubo silura 
leng-e. Hamirabo kachiatu tangbo chaminiu madiu-e. Sijengniu kachia suang 
kungbo naliugu malumbo situdi khenglura madiu rabo-e; sichiusai Jesu Khrista 
tu madurabo Tingmik gase naliuniu thuon kiubo, paken-pangam dibo khatdi 
chakhuang thiubose daorabo-e. 

8Naliuniu patu ngaokhai mak tadi, naliuniu patu lungsa-e, naliuniu patu tuhoi 
ngaomak tadi naliuniu patu malumme. Sijengniu chaladniu dinsi lulakbo 
chunwi-matha malabo siniu phuijiu bambo-e. 

9Palamra naliuniu patu malum bambose, naliu hiunaleng juringbo daorabo-e. 

10Haibogu juringbo jengniu phaimiukakungdung phiu mawijiu phiu khai mibo-
e, khatdi matad mawikhai mibo-e; sichiujiu naliutu pikhai rabo Tingwang gu 
kalen lamga paliuniu din masuang mibo-e. 

11Paliuniu pawanse dedao ralo khatdi dechiu wangralo chiubo sira matan khai 
kamigu-e. Paliu khuga bambo Khrista Hiupuina siniu pawan situ siojiu Khrista 
niu magenthiu khengrabo khatdi paken-pangam dibo siniu suiwang rabotu din 
masuang khai mibo-e. 

12Tingwang niu sibo phaimiukakungdung khuga lenkhai mibose paliuleng 
gengra makge, chiudi tinggen lamsu langwangbo Masanbo Hiupuina pumtan 
pen gasu Kawicham paoron maidungniu dinbo, tuhoi chiubambo hai naliuleng-
e. Haidungse mazadung siniudi sinijiu bambo si-e. 

Masanjiu Lungraleng Kubo 
13Sijengniu changamse kam raleng naliu lungchun kadenjiu bamlo. Jesu Khrista 
tu madu khaiboga naliuleng pikhai rabo thoidam situ malumsiak lujiu kaden 
bamlo. 

14Naliuniu wa simakbo tingga machun kinbo lungchun siniu makjiu Tingwang 
kadin piululo. 

15Sibosung, naliutu kukhaibo Tingwang se masanbo kumjiu, naliuniu kambo 
hinaga masan lulo. 

16Masanbo ariak niu din-e, “Masan lulo palamra Ira masanbo-e.” 

17Mai hinaniu kamkhai mibo saisuijiu, chamiu-mareng thiu makbo ladjanpao 
Tingwang khuga kakheng thiubo tingga, naliuniu patu Apiu chiujiu ku-e; 
sijengniu haibo kadihriga lungbam then patu pingjiu lunglulo. 

18Palamra naliu pao-pehmai khugasu phungwangbo pageng kahabo lunlung 
gasu, naliutu khipad khaira paman pimide chiubo naliuniu sibamme. Haise 
kachia rangkang kumjiu hamirabo siniu makge, 

19haise paman kungbo pajam para habo milypoi kumbo, Khrista gu rathak 
siniu-e. 

20Tingwang niu patuse kadihpiri dammak gasu kadakhai mibo-e, sichiujiu naliu 
jengniu kanambo tingmikdung haiga madukhai bibo-e. 

21Papen gasu naliuniu Tingwang tu malum lude, sichiujiu patuse kashaibo gasu 
piringsu khaijiu paken pangam dibose patu pikhai mide; sichiujiu naliugu 
malumbo nai ramgunbose Tingwang khuga matipjiu bambo-e. 

22Tuhoira majiboga naliuniu kadin piubo jengniu naliu ronna kam masanlujiu 
naliu singnamaidungtu pachang siakjiu lungsa lude, siniu naliu lungchun 
pakhiangna ngutjiu khat khattu lungsa lulo. 

23Palamra ringjiu bambo khatdi tingtheng ringbo Tingwang ladkeng siniu, 
halanbo makjiu, halan lakbo pui-piu khat nahdung kumjiu naliu mana kasan 
lude. 

24Masanbo ariak niu dinbo kumjiu, “Mai hinase chapiuniw kumbo-e, paliu 
kendise nkan rapen kumbo-e. Chapiuniu siniu ntangmi-e, khatdi charapense 
kuimi-e. 

25Chiudi Rapiu ladkeng sira tingthengjiu bam rabo-e.” Haibo ladkengse naliu 
khuga dinkhai mibo Kawicham si-e. 

1 Peter 2 

Ringbambo Tukang Khatdi Masanbo Jat 
1Sijengniu, kasabo hina gasu naliu ronna mari lulo; kalik talo, chaliang talo, 
manma talo, maitu din masabo cham dintalo, 

2Ngenadung kumjiu, hiupuina gu ndui situ masenjiu bamlo, sise naliuniu sakjiu 
bamsai dikhangjiu ranlubose daolune. 

3Masanbo ariakniu dinbo kumjiu, “Rapiu hai dejiuga lungsa silo chiubo naliu 
pumsiakniu silude.” 

4Maidungniu pageng ha-e chiujiu thonmibo, chiudi Tingwang niu paman 
kungbo leng kadalubo ringjiu bambo tukang Rapiu khuga wanglulo. 

5Ringbambo tukangdung kumjiu, Hiupuina raky Khrista gasu Tingwang khuga 
suilu rabo rathakdung khatdi Hiupuina ga kadkhai rabo masanbo singkudung 
thiulura wanglo. 

6Palamra Masanbo ariakniu din-e, “Iniu paman kungbo tukang kadakhai 
bamme, sise Zion ga tiangdi pithiu khai bamme; patu malummai siniu wadaodi 
chunsa lakge.” 

7 Malum lumai naliuleng haibo tukangse paman kungbo-e; chiudi malum lumak 
mailengra: “Chaky thiumaidung siniu pageng ha-e chiujiu thonmibo tukang 
haise mathiu ruangga kungthubose thiu mide.” 

8 Sichiujiu Masanbo ariak khatga din-e, “Haibo tukang hainiu maidung phi 
masuibo tudi pithiu khaine.” Paliu phi masuibo sira paliuniu ladkeng situ 
malum makge, haise paliuleng Tingwang chunning si-e. 

9 Chiudi naliura kadalubo jat, chawanggu singkudung, masanbo jat, Tingwang 
maisiak thiubo, Tingwang gu maisuang habo tienkam situ din madu padra, 
tamiubo gasu pagu maisuang habo kabenbo gase kupad khai mibo-e. 

10Pawan khat gara naliu haise Tingwang mai makjiu bamniu-e, chiudi tuhoira 
pamai thiu mide; pawan khat gara Tingwang gu lungsabo naliu simakjiu bam 
niu-e, chiudi tuhoira naliuniu pagu lungsabose ngaolude. 

Tingwang Vangmai 
11Akahmaidung yo, Iniu naliutu palun simak maidung khatdi pating-padih 
hamaidungtu kumjiu dinbo-e! Hiunatu pawan machang chari thiu bambo 
chapumniu masen masiaboga pikhai mitulo. 

12Nkengmai suangga naliu nkhai-rili wilulo, sichiujiu paliuniu naliutu wa kasa 
kammai-e chiujiu madam khaijiu bamdi, naliugu kawibo tienkamdungse ngao 
lujiu, pah wangrabo Tingmik gase Tingwang tu thuonlu rabo-e. 

13Rapiu zan gasu mai hinagu pumtan hangga bamlujiu, dithubo pumtan bambo 
Wangdi hanggadi bamlulo; 

14sichiujiu kawi kam maitu thuonjiu, khatdi kasa kam maitu sajai pikhaira 
paniu kadakhai bambo dihthinpao dung hangga lunglulo. 

15Palamra kapangmainiu wasi makbo lad dinbo situ naliugu kawibo tienkam 
siniu pi maliumak khaibose Tingwang niu luni-e. 

16Khenrang thiumaidung kumjiu lunglulo, chiudi khenrang thiubo siniu kasabo 
situ baimakjiu chiudi Tingwang vangmai kumjiu lunglulo. 

17Mai hinatu chakhuang thiululo, nasingna maidungtu lungsajiu Tingwang tu 
pinglulo khatdi Wangditu chakhuangthiu lulo. 

Khrista Gu Magenthiu Chariubo Lunlung 
18Maivangdung, naliugu papaodung, lungsa simai tudi, pathak samai tudi 
chakhuang thiu silo. 

19Pagu chunning saisuijiu, naliuniu khengbui makbo magenthakse khengjiu 
bamsai, Tingwang niu naliutu thoikhai bine. 

20Palamra naliuniu kamaobo kambo donniu naliutu dapkhai-e sai degu 
kagengbo bamlo? Chiudi naliuniu majibo kamboga khengkhai mibo magenthak 
jengniu, Tingwang niu naliutu thoikhai bine. 

21Haijengniu Tingwang niu naliutu kukhai mibo-e, palamra Khrista niu 
naliuleng magenthiu khai mibo-e, khatdi naliuniu paphipa saisui tadra kamlen 
khai mibo-e. 

22Para nuan wadi tenkhai makge, khatdi pamun gasu aratbo cham dinbo maidi 
chiumakge. 

23Patuse kasa madam khaijiu, kam mangam khaiboga kasabo siniu paokak khai 
makge; patu kam magenthiu khaiboga, paniu kapin khai makge, chiudi tacheng 
matipbo Ladjanpao Tingwang tu paniu malumjiu bamme. 

24Aliu nuanse Khrista niu paronna singchaiga phungkhai mide, sichiujiu aliuniu 
nuan-ga shaikhai lujiu tacheng matipboga ringlu raleng-e. Patu kam ajam 
khaibo siniu naliutu wikhai mibo-e. 

25Naliura ronmeng mibo milydung kumbo-e, chiudi tuhoira naliuniu 
Milykhuanpao khatdi naliu hiuna Khuanpao saisuira puiwang lanbo-e. 

1 Peter 3 

Panao Pakina Lunlung 
1 Sikumjiu naliu mainaodung, naliu kinamai hangga lunglulo, sichiujiu paliu 
khangkhat kumboniu Tingwang ladtu malummak tadi, naliugu jai-ali siniu 

paliutu malumboga jukhai lubui-e. Naliuniu chaladkeng khatnadi dinmakdi sui-
e. 

2Palamra naliugu jai-alise dejiuga masanlo khatdi chakhuang hiu builo chiubo 
paliuniu ngaomi ra-e. 

3Naliuniu matai wira, karu thiujiu naliu tham phenbo, tatiu-tataa khaibo, 
chapuan-tania piubose kamtulo. 

4Sibosung, naliu lungchun siniu, maliu makjiu manuanbogu kuimakbo lunwat 
siniu Tingwang masuangga paman kungthubose thiu lulo. 

5Palamra karaiga palung ngutbo puidung siniudi Tingwang tu malumbo 
lungchun lunwat siniu paliu kina hangga lungkhai mibo-e. 

6Sarah di sise kumbo-e; paniu Abraham kadin piujiu patu pawangpiu chiujiu 
kumibo-e. Naliuniu kawibo kamjiu wadi pingbo hasai, naliu hai panahmai thiu 
mibo-e. 

7 Sikumjiu naliu maikinadungdi, naliu naotu naliu suang nkhin mai-e chiubo 
silujiu majang lung lulo. Paliutu kungjiu chakhuang thiu khailo, palamra 
Tingwang gu tingtheng karingbo kalense paliu nai dao macham rabo-e. 
Haichiujiu bamsai naliugu kakheng thiubose wakhat niudi khamnam lakge. 

Majibo Kamra Chariu Khengbo 
8Kanamboga, naliu mai hina lungchun nchamjiu khat thiululo; khatniu khattu 
singna kumjiu lungsa lulo, khatdi khatniu khattu lungsajiu chakhuang thiu lulo. 

9Kasabo situ kasaboniu malan khai mane, tasiang situ tasiangniu malan khai 
mane; sibosung thoidamniu malankhai bilo, palamra Tingwang niu natu 
kuboga thoidam pikhaira ladriat khai mibo-e. 

10Masanbo ariak niu dinbo kumjiu, “Mai khatniu amanjiu ringkhai nisai khatdi 
kawibo situ ngaokhai nisai, kasabo dinmak rabo-e khatdi aratmak rabo-e. 

11Paniu kasabo gasu mari lujiu kawibose kamrabo-e: agi-manaibo situ 
palungchun pakhiangna ngutjiu matan rabo-e. 

12Palamra tacheng matipmai situ Rapiu niu phui bamme; khatdi paliu rathoi 
nking khai-e; chiudi kasa kammaitu para atung-e.” 

13Naliuniu kawi kamra matan bamsai, saoniu naliutu kasa kamralo? 

14 Sichiu makjiu majibo kamrabo jengniu naliuniu magenthiu khengsai, 
dejiukha naliu san wiralo! Mai khattudi pingtulo, khatdi manang tulo. 

15Chiudi naliu lungchun gasu Khrista tu pingjiu Rapiu-e chiu chakhuang thiu 
lulo. Naliu khuga bambo malumse mai khatniu maniubo tingga paokak lura 
pawan machang kaden bamlo, 

16chiudi haise manuanjiu khatdi chakhuang thiujiu kamlulo. Naliu lungchunse 
masanjiu bamlo, sichiujiu naliu hai Khrista saisui mai-e chiujiu pagu nkhai-ali 
kasamai siniu naliutu dinboga, paliu mangambo daomi rabo-e. 

17Palamra Tingwang chun-e sai, kasa kambo suang, kawi kamjiu magenthiu 
khengboniu wi-nkiu-e. 

18Palamra Khrista niu mathiuleng khatdi nuan jengniu shaigui shaikhai mibo-
e, nuan phungmai donsung kawibo mainiu shaikhai mibo-e, sichiujiu naliutu 
Tingwang khuga jukhai raleng-e. Papum situ kamshat mibo-e, chiudi 
hiupuinaga piring khai mibo-e. 

19Sichiujiu hiupuina lunlung gasu paniu tadlujiu bangkhai bambo 
hiupuinadung khuga dinron khai mibo-e. 

20Haibo hiupuinadungse Naoh ken-ga, paniu pagu malee ruikinbo tingga, paniu 
khuanbambo tingga Tingwang lad piumak maidung-e. Malee lungga bammai 
khang tachat ronna tadui gasu npad lubo-e. 

21Sise tuhoi naliutu gukhaibo, tadui nphum khaibo situ siokhaibo khatle. Haise 
chapumgu taniabo karaitu nkhiubogu makge, chiudi kawibo lungchunniu 
Tingwang khuga ladriat thiu khaibo-e. Haise Jesu Khrista gu ringsulanbo gasu 
naliutu rankhaibo si-e. 

22Pase tinggen lam khanglujiu khatdi Tingwang ben jatlam ntaolujiu maza hina 
khatdi tinggen gu pumtan thinmai khatdi pumtandung riga mawangjiu bamme. 

1 Peter 4 

Kalimibo Ringting 
1Khrista niu papumga magenthiubo khengkhai mibo jengniu, paniu tadkhai 
mibo npuise maningjiu, naliu lungchun matip lulo; palamra papumga 
khengkhai mibo mai siniu nuan-ga lungta mide. 

2Sijengniu tuhoi gasu naliugu kadihpiri ringting hai chamainiu masenbo makjiu 
Tingwang maningga lung lulo. 

3Nkengmaidungniu kam nibose naliudi karaiga kamjiu bamniu-e. Naliu 
ringtingse disumakbo, npui-npiu thiunibo, jawsak maniubo, tiulu-saklujiu 
tasao lad dinbo, jaw sak aruangbo, khatdi charamengtu kahumbo hai kamjiu 
bamniu-e. 

4Sichiujiu tuhoira naliuniu karaiga kasabo khatdi majimakbo lunlungga paliutu 
maluang tamibo jengniu paliu suang hajiu bamme, sichiujiu paliuniu naliutu 
din masajiu nuimen bamme. 

5Chiudi paliuniu paliu tienkamse ringbam maitu khatdi kashai maitu ladjan 
thiurabo Tingwang khuga pikhai rabo-e. 

6Sijengniu Kawicham haise kashaimai khugadi dinron khai mibo-e. sichiujiu 
mai hinatu ladjan thiubo kumjiu, paliu tudi ladjan thiurabo-e; Tingwang hai 
ringjiu bambo kum, paliudi ringlura haise paliu khuga dinron khai mibo-e. 

Tingwang Gu Kalentu Macha Simai 
7Pawan hinagu kanambo tingse namide. Kakheng thiu ngamra naliu pum 
thinman lujiu kadensi rabo-e. 

8Nkiu-nkenjiu khatniu khattu lungsa silo, palamra lungsaboniu nuan wajiu 
khatu gomnam lubo-e. 

9Naliu khat khattu khan makjiu chagiang lukhai lulo. 

10Mai hinaniu Tingwang khugasu daolubo katam tambo kalendungse macha 
simai thiujiu maileng kawibo tenkhai silo. 

11Mai khatniu dinron sai, Tingwang champaose dinron khailo; mai khatniu 
tatien thiuni sai, Tingwang niu patu pikhaibo pumtan siniu kamlo, sichiujiu 
palam hinaga paken pangam dibo khatdi tingtheng tingthengjiu pumtan bambo 
Jesu Khrista gasu Tingwang tu thuonkiujiu bamlo. Amen. 

Khristian Khat Thiujiu Chariu Khengbo 
12Akahmaidung yo, naliuniu magenthiu chariu khengbambo haise wa katambo 
kumjiu naliu suang hami tulo, 

13Chiudi Khrista gu chariu khengbo naliuniu phung macham bambo jengniu 
chunwi bamlo, palamra pagu kendibose maduwangbo naise naliu chun wibo 
siniu phuimi rabo-e. 

14Naliu Khrista saisuibo mai thiubo jengniu, naliutu maidungniu kam mangam 
khaisai chunwi lulo, sibo rambara paken dibo Hiupuina, Tingwang gu 
Hiupuinase naliu riga bamme chiubo-e. 

15Naliu mai khat kumbo niu maitu kamshatbo gasu, maksai agatiubo gasu, 
maksai kamaokambo gasu, maksai kambui makbo maingam kambo gasu 
chariubo daobo thiumak rabo-e. 

16Chiudi, naliuniu chariubo hai Khristian mai khat thiubo jengniu sai, mangam 
tulo, chiudi naliuniu Khrista zan phungbambo-e,chiujiu Tingwang tu thuon lulo. 

17Ladjan thiurabo wanse wangkinne, sichiujiu Tingwang maidung situ raijiu 
ladjan thiurai rabo-e. Ladjan haise aliu khuga thiusu dasai, Tingwang gu 
Kawichamtu malum makmai paliu khuga dechiu ralo? 

18Masanbo ariak niu dinbo kumjiu “Kawi maidung situ ranlura kung-e chiusai, 
charatu simakmai nuan phungmai situ dechiu ralo?” 

19Sijengniu, Tingwang chunningga chariu khengjiu bammai-e sai, pagu 
ladriantu majaijiu kawibo tien thiujiu, paliutu Dampaotu malum matip bam 
rabo-e. 

1 Peter 5 

Tingwang Gu Milydung 
1Kating khat thiubo Iniu, phumlinggu kating maidung naliu khuga dinbo-e. 
Khrista gu magenthiu chariubo jengniu I hai lamchap khatle, sichiujiu 
madukhai rabo kendi gase Idi jaorabo-e. 

2Tingwang niu naliu khuga pikhaibo milydungtu naliu chun ngutmakbo 
thiumakjiu, Tingwang niu masenbo saisuijiu akhi mawi khailo. Naliu ngamse 
naliu phijeng leng makjiu kamkhai nibo lungchunniu kamkhailo. 

3Naliu khuga pikhai bambodung riga mawangra kam makjiu milydung situ 
lunglen bilo. 

4Sichiujiu Dibo Milykhuanpao wang dasai, wadaodi pabiu halan lakbo paken 
dibo chawang pirunse naliuniu daorabo-e. 

5 Sikumjiu naliu nahbi maidung siniu tingbi maidung hangga lunglulo. Sichiujiu 
naliu mai hinase manuanbo faini piulujiu khat khattu akhirabo-e, palamra 
Masanbo ariakniu din-e, “Tingwang niu chaliang maitu khamme, chiudi lung 
manon maitu lungsiat pikhai-e.” 

6Sijengniu, ngamkambo Tingwang ben hangga naliu ronna lung manon lulo, 
sichiusai paniu pagu pawan wiboga natu pidikhai bine. 

7Naliugu chariu magenthiubo hina pakhuga saokhailo, palamra paniu naliutu 
manang khaijiu bambo-e. 

8Kaden sijiu, akhe bamlo! Naliugu mikrebo Devil siniu, marajiu bambo 
ndongqui khat kumjiu, maitu kajongra phiu bamme. 

9Naliugu malumboga matipjiu bamlo sichiujiu patu khamlulo, palamra 
kadihpiriga bambo naliu singnamaidung hinadi sikumbo magenthakse kheng 
macham bambo-e chiubo naliuniu si-e. 

10Chiudi naliuniu pakak khat chariu khenglusai, Khrista gu tingtheng kendibo 
gase jaora naliutu kukhaibo lungsa sibo Tingwang siniu naliutu pi tathui 
khaijiu, palingbo kaphung gase naliutu pumtan pikhaijiu kam matip khai rabo-
e. 

11Tingthengjiu pakhuga pumtan pithiu milo! Amen. 

Kanambo Kanuikhai 
12 Kadunbo chamlen hai, Iniu malumsuibo Khristian singna Silas nkha jaojiu 
naliu khuga raokhaibo-e. Iniu naliutu kachu khaijiu khatdi majibo Tingwang gu 
lungsabo lamga agu lamchap pikhai-e. Haiga matipjiu chap bamlo. 

13 Tingwang niu kadakhaibo naliu tanpui thiubo Babylon gu phumling khatdi 
anahpiu Mark niu naliutu kanui khai-e. 

14Khristian maigu lungsabo biangpupbo siniu khat khattu kanui lulo. Khrista ga 
bammai naliu mathiu khuga agi-manai bamlo. 

2 Peter 

2 Peter 1 

1Jesu Khrista vang khatdi ladlangtadbo, Simon Peter khugasu: Tacheng-
matipbo Tingwang khatdi aliutu Rankhaipiu Jesu Khrista gasu aliu kumjiu 
paman kungbo malum daolumai khuga: 

2Tingwang khatdi aliu Rapiu Jesu gu ningting pen gasu lungsiat nai agi-manaibo 
naliu khuga phuijiu bammi sulo. 

Tingwang Niu Kukhaibo Khatdi Kadakhaibo 
3Aliutu pagu kendibo nai kawibo lutaora kukhaibo, pagu ningting gasu 
Tingwang gu chara pumtan saisuijiu aliuniu majijiu tacheng matipboga 
lunglura wahina aliuleng pikhaide. 

4Sichiujiu paniu ladriat khaibo dichang-dibo khatdi paman kungbo kalense 
aliuleng pikhaide, sichiujiu haibo kalen gasu kadihpiritu kam mahami rabo 
kasabo lunlung gasu lungli lura leng-e. 

5Haijengniu naliugu malumbo gase kawibo khaisan lulo; naliugu kawibo gase 
ningting khaisan lulo; 

6naliugu ningting gase paronna katinsibo khaisan lulo; paronna katinsibo gase 
khengsibo khaisan lulo; naliugu khengsibo gase charatu sibo khaisan lulo; 

7naliuniu charatu sibo gase singnagu kakungbose khaisan lulo; khatdi singnatu 
kungbo gase lungsabo khaisan lulo. 

8Haidungse naliuleng pageng bambo watdung si-e, sichiujiu naliuniu haidungse 
machangjiu bamsai, paliuniu naliutu aliu Rapiu Jesu Khrista gu ningtingga 
tanbo khatdi matipbo pithiu khai bine. 

9Chiudi mai khatniu haidungse bamlu maksai para pamik tiat mibo-e, siniu pah 
ngaosi lakge khatdi pagu kaguangbo nuan gasu khiu masan mide chiubose 
mangai mibo-e. 

10Sijengniu, asingnamai yo; Tingwang niu kukhaibo khatdi naliutu kadakhaibo 
situ simasan lura matanjiu bamlo; naliuniu sichiu bamsai naliugu malumbo situ 
wadaodi phut lakge. 

11Sichiujiu naliutu aliu Rapiu khatdi Rankhaipiu Jesu Khrista gu tingtheng 
ringbo Wangdihga ngut lurabo tathuibo majise pikhai bine. 

12Naliu sijiu bamdi, khatdi naliuniu daolubo majibo gase naliuniu chapjiu 
bamdi, naliuniu haidungse maningtaojiu bamra naliu khuga Iniu pisikhai 
lanbo-e. 

13Iniu ringbam thenna haidungse naliu lungchun-ga maningtao lan-lanjiu 
bamra, dinkhaibo hai agu maji-e chiujiu Ira maning-e. 

14Aliu Rapiu Jesu Khrista niu akhuga masanjiu dinkhaibo kumjiu haibo 
hamirabo pum haise hajisune chiubo I si-e. 

15Sichiusai Iniu shaimibo saidi, naliuniu maningtaojiu bamra Iniu alaisang 
khaijiu kamrabo mide. 

Khrista Gu Kendibotu Ngaosiak Lubo 
16Aliu Rapiu Jesu Khrista paken dijiu wangkinbo haise naliu khuga pisikhaira, 
aliuniu damlubo racham makge. Aliu mik siakniu, pagu kendibose ngaokhai 
mibo-e. 

17Papiu Tingwang siniu patu chakhuang thiubo nai kendibo pikhaibo gase aliu 
bamme, siga nkiubo kendibo gase pakhuga chakhuan khatniu din-e, “Haise Iniu 
kungbo Anahpiu si-e, pakhuga alungchun kimme.” 

18Aliuniu masanbo luongga patu maluang lujiu bamboga, haibo khuanse 
tinggen lamsu senwangbose aliu pumsiakniu chiulubo-e. 

19Sijengniu Phaimiukakung maidungniu dinkhai mibo champao suang aliuniu 
malumbo-e. Naliuniu haise lukhai sai, naliu san wirabo-e, palamra haise nsuan 
tingben pad makhaga, tamiubo bamga chamibung khat kumbo-e, haisiniu 
nsuan ganbiu kumjiu naliu lungga thaoben khaine. 

20Wahina riga, mai khatniudi Masanbo ariakga Phaimiukakung ladse paronna 
dinsi lakge chiubo hai maningtaolo. 

21Palamra Phaimiukakung champao haise chamaina maning gasu wadaodi 
padbo makge, chiudi Tingwang khugasu wangbo champaose paliuniu dinboga 
Masanbo Hiupuina siniu maidung situ thinman mibo-e. 

2 Peter 2 

Aratbo Katipaodung 
1Karaiga maidung ruangga aratbo phaimiukakungdung padmibo-e, sise kumjiu 
naliu ruanggadi aratbo katipaodung padne. Paliuniu harabo khatdi majimakbo 
tacheng katikhaidung phungwangjiu, paliutu gukhaibo Papaotu suimakjiu, 
hanuang mirabose paliu ronna phungwang rabo-e. 

2Sichiujiu maidung kakengniu paliugu lung katalabo lunlung gase suitadmi 
sune, sichiujiu paliu ngamkam jengniu, maidung siniu majibo Npui situ din 
masa sune. 

3Paliu tiuni sabo jengniu, aratbo katipaodung siniu paliuleng genglura, masing 
lubo rachamdungse naliu khuga dinsune. Palamra paliugu ladjanpaose nda 
gasu kadenjiu bamme, khatdi paliutu Kam maharabo Piuse rakkingjiu bamme! 

4Nuan tenbo mazadung situ Tingwang niu masiak makge, chiudi paliutu 
chagiriangniu ratlujiu, tamiubo charuidih gase thon khai mira, ladjan thiurabo 
Tingmik situ khuanjiu bamme. 

5Tingwang niu karaibo kadihpiri situ masiak khai makge, sichiujiu charatu 
simakbo maidung situ taduiniu naimaha mide; paniu gukhaibo sira tacheng 
matipra dinronbo Naoh khatdi mai katammai khang chinnia situ ronna-e. 

6Charatu simak mai khuga degu padralo chiubotu kamlen khaibo thiujiu 
Tingwang niu Sodom nai Gomorrah tu ladjan thiujiu chaminiu kam maha mide. 

7Paniu kawibo piu tacheng-tajai hamaigu jai-ali siniu kam chariujiu bambo Lot 
situ gukhai bide. 

8Kawibo piu siniu paliu ruangga lunglujiu, naimachangna paliugu kasabo 
tienkam ngaojiu khatdi palung magenthiujiu bambo-e. 

9Sichiujiu charatu simaitu dechiujiu paliugu magenthak gasu gukhaira, khatdi 
kasamaidung situ ladjan thiubo Tingmik leng dechiu khaibam ralo chiubo 
Rapiu niu sibamme, 

10nkiujiu paliu pumniu lunibo saisuijiu lungmai khatdi Tingwang gu pumtantu 
din masajiu bammaitu sijiu bamme. Aratbo katipaodung hai hujiu, wasao 
thiujiu, khatdi nrilam bambo pakendibo situ wadi chakhuang thiu makjiu 
bamme; sibosung, paliuniu sisetu nuimenjiu bamme. 

11Haibo aratbo katipaodung suang, tan-hu nkiubo mazadung siniudi, Rapiu 
masuangga haichiujiu din masa makge. 

12Chiudi haibo maidung situra khaoring kumjiu minra khatdi gira langwang 
mibo-e, paliuniu simakbo hinatu nuimenjiu bambo-e. Paliutu khaoringdung 
kumjiu kam mahami rabo-e, 

13sichiujiu paliuniu kamkhai mibo kasabo hinase paliutu pimalan khai rabo-e. 
Paliuniu chunwibo sira n-nien tingga paliu pumtu pikim khaira phiu kinbo si-
e; paliugu aratbo khatdi sontiubo jengniu, naliutu paliuniu maluang katiu-tiura 
mangamme khatdi makhin-e! 

14Paliuniu phuijiu bamnibo sira lung katalabo puidungtu ronna makjiu kaki ha-
e; nuan kamrabo wadi pamalan ha-e. Paliuniu kason maidung situ tathakga 
jukhai-e. Patiuni sabo siniu paliu lungchun phui-e. Paliura Tingwang gu tasiang 
hangga bam mibo-e! 

15Paliuniu majibo npuise phut mide, khatdi paliu npui kam maha mide; paliuniu 
tasen-chalan lunibo jengniu, kasa kamra tadmibo Beor nahpiu Balaam npui 
suitad mide, 

16sichiujiu patuse pa-nuan jengniu rukhai mibo-e. Pagu qonniam siniu chamai 
khuan thiujiu, Phaimiukakunggu kamaobo tienkam gasu pimalan khai mibo-e. 

17Haibo maidung sira sangmibo singgiu kumbo-e, khatdi tingthung katanbo 
siniu kamaotu hun maha mibo kumbo-e. Tingwang niu paliuleng sukthubo 
tamiubo bamse kaden khai bamme. 

18Paliuniu chaliangbo khatdi kapangbo lad din-e, khatdi mari mira matanjiu 
bambo, kapingboga lungbammai situ, paliu lunlung talabo pum siniu paliuniu 
lunibo thakga tathak thiu bamme. 

19Paliu pumsiakse hamirabo lunlungga bangman bamlujiu, paliu khenrang 
thiumi rabo-e chiujiu maidung khuga ladriat thiu-e, palamra mai khatse patu 
ngamlubo piu vang thiu mibo-e. 

20Sichiujiu maidung siniu aliu Rapiu khatdi Rankhaipiu Jesu Khrista gu ningting 
gasu kadihpirigu kasabo pumtan gasu marilujiu, pasai sikumbo siniu paliutu 
minlanlu khatdi ngamlanlu dasai, sikumbo maidungse paphibangga suang sa-
nkiu mibo-e. 

21Paliuniu tacheng matipbo npuise silujiu khatdi paliutu pikhaibo masanbo 
chamtan gasu mari mibo suang, wadi paliuniu simak bamniusai wi-nkiu rabo-
e. 

22Sichiujiu paliu khuga padbo situ kadinchamga dinkhaibose maji-e chiubo 
lenkhai-e: “Tathiniu pamaruitu tiu lan-e,” khatdi “Nkhiu khai mibo kavakpui 
siniu taniangga nkuong lan-e.” 

2 Peter 3 

Rapiu Wanglan Rabose Ladriat Khaibo 
1Kakungbo akamai yo, haise Iniu naliu khuga raokhai lon niabo chamlen-e. 
Chamlen nia gase naliuniu masanjiu naliu lungchun sulan lura, Iniu haidungse 
naliu khuga pisikhai lanra matanbo-e. 

2Nda masanbo Phaimiukakung maidungniu dinmibo ladkeng, sichiujiu Rapiu 
khatdi Rankhaipiu khugasu naliugu ladlangtadmaidung siniu naliu khuga 
pikhai mibo chamtanse naliuniu maningtao bamra Iniu masenbo-e. 

3Raithuboga, kanambo tingmikdung gahai lungtalabo paliu pumniu masenbo 
siniu thinman lumai khangsia padsune chiubo naliuniu sirabo-e. Paliuniu 
naliutu nuimen sune, 

4khatdi haichiu maniu sune, “Pah wanglanne chiujiu ladrian thiukhai mibo 
makma? Pah dega bamlo? Aliu pao-pehdung shaikam mide, chiudi pakhiangna 
hai nda kadihpiri damsubo gasu machamjiu bamme!” 

5Ndasu Tingwang niu chamtan pikhaibo gasu tinggen nai kadihpiri damkhai 
mide chiubose paliuniu suini makjiu suimakbo-e. Kadihpiri hai tadui gasu 
padle, 

6khatdi sibo dui siniu dijiu karaibo kadihpiri situ kam maha mide. 

7Sichiujiu tuhoi bambo tinggen nai kadihpiri haise, chaminiu kam mahara 
Tingwang gu chamtan-ga bambo-e. Haise charatu simakbo maidungtu ladjan 
thiujiu khatdi kam mahami rabo tingmikleng khai nbambo-e. 

8 Chiudi wa khatra mangaimi tulo, lungsa kakungbo akamai yo! Rapiu mikphui 
gara tingmik khat nai takum sang khatse katambo ha-e; pakhu gara niase 
macham kamme. 

9Maidung khangsianiu maningbo kumjiu, Rapiu niu ladriat khai mibo gasu 
manibo makge. Sibosung, para naliutu khuanjiu bambo-e, palamra paniu mai 
khat tudi kam maha mini makge, chiudi mai hinatu paliu nuan gasu pijiu lungli 
lunibo-e. 

10 Chiudi Rapiu gu Tingmik sira agatiumai kumjiu wang sune. Sibo Tingmik 
gase kapingbo khuan khatniu tinggen nai kadihpiri lungga bambo mania hinatu 
kam maha mine khatdi rukam mine. 

11Sichiujiu mania hinase haichiu kam maha misai, naliu dekumbo mai thiu ralo? 
Naliugu ringting hai masanjiu lungrabo-e khatdi Tingwang khuga kadkhai 
rabo-e. 

12Sichiujiu naliuniu Tingwang gu Tingmik situ khuanjiu, sise wang majira naliu 
laisang khaijiu kamlulo, sibo Tingmik gase tinggen situ rumi rabo-e khatdi kam 
mahami rabo-e, sichiujiu sibo thad siniu tinggen-ga bambo hinase tunjiu 
hakammi rabo-e. 

13Chiudi Tingwang niu ladriat khaibo kasanbo tinggen nai kasanbo kadihpiri, 
tacheng matip mainiu bamrabo situ aliura khuan bambo-e. 

14Sijengniu akahmaidung yo, naliuniu sibo Tingmik situ khuanjiu, Tingwang 
masuangga masanjiu khatdi maomakjiu lungra khatdi pakhuga agi-manaijiu 
bamlura naliu laisang khaijiu matan lulo. 

15Tingwang niu patu pikhaibo ningting tasi thinlujiu aliuniu lungsa kakungbo 
singna Paul niu naliu khuga raokhai mibo kumjiu, naliutu ranlura aliu Rapiu niu 
khuanjiu bambo wan situ phuilulo. 

16Haise paniu pagu chamlen hina raoboga, pagu ladpui thiujiu raokhai mibo-e. 
Pagu chamlendung gase wasimakbo khatdi matun makbo maidung siniu, 
sitanglu lakbo Masanbo charawga raokhaibo kakungbodung bamme. Sichiujiu 
paliuniu paliu ronna kam maharabo guse phungwang rabo-e. 

17Chiudi akahmaidung yo, naliura haise sijiu bamme. Sijengniu kadenjiu bamlo 
sichiujiu tacheng-tajai habo kamaobo maidung siniu naliugu matipjiu bambo 
gasu jukaomi makra kamlulo. 

18Chiudi aliu Rapiu khatdi Rankhaipiu Jesu Khrista gu lungsiat nai ningtingga 
dikhangjiu bamlo. Tuhoidi, tingthengdi pakhuga paken dibamlo! Amen. 

1 John 

1 John 1 

Karingbo Ladkeng 
1 Karai ganiu bambo, aliuniu chiulubo, aliu mikniu ngaolubo; aliuniu ngaolujiu 
aliu ben niudi ditang khai mibo karingbo ladkengse naliu khuga raokhaibo-e. 

2Karingbose ngaopad miboga, aliudi ngao lujiu pagu jengdin thiubo-e, sichiujiu 
tingtheng ringbo siniu Papiutu majang bambo, sichiujiu aliutu lenkhaibo 
chamse naliu khuga dinkhaibo-e. 

3Naliuniudi aliutu akadjiu bamlura, aliuniu silubo khatdi ngaolubose dinlen 
khaibo-e: Sichiujiu aliura Papiu nai Nahpiu Jesu Khrista tu akadjiu bamme. 

4Sichiujiu aliu chunwibose, tathui lura aliuniu naliu khuga raokhai-e. 

Tingwang Sira Kabenbo-e 
5Aliuniu Nahpiu khugasu silubo khatdi naliu khuga dinlen khaibo chamsira 
Tingwang sira kabenbo-e, khatdi pakhuga tamiubo wadi ha-e. 

6Aliu patu majang akadjiu bamme chiulujiu, tamiuboga tadbam sai aliu aratbo-
e, khatdi majibose aliuniu kam makge. 

7Chiudi pah kabenboga tadbambo kum aliudi kabenboga tadbam sai, aliu 
khatniu khattu akadjiu maluang chakin thiu bambo-e,sichiujiu Nahpiu Jesu 
Khrista zainiu aliu nuan hina khiu masan mide. 

8Aliu niu nuan phungmakge chiu dinsai, aliu ronna aliutu sonbambo-e, khatdi 
majibose aliu khuga bam makge. 

9Chiudi aliuniu aliu nuan din madupad sai, aliu nuan kuak khaira khatdi aliu 
khui-mao hina kam masan khaira, Rapiu para malumbuibo khatdi majibo-e. 

10Aliu nuan ten makge chiujiu dinsai aliuniu Tingwang tu kam aratbo-e, khatdi 
pagu ladkengse aliu khuga bam makge. 

1 John 2 

Aliutu Nkhapao Khrista 
1Anahmai yo, naliutu pijiu nuan ten makra jengniu haibo chamse Iniu 
raokhaibo-e, chiudi mai khatniu nuan ten misai, aliu Piu khuga aliu sung 
khengra, tacheng matipbo Jesu Khrista bamme. 

2Khrista papumsiak hai aliu nuan kuak khai raleng-e, haise aliu nuan leng ronna 
makjiu nuan kam mibo mai mathiu leng-e. 

3Aliuniu Tingwang gu chamtan majai lusai, aliuniu patu masan siakjiu simibo-
e. 

4Mai khatniu I patu silude, chiulujiu pacham majai maksai, pase aratmai-e, 
khatdi majibose pakhuga bam makge. 

5Chiudi mai khatniu pacham majai lusai Tingwang gu lungsabo siniu tathui khai 
siak mibo-e. Haisiniu aliu Tingwang khuga khat thiu mibo-e chiubo silu-e. 

6Mai khatniu Tingwang tu maluang akadjiu bamme chiu dinsai Khrista kumjiu 
lungrabo-e. 

Kasanbo Chamtan 
7 Singna kakungmai yo, Iniu naliu khuga raokhaibo chamtan hai kasanbo 
makjiu, karai gasu naliu khuga bambo kaguangbose raokhaibo-e. Sichiujiu 
kaguangbo chamtanse nda paphibang gasu naliu chiumibo si-e. 

8Sichiu bamdi, tuhoi Iniu naliu khuga raokhaibo hai kasanbo-e, palamra 
majibose Khrista khuga, khatdi naliu khugadi ngaopad mide. Palamra 
tamiubose kenpad mide, sichiujiu palingbo kabenbose benbam mide. 

9Mai khatniu pah kabenboga bamme, chiulujiu pasingnatu marengsai, tuhoidi 
pahai tamiuboga bamkha-e. 

10Mai khatniu pasingnatu lungsa sai kabenboga bamme, sichiusai siga chaphi 
masui rabo ha-e. 

11Chiudi mai khatniu pasingnatu marengsai pahai tamiuboga bamme, khatdi 
tamiuboga tadbam kha-e, sichiujiu tamiubo siniu pamik kamtiat mijiu ndelam 
tadkinlo chiubo simakge. 

12Anahmai yo, Iniu naliu khuga raokhaibo-e, palamra naliu nuanse Khrista pen 
gasu kuak khai mide. 

13Papiu maidung yo, Iniu naliu khuga raokhaibo-e, palamra karai gasu bambo 
patu naliu sijiu bamme. Akhangmaidung yo, Iniu naliu khuga raokhaibo-e, 
palamra naliuniu Kasabo khat situ ngamlude. 

14Anahmai yo, Iniu naliu khuga raokhaibo-e, palamra naliuniu Papiu situ sijiu 
bamme. Papiu mai yo, Iniu naliu khuga raokhaibo-e, palamra karai gasu 
bamniubo situ naliura sibambo-e. Akhangmaidung yo, Iniu naliu khuga 
raokhaibo-e, palamra naliu tanne khatdi Tingwang ladkengse naliu lungga 
bamme, sichiujiu naliuniu Kasabo khat situ ngamlude. 

15Kadihpiritu khatdi kadihpiriga bambo mania situ masia tulo. Naliu mai 
khatniu kadihpiritu lungsa-e sai, naliu khuga Papiutu lungsabo bam makge. 

16Kadihpiriga kabambo sira, chapumniu masenbo, amikniu masenbo hina, 
khatdi maidungniu wasao thiubo hina haise, Papiu khugasu makjiu, kadihpiri 
gasu wangbo-e. 

17Kadihpiri khatdi sibo lungga bambo chamainaniu masenbo hina hami rabo-e, 
chiudi Tingwang chunning tenmai hina tingthengjiu ringbam rabo-e. 



2157 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

Khrista Gu Mikremai 
18Anahmai yo, pamalan tingse wangmide! Naliuniu chiulubo kum Khrista gu 
Mikrebo piuse wangsune, sichiujiu tuhoidi Khrista gu mikremai kengkha pad 
mide, sijengniu pamalan tingse wang mide chiubo aliu silude. 

19Paliuse aliu kangmai makge, sijengniu aliu khugasu tadpad mibo-e, paliu hai 
aliu kangmai-e chiusai paliuse aliutu majang bamniu rabo-e. Chiudi paliu 
tadmibo donniu, paliura aliu kangmai makge chiubo silura-e. 

20Chiudi naliura Khrista niu naliu riga Masanbo Hiupuina pikhai mibo-e, siniu 
naliu mathiuniu majibo situ si-e. 

21Iniu naliu khuga raokhaibo haira, naliuniu majibo situ simakge chiubo makge, 
chiudi naliura sibambo-e, sichiujiu aratbose majiboga bam makge, chiubo haidi 
naliu sibambo-e. 

22Sichiusai saose arat mailo? Mai khatniu Jesu se Khrista makge chiujiu dinmai 
si-e. Sikum maise Khrista gu mikre mai-e, paliuniu Papiu tudi Nahpiu tudi 
lukhai makge. 

23Mai khatniu Nahpiutu lukhai maksai, Papiu tudi lukhai makbo-e; mai khatniu 
Nahpiu situ lukhai sai, Papiu tudi lukhaibo-e. 

24Sichiusai karaiga naliuniu chiulubose naliu lungga bamlulo. Sibo chamse 
chiulujiu naliu lungga bamlu-e sai, naliudi Nahpiu nai Papiu khuga bam mibo-e 

25Haise Khrista papumsiakniu aliuleng pikhaira ladriat thiukhai mibo 
tingtheng karingbo si-e. 

26Iniu naliu khuga raokhaibo hai mainiu naliutu jumao mira kam bambo 
jengniu-e. 

27Chiudi naliu lengra Khrista niu pagu Hiupuina se naliu riga runkiu khai mide. 
Sichiujiu Hiupuina se naliu khuga bamthen mai khat niudi naliutu katikhaira 
pageng ha-e. Palamra pagu Hiupuina siniu naliutu wahina katikhai birabo-e, 
sichiujiu paniu katikhaibo hinase majibo-e, siga aratbo ha-e. Sichiusai Hiupuina 
siniu katikhaibo guse majai lujiu Khrista ga khat thiu lulo. 

28Sichiujiu anahmai yo, pakhuga bamlulo, sichiujiu patu madulen khaisai aliu 
humi rabo-e, chiusai pah kawangbo Tingmik gase pasuangga mangamjiu 
nbaimi lakge. 

29Khrista hai majibo-e chiubo naliuniu sisai, majibose kamkinbo-e, sichiujiu 
majibose kammai hina Tingwang nahmai-e. 

1 John 3 

Tingwang Nahmaidung 

1 Phuilo! Aliutu Tingwang niu panahmai chiujiu kukhai bibo hai, dejiukha paniu 
aliutu lungsabo gulo! Haise pachang-e, sijengniu kadih mainiu aliutu simakge, 
palamra haisiniu Tingwang tu simakbo donniu-e. 

2Aka kakungmai yo, aliu tuhoira Tingwang nahmai mide, chiudi pasai dechiu 
suralo chiubo simasan lumakge. Chiudi Khrista tu madulen wangsai, aliudi 
pakum mine chiubo sibamme; palamra aliu patu zudaosiak rabo-e. 

3Haibo agunse mai khatniu Khrista khuga bamsai Khrista masanbo kumjiu padi 
masanjiu bam rabo-e. 

4Mai khatniu nuan kammi sai. Tingwang gu tacheng tajai kamken mibo-e, 
palamra nuan siniu tacheng tajai kamken mibo-e. 

5Khrista niu nuan kuak khaira wangbo-e chiubo naliuniu sibamme, khatdi 
pakhuga nuan wakhatnadi ha-e. 

6Sijengniu Khrista ga lung bammai hinase nuan-ga bam makge, sichiujiu nuan-
ga lung bammai siniu patu ngaotang makge khatdi patu simakge. 

7Anahmai yo, mai khatniudi naliutu sonmi tulo. Mai khatniu majibo kam kinsai, 
Khrista niu tacheng matipbo kumjiu padi tacheng matip rabo-e. 

8Mai khatniu nuan kamkin sai para Satan khuga sude, delosai Satan sira 
karaigasu nuan kam mibo-e. Satan siniu kammibo situ kam mahara chiujiu 
Tingwang Nahpiu situ madulen khai mibo-e. 

9Tingwang nah khat siniu nuan tenjiu bam lakge, palamra Tingwang gu lunlung 
siakse pakhuga bamme, sichiujiu Tingwang se Papiu thiu mibo donniu nuanse 
paniu kamlan lakge. 

10Haigasu Tingwang nahmai nai Satan nahmaitu sitam lubui-e, mai khatniu 
majibodi kammak, khatdi pasingna tudi lungsa maksai, Tingwang nahmai 
makge. 

Khat-khattu Lungsalo 
11 Aliuniu khatniu khattu lungsarabo-e chiubo hai naliuniu karai gasu chiulubo 
champao si-e. 

12Aliu hai Cain kum makrabo-e; para Kasabo Piu saisui lujiu pasingna Abel tu 
kamshat mibo-e. Dekamjiu Cain niu patu kamshatmi jiulo? Palamra 
pasingnapiu tienkam sira maji-e, chiudi pagu tienkamse maji makbo donniu-e. 

13Sijengniu singnamai yo, kadihpiri mainiu naliutu marengboga naliu suang 
hami tulo. 

14Aliu singnamaitu kakung jengniu, aliu kashaibo situ kenlujiu karingboga npad 
mibo-e. Mai khatniu maitu lungsa maksai pase kashaiboga bamkha-e. 

15Mai khatniu pasingnatu marengsai maitu kamshat mai-e, sichiujiu maitu 
kamshat mai khuga tingtheng karingbose ha-e. 

16Haichiujiu, aliuniu lungsabotu silu-e, chiubora Khrista niu aliuleng paringting 
pikhai-e. 

17Kalekwimai khatniu pasingna kanangbo ngaolujiu, chiudi palung gasu 
pasingnatu lungsa khai maksai, Tingwang tu paniu lungsa-e chiubo dechiu 
dinlu ralo? 

18Anahmai yo, aliuniu chalad, chaluiga ronna makjiu, ngamkam nai majibo siniu 
lungsakhe. 

Tingwang Suangga Hubo 
19Aliuniu Tingwang suangga matipjiu bamsai, aliu hai majiboga bamme chiubo 
silu bui-e. 

20Sichiujiu aliu lungchun siniu aliutu kammaojiu bamsai, Tingwang sira aliu 
lungchun suang didiang-e, sichiujiu para wahina sikam bambo-e. 

21Iniu lungsabo akamai yo, aliu lungchun siniu aliutu kammao maksai aliu 
Tingwang suangga hujiu bamme. 

22Aliuniu khengbo hina pakhu gasu daolu-e, palamra aliu pacham majai 
bamme, khatdi pachun kiubose kam bamme. 

23Aliuniu Nahpiu Jesu Khrista tu malumjiu khatdi paniu dinkhaibo kum, 
khatniu khattu lungsajiu bamkhe, haise pagu chamtan si-e. 

24Mai khatniu chamtanse majai bamsai, Tingwang khuga pah bambo-e, khatdi 
Tingwang pakhuga bambo-e. Paniu pagu Hiupuina aliuleng pikhaibo jengniu, 
pah aliu khuga bamme chiubo silu-e. 

1 John 4 

Majibo Nai Majimakbo Hiupuina 
1Lungsabo akahmaidung yo, Hiupuina bamme chiujiu dinmai hinatu malum 
mane, chiudi Hiupuina se Tingwang ganiu wangbo ma chiubo matad lulo, 
palamra aratbo phaimiu kakeng pabam hinaga padmide. 

2Naliuniu haichiujiu Tingwang Hiupuina tu silulo: Jesu Khrista hai chamai lun 
thiujiu wang-e chiubo dinsai, Tingwang khuganiu wangbo-e. 

3Chiudi Jesu hai chamipum thiujiu lungwang-e chiujiu din madu makbo 
hiupuinase Tingwang khuganiu wangbo makge, sikumbo hiupuina sira Khrista 
gu Mikrepiu khugasu wangbo-e; sikumbo wangne chiubo hai naliu chiumide, 
sise tuhoidi wangbam mide. 

4Anah maidung yo, naliuse Tingwang gu-e, sichiujiu naliuniu aratbo 
phaimiukakungdung situ ngamlude, palamra naliu khuga bambo Hiupuinase 
kadihpiriga bambo hiupuina suang tandiang-e. 

5Sibo aratbo phaimiu dungse kadihpiri lamga din-e, sichiujiu kadihpiri siniu 
paliu lad lu-e, palamra paliu hai kadihpiriga bambo donniu-e. 

6Chiudi aliura Tingwang gu-e. Tingwang tu kasimai siniu aliu cham nking-e, 
Tingwang gu makmai siniu aliu cham nking makge. Haichiubo gasu majibo 
Hiupuina nai kamaobo Hiupuina situ sitam lubui-e. 

Tingwang Haira Lungsabo-e 
7Kakungbo akahmaidung yo, aliu khatniu khattu lungsa lukhe, palamra 
lungsabose Tingwang gasu wangbo-e. Lungsa sibo hai Tingwang nahmai-e, 
khatdi Tingwang tu sibam mai-e. 

8Maitu lungsa makmai hina Tingwang tu simakge, palamra Tingwang haira 
lungsabo-e. 

9Tingwang niu aliutu lungsabo hai Nahpiu tu kadihpiriga langkiu khaibo hainiu 
madukhai-e, sichiujiu papen ganiu aliu tingtheng karingbose daolu rabo-e. 

10Aliuniu Tingwang tu lungsa-e chiubo makge, chiudi paniu aliutu lungsabo-e, 
sichiujiu aliu nuan kuak khaira Panahpiu situ langkhaibo haise chalungsabo si-
e. 

11Kakung akahmaidung yo, Tingwang niu aliutu haijiukha lungsa khai bi-e sai, 
aliudi khatniu khattu lungsa rabo siakge. 

12Mai khatniudi Tingwang tu ngao matai makge, chiudi aliuniu khat khattu 
lungsa bamsai, Tingwang hai aliu khuga bamme, sichiujiu pagu lungsabo siniu 
aliutu pitathui khai-e. 

13Haigasu aliu silu-e, chiubora aliuniu pakhuga bamsai, pah aliu khuga bamme; 
palamra paniu aliuleng pagu Hiupuina pikhaibi-e. 

14Sichiujiu aliuniu ngaolubo-e, khatdi Papiuniu Panahtu kadihpirigu 
Rankhaipiu thiura langkhai bi-e, chiujiu maidung khuga dinlu bui-e. 

15Mai khatniu Jesu hai Tingwang Nahpiu-e, chiu dinsai pahai Tingwang khuga 
bamme, khatdi Tingwang pakhuga bamme. 

16Tingwang niu aliutu lungsa-e chiubo aliuniu si-e, khatdi malumme. Tingwang 
haira lungsabo-e, sijengniu mai khatniu lungsaboga bamsai Tingwang khuga 
bambo-e, sikumjiu Tingwang-di pakhuga bamme. 

17Ladjan thiubo Tingmikga aliu tathui lura lungsajiu bamkhe, palamra Khrista 
kumjiu, aliudi kadihpiriga bambo-e. 

18Lungsaboga wadi kapingbo ha-e, tathuibo lungsabo siniu kapingbo situ 
hathon mibo-e. Sichiusai kapingbo mai khuga tathuibo lungsiatse ha-e, palamra 
kapingbo sira sajai piboga bamme. 

19Aliuniu patu lungsa-e, palamra Tingwang niu aliutu lungsa raibo gasu-e. 

20Mai khatniu pah Tingwang tu lungsa-e chiulujiu pasingnatu marengsai para 
aratmai-e, palamra mai khatniu ngaobambo pasingnatu lungsa maksai, ngao 
makbo Tingwang tu lungsa ngamlakge. 

21Mai khatniu Tingwang tu lungsa-e chiusai, pasingna tudi paniu lungsa rabo-
e, chiubo chamtan hai Khrista gasu aliuniu daolubo-e. 

1 John 5 

Kadihpiritu Ngamlubo 
1Mai khatniu Jesu hai Khrista-e chiubo malumsai, Tingwang gasu mana lubo-e, 
mai khatniu Papiutu lungsa-e sai Nahpiu tudi lungsa rabo-e. 

2Aliuniu Tingwang nahmaitu lungsa-e sai, pagu chamtan situ majaijiu 
Tingwang tu lungsa rabo-e. 

3Aliuniu Tingwang tu lungsabo hai pagu chamtan situ majai kakinbo si-e, 
sichiujiu pagu chamtanse aliuleng ripju makge. 

4Tingwang nahmai hinaniu kadihpiri haitu ngamlude, palamra aliu malumbo 
pen gasu-e. 

5Saoniu kadihpiritu ngamlu ralo? Tingwang Nahpiu Jesu tu malummai 
ronnaniu-e. 

Jesu Khrista Lamga Jengdin 
6Jesu Khrista hai tadui gasu khatdi paniu shaikhaibo zai gasu nphum lujiu 
wangbo-e. Tadui ronna makjiu, tadui nai tazai thiujiu wangbo-e. Haise majibo-
e chiujiu Hiupuina siniu jengdin thiukhai-e, palamra Hiupuina se majibo-e. 

7Haiga jengdin sum bamme, 

8sisera Hiupuina, tadui khatdi tazai si-e. Sum siniu jengdin khat thiubo-e. 

9Aliuniu chamainagu jengdin situ malumne, chiudi Tingwang gu jengdin sira 
sisuang tandiang-e, sichiujiu paniu Nahpiu lamga jengdin thiubo-e. 

10Mai khatniu Tingwang Nahpiu tu malum sai paliu lungchun ga jengdinse bam 
mibo-e, mai khatniu Tingwang tu malum maksai patu aratbo pithiu khai-e, 
palamra Nahpiu siniu jengdin thiubo situ malum makbo donniu-e. 

11Jengdin sira, Tingwang niu tingtheng ringbo aliutu pikhai-e, sibo ringtingse 
Nahpiu khuga suniu-e. 

12Mai khatniu Tingwang Nahpiutu lukhai-e sai, pakhuga tingtheng karingbose 
bamme; mai khatniu Nahpiu situ lukhai maksai, pakhuga tingtheng karingbose 
bam makbo-e. 

Tingtheng Karingbo 
13Naliuniu Tingwang Nahpiu tu malumjiu bamsai, tingtheng karingbose 
ngaolude chiubo silura, Iniu haise naliu khuga raokhaibo-e. 

14Tingwang khuga aliu hujiu bamme, palamra aliuniu malumjiu pagu maning 
saisuijiu pakhuga khengjiu bamsai, paniu aliuleng pikhai bine. 

15Aliuniu khengbo hina paniu pikhaibi-e haise aliuniu ngaolude khatdi silude, 
haise majibo-e. 

16Mai khatniu pasingna shaibui makbo nuan kambo ngaosai, paleng kheng 
khailo, chiusai Tingwang niu shaibui makbo nuan kambo maitu ringtingse 
pikhai bine. Shaibuibo nuan bamme, paliuleng khenglo chiubo makge. 

17Kamaobo kambo hina nuan-e, chiudi shaibui makbo nuan bamme. 

18Mai khatniu Tingwang khugasu mana kasan lumai thiusai nuan kamlakge, 
chiubo aliuniu si-e; palamra Tingwang Nahpiu siniu paliutu rankhai mide, 
sichiujiu paliutu Kasabo Piu siniu kam masa ngam lakge. 

19Kadihpiri pakhiangna hai Kasabo Piu siniu mawangjiu bamdi, aliura 
Tingwang mai-e chiubo aliuniu si-e. 

20Tingwang Nahpiu wangkinne chiubo aliu si-e, sichiujiu paniu aliuleng 
ningting pikhai-e, sichiujiu majibo Tingwang tu aliuniu silu-e. Aliuniu majibo 
Tingwang khuga khatdi Nahpiu Jesu Khrista khuga khat thiujiu bamme. Haise 
majibo Tingwang si-e, khatdi tingtheng karingbo si-e. 

21Anahmai yo, aratbo radung gasu naliu ronna mari lulo! 

2 John 

2 John 1 

1Kakungbo Maipui khatdi panah maidung khuga, kating thiubo Iniu raokhai-e. 
Iniu naliutu majiboga lungsa-e, aronna makjiu majibotu kasimai hinaniu 
naliutu lungsa-e. 

2Delosai aliu khuga bambo majibo siniu, naliutu tingthengjiu maluang 
bamrabo-e. 

3Papiu Tingwang nai Nahpiu Jesu Khrista khugasu thoidam, lungsiat khatdi agi-
manaibo aliu mathiuleng pikhaibo thiumilo, sichiujiu lungsabo nai majiboniu 
aliutu majang bammilo. 

Majibo Nai Lungsabo 
4Papiu siniu chamtan pikhaibo kumjiu, naliu nahmaidung khangsia mainiu 
majiboga lungbambo silujiu dejiukha achun wibamlo! 

5Sichiujiu Iniu kungbo, maipui yo, Iniu nakhuga dinkhai nibo sira kasanbo cham 
makge, chiudi karai gasu aliuniu daolubo si-e, chiubora aliuniu khat khattu 
lungsajiu bamkhe. 

6Haise lungsabo-e, chiubora aliuniu Tingwang gu chamtan majaijiu bambo si-e. 
Naliuniu karai gasu chiulubo chamtan sira, lungsaboga naliu bamlulo.  

7Palamra maitu sontiu mai kadihpiriga kengjiu padmide; paliura Jesu Khrista 
hai chamaina lun thiujiu wang-e chiubo suimakge. Paliu haise maitu sontiu mai-
e khatdi Khrista gu Mikremai-e. 

8Mathing sijiu bamlo, aliuniu kamkhai mibo jengniu matha nchummi lakge, 
sichiujiu naliu phijeng sidi dao rabo-e. 

9Mai khatniu Khrista gu katikhaiboga bammakjiu, tad maju misai, Tingwang 
khuga bam makge. Mai khatniu Khrista gu katikhaiboga bamsai para Papiu nai 
Nahpiu khuga bamme. 

10Sijengniu katikhaibo cham hai thinmakjiu maidungniu naliu khuga wangsai 
paliutu naliu kyga lukhai tulo khatdi paliutu kanui khaibo ladkeng tangna 
dintulo. 

11Palamra mai khatniu sikum maitu kanui khaisai, pagu kasabo ngamga khat 
thiu mibo-e. 

Munkom Khaibo 
12Iniu naliu khuga wa kakeng raokhai nijiu bamdi, ariak nai ariakdui siniu 
thinjiu raokhai lakde, chiudi Iniu naliutu zu-ngao siakjiu npaokhai nibo-e, 
sichiusai aliu mathiu chunse wirabo-e. 

13Naliuniu kungbo naliu Tanpui nahdung siniu naliutu kanui khai-e. 

3 John 

3 John 1 

1 Katingmai, Iniu kungbo Gaya khuga raokhai-e. 

2Iniu kungbo singna yo, nang hiunaga wibambo kumjiu napumdi wijiu bamra 
khatdi wahina wibamra Iniu kheng bambo-e. 

3Chiubora nangniu majiboga tadkinbo kumjiu, singna khangsianiu haiga 
wangjiu nang majiboga lungbamme chiubo paokhaiboga I achun wichang wi-e. 

4Anahmaidung siniu majiboga tadjiu bambo raha sikhaijiu achun wibamme, 
sisuang wira ha-e. 

Gaya Tu Thuonbo 
5Iniu kungbo singna yo, nangniu aliu singnamai khatdi sangmai khugadi 
malumbuibo tien thiujiu bamme. 

6Nangniu lungsa khaibose phumling haiga paliuniu wang dinkhaide. Tingwang 
niu masenbo tabin gase paliutu nkhakhai saomakjiu bamlo. 

7Palamra malummak maidung khugasu paliuniu wadi lumakjiu, Khrista gu 
tienkam jengniu paliu tad kinbo-e. 

8Siniu aliudi sikum maitu nkhasiak rabo-e, sichiujiu paliugu majibo tienkam 
gase aliu dam daolu bui-e. 

Diotrephes Nai Demetrius Gu Lunlung 
9Iniu phumlingga raokhai-e; siga paliugu jupao thiunibo Diotrephes siniu aliu 
cham situ lukhaini makge. 

10Sijengniu I wangsai, paniu kakambo hina, paniu aliu lamga arat dinbo hinase 
Iniu dinlen bine. Sironna makjiu paniu aliu kangmai tudi lukhai makge, khatdi 
paliutu khat thiunijiu bammai tudi paniu khamme, khatdi phumling gasu 
paliutu hathonra matanne! 

11Iniu kakungbo singna yo, kasabo situ makjiu, kawibo situ ali lulo. Kawibo 
kambam mai hinase Tingwang gu-e; chiudi kasabo kamkin maise Tingwang tu 
ngaolu makbo mai-e. 

12Mai hinaniu khatdi majibo siniudi Demetrius tu din mawijiu bamme. Yo, 
aliudi pagu jengdin thiubo-e, chiusai aliuniu dinbo hai maji-e chiubo nangdi si-
e. 

Munkom Kanambo 

 

13Iniu palam kakeng nakhuga raokhaira bamme, chiudi ariaktang nai ariakdui 
thinjiu naliu khuga raokhaini makge. 

14Chiudi aliu zu-ngao lujiu npao munsun maji ratu maning-e. 

15Naliu khuga agi-manaijiu bam lulo. Nakamai mathiuniu natu kanui khai-e. 
Aliu kamai mathiu zan dinjiu kanui khailo. 

Jude 

Jude 1 

1 Tingwang niu kupad khaijiu Jesu Khrista niu gukhaibo nai papiu Tingwang 
lungsabo hangga lungbam mai khuga Jesu Khrista vangpiu James singna Jude 
khugasu: 

2Lungsasibo, agi-manaibo, khatdi lungsabo siniu phuibambo thiululo. 

Aratbo Katipaodung 
3Kakungbo chakadung yo, Iniu naliu khuga aliu mathiugu juringbo lamga raora 
matanjiu bamboga, Tingwang niu pamaidung leng malod khatniu tingtheng 
leng pikhaibo malum jengniu aphenra naliutu kachu khaira pageng bam mide. 

4Palamra charatu simak maidung naliu ruangga simak jingjiu ngut mide, 
paliura aliu Rawang gu lungsiat lamga din kadat lujiu, paliu pumniu masenbo 
npui-npiu thiubo situ marilura kambo maidung-e. Sichiujiu paliuniu aliu 
Wangpiu khatnakhabo Rapiu Jesu Khrista tu suimak maidung-e. Paliuniu 
daorabo damse Masanbo ariakniu nda dinkhai masuang mibo-e. 

5 Naliuniu haibo hina sibam liudi Iniu naliutu maningtao khai lanni-e, chiubora 
Rapiu niu Egypt kadih gasu Israel maidungtu kalankhai lubo saiga malummak 
maidungtu kam maha mide. 

6Siga mazadung siniu paliutu pikhaibo pumtan rigasu nkiujiu kamken mibo, 
chiubora paliu bam situ phutmibo jengniu, kadibo Tingmikga ladjan thiura 
Tingwang niu paliutu ratlujiu tingtheng tamiubo bamgase khai nbamme chiubo 
maningtao lulo. 

7Sikumjiu Sodom nai Gomorrah khatdi sibo wonjengga bambo namdakdung 
sidi npui-npiu thiubo khatdi katanuakbo ngamse mazadung kumjiu tenkhai 
mibo mai hinatu tingthenggu chariubo chami siniu sajai pikhai rabose mathiutu 
kachan khaibo-e chiubo maningtao lulo. 

8Sichiujiu paliugu madungao saisuijiu paliuniu paliu pumtu nuan-ga jukhai-e, 
sichiujiu paliuniu Tingwang gu pumtan situ lukhai makge, khatdi pakendibo 
situ din masa-e. 

9Dithubo maza Michael katang niudi Satan situ, Mose pum lamga n-gijiu ariboga 
haikumbo kasabo ladse dintang khai makge, chiudi “Rapiu niu natu rukhaibo 
thiu milo,” chiubo ronna dinkhai tamibo-e. 

10Chiudi simaidung sira paliuniu sitang makbo lamga arijiu bamme, chiudi 
khaoring kumjiu paliu lungchun kasabo siniu paliutu kam mahajiu bamme. 

11Paliu haira dejiukha sansabo thiu ralo! Cain niu tadbo npui ga paliu tadkhai 
kam mide. Palamra tasen-chalan jengniu Balaam gu kamaobo npuiga tadkhai 
mide. Korah kumjiu paliu chari thiujiu paliutu kam maha mide. 



2168 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

12Paliu mangam kahabo siniu naliu maduigu katiu-tiu aruangbo gadi kam 
taniajiu bamme. Paliu haira paliuleng ronna kasimai-e. Paliu haira tingkainiu 
phungtad kinbo tadui jao makbo kamuang kumbo-e. Paliu hai masimakbo 
singbang kumbo-e, sichiujiu pamen katang pepad mibo chaken singbang 
kumbo-e. 

13Paliu hai paliu mangam kahabo tienkam siniu duipuiga tingkainiu hun 
kabuak khangbo tadui-ta kumbo-e. Paliu hai jongkinbo chagandung kumbo-e, 
sichiujiu paliutu tamiu thubo bam gase tingtheng leng khai mira Tingwang niu 
kaden khai mibo-e. 

14 Adam gasu chaken chinnia lungga Enoch niu paliu lamga haichiujiu din 
masuang khai mibo-e: “Phuilo, Rapiu niu pagu masanbo mazadung sang-sangtu 
puilujiu wangrabo-e. 

15Sichiujiu charatu simakbo ngamkam hina, khatdi charatu simakbo lad-lui 
dinkhai mibo hinatu ladjan thiu rabo-e!” 

16Paliu haira pawan machang takhanjiu khatdi maitu ronna madam khaijiu 
bammai-e, paliura paliugu kasabo maningga ronna tadmai-e. Paliu ronna 
wasao thiujiu, paliuleng gengrabo donniu maitu kabuat khaibo lad ronna 
dinmai-e. 

Rukhaibo Nai Kachukhaibo 
17Chiudi akamai yo, Rapiu Jesu Khrista gu ladlangtadmai-dungniu karaiga naliu 
khuga dinkhai mibose maningtao lulo. 

18Paliuniu naliu khuga din-e; “Kanambo wanse wangboga, charatu simakmai 
paliu maning ronna kammai padrabo-e, sichiujiu naliutu nuimen surabo-e.” 

19Paliu haira paliu maning ronna kamjiu paphom-phom kampad maidung-e, 
paliura Hiupuina daomak mai-e. 

20Chiudi akamai yo, naliura naliugu masanbo malum gase, matipjiu bamlo, 
khatdi Masanbo Hiupuina pumtan ga kakheng thiujiu bamlo. 

21Tingtheng karingbo daora aliu Rapiu Jesu Khrista gu lungsiat tu khuanjiu, 
Tingwang niu lungsaboga naliura bamlulo. 

22Malum masajiu bammaitu chalungsa khailo, 

23paliutu chami gasu juken khaijiu gukhailo; khatdi paliu pumniu nuan 
phungjiu pingbam maitu lungsa khailo, chiudi npui-npiu thiunibo paliu fai-ni 
situra mareng lulo. 

Thuonkiubo Rathoi 
24Sichiujiu naliu phi masui makra gukhai ngambo, khatdi pagu kendibo 
suangga kamaobo hajiu naliutu pijiu chapkhai ngamra 

25khatnakhabo aliutu Ranpao, Jesu Khrista pen gasu chakhuang thiubo, paken 
dibo, kangambo khatdi pumtan hina nda pawan sumakbo gasu tuhoidi 
tingtheng tingthengdi Tingwang kendibo thiu milo! Amen. 

Madukhaibo 

Madukhaibo 1 

1Jesu Khrista khuganiu madukhaibo, Tingwang niu wakam katum wangmi 
rabodungse pavang maidungtu lenkhaira patu pikhai-e. Haise Khrista niu pagu 
maza tu langkhaijiu pavangpiu John khuga lenkhai-e. 

2Sichiujiu John niu ngaolubo hinase dinkhaibo-e paniu Tingwang cham khatdi 
Jesu Khrista jengdin, ngaolubo hina lamga jengdin thiukhai-e. 

3Phaimiukakung cham raokhai nbambo hai kentao lumai khatdi chiu kalumai 
khatdi majai kalumaise padon wi-e! Palamra wahina hai majadjiu padmi rabo-
e. 

Phumling Chinnia Khuga Kanui Khaibo 
4 John niu Asia ga phumling chinnia khu pikhaibo: Tuhoidi bambo, masuang 
gadi bamniubo, khatdi pasaidi wanglan rabo khatdi pawangbam suangga 
bambo Hiupuina chinnia khu ganiu; 

5Kadihga chawang maidung riga chawang khatdi kashaimai ruangganiu ringsu 
raithubo, malum kabuibo jengdin Jesu Khrista khuganiu lungsabo khatdi agi-
manaibo naliu khuga bambo thiu milo. Paniu aliutu lungsabo jengniu, pazainiu 
aliu nuan gasu aliutu rankhai bide. 

6Sichiujiu Papiu Tingwang tu machara aliutu pi singku maidung gu wangdih 
khat pithiu khai bide. Rapiu Jesu Khrista khuga tingtheng tingthengjiu paken 
dibo khatdi pumtan bambo thiumilo! Amen. 

7 Phuilo! Pah kamuang rigasu wangkinne! Siga mai hina, patu changiuniu rikhai 
mimai niudi patu ngao sune. Sichiujiu kadihpiriga lungmai hinaniu palamga 
paliu lung chariujiu paliu gah jumjiu kapsune! Amen. 

8 Thainai, danai bambo, pasai wangrabo, Ngamkamkambo Rapiu Tingwang niu 
din-e, “Ira Alpha nai Omega, karaibo khatdi kanabo si-e.” (Alfa nai Omega 
chiubo hai raithubo nai nathubo Greek giak situ dinbo-e). 

Khrista Gu Madungao 
9Naliu singna John, I hai chariubo gadi chawangdih gadi chariu kheng 
machamjiu bambo khatdi naliutu majang padam lubambo, Tingwang cham 
khatdi Jesu jengdin kathiu jengniu Patmos kubo chapiukakga bambo-e. 

10Rapiu Tingmik ga Hiupuina siniu atu thinman lujiu make khuan kumbo 
chakhuan katan khatniu asailamsu dinbo I chiu-e. 

11Siga dinbo siniu, “Nangniu kangao hina ariakkhuangga raolujiu sise phumling 
chinnia: Ephesus, Smyrna, Pergamum, Thyatira, Sardis, Philadelphia, khatdi 
Laodicea ga langkhailo.” 

12Siga atu npaobo piutu phuira chiujiu mari wangboga kachia mibung bam 
chinniatu Iniu ngaode. 

13Chamibung bam ruangga chamaina kumbo khang khat, sinase pafaise 
paphiga kiutang, khatdi paga-ga kachia khen-gak bamme. 

14 Khatdi papee thamdi kajiu chakhaogiu kum, maksai kabun kum, khatdi 
pamikse chamipuang kumme. 

15Khatdi paphise tanaagi chami ganiu ru maheng kalubo kum, khatdi 
pakhuanse giudi khuan kumme. 

16Sichiujiu paben majatlam siniu chagan chinnia thinbamme, pamun ganiu 
pamun niabo apang-heng kum liangbo padle, khatdi pazuse naimik biu paranbo 
kumme. 

17Iniu patu ngaoboga, kaokiu kashaibo kum bammide, chiudi paben majatlam 
siniu atu dijiu din-e, “Pingtulo! Ira karaibo khatdi kanabo si-e. 

18Ira ringbambo si-e! Ira shaikhai mibo si-e, chiudi tuhoira Ira tingtheng 
tingtheng ringbam mine. Sichiujiu kashaibo nai charuidihgu khamtense akhuga 
bamme. 

19Sijengniu nang tuhoi ngaobodung khatdi haibo saiga padlan rabo hinase 
raokhai lulo. 

20Sichiujiu nangniu aben majatlam kangaobo chagan chinnia, khatdi kachia 
mibung chinniagu ramba haise kasukbo-e. Chagan chinniase phumling 
chinniagu mazadung si-e, khatdi chamibung chinniase phumling chinnia si-e.
  

Madukhaibo 2 

Ephesus Ga Raokhaibo cham 
1“Ephesus ga bambo phumling gu maza khuga raokhaibo: “Haise paben 
majatlam chagan chinnia thin lujiu, kachia mibung chinnia ruangga tad mariu 
bambo piu khugasu-e. 

2Naliuniu maranjiu bambo, ginsijiu bambo, khatdi naliuniu kamkhai mibo hina 
Iniu si-e. Naliuniu kasa maidungtu khenglu lakjiu bambo, khatdi ladlangtadmai 
mak tadi paliu ronna ladlangtadmai-e chiujiu dinmaitu kawi-kasa matad lujiu 
paliu arat silujiu bambo Iniu si-e. 

3Naliura ginsijiu, ajeng ganiu chariu khengkhai mide khatdi khengsao makjiu 
bamme. 

4Chiudi naliuniu karaiga atu lungsabo kumjiu, lungsa tamibo jengniu alung 
makge. 

5Sijengniu naliu dechiujiu kaomibolo chiubo maning lujiu, naliu lung lilulo 
khatdi naliu tien karaibose tenlan lulo. Naliuniu lunglilu maksai, I wangjiu 
chamibungse pabam gasu khoi kali mine. 

6Chiudi Iniu Nicolaitans maitu marengbo kumgapjiu naliudi mareng bambo 
sira naliu khuga bamme. 

7 “Phumlingdung khuga Hiupuina niu dinbose pakuon kabam mai hina chiululo! 
“Ngam kalubo patura Tingwang gu Kareng ga bambo sailisingbang gasu tiura 
Iniu pamaji pikhai bine.” 

Smyrna Phumling Ga Raokhaibo Cham 
8 “Smyrna phumling ga bambo maza khuga raokhaibo: “Haise karaibo nai 
kanabo shailujiu ringsulan mibo piu khugasu-e. 

9Naliuniu chariujiu bambo I si-e; naliu kalek sa-e, chiudi pachangjiu naliura 
kalek wi-e chiubo I si-e! Satan gu madui ga bammai paliu Jehudimai mak tadi 
Jehudimai-e chiujiu dinmai siniu naliutu din masa bambo I si-e. 

10Chariubo naliu khuga wangnejiu bambo situ pingmi tulo. Phuilo, Satan niu 
naliu khangsia maitu madiura minlujiu kavangkyga khaisune, chiudi naliugu 
chariu rabose jengriu ronna leng-e, Sijengniu kashai tangbo malum lulo; chiusai 
naliuniu chari ngambo lubo jengniu tathuon leng karingbo pirunse Iniu pikhai 
bine. 

11 “Phumlingdung khuga Hiupuina niu dinbose pakuon kathiu hina chiu lulo! 
“Ngamlumai tura shailon niabo mathad gasu kam mathadlan lakde. 

Pergamum Phumling ga Raokhaibo Cham 
12“Pergamum phumling ga bambo maza khuga raokhaibo: “Haise pamun niabo 
apang-heng thinbambo piu khugasu-e. 

13Satan gu wangbam thiubambo ga naliu bamme chiubo I si-e. Naliuniu atu 
malumjiu bamme, khatdi Satan bamga bamjiu malumbuibo khatdi ajengdin 
thiu bambo Antipas tu kamshatbo tinggadi naliuniu naliu malum situ phut 
makge. 

14Chiudi naliu riga aman makbo kasia bamme: naliu ruangga khangsia, Balaam 
niu katikhaibo cham kaphungmai bamme, paniu Israel maitu charameng ga 
kadkhaibo rathak mi tiura, khatdi npui-npiu lunlung talara Balak tu katikhai-e. 

15Sise kumjiu Iniu marengbo Nicolaitans mainiu katikhaibo sai kasuimai naliu 
ruangga bamme. 

16Tuhoira naliu nuan gasu lungli lulo! Chiumaksai Iniu naliu khuga wangmajad 
lujiu amun ganiu kapadbo apangheng siniu paliutu chari thiune. 

17 “Phumlingga Hiupuina niu dinbose pakuon kabam mai hina nking lulo! 
“Chari ngamlu maitu baikhai bambo mannase Iniu pikhai bine. Tatu kakabo 



2173 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

riga tazan kasanbo raokhai bambose Iniu pikhai bine, sibo zanse daolumai 
paliu makjiu mai khatdi simakge. 

Thyatira Phumling Ga Raokhaibo Cham 
18“Thyatira phumling ga bambo maza khuga raokhaibo: “Haise pamik 
chamipuang kumbo,paphiniu tanaagi kum thamasan padjiu thaoben bambo 
Tingwang Nahpiu khugasu-e. 

19Naliuniu kambambose Iniu si-e. Naliuniu lungsabo, malumbuibo, naliu 
tienkam khatdi naliuniu ginbambo I si-e. Karaiga suang tuhoi naliuniu nkiujiu 
kambambo I si-e. 

20Chiudi naliuniu patu paronna phaimiukakungpui-e chiujiu kubo Jezebel tu 
suikhaibo jengniu alung makge. Paniu avangdungtu npui-npiu thiura talabo 
lunlungga khatdi charamengga kadkhaibo rathak tatek tiura leng katikhai-e. 

21Paniu palung lilura Iniu paleng pawan pikhai bibo-e, chiudi paniu pagu 
lungtalabo lunlung gasu lunglilu makge. 

22Sijengniu phuilo, patu paziga majikhai lujiu patu khatdi patu maluong npui-
npiu thiumi maitu kam mathad khaine. Paliuniu haibo kasabo ngam gasu lungli 
maksai Iniu tuhoira paliutu mathad khai sune. 

23Iniu pasai kasuimai hinatu kamshat mine; sichiujiu phumling hinaniu Ira mai 
hina lungchun kametjiu mai hina maning sijiu bambo-e chiubo silune. Iniu naliu 
mai hinatu naliu tienkam saisuijiu pikhailan bine. 

24“Chiudi Thyatira ga bammai naliu khangsia maira kasabo katikhai situ 
suimakge; khangsia mainiu ‘Satan gu kasukbo, kakungbo-e’ chiubose paliu 
sitanglu makge. Iniu naliu khuga dinbo-e, chiubora karipbo bangse naliu riga 
Iniu khaisan lakde. 

25Chiudi Iniu wanglan makthen naliu khuga bambose thin matipjiu bamlo. 

26Kaloibo tangjiu Iniu masenboga tadjut-jajiu ngamlu maitu jat hina riga 
pumtan thinra Iniu pikhai bine. 

27Chagam litu kam pangroi mibo kumjiu, paliuniu jat hina riga chagithun 
thinlujiu senra, Iniu Apiu khuga daolubo pumtanse pikhai bine. 

28Iniu paliuleng tingsangpui sidi pikhai bine. 

29“Phumlingdung khuga Hiupuina niu dinbose pakuon kabam mai hina chiu 
lulo!” 

Madukhaibo 3 

Sardis Phumling Ga Raokhaibo Cham 
1“Sardis phumling ga bambo maza khuga raokhaibo: “Haise Tingwang gu 
hiupuina chinnia khatdi chagan chinnia bambo piu khugasu-e. Naliuniu 

kambambo Iniu si-e, naliu shaimijiu bamdi, naliuniu ringbambo zantad tadjiu 
bambotu I si-e. 

2Sijengniu sulo, shailajiu bambo gasu pitan lulo. Palamra naliuniu kambambose 
Tingwang masuangga wi tathuibo Iniu daomakge. 

3Sijengniu naliu dechiu katilulo, khatdi chiu lulo, chiubo maningtao lujiu naliu 
nuan gasu lungli lulo. Naliu kadenlu maksai, ka-agamai kumjiu I wang sune, 
dekumbo wan ga wangralo chiubo naliu silakge. 

4Chiudi Sardis ga bammai naliu khangsiamai naliu fai-ni kam masan kalumai 
bamme. Naliuniu kakabo pon piulujiu atu maluong tadne, palamra naliu sichiu 
buibo mai-e. 

5Sichiujiu chari ngamlumai situ kakabo pon piukhai bine, khatdi karingbo 
ariakkhuang gasu paliu zan luthonmi lakge. Paliuse amaidung-e chiubo Iniu 
Apiu masuangga khatdi pagu mazadung masuangga madujiu dinpadne. 

6“Phumlingdung khuga Hiupuina niu dinbose pakuon kabam mai hina chiululo! 

Philadelphia Phumling ga Raokhaibo Cham 
7 “Philadelphia phumling ga bambo maza khuga raokhaibo: “Haise masanbo nai 
majibo piu khugasu-e. David gu khamtense pakhuga bamme, sichiujiu paniu 
akhamse lekhai misai mai khatniudi khamnam lansi lakge; khatdi paniu akham 
nammisai mai khatniudi lelansi lakge. 

8Naliuniu kambambo I si-e, naliu khuga pumtan poinaga bambo I si-e, Iniu 
katikhaibo naliu majai lujiu atu malumjiu bamme. Mai khatniudi kham namlan 
ngamlakbo akhamse Iniu naliuleng lekhai bamme. 

9Phuilo, ka-aratmai, Satan saisuimai, paliu Jehudimai makdi Jehudimai-e 
chiujiu kumai situ Iniu wangjiu naliu phiga pi makhumkiu khai bine. Iniu 
naliutu lungsa-e chiubo paliu mathiuniu sisune. 

10Palamra agu chamtan naliuniu khenglubo donniu, kadihpiriga lungbammai 
mathiu khuga madiurabo chariu magenthiubo gasu Iniu naliutu gukhai bine. 

11I wangji sune, naliu khuga bambo chari ngambo gu tathuonse mai khatniudi 
sutmi makra thin matip lulo. 

12Chari ngamlu maitu Iniu Apiu Tingwang tu kahumbokyga katiang pithiu khai 
bine, sichiujiu pah sigasu wadaodi tadpadlan lakge. Iniu pariga a-Rawang zan, 
a-Rawang gu namdi zan, a-Rawang kadih gasu wangkiu rabo Jerusalem 
kasanbo zan, khatdi kasanbo azan sidi raokhai bine. 

13“Phumlingga Hiupuina niu dinbose pakuon kabam mai hina chiululo! 

Laodicia Phumling ga Raokhaibo Cham 

14 “Laodicia phumling ga bambo maza khuga raokhaibo: “Haise Amen kubo, 
malumbuibo khatdi majibo jengdin, Tingwang niu wahina damkhaibo phibang 
khugasu-e. 

15Naliuniu kamkhai mibose Iniu si-e; naliu hai agidi mak, lumdi mak bambo I 
si-e. Naliuniu agijiu bambo maksai thiujiu bambotu Iniu luni-e. 

16Chiudi naliuniu agidi mak, thiudi mak, lumlua-lua bambo jengniu Iniu naliutu 
amun gasu masiu thon mine. 

17Naliuniu din-e, ‘Ira kalek wi-e, amansai bamme, wa manangbo ha-e. Chiudi 
naliu hai dejiuga kasamai khatdi lung magenthiu mailo chiubo naliuniu silu 
makge! Naliura kalek sa-e, naliu pumruang bamme, khatdi naliu mik tiat-e. 

18Sijengniu, naliu lungwi lura akhugasu kachia kawibo liululo chiujiu ladpi 
khaibo-e. Napumruang mangambo situ bentom lura khatdi thaptom lura chafai 
kakabo sidi liululo. Namik tiatbo gadi khaijiu ngaolan lurabo piu sidi liululo. 

19Iniu lungsamai hinatu Iniu ru khaine khat di kasan khaine. Sijengniu maran 
lulo, khatdi nalung lilulo. 

20Phuilo, Iniu kamun-ga chaplujiu akham maganjiu bamme; mai khat 
kumboniu akhuan chiulujiu, akham lekhaisai, Iniu kalunglam ngutlujiu patu 
maluang tiune, khatdi paniu atu maluang tiune. 

21Iniu chari ngam lujiu Apiu wangbamga tuhoi Apiu mungga ntao bambo 
kumjiu, chari ngamlu mai hinatu awangbam gase amungga ntao macham 
bamra pikhai bine. 

22“Phumlingdung khuga Hiupuina niu dinbose pakuon kabam mai hina 
chiululo!” 

Madukhaibo 4 

Tinggen Ga Kahumbo 
1Sibo wan-ga madungao khat gasu tinggen akham lepadbo I ngao-e. Iniu chiubo 
khuanse make mudbo khuan kumjiu akhuga dinbo I chiu-e, “Haiga khanglo 
chiusai haibo saiga padsiak rabo Iniu nakhuga lenkhai bine.” 

2Sichiujiu Hiupuina siniu atu thinman mide. Phuilo, tinggen gase chawangbam 
khat bamme, sibo riga mai khat ntao bamme. 

3Sibo piu zuse paman kungbo tudung talatu nai tabaipum kumme, sibo 
chawangbam tuse takimalyniu thao maguijiu kamaobo tu kumjiu malikjiu 
madiakbo kumme. 

4Sibo chawangbam mungga katambo chawangbam makai-je-madaikiu bamme, 
khatdi sibo riga apaimai makai-je-madaikiu kakabo pon piulujiu khatdi kachia 
pirun runlujiu ntao bamme. 

5Chawangbam gasu ting kalikbo nai tingsin kawangbo khuan kumjiu chiu-e. 
Sibo chawangbam suanggase kahiupuang chinnia tao bamme, sise Tingwang gu 
Hiupuina chinnia si-e. 

6 Khatdi sibo chawangbam suangga duipuigu chahiubung kumbo, kamalikbotu 
kum masan kalik bamme. Sibo chawangbam maguiboga khaoring madai paliu 
zu kabalujiu bamme. 

7Khaoring karaibose ndongqui kum, niabose kabuichi kum, sumbose chamai zu 
kum, madaibose lenkinbo lengreng kumme. 

8Sibo khaoring madaise paliu kan charuk charuk bamme, khatdi paliu kan 
lenlamdi palung lamdi pamik maliang bamme. Nchun n-nien saomakjiu chalui 
thiujiu bamme: “Masanbo, Masanbo, Masanbo, khatdi Ngamkam-kamjiu 
bambo, Rapiu Tingwang, masuangdi bamniubo, tuhoidi bambo, pasai 
wangrabo gadi bamrabo.” 

9Ringjiu bambo khaoring madai siniu chawangbamga tingtheng tingtheng 
ringjiu bambo piutu thuonjiu, chakhuangthiujiu pakendibo lui thiujiu bamme. 

10Paliuniu sichiuboga, apaimai makai-je-madaikiuse tingtheng tingtheng 
ringjiu bambo chawangbam riga ntao bambo piu masuangga makhum kiujiu 
kahum bamme. Paliuniu chawangbam suanggase paliu pirun thonkhai lujiu 
din-e, 

11“Aliu Rapiu khatdi Rawang! Nangra kendibo, chakhuang thiubo khatdi 
pumtan daobui-e. Palamra wahinase napen gasu khatdi nachunning gasu 
padbo-e.” 

Madukhaibo 5 

Ariak Majiuhan Nai Milypoi 
1 Chawangbam riga ntao bambo piu ben majatlamse ariak majiuhan khat 
bambo Iniu ngao-e; haise jai nialam raokhai bamme, khatdi sise madan 
chinnianiu diang khai bamme. 

2Siga kangambo maza khatniu, “Ariak majiuhanse madan kampang lujiu lepad 
ngambo sao bamlo?” chiujiu dinbo chiu-e. 

3Chiudi tinggen gadi kadih gadi, kadih hanggadi sibo ariak majiuhanse lulujiu, 
lepad phui ngammai khatnadi ha-e. 

4Mai khatniudi sibo ariak majiuhanse lepadjiu phui ngambo habo jengniu I 
kapchang kapsude. 

5Siga apaimai khang khatniu akhuga din-e, “Kaptulo, phuilo, Judah kiphiu gasu 
Ndongqui, kadibo David kaikik gasuniu charise ngamlude, sichiujiu paniu 
madan chinnia situ kampang lujiu ariak majiuhanse lepad ngamme.” 

6 Sigasu chawangbam n-gangga Milypoi khat chapbambo, khatdi ringbambo 
khaoring madaise nai apaimaidung siniu chap magui bambo I ngao-e. Milypoi 
situ kamshat mibo kumjiu ngaokhai-e. Pake chinnia, pamik chinnia bamme, sise 
kadihpiri pakhiangna tadronra langkhai mibo Tingwang gu Hiupuina chinnia 
si-e. 

7Milypoi siniu tadwang chawangbam riga ntao bambo piu ben majat lamsu 
ariak majiuhanse khoilude. 

8Sigase ringbambo khaoring madaise nai apaimaidung makai-je-madai-kiuse 
Milypoi masuangga makhum kiu-e. Paliu ben ga tarabung khat khat thin 
bamme, khatdi parim wiboniu phuibo kachia kuangdi thin bamme, sise 
Tingwang maidunggu kakhengbo rathoise-e. rathoi-e. 

9Paliuniu chalui kasan thiu bamme: “Nangra ariak majiuhanse khoilujiu 
madandungse kampangra khatdi lepadra bui-e. Palamra nangtu kamshat mibo-
e, sichiujiu nazai pen gasu chaphiu hina, chakhuan hina, jat hina, chakik hinatu 
Tingwang mai pithiu khaibi-e. 

10 Nangniu paliutu chawang dihga singkumai pithiu khaijiu aliu Rawang tu 
machara kamkhai bide. Sichiujiu paliuniu kadihpiri gadi mawang rabo-e. 

11 Sichiujiu Iniu phuikhangbo ga, tinggen mazadung sang-sang, moi-moi khuan 
chiu-e. Ringbambo khaoring madaise nai apaimaidung siniu chawangbamse 
chap magui lujiu bamme. 

12Khatdi paliuniu paliu khuan tanjiu chalui thiu-e: “Kamshat mibo Milypoi siniu 
pumtan, chakhiu-chalan, ningting-tasi, khatdi pumtan, chakhuang thiubo, 
kendibo, khatdi thuonkiubose daobui-e.” 

13Khatdi tinggen-ga, kadihpiriga, kadih hangga, khatdi duipuiga lungbambo 
khaoring hina chalui thiu bambo I chiu-e: “Chawangbamga taobambo nai 
Milypoi khuga chakhuang thiubo, kendibo khatdi kangambose tingtheng 
tingtheng thiubam milo!” 

14Ringbambo khaoring madai siniu paokakge, “Amen!” Siga apaimaidungse 
makhumkiujiu kahum bamme. 

Madukhaibo 6 

Madandung Lepadbo 
1Sibosai Milypoi siniu madan raithubose lepadbo I ngao-e, khatdi ringbambo 
khaoring madai ruanggasu khatniu pakhuan tingsinbo kumjiu dinbo Iniu chiu-
e, “Wanglo!” 

2Phuilo, chaqon kaka khat Iniu ngao-e, sibo riga ntao bambo piu siniu tavaipi 
khat thinkinne khatdi, pakhuga chawang pirun khat pikhai mide. Pase chari 
kangambo piu kumjiu chari ngamra leng chaqonse tong lujiu tad mide. 

3Sibosai, Milypoi siniu niabo madanse kampangjiu lepad khaide, siga ringjiu 
bambo khaoring niabo siniu dinbo I chiu-e, “Wanglo!” 

4Siga chaqon kahengbo khat padde. Sibo riga tongbo piutu kadihpiriga chari 
thiura, sichiujiu maidungniu khat khattu kamshat rabo pumtan pikhai mide. 
Patuse apangheng kadibo khat pikhai mide. 

5 Sibosai, Milypoi siniu sumbo madanse kampangjiu lepad khaide, siga 
ringbambo khaoring sumbo siniu dinbo chiu-e, “Wanglo!” Phuilo, chaqon 
katikbo khat padbo I ngao-e. Sibo riga tuangkinbo piu ben-ga tajukuang khat 
bamme. 

6Siga ringbambo khaoring madaibo gasu chakhuan khat senpadbo I chiu-e, 
“Chabanmiu taju khat hai naikhat jengphi-e, khatdi tasy taju sum hai naikhat 
jengphi-e. Chiudi takisibang nai mumsireng tura kam mahami tulo.” 

7Sibosai Milypoi siniu madaibo madanse kampangjiu lepadde; siga ringbambo 
pamadaibo khaoring siniu dinbo I chiu-e “Wanglo!” 

8Phuilo, chaqon ka-ababo khat padde. Pariga tuangbambo piu zanse Kashaibo 
ku-e, pasaiga charuidih siniu suikinne. Sichiujiu kadihpiri jan-madaigu jan-
khattu chariniu, chakhum khumboniu, chararetniu khatdi nkan khaoringniu 
kamshat mira pumtan pikhai mide. 

9Sibosai Milypoi siniu mangiubo madanse kampangjiu lepad khaide. Tingwang 
cham dinronjiu khatdi paliugu jengdintu malumbo jengniu kamshat mibo 
hiunadungtu rathakbam hanggase Iniu ngao-e. 

10Paliuniu paliu khuan tanjiu senjiu din-e, “Ngamkam-kambo Rapiu, masanbo 
khatdi majibo! Kadihpiriga lungbammai siniu aliutu kamshat mibo khumse 
dedaoniu ruikhaijiu paliutu mathad khai ralo?” 

11Siga paliu mathiutu ntiang kaka nao-naobo pikhai lujiu, paliu kahmaidung nai 
paliu singnamaidungtu paliutu kumjiu kamshat kam makthenna pakak khat 
mathakjiu khuanbam niura dinkhaide. 

12 Sibosai Milypoi siniu charukbo madanse kampangjiu lepad khaide, Siga kathi 
katanbo khat wangjiu, naimikse chakhaogiu fai kumjiu tikli-li mide, khatdi 
chahiuse tazai kumjiu hengmaren mide. 

13Tingkai katanbo hunwangboga minmakbo ndutsytu hun nkai kiubo kumjiu 
tinggen ga chagandungse kadihga nkaikiu mide. 

14Tinggen situ ariak majiuhan majiubo kumjiu majiu wangmide, khatdi 
maluong nai chapiukakdung hinase paliu bam gasu kali mide. 

15Sichiujiu kadihpiriga chawangdung, papaodung, riphenmaigu papeedung, 
kalek wimaidung, pumtan thinmaidung, kavangmai khatdi khenrang 



2179 

 

 
Liangmai Naga (Re-Edited) - Masanbo Bible 

© 2014 by The Bible Society of India. 
 

 
 

 

thiumaidung khatdi katam maidung hinase maluong ga bambo tudi hiuga 
khatdi tulimkiga nbai sude. 

16Sichiujiu paliuniu maluong kadibodung nai tukangdung situ kujiu din-e, “Aliu 
riga nkai kiujiu chawangbamga ntao bambo nai Milypoi lungpom gasu 
baikhailo! 

1717 Palamra panaigu lungpom kadibo tingmikse haiga wang bamme. Saoniu 
siga atung ngamlu ralo?” 

Madukhaibo 7 

Israel Maidung 144,000 
1 Sibosai tinggen mazadung khang madainiu kadih pake madaiga chap lujiu, 
kadihriga maksai duipuiga maksai singbangga tingkai hunkhai tamira tingkai 
madaitu thinman bambo I ngao-e. 

2Khatdi naimik padlamsu maza khatniu Tingwang gu madan khat thinlu 
wangbo Iniu ngaolanne. Kadihpiri nai duipuitu kam masa mira pumtan pikhai 
mibo maza madaitu paniu pakhuan tanjiu ku-e. 

3maza siniu din-e, “Aliuniu Tingwang vangmaitu madanse paliu san-ga 
diangkhai lumakthen, kadihtu, duipuitu maksai singbangdungtu kam masami 
tulo.” 

4Tingwang gu madan paliu san-ga diangkhai mibo maidung riakse 144,000 ye, 
chiujiu akhuga dinkhai-e. 

5Madan diangkhai lu maise, Juda kaikik gasu sang kariu-je-niakiu, Reuben 
kaikik gasu sang kariu-je-niakiu, Gad kaikik gasu sang kariu-je-niakiu, 

6Asher Kaikik gasu sang kariu-je-niakiu, Naphtali kaikik gasu sang kariu-je-
niakiu, Manasseh kaikik gasu sang kariu-je-niakiu, 

7Simeon kaikik gasu sang kariu-je-niakiu, Levi kaikik gasu sang kariu-je-niakiu, 
Issachar kaikik gasu sang kariu-je-niakiu, 

8Zebulun kaikik gasu sang kariu-je-niakiu, Joseph kaikik gasu sang kariu-je-
niakiu, khatdi Benjamin kaikik gasu sang kariu-je-niakiu haisi-e. 

Sikamlakbo Mai Mendi 
9Sibosai Iniu phuiboga, chamai jat hina, chakik hina, paliu ladlui katam-tam 
maidung, kakabo nao-naobo pon piumai paliu riak sikamlakbo chamai mendi 
chawangbam nai Milypoi masuangga, paliu ben-ga kadanniu thin lujiu chap 
bamme. 

10Siga chakhuan katanbo khatniu senpadle: “Juringbose chawangbamga ntao 
bambo aliu Rawang nai Milypoi gasu-e!” 

11Sichiujiu mazadung, apaimaidung, khatdi khaoring madai siniu 
chawangbamtu chap magui lujiu makhumkiu Tingwang tu kahumjiu din-e, 

12“Amen! Thuonbo, kendibo, ningtingbo, thuonkiubo, chakhuang thiubo, 
pumtan bambo khatdi kangambose tingtheng-tingtheng aliu Rawang gu 
thiubam milo! Amen!” 

13Apaimai khang khatniu akhuga maniu-e, “Nao-naobo kakabo pon piubam 
maidungse saolo, khatdi paliu delamsu wangbolo?” 

14 Iniu patu paokakjiu din-e, “I simakge, awangpiu, yo, nang sijiu bambo-e.” Siga 
paniu akhu din-e, “Haimaise dibo mathad gasu npadlu maidung-e, khatdi paliu 
fai-ni nai paliu pumse Milypoi zai gasu kam masan kalu maidung-e. 

15Sijengniu paliuniu Tingwang gu chawangbam masuangga chap lujiu nchun n-
nien saomakjiu charakyga patu machajiu bam mai-e, sichiujiu chawangbamga 
ntao bambo piu siniu paliutu gukhai bine. 

16Paliura wadaodi mariu lanlakge, maksai charilan lakge, maksai naimik gu 
tingphu-tingnai siniu kam masalan lakge. 

17Chawangbam n-gangga bambo Milypoi siniu paliugu Milykhuanpao thiune, 
sichiujiu paniu paliutu karingbo duipin gase majangkhai bine. Sichiujiu 
Tingwang niu paliu mik gasu paliu mikduise nunsang khai bine. 

Madukhaibo 8 

Madan Chinnia 
1Milypoi siniu chinniabo madanse kampangjiu lepadboga, tinggen gase 
wanchak phan kumbo jing-jing mide. 

2Siga Tingwang masuangga chap bambo mazadung khang chinnia situ make 
chinnia pikhai mibo Iniu ngao-e. 

3 Kachianiu kambo parim wibo rurabo bung thinbambo maza siniu rathakbam 
hangga wangjiu chapde. Tingwang mainiu kakheng thiuboga khaisan bira 
khatdi chawangbam suangga chap bambo kachiagu rathakbam gase kadkhaira 
patu parim wibose kengkha pikhai bide. 

4Sichiujiu Tingwang masuangga chap bambo maza ben gasu parim wibo 
mikhase nai masanmaidunggu rathoise khang mide. 

5Sigasu maza siniu rathakbam gasu chamise parim wibo rubo bunggase 
kankhai phuilujiu kadihga thonkhaiboga, tingsinbo, hengri kalikbo khatdi kathi 
khat padde. 

Make Mudbo 
6Sibosai maza chinnia siniu make chinniase thinlujiu mudra kaden mide. 

7 Karaibo maza siniu pagu makese mudkhaiboga, kachak nai chamise tazainiu 
tabot lujiu kadihga kiude. Siga kadih jansum thiujiu jankhat, singbang jansum 
thiujiu jankhat, khatdi chapiuniw karing hina rumide. 

8Sibosai niabo maza siniu make mudkhaiboga, chami taobambo maluong 
kadibo khat kumbo duipuiga thonkhai mide. Siga duipuise jansum thiujiu 
jankhatse tazai mawui mide. 

9Duipuiga bambo khaoring hinadi jansum thiujiu jankhat shaimide, khatdi 
maleedungdi jansum thiujiu jankhattu kam maha mide. 

10 Sibosai pasumbo maza siniu pagu makese mudkhaiboga, chagan kadibo khat 
chami taobambo mipuang khat kumbo tinggen lamsu nkaikiujiu singgiu jansum 
thiujiu jankhat, riga, khatdi duipin riga nkaikiu mide. 

11(Sibo chagan zanse “Takaibang,” chiu ku-e). Taduise jansum thiujiu jankhatse 
kha mide, sichiujiu maidung kakengse taduise sakbo donniu shaimide, palamra 
taduise khamibo jengniu-e. 

12 Sibosai madaibo maza siniu pagu makese mudkhaiboga, naimikse jansum 
thiujiu jankhat tu kakhiu mit mide, khatdi chahiuse jansum thiujiu njan khat, 
khatdi chagandungse jansum thiujiu jankhat, sichiujiu paliugu nbiuse jansum 
thiujiu jankhat hamide; sigase nchun-gu jansum gu jankhat, khatdi n-nien gu 
jansum gu jankhat ga benpad tamide. 

13Sichiujiu Iniu phuibamga tinggen lamsu lengreng khatniu lenwang pakhuan 
tanjiu haichiu senpadle, “Oh, maningkam lakge, maningkam lakge! maza 
sumniu make mudlan rabo wan-gase, kadihga lungbamniu maise dejiuga sansa 
ralo!” 

Madukhaibo 9 

1Sibosai mangiubo maza siniu pagu makese mudkhaiboga, chagan khat kadihga 
nkaikiubo, khatdi pakhuga pamalan thiumakbo charuidihgu khamtense pikhai 
mibo Iniu ngao-e. 

2Sichiujiu pamalan thiumakbo charuidihse paniu lekhaiboga n-mang kadibo 
khat gasu mikhut padbo kumjiu padde; siga naimik nai tingpukse sibo mikhut 
siniu tamiu mide. 

3Siga mikha gasu kaorengdung kadihga pad mide, sichiujiu paliutu charuimai-
gapuigu pumtan pikhai mide. 

4Sichiujiu paliuniu piubuandung, singbangdung maksai piuriangdungtu 
niamakra, chiudi paliu san-ga Tingwang gu madan diangkhaimak maitu ronna 
kam masara paliu khuga dinkhaide. 

5Sibo kaorengdung siniu maidung situ kamshat raleng suikhai makge, chiudi 
chahiu mangiu lungga pi mathadkhai raleng ronna-e. Paliuniu mathadbose 
charuimai-gapui maki thad kumgapbo-e. 

6Sibo chahiu mangiu lunggase maidung siniu shaini sune, chiudi paliuniu shailu 
lakge; khatdi paliuniu kashaibotu phiu sune, chiudi kashaibose paliu khugasu 
pak mine. 

7 Sibo kaorengdung lunse chariga tadrabo chaqondung kum, paliu zuse chamai 
lun kum, khatdi paliu piga kachia pirun kumbodi bamme. 

8Paliu thamse maipuimai tham kum, khatdi paliu hiuse ndongqui hiu kumme. 

9Paliu gase chaginiu kambo gatop kum, khatdi paliu kan khuanse chaqon-kari 
tuanglujiu chariga pak kabam kumme. 

10Paliu miga charuimai-gapuigu thad kumbo phung kinne, sichiujiu chahiu 
mangiu lungga chamainatu kam mathad raleng pumtan paliu khuga bamme. 

11Pamalan thiumakbo charuidih situ thinbambo maza siniu paliu riga chawang 
khat kumjiu mawang bamme. pazanse Hebrew mai lad ganiu Abaddon, Greek 
mai lad ganiu Apollyon chiu ku-e, (parambaniu Kam mahapao chiubo-e). 

12Karaibo maningkam lakbose ton mide, haibosai maningkam lakbo wanglan 
rabo nia bam kha-e. 

13 Sibosai charukbo maza siniu pagu make mudkhaiboga, Tingwang masuangga 
bambo kachia gu rathak bamga chap bambo pakeh madai gasu chakhuan khat 
I chiu-e. 

14Wakhuan siniu charukbo maza khuga din-e, “Euphrate giukiga bangkhai 
bambo maza madai situ phut milo!” 

15Sichiujiu sibo wan, sibo hiu khatdi sibo kum gasu chamai jansum thiujiu jan-
khattu kamshat mira sibo maza madai situ phutkhai mide. 

16Chaqon riga tongkinbo pariak chaklubo siniu moi kai-nia ye chiujiu akhuga 
dinkhai-e. 

17Agu madungao gasu ngaobose haichiu-e, chaqon riga tuangkin maise paliu 
gatopniu chami kum heng, khatdi sapphire kumjiu majai-e, khatdi sulfur 
kumjiu majinbi-e. Chaqon peese ndongqui pee kumme, sichiujiu paliu mun 
gasu chami, mikha, khatdi sulfur padle. 

18Paliu mun ganiu padbo chami, mikhut, khatdi tatumi raret sum siniu chamai 
jan-sum thiujiu jan-khattu kamshat mide. 

19Palamra chaqondung pumtanse paliu mun-ga, khatdi paliu miga bamme. 
Paliu mise kaniu kumme, siseniu chamaitu kam ajamme. 

20 Chararetdung haigasu kamshat kabangmaira paliu tienkam gasu paliu 
lunglilu makge. Paliuniu chara kasabotu, kachia, rangkang, tanaagi, tatu, khatdi 
tasingniu dambo ramengdung, sichiujiu ngaomakbo, chiumakbo khatdi tadsi 
makbodung situ kahumbo gasu mathakmi makge. 

21Sichiujiu paliuniu maitu kamshatbo, chamik thao kadatbo, npui-npiu thiubo 
maksai ka-agabo gasu lungli makge. 

Madukhaibo 10 

Maza Nai Ariak Majiuhan 
1Sibosai kamuangniu papuan piubo kangambo maza katambo khat, tinggen 
lamsu kiubo Iniu ngao-e; papeega takimalyriang bamme, khatdi pazuse naimik 
kum, paphise chamipuang kumme. 

2Paben-ga ariak majiuhan poi khatse lepad lujiu thin bamme. Paphi 
majatlamniu kadihga, mawuilam siniu duipuiga chap bamme. 

3Ndongqui kamarungbo khuan kumjiu paniu senpadboga, tingsimbo khuan 
chinnia siniu paokakge. 

4Sichiujiu tingsimbo khuan chinnia siniu dinbo situ Iniu raora kamsuboga, 
tinggen lamsu chakhuan khatniu din-e, “Tingsim khuan chinnia siniu dinbose 
madan diang milo, chiudi raokhai tulo.” 

5 Sibosai duipui nai kadihga chap bambo maza siniu paben majatlam 
khengkhang lujiu, 

6tinggen, kadih, duipui khatdi sibo lungga bambo hinatu damkhaibo, tingtheng 
tingtheng ringbambo Tingwang zan ganiu siangjiu din-e, “Pating hai thenglak 
mide! 

7Chiudi chinniabo maza siniu pagu makese mudkhai dasai, Tingwang niu 
pavangmai, phaimiukakung mai khuga din masuang khai mibo pacham 
kasukbose kamkhai sune.” 

8 Sibosai tinggenlam wakhuan siniu akhuga npaojiu din-e, “Nangniu tadlujiu, 
duipui nai kadihga chap bambo maza khugasu lekhai bambo ariak majiuhanse 
khoi lulo. 

9Iniu maza khuga mengjiu ariak majiuhan poinase atu pilo chiu kheng-e. Siga 
paniu akhu din-e, “Khoilujiu tiululo, haise nawan gara khasune, chiudi namun 
gara makhuidui kumjiu hum sune.” 

10Sichiujiu Iniu ariak majiuhanse lulujiu tiulude. Amun gara makhuidui kum 
humme, chiudi awan gara kha-e. 

11Sibosai kadihpiri pakhiang-naga, jat hinaga, chakhuan hinaga khatdi chawang 
hinaga Tingwang cham hai paoron sulo, chiujiu akhuga dinkhai bide. 

Madukhaibo 11 

Jengdin Mai Khangnia 
1 Sibosai chahutang wa madat tang khat atu pijiu din-e, “Tadlujiu Tingwang tu 
kahumboky nai rathakbam situ madatlo, khatdi sibo lungga kahumjiu 
bammaigu pariak silulo. 

2Chiudi charaky ndanlam bambo situra madat mane, palamra sise nkengmai 
leng pimibo-e, paliuniu Masanbo Namdi situ chahiu atai-je-niakiu tao-malui 
tadne. 

3Iniu agu jengdin khangniatu langkhaijiu panainiu maliufai benlujiu naimikpui 
sang khat-je-kai nia-je-riak charuk alad dinronne.” 

4 Jengdin kania haise kadih Rawang masuangga chap bambo Olive bang kania, 
khatdi chamibung kania si-e. 

5Mai khat kumboniu panaitu kam masara kamsai, panai mun gasu chami padjiu 
panai mikremaitu kam maha mine; sikumjiu panaitu kam mathadkhai nimai 
hinatu kamshat mirabo-e. 

6Panainiu Tingwang cham dinron bambo tingga tingpuk tu kham manlujiu 
tingriu kiumakra kamlu buibo pumtan panai khuga bamme; panai khuga 
taduitu tazai pi mawui khaira, khatdi kadihpiriga chararet katam-tamboniu 
pijiu mathad khairadi pumtan bamme. 

7 Sichiujiu panainiu panaigu jengdinse loidasai, pamalan thiumakbo 
chakhomky gasu thiuhu siniu padlujiu panaitu chari thiujiu panaitu kamshat 
mine. 

8Sichiujiu panai phawse, panai Rapiu tu masengshat khaibo kadibo namdi npui 
gase majikhai sune. Sibo namdise Sodom maksai Egypt tu din kada khaibo-e. 

9Panai pumtu chamai jat hinaniu, chakik hinaniu jengsum paphan phuikhang 
sune khatdi panaitu baimira paliuniu suilakge. 

10Panai shaimibo donniu kadihpiri mainahdung siniu paliu chunwijiu changi 
sune, khatdi mathajiu khat khatleng kalen pisune palamra haibo 
phaimiukakung kania jengniu kadihpiriga chariubo wajiukha wangkhai mibo-
e. 

11Chiudi jengsum paphan saiga Tingwang khugasu karingbo siu panai lungga 
ngutjiu panai buangsu mide, siga panaitu kangaomai hina pingchang pingmide. 

12Sichiujiu tinggen lamsu chakhuan katanbo khatniu panaitu kubo chiu-e, 
“Haiga wang nkhanglo!” Sichiujiu panai kamuang gasu khang mide, sise panai 
mikre mainiu phui bamme. 

13Siga kathi katanbo khat padboga, namdise jan-kariu thiujiu jan-khattu kam 
maha mide, khatdi chamai sang chinniatu kamshat mide. Khangsiamai shai 
kabangmai siniu pingchang pingjiu kadibo Tinggen Rawang tu thuonsude. 

14Niabo maningkam lakbose tonmide, chiudi pasumbo maningkam lakbose 
wangji sune! 

Chinniabo Make 
15 Sibosai chinniabo maza siniu pagu makese mudkhaiboga, tinggen gasu 
chakhuan katanbo khatniu senwang-e, “Kadihpiritu mawang rabose aliu Rapiu 
Tingwang nai Khrista gu-e, sichiujiu paniu tingtheng tingthengjeng mawang 
rabo-e! 

16Siga Tingwang masuangga ntao bammai apaimai makai-je-madaikiu siniu 
paliu wangbam gasu makhum kiujiu Tingwang tu kahumjiu haichiu din-e, 

17Hey, Ngamkam-kambo Rapiu Tingwang, nangra tuhoidi ndadi bambo-e! 
Nangniu pumtan thinsujiu mawang subo jengniu aliu natu thuonne! 

18 Nalungpom tingse wangtangjiu kashai maitu ladjan thiura pating wangtang 
mibo jengniu kadihpiri mainahdung paliu lung pomboniu phuimide. Nangniu 
navangmai, phaimiukakungmai, khatdi namai hina, natu chakhuang thiumai 
hina kati, kadi hinatu paliu phijeng pirabo tingse wangtang mide. Sichiujiu 
kadihpiritu kam mahami maitu kam maharabo tingse wangtang mide! 

19 Sibosai tinggen lam bambo Tingwang Rakyse lepad khaide, siga Tingwang gu 
Chamriat Bungse ngaode. Sichiujiu ting kalikbo, hengri kalikbo, tingsimbo, 
khatdi kathi jujiu kachak kiu sude. 

Madukhaibo 12 

Maipui Nai Mantage 
1Sibosai tinggen lam katasibo khat ngao-e, sise maipui khat naimikniu papuan 
thiujiu, paphi hangga chahiu, khatdi papeega chagan kariu-je-niakiugu pirun 
bamme. 

2Sibo puise pawon phungjiu, panah mana raleng manathad thiujiu mara sude. 

3 Sibosai tinggen lam katasibo khat ngaolanne, siga mantage kadibo khatdi 
kahengbo khat, papee chinnia, pake kariu, khatdi papee hinaga pirun khat khat 
bamme. 

4Pami siniu tinggen lam bambo chagandung jansum thiujiu jankhattu kadihga 
jukiu mide. Sichiujiu sibo mantagese maipui panah manara kambambo pui 
masuangga chap lujiu paniu manapad gapsai kajuangtiu lura khuan bamme. 

5Chagithun thin lujiu kadihpiri bambo jat hinatu mawangra piumanah khat 
paniu mana khaide. Chiudi sibo nahpiu situ Tingwang gu chawangbam lam 
ponkhang mide. 

6Sichiujiu maipui siniu tingmik sang khat kainia-je-riak-charuk patu akhikhai 
raleng Tingwang niu kadenkhai bambo ramjing lamse paktad mide. 

7 Sibosai tinggen lam chari thiusude. Siga Michael siniu pagu mazadungtu 
majang lujiu mantage nai pagu mazadung situ chari thiu sude. 

8Chiudi mantage tuse ngam lude, siga patu khatdi pagu mazadung situ tinggen-
ga bamra suita mide. 

9Sichiujiu Devil maksai Satan kubo kaniu tanpao, mantage kadihpiri 
pakhiangnatu kahiambopiu situ pagu mazadung nai kadihpiriga thonkhai 
mide. 

10 Sibosai tinggen lamsu chakhuan khat senwangbo I chiu-e, “Tuhoira 
Tingwang gu Juringbo wangmide! Tuhoira Tingwang niu pagu chawanggu 
pumtanse lenkhai bide! Tuhoira Khrista niu pagu pumtanse lenkhai bide! 
Sichiujiu Tingwang masuangga malum maidungtu nchun n-nien saomakjiu 
kamaobo madam khaibam maitu tinggen gasu taliangkiu mide. 

11Paliura Milypoi zainiu khatdi paliugu majibo jengdin siniu patuse ngam lude, 
sichiujiu kashaibo katangna paliu pingmakjiu shaikhai mibo-e. 

12Sijengniu tinggen maidung, khatdi siga lungbam maidung, naliu chunwi lulo; 
chiudi kadih nai duipui lengra maningkam lakge! Palamra Satan niu patingse 
hamide chiubo silujiu palungpom sui mide.” 

13Mantage siniu patu kadihga thonkhai mide chiubo siluboga, palung pomjiu 
npiumainah manakhaibo pui situ hasude. 

14Sibo pui leng kaden-khaibo ramjing lam lentad mira lengreng kadibo kan nia 
pikhai mide, sichiujiu paniu siga takum sum paphan bamjiu, mantage khugasu 
marimi rabo-e. 

15Siga mantage siniu pamun gasu tadui nbiu padjiu sibo puitu matentad mira 
duiliu katanbo khat piluang pad khaide. 

16Chiudi sibo puitu kadihniu nkhajiu pamun ngapadjiu singgiu situ mangilude. 

17Siga sibo mantage siniu maipui situ palung pomchang pom mide, sijengniu 
pakai pakikdung, Tingwang tu malum maidung hina, khatdi Jesu niu 
madukhaibo majibogu jengdin thiu kinmaitu chari thiura tadpad mide. 

18Sichiujiu mantagese duipui taphuga chapbam mide. 

Madukhaibo 13 

Thiuhu Nia 
1 Sibosai duipui ganiu thiuhu khat khangbo I ngao-e, sise papee chinnia, pake 
kariu bamme khatdi pake hinaga pirun bamme, khatdi papee hinaga Tingwang 
tu din masabo zan bamme. 

2Thiuhuse quiruk kum, paphise chahom phi kum, khatdi pamunse ndongqui 
mun kumme. Mantage siniu pagu pumtan, nai pawangbamse pakhuga pikhai 
mide. 

3Sibo thiuhu peerong gasu pee khatra ajam masa mibo chiudi sibo jam wilan 
miboga, kadih maina hinaniu paliu suang hajiu pasai suitad mide. 

4Mantage siniu pagu pumtanse thiuhu khuga pikhai mibo donniu mai hinaniu 
patuse kahumme. Sichiujiu thiuhu situ paliuniu kahumjiu din-e, “Thiuhu haitu 
saoniu kajonlu ralo? Saoniu patu ngamlu ralo?” 

5 Thiuhu siniu chaliangbo cham, khatdi Tingwang tu din masabo cham dinra 
chahiu atai-je-niakiu suikhai mide. 

6Haisiniu Tingwang tu din masajiu, pazan, paniu lungbambo bam, khatdi 
tinggen lam lungbam mai hinatu siang sude. 

7Haisiniu Tingwang maidungtu aphenra khatdi paliutu ngamra suikhaide; 
sichiujiu kadihpiriga lungbammai jat hina, chakik hina, chakhuan hinatu 
ngamra pumtan pikhai mide. 

8Sichiujiu kamshat mibo Milypoi gu karingbo ariakkhuangga paliu zan raokhai 
makmai hinaniu sibo thiuhu situ kahum sune. 

9“Pakuon kabam mai hinaniu chiululo! 

10Mai khat kumbotu bangkhai rabo-e sai, patu bangkhai rabo-e; mai khat 
kumbotu chahengniu bishatra-e sai, patu bishat rabo-e, Haise Tingwang mainiu 
khengsira khatdi malumjiu bamra leng-e.” 

11Sibosai kadih hang gasu thiuhu katanbo khat khanglanbo I ngao-e. Haise mily 
ke kumbo kenia bamme, khatdi mantage kumjiu chalad din-e. 

12Haisiniu karaibo thiuhu gu pumtan thinlujiu ajamlujiu wimibo thiuhu situ 
kahumra kadihga lungmai hinatu manomjiu kamsude. 

13Niabo thiuhu hainiu maisuang kahabo kamjiu, tinggen lamsu kadihga chami 
pikiujiu, mai hina suangga tasibo kamlende. 

14Paniu thiuhu karaibo masuangga tasibo kamlen lubo siniu mai hinatu 
sonlude. Sichiujiu ajam lujiu wilan mibo thiuhu situ chakhuang thiubo thiujiu 
sibo meng kamra paniu dinkhai-e. 

15Sichiujiu sibo thiuhu nia meng situ pi pasiu thikhai lanjiu npao lanra, khatdi 
thiuhu meng situ kahummak maitu kamshatra pumtan pikhai mide. 

16Sichiujiu thiuhu siniu chamaina kati, kadi, kalekwimai, kaleksamai, 
kavangmai, khenrang thiumai mathiutu paliu ben majatlam maksai paliu san 
ga kam tasi khaira manomjiu kamde. 

17Sichiujiu thiuhu zan maksai, pazan riak kaphungmai makjiu mai khatniudi wa 
liubo maksai jonbo suimakge. 

18Haiga ningting sira bamme; kasimai siniu thiuhu riak chak lulo, sise mai 
khatgu pariak si-e, sibo riakse kai charuk-je-riak charuk-je-charukkiu-e. 

Madukhaibo 14 

Milypoi Nai Pamaidung 
1 Phuilo, Zion Luongga Milypoi siniu pazan nai Papiu zan paliu san ga raokhai 
lumaidung chamai 144,000 tu maluong lujiu chap bamme. 

2Tinggen lamsu tingriu nai tingsinbo khuan kumbo I chiu-e. Haibo khuanse tara 
gemainiu paliugu tarabung gejiu chalui thiu bambo kumme. 

3Chamai 144,000 siniu ringbambo khaoring madai nai apaimaidung siniu 
chawangbam suangga chap lujiu paliu ronna thiusibo lui kasan khat thiujiu 
bamme. Haimaidung ronna kadihpiri gasu ranlu maidung-e. 

4Paliu hai npuimai khuga lungmao khaimakjiu paliu pum masan bammai-e; 
paliu haira khangchang maidung-e. Paliu haira Milypoi saisuijiu bam maidung-
e. Paliu hai kadih maina ruanggasu ranlu karai maidung-e, khatdi paliutu hai 
Tingwang nai Milypoi khuga kadkhaira leng ranlu maidung-e. 

5Paliu hai wadaodi ka-aratbo dinmakge; Tingwang masuangga paliu maomeng 
hamai-e. 

Tinggen Ga maza Sum 
6Sibosai kadihga lungbam mai jat hina, chakhuan hina, chakik hina, mai hina 
khuga kawichamse paoronra katambo maza khat tinggen lamsu lenwangbo I 
ngao-e. 

7Paniu pakhuan tanjiu sen-e, “Tingwang tu chakhuang thiujiu, pagu kendibo 
situ thuonlo! Palamra paniu maidungtu ladjan thiu rabose pating wangtang 
mide. Tinggen, kadih duipui khatdi duipintu damkhaibo piutu kahumlo! 

8 Niabo maza siniu raibo saisui lujiu din-e, “Kadibo Babylon namdise kaomide! 
Pase kaomide! Pagu npui-npiu thiubo lungpom jaw siniu jat hinatu mon maniu 
mide!” 

9Sumbo maza siniu raibo niasitu suilujiu din-e, “Mai khatniu thiuhutu maksai 
pamengtu kahummai maksai paliu san-ga maksai paliu ben ga kam tasi khai 
mai bamsai; 

10Tingwang lungpom jaw piangse patu pisak khaine. Sichiujiu paliutu Milypoi 
nai pagu mazadung masuangga chami nai tatumi gasu mathad khaine. 

11Paliutu mathadbo mikhase tingthengjeng khasao makjiu bamne. Thiuhu nai 
pameng situ kahummai maksai tasikhaibo meng phungmai hinatu nchun n-
nien saomakjiu kam mathadjiu bamne.” 

12Haise Jesu tu malum lujiu khatdi Tingwang chamtan majai lumaitu khengsira 
kubo-e. 

13Sibosai Tinggen lamsu chakhuan khatniu dinbo I chiu-e, “Haise raolulo: Tuhoi 
gasu Rapiu tiendon-ga shaimi maise padon wi-e!” Hiupuina siniu paokakge, 
“Yo, pachang-e. Paliu tienkam gasu mathak lulo, palamra paliu tienkamse paliu 
nai tad macham bamme.” 

Kadihpirigu Atiat 
14 Sibosai Iniu phuibamga, kamuang kakabo, riga ntao bambo, papeega kachia 
pirun, khatdi paben-ga nkhoi kaliangbo khat thinbo mai khattu ngao-e. 

15Sibosai kakibo maza khat charaky gasu lenpad lujiu kamuang riga ntao 
bambo piu khuga senjiu din-e, “Nagu nkhoina thinlujiu sulo, palamra atiat 
tingse wangtang mide; atiat raleng kadihpiri hai min marenwang mide!” 

16Siga kamuang riga ntao bambo piu siniu pagu nkhoina thin lujiu kadihpiri lu 
gesude. 

17Sibosai tinggen lamsu kakibo maza khat lenkiubo I ngao-e, padi kaliangbo 
nkhoi khat thin kinne. 

18Sibosai kakibo maza khat, chami riga pumtan thin bambo rathakbam gasu 
wang-e. Nkhoina thin bambo maza khuga paniu pakhuan senjiu din-e, “Nagu 
nkhoise thin lujiu kadihgu mumsy rengse gesulo, palamra mumsyse min maren 
mide. 

19Sichiujiu maza siniu pagu nkhoina thinlujiu kadihgu mumsyse gemadui lujiu, 
Tingwang gu lungpom mumsy thunbo bamga taliangkhai mide. 

20Sichiujiu mumsyse namdi lenlam mumsy-thunbo bam gasu thunjiu, tazai 
luangpad sude, sibo zaise chakhet khat kugasu, mathakbam kaisum thengga 
luangpad bamme. 

Madukhaibo 15 

Mazadung Nai Kanambo Raretdung 
1Sibosai tinggen lam katasibo khatdi maisuang kahabo khat I ngao-e, siga maza 
chinnia siniu kanambo raret chinniatu thin lujiu bamme, sise kanambo 
thiurabo-e, palamra paliuse Tingwang lungpom gu kanambo thiu lenpadbo. 

2Sibosai likligu duipui chami tabotbo khat Iniu ngao-e. Siga thiuhu sibo mengtu 
ngamlu maidungtu Iniu ngao-e, pazanse pariak chakbo gasu si-e. Paliuse likligu 
duipui mungga chaplujiu, Tingwang niu paliu khuga pikhaibo tarabung 
thinlujiu chap bamme. 

3Tingwang vangpiu Mose lui nai Milypoi lui thiujiu bamme, “Ngamkambo 
Tingwang Rapiu yo, nagu tienkamse dejiukha dilo, khatdi maisuang halo! Jat 
hina wangpiu yo, nagu npui sira dejiukha majilo, khatdi nchanglo! 

4 Rapiu yo, natu pingmakra sao bamlo? nagu kendise saoniu din madumak ralo? 
Masanbo sira naronna-e. Nagu majibo tienkamse ngaojiu jat hinaniu natu 
kahumra wangrabo-e. palamra nagu majibo tienkamse mai hinaniu ngaode.” 

5 Sibosai tinggen Rakyse lepadbo I ngao-e, sibo lungga Tingwang gu 
Mathenkyse bamme. 

6Siga chararet chinnia thin bambo maza chinnia fainoi ran-ranbo piulujiu 
khatdi kachia khen-gakniu paliu ga kheklujiu charaky gasu padle. 

7Sichiujiu ringbambo khaoring madai ruangga khatniu padlujiu Tingwang 
lungpomniu phuibambo kachia kuang chinniase mazadung chinnia khuga 
pikhai mide. 

8Tingwang gu kendibo nai pumtan gu mikha siniu charaky lungse phuimide, 
sijengniu kanambo raret chinniase maza chinnia siniu kamloi makthen, mai 
khatniudi charaky lungga ngut ngamlak mide. 

Madukhaibo 16 

Tingwang Lungpom Kuangdung 
1Sibosai charaky ganiu wakhuan katanbo khatniu mazadung chinnia khuga 
dinbo chiu-e, “Naliu tadlujiu Tingwang lungpom kuang chinniase kadihga 
runkhai milo.” 

2 Siga karaibo maza siniu tadlujiu pakuangse kadihga runkhai mide, siga 
thiuhugu tasikhaibo madan phungmai khatdi pamengtu kahummai khuga 
maisuang habo thad thiubo pad sude. 

3Sibosai niabo maza siniu pakuangse duipuiga runkhai mide, siga taduise 
chamai kashaimai zai kummide, sichiujiu duipuiga kabambo khaoring hina 
shaimide. 

4 Sibosai pasumbo maza siniu pakuangse singgiu nai duipin riga runkhai mide, 
siga taduise tazai mawi mide. 

5Siga taduitu thinbambo maza siniu din-e, “Oh, Masanbo Rapiu yo, nangra 
ndadi, nthaidi bambo-e! Nagu ladjan sira majibo-e. 

6Palamra paliuniu Tingwang maidung nai phaimiukakungmai zaise runkiukhai 
bide, sichiujiu nangniu sise paliutu pisak khai bide. Haise paliu dam kabuibo si-
e!” 

7Siga rathakbam gasu dinbo I chiu-e, “Rapiu Ngamkambo Tingwang! Nagu 
ladjan sira majibo-e.” 

8Sibosai madaibo maza siniu pakuangse naimik riga runkhai mide, siga 
chamaidung situ pathad siniu ru mathiu khaira suikhaide. 

9Paliutu pathad siniu machenjiu thiujubo gasu chararet padsude; chiudi 
paliuniu paliu lungli makjiu, patu thuon nimakjiu Tingwang zantu siang sude. 

10 Sibosai mangiubo maza siniu pakuangse thiuhu wangbam riga runkhai mide, 
siga pawangbamse tamiu tingmide, sibo thad siniu paliu li maki sude. 

11Paliugu mathad hai thiuju mibo jengniu Tingwang tu paliu siang sude, chiudi 
paliu tienkam kasabo gasu paliu lungli makge. 

12 Sibosai charukbo maza siniu pakuangse Euphrate giuga runkhai mide, siga 
naimikpad lamsu wangrabo chawangdung leng npui kaden khaira taduise 
pisang khaide. 

13Siga mantage, thiuhu khatdi ka-aratbo phaimiukakung mun gasu chagaodung 
kumbo masan makbo hiupuinadung padbo I ngao-e. 

14Paliu hai chara kasabogu hiupuinadung-e, sichiujiu tasibodung paliuniu 
kamme. Tingwang gu Tingmik kadibonai chari thiura paliuniu kadihga 
lungbammai wangdungtu khom madui rabo-e. 

15 “Phuilo, ka-agamai kumjiu I wangkinne, Papumruang tadmakra, mathiu 
masuangga mangam makra, pafai-pani kaden lujiu khuanbam maise padon wi-
e.” 

16 Sichiujiu hiupuinadung siniu chawangdung situ Hebrew mai khuan gasu 
Armageddon chiu kubo bamga kuwang aruangde. 

17Sibosai chinniabo maza siniu pakuangse tingkai riga runkhai mide, siga 
charaky lungga chawangbam gasu wakhuan khatniu senpadle, “Haise loimide.” 

18Siga ting kalikjiu, hengri kalikjiu, tingsin katanbo khatdi kadihpiriga 
chamaina lungwang lubo sai wadaodi pad matai makbo kathi katanbo khat 
wang-e. 

19Siga kadibo namdise jansum thiujiu pangmide, khatdi kadih hina gu namdi 
hina kam mahakam mide. Siga Tingwang niu kadibo Babylon tu maningtaojiu 
pagu lungpom jawpiangse patu monkhai bide. 

20Chapiukak hinadi ngao tamide, khatdi maluong hinadi hakam mide. 

21Kachak raretse sajubo donniu, Tingwang tu siangmai rigase kachak pum taju 
ringiu ripbo siniu tingpuk lamsu ntiakkiu rot sude. 

Madukhaibo 17 

Pazan Tadbo Papum Kajonpui 

1 Sibosai chakuang chinnia thinbambo maza chinnia ruanggasu khangkhatniu 
akhuga wangjiu din-e, “Wanglo, tadui kakeng riga ntao bambo pazan tadbo 
papum kajonpuitu ladzan thiura kadenkhai bambose Iniu nakhuga lenkhai 
bine. 

2Kadihga chawangdungniu patu maluong akhang-aliu thiujiu bamme khatdi 
sibo jaw siniu kadihpiri pakhiangnatu pisak khaijiu maniu kam mide. 

3 Hiupuina siniu atu thinman lujiu, maza siniu ramjing lam puitad mide. Siga 
papee chinnia pake kariu phungbo thiuhu hengmarenbo riga ntaobo, khatdi 
pasan ga Tingwang tu din masabo zan raokhai bambo puitu Iniu ngao-e. 

4Sibo puise chafai hengtarikbo nai hengmarenbo benlu, kachia tiu-taa khailu, 
paman kungbo tu, khatdi tiuchang matiu bamme. Sichiujiu akhang-aliu thiubo, 
ka-aratbo, khatdi kataniabo piang paben-ga pon bamme. 

5Sichiujiu pasan-ga mahinbo zanse raokhai bamme: “Kadibo Babylon, Kadihga 
Taniathubo khatdi Kamakhabo Pui.” 

6Sibo pui siniu Tingwang maidung nai Jesu jengdin thiumai zai saklujiu maniu 
bambo I ngao-e. Iniu patu ngaoboga asuang hamide. 

7Siga maza siniu akhuga din-e, “Nang dekamjiu nasuang hajiulo? Iniu maipuigu 
khatdi patu phungkinbo thiuhu papee chinnia nai pake kariugu mahinbo 
rambase nakhuga dinkhai bine. 

8Sibo thiuhuse pawan khat lungkhai mibo-e, chiudi lungta mibo-e; haisiniu 
pamalan thiumakbo bam gasu padlujiu kam mahara wangkinbo-e. Sichiujiu 
kadih damkhai kamak gasu karingbo ariakkhuangga pazan raokhai makmai 
siniu paliu suang hajiu sibo thiuhu situ phuisune. Haise pakak khatga lungkhai 
mibo-e, chiudi lungta mibo-e; chiudi haise wanglan rabo-e. 

9Haise wa kasimainiu makum lubuibo bamme, chiubora papee chinniase 
luongbut chinnia si-e, sibo riga maipuise ntao bamme. Paliuse chawang chinnia 
si ye. 

10Khang mangiura kaomide, tuhoi khatse bamme; sichiujiu khatra pad makha-
e, para padjiu pakak khat ronna bamkhai rabo-e. 

11Sichiujiu pakak khat lungkhai lujiu, chiudi tuhoi lungtamibo thiuhuse 
tachadbo chawang si-e, pase chawang chinnia ruanggasu padbo-e, patudi kam 
mahami rabo-e. 

12 “Nangniu ngaobo pake kariuse chawang kariu-e, chiudi mawang makha-e; 
chiudi paliuniu thiuhutu majang lujiu pakak khat mawangra pumtan pikhai 
rabo-e. 

13Haibo khang kariuse paliu lungchun khatle; paliuniu thiuhu situ paliugu 
pumtan nai ngambose pikhaine. 

14Paliuniu Milypoi situ chari thiune, chiudi Milypoi siniu kulumaidung, 
kadalumaidung khatdi malum maidungtu kulujiu paliutu ngamlu rabo-e; 
palamra pase chara riga Chara-e, chawang riga Chawang-e.” 

15Maza siniu akhuga dinlan-e, “Papum kajonpui siniu ntao bambo, nangniu 
kangaobo taduise jat hina, chamai hina, chakik hina khatdi chakhuan hina si-e. 

16Nangniu ngaobo pake kariu khatdi thiuhu siniu papum kajonpui situ mareng 
mine, sichiujiu paliuniu pagu kabambo hinase sutlu rabo-e, paliuniu patu 
papumruang phutkhai rabo-e; paliuniu patiase tiulujiu, chamiga thonkhaijiu 
kam mahami rabo-e. 

17Palamra Tingwang chamse wangtangra paliutu pichun khat thiulujiu 
thiuhutu pijiu paliu wang thiukhaine; sichiujiu Tingwang ladse wangtang 
makthen mawang rabo-e. 

18“Nangniu ngaomibo puise kadihga chawang maidung riga thinjiu bambo 
kadibo namdi si-e.” 

Madukhaibo 18 

Babylon Kaomibo 
1Haibosai, tinggen lamsu maza kakibo khat kiubo I ngao-e. Pakhuga pumtan 
kadibo bamme, paniu pagu kabenbo siniu kadihpiri pakhiangna thaoben khai-
e. 

2Siga paniu pakhuan tanjiu senpadle: “Kadibo Babylon kao mide! Pahai kao 
mide! Patuse rasadung, masan makbo hiunadung, khatdi kataniabo nai matai 
marengbo thingnadung siniu siga lung mide. 

3Palamra pagu npui-npiu thiubo lungpom jaw siniu jat hinase maniu mide, 
khatdi kadihga chawangdung siniu patu majang npui-npiu thiubo, khatdi 
kadihpirigu chali ka-alimai siniu katalabo lunlung gasu kalek wimide, 

4 Sibosai tinggen lamsu chakhuan khat dinbo I chiu-e, “Amaidung yo npad milo! 
Pakhu gasu padmilo! Naliuniu pagu kamao-kamengbo gase jaomakra, khatdi 
pariga chararet wangrabodungse naliu khuga wangmakra pakhu gasu padmilo! 

5 Palamra sibo pui maomengse tinggen tangbo kukhang mide, sibo puigu 
kasabo lunlung situ Tingwang niu maningtao mide. 

6 Paniu maidung khuga kamkhai mibo kumjiu, patu paphijengse pikhai bilo, 
khatdi paniu kamkhai mibo saisuijiu, sibo damnia pariga pikhai bilo; paniu 
naliu piangse kam tabuat khaibo kumjiu, sibo damniase paleng tabuat khai bilo. 

7 Paniu wasao thiujiu patu din thuonbo jiukha mathadbo nai chariubose pariga 
pikhai bilo! Paronna palung ganiu din-e, “I chawangpui-e, kamipui makge; I 
wadaodi magenthiu lakge! 

8Sijengniu naikhat lunggasu pakhuga, thiuniubo, chunsa-jengsabo khatdi 
charakhumse bungjiu wangrabo-e. Sichiujiu patu hai chaminiu rumi rabo-e; 
palamra patu ladjan thiubo piuse, Rapiu Tingwang, kangambo piu-e.” 

9 Sichiujiu kadihga chawangdung patu majang npui-npiu thiujiu, katalabo 
lunlungga lungkhai maidung siniu patu karubo mikha ngaoboga chunsajiu 
kapsune. 

10Patu mathadbose ngaolujiu khatdi patu padam lumachamra pingjiu kadiulam 
chaplujiu din-e, “Oh, maningkam lakge! Mai kapingbo gu-e! Kadibo Babylon 
Namdi, pumtan bambo namdi natu, pakak khat lung ganiu ladjan thiuloi mide.” 

11 Kadihpirigu chali ka-alimai siniu, pakhuga mania luta mibo jengniu, paliu 
huijiu kap bamme. 

12Paliugu lithakdung sira kachia, rangkang, paman kungbo tu, tiuchang, fainoi 
kawibo, hengtarikbo fai, takhompui-tai fai, heng-marenbo fai, parim wibo 
singdungniu, paman kungbo chakuang chapiang, tasing paman kungboniu 
kamlubo maniadung, tanaagi, chagi, khatdi matiang turaniu kambo maniadung-
e. 

13Sigasu takimen, chagan-rimwi, parim wibo wamud, maruta, jaw, wasa, 
takhui, chamiu, matom-kabui, kami-mily, chaqon, chaqon-kari, kavang, khatdi 
chamai pum situ chali alikhai mibo-e. 

14Sichiujiu chali ka-alimainiu pakhuga din-e, “Nangniu masen masiabo 
maniadungse nakhuga hamide; khatdi watiu kawibo hina sidi hamide, sise 
nangniu wadaodi daolan lak mide!” 

15Haikumbo maniadung thinlujiu pakhugasu kalek lungwimi maidung siniu 
patu mathadbo situ kaping jengniu kadiulam chap lujiu nkhiamjiu din-e, 

16“Oh, Kadibo Namdi yo, maningkam lakge. Dejiukha nasan salo! nangniu fainoi 
heng-tarikbo nai heng-marenbo benlujiu khatdi kachia, rangkang, paman 
kungbo tu, khatdi tiuchangniu napuan thiulujiu bambo pui, “Dejiukha nasan 
salo! Dejiuga maningkam lakbo, kapingbo gulo! 

17Sichiujiu malod khat lungganiu pagu chakhiu-chalan hinase nchum kam 
mide!” Khatdi malee karammai, tadui jiuga tad mariujiu chali alikinmai khatdi 
tad mariujiu kinmai hina siniu kadiulam chap lujiu patu karubo mikhase 
ngaoboga, paliu khuan tanjiu senpadle: 

18“Haibo Kadibo Namdi suang kadibo namdi padlak mide.” 

19Sichiujiu paliuniu paliu piga tabui mara khaijiu senpadle, “Maningkam lakge! 
Mai kapingbo gu-e! Taduijiuga lungjiu ali kinmai khatdi sigasu kalek wimi 
maidung hinase nchumkam mide. Pakak khat lung ganiu patu kam maha mide!” 

20 “Patu kam maha mibo donniu nachun wilulo, tinggen yo. Sichiujiu Tingwang 
mai masanmai, ladlangtadmai, khatdi phaimiukakungmai naliu chun wilulo, 
palamra Tingwang niu pariga kabuibo ladjan thiujiu naliu khum ruikhai mide! 

21 Sibosai kangambo maza khatniu tatupen kadibo khat pon lujiu duipuiga 
taliang khaijiu din-e, “Haise kumjiu Babylon Namdi kadibo situ taliang khai 
mide. Sichiujiu wadaodi patu ngaolan lak mide. 

22 Tarabung kajumai, chalui kathiumai, nthiam mudmai, make mudmai 
khuanse naliu khuga chiulanlak mide; khatdi wa kam kasimai naliu ruangga 
padlan lak mide. Naliutu wakhat niudi din kadah silak mide; athaobo khuandi 
chiu lanlak mide. 

23Sigasu chamibungdi matao lanlak mide, khatdi tanao-tanah thiubo khuan 
chiu lanlak mide; palamra nagu chali ka-alimaidungse kadihpiriga dithu 
maidung-e, chiudi jat hinatu nagu aratbogu chamik thao kadatbo siniu 
sonmide. 

24 Phaimiukakung maidung, Tingwang gu masan maidung mathiu zaise namdi 
riga bamme; yo, kadihpiriga kamshat mibo mai hina zaise pariga bamme. 

Madukhaibo 19 

Rapiu Tu Thuonbo 
1Haibosai, tinggen lamsu chamai mendi khuan khatniu senwangbo I chiu-e, 
“Hallelujah! Juringbo, pakendibo, khatdi pumtan aliu Rapiu Tingwang gu-e. 

2Pagu ladjanse majibo-e, khatdi palingbo-e; Papum kajonpui siniu pagu npui-
npiu thiubo, lung katalabo siniu kam taniamibo situ paniu ladjan thiubo-e. 
Sichiujiu pavangmai zai manse pariga chakhum ruikhai mide.” 

3Sibosai lonniabo thiujiu din-e, “Hallelujah! Sibo puigu mikhase tingtheng 
tingtheng khabam milo!” 

4Siga apaimai makai-je-madaikiu nai ringbambo khaoring madai siniu makhum 
kiujiu chawangbam riga ntao bambo Tingwang tu kahumjiu din-e, “Amen! 
Hallelujah!” 

Milypoi Gu Magiangbo Changee 
5 Sibosai chawangbam gasu chakhuan khatniu senjiu din-e, “Oh, Tingwang 
vangmai, patu pingjiu lungbammai kati-kadi mai hina Tingwang tu thuonlo.” 

6Siga chamai mendi khuan kum, langra khuan kum, tingsinbo khuan kumbo 
khatniu dinbo I chiu-e. “Hallelujah! Aliu Rapiu Tingwang Ngamkambo siniu 
Chawang thiu mide! 

7Aliu chunwijiu mathakhe, khatdi paken dibo situ thuonkhe. Milypoi gu 
magiangbo wanse wangmide, sichiujiu naopaopui siniudi kaden loimide. 

8Sichiujiu kakabo, masanbo, Kawibo fainoi benra patu pimide. (Kawibo fainoi 
sira masan maigu tacheng matipbo tienkam si-e). 

9 Sibosai maza siniu din-e, “Raolulo, Milypoi gu magiangbo ngeega wangra 
kukhai maise donwi-e.” Siga maza siniu dinlan-e, “Haise Tingwang gu majibo 
ladkeng si-e.” 

10Siga Iniu patu kahumra paphiga makhum kiude, chiudi paniu akhuga din-e, 
“Nang sichiu tulo: Ira nakamai, Jesu jengdin thiukinbo patu macha macham 
bambo-e. Tingwang tu kahumlo! Palamra Jesu gu jengdin sira phaimiukakung 
maitu kathuat khaibo cham si-e 

Chaqon Kakabo Riga Tongbo Piu 
11 Sibosai tinggen lepadbo I ngao-e, Phuilo, chaqon kakabo riga ntao bambo 
piuse Malumbuibo, khatdi Nchangbo chiu ku-e; paniu majijiu ladjan thiu-e, 
khatdi chari thiu-e. 

12Pamikse chamipuang kumme, papeega chawang pirun kengkha bamme; siga 
pazan raokhai bambose paronna sangnu, mai khat niudi simakge. 

13Pafai-panise tazainiu rimkam mide, pazanse “Tingwang Ladkeng,” chiu-e. 

14Tinggen riphen dungse kakabo khatdi masanbo fainoi piulujiu chaqon kakabo 
tuanglujiu pasai suikin-e. 

15Paniu maidungtu chari thiura pamun gasu pamun liangbo apang-heng padle, 
sichiujiu paniu paliutu chagi thunniu senrabo-e; khatdi Ngamkambo Tingwang 
lungpomgu mumsy thunbo bamga tao malui bamme. 

16Khatdi pafai-pani rigadi, pahingpom rigadi, “Chawang Riga Chawang, khatdi 
Chara Riga Chara” chiubo zan raokhai bamme. 

17 Sibosai maza khatniu naimik riga chap bambo I ngao-e. Paniu pakhuan tanjiu 
tingpukga bambo thingnadung hinatu kujiu din-e, “Wanglo, Tingwang gu 
kadibo khumkibo gase wanglo. 

18Naliuniu, chawang maidung, charipi maidung, chaqondung, khatdi chaqon 
tongmaidung, kavangmai khatdi khenrang thiumai, kati-kadi hina jan tiura leng 
wanglo.” 

19Sibosai thiuhu, kadihga chawangdung, khatdi paliu riphendung siniu chaqon 
riga tongkinbo nai pagu riphendungtu chari thiura wang maduibotu I ngao-e. 

20Thiuhu nai pamaga tasibo ngam kambo aratbo phaimiukakung situ minlude; 
thiuhugu madan siniu kam tasikhaibo maitu khatdi sibo meng kahum 
maidungtu son mide. Panaitu minlujiu tatu taobambo mijai lunggase 
taliangkhai mide. 

21Khatdi kamasiakbo hinatu chaqon riga tongkinbo piu mun gasu padbo 
apangheng siniu bishat mide; sichiujiu simaidung zanse thingnadungniu paliu 
tiuni tiujiu bamme. 

Madukhaibo 20 

Tingkum Sang Khat 
1Sibosai tinggen lamsu kiubo maza khatniu paben-ga pamalan habo chakhomki 
khamten nai chagiriang kadibo khat thinlu kiubo I ngao-e. 

2Paniu mantage, kaniu tanpao, Devil maksai Satan situ minlujiu tingkum sang 
khat leng ratlujiu, pamalan habo chakhomki gase taliang khai mide. 

3Siga takum sang khat loimak then jatdung situ sonlan makra khamten 
khailujiu pariga madan diangkhai mide. Sichiujiu pakak khatleng patu lepad 
sune. 

4 Sibosai chawangbamdung Iniu ngao-e, khatdi sibo riga ntao bammaitu ladjan 
thiura pumtan pikhai mide. Sichiujiu Jesu niu madukhaibo Tingwang ladkeng 
majibo jengniu papee dangmi maidung, khatdi thiuhutu khatdi pamengtu 
kahum makmai paliu san ga maksai paliu ben ga madan diangkhai makmai 
hinatu Iniu ngao-e. Sichiujiu paliuniu ringsu lujiu tingkum sang khat chawang 
kumjiu Khrista tu majang mawangne. 

5(Kakibo kashaimaidung sira tingkum sang khatse tangmak then ringlu lakge). 
Haise ringsu karaibo si-e. 

6Ringsu karaibo dam daolumaise padon wi-e, paliutu dijiu thoikhaibi rabo-e. 
Simai riga shailon niabogu pumtanse paliu khuga hamide. Sichiujiu paliura 
Tingwang nai Khrista gu singku thiurabo-e, khatdi tingkum sang khatse 
paliuniu patu majang lujiu mawang mine. 

Satan Tu Ngamlubo 
7Tingkum sang khat loimibo saiga patu bangkhai bambo gasu Satan situ lepad 
khaine. 

8Sichiujiu kadih pake madaiga bam maidung, Gog nai Magog tu sonra paniu 
tadpad rabo-e. Satan siniu chari thiura maidung situ duipuiga nbuiniang jiukha 
kumjiu khom maduiwang rabo-e. 

9Sichiujiu paliu kadihpiriga mara padjiu Tingwang maidungniu bambo khatdi 
paniu lungsabo namditu chap maguilude. Chiudi tinggen lamsu chami ntiak 
kiujiu paliutu ruthon mide. 

10Sigasu paliutu sonbopiu Satan situ chami nai chaganmipiu tao bambo mijai 
gase thonkhai mide, siga thiuhu nai ka-aratbo phaimiu sidi bamme, sichiujiu 
paliutu tingtheng tingtheng nchun n-nien saomakjiu mathad khai rabo-e. 

Kanambo Ladjan 

11 Sibosai chawangbam kakabo kadibo khat khatdi sibo riga ntao bambo piutu 
Iniu ngao-e. Pamasuang gase tinggen nai kadih pakmide, sichiujiu ngaota mide. 

12Siga kashai maidung kati, kadi tammakjiu chawangbam suanggase 
chapbambo I ngao-e, Siga ariakkhuangdung lepad khai bamme, sibosai ringbo 
ariakkhuang lepadle. Sibo ariakkhuangga raokhaibo paliu tienkam saisuijiu 
paliutu ladjan thiu bamme. 

13Sichiujiu duipui siniu palungga bambo kashaibo situ pipad sude. Charuidih 
siniudi paliu khuga bambo kashaimai situ pipad sude, sichiujiu paliu mai hinatu 
paliu tienkam saisuijiu ladjan thiune. 

14Sibosai kashaibo nai charuidih tu chamijai gase thonkhai mide. (Haibo mijaise 
shailon niabo si-e). 

15Sichiujiu mai khat kumbo situ karingbo ariakkhuangga pazan raokhaimak 
bamniusai, patuse chami jaiga thonkhaimi rabo-e. 

Madukhaibo 21 

Kasanbo Tinggen Nai kadih 
1 Sibosai tinggen kasan khatdi kadih kasan khattu Iniu ngao-e: karaibo tinggen 
nai karaibo kadihse ngaota mide, khatdi duipuise hamide. 

2Iniu Masanbo Namdi Jerusalem kasanbo gasu naopaopui khatniu papuan 
khailujiu pakinatu daorabo kumjiu Tingwang khugasu kiubo I ngao-e. 

3Sichiujiu chawang bam gasu katanbo khuan khat senpadbo I chiu-e. Phuilo, 
Tingwang gu kahumbo kyse chamai khuga bamme, paniu paliutu majang 
bamjiu paliuse pamai thiune. Sichiujiu Tingwang niu paliu khuga bamjiu, 
paliugu Tingwang thiune. 

4Siga paniu paliu mik gasu paliu matuise nunsang khaine, siga kashaibo, kap-
kiambo, magenthiu chariubo maksai thiuniubo bamlan lakge. Karaibo mania 
hinase hamide. 

5Sigasu chawangbam riga ntao bambo piuniu din-e, “Phuilo, mania hina Iniu 
kam kasan kam mide!” Paniu akhuga din-e, “Haise raolulo, haibo chamse 
malum kabuibo khatdi majibo-e.” 

6Paniu din-e, “Loimide! Ira Alpha nai Omega si-e, karaibo nai kanabo-e. 
Karingbo duipin ganiu charimai situ Iniu matha pikhai bine.” 

7Chari ngamlubo maidung siniu haise akhu gasu daolune: Sichiujiu Iniu pa 
Rawang thiune, khatdi paniu anahpiu thiune. 

8Chiudi pingtanmai, kasamai, lung katanuakmai, chamaitu gimai. npui-npiu 
thiumai, chamik thao kadatmai, charamengtu kahummai, khatdi ka-aratmai 

hina tura chami nai chaganmipiu siniu taobambo mijaiga thonkhaimi rabo-e, 
sise shailon niabo si ye. 

Kasanbo Jerusalem 
9Sichiujiu kanambo raret chinnia niu phuibambo, kuang chinnia thinbambo 
maza chinnia ruangga khatniu atu kujiu din-e, “Hailam wanglo, Milypoigu 
naopaopui situ nakhuga lenkhai bine.” 

10Sichiujiu hiupuina siniu atu thinman lujiu maluong kakubo riga ponkhang 
khaide. Siga paniu atu Tingwang kendiniu ben bambo Jerusalem, Masanbo 
Namdi, tinggen dih gasu kiubo akhuga lenkhai-e. 

11Khatdi Tingwang maken kadibo siniu benjiu bamme. Sibo namdise tatu 
paman kakungbo kum, talatu kum, khatdi likligi kum masing kalik bamme. 

12Sibo singbangse di-e, khatdi ku-e, pagu rengmunse kariu-je-niakiu bamme, 
khatdi rengmun hinaga mazadung kariu-je-niakiu bamme. Sichiujiu rengmun 
rigase Israel mai kiphiu kariu-je-niakiu zan raokhai bamme. 

13Rengmun sum sum bamme: tingbanglam sum, tingnulam sum, tingpilam sum, 
tingrunlam sum chiujiu bamme. 

14Sichiujiu katiang kariuje-niakiu somkhaibo gase namdigu karengse thiukhai-
e, sibo riga Milypoi nagu ladlangtadmai khang kariuje-niakiu zanse raokhai 
bamme. 

15Sichiujiu atu npaobo maza khuga namdi situ khatdi rengmun nai singbengse 
madat raleng kachianiu kambo tang bamme. 

16Sibo namdi detgu pake madaise macham ramme, pathen padet nchamme, 
khatdi pakod machamme. maza siniu namdi situ madatboga mathakbam 
sangnia-je-kai madai padle, sise pathen padet, khatdi pakodse nchamme. 

17maza siniu sibo singbeng situ madat suboga, sise tachao kai-je-makai padle. 

18Sibo singbengse talatu niu kamme, sichiujiu namdise kachia masanbo likli 
kumboniu kamme. 

19Namdigu rengdi tiangse tatu paman kakungbo siniu karu khai-e. Sichiujiu 
raithubo tiangse talatu, niabose kamajaibotu; sumbose ababotu, madaibose 
kamaobotu. 

20Mangiubose hengmarenbotu, charukbose tabaipum, chinniabose 
hengtarikbo-tu, tachadbose ngaotaronbo-tu, chakiubose majinbo-tu, kariubose 
kapuangbo-tu, kariu-je-khatbose kapubo-tu, khatdi kariu-je-niakiubose 
katikbo-tu siniu karu khai-e. 

21Sichiujiu rengmun kariu-je-niakiuse tiuchang kariu-je-niakiu kamme, khatdi 
rengmun hinase tiuchang khat khatniu kamme. Namdi npuise masanbo kachia 
maliangjiu likli masanbo ganiu ngao taronbo kumme. 

22Sibo namdi gase Iniu charaky ngao makge, palamra Rapiu Tingwang 
Ngamkambo nai Milypoise sibo raky ye. 

23Sibo namdiga chahiu, naimik biu pageng ha-e, palamra Tingwang gu kendibo 
siniu thaoben bamme, khatdi Milypoi siniu chamibung thiune. 

24Jat hina gasu ranlu maidungniu, sibo nbiuga tadmariu bamne, khatdi 
kadihrigu chawangdungniu, siga paliugu chakhiu-chalan phungwangne. 

25Sibo rengmunse n-nien marinpuiting katheng-kadun lekhaijiu bamme, khatdi 
siga nchun bammakge. 

26Sibo namdi gase jat hinaniu kendibo nai chakhiu-chalanse phungwang rabo-
e. 

27Chiudi masan kamakmai, kamangambo ngam kammai, khatdi ka-aratmai situ 
siga pingut lakge; chiudi Milypoigu karingbo ariakkhuangga paliu zan raokhai 
lumai ronna siga ngut rabo-e. 

Madukhaibo 22 

1 Maza siniu Tingwang gu khatdi Milypoi gu chawangbam gasu padbo, karingbo 
dui luong bambo singgiu siniu lik-likjiu bambo atu pi ngao khai-e, 

2Sibo singgiu siniu namdi n-gangga luong bamme, siga chahiu machang pasy 
masibo, takum khatga malod kariu-je-niakiu masibo, karingbo singbang 
bamme; sichiujiu sibo singniwdungse jat hinagu thiuniubo wikhaira leng-e. 

3Sibo namdiga Tingwang gu tasiang wadi daolan lakde. Sibo namdiga Tingwang 
nai Milypoi gu chawangbamse bamme, siga pavang maidungniu patu kahumjiu 
bamme. 

4Paliuniu pazu ngaone, khatdi paliu san-ga pazan raokhai birabo-e. 

5Siga nchun bamlan lakde, Sichiujiu paliuniu chamibung nai naimik biuse 
pageng bamlan lakde, palamra Rapiu Tingwang niu paliugu nbiuse thiurabo-e, 
sichiujiu paliuse tingthengjiu chawangdung kumjiu lungne. 

Jesu Wanglan Rabo 
6Sibosai maza siniu akhuga din-e, “Haibo ladkengdungse malumbuibo, khatdi 
majibo-e. Sichiujiu phaimiukakung maidung khuga pagu maza pikhaibo Rapiu 
Tingwang niu majadjiu padmi rabose pavangmai khuga lenkhai raleng, pagu 
mazatu langkhaibo-e.” 

7Jesu niu din-e “Phuilo, I wang maji kin-e! Haibo ariakkhuangga bambo 
phaimiukakung chamdung majai kalumaise padon wi-e!” 

8Pakhiangna hai John, Iniu chiu lubo-e khatdi ngaolubo-e. Sichiujiu Iniu 
chiulubo nai ngaolubo saiga, atu lenkhaibo maza situ kahumra I makhum kiu-
e. 

9Chiudi paniu akhuga din-e, “Sichiu tulo! Idi nakumjiu kavangmai khatle, khatdi 
nasingnamai phaimiukakung mai khatle, haibo ariakkhuang ladkengtu majai 
kabam mai khatle. Tingwang tu kahumlo!” 

10Khatdi paniu akhuga din-e, “Haibo ariakkhuangga phaimiukakung 
chamdungse mahimmi tulo, palamra haidungse wangtangra pawanse namide. 

11Sichiujiu nchang kamakmai siniu, nchang makjiu bammi sulo; khatdi 
kataniamai siniu, taniajiu bammi sulo; khatdi kawimaise wibammi sulo, khatdi 
masanmai siniu, masanjiu bammi sulo.” 

12 “Kinglo”! Jesu niu din-e, “Phuilo, I wang maji kin-e. Chamai hina tienkam 
saisuijiu paliu phizeng pira, I phunglujiu wangkinne. 

13Ira karaibo nai kanambo si-e, khatdi paphibang nai kaloibo si-e. 

14Karingbo singbang rasyse tiura khatdi namdigu rengmun-ga ngutra paliu fai-
ni katha masanlu maidungse paliu donwi-e. 

15Chiudi namdi lenlam sira lungtanuak maidung, chamik thao kadat maidung, 
makha-a-ga maidung, maitu gimaidung, charamengtu kahum maidung, khatdi 
paliu ladkeng gadi, tienkam gadi ka-aratmaidung hina bamne. 

16 “Jesu, Iniu, Phumlingdung khuga jengdin thiu khaira Iniu agu mazatu 
langkhaibo-e. Ira David kaikik gasu lungkiubo pakikhunmai mai-e; khatdi pabiu 
kawibo Tingsangpui si-e.’ 

17 Hiupuina nai naopaopui siniu din-e, “Wanglo!” Haise chiulumai hinaniudi 
dinlo, “Wanglo!” Charijiu bammai hinaniu ringbo duise, paman thiumakjiu 
wang sak lulo. 

Munkom Khaibo 
18 Ariakkhuang haiga phaimiukakung cham nkingjiu bammai khuga John, Iniu 
jengdin thiukhai-e: Mai khatniu, haibo ladkeng riga khaisan sai, Tingwang niudi 
haibo ariakkhuangga raokhai bambo raretdungse pariga khaisan rabo-e. 

19Khatdi mai khatniu haibo phaimiukakung ariakkhuangga bambo ladkeng 
kasia luthon misai, Tingwang niudi karingbo singbang nai Masanbo Namdi 
ganiu pirabo, haibo ariakkhuangga raokhai bambose padam gasu lupadmi 
rabo-e. 

20Hai pakhiangnagu jengdin thiukhaibo piuniu din-e, “Yo, pachang-e! I wangji 
kin-e!” Amen. Wangsulo, Rapiu Jesu! 

21Rapiu Jesu gu lungsiat siniu mai hinatu majang bambo thiumilo. 

